
Kityi nu ngwaꞌanMateo sa
ñaꞌan ngwa chaꞌ ꞌin Jesús
Ayman kula ꞌin Jesucristo

1Ndendaꞌaǎn sañaꞌanninnchgantennu
ngwa ayman ꞌin Jesucristo, chaꞌ nten taꞌa
ayman David lka yu. Kwiꞌ ngwañaꞌan lka
yu nten taꞌa ayman Abraham, ni siya sꞌni
ꞌamdiꞌin yu kula kanꞌ.

2Ayman Abraham kanꞌ ngwa sti Isaac;
loꞌo ayman Isaac kanꞌ ngwa sti Jacob;
loꞌo ayman Jacob kanꞌ ngwa sti Juda loꞌo

nchga taꞌa ngula yu;
3 loꞌo ayman Juda kanꞌ ngwa sti Fares loꞌo

Zara, loꞌo Tamar ngwa naan jyaꞌan
neꞌ kanꞌ bra kanꞌ.

Loꞌo ayman Fares kanꞌ ngwa sti Esrom;
loꞌo ayman Esrom kanꞌ ngwa sti Aram;
4 loꞌo ayman Aram kanꞌ ngwa sti Ami-

nadab;
loꞌo ayman Aminadab kanꞌ ngwa sti

Naasón;
loꞌo ayman Naasón kanꞌ ngwa sti Salmón;
5 loꞌo ayman Salmón kanꞌ ngwa sti Booz,

loꞌo Rahab ngwa naan jyaꞌan Booz
kanꞌ bra kanꞌ.

Loꞌo ayman Booz kanꞌ ngwa sti Obed, loꞌo
Rut ngwanaan jyaꞌanObed kanꞌ bra
kanꞌ.

Loꞌo ayman Obed kanꞌ ngwa sti Isaí;
6 loꞌo ayman Isaí kanꞌ ngwa sti ree David;
loꞌo ayman ree David ngwa sti Salomón,

loꞌo jyaꞌan Salomón kanꞌ ngwa nu
kunaꞌan nu ngwa kwilyoꞌo ayman
Urías ti kulo la bra kanꞌ.

7 Loꞌo ayman Salomón kanꞌ ngwa sti
Roboam;

loꞌo ayman Roboam kanꞌ ngwa sti Abías;
loꞌo ayman Abías kanꞌ ngwa sti Asa;
8 loꞌo ayman Asa kanꞌ ngwa sti Josafat;
loꞌo ayman Josafat kanꞌ ngwa sti Joram;
loꞌo ayman Joram kanꞌ ngwa sti Uzías;
9 loꞌo ayman Uzías kanꞌ ngwa sti Jotam;
loꞌo ayman Jotam kanꞌ ngwa sti Acaz;
loꞌo ayman Acaz kanꞌ ngwa sti Ezequías;
10 loꞌo ayman Ezequías kanꞌ ngwa sti Man-

asés;
loꞌo aymanManasés kanꞌ ngwa sti Amón;

loꞌo ayman Amón kanꞌ ngwa sti Josías;
11 loꞌo ayman Josías kanꞌ ngwa sti Jeconías

loꞌo taꞌa ngula yu bra kanꞌ.
Kanꞌ ndyaa loꞌo neꞌ Babilonia ꞌin neꞌ Israel
presu la kichen tyi neꞌ tijyuꞌ; niꞌ ñaꞌan chk-
wan ꞌin neꞌ Babilonia ndyaa kaꞌan ꞌa neꞌ
Israel bra kanꞌ.
12Nde kichen tijyuꞌ kanꞌ ngula Salatiel sñiꞌ

ayman Jeconías kanꞌ bra kanꞌ;
loꞌo ayman Salatiel kanꞌ ngwa sti Zoroba-

bel;
13 loꞌo ayman Zorobabel kanꞌ ngwa sti

Abiud;
loꞌo ayman Abiud kanꞌ ngwa sti Eliaquim;
loꞌo ayman Eliaquim kanꞌ ngwa sti Azor;
14 loꞌo ayman Azor kanꞌ ngwa sti Sadoc;
loꞌo ayman Sadoc kanꞌ ngwa sti Aquim;
loꞌo ayman Aquim kanꞌ ngwa sti Eliud;
15 loꞌo ayman Eliud kanꞌ ngwa sti Eleazar;
loꞌo ayman Eleazar kanꞌ ngwa sti Matán;
loꞌo aymanMatán kanꞌ ngwa sti Jacob.
16LoꞌosñiꞌaymanJacobni, kanꞌngwaSenu

ngwa kwilyoꞌo Liya jyaꞌan Jesús bra
kanꞌ. Kwiꞌ ngwañaꞌan, Krixtu naan
Jesús kanꞌ.

17Ngwañaꞌan naan ayman kanꞌ, tii lkwa
tantenwamdijinneꞌxanu ti luꞌuAbraham
sa ñaꞌan bra nu ngula ayman David. Loꞌo
xka tyii lkwa ta nten mdijin neꞌ xa nu ti
luꞌu ayman David, sa ñaꞌan bra nu yaa loꞌo
neꞌ xka laꞌa tsuꞌ ꞌin neꞌ Israel nde kichen
tyi neꞌ, msuꞌwa neꞌ kanꞌ ꞌin neꞌ Israel niꞌ
ñaꞌan chkwan nde kichen Babilonia bra
kanꞌ. Loꞌomdijin xka tyii lkwa tanten, kanꞌ
ngula nu lka Krixtu bra kanꞌ.

Sa ñaꞌan ngwa bra nu ngula Jesucristo
18 Nde ndaꞌaǎn sa ñaꞌan ngwa bra nu

ngula Jesucristo. Wa mskanꞌ chaꞌ ꞌin Liya
kanꞌ, chaꞌ kaja kwilyoꞌo loꞌo Se nu lka sñiꞌ
Jacob kanꞌ. Ja ya tyiꞌin Liya seꞌen ndiꞌin Se
loꞌo mgii tiꞌ Liya kanꞌ, chaꞌ wa nsuꞌwi sñiꞌ;
kanꞌ lka tñan nuwa yꞌni Tyiꞌi Ndiose ykwiꞌ,
chaꞌ ngwa tnan Liya kanꞌ. 19 Se kanꞌ ni,
tꞌnan tiꞌ yu ꞌin Liya, chañi chaꞌ nsuꞌwi tiye
yu ꞌin nu kunaꞌan kanꞌ. Bra wa ynan yu
chaꞌ kanꞌ, ja ngwa tiꞌ yu ta yu chaꞌ jyuꞌu ꞌin
Liya, ni siya ja kaja kwilyoꞌo yu loꞌo siꞌya
sñiꞌ, mdaꞌan chaꞌ tiye yu; tyii chaꞌ ꞌin yu
loꞌo ngwañaꞌan ti, nka tiye yu, chaꞌ ja ngwa
tiꞌ yu xtya yu kiꞌya ꞌin nu kunaꞌan kanꞌ tuꞌ

naꞌan tñan. 20 Bra nu mdaꞌan chaꞌ tiye yu,
ni chaꞌ ngwa ngwañaꞌan, bra kanꞌ mdoꞌo
tukwa ska angajle seꞌenndiꞌin yu, ykwiꞌ sla
yu bra kanꞌ. Ykwiꞌ angajle kanꞌ loꞌo yu:
―Se ―ndukwin angajle kanꞌ ꞌin yu―,

neꞌ taꞌa ayman David lka nuꞌwin ―nduk-
win―. Ja kutseen kaja kwilyoꞌoo loꞌo Liya,
chaꞌ kan Liya tyiꞌin naꞌan tyii. Siꞌi tñan kuxi
yꞌni Liya siyaꞌ ti, tñan nu yꞌni Tyiꞌi Ndiose
lka chaꞌ tyiꞌin sñiꞌ Liya ni. 21 Bra nu kala
sñiꞌ nu kunaꞌan kanꞌ, kuwiꞌ kiꞌyu kala ꞌin.
Loꞌo xa nu tyijin nin kuwiꞌ kanꞌ, bra kanꞌ
ka naan kuwiꞌ Jesús. Loꞌo Jesús ni, kanꞌ lka
nu kulaa ꞌin nten chalyuunundiꞌin chaꞌ ꞌin
loꞌo Ndiose, chaꞌ ka katin kiꞌya nu ndukwi
neꞌ kanꞌ.

22 Kwiꞌ ngwañaꞌan ngwa chaꞌ kanꞌ, sa
ñaꞌan nu wa ykwiꞌ Ndiose loꞌo nten nu
ngwa ti sꞌni sa ñaꞌan ka chaꞌ kanꞌ. Sꞌni kanꞌ
ayman nu ykwiꞌ chaꞌ ꞌin Ndiose loꞌo nten,
ngwaꞌan neꞌ chaꞌ kanꞌ lo kityi. Loꞌo nde lka
chaꞌ nu ngwaꞌan neꞌ:
23 Ka tnan ska nu kunaꞌan kuneꞌ nu ti ji

xuꞌwi kiꞌyu ꞌin, loꞌo bra kanꞌ tyiꞌin
ska kuwiꞌ kiꞌyu ꞌin;

Emanuel chkwiꞌ neꞌ ꞌin kuwiꞌ kanꞌ.
Ngwañaꞌan ndukwa chaꞌ lo kityi, kanꞌ chaꞌ
ngwañaꞌan ngwa ꞌin Liya bra kanꞌ. Nu
nchkwiꞌ neꞌ Emanuel ni, nde lka chaꞌ kanꞌ
chaꞌtñan: Suꞌwa ndiꞌin Ndiose loꞌoan.

24Bra numxaa tiꞌ Se, mdoꞌo yu ndyaa yu
seꞌen ndiꞌin Liya chaꞌ kaja kwilyoꞌo yu loꞌo,
sa ñaꞌan nu wa ykwiꞌ angajle kanꞌ loꞌo yu.
Bra kanꞌ mdiyan loꞌo yu ꞌin Liya naꞌan tyi
yu, 25 loꞌo ja yijaꞌ yu loꞌo sa ñaꞌan bra nu
wangula sñiꞌ. Brawangula kuwiꞌ, bra kanꞌ
ngwa naan yu Jesús.

2
Mdiyan snan nten nu tiya ꞌa, nu mdoꞌo

tijyuꞌ
1 Ti kwiꞌ bra nu ngula Jesús nde kichen

Belén, ska yu kula nu naan Herodes ngwa
ndloo la ꞌin nasiyun kanꞌ. La lo yuu ꞌin
Judea, la kanꞌ ndiꞌin kichen Belén kanꞌ.
Loꞌomdiyanchinꞌntennu tiya ꞌande Judea
kanꞌ; mdoꞌo neꞌ tiya kanꞌ nde kichen tijyuꞌ,
nde seꞌen ndyoꞌo tukwa kwichaa, mdiyan
neꞌ kichen Jerusalén bra kanꞌ. Ykwiꞌ neꞌ
tiya kanꞌ loꞌo nten nu ndyukwa taꞌa neꞌ
tuwiin:

2―¿La nde yaꞌ ndiꞌin kuwiꞌ nu ngula nu
ngwa xkanꞌ ti a? ―ndukwin neꞌ―. Ree
ꞌwan neꞌ judío lka kuwiꞌ kanꞌ ―ndukwin
neꞌ―. Wa naꞌan ba kwii kulasiin tlyu nu
tka ndukwi ti niꞌ kwan chaꞌ ꞌin kuwiꞌ kanꞌ,
kanꞌ chaꞌmdiyan ba nde re chaꞌ kuꞌni tnun
ba ꞌin kuwiꞌ.

3 Loꞌo ree Herodes ni, ytsen ꞌa yu bra nu
ynan yu chaꞌ nu ykwiꞌ neꞌ tiya kanꞌ, chaꞌ
kuꞌni tnun neꞌ ꞌin xka ree,mskeꞌ tiꞌ yu. Kwiꞌ
ngwañaꞌan nchga neꞌ kichen Jerusalén, yt-
sen ꞌa neꞌ sa ñaꞌan kuꞌni ree Herodes bra
kanꞌ. 4 Loꞌo kanꞌ msiꞌya ree Herodes kanꞌ
ꞌin nchga sti joꞌo nu lka ndloo la, loꞌo ꞌin
mstru nu nduꞌu chaꞌ joꞌo niꞌ lyaa, chaꞌ kan
neꞌ seꞌen ndiꞌin yu. Mnichaꞌ ree kanꞌ ꞌin neꞌ
bra kanꞌ:
―¿Ja jlyo tiꞌwan landenchkwiꞌkityi chaꞌ

kala Krixtu a? ―ndukwin ree ꞌin neꞌ.
5―Kala Ni nde kichen Belén nde lo yuu

ꞌin Judea re ―ndukwin neꞌ ꞌin ree―. Nde
ndiya chaꞌ nu ndukwa lo kityi ꞌin Ndiose:
6 Kichen xuwe ti lka Belén nu ndiya seꞌen

ndlo Judea tñan, ndukwin Ndiose.
Kichen tyi ska nten nu tnun ꞌa chaꞌ ka ꞌin,

ka kichen kanꞌ, ni siya kichen xuwe
ti lka ni, ndukwin Ni.

Ka yu kiꞌyu kanꞌ ska nu tyuun loo la ti, loꞌo
ñaꞌansiin yu ꞌin neꞌ Israel ꞌñaǎn.

Ngwañaꞌan ndukwa chaꞌ lo kityi kanꞌ.
7Brawa ynan ree Herodes chaꞌ kanꞌ, bra

kanꞌ mnan ti msiꞌya yu ꞌin neꞌ tiya kanꞌ,
chaꞌ kan neꞌ seꞌen ndiꞌin yu chaꞌ chkwiꞌ yu
loꞌo neꞌ. Mnichaꞌ ree ꞌin neꞌ kanꞌ bra kanꞌ,
sa ñaꞌan bra naꞌan neꞌ mdoꞌo tukwa kwii
kulasiin kanꞌ nde niꞌ kwan. 8 Bra wa ytsaꞌ
neꞌ chaꞌ kanꞌ ꞌin ree, bra kanꞌ ykwiꞌ ree loꞌo
neꞌ chaꞌ tsaa neꞌ nde kichen Belén.
―Yaa lyawan―ndukwin ree ꞌin neꞌ tiya

kanꞌ―, yaa naꞌan wan nde ndukwa naꞌan
tyi sti kuwiꞌ kanꞌ ―ndukwin―. Bra nu
tyija naꞌan kanꞌ ꞌwan, bra kanꞌ tyaan wan
seꞌen ndiꞌiǐn xiyaꞌ chaꞌ ka biyaꞌ tiǎnꞌ la nde
yaꞌ ndiya kuwiꞌ kanꞌ. Loꞌoǔn tsaꞌaǎn kuꞌni
tnuǔn ꞌin kuwiꞌ kanꞌ, lka tiyeěn.

9 Mdoꞌo neꞌ ndyaa neꞌ bra wa ynan neꞌ
chaꞌ nu ykwiꞌ ree loꞌo neꞌ bra kanꞌ. Xiyaꞌ
naꞌan neꞌ kwii kulasiin kanꞌ laja nu ndyaa
neꞌ tuwiin chaꞌ tsaa neꞌ nde kichen Belén,
ti kwiꞌ kwii tlyu nu naꞌan neꞌ ti kulo nde
seꞌen ndyoꞌo tukwa kwichaa. Ngwaꞌu kwii
kulasiin kanꞌ ꞌin neꞌ la nde ndukwa naꞌan

seꞌen ndiꞌin kuwiꞌ, ndyaa tukwi kwii tlyu
kanꞌ seꞌen ndukwa naꞌan kanꞌ. 10 Suꞌwe ꞌa
ngwa tiye neꞌ chaꞌ naꞌan neꞌ kwii kulasiin
kanꞌ xiyaꞌ. 11 Yten neꞌ niꞌ ñaꞌan kanꞌ bra
kanꞌ, naꞌanneꞌ kuwiꞌ loꞌo Liya jyaꞌan kuwiꞌ.
Bra ti mduun xtyinꞌ neꞌ tiya kanꞌ seꞌen
nskwa kuwiꞌ chaꞌ kuꞌni tnun neꞌ ꞌin. Loꞌo
mxtiꞌ neꞌ yuꞌwa ꞌin neꞌ chaꞌ ta neꞌ lomstan
ꞌin kuwiꞌ kanꞌ; mda neꞌ oro ꞌin kuwiꞌ kanꞌ,
mda neꞌ ynan nu kaꞌan ꞌa ngaꞌan, loꞌo mda
neꞌmirra nu lka sete xi tyiꞌi ꞌin kuwiꞌ kanꞌ.
12 Bra nu ndyaa yijaꞌ neꞌ, ykwiꞌ sla neꞌ bra
kanꞌ; ykwiꞌ Ndiose loꞌo neꞌ chaꞌ ja tsaa ꞌa
neꞌ seꞌenndiꞌin reeHerodes kanꞌ xiyaꞌ, chaꞌ
kwiñi ꞌa yu. Kanꞌ chaꞌmsñi neꞌ xka tuwiin
chaꞌ ndyaan neꞌ kichen tyi neꞌ xiyaꞌ.

Msnan Se loꞌo Liya nde Egipto
13 Bra nu wa mdoꞌo neꞌ tiya kanꞌ ndyaa

neꞌ kichen tyi neꞌ, bra kanꞌ ykwiꞌ sla Se.
Mdoꞌo tukwa ska angajle laja sla yu, ykwiꞌ
loꞌo yu bra kanꞌ:
―Xaa tiiꞌ ―ndukwin angajle kanꞌ ꞌin

Se―. Tyituun, xnaan lyaa ―ndukwin―,
tsaa loꞌoo ꞌin jyaꞌan kuwiꞌ tijyuꞌ la lo yuu
ꞌin Egipto. Tyiꞌin wan nde kwa sa ñaꞌan
bra nu katsaǎnꞌ ꞌiin chaꞌ ka tyaan wan nde
nasiyun re xiyaꞌ. Tlá ꞌa ree Herodes kanꞌ;
wa kan ti yu kichen re chaꞌ kunaan yu ꞌin
kuwiꞌ ꞌwan, chaꞌ kujwi yu ꞌin kuwiꞌ ꞌwan,
nchka tiꞌ yu.

14Bra ti mxaa tiꞌ Se, ndyaa loꞌo ꞌin kuwiꞌ
loꞌo jyaꞌan kuwiꞌ xa nu ti tla; ndyaa neꞌ nde
Egipto bra kanꞌ. 15 Nganun neꞌ la kanꞌ sa
ñaꞌan bra nu ngujwi Herodes, nu ree tlá
kanꞌ. Loꞌo nde lka ti kwiꞌ chaꞌ nu wa ykwiꞌ
ayman kula loꞌo nten chabiyaꞌ ꞌin Ndiose
nu ngwa sꞌni: “Siꞌyaǎn ꞌin Sñiěnꞌ chaꞌ tyoꞌo
lo yuu nu kwenta ꞌin Egipto, chaꞌ tyaan yu
kichen tyi yu xiyaꞌ” ndukwin Ndiose nu
nka Xꞌnaan. Kanꞌ chaꞌ ngwañaꞌan ngwa ꞌin
neꞌ bra kanꞌ, chaꞌ ndyaa neꞌ nde Egipto.

Yjwi Herodes ꞌin nchga yu xuwe kuneꞌ
16Loꞌo reeHerodes kanꞌ ni, msinꞌ ꞌa tiꞌ yu

bra nu mgii tiꞌ yu chaꞌ ja mdijin ꞌa neꞌ tiya
kanꞌ xiyaꞌ seꞌen ndiꞌin yu. Ngulo ree kanꞌ
tñan ꞌin msu ꞌin yu bra kanꞌ, chaꞌ tsaa neꞌ
kujwi neꞌ ꞌin nchga kuwiꞌ kiꞌyu nu nsuꞌwi
kichen Belén, nchga kuwiꞌ nu ja ya tyii
snan yijan; kwiꞌ kujwi neꞌ ꞌin nchga kuwiꞌ
kiꞌyu nu ndiꞌin kichen xuwe kwiꞌ seꞌen ti.

Wa jlyo tiꞌ ree chaꞌkuwiꞌkanꞌ ja ya tyii snan
yijan, chaꞌ wa ytsaꞌ neꞌ tiya kanꞌ chaꞌ sa
kwa bra naꞌan neꞌ kwii kulasiin kanꞌ. 17 Ti
kwiꞌ ti chaꞌ ykwiꞌ ayman Jeremías nu ykwiꞌ
loꞌo nten chaꞌ ꞌin Ndiose nu ngwa sꞌni. Nde
ndiya chaꞌ ngwaꞌan yu lo kityi:
18Lye ꞌa ngiꞌni xiꞌin nten kichen Rama;
msiꞌya ꞌaneꞌ, nganan ꞌaneꞌ, chaꞌngujwi sñiꞌ

Raquel.
Nganan ꞌanukunaꞌankanꞌ, chaꞌwangujwi

sñiꞌ neꞌ.
Loꞌo ja tukwin ꞌa ngwa kuꞌni chaꞌ ka tiin

chaꞌ nganan nu kunaꞌan kanꞌ.
Ngwañaꞌan lka chaꞌ ngwaꞌan yu kanꞌ lo
kityi sꞌni, ni siya ja ya ka chaꞌ kanꞌnu ti luꞌu
ayman kanꞌ. Kanꞌ chaꞌngwañaꞌan ngwa ꞌin
neꞌBelén,nganan ꞌaneꞌ chaꞌngujwi sñiꞌneꞌ.

19 Chunꞌ ndiꞌin la, ngujwi ree Herodes
kanꞌ bra kanꞌ. Kanꞌmdoꞌo tukwa ska anga-
jle seꞌen ndiꞌin Se laja sla yu, chaꞌ ti ndiꞌin
Se lo yuu ꞌin Egipto:

20―Xaa tiiꞌ ―ndukwin angajle ꞌin yu―,
tyituun lya wan, chaꞌ tyaa wan loꞌo kuwiꞌ
loꞌo jyaꞌan kuwiꞌ nde nasiyun Israel xiyaꞌ
―ndukwin―, chaꞌ wa ngujwi yu tlá nu
ngwa tiꞌ kujwi ꞌin kuwiꞌ nu ngwa xkanꞌ.

21 Bra kanꞌ mdyituun Se, ndyaa loꞌo
kuwiꞌ loꞌo jyaꞌan kuwiꞌ ngala neꞌ nde
nasiyun Israel xiyaꞌ. 22 Kanꞌ ynan yu chaꞌ
sñiꞌ ayman Herodes ngulo tñan nde Judea,
ti kwiꞌ sñiꞌ yu nu naan Arquelao lka yu
kanꞌ; kanꞌ chaꞌytsenchinꞌSebrakanꞌ. Xiyaꞌ
ykwiꞌ sla yu sa ñaꞌan kuꞌni yu, kanꞌ chaꞌ
ndyaa neꞌ nde lo yuu ꞌin Galilea, 23 ngala
neꞌ kichen Nazaret bra kanꞌ. Ti kwiꞌ ti chaꞌ
ykwiꞌ ayman nu ykwiꞌ loꞌo nten chaꞌ ꞌin
Ndiose nu ngwa sꞌni, bra nu ykwiꞌ neꞌ chaꞌ
neꞌ Nazaret ka nu lka Krixtu. Ngwañaꞌan
ykwiꞌ ayman kanꞌ nu ngwa sꞌni, kanꞌ chaꞌ
ngwañaꞌan yꞌni neꞌ loꞌo Jesús bra kanꞌ.

3
Ngwaꞌu Xuwa ꞌin nten nu mdiyan niꞌ

kixinꞌ seꞌen ndiꞌin yu
1Wa mdiya yaꞌ mdyisnan Xuwa ngwaꞌu

yu ꞌin nten nu mdaꞌan seꞌen ndiꞌin yu ska
ti yu niꞌ kixinꞌ; mdukwatya yu ꞌin neꞌ bra
kanꞌ. Ti kwiꞌ lo yuu ꞌin Judeandiꞌin yu;wtyi
ꞌa yuu seꞌen ndiꞌin Xuwa kanꞌ, ndiꞌin ꞌa kee,
loꞌo ja tukwin ndiꞌin nde kwa.

2―Ka jyuꞌu tiꞌwan―ndukwin Xuwa ꞌin
neꞌ―, kulaa yaꞌ wan chaꞌ kuxi nu ngiꞌni
wan―ndukwinyu―. Wa tyisnan ti chaꞌka
Ndiose ndloo la niꞌ kasiya ꞌin nten chalyuu.

3Loꞌo Xuwa, lka yu ska nten nuwa ykwiꞌ
ayman kula Isaías sꞌni chaꞌ ꞌin. Nde ndiya
chaꞌ nu ngwaꞌan yu kula lo kityi:
Kwen xiꞌya ska nten niꞌ kixinꞌ:
“Slaa lya wan ska tuwiin seꞌen kan nu nka

Xꞌnaan, xñi suꞌwe wan tuwiin seꞌen
tyijin yu” ndukwin nten kanꞌ.

Ngwañaꞌan ngwaꞌan ayman kanꞌ chaꞌ ꞌin
Xuwa.

4 Loꞌo Xuwa kanꞌ ni, lkuꞌ yu ska teꞌ
kichanꞌ camello, loꞌo nchkanꞌ kijin siꞌ yu;
nchku yu skuꞌ loꞌo kwiñaꞌ kwitun. 5 Loꞌo
bra kanꞌ ndyoꞌ tiꞌin kaꞌan nten seꞌen ndiꞌin
yu; mdiyan neꞌ kichen Jerusalén nde kwa,
loꞌo neꞌ nchga kichen xuwe nu kwenta ꞌin
Judea kanꞌ, loꞌo neꞌ nu ndiꞌin kwiꞌ seꞌen
ti tuꞌwa chku Jordán, taꞌa neꞌ mdiyan neꞌ
seꞌen ndiꞌin yu. 6Mdukwatya Xuwa ꞌin neꞌ
kanꞌ lo tyiꞌa chku Jordán bra kanꞌ, mduk-
watya yu ꞌin nchga nten nu nchkwiꞌ chaꞌ
ngwa jyuꞌu tiꞌ ꞌin chaꞌ kuxi nu ngiꞌni.

7Ngwa ska tsan naꞌan Xuwa ꞌin tyun neꞌ
fariseo loꞌo neꞌ saduceo bra kanꞌ; kti ꞌa
ngiꞌni neꞌ kanꞌ loꞌo Ndiose, nxkeꞌ tiꞌ neꞌ, lye
ꞌa ngiꞌni siyeꞌ neꞌ loꞌo taꞌa nten neꞌ. Loꞌo
chinꞌ neꞌ kanꞌ mdiyan neꞌ chaꞌ tukwatya
Xuwa ꞌin neꞌ, loꞌo ja ndiya tiꞌ Xuwa chaꞌ
ngwañaꞌan ngiꞌni neꞌ kanꞌ.
―Sañaꞌan lka kunan tlá, kwiꞌngwañaꞌan

lka wan ―ndukwin Xuwa ꞌin neꞌ kanꞌ―.
¿Tawamxitsen neꞌ ꞌwan sikwa a? ¿Ti ka nu
ndukwin ra ꞌwan chaꞌ lyaa wan ꞌin nu tiꞌí
nu ndijyan xa nu tyii chalyuu a? ―nduk-
win yu―. 8 Suꞌwe sikwa, kwaꞌu wan ꞌwa si
chañi chaꞌwa ngulaa yaꞌwan chaꞌ kuxi nu
ndiꞌin ꞌwan. 9 Ja xkeꞌ ꞌa tiꞌwanchaꞌka suꞌwe
ꞌwan tloo Ndiose si xkwiꞌ ndyuꞌwi tiꞌ wan
ꞌin ayman kula ꞌwan, ñaꞌan tiꞌ ayman kula
Abraham kanꞌ. Ja talo Ndiose ꞌin chaꞌ kuxi
nu ngiꞌni wan siyaꞌ ti, ni siya nten taꞌa ay-
man Abraham lka wan, nchkwiꞌwan. Nan
kwiñi wan. Si nchka tiꞌ Ndiose, ka ꞌin Ni
kwiñanNi xka ta nten loꞌo kee ndiꞌin tuꞌwa
chku re, chaꞌ ka neꞌ taꞌa ayman Abraham;
ka ꞌin Ni si nchka tiꞌ Ni. Loꞌo ja tukwa
Ndiose chaꞌ ꞌwan bra kanꞌ. 10 Sa ñaꞌan
nduun skanten loꞌo chkwanyka ꞌin yu chaꞌ

suwi yu lo yka kwiñii ꞌin yu, ngwañaꞌan lka
Ndiose; siꞌyu yu kanꞌ ꞌin nchga yka nu ja
nda nan suꞌwe, chaꞌ tikin yu ꞌin ran lo kiiꞌ,
kwiꞌngwañaꞌan taNdiosenu tiꞌí ꞌinntennu
ja xlyaa kulaa yaꞌ chaꞌ kuxi nu ngiꞌni neꞌ.
11 Loꞌoǔn ni, ndukwatyaǎn ꞌwan loꞌo tyiꞌa
chku re, si chañi chaꞌwangwa jyuꞌu tiꞌwan
ꞌin kiꞌya nu ndukwiwan; loꞌowa kan ti xka
nu tnun la chaꞌ nchka ꞌin ke naꞌ. Loꞌoǔn,
kuꞌni tnuǔn ꞌin yu kanꞌ; suꞌwe ꞌa ka tiyeěn,
ni siya xtiǐnꞌ tiǎn ti ndukwa snan yu kanꞌ.
Loꞌo yu kanꞌ ni, ja tukwatya yu ꞌin nten loꞌo
tyiꞌa ti; kuꞌni yu chaꞌ kanun Tyiꞌi Ndiose niꞌ
kasiya ꞌin nten xa nu tukwatya yu ꞌin neꞌ.
Kwiꞌ ngwañaꞌan, kuꞌni luwi yu kasiya ꞌin
neꞌ loꞌo xaa ꞌin yu. 12 Sa ñaꞌan ngiꞌni nten
bra nu nxoꞌ tiꞌin neꞌ nskwaꞌ niꞌ juꞌwa, loꞌo
nxoꞌ neꞌ lkaꞌ tlaꞌ xka seꞌen chaꞌ skin ran lo
kiiꞌ, ngwañaꞌan suwi Ndiose ꞌin nten, xa nu
suꞌwaNi ꞌinntenxaꞌanchaꞌ skin lokiiꞌ seꞌen
ja tsaa tii ꞌa chaꞌ nchkin.
Ngwañaꞌan ngwaꞌu Xuwa ꞌin nten nu

ndyaꞌan seꞌen ndiꞌin yu.

Mdukwatya Xuwa ꞌin Jesús
13Timdiꞌin Xuwa tuꞌwa chku Jordán, bra

kanꞌmdoꞌo Jesús lo yuu ꞌin Galilea mdiyan
seꞌen ndiꞌin Xuwa, chaꞌ loꞌo Jesús nchka tiꞌ
chaꞌ tukwatya Xuwa ꞌin. 14 Loꞌo ngwa tiꞌ
Xuwa chaꞌ ja tukwatya yu ꞌin Jesús.
―Ja suꞌwe tukwatyaǎn ꞌiin. Suꞌwe la

nuꞌwin tukwatyaa ꞌñaǎn―ndukwin Xuwa
ꞌin Jesús.

15Ykwiꞌ Jesús loꞌo yu bra kanꞌ:
―Suꞌwe tukwatyaa ꞌñaǎn ni ―ndukwin

Jesús ꞌin Xuwa―, chaꞌ ngwañaꞌan suꞌwe
kuꞌniannchga tñannunchka tiꞌNdiosechaꞌ
kuꞌnian.
Bra nu ynan Xuwa chaꞌ nu ykwiꞌ Jesús

loꞌo yu, mdukwatya yu ꞌin Jesús bra kanꞌ.
16 Xa wa ngwa chaꞌ kanꞌ, mdoꞌo Jesús lo
tyiꞌa, kanꞌ ngalaa nde niꞌ kwan. Loꞌo bra
kanꞌ naꞌan Jesús chaꞌ ngwiꞌya Tyiꞌi Ndiose
chunꞌ yu; sa ñaꞌan ndiꞌya ska kiñi cha kuun
lo yuu, ngwañaꞌan ngwiꞌya Tyiꞌi Ndiose
chunꞌ Jesús. 17YnenykwiꞌNdiose nde seꞌen
ndiꞌin Ni nde niꞌ kwan bra kanꞌ. Nde ñaꞌan
ndukwin Ni:
―Nu nde lka Sñiěnꞌ ―ndukwin Ni―.

Ndiya ꞌa tiǎnꞌ ꞌin yu, chaꞌ suꞌwe ꞌa nsuꞌwi
tiyeěn ñaꞌaǎn ꞌin yu.

4
Ngwa tiꞌ kuneꞌ xaꞌan kwiñi lyoꞌo ꞌin Jesús

1Loꞌo bra kanꞌ ndyaa loꞌo Tyiꞌi Ndiose ꞌin
Jesús niꞌ kixinꞌ seꞌen wtyi ꞌa yuu, seꞌen ja
ndiꞌin nten, chaꞌ tyukwa taꞌa yu loꞌo kuneꞌ
xaꞌan nde kanꞌ. Ngwa tiꞌ yu kanꞌ tyijin lyo
ꞌin Jesús. 2Tuꞌwa tsan tuꞌwa tla ja yku Jesús
siyaꞌ ti, ngiteꞌ ꞌa tiꞌ yu bra kanꞌ. 3 Loꞌo bra
kanꞌ mdoꞌo tukwa kuneꞌ xaꞌan kanꞌ, chaꞌ
kwiñi lyoꞌo ꞌin Jesús:
―Si chañi chaꞌ lkaa ska ti nu lka Sñiꞌ

Ndiose ―ndukwin kuneꞌ xaꞌan ꞌin Jesús―,
xñii ska kee re sikwa, chaꞌ kwiñaan tyaja
loꞌo ran chaꞌ kuan.

4Mxkwen Jesús ꞌin kuneꞌ xaꞌan bra kanꞌ:
―Ndukwa ska chaꞌ lo kityi ꞌin Ndiose

―ndukwin Jesús ꞌin yu―. Nde ñaꞌan
nchkwiꞌ chaꞌ kanꞌ: “Siꞌi nan kuꞌu nten cha-
lyuu chaꞌ nchku neꞌ tyaja ti; xa nu kunan
neꞌ nchga chaꞌ nu nchkwiꞌ Ndiose, kanꞌ
chañi chaꞌ tyiꞌin suꞌwe neꞌ.” Ngwañaꞌan
nchkwiꞌ chaꞌ nu ndukwa lo kityi.

5Loꞌo bra kanꞌ ndyaa loꞌo kuneꞌ xaꞌan ꞌin
Jesús nde kichen Jerusalén, ti kwiꞌ kichen
nu ndiya ꞌa tiꞌNdiose; mchkwen neꞌ ndyaa
neꞌ la ke laa tnun ꞌin kichen kanꞌ, kwan ꞌa
mduun neꞌ bra kanꞌ.

6 ―¿Ta chañi chaꞌ nuꞌwin lkaa ska ti nu
lka Sñiꞌ Ndiose a? ―ndukwin kuneꞌ xaꞌan
ꞌin Jesús―. Suꞌwesi xtyuu loo lo yuu sikwa,
chaꞌ ndukwa ska chaꞌ lo kityi ꞌin Ndiose nu
nchkwiꞌ:
Kulo Ndiose tñan ꞌin angajle ꞌin Ni chaꞌ

ñaꞌansiin ꞌiin, ndukwin kityi.
Kwiꞌ ngwañaꞌan ndukwa xka chaꞌ:
Loꞌo yaꞌ ti angajle ꞌin Ni xituun ꞌiin, chaꞌ ja

ka tiꞌí kiyaaꞌ seꞌen tyukwakeekiyaaꞌ.
Ngwañaꞌan ndukwa chaꞌ lo kityi ―nduk-
win kuneꞌ xaꞌan.

7Mxkwen Jesús ꞌin kuneꞌ xaꞌan bra kanꞌ:
―Kwiꞌ ngwañaꞌan, ndukwa xka chaꞌ lo

kityi ꞌin Ndiose: “Ja kwiñi lyoꞌo wan ꞌin
Ndiose nu lka Xꞌnan wan” ndukwin kityi
kanꞌ.

8Bra numdyii ykwiꞌ neꞌ, xiyaꞌ ndyaa loꞌo
kuneꞌ xaꞌan ꞌin Jesús ska lo kiꞌya nu kwan
ꞌa. Ngwaꞌu kuneꞌ xaꞌan nchga nasiyun
ñaꞌaan chalyuu ꞌin Jesús bra kanꞌ, chaꞌ
suꞌwe ꞌa ñaꞌan chalyuu kanꞌ. 9 Ykwiꞌ biyaꞌ
kuneꞌ xaꞌan kanꞌ loꞌo Jesús xiyaꞌ bra kanꞌ:
―Taǎn chabiyaꞌ kaa ndloo la ꞌin nchga

chalyuu nu ñaꞌaan nde kwa ―ndukwin

kuneꞌ xaꞌan ꞌin Jesús―, ska ti si tyuun
xtyiinꞌ tloǔn, si kuꞌnii tnun ꞌñaǎn, kaandloo
la bra kanꞌ.

10Loꞌomxkwen Jesús ꞌin kuneꞌ xaꞌan bra
kanꞌ:
―Tyoꞌo tsuuꞌ seꞌen ndiꞌiǐn, Satanás

―ndukwin Jesús―. Yaa lyaa, chunꞌ
ndukwa ska chaꞌ lo kityi ꞌin Ndiose nu
nchkwiꞌ: “Ska ti Ndiose nu lka Xꞌnan wan
kuꞌni tnun wan ꞌin Ni, siyaꞌ ti kunan wan
chaꞌ nu nchkwiꞌ Ndiose xa nu ndiꞌin wan
lo chalyuu” ndukwin kityi.

11 Mdoꞌo kuneꞌ xaꞌan ndyaa bra kanꞌ.
Kanꞌ mdoꞌo tukwa angajle chaꞌ tayaꞌ ꞌin
Jesús, chaꞌ talo la yu ti chinꞌ seꞌen ndiꞌin yu
bra kanꞌ.

Mdyisnan Jesúsngiꞌni tñan ꞌinNdiose nde
lo yuu ꞌin Galilea

12Chunꞌndiꞌin lamdoꞌo Jesúsndyaa, chaꞌ
wa ynan yu chaꞌwamsñi neꞌ ꞌin Xuwa; wa
ndyaa loꞌo neꞌ ꞌin Xuwa kanꞌ niꞌ ñaꞌan chk-
wan. Bra kanꞌ ndyaan Jesús nde lo yuu ꞌin
Galilea xiyaꞌ, ndyaan yu kichen Nazaret.
13 Loꞌo ja nganun yu kichen Nazaret kanꞌ;
mxaꞌanyuseꞌenndiꞌin yu, ndyaayukichen
Capernaum tuꞌwa tiyuꞌ. Ndiꞌin kichen kanꞌ
laja lo yuu ꞌin Zabulón loꞌo yuu ꞌin Neftalí.
14 Ti kwiꞌ ti chaꞌmdaꞌan ayman kula Isaías
nu ykwiꞌ loꞌo nten chaꞌ ꞌin Ndiose nu ngwa
sꞌni:
15 Yuu nu ndiꞌin kwenta ꞌin Zabulón loꞌo

yuu nu kwenta ꞌin Neftalí nde xka
laꞌa tsuꞌ chku Jordán, tyijian lo yuu
kanꞌ, kalaan tuꞌwa tujoꞌo bra kanꞌ;

kanꞌ lka yuu ꞌin Galilea, seꞌen ndiꞌin nten
nu ja lka judío.

16 Wa yten ska xaa tlyu niꞌ kasiya ꞌin neꞌ
kanꞌ;

nu ngwa xkanꞌ xiꞌin ꞌa tiꞌ neꞌ, ntsen neꞌ si
kaja neꞌ, lye ꞌa ngwa tla niꞌ kasiya ꞌin
neꞌ kanꞌ bra kanꞌ, siꞌya chaꞌ kuxi.

Bra ni wa ndiꞌin xaa niꞌ kasiya ꞌin neꞌ kanꞌ,
wa kaja ti chalyuu nu ja tsaa tii ꞌa ꞌin
neꞌ kanꞌ.

Ngwañaꞌan ykwiꞌ ayman kanꞌ, kanꞌ chaꞌ lo
yuu kanꞌmdiꞌin Jesús bra kanꞌ.

17 Loꞌo mdyisnan ykwiꞌ Jesús loꞌo neꞌ nu
ndaꞌan seꞌen ndiꞌin yu bra kanꞌ:
―Ka jyuꞌu tiꞌ wan ―ndukwin Jesús ꞌin

neꞌ―, kulaa yaꞌ wan nchga chaꞌ kuxi nu

ngiꞌni wan, chaꞌ wa tiya ti bra chaꞌ ka
Ndiose ndloo niꞌ kasiya ꞌwan.

Msiꞌya Jesús ꞌin jakwa nten nu ndyaa
kuta kula, chaꞌ tsaa neꞌ loꞌo yu

18 La xka tsan ndaꞌan Jesús tuꞌwa tiyuꞌ
Galilea kanꞌ, naꞌan yu ꞌin Simón loꞌo Ndre
taꞌa ngula Simón bra kanꞌ, nduguun neꞌ
katan lo tyiꞌa chaꞌ xñineꞌ kula, chaꞌ kanꞌ lka
tñan nu ngiꞌni neꞌ kanꞌ nchga tsan. Ti kwiꞌ
Simón kanꞌ lka numstya Jesús xka nin chaꞌ
kanaanyuTyu. 19Loꞌobrakanꞌykwiꞌ Jesús
loꞌo taꞌa tyukwaa yu kiꞌyu kanꞌ:
―Tsaa wan loꞌoǔn ni ―ndukwin Jesús

ꞌin neꞌ kanꞌ―. Sa ñaꞌan mjwi kula ꞌwan xa
numdaꞌanwan kuta kula, ngwañaꞌan kaja
xka tñan ꞌwan ni chabiyaꞌ ꞌñaǎn; kwaꞌuǔn
ꞌwan sa ñaꞌan nu tsaa naan wan ꞌin nten
chalyuu re nu ja ya kunan chaꞌ suꞌwe, chaꞌ
ka neꞌ nten ꞌñaǎn.

20 Bra ti mxnun tiꞌin neꞌ katan ꞌin neꞌ,
ndyaa ñaꞌan neꞌ ꞌin Jesús bra kanꞌ.

21 Nde loo la chinꞌ naꞌan Jesús ꞌin Santi-
ago sñiꞌ Zebedeo loꞌo Xuwa taꞌa ngula yu;
ndukwa neꞌ niꞌ yka naꞌan xuwe ꞌin neꞌ loꞌo
sti neꞌ, nxuꞌwa neꞌ katan ꞌin neꞌ bra kanꞌ.
Kanꞌmsiꞌya Jesús ꞌin neꞌ kanꞌ, chaꞌ tsaa neꞌ
loꞌo. 22Bra ti mxnun tiꞌin neꞌ yka naꞌan ꞌin
neꞌ loꞌo sti neꞌ, ndyaaneꞌ loꞌo Jesúsbra kanꞌ.

Ngwaꞌu Jesús ꞌin kaꞌan ꞌa nten
23Ndyaa neꞌ nchga kichen nde lo yuu ꞌin

Galilea loꞌo Jesús bra kanꞌ. Nchga kichen
seꞌenmdaꞌanyungwaꞌuyu ꞌin ntenniꞌ lyaa
ꞌin neꞌ judío; ykwiꞌ yu loꞌo neꞌ sa ñaꞌan lka
chaꞌ suꞌwe ꞌin Ndiose, chaꞌ wa ndla ti ka
Ndiose ndloo la niꞌ kasiya ꞌin neꞌ. Kwiꞌ
ngwañaꞌan, yꞌni yu joꞌó ꞌin nchga nu tiꞌí,
nchga kicha nu ndiꞌin ꞌin neꞌ yꞌni Jesús chaꞌ
nchkaa neꞌ. 24 Bra kanꞌ ynen chaꞌ ꞌin Jesús
nchga kichen nde lo yuu ꞌin Siria; kanꞌ chaꞌ
mdiyan loꞌoneꞌ ꞌinnchganu tiꞌí seꞌenndiꞌin
yu, chaꞌ kuꞌni yu joꞌó ꞌin neꞌ. Ndijyan loꞌo
neꞌ ꞌin nu tiꞌí, loꞌo nu nsuꞌwi kicha ꞌin; loꞌo
nu nsuꞌwi kwiꞌin kuxi ꞌin, loꞌo nu nꞌni lyoꞌo
kwiꞌin ꞌin, loꞌo nu nchkunꞌ ñaꞌaan tyukwin
nsuꞌwi, loꞌo nu mtyi ska laꞌa yaꞌ, yꞌni Jesús
chaꞌ nchkaa nchga nu tiꞌí kanꞌ. 25 Kanꞌ
chaꞌ kaꞌan ꞌa nten mdoꞌo ñaꞌan ꞌin Jesús,
loꞌo neꞌ Galilea, loꞌo neꞌ nchga kichen nde
Decápolis, loꞌo neꞌ kichen Jerusalén, loꞌo neꞌ
xka la kichen nde lo yuu ꞌin Judea, loꞌo neꞌ

kichen xka laꞌa tsuꞌ chku Jordán. Kaꞌan ꞌa
kichen mdoꞌo neꞌ ndyaa ñaꞌan neꞌ ꞌin Jesús
bra kanꞌ.

5
Sa ñaꞌan chaꞌ ngwaꞌu Jesús ꞌin neꞌ nu

ndukwa lo nten
1 Naꞌan Jesús chaꞌ kaꞌan ꞌa nten ndi-

jyan seꞌen ndiꞌin yu, kanꞌ chaꞌ mskwen yu
ndyaa la yu nde siꞌ kiꞌya, ndyaa tukwa
yu chinꞌ nde kanꞌ. Loꞌo ndyoꞌ tiꞌin neꞌ nu
ngiꞌni xaꞌan chaꞌ ꞌin yu nde seꞌen ndiꞌin yu.
2Mdyisnan Jesúsngwaꞌuyu ꞌin neꞌkanꞌbra
kanꞌ. Nde lka chaꞌ nu ykwiꞌ yu loꞌo neꞌ:

Nten nu chañi chaꞌ suꞌwe lka tiye
3 ―Ka suꞌwe nka tiye nten si jlyo tiꞌ neꞌ

chaꞌ ja ka ꞌin neꞌ kuꞌni neꞌ ska chaꞌ suꞌwe,
si ja loꞌo Ndiose ―ndukwin Jesús―. Ka
Ndiose ndloo la niꞌ kasiya ꞌin neꞌ kanꞌ bra
kanꞌ.

4 ’Kwiꞌngwañaꞌan, ka suꞌwenka tiyenten
ni siyaxiꞌin tiꞌneꞌni, siꞌyakiꞌyanundiꞌin ꞌin
neꞌ; kuꞌni Ndiose chaꞌ ka suꞌwe ka tiye neꞌ
kanꞌ chunꞌ ndiꞌin la.

5 ’Kwiꞌngwañaꞌan, ka suꞌwenka tiyenten
nu ja nchka tiꞌ tyijin lyo ꞌin taꞌa nten, chaꞌ
nde seꞌen ndiꞌin Ndiose ndiya chaꞌ suꞌwe
nu ta Ni ꞌin neꞌ kanꞌ bra kanꞌ.

6 ’Kwiꞌngwañaꞌan, ka suꞌwenka tiyenten
nu xlyaa kuꞌni nchga chaꞌ suꞌwe, nchga
chaꞌ nu ñi; tayaꞌ Ndiose ꞌin nten kanꞌ, chaꞌ
ka kuꞌni neꞌ nchga tñan nu nchka tiꞌNi.

7 ’Kwiꞌngwañaꞌan, ka suꞌwenka tiyenten
nu nchka tꞌnan tiꞌ ꞌin taꞌa nten, chaꞌ ng-
wañaꞌan chka tꞌnan tiꞌ Ndiose ꞌin neꞌ kanꞌ
chunꞌ ndiꞌin la.

8 ’Kwiꞌngwañaꞌan, ka suꞌwenka tiyenten
nu luwi kasiya ꞌin, chaꞌwa lka nda Ndiose
chabiyaꞌ ꞌinneꞌkanꞌ, chaꞌñaꞌanneꞌ ꞌinykwiꞌ
Ni nde loo la.

9 ’Kwiꞌngwañaꞌan, ka suꞌwenka tiyenten
nu ndayaꞌ ꞌin taꞌa nten chaꞌ ka tiin chaꞌ ꞌin
neꞌ loꞌo nu nxuun loꞌo neꞌ. “Sñiěnꞌ” nchk-
win Ndiose ꞌin nten nu ngiꞌni chaꞌ kiꞌya tlaꞌ
tiye neꞌ loꞌo taꞌa nten neꞌ.

10 ’Kwiꞌ ngwañaꞌan, ka suꞌwe nka tiye
nten nu talo tyiꞌin loꞌo taꞌa nten neꞌ, ni siya
naꞌan tiꞌí nten kanꞌ ꞌin neꞌ, chunꞌ ngiꞌni neꞌ
chaꞌ suꞌwe chaꞌ ꞌin Ndiose. Ka suꞌwe nka
tiye neꞌ, chaꞌ ngwañaꞌan Ndiose lka ndloo
la niꞌ kasiya ꞌin neꞌ.

11 ’Kwiꞌ ngwañaꞌan, ka suꞌwe nka tiye
wanni siya xtyi lyoꞌo neꞌ ꞌwan chunꞌndyaa
ñaꞌan tiꞌwan ꞌñaǎn, ni siya kuꞌni liyeꞌ tiꞌ neꞌ
ꞌwan, ni siya kwiñi lyoꞌo neꞌ ꞌwan, ni siya
chkwiꞌ ꞌa neꞌ kwentu ꞌwan siꞌya chaꞌ ꞌñaǎn.
12Ka suꞌwe nka tiye wan bra kanꞌ, suꞌwe ꞌa
tyiꞌinwan chaꞌwa lka ndiꞌin ska chaꞌ suꞌwe
nu tlyu chinꞌ nu ta Ndiose ꞌin nchga wan
nde seꞌen ndiꞌin Ni. Kwiꞌ ngwañaꞌan ngwa
tiꞌí ꞌa tiꞌ ayman sꞌni ꞌin ayman nu ykwiꞌ loꞌo
nten chaꞌ ꞌin Ndiose bra kanꞌ.

Sa ñaꞌan lka tejeꞌ, sa ñaꞌan lka xaa, ng-
wañaꞌan tyiꞌin wan lo chalyuu

13 ’Sa ñaꞌan nu nnanjoꞌo ꞌa tejeꞌ ꞌñaan
chaꞌ tiyenꞌ ran, chaꞌ kuꞌni xunꞌ ran skwa,
ngwañaꞌan lka wan lo chalyuu; nnanjoꞌo
ꞌa wan ꞌin Ndiose chaꞌ kuꞌni wan tñan ꞌin
Ni. Si wa mnuꞌun tejeꞌ ꞌñaan, ja ka ꞌa
kunanjoꞌo ran ꞌñaan bra kanꞌ; suꞌwe la si
xkwaan ꞌin tejeꞌ kanꞌ tuꞌwa tuwiin seꞌen
ndijin nten bra kanꞌ. Ja nꞌni chaꞌ ni siya
lyoꞌo suꞌwa nten chunꞌ tejeꞌ mnuꞌun kanꞌ.
Sa ñaꞌan ngiꞌni nten loꞌo tejeꞌmnuꞌun kanꞌ,
ngwañaꞌan ngiꞌni Ndiose loꞌo nten nu ja
nnan chaꞌ nchkwiꞌNi.

14 ’Sa ñaꞌan lka ska xaa, ngwañaꞌan lka
wan, chaꞌ ka kwaꞌu wan tuwiin ꞌin Ndiose
ꞌin nchga nten chalyuu. Ska kichen nu
ndiꞌin lo kiꞌya ni, ja ka tyiꞌin kanꞌ mnan ti;
ñaꞌan nchga nten ꞌin kichen kanꞌ. 15 Kwiꞌ
ngwañaꞌan, bra nu mxkin neꞌ ska kiiꞌ ki-
tyee, ja suꞌwakutsiꞌneꞌ ꞌinkiiꞌkanꞌniꞌkajun
bra kanꞌ; kwan xtya neꞌ kityee kanꞌ, chaꞌ
kiꞌni xaa ñaꞌaan niꞌ ñaꞌan kanꞌ. 16 Kwiꞌ
ngwañaꞌan ꞌwan ni, kuꞌni wan chaꞌ ka wan
xaa nu kwaꞌu tuwiin ꞌin nten, xkwiꞌ chaꞌ
suꞌwe kuꞌni wan chaꞌ ñaꞌan nchga nten
ñaꞌaan chaꞌ suꞌwe nu ngiꞌni wan, chaꞌ lka
wan sñiꞌ Ndiose. Bra kanꞌ tyaa yuꞌwi tiꞌ neꞌ
ꞌin Stian Ndiose, kuꞌni tnun neꞌ ꞌin Ni nu
ndiꞌin niꞌ kwan bra kanꞌ.

Ngwaꞌu Jesús chaꞌ ꞌin tñan nu ngulo
Ndiose ꞌin ayman sꞌni

17 ’Ja tyaꞌanchaꞌ tiyewanchaꞌndijyaǎn lo
chalyuu re chaꞌ kuꞌni tyiǐn chaꞌ kula ꞌñaan;
ni siya nchga chaꞌ nu ykwiꞌ Ndiose loꞌo ay-
manMoisés,ni siya nchga chaꞌnungwaꞌan
ayman nu ykwiꞌ loꞌo nten chaꞌ ꞌin Ndiose
nu ngwa sꞌni, ja kuꞌni tyiǐn chaꞌ kanꞌ. Wa
ndijyaǎn chaꞌ nu kwaꞌuǔn ñi ꞌin nten sa
ñaꞌan lka nchga chaꞌ nu ndukwa lo kityi

kula kanꞌ. 18Chañi chaꞌ nchkwiǐnꞌ loꞌo wan
ni, chaꞌ ja ska chaꞌ nu ngwaꞌan ayman sꞌni
chaꞌ ꞌin Ndiose, ja ka kuꞌni tyii nten chaꞌ
kanꞌ sa ñaꞌan bra nu tsaa tii chalyuu; chañi
chaꞌ ka nchga chaꞌ nu ndukwa lo kityi ꞌin
Ndiose nu ngwa sꞌni. 19 Kanꞌ chaꞌ ni, ja ta
Ndiose seꞌen tyiꞌin nten loꞌo Ni, xa nu ja
tukwa neꞌ nchga tñan nu ngulo Ndiose ꞌin
neꞌ chaꞌ kuꞌni neꞌ, xa nu loꞌo kwaꞌu neꞌ ꞌin
taꞌa nten neꞌ chaꞌ ja ndiꞌin chaꞌ tukwa neꞌ
tñan kanꞌ. Ta Ndiose seꞌen tyiꞌin nten loꞌo
Ni xa nu tukwa neꞌ nchga chaꞌ nu nchkwiꞌ
Ni, xa nu loꞌo kwaꞌu neꞌ tñan kanꞌ ꞌin taꞌa
nten neꞌ. 20Nde ndiya chaꞌ nu chkwiǐnꞌ loꞌo
wan ni: Chaꞌ kaja chalyuu nu ja tsaa tii ꞌa
ꞌwan, ndiꞌin chaꞌ ka suꞌwe la tñan nu kuꞌni
wan, siꞌi sa ñaꞌan nu ngiꞌni neꞌ kti kwa, neꞌ
fariseo kwa loꞌo mstru nu nduꞌu chaꞌ joꞌo
kwa.

NduꞌuJesús ꞌinneꞌchaꞌ tsaa tii chaꞌwsuun
ꞌin neꞌ loꞌo taꞌa nten neꞌ

21 ’Wa ynan wan sa ñaꞌan nu ngulo
Ndiose tñan ꞌin ayman nu ngwa sꞌni.
Nchkwiꞌ Ni chaꞌ re: “Ja kujwi wan ꞌin taꞌa
ntenwan” ndukwinNdiose. “Bra nu kujwi
neꞌ ꞌin taꞌa nten neꞌ, ndiꞌin chaꞌ tsaa neꞌ niꞌ
ñaꞌan chkwan chaꞌ kuꞌni biyaꞌ wse ꞌin neꞌ
bra kanꞌ.” 22 Loꞌo ni, kaꞌan la chaꞌ chkwiǐnꞌ
loꞌo wan: Ni siya naꞌan tiꞌí ti neꞌ ꞌin taꞌa
nten neꞌ, ndiꞌin chaꞌ tyijin neꞌ nu tiꞌí bra
kanꞌ; ni siya chkwiꞌneꞌ ska chaꞌkuxi ꞌin taꞌa
nten neꞌ, bra kanꞌ ndiꞌin chaꞌ tsaa neꞌ nde
seꞌen ndukwa nu lka ndloo la nde kichen
Jerusalén, chaꞌ ka biyaꞌ chaꞌ ꞌin neꞌnde kwa
bra kanꞌ. Kwiꞌ ngwañaꞌan, bra nu msinꞌ ꞌa
tiꞌ neꞌ nchkwiꞌ neꞌ loꞌo taꞌa nten neꞌ: ¡Tintu
ꞌa nuꞌwin!, ja chan tsaa neꞌ kanꞌ lo jwlyaa,
seꞌen ja tsaa tii ꞌa chaꞌ nchkin kiiꞌ bra kanꞌ.

23 ’Kwiꞌ ngwañaꞌan, si tyaa yuꞌwi tiꞌ wan
chaꞌ ndiya chaꞌ wsuun ꞌin ska nten loꞌo
wan, bra nu wa tsaa ti wan niꞌ lyaa chaꞌ
ta wan lomstan ꞌin Ndiose, 24 kanꞌ suꞌwe la
xitukwi wan tyaan wan loꞌo lomstan ꞌwan
tuꞌ naꞌan tyi wan xiyaꞌ, tsaa wan jñan wan
chaꞌ tlyu tiꞌ ꞌin taꞌa wan ti kulo bra kanꞌ.
Xiyaꞌ tsaa yꞌya wan lomstan kanꞌ, tsaa loꞌo
wan ꞌin ran niꞌ lyaa xiyaꞌ.

25 ’Nde lka sa ñaꞌan kuꞌni wan bra nu
ndiya nten nu xtya kiꞌya ꞌwan tuꞌ naꞌan
tñan: bra ti kuꞌni wan chaꞌ tlyu tiꞌ ꞌin taꞌa
wankanꞌ, nu ti ji tiyawan seꞌenndukwayu

wsiya chaꞌ kuꞌni biyaꞌ neꞌ chaꞌwsuun kanꞌ.
Kuxi la chaꞌ si ka tlá ꞌa yu wsiya, kanꞌ xiꞌya
yu ꞌin neꞌ policía chaꞌ suꞌwa neꞌ ꞌwan niꞌ
ñaꞌan chkwan bra kanꞌ. 26Chañi nchkwiǐnꞌ
loꞌo wan, chaꞌ keeꞌ ꞌa tyoꞌo luwi wan tloo
nten kanꞌ, chaꞌ ndiꞌin chaꞌ ta wan nchga
tñi siyaꞌ ti nu jñan yu wsiya ꞌwan chaꞌ tyoꞌo
wan bra kanꞌ.

Ykwiꞌ Jesús ska chaꞌ ꞌin ntennungiꞌni chaꞌ
kuxi loꞌo kwilyoꞌo xka nten

27 ’Wa ynan wan sa ñaꞌan tñan ngulo
Ndiose ꞌin ayman taꞌaan sꞌni. Nchkwiꞌ
Ni chaꞌ re: “Ja kuꞌni wan chaꞌ kuxi loꞌo
kwilyoꞌo xka nten” ndukwin Ndiose bra
kanꞌ. 28 Loꞌo ni, kaꞌan la chaꞌ chkwiǐnꞌ loꞌo
wan: Ni siya ñaꞌan kwiꞌya ska yu kiꞌyu ꞌin
ska nu kunaꞌan, loꞌo bra kanꞌ xitukwi tiꞌ yu
ꞌin nu kunaꞌan kanꞌ, suꞌwa ndiꞌin chaꞌ kanꞌ
loꞌo yu sañaꞌan siwa lka yꞌni yu ska chaꞌnu
kuxi loꞌo nu kunaꞌan kanꞌ, ni siya tiye ti yu
nsuꞌwi chaꞌ kuxi kanꞌ.

29 ’Bra nu ndiya ska chaꞌ kuxi nu ñaꞌan
wan loꞌo kiloo wan, loꞌo ndiya ꞌa tiꞌ wan
chaꞌ kuxi kanꞌ, ndiꞌin chaꞌ kulaa yaꞌ wan
chaꞌ kuxi kanꞌ bra ti. Ñaꞌan tiꞌ si kulo
wan ska laꞌa kiloo wan, kanun kwityiinꞌ
wan bra kanꞌ, ja tyukwi wan bra kanꞌ; ng-
wañaꞌan ka kasiya ꞌwan ni, ka luwi kasiya
ꞌwan si kulaa yaꞌ wan chaꞌ kuxi kanꞌ, ni
siya xiꞌin tiꞌ wan ti chinꞌ. Chunꞌ ndiꞌin la
ja tsaa wan lo jwlyaa siꞌya chaꞌ kuxi kanꞌ
ꞌwan, seꞌen lye nchkin kiiꞌ bra kanꞌ. 30 Bra
nu ndiya ska chaꞌ kuxi nu ngiꞌni wan loꞌo
yaꞌ wan, loꞌo ndiya ꞌa tiꞌ wan chaꞌ kuxi
kanꞌ, ndiꞌin chaꞌ kulo chunꞌ wan chaꞌ kuxi
kanꞌ bra ti. Ñaꞌan tiꞌ si siꞌyu wan ska laꞌa
skunwan, kanunchkuꞌyaꞌwanbrakanꞌ, ja
tyukwiwan bra kanꞌ; ngwañaꞌan ka kasiya
ꞌwan ni, ka luwi kasiya ꞌwan si kulaa yaꞌ
wan chaꞌ kuxi kanꞌ, ni siya xiꞌin tiꞌ wan ti
chinꞌ. Chunꞌ ndiꞌin la ja tsaa wan lo jwlyaa
siꞌya chaꞌ kuxi kanꞌ ꞌwan, seꞌen lye nchkin
kiiꞌ bra kanꞌ.

Ykwiꞌ Jesús ska chaꞌ ꞌin ntennukulaa tiꞌin
ꞌin kwilyoꞌo

31 ’Nde ndiya xka chaꞌ nu ykwiꞌ ayman
sꞌni: “Bra nu nchkwiꞌ ska yu kiꞌyu loꞌo
kwilyoꞌo yu chaꞌ tyaa seꞌen ndiꞌin sti loꞌo
jyaꞌan xiyaꞌ, chunꞌ nchka tiꞌ yu kulaa tiꞌin
yu ꞌin kwilyoꞌo yu, kanꞌ ndiꞌin chaꞌ kulo

yu ska kityi chaꞌ ꞌin nu kunaꞌan kanꞌ bra
kanꞌ. Kityi kanꞌ katsaꞌ chaꞌ ja lka ꞌa nu
kunaꞌan kanꞌ kwilyoꞌo yu ni.” 32 Loꞌo ni,
kaꞌan la chaꞌ chkwiǐnꞌ loꞌo wan: Chaꞌ kuxi
ngiꞌni ska yu kiꞌyu loꞌo kwilyoꞌo yu bra nu
kulaa tiꞌinyu ꞌinkwilyoꞌoyu, loꞌo jandukwi
nu kunaꞌan kanꞌ kiꞌya. Chunꞌ ndiꞌin bra
nu kaja kwilyoꞌo nu kunaꞌan kanꞌ loꞌo xka
nten, ngiꞌni yu kanꞌ chaꞌ ndukwi nu ngwa
kunaꞌan ꞌin yu kiꞌya bra kanꞌ. Kwiꞌ ng-
wañaꞌan, loꞌo xka nten kanꞌ ndukwi kiꞌya,
chaꞌ kwilyoꞌo xka yu kiꞌyu kanꞌ lka nu
kunaꞌan kanꞌ, ni siya tlyu la kiꞌya ndukwi
yu kiꞌyu kanꞌ nu ngwa kwilyoꞌo ti kulo.

Ja suꞌwe chkwiꞌ neꞌ ska chaꞌ nu tnun ꞌa
laja nu nskanꞌ neꞌ chaꞌ loꞌo nten

33 ’Xkachaꞌni,waynanwansañaꞌan tñan
nunguloNdiose ꞌin aymansꞌni. NchkwiꞌNi
chaꞌ re: “Ja suꞌwe chkwiꞌ wan loꞌo Ndiose
chaꞌ kuꞌni wan ska tñan, loꞌo chaꞌ kwiñi
nchkwiꞌ wan. Ndiꞌin chaꞌ kuꞌni ji wan
sa ñaꞌan nu ndukwin wan ꞌin Ndiose chaꞌ
kuꞌni wan.” 34Ni ni, kaꞌan la chaꞌ chkwiǐnꞌ
loꞌo wan: Ja suꞌwe siyaꞌ ti skanꞌ wan ska
chaꞌ loꞌonten chaꞌnchkwiꞌwan ska chaꞌnu
tnun ꞌa; ni siya chkwiꞌ wan chaꞌ ꞌin nchga
nan nu nsuꞌwi niꞌ kwan, ja skanꞌ wan chaꞌ
loꞌo nten ngwañaꞌan, chaꞌ la kanꞌ ndiꞌin
Ndiose ykwiꞌ; 35 ni siya chkwiꞌ wan chaꞌ
ꞌin nan nu nsuꞌwi lo chalyuu re, ja chkwiꞌ
wan chaꞌ nu tnun ꞌa ngwañaꞌan, chaꞌ chaꞌ
ꞌin Ndiose lka chalyuu re; ni siya chkwiꞌ
wan chaꞌ ꞌin kichen Jerusalén, ja chkwiꞌ
wanchaꞌnu tnun ꞌangwañaꞌan, chaꞌ lakanꞌ
lka Ndiose ndloo la. 36 Ti kwiꞌ ti chaꞌ, ja
skanꞌ wan chaꞌ loꞌo nten bra nu nchkwiꞌ
wan chaꞌ ꞌin ke wan ti ykwiꞌ ti wan, chaꞌ
ska ti Ndiose ngwiñan Ni ꞌwan, loꞌo ja ka
ꞌwan kuꞌni wan chaꞌ ka kichanꞌ ke wan, ni
siya kichanꞌ ngata, ni siya kichanꞌ ngaten.
Ja suꞌwenka tiyeNdiose siyaꞌ ti chaꞌ chkwiꞌ
wan ska chaꞌ laja ti bra nu skanꞌ tsaa wan
chaꞌ loꞌo nten. 37 Sa kanꞌ ti chaꞌ chkwiꞌwan
“Chañi”, si chaꞌ nu ñi lka; kwiꞌ ngwañaꞌan
chkwiꞌ wan “Siꞌi”, si chaꞌ kwiñi lka. Nchga
la chaꞌ nu chkwiꞌ wan xa nu nchkwiꞌ wan
ska chaꞌ tnun, chaꞌ ꞌin kuneꞌ xaꞌan lka kanꞌ.

Ngwaꞌu Jesús sa ñaꞌan chaꞌ suꞌwe kuꞌni
nten loꞌo nu nxuun loꞌo neꞌ

38 ’Loꞌo wa ynan wan chaꞌ re nu ykwiꞌ
ayman sꞌni: “Ska nten xaꞌan ni, bra nu

mchu yu kiloo taꞌa yu, ndiꞌin chaꞌ kulo neꞌ
wsiya kiloo ykwiꞌ yu chaꞌka tiin kiꞌya ꞌin yu
brakanꞌ. Kwiꞌngwañaꞌan, branumstunyu
ska liꞌya taꞌa yu, bra kanꞌ ndiꞌin chaꞌ kulo
neꞌ wsiya liꞌya ykwiꞌ yu, chaꞌ ka tiin kiꞌya
nu ndukwi yu.” Ngwañaꞌan ykwiꞌ neꞌ nu
ngwa sꞌni. 39Loꞌo ni, kaꞌan la chaꞌ chkwiǐnꞌ
loꞌo wan, chaꞌ ja xuun taꞌa wan loꞌo nten
nu yꞌni chaꞌ kuxi loꞌo wan. Bra nu jwiꞌin
neꞌ ndukunꞌ neꞌ tloo wan laꞌa seꞌen kwin,
tawan chabiyaꞌ jwiꞌin neꞌ ndukunꞌ xka laꞌa
tloowan bra kanꞌ, si nchka tiꞌ neꞌ. 40Bra nu
nchka tiꞌ ska nten xaꞌan kulaa ykanꞌ ꞌwan,
bra ti tawan ran ꞌin yubrakanꞌ; loꞌo tawan
chinꞌ xka la teꞌ ꞌin yu, chaꞌ kanun suꞌwe ka
tiye yu bra kanꞌ. 41Kwiꞌ ngwañaꞌan, ska yu
nu lka ndloo la, si kulo yu tñan ꞌwan chaꞌ
tsaa loꞌo wan yuꞌwa ꞌin yu ska seꞌen, bra ti
tsaa loꞌo wan yuꞌwa kanꞌ ꞌin yu; suꞌwe ti ka
tiye wan tsaa loꞌo wan ꞌin ran la tijyuꞌ la
chinꞌ, si ngwañaꞌan nchka tiꞌ yu. 42 Bra nu
jñan ska nten ya ñaꞌan ti nan ꞌwan, ta wan
nan kanꞌ ꞌin yu; kwiꞌ ngwañaꞌan, si jñan neꞌ
skanan jñiꞌ ti ꞌwan, suꞌweti chkwiꞌwan loꞌo
neꞌ bra kanꞌ.

NgwaꞌuJesúschaꞌxuꞌwisuꞌwetiyeneꞌ loꞌo
nu tiꞌí tiꞌ ꞌin neꞌ

43 ’Wa ynan wan chaꞌ re nu ykwiꞌ ay-
man sꞌni: “Suꞌwe kuꞌni wan loꞌo taꞌa wan,
loꞌo ñaꞌan tiꞌí wan ꞌin nten nu nxuun loꞌo
wan.” 44 Loꞌo ni, kaꞌan la chaꞌ chkwiǐnꞌ loꞌo
wan: Suꞌwe ꞌa xuꞌwi tiye wan ñaꞌan wan
ꞌin nu tiꞌí tiꞌ ꞌwan; kwiꞌ ngwañaꞌan, suꞌwe
chkwiꞌ wan loꞌo nten nu suꞌwa kwentu
ꞌwan, suꞌwe kuꞌni wan loꞌo nten nu liyeꞌ
tiꞌ ꞌwan; chkwiꞌ wan loꞌo Ndiose chaꞌ ꞌin
neꞌ kanꞌ, ni siya naꞌan tiꞌí neꞌ ꞌwan, ni siya
nxtyi lyoꞌo neꞌ ꞌwan. 45 Ka xuꞌwi lyo nten
ꞌwan chaꞌ lka wan sñiꞌ Ndiose nu ndiꞌin
niꞌ kwan bra kanꞌ. Suꞌwa nda Ndiose xaa
kwan loꞌo seꞌen ndiꞌin nten kuxi, loꞌo seꞌen
ndiꞌin nten suꞌwe; suꞌwa nda Ndiose tyoo
kiꞌya seꞌen ndiꞌin nten suꞌwe loꞌo seꞌen
ndiꞌin nten xaꞌan. Kanꞌ chaꞌ suꞌwe la bra
nu suꞌwa kuꞌni wan chaꞌ suꞌwe loꞌo nchga
nten. 46 Ti kwiꞌ ti chaꞌ, ja suꞌwe si xkwiꞌ
suꞌwe nsuꞌwi tiye wan loꞌo nten taꞌa suꞌwe
ndiꞌin wan. Siꞌi nan suꞌwe la kunan Ndiose
chaꞌnchkwiꞌwan si ngwañaꞌanngiꞌniwan,
chaꞌkwiꞌngwañaꞌanngiꞌni yañaꞌan ti nten;
ni siya nten suꞌwe, ni siya nten xaꞌan, loꞌo
neꞌ nu ndlo tñi ꞌwan chaꞌ ꞌin neꞌ xka laꞌa

tsuꞌ, nchga nten kanꞌ ngiꞌni suꞌwe neꞌ loꞌo
taꞌa suꞌwe ndiꞌin neꞌ. 47 Bra nu chkwiꞌ
suꞌwe wan ska ti loꞌo taꞌa suꞌwe nsuꞌwi
wan, ja suꞌwe kanꞌ, chaꞌ kwiꞌ ngwañaꞌan
ngiꞌni nchga nten; loꞌo nten nu ja ndiꞌin
chaꞌ ꞌin loꞌo Ndiose, loꞌo nten kanꞌ nchkwiꞌ
suꞌwe loꞌo taꞌa suꞌwe ndiꞌin neꞌ. Ti kaꞌan
la chaꞌ suꞌwe kuꞌni wan, nchka tiꞌ Ndiose.
48 Stian Ndiose nu ndiꞌin nde niꞌ kwan ni,
xkwiꞌ chaꞌ suꞌwe, xkwiꞌ chaꞌ nu ñi, xkwiꞌ
chaꞌ nu luwi ngiꞌni Ni. Sa ñaꞌan ngiꞌni
Ndiose, ngwañaꞌan ndiꞌin chaꞌ kuꞌni wan
xkwiꞌ chaꞌ suꞌwe loꞌo nchga nten, si chañi
chaꞌ sñiꞌNdiose lka wan.

6
Ngwaꞌu Jesús ꞌin neꞌ sa ñaꞌan tayaꞌ neꞌ ꞌin

nten nu tiꞌi
1 ’Nde ndiya xka chaꞌ chkwiǐnꞌ loꞌo wan

ni: Ja ta wan ska xuꞌwe ꞌin neꞌ tiꞌi bra nu
ñaꞌan xka ta nten ꞌwan. Ja ndiꞌin chaꞌ ñaꞌan
nten sa ñaꞌan chaꞌ suꞌwenungiꞌniwan chaꞌ
ꞌinNdiose. Ja ta StianNdiose ska chaꞌ suꞌwe
ꞌwannde seꞌenndiꞌinNi, xa nuñaꞌan xka la
nten ꞌwan chaꞌ ngiꞌni wan chaꞌ suꞌwe kanꞌ.
2Bra nu tayaꞌwan ꞌin neꞌ tiꞌi, ja ndiꞌin chaꞌ
katsaꞌwanchaꞌkanꞌ ꞌinxka lanten. Jakuꞌni
wan sa ñaꞌan nu ngiꞌni nten nu tukwa chaꞌ
nsuꞌwi tiye neꞌ, nu nchka ꞌa tiꞌ chaꞌ ñaꞌan
xka la nten ꞌin neꞌ; bra nu tayaꞌ neꞌ kanꞌ ꞌin
neꞌ tiꞌi, ni siya niꞌ lyaa ꞌin neꞌ judío taꞌaan,
ni siya tuꞌwa tuwiin ti, ska ti chaꞌ nchka tiꞌ
neꞌ kanꞌ, chaꞌ suꞌwe ꞌa chkwiꞌ nten chaꞌ ꞌin
neꞌ, ti ykwiꞌ ti neꞌ. Ja kuꞌni wan ngwañaꞌan.
Chañi chaꞌ nchkwiǐnꞌ loꞌo wan: Nchga chaꞌ
suꞌwe nu kaja ꞌin neꞌ kanꞌ nde loo la seꞌen
ndiꞌin Ndiose, wa lka mjwi chaꞌ kanꞌ ꞌin
neꞌ kanꞌ, chaꞌ wa naꞌan xka la nten ꞌin neꞌ.
3Loꞌo ꞌwan ni, bra nu ta wan ska xuꞌwe ꞌin
neꞌ tiꞌi, ta wan ran mnan ti, chaꞌ ja ka biyaꞌ
tiꞌ xka la nten; ni siya neꞌ taꞌa wan, ja ka
biyaꞌ tiꞌ neꞌ sa ñaꞌan tñan ngiꞌni wan. 4 Ska
ti Stian Ndiose, ka biyaꞌ tiꞌ Ni sa ñaꞌan chaꞌ
suꞌwe nu ngiꞌni wan mnan ti, loꞌo bra kanꞌ
taNdiose chaꞌ suꞌwenu tlyu chinꞌ ꞌwannde
loo la.

Ngwaꞌu Jesús ꞌin neꞌ sa ñaꞌan chkwiꞌ neꞌ
loꞌoNdiose

5 ’Xka chaꞌ ni: Bra nu chkwiꞌ wan loꞌo
Ndiose, ja kuꞌni wan sa ñaꞌan nu ngiꞌni
nten nu tukwa chaꞌ nsuꞌwi tiye. Nduun neꞌ
kwiñi kanꞌ seꞌen ndiꞌin nten niꞌ lyaa ꞌin neꞌ

judío taꞌaan, chaꞌ nchka tiꞌ neꞌ chkwiꞌ neꞌ
loꞌoNdiose bra nuñaꞌannten ꞌin neꞌ; ti kwiꞌ
ti chaꞌ, nduunneꞌ jluꞌwe tuwiin chaꞌ chkwiꞌ
neꞌ loꞌo Ndiose. Chañi chaꞌ nchkwiǐnꞌ loꞌo
wan: Nchga chaꞌ suꞌwe nu kaja ꞌin neꞌ kanꞌ
nde loo la seꞌen ndiꞌin Ndiose, wa lkamjwi
chaꞌ kanꞌ ꞌin neꞌ lo chalyuu ni, chaꞌ wa
naꞌan nten chalyuu ꞌin neꞌ. 6 Loꞌo ꞌwan
ni, bra nu chkwiꞌ wan loꞌo Ndiose, tsaa
wan ska seꞌen nu ka tyiꞌin wan ska ti wan.
Nu ndiꞌin wan niꞌ ñaꞌan bra kanꞌ, tukunꞌ
wan tunaꞌan, chaꞌ ngwañaꞌan kuꞌni tnun
wan ska ti wan ꞌin Stian Ndiose bra kanꞌ;
ndiꞌin Ni ti kwiꞌ seꞌen ndiꞌin wan, ni siya ja
ndiꞌin xka la nten seꞌen ndiꞌin wan. Ska ti
StianNdiose nchka biyaꞌ tiꞌNi sa ñaꞌan chaꞌ
suꞌwe nu ngiꞌni wan ska ti wan, kanꞌ nu ta
chaꞌ suꞌwe ꞌwan nde loo la.

7 ’Bra nu chkwiꞌ wan loꞌo Ndiose, ja
chkwiꞌwan ti kwiꞌ ti chaꞌkaꞌan ꞌa yaꞌ, loꞌo ja
chkwiꞌwan kaꞌan ꞌa chaꞌ nu ja nchka biyaꞌ
tiꞌ wan ti ykwiꞌ ti wan, sa ñaꞌan nu ngiꞌni
nten nu ja ndiꞌin chaꞌ ꞌin loꞌo Ndiose siyaꞌ
ti. Nxkeꞌ tiꞌneꞌkanꞌ, chaꞌ suꞌwelakunanjoꞌo
chaꞌ kanꞌ ꞌin neꞌ bra nu kaꞌan ꞌa chaꞌ chkwiꞌ
neꞌ, ngwañaꞌan lka tiye neꞌ kanꞌ. 8 Ja chkwiꞌ
wan ngwañaꞌan loꞌo Ndiose, chaꞌ jlyo tiꞌ
Stian Ndiose nchga chaꞌ nu lyiji ꞌwan, ni
siya ja ya jñan wan chaꞌ kanꞌ ꞌin Ni. 9Nde
lka sa ñaꞌan nu suꞌwe la chkwiꞌ wan loꞌo
Ndiose sikwa:
Ndiose Sti ba nu ndiꞌin nde niꞌ kwan, ska

ti nuꞌwin ngiꞌni tnun nten chalyuu
ꞌiin.

10 Kan nuꞌwin lo chalyuu re chaꞌ ka ndloo
la ꞌwa.

Kuꞌnii chaꞌ ka nchga chaꞌ nu nchka tiiꞌ chaꞌ
ka lo chalyuu re;

sa ñaꞌan nu ngiꞌnii nde seꞌen ndiꞌiin nde niꞌ
kwan, ngwañaꞌan ka lo yuu re bra
kanꞌ.

11Taa nan ku ba tsan ni.
12Kuꞌnii chaꞌ tlyu tiꞌ ꞌwa ꞌin nchga chaꞌ kuxi

nu yꞌni ba, chaꞌ ngwañaꞌan wa yꞌni
ba chaꞌ tlyu tiꞌ ꞌin xka la nten nu yꞌni
chaꞌ kuxi loꞌo ba.

13 Ja taa chabiyaꞌ chaꞌ jwakii chaꞌ kuxi ꞌwa,
kuloo ꞌwa yaꞌ kuneꞌ xaꞌan bra kanꞌ.

Nuꞌwin ndloo tñan nchga chaꞌ;
nchga chabiyaꞌ nu nsuꞌwi lo chalyuu,

nchga chabiyaꞌ nu nsuꞌwi nde niꞌ
kwan, nuꞌwin ndiya nchga chabiyaꞌ
kanꞌ ꞌiin.

Ja tsaa tii ꞌa chaꞌ tlyu la ti nuꞌwin. Ng-
wañaꞌan ka chaꞌ.

Ngwañaꞌan chkwiꞌwan loꞌo Ndiose.
14 ’Bra nu kuꞌni wan chaꞌ tlyu tiꞌ ꞌin xka

la nten nu wa yꞌni chaꞌ kuxi loꞌo wan, loꞌo
Stian nu ndiꞌin nde niꞌ kwan, kuꞌni Ni chaꞌ
tlyu tiꞌ ꞌwan bra kanꞌ; 15 bra nu ja kuꞌni
wanchaꞌ tlyu tiꞌ ꞌin taꞌantenwan, loꞌoStian
Ndiose, ja kuꞌniNi chaꞌ tlyu tiꞌ ꞌwan ꞌin kiꞌya
nu ndiꞌin ꞌwan bra kanꞌ.

Ngwaꞌu Jesús chaꞌ ꞌin tsan kti xa nu ngiꞌni
kuꞌnan nten

16 ’Xka chaꞌ ni: Bra nu tiya tsan ꞌwan
chaꞌ ja ku wan chunꞌ ngiꞌni tnun wan ꞌin
Ndiose, ja suꞌwesi xkwiꞌ chaꞌxiꞌin tiyewan,
sa ñaꞌan ngiꞌni nten nu tukwa chaꞌ nsuꞌwi
tiye. Nchka tiꞌ neꞌ kanꞌ, chaꞌ ñaꞌan nten ꞌin
neꞌ chaꞌ xkwiꞌ ngiꞌni kti neꞌ, chunꞌ ja nchku
neꞌ tsan kanꞌ. Chañi chaꞌ nchkwiǐnꞌ loꞌo
wan: Wa lka mjwi chaꞌ ꞌin neꞌ, sa kwa ti
chaꞌ suꞌwe nu ta Ndiose ꞌin neꞌ nde loo la.
17 ꞌWan ni, bra nu tiya ska tsan nu kuꞌni
kuꞌnan wan chaꞌ suꞌwe la kuꞌni tnun wan
ꞌin Ndiose, jyaꞌan wan tloo wan, taꞌan wan
chku ke wan bra kanꞌ, 18 chaꞌ ja ka biyaꞌ tiꞌ
xka lanten chaꞌ ja ykuwan tsankanꞌ. Ska ti
StianNdiose nchka biyaꞌ tiꞌNi sa ñaꞌan chaꞌ
suꞌwe nu ngiꞌni wan ska ti wan. Loꞌo bra
kanꞌ xnun Ni chaꞌ suꞌwe nu kaja ꞌwan nde
loo la.

Chaꞌ suꞌwe nu kaja ꞌin neꞌ seꞌen ndiꞌin
Ndiose

19 ’Xka chaꞌ ni: Ja xoꞌ tiꞌin wan kaꞌan ꞌa
chaꞌ suꞌwe chaꞌ ꞌwan ti ykwiꞌ ti wan xa nu
ndiꞌinwan lo chalyuu re. Ndla ti ñuꞌun chaꞌ
suꞌwe kanꞌ ngwa ti ñaꞌan; ndiya bra nchku
tñaꞌ ꞌin ran, ta nchku kusunꞌ ꞌin ran, kuꞌni
ñuꞌun iꞌ ꞌin ran bra kanꞌ. Kwiꞌ ngwañaꞌan,
kuꞌni neꞌ kunan chaꞌ suꞌwenunsuꞌwi ꞌwan,
kanaꞌ chaꞌ kanꞌ ꞌwan bra kanꞌ. 20 Suꞌwe
la chaꞌ ta Ndiose chaꞌ suꞌwe nu tnun chinꞌ
ꞌwan nde seꞌen ndiꞌin Ni; ja ku tñaꞌ chaꞌ
suꞌwe kanꞌ, ja ka ñuꞌun ran, loꞌo ja ka kuꞌni
neꞌ kunan chaꞌ suꞌwe kanꞌ. 21 Nganun
kasiya ꞌwan nde seꞌen ndiya ska chaꞌ nu
nchka la ti tiꞌ wan, ni siya ska chaꞌ suꞌwe
nu xoꞌ tiꞌin wan lo chalyuu, ni siya ska chaꞌ
suꞌwe nu ndiꞌin chaꞌ kaja ꞌwan nde seꞌen
ndiꞌin Ndiose.

Nu lka xaa ꞌñaan tyukwi ñaꞌaan

22 ’Kiloan ni, kanꞌ lka nu nda xaa ꞌñaan
tyukwi ñaꞌaan. Xa nu ti suꞌwe ti kiloan,
ka ñaꞌaan nchga lo tñan nu ti ndiya chaꞌ
kuꞌnian, ka kuꞌnian xkwiꞌ chaꞌ suꞌwe bra
kanꞌ. 23Xa nu tiꞌí kiloan, ja ka kuꞌnian tñan,
chaꞌ ja ndyukwi ꞌa xaa ꞌñaan bra kanꞌ. Kwiꞌ
ngwañaꞌan ka niꞌ kasiya ꞌwan, bra nu ja
ndyukwi xaa ꞌwan chunꞌ ndiꞌin chaꞌ kuxi
ꞌwan, ¡siyaꞌ ti ja ka ꞌa xuꞌwi xaa niꞌ kasiya
ꞌwan bra kanꞌ! Tla ꞌa kanun tyukwi ñaꞌaan
wan loꞌo kasiya ꞌwan bra kanꞌ.

Sa ñaꞌan nchkwiꞌNdiose chaꞌ ꞌin tñi
24 ’Ja ska nten ka xuꞌwi tukwa xꞌnan neꞌ

ska bra ti. Ja ka kunan wan chaꞌ nchkwiꞌ
Ndiose bra nu lye ꞌa ndaꞌan chaꞌ tiye wan
chaꞌ ꞌin tñi. Si ngwañaꞌan ngiꞌni wan, wa
lka nsuꞌwi tukwa xꞌnan wan bra kanꞌ. Ja
chan ñaꞌan tiꞌí wan ꞌin ska xꞌnan wan, loꞌo
ka suꞌwe tiye wan ñaꞌan wan ꞌin xka xꞌnan
wan bra kanꞌ. Kwiꞌ ngwañaꞌan, kunan
suꞌwe wan chaꞌ nchkwiꞌ nu ngwa xꞌnan
wan ti kulo kanꞌ, loꞌo kanun kuxi wan loꞌo
xka bra kanꞌ.

Ñaꞌansiin suꞌweNdiose ꞌin sñiꞌ
25 ’Nduwe ꞌa tiꞌ Ndiose ꞌwan, kanꞌ chaꞌ ja

ndiꞌin chaꞌ tyaꞌan ꞌa chaꞌ tiye wan sa ñaꞌan
ka kuꞌu wan lo chalyuu, nan ka ku wan,
nankakoꞌowan seꞌenndiꞌinwan. Ja tyaꞌan
ꞌa chaꞌ tiye wan la nde kaja steꞌwan. Yaꞌ la
ni chaꞌ luꞌuun tian, ni siya ja kaꞌan ꞌa nan
kuan; yaꞌ la ni chaꞌ suꞌwe ti tyukwi ñaꞌaan,
ni siya ja suꞌwe ꞌa steanꞌ. 26 Tyaꞌan chinꞌ
chaꞌ tiye wan sa ñaꞌan nchka ꞌin kiñi nu
ndukwi kwan: ja ntya iꞌ nskwaꞌ, ja nxtun
iꞌ tya, ja nñan iꞌ juꞌwa seꞌen xoꞌ tiꞌin iꞌ nan
ku iꞌ; Stian Ndiose nu ndiꞌin nde niꞌ kwan,
ndaNinanku iꞌngwa tiñaꞌan. Loꞌo ꞌwanni,
¿ta chinꞌ la nsuꞌwi lyowan ke ska kiñi seꞌen
ndiꞌin Ndiose a? ¡Siꞌi! Kaꞌan la nsuꞌwi lyo
wan chaꞌ ꞌin Ndiose. 27Loꞌo xka chaꞌ ꞌwan,
ja ka kaluu lawan sa jluꞌwemetro kwan la,
ni siya kaꞌan ꞌa chaꞌ tyaꞌan tiye wan.

28 ’Kwiꞌ ngwañaꞌan steꞌ wan, ¿ni chaꞌ
ndyaꞌan ꞌa chaꞌ tiye wan chaꞌ ꞌin ran?
Tyaꞌan chinꞌ chaꞌ tiyewan xa nuñaꞌanwan
keé nu ndukwa laja kixinꞌ kwa. Suꞌwe ti
ngaluu ran, ja ngiꞌni ran tñan, ja nchka
ꞌin ran kwiñan teꞌ kuꞌ ran. 29 Ayman Sa-
lomón nu ngwa ree kuliyaꞌ ꞌa nu ngwa sꞌni
ni, suꞌwe ꞌa ñaꞌan steꞌ yu kula kanꞌ; loꞌo

ja suꞌwa ñaꞌan steꞌ yu loꞌo keé kwa, chaꞌ
suꞌwe la ñaꞌan keé kwa siyaꞌ ti. 30 Suꞌwe ꞌa
ngwiñan Ndiose keé kwa, chaꞌ nda Ni ska
lo chaꞌ ndiꞌya ꞌin keé kanꞌ, ni siya ska ti
tsan talo keé kwa, kanꞌ nchkin ran ndiꞌin
bra; kwiꞌ ngwañaꞌan, ta Ndiose teꞌ kuꞌwan,
ni siya chinꞌ ꞌa ndyaa ñaꞌan tiꞌ wan ꞌin Ni.
31Kanꞌ chaꞌ ja ndiꞌin chaꞌ tyaꞌan ꞌa chaꞌ tiye
wan sa ñaꞌan chaꞌ kuxi nu tyukwawannde
loo la. Ja chkwiꞌ lyewan: “¿La nde kaja nan
ku ba a?” Ja chkwiꞌ wan: “¿La nde kaja
tyiꞌa koꞌo ba a?” Ja chkwiꞌ wan: “¿La nde
kaja steꞌ ba a?” 32 Kwiꞌ ngwañaꞌan ndaꞌan
ꞌa chaꞌ tiye nten nu ja ndyaa ñaꞌan tiꞌ ꞌin
Ndiose. Jlyo tiꞌ Stian Ndiose nu ndiꞌin nde
niꞌ kwan chaꞌ lyiji chaꞌ kanꞌ ꞌwan, 33 kanꞌ
chaꞌ siꞌi chaꞌkanꞌ tsaanaanwan. Suꞌwe la si
tawan chabiyaꞌ ꞌin Ndiose chaꞌ kaNi ndloo
niꞌkasiya ꞌwan, suꞌwe la si kuꞌniwannchga
chaꞌ nu nchka tiꞌ Ndiose chaꞌ kuꞌni wan lo
chalyuu re; bra kanꞌ ta Ni nchga nan nu
lyiji chinꞌ ꞌwan. 34Kwiꞌngwañaꞌan, jandiꞌin
chaꞌ tyaꞌan chaꞌ tiye wan chaꞌ ꞌin sa ñaꞌan
nu ka ꞌwan la tyaa. Xka tsan lka kanꞌ. Ska
ti ꞌin tsan ni tyaꞌan chinꞌ chaꞌ tiye wan sa
ñaꞌan kuꞌni wan chaꞌ tyijin lyo wan ꞌin chaꞌ
kuxi nu tyukwawan ni.

7
Ja suꞌwe xtya neꞌ kiꞌya ꞌin taꞌa nten neꞌ

1 ’Xka chaꞌ ni: Ja xtya wan kiꞌya ꞌin taꞌa
nten wan, chaꞌ ja chan xtya Ndiose kiꞌya
ꞌwan xa nu kuꞌni wan ngwañaꞌan. 2 Sa
ñaꞌan nchkwiꞌ wan chaꞌ kuxi ꞌin xka taꞌa
nten wan bra nu msinꞌ tiꞌ wan, kwiꞌ ng-
wañaꞌan kuꞌni biyaꞌ Ndiose ꞌwan. Sa ñaꞌan
biyaꞌ nu nchkwiꞌ wan ꞌin taꞌa nten wan, ti
kwiꞌ biyaꞌ kanꞌ kuꞌni Ndiose loꞌo wan. 3 ¿Ni
chaꞌ ndla ꞌa nchkwiꞌ wan ꞌin ska chaꞌ kuxi
nu nsuꞌwi ꞌin xka taꞌa nten wan? Ñaꞌan
tiꞌ si lka ran ska yuu kata ti nu wa yten
kiloo neꞌ. Ja nduwe tiꞌ wan chaꞌ tnun ꞌa
chaꞌ kuxi nu ngiꞌni ykwiꞌ wan, sa ñaꞌan si
lka ran ska mti tnun nu nsuꞌwi kiloo wan,
ti ykwiꞌ ti wan. 4 ¿Ni chaꞌ lka tnun ꞌa tiye
wan chaꞌ chkwiꞌwan chaꞌ re loꞌo nten kanꞌ:
“Taa chabiyaꞌ kuloǔn yuu nu nsuꞌwi kiloo”
a? Ngwañaꞌan nchkwiꞌwan loꞌo nten kanꞌ,
loꞌo ja ñaꞌanwanmti nu nsuꞌwi kiloo ykwiꞌ
wan. 5 ¡Neꞌ kwiñi lkawan! Kulo la tyoꞌomti
tnun nu nsuꞌwi kiloo ykwiꞌ wan, bra kanꞌ

kañaꞌan suꞌwewanchaꞌkulowanyuukata
nu nsuꞌwi kiloo taꞌa nten wan.

6 ’Chaꞌ suꞌwenu ykwiꞌNdiose ni, ja suꞌwe
si tsaa chkwiꞌwanchaꞌ suꞌwekanꞌ loꞌonten
xaꞌan nu ja nchka tiꞌ kunan chaꞌ kanꞌ siyaꞌ
ti, chaꞌ ñaꞌan tiꞌ xneꞌ, ngwañaꞌan nchka tiꞌ
nten kanꞌ. Ta wan chaꞌ kasinꞌ tiꞌ ꞌin neꞌ
xaꞌan kanꞌ, ka liyeꞌ tiꞌ neꞌ ꞌwan bra kanꞌ.
Kwiꞌ ngwañaꞌan, ja suꞌwe xtyawan ska kee
xaanukaꞌan ꞌansuꞌwi lyo ꞌwanseꞌenndiꞌin
kuweꞌ, chaꞌ bra ti lyoꞌo suꞌwa iꞌ ꞌin nan
suꞌwe kanꞌ.

Sa ñaꞌan nu suꞌwe la jñaan ska chaꞌ ꞌin
Ndiose

7 ’Xka chaꞌ ni: Jñan wan ska chaꞌ ꞌin
Ndiose, loꞌo ta Ni chaꞌ kanꞌ ꞌwan bra kanꞌ;
tsaa naan wan ꞌin Ndiose, loꞌo tyija lyo Ni
ꞌwan bra kanꞌ; tyukwi ti tiye wan chkwiꞌ
wan loꞌo Ndiose, kunan Ni chaꞌ nu chkwiꞌ
wan loꞌo Ni bra kanꞌ. 8Nchga nten nu jñan
skachaꞌ ꞌinNdiose, kaja chaꞌkanꞌ ꞌinneꞌbra
kanꞌ; nchga nten nu tsaa naan ꞌin Ndiose,
tyija lyoNi ꞌinneꞌbrakanꞌ; kwiꞌngwañaꞌan,
nchga nten nu tyukwi ti tiye neꞌ chkwiꞌ neꞌ
loꞌo Ndiose, kunan Ni chaꞌ nu chkwiꞌ neꞌ
loꞌo Ni bra kanꞌ.

9 ’Ja ska wan ta wan ska kee ku sñiꞌwan
bra nu jñan nu xuwe jaxlya ku. ¿Ta ta wan
kee ku a? 10 Ja nsuꞌwi nten nu ta ska kunan
ku sñiꞌ bra nu jñan nu xuwe kula ku. ¿Ta
kuꞌniwanngwañaꞌana? 11Kanꞌ chaꞌ sikwa,
chaꞌ nu jlyo tiꞌ wan sa ñaꞌan ta wan nan
suꞌwe ꞌin sñiꞌ wan, ni siya xaꞌan tiye wan,
kwiꞌ ngwañaꞌan jlyo la tiꞌ Stian Ndiose nu
ndiꞌin nde niꞌ kwan sa ñaꞌan nu ta Ni nan
suꞌwe ꞌin nten nu njñan ska chaꞌ ꞌin Ni.

12 ’Ndiꞌin chaꞌ kuꞌni wan chaꞌ suꞌwe loꞌo
xka la nten si nchka tiꞌ wan chaꞌ suꞌwe ti
kuꞌni neꞌ loꞌo wan. Ti kwiꞌ tñan kanꞌ ngulo
Ndiose lo kityi nu ngwaꞌan ayman Moisés,
ti kwiꞌ ti chaꞌ ngwaꞌan xka la ayman nu
ykwiꞌ chaꞌ ꞌin Ndiose loꞌo nten nu ngwa
sꞌni; skañaꞌanndyoꞌo ti chaꞌnuykwiꞌnchga
neꞌ kanꞌ lo kityi.

Tu loꞌoo luꞌwi ti
13 ’Xka chaꞌ ni: Ndiꞌin chaꞌ tyijin wan tu

loꞌoo luꞌwi ti. Tnun ꞌa tu loꞌoo, kwiꞌ xiin ꞌa
tuwiin seꞌen tsaa neꞌ lo jwlyaa. Suꞌwe ꞌa
ñaꞌan tuwiin kanꞌ, nxkeꞌ tiꞌ neꞌ, kanꞌ chaꞌ
kaꞌan ꞌa nten ndaꞌan tuwiin kanꞌ. 14 Luꞌwi
ꞌa tu loꞌoo, lti ti tuwiin seꞌen tsaa neꞌ nu

mjwi chalyuu nu ja tsaa tii ꞌa ꞌin neꞌ; chinꞌ
ti nten ndyija lyo tuwiin kanꞌ ꞌin neꞌ.

Ka jlyo tianꞌ ni yka lka yka kanꞌ bra nu
ñaꞌaan nan nu ndyoꞌo lo ran

15 ’Xka chaꞌ ni: Chaꞌ tiya ti tiꞌ wan
kuꞌni wan loꞌo nten nu kwiñi, nu nchkwiꞌ
chaꞌ chabiyaꞌ ꞌin Ndiose nduꞌu neꞌ ꞌwan,
nchkwiꞌ neꞌ. Ska ꞌni suꞌwe lka slyaꞌ, ja tlá
iꞌ; loꞌo neꞌ kwiñi kanꞌ, nchka tiꞌ neꞌ kwiñi
lyoꞌo neꞌ ꞌwan chaꞌ nten suꞌwe lka neꞌ, chaꞌ
lka neꞌ ñaꞌan tiꞌ slyaꞌ. Suꞌwe ꞌa ngiꞌni neꞌ
loꞌo wan, loꞌo nde niꞌ kasiya ꞌin neꞌ kanꞌ,
xaꞌan ꞌa neꞌ. Kwiñi ꞌa neꞌ kanꞌ. Ja lka neꞌ
kanꞌ ñaꞌan tiꞌ slyaꞌ; ñaꞌan tiꞌ nguoꞌo nu tlá
ꞌa, ngwañaꞌan lka neꞌ kanꞌ. 16Ka xuꞌwi lyo
wan ꞌin neꞌ kwiñi kanꞌ xa nu ñaꞌan wan sa
ñaꞌan tñan ngiꞌni neꞌ, ni siya chaꞌ suꞌwe, ni
siya chaꞌ kuxi ngiꞌni neꞌ. Ja ndyoꞌo mta chi
kutun ꞌin kicheꞌ styaꞌ, loꞌo ja nda yka kicheꞌ
nan xi kuan. 17Lo nchga yka kwiñi ndyoꞌo
nan nu kunanjoꞌo ꞌñaan; yka nu tlá ni, ja
ka kuan nan nu ndyoꞌo lo ran. 18 Ja tyoꞌo
nan nu ja suꞌwe nchku ꞌin ska yka kwiñii;
ngwañaꞌan ska yka nu tlá, ja suꞌwe nan nu
ndyoꞌo lo ran. 19 Siꞌyu neꞌ yka nu tlá kanꞌ,
chaꞌ ja ka kunanjoꞌo ran ꞌñaan; tikin neꞌ yka
kanꞌ bra kanꞌ. 20 Nchka biyaꞌ tiꞌ wan sa
ñaꞌan lka ska yka bra nu ñaꞌanwan nan nu
ndyoꞌo lo ran; kwiꞌ ngwañaꞌan, ka biyaꞌ tiꞌ
wan si kwiñi neꞌ kanꞌ bra nu ñaꞌan wan sa
ñaꞌan tñan nu ngiꞌni neꞌ.

Siꞌi nchga nten nu sten seꞌen lka Ndiose
ndloo la

21 ’Nsuꞌwi ꞌa nten nu nchkwiꞌ loꞌoǔn:
“Xꞌnaǎn, Xꞌnaǎn” ndukwin neꞌ ꞌñaǎn; siꞌi
nchga neꞌ kanꞌ nu sten seꞌen lka Ndiose nd-
loo la. Ntennukunan chaꞌnunchkwiꞌ Stiǐn
nu ndiꞌin nde niꞌ kwan, sa kanꞌ ti nten lka
nu sten seꞌen nu lka Ndiose ndloo la. 22Bra
nu tiya bra chaꞌ kuꞌni biyaꞌ Ni ꞌin nchga
nten chalyuu, bra kanꞌ tyoꞌo tukwa kaꞌan
nten nu chkwiꞌ loꞌoǔn: “Xꞌnaǎn, Xꞌnaǎn”
nchkwin neꞌ ꞌñaǎn, “loꞌo ba re, wa ykwiꞌ
ba loꞌo nten chabiyaꞌ ꞌiin. Chabiyaꞌ ꞌiin wa
ngulo ba ꞌin kwiꞌin kuxi nu msñi ꞌin nten,
loꞌo wa yꞌni ba xka la chaꞌ tnun chabiyaꞌ
ꞌiin” nchkwin neꞌ kanꞌ ꞌñaǎn. 23 Loꞌo bra
kanꞌ nde lka chaꞌ nu ndiꞌin chaꞌ xkweěn ꞌin
neꞌ kanꞌ: “Ja nsuꞌwi lyoǔn ꞌwan siyaꞌ ti. ¡Yaa
lya wan chaꞌ neꞌ xaꞌan lka wan!”

Tukwa lo naꞌanmñan neꞌ

24 ’Nchga nten nu kunan suꞌwe chaꞌ nu
nchkwiǐnꞌ re, nchga nten nu tukwa chaꞌ nu
nchkwiǐnꞌ, lkaneꞌkanꞌ sañaꞌan lka skanten
nu ngiꞌni suꞌwe kwenta xa nu ti ji kwiñan
yunaꞌan ꞌinyu. Kanꞌmñanyukanꞌnaꞌan ꞌin
yuchunꞌ skakee jaaꞌ. 25Loꞌokanꞌngwiꞌya ꞌa
tyoo, sa ñaꞌanyaꞌnundiya tyiꞌa yuu la kiyaꞌ
naꞌan nu ndukwa chunꞌ kee kanꞌ. Kwiꞌ lye
ꞌa ngwa kwiꞌin, loꞌo ja mlyuu naꞌan kanꞌ,
chaꞌ suꞌwe ꞌa seꞌen ndukwa ran chunꞌ kee
kanꞌ. 26 Kwiꞌ ngwañaꞌan, nchga nten nu
kunan chaꞌ nu nchkwiǐnꞌ loꞌo neꞌ, loꞌo ja
tukwa ꞌa neꞌ chaꞌ kanꞌ, lka neꞌ kanꞌ ñaꞌan
tiꞌ ska nten tintu nu ja yꞌni suꞌwe kwenta
bra nu ngwiñan yu naꞌan ꞌin yu lo ysiin
ti. 27Ngwiꞌya ꞌa tyoo bra kanꞌ, sa ñaꞌan yaꞌ
mxlyuu tyiꞌa yuu ꞌin naꞌan kanꞌ, loꞌo lye ꞌa
ngwa kwiꞌin. Jamdalo naꞌan kanꞌ bra kanꞌ,
mlyuu ran bra kanꞌ. ¡Mdyii ran nguꞌun ran
bra kanꞌ! Loꞌo nten nu ja xlyaa kunan chaꞌ
nu nchkwiǐn, ¡tyii chaꞌ ꞌin neꞌ kanꞌ siyaꞌ ti!

28Bra wamdyii ngwaꞌu Jesús nchga chaꞌ
re ꞌin neꞌ, yuwe ꞌa tiꞌ nten kaꞌan kanꞌ
ni ñaꞌan chaꞌ nduꞌu yu ꞌin neꞌ bra kanꞌ.
29Mskeꞌ tiꞌ neꞌ chaꞌ tnun ꞌa chabiyaꞌ nsuꞌwi
ꞌin yu xa nunchkwiꞌ yu loꞌo neꞌ, ja ngiꞌni yu
sa ñaꞌan ngiꞌni mstru nu nduꞌu chaꞌ joꞌo ꞌin
neꞌ.

8
Yꞌni Jesús joꞌó ꞌin skayu tiꞌí numtsuꞌkunaꞌ

yu
1 Ngwiꞌya Jesús lo kiꞌya kanꞌ bra kanꞌ.

Kaꞌan ꞌa nten ndaꞌan ꞌin yu. 2Loꞌo bra kanꞌ
mdoꞌo tukwa ska yu tiꞌí seꞌen ndiꞌin Jesús.
Mduun xtyinꞌ yu seꞌen ndiꞌin Jesús, chaꞌ
nchka tiꞌ yu jñan yu ꞌin Jesús chaꞌ kuꞌni joꞌó
ꞌin yu, chaꞌ nu msñi kicha mtsuꞌ kunaꞌ yu
kanꞌ.
―Xꞌnaǎn ―ndukwin yu tiꞌí kanꞌ ꞌin

Jesús―, kuꞌnii joꞌó ꞌñaǎn. Jlyo tiǎnꞌ chaꞌ
nchka ꞌiin kuꞌnii chaꞌ ka luwi kunaǎnꞌ.

3 Kanꞌ mstya yaꞌ Jesús chunꞌ yu tiꞌí kanꞌ,
mstya yaꞌ seꞌenmtsuꞌ kunaꞌ yu.
―Kuꞌniǐn joꞌó ꞌiin―ndukwin Jesús ꞌin yu

tiꞌí kanꞌ―. Kanun luwi kunaaꞌ ni ―nduk-
win bra kanꞌ.
Bra ti nchkaa yu tiꞌí kanꞌ, ngwa luwi

kunaꞌ yu. 4 Xiyaꞌ ykwiꞌ Jesús loꞌo yu bra
kanꞌ:
―Yaa lyaa seꞌen ndiꞌin sti joꞌo ―nduk-

win―. Nde kwa taa lomstan nu ykwiꞌ

ayman Moisés chaꞌ taan ꞌin Ndiose bra nu
nchkaan ꞌin ska kicha nu nsuꞌwi ꞌñaan. Ja
katsaaꞌ ꞌin xka la nten. Ka biyaꞌ tiꞌnten chaꞌ
wanchkaa, bra nu kunan neꞌ chaꞌwamsñi
sti joꞌo lomstan nu ndaa.

Yꞌni Jesús joꞌó ꞌinmsu ꞌin xꞌnan sndaru
5 Loꞌo mdiyan Jesús tuꞌwa kichen Caper-

naum bra kanꞌ. Kichen kanꞌ ndyukwa taꞌa
yu loꞌo ska capitán ꞌin sndaru romano, kwiꞌ
numjñan ꞌin Jesús chaꞌ kuꞌni joꞌó ꞌin ska nu
tiꞌí:

6 ―Xꞌnaǎn ―ndukwin capitán kanꞌ ꞌin
Jesús―, tiꞌí ꞌa msu ꞌñaǎn. Nan nskwa ti yu
naꞌan tyiǐn chaꞌ nchkunꞌ ñaꞌaan tyukwin
nsuꞌwi ꞌin yu, tiꞌí ꞌa yu kwa ni.

7Ykwiꞌ Jesús loꞌo yu bra kanꞌ:
―Tsaꞌaǎn. Kuꞌniǐn chaꞌ chkaayu―nduk-

win Jesús ꞌin yu capitán kanꞌ.
8 Bra ti mxkwen capitán ꞌin Jesús bra

kanꞌ:
―Xꞌnaǎn ―ndukwin capitán ꞌin Jesús―,

ja suꞌwe tsaa nde naꞌan tyiǐn, chaꞌ siꞌi nten
suꞌwe lkaǎn. Sakanꞌ ti chaꞌnchka tiǎnꞌ, chaꞌ
kuloo tñan chaꞌ katin kicha ꞌin yu; jlyo tiǎnꞌ
chaꞌ chkaamsu ꞌñaǎnbra kanꞌ, ni siya tijyuꞌ
ti tyuun chkwiiꞌ. 9Xꞌnan sndaru lkaǎn, naꞌ
lkaǎn ndloo ꞌin ska siyentu sndaru; kwiꞌ
ngwañaꞌan, ndiya nu lka ndloo la ꞌñaǎn. Si
kuloǔn tñan re ꞌin ska sndaru ꞌñaǎn: “Yaa
lyaa”, bra ti tsaa yu, chaꞌ nchka tiǎnꞌ chaꞌ
tsaa yu. Ngwañaꞌan si chkwiǐnꞌ loꞌo xka yu:
“Kaan nde re”, bra ti kan yu seꞌen ndiꞌiǐn
bra kanꞌ. Ngwañaꞌan si kuloǔn tñan ꞌinmsu
ꞌñaǎn: “Kuꞌnii tñan re ꞌñaǎn”, chkwiǐnꞌ loꞌo
yu, bra ti kuꞌni yu tñan kanꞌ ꞌñaǎn ―nduk-
win capitán ꞌin Jesús―. Kanꞌ chaꞌ ni, jlyo
tiǎnꞌ chaꞌ ka ꞌiin kuloo tñan chaꞌ katin kicha
kanꞌ ꞌin msu kanꞌ ꞌñaǎn.

10Nduwe ꞌa tiꞌ Jesús bra nu ynan chaꞌ nu
ykwiꞌ capitánkanꞌ. Brakanꞌykwiꞌ Jesús loꞌo
nchga nten nu ndaꞌan ñaꞌan ꞌin:
―Chañi ꞌa chaꞌ nchkwiǐnꞌ loꞌo wan ni

―ndukwin Jesús ꞌin neꞌ―. Ja ya ñaꞌaǎn
ska nten nu suꞌwe la ndyaa ñaꞌan tiꞌ ꞌin
Ndiose, sa ñaꞌan nu ndyaa ñaꞌan tiꞌ capitán
re; ñaꞌaan nasiyun Israel re, ja nsuꞌwi nten
nu ndyaa ñaꞌan tiꞌ ꞌin Ndiose ngwañaꞌan.
11 Chañi chaꞌ nde loo la kala kaꞌan ꞌa nten
tijyuꞌ, loꞌo nten lo yuu nde seꞌen ndyoꞌo
tukwa kwichaa, loꞌo nten lo yuu nde seꞌen
ndyaa kwichaa, tsaa neꞌ chaꞌ tyukwa neꞌ

tuꞌwa msaa seꞌen lka Ndiose ndloo niꞌ
kwan; suꞌwa ti tyitukwa neꞌ tuꞌwa msaa
kanꞌ loꞌoaymanAbraham loꞌoayman Isaac
loꞌoaymanJacob. 12Kwiꞌngwañaꞌan, ndiya
xka tantennu lkasñiꞌNdiose, ndukwinneꞌ,
loꞌo ja kala ꞌa neꞌ kanꞌ seꞌen ndiꞌin Ndiose.
Kulo Ndiose tñan ꞌin angajle ꞌin Ni chaꞌ tsaa
xkwaan ꞌin neꞌ kanꞌ nde seꞌen ndiꞌin tla;
kanan ꞌa neꞌ kanꞌ la kanꞌ, kasinꞌ ꞌa tiꞌ neꞌ sa
ñaꞌan yaꞌ ku liꞌya neꞌ chaꞌmsinꞌ tiꞌ neꞌ.

13Xiyaꞌ ykwiꞌ Jesús loꞌo capitán bra kanꞌ:
―Yaa lyaa naꞌan tyii sikwa ―ndukwin

Jesús―. Wandyaañaꞌan tiiꞌ ꞌñaǎn, kanꞌ chaꞌ
nchkaa yu ni; ngwa tiin kicha kanꞌ ꞌin yu
―ndukwin Jesús ꞌin capitán.
Ti kwiꞌ bra kanꞌ nchkaamsu kanꞌ.
Yꞌni Jesús joꞌó ꞌin jyaꞌan laa Tyu

14 Chunꞌ ndiꞌin la ndyaa Jesús nde naꞌan
tyi Tyu. Loꞌo naꞌan Jesús chaꞌ nskwa ti
jyaꞌan laa Tyu lo kiꞌyan, chaꞌ lye ꞌa nsuꞌwi
tikeeꞌ ꞌin bra kanꞌ. 15Mstya yaꞌ Jesús chunꞌ
yaꞌ neꞌ kula kanꞌ. Bra ti mdoꞌo tikeeꞌ ꞌin;
mdyituunneꞌ kula kanꞌbra kanꞌ, yꞌni kuwe
tiꞌ chaꞌ keeꞌ chinꞌ nan ku Jesús loꞌo taꞌa
ndaꞌan.

Yꞌni Jesús joꞌó ꞌin tyun neꞌ tiꞌí
16 Bra wa msiin, mdiyan kaꞌan ꞌa nten

seꞌen ndiꞌin Jesús, mdiyan loꞌo neꞌ ꞌin neꞌ
kicha nu nsuꞌwi kwiꞌin kuxi ꞌin bra kanꞌ.
Kanꞌ ngulo Jesús tñan ꞌin kwiꞌin kuxi kanꞌ,
chaꞌ tyoꞌo tsuꞌ ran ꞌin neꞌ tiꞌí kanꞌ; nchkaa
neꞌ kanꞌ bra kanꞌ. Kwiꞌ ngwañaꞌan, yꞌni
Jesús joꞌó ꞌin nchga neꞌ tiꞌí numdiyan seꞌen
ndiꞌin yu. 17Ngwañaꞌan ngwa, chaꞌ mdoꞌo
tukwa ti kwiꞌ ti chaꞌ nu ngwaꞌan ayman
Isaías lo kityi nu ngwa sꞌni. Nde lka chaꞌ
nu nchkwiꞌ kityi kanꞌ: “Wa jlyo tiꞌ Ndiose
nchga seꞌen tiꞌí ꞌñaan, jlyo tiꞌ Ni sa ñaꞌan
kicha nu nsuꞌwi ꞌñaan kwenta skaan; yꞌni
tyii Ndiose nchga kicha kanꞌ, nchkaan bra
kanꞌ.” Ngwañaꞌan ndukwa chaꞌ lo kityi,
kanꞌ chaꞌ ngiꞌni Jesús joꞌó ꞌin nten nu tiꞌí.

Nten nu ngwa tiꞌ tyaꞌan loꞌo Jesús
18Ngwaxka tsannaꞌan Jesús chaꞌkaꞌan ꞌa

ntenndaꞌanseꞌenndiꞌinyu, kanꞌ chaꞌngulo
yu tñan ꞌin taꞌa ndaꞌan yu chaꞌ tsaa loꞌo neꞌ
ꞌinyuniꞌykanaꞌan laxka laꞌa tsuꞌ tiyuꞌkanꞌ.
19 La wa tsaa ti neꞌ, bra kanꞌ mdiyan ska
mstru nu nduꞌu chaꞌ joꞌo chaꞌ chkwiꞌ loꞌo
Jesús:

―Mstru ―ndukwin mstru kanꞌ ꞌin
Jesús―, loꞌoǔn nchka tiǎnꞌ tyaꞌaǎn loꞌoo
nchga seꞌen tsaa.

20Mxkwen Jesús ꞌin mstru kanꞌ bra kanꞌ:
―Nu lka kutaꞌ ni, niꞌ tukee ꞌin iꞌ xuꞌwi

iꞌ; kwiꞌ ngwañaꞌan kiñi xuwe, ndiya seꞌen
xkwa iꞌ. Loꞌo naꞌ ni, wa msuꞌwa Ndiose
ꞌñaǎn ndijyaǎn lo chalyuu re chaꞌ kaǎn
nten, loꞌo ja ndiya seꞌen kajaǎnꞌ, ja ndiya
seꞌen tyukwaǎn xitñaǎnꞌ.

21Loꞌokanꞌykwiꞌxkayukiꞌyunumdaꞌan
loꞌo Jesús:
―Yu kula ―ndukwin yu ꞌin Jesús―, taa

chinꞌ chabiyaꞌ ꞌñaǎn chaꞌ nu tyaꞌaǎn tuꞌwa
naꞌan tyiǐn, tyaꞌaǎn chaꞌ kuꞌniǐn kwentaǎn
ꞌin stiǐn sa ñaꞌan yaꞌ kaja stiǐn, chaꞌ tsaa
ytsiǐnꞌ ꞌin stiǐn kulo ndukwa. Tsaꞌaǎn loꞌoo
bra kanꞌ.

22Kanꞌmxkwen Jesús ꞌin yu:
―Suꞌwe la kaan ñaꞌaan ꞌñaǎn bra ti

―ndukwin Jesús ꞌin yu―. Ti ndiya chinꞌ
xka la nten taꞌa wan nu ka kutsiꞌ ꞌin nten
ꞌiin nu wa ngujwi.

Ngulo Jesús tñan ꞌin kwiꞌin loꞌo kulooꞌ lo
tiyuꞌ

23Chunꞌ ndiꞌin la yten Jesús niꞌ yka naꞌan
xuwe loꞌo neꞌ nu ngiꞌni xaꞌan ꞌin yu, mdoꞌo
neꞌ ndyaa neꞌ bra kanꞌ. 24Kanꞌ lye ꞌa ngwa
kwiꞌin, lye ꞌa ngatsa tyiꞌa lo tiyuꞌ, wa sten ti
yka naꞌan kanꞌ niꞌ tyiꞌa siꞌya kulooꞌ. Lajaꞌ
Jesús nsuꞌwi niꞌ yka naꞌan kanꞌ bra kanꞌ.
25Mlyo neꞌ sla Jesús bra kanꞌ:
―¡Yu kula! ―ndukwin neꞌ ꞌin Jesús―,

¡kulaa lyaa ꞌwa seꞌen kuxi re! Wa sten ti yka
naꞌan re niꞌ tyiꞌa, loꞌo kajaan bra kanꞌ.

26 Loꞌo mxkwen Jesús ꞌin neꞌ kanꞌ bra
kanꞌ:
―¿Ni chaꞌngitsen ꞌawan? ―ndukwin ꞌin

neꞌ―. ¡Chinꞌ ꞌa ndyuꞌwi tiꞌ wan ꞌin Ndiose,
chunꞌ ja ndyaa ñaꞌan tiꞌ wan ꞌin Ni chaꞌ ka
kulaa Ni ꞌñaan!
Kanꞌ mdyituun Jesús, ykwiꞌ loꞌo kwiꞌin

loꞌo kulooꞌ chaꞌ ka tiin ran; bra ti ngwa tiin
ranbrakanꞌ. 27Yuwe ꞌa tiꞌneꞌkanꞌbrakanꞌ,
chunꞌ ngwa tiin kulooꞌ loꞌo kwiꞌin siyaꞌ ti.
―¿Ti lka ra yu kula re? ―ndukwin neꞌ

ꞌin taꞌa neꞌ―. Ynan kulooꞌ chaꞌnu ykwiꞌ yu,
kwiꞌ ngwañaꞌan ynan kwiꞌin chaꞌ nu ykwiꞌ
yu kula re loꞌo ran.

Yꞌni Jesús joꞌó ꞌin neꞌ Gadara nu nsuꞌwi
kwiꞌin xaꞌan

28 Chunꞌ ndiꞌin la mdiꞌin neꞌ la xka laꞌa
tsuꞌ tiyuꞌ nde lo yuu ꞌin neꞌ Gadara. Kanꞌ
ndyukwa taꞌa Jesús loꞌo tukwa yu tiꞌí;
nsuꞌwi kwiꞌin xaꞌan ꞌin taꞌa tyukwaa neꞌ
kanꞌ, kanꞌ chaꞌ tlá ꞌa yu tiꞌí kanꞌ. Ndiꞌin neꞌ
niꞌ lyoꞌoo ꞌin jyoꞌo, loꞌo ja nda neꞌ chabiyaꞌ
tyijin xka la nten tuwiin kanꞌ bra kanꞌ.
29 Loꞌo yꞌni kwiꞌin xaꞌan kanꞌ, chaꞌ kwen ꞌa
nxiꞌya yu tiꞌí kanꞌ:
―Jesús, ¿ni chaꞌ ndaꞌaan seꞌen ndiꞌin ba?

―ndukwin yu tiꞌí kanꞌ―. Nuꞌwin lkaa ska
ti nu lka Sñiꞌ Ndiose. ¿Ta taa nu tiꞌí ꞌwa,
nchka tiiꞌ a? Ja ya tiya bra tiyan nu tiꞌí ꞌwa.

30Nde kwa la chinꞌ ndiꞌin ska ta kaꞌan ꞌa
kuweꞌ, ndaꞌan naan iꞌ nan ku iꞌ bra kanꞌ.
31Loꞌoyꞌni kwiꞌin xaꞌankanꞌ, chaꞌmjñan yu
tiꞌí chabiyaꞌ ꞌin Jesús chaꞌ ꞌin kwiꞌin kanꞌ:
―Jlyo tiꞌ ba chaꞌ nchka tiiꞌ kuloo kwiꞌin

nu nsuꞌwi ꞌwa, chaꞌ kuꞌni joꞌó ꞌwa ―nduk-
win neꞌ kanꞌ ꞌin Jesús―. Kanꞌ chaꞌ taa chinꞌ
chabiyaꞌ ꞌin kwiꞌin chaꞌ tsaa ran xuꞌwi ran
ꞌin kuweꞌ nu ndaꞌan kwa.

32 Kanꞌ nu mda Jesús chabiyaꞌ ꞌin kwiꞌin
kanꞌ:
―Yaa lya wan ―ndukwin Jesús ꞌin

kwiꞌin kanꞌ.
Bra ti mdoꞌo tsuꞌ kwiꞌin xaꞌan ꞌin taꞌa

tyukwaa yu tiꞌí kanꞌ, ndyaa kwiꞌin kanꞌ
msñi ꞌin kuweꞌ bra kanꞌ. Msnan nchga
kuweꞌ kanꞌ, mdiyuu iꞌ ska tuꞌ kwaꞌan kwan
tuꞌwa tiyuꞌ yten iꞌ niꞌ tyiꞌa, ngujwi nchga
kuweꞌ kanꞌ bra kanꞌ.

33 Bra nu naꞌan neꞌ nu nsuꞌwi kwan ꞌin
kuweꞌ kanꞌ sa ñaꞌan nu ngwa ꞌin iꞌ, ytsen ꞌa
neꞌ bra kanꞌ. Msnan neꞌ nde lo kichen chaꞌ
katsaꞌ neꞌ ꞌin taꞌa kichen tyi neꞌ sa ñaꞌan nu
ngwa ꞌin yu tiꞌí nu yuꞌwi kwiꞌin xaꞌan ꞌin,
kwiꞌ ytsaꞌ neꞌ ꞌin neꞌ sa ñaꞌan nu ngwa ꞌin
kuweꞌ kanꞌ bra kanꞌ. 34 Bra wa ynan neꞌ
kichen chaꞌ kanꞌ, mdoꞌoneꞌndyaaneꞌ seꞌen
ndiꞌin Jesús. Bra nu ndyukwa taꞌa neꞌ loꞌo
Jesús, bra kanꞌ lye ꞌa mjñan neꞌ kanꞌ ꞌin yu
chaꞌ ja kanun ꞌa yu lo yuu ꞌin kichen tyi neꞌ;
tyaa yu xka seꞌen, nchka tiꞌ neꞌ bra kanꞌ.

9
Yꞌni Jesús joꞌó ꞌin ska nu tiꞌí nu nchkunꞌ

ñaꞌaan tyukwin yu
1 Chunꞌ ndiꞌin la xiyaꞌ yten Jesús niꞌ yka

naꞌan, chaꞌ tyijinyu lo tiyuꞌ tyaanyukichen
tyi yu. 2 Bra nu ngala yu kichen kanꞌ, bra
kanꞌ mdiyan loꞌo nten ꞌin ska nu tiꞌí nu

nchkunꞌ ñaꞌaan tyukwin yu; ndijyan neꞌ
seꞌenndiꞌin Jesús chaꞌkuꞌniyu joꞌó ꞌinyu tiꞌí
kanꞌ. Nsu yu tiꞌí kanꞌ ska niꞌ katan. Jlyo tiꞌ
Jesús chaꞌ ndyaa ñaꞌan tiꞌ neꞌ kanꞌ ꞌin, kanꞌ
chaꞌ ykwiꞌ yu loꞌo yu tiꞌí kanꞌ:
―Chkaa suꞌwee, sñiěnꞌ―ndukwin Jesús

ꞌin yu tiꞌí―. Wa yꞌniǐn chaꞌ tlyu tiꞌ ꞌin kiꞌya
nu ndukwii.

3 Loꞌo ni, mdaꞌan ꞌa chaꞌ tiye mstru nu
nduꞌu chaꞌ joꞌo nu nduun kwiꞌ seꞌen ti:
“Chaꞌ kuxi nchkwiꞌ yu kiꞌyu re chaꞌ ꞌin
Ndiose” mskeꞌ tiꞌ neꞌ. 4 Loꞌo mgii tiꞌ Jesús
nchga loo chaꞌ nu ndaꞌan tiye neꞌ kanꞌ.
―¿Ni chaꞌ kuxi ꞌa ndaꞌan chaꞌ tiye wan

loꞌoǔn ni? ―ndukwin Jesús ꞌin mstru
kanꞌ―. 5 Ja ndiya tiꞌ wan chaꞌ nu ykwiǐnꞌ
loꞌoyu tiꞌí re: “Wayꞌniǐn chaꞌ tlyu tiꞌ ꞌinkiꞌya
nu ndukwii.” ¿Ta chkwiǐnꞌ loꞌo yu tiꞌí: “Ty-
ituun, tyoꞌoo taꞌaan ni” suꞌwe la sikwa a?
―ndukwin Jesús―. 6 Ndiꞌin chaꞌ ka biyaꞌ
tiꞌwan chaꞌ nda Ndiose chabiyaꞌ ꞌñaǎn chaꞌ
kuꞌniǐn chaꞌ tlyu tiꞌ ꞌinkiꞌyanundukwinten
chalyuu, chaꞌwamsuꞌwaNdiose ꞌñaǎnndi-
jyaǎn chaꞌ kaǎn nten. Ka biyaꞌ tiꞌ wan bra
nu ñaꞌan wan chaꞌ chkaa yu tiꞌí re.
Bra kanꞌ xiyaꞌ ykwiꞌ Jesús loꞌo yu tiꞌí kanꞌ:
―Tyituun―ndukwin Jesús ꞌinyu―, chk-

waan katan ꞌiin, chaꞌ tyaa loꞌoo ꞌin ran nde
naꞌan tyii.

7 Bra ti mdyituun yu tiꞌí kanꞌ, ndyaa yu
naꞌan tyi yu. 8 Kaꞌan ꞌa nten naꞌan chaꞌ
kanꞌ, ytsen ꞌa neꞌ bra kanꞌ. Yꞌni tnun neꞌ ꞌin
Ndiose bra kanꞌ, chaꞌ wa nda Ni chabiyaꞌ
ꞌin nten chalyuu chaꞌ kuꞌni chaꞌ tnun ng-
wañaꞌan, mskeꞌ tiꞌ neꞌ.

Ngulo suwi Jesús ꞌinMateo
9Mdoꞌo Jesús ndyaa, loꞌo wa tyijin ti yu

tuꞌwa naꞌan seꞌen ndukwa Mateo nu ndlo
tñi ꞌin neꞌ chaꞌ ꞌin neꞌ xka laꞌa tsuꞌ. Ykwiꞌ
Jesús loꞌoMateo kanꞌ bra kanꞌ:
―Tyoꞌoo ñaꞌaan ꞌñaǎn ―ndukwin Jesús

ꞌin yu.
Bra ti mdyituun Mateo, ngulaa tiꞌin yu

tñan ꞌin yu, ndyaa ñaꞌan yu ꞌin Jesús bra
kanꞌ.

10 Chunꞌ ndiꞌin la mdiꞌin Jesús naꞌan tyi
Mateo, ndukwa yu tuꞌwamsaa chaꞌ nchku
yu bra kanꞌ. Loꞌo mdiyan kaꞌan ꞌa nten
seꞌen ndiꞌin Mateo chaꞌ ku neꞌ loꞌo yu.
Ndiꞌin neꞌ taꞌa ngiꞌni tñan loꞌo Mateo, loꞌo
xka ta nten nu ndukwin neꞌ kichen ꞌin chaꞌ

ja suꞌwe nten kanꞌ, loꞌo neꞌ nu ngiꞌni xaꞌan
chaꞌ ꞌin Jesús; suꞌwa ti nchku nchga neꞌ
kanꞌ loꞌo bra kanꞌ. 11Naꞌan neꞌ fariseo chaꞌ
ndukwa Jesús nchku yu loꞌo neꞌ kanꞌ, kanꞌ
chaꞌ bra ti ykwiꞌ neꞌ loꞌo neꞌ nu ngiꞌni xaꞌan
chaꞌ ꞌin yu:
―¿Ni chaꞌ suꞌwa ti nchku xꞌnan wan loꞌo

nten nu ja suꞌwe kwa, loꞌo nten nu lkamsu
ꞌin neꞌ xka laꞌa tsuꞌ, kwiꞌ nu ndaꞌan ndlo
kaꞌan ꞌa tñikwiñi ti ꞌinneꞌ taꞌakichen tyian?
―ndukwin neꞌ fariseo kanꞌ.

12 Ynan Jesús chaꞌ nu nchkwiꞌ neꞌ kanꞌ
loꞌo taꞌa nchku yu, kanꞌ chaꞌ ykwiꞌ yu loꞌo
neꞌ fariseo bra kanꞌ:
―Nten nu ja tiꞌí ni, ja ndiꞌin chaꞌ ka joꞌó

ꞌin ―ndukwin Jesús ꞌin neꞌ―. Nu tiꞌí ndiꞌin
chaꞌ ka joꞌó ꞌin. 13Yaa lyawan kunan suꞌwe
wanchaꞌ renungwaꞌanayman lokityi sꞌni:
“Nchka la tiǎnꞌ chaꞌ chka tꞌnan tiꞌ wan ꞌin
taꞌa nten wan, ndukwin Ndiose. Kanꞌ nu
suꞌwe la, ni siya ja ta wan kaꞌan ꞌa lomstan
ꞌñaǎn; kwiꞌ ngwañaꞌan, ja ndiꞌin chaꞌ ta
wan ꞌni skunꞌ wan chaꞌ ka lomstan ꞌñaǎn.”
Ngwañaꞌan ndukwa chaꞌ lo kityi. Loꞌo naꞌ
ni, ja ndijyaǎn lo chalyuu chaꞌ chkwiǐnꞌ loꞌo
nten nu suꞌwe ꞌa ti ykwiꞌ ti, nxkeꞌ tiꞌ neꞌ; wa
ndijyaǎn lo chalyuu chaꞌ chkwiǐnꞌ loꞌo nten
nu jlyo tiꞌ chaꞌ ndiya chaꞌ kuxi tiye neꞌ, chaꞌ
ka jyuꞌu tiꞌ neꞌ bra kanꞌ. Kulaa yaꞌ neꞌ chaꞌ
kuxi kanꞌ bra kanꞌ.

Mnichaꞌ neꞌ judío ꞌin Jesús ni chaꞌ ja kuꞌni
kti yu ꞌin tsan nu ngiꞌni kuꞌnan neꞌ

14 Chunꞌ ndiꞌin la mdiyan xka ta nten
seꞌen ndiꞌin Jesús, kwiꞌ nu ngiꞌni xaꞌan chaꞌ
ꞌin Xuwa nu ndukwatya ꞌin neꞌ lka nten
kanꞌ. Ykwiꞌ neꞌ kanꞌ loꞌo Jesús bra kanꞌ:
―Ndiya tsan nu ngiꞌni kuꞌnan bare

―ndukwin neꞌ―, kwiꞌndiya tsan nu ngiꞌni
kuꞌnan neꞌ fariseo. Bare ngiꞌni kti ba tsan
kanꞌ, loꞌo neꞌ nu ngiꞌni xaꞌan chaꞌ ꞌiin, loꞌo
ykwiiꞌ, nchga tsan nchku wan. ¿Ni chaꞌ
nchku wan ya ñaꞌan ti tsan bra nu ngiꞌni
kuꞌnan bare?

15Mxkwen Jesús ꞌin neꞌ kanꞌ bra kanꞌ:
―Bra nu kaja kwilyoꞌo nten, nchku neꞌ

nu ndaꞌan loꞌo yu kiꞌyu; ja xiꞌin tiꞌ neꞌ tsan
nundiꞌinneꞌ loꞌonukiꞌyunumjwikwilyoꞌo
kanꞌ ―ndukwin Jesús ꞌin neꞌ bra kanꞌ―.
Bra nu tiya tsan chaꞌ tyaa loꞌo nten ꞌin yu
kiꞌyu kanꞌ, kuꞌni kuꞌnan neꞌ nu taꞌa suꞌwe
nsuꞌwi yu kiꞌyu kanꞌ, chaꞌ ka xiꞌin tiꞌneꞌ bra

kanꞌ. Kwiꞌ ngwañaꞌan, suꞌwe nka tiye taꞌa
suꞌwe nsuꞌwiǐn ni, loꞌo ka xiꞌin tiꞌ neꞌ chunꞌ
ndiꞌin la―ndukwin Jesús.

16 ’Xka chaꞌ chkwiǐnꞌ loꞌo wan: Ja tukwin
kuꞌni xuꞌwe ska teꞌ kusun ꞌin neꞌ loꞌo sa
yuꞌweteꞌ tiji, chaꞌbranuwangaten teꞌkanꞌ,
ndyiꞌiin teꞌ tiji kanꞌ; katiꞌ seꞌen nchkwan teꞌ
kanꞌ bra kanꞌ. 17Ti kwiꞌ ti chaꞌ, ja xuꞌwi neꞌ
xalyu nu tka mdoꞌo ti niꞌ chkaꞌ kula. Bra
nu suꞌwa neꞌ ꞌin ran niꞌ chkaꞌ kula, ndla
ti katsu siꞌ chkaꞌ kanꞌ; tyii chkaꞌ kanꞌ lyaꞌa
bra kanꞌ, tyii xalyu kalu bra kanꞌ. Niꞌ chkaꞌ
tiji xuꞌwi xalyu nu tkamdoꞌo ti; ngwañaꞌan
talo taꞌa tyukwaa nan, loꞌo xalyu loꞌo chkaꞌ
bra kanꞌ. (Ngwañaꞌan ngwaꞌu Jesús ꞌin neꞌ
chaꞌ ka biyaꞌ tiꞌ neꞌ chaꞌ ja suꞌwe xtiyaaꞌ neꞌ
chaꞌ kwi nu nduꞌu yu chaꞌ ꞌin Ndiose loꞌo
chaꞌ kula numxnun ayman kula chaꞌ kuꞌni
neꞌ.)

Sñiꞌ Jairo, loꞌo nu kunaꞌan nu ylaꞌ steꞌ
Jesús - tukwa loo chaꞌ tnun nu yꞌni Jesús

18 Bra nu ti nchkwiꞌ Jesús loꞌo neꞌ, kanꞌ
mdiyan ska neꞌ judío nu lka ndloo la;
mduun xtyinꞌ yu kula tloo Jesús, chaꞌ jñan
ska chaꞌ tlyu tiꞌ ꞌin yu bra kanꞌ:
―Tka ngujwi ti ska nu kunaꞌan lyuꞌ ti,

sñiěnꞌ ―ndukwin yu kula kanꞌ ꞌin Jesús―.
¿Ja tsaa chinꞌ seꞌen ndiꞌiǐn chaꞌ xtyaa yaaꞌ
chunꞌ nu lyuꞌ ti kanꞌ a? ―ndukwin―. Jlyo
tiǎnꞌ chaꞌ ka ꞌiin kuꞌnii chaꞌ tyuꞌu nu lyuꞌ ti
kanꞌ xiyaꞌ.

19Kanꞌ chaꞌmdoꞌo Jesús loꞌo neꞌnungiꞌni
xaꞌan chaꞌ ꞌin yu, ndyaa neꞌ loꞌo yu kula
kanꞌ. 20 Tuwiin seꞌen ndyaa neꞌ ndyukwa
ska nu kunaꞌan tiꞌí ꞌin Jesús, mdiyan nde
chunꞌ yu chaꞌ kalaꞌ kiyaꞌ steꞌ yu; wa tii
tyukwa yijan tiꞌí nu kunaꞌan kanꞌ, chaꞌ
ngalu tnenneꞌkulakanꞌ. 21“Nukalaǎnꞌ tiǎn
steꞌ Jesús, bra kanꞌ chkaǎn.” Ngwañaꞌan
mdaꞌan chaꞌ tiye neꞌ kula kanꞌ. 22 Kanꞌ
mxituun Jesús, naꞌan ꞌin nu kunaꞌan kanꞌ:
―Kuꞌnii xuꞌwee tiyee, sñiěnꞌ ―ndukwin

Jesús―. Ndyaa ñaꞌan tiiꞌ ꞌñaǎn, kanꞌ chaꞌ
nchkaa ni.
Loꞌo bra ti nchkaa neꞌ kula kanꞌ bra kanꞌ.
23Chunꞌndiꞌin la ndiya Jesúsnaꞌan tyi nu

lka ndloo la kanꞌ, naꞌan yu chaꞌwamdiyan
neꞌ muska nde kwa chaꞌ nskwa angajle;
nganan ꞌa nten ndiꞌin naꞌan tyi yu kula
kanꞌ. 24Ykwiꞌ Jesús loꞌo neꞌ bra kanꞌ:

―Tyaa wan suꞌwe la ―ndukwin―. Nan
lajaꞌ ti nu lyuꞌ re, siꞌi nan ngujwi re.
Mstyi lyoꞌo ꞌa neꞌ ꞌin Jesús bra kanꞌ.

25 Ngulo Jesús ꞌin neꞌ chaꞌ kaja seꞌen sten
ykwiꞌ yu niꞌ ñaꞌan seꞌen nskwa nu lyuꞌ ti
nu ngujwi kanꞌ. Loꞌo msñi yu yaꞌ nu lyuꞌ
ti kanꞌ, mxituun yu nu lyuꞌ ti bra kanꞌ.
26Ngwañaꞌan ngwa chaꞌ nganen chaꞌ kanꞌ
nchga kichen seꞌen ndiꞌin nten la kwa.

Yꞌni Jesús joꞌó ꞌin tukwa yu kwityiinꞌ
27 Chunꞌ ndiꞌin la mdoꞌo Jesús niꞌ ñaꞌan

kanꞌ ndyaa yu, kanꞌ mdaꞌan ñaꞌan tukwa
yu kwityiinꞌ ꞌin yu. Msiꞌya yu ꞌin Jesús bra
kanꞌ:
―¡Chka tꞌnan tiiꞌ ꞌwa, yu kula! Nuꞌwin

lkaa nten taꞌa aymanDavid―ndukwin neꞌ
ꞌin yu.

28Bra wa mdiyan Jesús niꞌ ñaꞌan, loꞌo yu
kwityiinꞌ kanꞌ mdiyan neꞌ seꞌen ndiꞌin yu.
Ykwiꞌ Jesús loꞌo neꞌ bra kanꞌ:
―¿Ta ndyaa ñaꞌan tiꞌ wan chaꞌ ka ꞌñaǎn

kuꞌniǐn chaꞌ chkaa wan a? ―ndukwin yu
ꞌin neꞌ.
―Ndyaañaꞌan tiꞌba ꞌiin, yu kula―nduk-

win yu kwityiinꞌ kanꞌ ꞌin yu.
29 Kanꞌ ylaꞌ Jesús kiloo taꞌa tyukwaa yu

kwityiinꞌ kanꞌ.
―Chkaawan sikwa. Ngwañaꞌan ka ꞌwan

chaꞌ ndyaa ñaꞌan tiꞌ wan ꞌñaǎn ―ndukwin
Jesús ꞌin yu kwityiinꞌ kanꞌ bra kanꞌ.

30Bra ti nchkaa kiloo neꞌ, ñaꞌan suꞌweneꞌ
bra kanꞌ. Kwiꞌ lye ykwiꞌ Jesús loꞌo neꞌ kanꞌ:
―Ja siyaꞌ katsaꞌwan chaꞌ re ꞌin nten, chaꞌ

ja ka biyaꞌ tiꞌneꞌni ñaꞌanngwa chaꞌnchkaa
kiloo wan―ndukwin Jesús ꞌin neꞌ kanꞌ.

31Mdoꞌo neꞌndyaa neꞌ bra kanꞌ, loꞌo ytsaꞌ
neꞌ ꞌin nchga nten sa ñaꞌan ngwa chaꞌ tnun
nu yꞌni Jesús loꞌo neꞌ; kanꞌ chaꞌnganen chaꞌ
kanꞌ ñaꞌaan lo yuu kwa.

Yꞌni Jesús joꞌó ꞌin ska yu kuꞌun
32 Ti kwiꞌ bra nu wa tyoꞌo ti neꞌ kanꞌ

tyaa neꞌ, bra kanꞌmdiyan xka ta nten, yan
loꞌo neꞌ ꞌin ska yu kuꞌun; nan kuꞌun yu
siꞌya kwiꞌin kuxi nu nsuꞌwi ꞌin yu. 33 Bra
nu ngulo Jesús kwiꞌin kuxi ꞌin yu tiꞌí kanꞌ,
ngwa ykwiꞌ yu tiꞌí bra kanꞌ, ni siya tsan ti
kuꞌunyu. Yuwe ꞌa tiꞌnchgantennumduun
nde kwa bra kanꞌ.
―Ja ya ñaꞌaan ska chaꞌ tnun ngwañaꞌan

―ndukwinneꞌ ꞌin taꞌaneꞌ―. Jansuꞌwinten

tyukwiñaꞌaannasiyun Israel renukakuꞌni
joꞌó ngwañaꞌan―ndukwin neꞌ.

34Xka ñaꞌan ykwiꞌ neꞌ fariseo kanꞌ:
―Nan ndlo Jesús kwa ꞌin kwiꞌin kuxi

nu nsuꞌwi ꞌin nten loꞌo chabiyaꞌ ꞌin xꞌnan
kuneꞌ xaꞌan, kanꞌ chaꞌnchka ꞌin yu kuꞌni yu
ngwañaꞌan―ndukwin neꞌ fariseo kanꞌ.

Ngwa tꞌnan ꞌa tiꞌ Jesús ꞌin kaꞌan nten
35 Chunꞌ ndiꞌin la ndyaa Jesús nchga

kichen xuwe, nchga kichen tnun, chaꞌ
kwaꞌu yu ꞌin neꞌ niꞌ lyaa ꞌin neꞌ judío.
Kaꞌan ꞌa chaꞌ ykwiꞌ Jesús loꞌo nten ni ñaꞌan
ka suꞌwe chaꞌ, xa nu ka Ndiose ndloo niꞌ
kasiya ꞌin neꞌ. Loꞌo yꞌni yu joꞌó ꞌin nchga nu
tiꞌí loꞌo nchga nten nu naꞌan ꞌa tiꞌ. 36Ngwa
tꞌnan ꞌa tiꞌ Jesús ꞌin kaꞌan ꞌa nten nu ndaꞌan
ñaꞌan ꞌin yu, chaꞌ ja nchka ꞌin neꞌ kanꞌ; ja
jlyo ꞌa tiꞌ neꞌ kanꞌ ni ñaꞌan nu tyiꞌin suꞌwe
la neꞌ. Sa ñaꞌan ngiꞌni slyaꞌ nu ja nsuꞌwi
nu ñaꞌansiin ꞌin iꞌ, ngwañaꞌan ngiꞌni nten
kaꞌan kanꞌ, mskeꞌ tiꞌ Jesús. 37Bra kanꞌ ykwiꞌ
Jesús loꞌo neꞌ nu ngiꞌni xaꞌan chaꞌ ꞌin yu,
ytsaꞌ yu ska chaꞌ ꞌin neꞌ chaꞌ ꞌin nten kaꞌan
kanꞌ. Ykwiꞌ yu chaꞌ ja ya kunan suꞌwe nten
kanꞌ chaꞌ ꞌin Ndiose, chaꞌ ñaꞌan tiꞌ ska jyan
nu suꞌwe ꞌa ngutsi chaꞌwa ndla ti kuꞌni neꞌ
kwa ꞌin ran, ngwañaꞌan lka nten kanꞌ.
―Chañi chaꞌ nsuꞌwi ꞌa tñan re chaꞌ chk-

wianꞌ loꞌo nten chaꞌ sten neꞌ chaꞌ ꞌñaǎn
―ndukwin Jesús ꞌinneꞌkanꞌ―. Loꞌo chinꞌ ti
nten ndiya nu ka kuꞌni tñan re. 38Kanꞌ chaꞌ
chkwiꞌ wan loꞌo Stiǐn nu lka Xꞌnan tñan re,
chaꞌ ti ta laNi tyunntennukakuꞌni tñan re.

10
Ngulo suwi Jesús ꞌin tii tyukwa nten chaꞌ

kuꞌni xaꞌan neꞌ chaꞌ ꞌin yu
1 Chunꞌ ndiꞌin la msiꞌya Jesús ꞌin tii

tyukwantennungiꞌnixaꞌanchaꞌ ꞌin yuchaꞌ
kan neꞌ seꞌen ndiꞌin yu. Mda yu chabiyaꞌ
ꞌin neꞌ kanꞌ, chaꞌ tsaa neꞌ lo tñan ꞌin yu, chaꞌ
kulo neꞌ kwiꞌin kuxi nunsuꞌwi ꞌin nten; loꞌo
mda yu chabiyaꞌ chaꞌ kuꞌni neꞌ chaꞌ chkaa
nchga nu tiꞌí, nchga nu nsuꞌwi kicha.

2Nde ndaꞌaǎn nin taꞌa tii tyukwa neꞌ nu
ngulo suwi Jesús: kulo ngulo suwi yu ꞌin
Simón,numstya Jesúsxkanin chaꞌkanaan
yu Tyu, loꞌo Ndre taꞌa ngula Simón kanꞌ;
kanꞌ ngulo suwi yu ꞌin Santiago, loꞌo Xuwa
taꞌa ngula Santiago, nu lka sñiꞌ Zebedeo;

3 loꞌongulo suwi yu ꞌin Lpe, loꞌoBartolomé,
loꞌo Toma, loꞌo Mateo nu ngulo tñi ꞌin nten
chaꞌ ꞌin neꞌ xka laꞌa tsuꞌ ti kulo; loꞌo ngulo
suwi yu ꞌin Santiago sñiꞌ Alfeo, loꞌo Tadeo;
4 ngulo suwi yu ꞌin Simón nu ngwa neꞌ
cananista, loꞌo Juda Iscariote nu kujwiꞌ
xuꞌwa ꞌin Jesús ꞌin nten kuxi nde loo la.

Ngulo Jesús tñan ꞌin tii tyukwa neꞌ kanꞌ,
chaꞌ tsaa luꞌu neꞌ ꞌin neꞌ xka kichen

5 Ngulo Jesús tñan re ꞌin tii tyukwa neꞌ
kanꞌ:
―Ja tsaa wan tuwiin nde xka laꞌa tsuꞌ

seꞌen ndiꞌin nten nu ja ndiꞌin chaꞌ ꞌin loꞌo
Ndiose siyaꞌ ti, loꞌo ja tsaa wan kichen
tyi neꞌ Samaria ―ndukwin Jesús ꞌin neꞌ
kanꞌ―. 6 Ska ti seꞌen ndiꞌin neꞌ Israel taꞌa
kichen tyi wan tsaa wan, chaꞌ tꞌnan ꞌa neꞌ
kanꞌ; sa ñaꞌan ngiꞌni slyaꞌ nu wa mnaꞌ,
ngwañaꞌan ngiꞌni neꞌ kanꞌ. 7Katsaꞌwan ꞌin
nten nchga kichen chaꞌ wa tiya ti bra chaꞌ
ka Ndiose ndloo la. 8Kuꞌni wan chaꞌ chkaa
neꞌ tiꞌí, kuꞌni wan chaꞌ tyuꞌu neꞌ xiyaꞌ bra
nu wa ngujwi neꞌ; kuꞌni wan joꞌó ꞌin neꞌ
nu ngatsuꞌ kunaꞌ, chaꞌ ka luwi kunaꞌ neꞌ tiꞌí
kanꞌ xiyaꞌ; kulo wan kwiꞌin kuxi nu nsuꞌwi
ꞌin nten. Ja msñiǐn tñi chaꞌ ndaǎn chabiyaꞌ
ꞌwanchaꞌkuꞌniwan joꞌó ꞌinneꞌ tiꞌí,kanꞌ chaꞌ
ja xñi wan tñi chaꞌ kuꞌni wan joꞌó ꞌin neꞌ
kanꞌ.

9 ’Ja loꞌo tñi kwiꞌya wan tsaa wan, ni siya
tñi oro, ni siya tñi plata, ni siya tñi xuwe;
10 ja loꞌo kisu tyaja kwiꞌya wan tsaa wan.
Kwiꞌ ngwañaꞌan, ja kwiꞌya loꞌo wan xka
ykanꞌ, ja loꞌoxka snanwan, ja loꞌo yka skan
kwiꞌyawan tsaawan. Tloo tiwan tsaawan.
Bra nundayaꞌwan ꞌin nten, ndiꞌin chaꞌ xku
neꞌ ꞌwan.

11 ’Bra nu kala wan ska kichen, ni siya
kichen tnun, ni siya kichen xuwe ti, bra
kanꞌ tsaa naan wan ꞌin ska nten nu suꞌwe
nka tiye ñaꞌan ꞌwan. Seꞌen ndiꞌin yu kanꞌ
tyiꞌin wan sa ñaꞌan bra nu tyoꞌo wan tsaa
wan xka kichen. 12 Bra nu sten wan tu
naꞌan tyi yu, jñan wan ꞌin Ndiose chaꞌ tiin
ti tyiꞌin neꞌ kwa tyi. 13 Si chañi chaꞌ nchka
tiꞌ neꞌ nu ndiꞌin niꞌ ñaꞌan kanꞌ kunan la neꞌ
chaꞌ ꞌin Ndiose, kanꞌ kuꞌni Ndiose chaꞌ tiin
ti tyiꞌin neꞌ kanꞌ bra kanꞌ; si kwiñi lyoꞌo ti
neꞌ ꞌwanchaꞌnchka tiꞌneꞌkunanneꞌ, ja jñan
wan xuꞌwe ꞌin Ndiose chaꞌ ꞌin neꞌ kanꞌ. Ja
chkwiꞌ ꞌa wan chaꞌ ꞌin Ndiose loꞌo neꞌ kanꞌ
bra kanꞌ. 14 Bra nu ja nchka tiꞌ nten chaꞌ

kanunwan seꞌen ndiꞌin neꞌ, nu ja xlyaa neꞌ
kunan neꞌ chaꞌ nu nduꞌuwan ꞌin neꞌ, kulaa
yaꞌ wan ꞌin neꞌ kanꞌ, xnun wan ꞌin kichen
kanꞌ bra kanꞌ; kwiꞌ ngwañaꞌan, skwin wan
kiyaꞌ wan chaꞌ tyoꞌo yuu nu nsuꞌwi snan
wanbranu tyoꞌowankichenkanꞌ. 15Chañi
chaꞌ nchkwiǐnꞌ loꞌo wan, chaꞌ xa nu tiya
tsan nu kuꞌni biyaꞌ Ndiose ꞌin nchga nten,
bra kanꞌ lye ꞌa ta Ndiose nu tiꞌí ꞌin neꞌ
kichen seꞌen ja xlyaa neꞌ kunan neꞌ chaꞌ nu
kwaꞌu wan ꞌin neꞌ. Tsan kanꞌ ka suꞌwe la
chaꞌ ꞌinneꞌxaꞌannumdiꞌinkichenSodoma,
numdiꞌin kichen Gomorra nu ngwa sꞌni.

Kuꞌni liyeꞌ tiꞌ neꞌ ꞌwan
16 ’Kunan suꞌwe wan chaꞌ nchkwiǐnꞌ:

Suꞌwaǎn ꞌwan chaꞌ tsaa wan xka kichen
ñaꞌan tiꞌ si lka wan slyaꞌ nu ndaꞌan laja
nguoꞌo tlá; kanꞌ chaꞌ, chaꞌ tiya ti tiꞌ tyiꞌin
wan laja nten, sa ñaꞌan ndaꞌan kunan nu
tiya ꞌa tiꞌ. Suꞌwe ti tyiꞌin wan, ja kuꞌni tlá
wan ꞌin nten siyaꞌ ti. Ka wan ñaꞌan tiꞌ kiñi
cha kuun, chaꞌ msu ꞌa iꞌ, ja tlá iꞌ siyaꞌ ti.
17 Ndii ti tiꞌ wan tyiꞌin wan laja nten; ja
chan tsaa loꞌo neꞌ ꞌwan seꞌen ndukwa neꞌ
wsiya, ni siya ja yꞌni tlá wan ꞌin nten. Kwiꞌ
jwiꞌin neꞌ ꞌwan niꞌ lyaa ꞌin neꞌ. 18 Ndiya
nten nu tsaa loꞌo ꞌwan seꞌen ndiꞌin neꞌ nu
lka ndloo la chaꞌ tiꞌí ti tiꞌ neꞌ ꞌwan, loꞌo tsaa
loꞌo neꞌ ꞌwan tloo ykwiꞌ ree. Xa nu ta neꞌ nu
tiꞌí ꞌwan chunꞌ ndyaa ñaꞌan tiꞌ wan ꞌñaǎn,
kaja chinꞌ bra ꞌwan chaꞌ chkwiꞌ wan chinꞌ
chaꞌ ꞌñaǎn loꞌo neꞌ kanꞌ, loꞌo neꞌ xka laꞌa
tsuꞌ bra kanꞌ. 19 Xa nu tsaa loꞌo neꞌ ꞌwan
seꞌen ndukwa neꞌwsiya, ja tyaꞌan chaꞌ tiye
wan sa ñaꞌan chaꞌ nu chkwiꞌ wan loꞌo neꞌ
kanꞌ, sa ñaꞌan ka xkwen wan ꞌin neꞌ kanꞌ.
Kuꞌni Ndiose chaꞌ kiꞌya chaꞌ tiya ke wan
chaꞌ chkwiꞌ wan loꞌo neꞌ kanꞌ, 20 chaꞌ siꞌi
chaꞌ ꞌwan ti nu chkwiꞌ wan bra kanꞌ; chaꞌ
ꞌin Tyiꞌi Ndiosenu lka Stian, kanꞌka chaꞌnu
chkwiꞌwan loꞌo neꞌ kanꞌ.

21 ’Ndii ti tiꞌ wan tyiꞌin wan lo chalyuu
sikwa, chaꞌ loꞌo taꞌa ngula wan tsaa loꞌo
ꞌwan chaꞌ kwiñi ti xtya kiꞌya ꞌwan tloo nten
kuxi kanꞌ. Loꞌo sti wan kujwiꞌ xuꞌwa ꞌwan.
Loꞌo ti kwiꞌ sñiꞌwan, kujwiꞌxuꞌwa ꞌwan tloo
nten kuxi kanꞌ; kujwi neꞌ ꞌwan, nka tiye neꞌ
kuneꞌ kanꞌ. 22 Kwiꞌ ngwañaꞌan kuꞌni liyeꞌ
tiꞌ nchga nten ꞌwan chunꞌ ndyaa ñaꞌan tiꞌ
wan ꞌñaǎn. Nten nu talo chaꞌ tyijin nchga
chaꞌ kuxi kanꞌ, suꞌwe ti tyoꞌo neꞌ kanꞌ, kaja
chalyuu kwi nu ja tsaa tii ꞌa ꞌin neꞌ kanꞌ bra

kanꞌ. 23 Suꞌwe la xnan wan xka kichen xa
nu lye ꞌa ngiꞌni liyeꞌ tiꞌ neꞌ ꞌwan. Chañi chaꞌ
nchkwiǐnꞌ loꞌo wan ni: Ja ya chkwiꞌ wan
chaꞌ ꞌñaǎn loꞌo neꞌ Israel nchga kichen tyi
neꞌ bra nu kaǎn lo chalyuu xiyaꞌ, naꞌ nuwa
msuꞌwa Ndiose ꞌñaǎn ndijyaǎn chaꞌ kaǎn
nten.

24 ’Nten nu lka mstru ꞌin neꞌ, kanꞌ lka nu
jlyo la tiꞌ; ja jlyo tiꞌ neꞌ kuneꞌ nu tka ngiꞌni
xaꞌan ti nchga chaꞌ. Kwiꞌ ngwañaꞌan nten
nu lka xꞌnan msu, kanꞌ lka ndloo la ꞌin neꞌ;
siꞌimsu nu lka ndloo la. 25Ska ti biyaꞌ tyijin
neꞌ kuneꞌ kanꞌ nu tiꞌí bra kanꞌ, sa ñaꞌan nu
nchka ꞌin mstru ꞌin neꞌ; ska ti biyaꞌ ka tñan
tukwi ꞌin msu kanꞌ bra kanꞌ, sa ñaꞌan nu
nchka ꞌinxꞌnanneꞌ. Waykwiꞌneꞌ chaꞌ lkaǎn
Beelzebú, kwiꞌ nu lka xꞌnan kuneꞌ xaꞌan,
kanꞌ chaꞌ ka biyaꞌ tiꞌ wan chaꞌ tiꞌí ꞌa chkwiꞌ
neꞌ ꞌwannundiꞌin chaꞌ ꞌwan loꞌoǔn, chaꞌnaꞌ
lkaǎn Xꞌnanwan.

Ni ñaꞌan nu lka nu chañi ka xitsen ꞌwan
26 ’Kanꞌ chaꞌ ykwiǐnꞌ chaꞌ ja kutsen wan

ꞌinntenchalyuu ti. Nchga chaꞌnungiꞌnineꞌ
mnan ti, tyija lyo chaꞌ kanꞌ ꞌin nten nde loo
la; nchga chaꞌ ꞌin neꞌ nu nsuꞌwi kutsiꞌ ti ꞌin
nten, ka biyaꞌ tiꞌ nten chaꞌ kanꞌ nde loo la.
27Nchga chaꞌ nu nchkwiǐnꞌ loꞌo wan seꞌen
ndiꞌinwanska tiwan, chkwiꞌwanchaꞌkanꞌ
loꞌonchgantennde loo la; kwiꞌngwañaꞌan,
skaa chaꞌ nu nduꞌuǔn ꞌwan mnan ti, kwen
chkwiꞌwanchaꞌkanꞌ loꞌonchganeꞌkichen.
28 Ja kutsen wan ꞌin neꞌ nu kujwi ꞌwan
lo chalyuu re, chaꞌ ja nchka ꞌin neꞌ kujwi
neꞌ ꞌin kasiya ꞌwan; suꞌwe la kutsen wan
ꞌin Ndiose nu kuꞌni biyaꞌ ꞌwan nde loo la.
Chañi chaꞌ kutsen wan ꞌin Ndiose, kwiꞌ nu
kuꞌni chaꞌ tyii chaꞌ ꞌwan si tsaa wan nde
jwlyaa.

29 ’Wa jlyo tiꞌ wan chaꞌ xꞌnan ꞌa ngaꞌan
kiñi xuwe nu ndujwiꞌ nten, tukwa kiñi
xuwe kaja ꞌwan ska ti tñi. Ti kwiꞌ Stiǐn nu
lka ndloo la ti, nchga chaꞌ jlyo tiꞌNi; ni siya
ska ti kiñi xuwe kaja iꞌ, wa jlyo tiꞌ Ni chaꞌ
kanꞌ. 30 Kwiꞌ ngwañaꞌan, wa nkwa Ndiose
nchga kichanꞌ ke wan, jlyo tiꞌ Ni ni nkwa
kichanꞌ ndukwa ke skaa wan. 31Loꞌo ꞌwan
ni, kaꞌan la nsuꞌwi lyowannde seꞌen ndiꞌin
Ndiose; ni siya kaꞌan ꞌa kiñi xuwe, ja suꞌwa
nsuꞌwi lyo iꞌ loꞌo wan. Kanꞌ chaꞌ ja ndiꞌin
chaꞌ kutsen wan ꞌin nten.

Chaꞌ ꞌin nten nu ndiꞌin chaꞌ ꞌin loꞌo Jesu-
cristo

32 ’Loꞌo xka chaꞌ ni: Nchga nten nu
ndiꞌin chaꞌ ꞌin loꞌoǔn, nunchkwiꞌ chaꞌ ꞌñaǎn
loꞌo nten, naꞌ chkwiǐnꞌ loꞌo Stiǐn Ndiose
nu ndiꞌin nde niꞌ kwan chaꞌ taꞌa suꞌwe
nsuꞌwiǐn lka nten kanꞌ. 33 Loꞌo nchga nten
nu nchkwiꞌ loꞌo taꞌa nten chaꞌ ja ndiꞌin chaꞌ
ꞌin loꞌoǔn, naꞌ chkwiǐnꞌ loꞌo Stiǐn nu ndiꞌin
nde niꞌ kwan chaꞌ siꞌi taꞌa suꞌwe nsuꞌwiǐn
lka nten kanꞌ.

Ja suꞌwa chaꞌ ꞌin nten chalyuu chunꞌ
mdiyan Jesús

34 ’Ja xkeꞌ tiꞌ wan chaꞌ tiin ti tyiꞌin nten
chalyuu chaꞌ ꞌñaǎn, chaꞌwa ndijyaǎn. Ja ka
ngwañaꞌan. Lye la xuun taꞌa neꞌ chaꞌ ꞌñaǎn;
35xuun ska nten loꞌo sti yu chaꞌ ꞌñaǎn, xuun
ska nu kunaꞌan loꞌo jyaꞌan chaꞌ ꞌñaǎn, xuun
sñiꞌ xiin neꞌ loꞌo jyaꞌan laa neꞌ chaꞌ ꞌñaǎn.
36Xuun taꞌa neꞌ ngwañaꞌan sa ñaꞌan bra ka
kontra ꞌin neꞌ nchga taꞌa ndiꞌin neꞌ.

37 ’Suꞌwe ꞌa chaꞌ chka tꞌnan tiꞌ nten ꞌin sti
neꞌ, ꞌin jyaꞌan neꞌ; loꞌo si chinꞌ la nka tiye
neꞌ kanꞌ loꞌoǔn, ja ka tyaꞌan neꞌ kanꞌ loꞌoǔn
bra kanꞌ. Kwiꞌ ngwañaꞌan, suꞌwe chaꞌ chka
tꞌnan tiꞌnten ꞌin sñiꞌneꞌ, ni siyakiꞌyu, ni siya
kunaꞌan; loꞌo si chinꞌ la nka tiye neꞌ kanꞌ
loꞌoǔn, ja ka tyaꞌan neꞌ kanꞌ loꞌoǔn bra kanꞌ.
38 Ja ka chkwiꞌ nten chaꞌ naꞌ lkaǎn Xꞌnan
neꞌ, bra nu ja nchka tiꞌ neꞌ kanꞌ tyaꞌan neꞌ
loꞌoǔn tuwiin nu kwaꞌuǔn ꞌin neꞌ chaꞌ tsaa
neꞌ. Ndiꞌin chaꞌ xñi neꞌ tuwiin kanꞌ, ni siya
kujwixka lanten ꞌinneꞌkanꞌchunꞌmsñineꞌ
chaꞌ ꞌñaǎn. 39 Ja kaja chalyuu kwi nu ja tsaa
tii ꞌa ꞌin neꞌ nu lye la nka tiye neꞌ ꞌin neꞌ ti
ykwiꞌ ti neꞌ, kwiꞌnu ja nda ꞌa bra chaꞌ kujwi
nten ꞌin neꞌ chaꞌ ꞌñaǎn. Loꞌo kaja chalyuu
nu ja tsaa tii ꞌa ꞌin neꞌ si kujwi nten ꞌin neꞌ
chunꞌmsñi neꞌ chaꞌ ꞌñaǎn.

Chaꞌ suꞌwe nu kaja ꞌin neꞌ nde loo la
40 ’Xka chaꞌ ni: Xa nu ta nten seꞌen tyiꞌin

wan naꞌan tyi neꞌ, suꞌwa lka chaꞌ kanꞌ sa
ñaꞌan si wa nda neꞌ seꞌen tyiꞌiǐn naꞌan tyi
neꞌ. Kwiꞌ ngwañaꞌan, xa nu ta neꞌ seꞌen
tyiꞌiǐn loꞌo neꞌ, suꞌwa lka chaꞌ kanꞌ sa ñaꞌan
si wa nda neꞌ seꞌen tyiꞌin Ndiose loꞌo neꞌ,
chaꞌ ti kwiꞌNdiose lka nuwamsuꞌwa ꞌñaǎn
ndijyaǎn nde re. 41 Loꞌo xa nu ta neꞌ seꞌen
tyiꞌin ska nten nu nchkwiꞌ chaꞌ ꞌin Ndiose
loꞌo neꞌ, chaꞌ ndyaꞌan nten kanꞌ lo tñan
ꞌin Ndiose, suꞌwe ꞌa ka ꞌin neꞌ nde loo la.

Kanꞌ kaja ska chaꞌ suꞌwe nu ta Ndiose ꞌin
neꞌ kanꞌ; suꞌwa ti ka ꞌin neꞌ kanꞌ loꞌo nten
nu nchkwiꞌ chaꞌ ꞌin Ndiose bra kanꞌ. Kwiꞌ
ngwañaꞌan, bra nu ta neꞌ seꞌen tyiꞌin ska
ntennu suꞌwe ꞌa tiye chunꞌndukwayu chaꞌ
nchkwiꞌ Ndiose, suꞌwa ka ꞌin neꞌ kanꞌ loꞌo
nten nu suꞌwe ꞌa tiye kanꞌ, chaꞌ ta Ndiose
ska chaꞌ suꞌwe ꞌin neꞌ kanꞌ nde seꞌen ndiꞌin
Ni. 42Kwiꞌngwañaꞌan, branu taneꞌ ska skaꞌ
tyiꞌa koꞌo neꞌ kuneꞌ re chunꞌ ngiꞌni xaꞌan
neꞌ chaꞌ ꞌñaǎn, chañi chaꞌ ta Ndiose ska chaꞌ
suꞌwe ꞌin neꞌ kanꞌ nde loo la.

11
Msuꞌwa Xuwa ꞌin nten nu ndyaa seꞌen

ndiꞌin Jesús
1 Bra nu mdyii ngwaꞌu Jesús chaꞌ kanꞌ

ꞌin tii tyukwa nten nu ngiꞌni xaꞌan chaꞌ ꞌin
yu, kanꞌmdoꞌo yu ndyaa yu chaꞌ chkwiꞌ yu
loꞌo neꞌ tyun kichen nu ndiꞌin kwiꞌ seꞌen ti;
ngwaꞌu yu ꞌin neꞌ kichen kanꞌ bra kanꞌ.

2 Ti nsuꞌwi Xuwa kanꞌ niꞌ ñaꞌan chkwan,
wa ynan yu chaꞌ ꞌin nchga tñan nu ngiꞌni
Jesús nu nka Krixtu; kanꞌ chaꞌ ngulo Xuwa
tñan ꞌin neꞌ nu ngiꞌni xaꞌan chaꞌ ꞌin yu,
chaꞌ tsaa neꞌ kanꞌ seꞌen ndiꞌin Jesús, 3 chaꞌ
kunichaꞌ neꞌ kanꞌ chaꞌ re ꞌin Jesús chaꞌ ꞌin
Xuwa:
―¿Ta chañi chaꞌ nuꞌwin lkaa ti kwiꞌ nu

wa kan ti a? ―ndukwin neꞌ kanꞌ ꞌin Jesús
bra kanꞌ―. ¿Ta kan la xka nu ka Krixtu
ykwiꞌ a?

4Mxkwen Jesús ꞌin neꞌ kanꞌ bra kanꞌ:
―Yaa wan katsaꞌ wan ꞌin Xuwa nchga

loo chaꞌ nu ynan wan seꞌen ndiꞌiǐn, nchga
chaꞌ nu naꞌanwan seꞌen ndiꞌiǐn―ndukwin
Jesús ꞌin neꞌ―. 5Katsaꞌwan ꞌin yu sa ñaꞌan
ngiꞌniǐn chaꞌ nchkaa kiloo nten nu ngwa
kwityiinꞌ, chaꞌ ndaꞌan nten nu ngwa tiꞌí
kiyaꞌ, chaꞌ ngwa luwi kunaꞌ nten nu mtsuꞌ
kunaꞌ, chaꞌ nu nnan nten nu ngwa kuꞌun
tu nskan, chaꞌ ndyuꞌu nten xiyaꞌ bra nuwa
ngujwi neꞌ, chaꞌ nchka biyaꞌ tiꞌ nu tiꞌi sa
ñaꞌan nu kulaa Ndiose ꞌin nten chalyuu ꞌin
chaꞌ kuxi nundiꞌin ꞌin neꞌ. 6Suꞌwe ꞌa ka tiye
nten nu ti ndyaa ñaꞌan tiꞌ ꞌñaǎn, kwiꞌ nu ja
kulaa yaꞌ ꞌñaǎn chunꞌ nchka jyuꞌu tiꞌ.

7Bra wa ndyaa neꞌ kanꞌ, mdyisnan Jesús
ykwiꞌ yu chaꞌ ꞌin Xuwa kanꞌ loꞌo nten kaꞌan
nu ndiꞌin loꞌo yu nde kwa:

―Bra nu yaa wan niꞌ kixinꞌ seꞌen mdiꞌin
Xuwa, ¿ni sa ñaꞌan lka yu, mskeꞌ tiꞌwan, xa
wa naꞌan wan ꞌin yu nde kwa a? ―nduk-
win Jesús ꞌin neꞌ bra kanꞌ―. ¿Ta mskeꞌ tiꞌ
wan chaꞌ ngwa yu ñaꞌan tiꞌ ska yka kii nu
mxkii tuun kwiꞌin ꞌin a? ¿Ta ngwañaꞌan
mskeꞌ tiꞌ wan a? 8 ¿Ni chaꞌ lka yaa naꞌan
wan ꞌin yu nde kwa sikwa? ¿Ta mskeꞌ tiꞌ
wan chaꞌ ngwa yu ñaꞌan tiꞌ ska yu kiꞌyu
nu siyeꞌ ꞌa a? ¿Ta kanꞌ chaꞌ yaa naꞌan wan
ꞌin yu a? Nten nu suꞌwe ñaꞌan steꞌ, kanꞌ
ndiꞌin seꞌen ndiꞌin neꞌ kuliyaꞌ nu lka ree.
9 Ja chan nxkeꞌ tiꞌ wan chaꞌ lka Xuwa ska
nten nu nchkwiꞌ chaꞌ ꞌin Ndiose loꞌo nten.
Chañi chaꞌ ngwañaꞌan lka yu, loꞌo ti tlyu la
tñan mjwi ꞌin Xuwa. 10Nde ndiya chaꞌ nu
ngwaꞌan ayman kula sꞌni chaꞌ ꞌin tñan nu
kuꞌni Xuwa:
Kuloǔn tñan ꞌin ska msu ꞌñaǎn chaꞌ tsaa

yu nde loo la ꞌiin, chaꞌ slaa yu
tuwiin seꞌen tsaa, ndukwin Ndiose
ꞌin Krixtu.

11 Chañi chaꞌ nchkwiǐnꞌ loꞌo wan chaꞌ ꞌin
Xuwa nu ndukwatya ꞌin nten: Ja ya kala
ska nten chalyuu nu kuꞌni tñan nu tnun
la, sa ñaꞌan lka tñan nu mjwi ꞌin Xuwa
kanꞌ. Naꞌwandijyaǎn chaꞌkaǎnndloo laniꞌ
kasiya ꞌin nten; loꞌo ni, nchga nten nu sten
chaꞌ ꞌñaǎn, tlyu la chaꞌnsuꞌwi ꞌin neꞌ kanꞌ ke
Xuwa, ni siya tiꞌi neꞌ, ni siya kuneꞌ neꞌ.

12 ’Ti bra nu yan Xuwa kanꞌ ti kulo, loꞌo
bra ni, kaꞌan ꞌa chaꞌ nchkwiꞌ nten, chaꞌ
nsuꞌwi ꞌa nten nu nchka tiꞌ chaꞌ ka Ndiose
ndloo ꞌin neꞌ. Kwiꞌ ngwañaꞌan, nsuꞌwi ꞌa
nten nu lye ꞌa ngiꞌni jwersa chaꞌ kala neꞌ
seꞌen ndiꞌin Ndiose, ykwiꞌ ti neꞌ. 13 Nchga
chaꞌ nu ngwaꞌan ayman Moisés lo kityi, sa
ñaꞌan lka tñan nu ngulo Ndiose ꞌin nten,
kwiꞌ nchga chaꞌ ꞌin Ndiose nu ykwiꞌ ayman
kula ꞌñaan loꞌo nten sꞌni, suꞌwa ykwiꞌ ay-
man kanꞌ sa ñaꞌan ka chaꞌ bra nu tyisnan
ka Ndiose ndloo niꞌ kasiya ꞌin nten. Loꞌo
ni, wa mdiyan Xuwa. 14 Ti kwiꞌ yu kanꞌ
lka ñaꞌan tiꞌ Elías nu ngwa sꞌni, nu ykwiꞌ
chaꞌ ꞌin Ndiose loꞌo nten. Wa sꞌni ndukwa
chaꞌ tyaan Elías kanꞌ xiyaꞌ, si xlyaawan xñi
wan chaꞌ kanꞌ. 15Kunan suꞌwewan chaꞌnu
nchkwiǐnꞌ re loꞌo wan.

16 ’Ja suꞌwe siyaꞌ ti sa ñaꞌan ngiꞌni nten
chalyuu bra nu ni. Ngiꞌni neꞌ sa ñaꞌan
ngiꞌni nu xuwe nu ndaꞌan ndiꞌin jya ti
jluꞌwe kichen, nu ndaja tiꞌ ꞌin taꞌa ndiꞌin

jya neꞌ, chunꞌ ja nchka ꞌa tiꞌ neꞌ tyiꞌin jya
neꞌ loꞌo taꞌa neꞌ. Kanꞌ chaꞌ nxiꞌya neꞌ ꞌin
taꞌa neꞌ: 17 “¿Ni chaꞌ ja xlyaa wan kula
kiyaꞌ wan? Nan ngala ba jiin loꞌo kuwi
kii chaꞌ ꞌwan” ndukwin nu xuwe ꞌin taꞌa
ndiꞌin jya. “¿Ni chaꞌ ja xlyaa wan ka xiꞌin
tiꞌwan loꞌo ba? Nan ngala ba jiin xiꞌin, nan
nganan ba ndiꞌin ba.” Ti kwiꞌ ngwañaꞌan
ngiꞌni wan lo chalyuu re ni, chunꞌ xkwiꞌ
ndaja tiꞌ wan; ja suꞌwe lka tiye wan siyaꞌ
ti ñaꞌan wan ꞌin taꞌa nten wan. 18 Bra nu
yan Xuwa kanꞌ ni, ja yku yu loꞌo wan, ja
yiꞌo yu xalyu loꞌo wan. Kanꞌ nchkwiꞌ wan
chaꞌ ꞌin yu: “Nsuꞌwi kwiꞌin xaꞌan ꞌin yu,
kanꞌ chaꞌ ngiꞌni yu ngwañaꞌan” ndukwin
wan bra kanꞌ. 19 Chunꞌ ndiꞌin la mdiyaǎn
nuwamsuꞌwaNdiose ꞌñaǎn chaꞌkaǎnnten.
Nchkuǔn nchga lo nan loꞌo wan, ndiꞌyoǔn
nchga lo nan loꞌo wan, loꞌo nchkwiꞌ wan
chaꞌ ꞌñaǎn: “¡Ñaꞌan wan sa ñaꞌan ngiꞌni yu
kwa! Nchku ꞌa yu kwa, loꞌo kuꞌwi ꞌa yu”
ndukwin wan ꞌin taꞌa wan. “Ja suꞌwe yu
kwa chaꞌ taꞌa suꞌwe yu loꞌo neꞌ nu ndlo
kaꞌan tñi chaꞌ ꞌin neꞌ xka laꞌa tsuꞌ. Loꞌo
xka la nten kuxi lka taꞌa suꞌwe nsuꞌwi yu”
ndukwin wan ꞌñaǎn. Kwiꞌ nchkwiꞌ wan
chaꞌ ja suꞌwe chaꞌ nu nchkwiǐnꞌ, nxkeꞌ tiꞌ
wan. Suꞌwe sikwa, ka biyaꞌ tiꞌwan nde loo
la chaꞌ nu ñi ꞌa nchkwiꞌ nten chaꞌ ndaꞌaǎn
chabiyaꞌ ꞌin Ndiose.

Kichen seꞌen ja nnan neꞌ chaꞌ ꞌin Ndiose
20 Lye ꞌa ykwiꞌ Jesús chaꞌ ꞌin neꞌ kichen

seꞌen taꞌa ti ndaꞌan yu, chaꞌ kaꞌan ꞌa chaꞌ
tnun wa yꞌni yu seꞌen ndiꞌin neꞌ kichen
kanꞌ, loꞌo ja mjyuꞌu tiꞌ neꞌ ꞌin chaꞌ kuxi nu
ndiꞌin niꞌ kasiya ꞌin neꞌ; ja ngulaa yaꞌ neꞌ
chaꞌ kuxi kanꞌ.

21 ―¡Tꞌnan ꞌa wan neꞌ kichen Corazín!
―ndukwin Jesús―. ¡Tꞌnan ꞌa wan neꞌ
kichen Betsaida! ―ndukwin―. Kaꞌan ꞌa
chaꞌ tnun wa naꞌan wan, loꞌo ja mjyuꞌu tiꞌ
wan siyaꞌ ti ꞌin chaꞌ kuxi nu ngiꞌni wan, ja
ngulaa yaꞌwan chaꞌ kanꞌ. Kwiꞌ ngwañaꞌan
ti sꞌni, xaꞌan ꞌa neꞌ kichen Tiro loꞌo neꞌ
kichen Sidón, neꞌ xka laꞌa tsuꞌ ngwa neꞌ
kanꞌ. Loꞌo jamjwi ñaꞌan ka jyuꞌu tiꞌneꞌ kanꞌ
ꞌin chaꞌ kuxi nu wa yꞌni neꞌ. Ja ngulaa yaꞌ
neꞌ chaꞌkuxi kanꞌ, chunꞌ ja yañaꞌanneꞌkanꞌ
chaꞌ tnun sa ñaꞌan nu naꞌan wan, ꞌwan neꞌ
Israel; kanꞌ chaꞌ ja ngwa xiꞌin tiꞌ neꞌ kanꞌ,
kanꞌ chaꞌ ja ykuꞌ neꞌ teꞌ ngata, ja msuꞌwa

neꞌ jii ke neꞌ sa ñaꞌan nu ngiꞌni nten seꞌen
nskwa ayman. 22Ñi katsaǎnꞌ ꞌwan, chaꞌ ka
suꞌwe la chaꞌ ꞌin aymanneꞌ Tiro loꞌo ayman
neꞌ Sidón, loꞌo lye la kaja nu tiꞌí ꞌwan bra
nu tiya tsan tnun chaꞌ kuꞌni biyaꞌ Ndiose
ꞌin nten chalyuu bra kanꞌ. 23 Loꞌo ꞌwan,
neꞌ Capernaum ni, ¿ta suꞌwe la kichen tyi
wan, nxkeꞌ tiꞌwana? ¿Ta lkakichen tyiwan
ndloo la ꞌin xka la kichen, nxkeꞌ tiꞌ wan a?
Nde loo la ñuꞌun siyaꞌ ti kichen tyiwan, loꞌo
ykwiꞌwan tyaawannde lo jwlyaabrakanꞌ.
Kaꞌan ꞌa chaꞌ tnun yꞌniǐn seꞌen ndiꞌin wan,
loꞌo ja yaa ñaꞌan tiꞌwan ꞌñaǎn siyaꞌ ti. Kwiꞌ
ngwañaꞌan nu ngwa sꞌni, xaꞌan ꞌa ngwa neꞌ
kichen Sodoma; loꞌo ja naꞌan ayman kanꞌ
chaꞌ tnun sa ñaꞌan nu wa naꞌan wan, ꞌwan
neꞌ Capernaum. Si wa naꞌan neꞌ chaꞌ kanꞌ,
ja chan wa mjyuꞌu tiꞌ neꞌ ꞌin chaꞌ kuxi nu
wa yꞌni neꞌ bra kanꞌ, wa ngulaa yaꞌ neꞌ chaꞌ
kuxi kanꞌ; ja chan ti ndukwa kichen tyi neꞌ
kanꞌ sa bra ni. 24Ñi katsaǎnꞌ ꞌwan, chaꞌ ka
suꞌwe la chaꞌ ꞌin ayman neꞌ Sodoma kanꞌ,
loꞌo lye la kaja nu tiꞌí ꞌwan tsan tlyu nu
kuꞌni biyaꞌNdiose ꞌin nten chalyuu.

Tiin ti tyiꞌin nten chaꞌmdiyan Jesús
25 Chunꞌ ndiꞌin la ykwiꞌ Jesús loꞌo Ndiose

Sti yu:
―Kuꞌni tnuǔn ꞌiin, Stiǐn; nuꞌwin lkaa

Xꞌnan ba, loꞌo nde niꞌ kwan, loꞌo lo chalyuu
―ndukwin Jesús ꞌinNdiose―. Ngwaxuꞌwe
ꞌiin chaꞌ wa yꞌnii chaꞌ ngwa biyaꞌ tiꞌ nten
nu ja jlyo suꞌwe tiꞌ nu ngwa sꞌni la. Xka
ta nten nu tiya la tiꞌ, loꞌo nten nu nchka ꞌa
ꞌin, loꞌo nten nu jlyo ꞌa tiꞌ nchga chaꞌ ꞌiin,
nxkeꞌ tiꞌ neꞌ, loꞌo neꞌ kanꞌ ja nchka biyaꞌ la
tiꞌ neꞌ kanꞌ. 26Chañi chaꞌ ngwañaꞌan nchka
tiꞌ nuꞌwin, chaꞌ ka biyaꞌ tiꞌ nten nu ja jlyo tiꞌ
siyaꞌ ti.

27Ti ngwaꞌu la Jesús ꞌin neꞌ bra kanꞌ:
―Nchga chabiyaꞌ ꞌin Stiǐn Ndiose nga-

nun ꞌñaǎn. Ja tukwin jlyo tiꞌ sa ñaꞌan lka
chaꞌ nu nsuꞌwi niꞌ kasiya ꞌñaǎn, chaꞌ naꞌ
lkaǎn ska ti nu lka Sñiꞌ Ndiose; ska ti Stiǐn
Ndiose jlyo tiꞌNi sañaꞌan lka chaꞌnunsuꞌwi
niꞌkasiya ꞌñaǎn. Kwiꞌngwañaꞌan, ja tukwin
jlyo tiꞌ sa ñaꞌan chaꞌ nu nsuꞌwi niꞌ kasiya ꞌin
Stiǐn; skaǎn tiǎn nu lkaǎn Sñiꞌ Ni jlyo tiǎnꞌ,
loꞌo kwaꞌuǔn chaꞌ kanꞌ ꞌin nten nu kuloǔn
suwiǐn ꞌin chaꞌ kuꞌni xaꞌan neꞌ chaꞌ ꞌñaǎn.
28 Nchga wan nu ja talo wan chaꞌ tiꞌin ꞌa

tñan nsuꞌwi ꞌwan lo chalyuu, nxkeꞌ tiꞌwan,
kan wan tyiꞌin chaꞌ ꞌwan loꞌoǔn ni. Taǎn
chabiyaꞌ chaꞌ tiin ti tyiꞌin wan bra kanꞌ.
29 Xñi wan tñan nu taǎn ꞌwan, kwiꞌ kuꞌni
xaꞌan wan nchga chaꞌ ꞌñaǎn bra kanꞌ. Chka
tꞌnan ꞌa tiǎnꞌ ꞌwan, taloǔn ꞌaǎn ꞌwan; loꞌo
tiin ti tyiꞌin wan chaꞌ wa yꞌni tyiǐn nchga
chaꞌ kuxi nu nsuꞌwi niꞌ kasiya ꞌwan. 30Chaꞌ
suꞌwe lka chaꞌ nu kuꞌni xaꞌan wan ꞌñaǎn; ja
tukwi chaꞌ kanꞌ, sa ti tñan nu taǎn ꞌwan.

12
Mstun taꞌa ndaꞌan Jesús juun trigu tsan

nu nxitñaꞌ neꞌ judío
1Wa ndiya tsan taꞌa nu nxitñaꞌ neꞌ judío,

loꞌo ndyaa Jesús seꞌen ndiya jyan trigu ꞌin
neꞌ loꞌo neꞌ nu ngiꞌni xaꞌan chaꞌ ꞌin yu.
Ngiteꞌ tiꞌ neꞌ nu ngiꞌni xaꞌan chaꞌ ꞌin yu bra
kanꞌ, kanꞌ chaꞌ mstun neꞌ chinꞌ juun trigu
chaꞌ ku neꞌmta ꞌin ran ñaꞌan yaꞌa ti. 2Naꞌan
neꞌ fariseo chaꞌngiꞌni neꞌngwañaꞌan, ykwiꞌ
neꞌ fariseo kanꞌ loꞌo Jesús bra kanꞌ:
―¿Ja jlyo tiꞌ wan chaꞌ ja ndiya chabiyaꞌ

kuꞌnian tñan ni, chaꞌ tsan nu nxitñaanꞌ lka
a? ―ndukwin neꞌ fariseo ꞌin Jesús―. Neꞌ
kwa nu ngiꞌni xaꞌan chaꞌ ꞌiin ni, ¿ni chaꞌ lka
ngiꞌni neꞌ tñan kanꞌ ni sikwa?

3Mxkwen Jesús ꞌin neꞌ fariseo bra kanꞌ:
―¿Ja ya chkwiꞌ wan lo kityi ꞌin Ndiose

seꞌen nu ndukwa chaꞌ sa ñaꞌan nu yꞌni
ayman David sꞌni a? ―ndukwin Jesús
ꞌin neꞌ―. Ngwa ska tsan ngiteꞌ ꞌa tiꞌ yu,
loꞌo ngiteꞌ ꞌa tiꞌ nchga taꞌa ndaꞌan yu bra
kanꞌ. 4 Jlyo tiꞌ yu chaꞌ nskwa jaxlya nu
lka lomstan ꞌin Ndiose lo msaa niꞌ ñaꞌan
nu lka kwenta ꞌin Ndiose nde kwa. Kanꞌ
chaꞌndyaaneꞌniꞌñaꞌankanꞌ, ykuneꞌ jaxlya
kanꞌ, ni siya ja ndiya chabiyaꞌ ku ya ñaꞌan
ti nten ꞌin ran; ska ti nten nu nka sti joꞌo
ndiya chabiyaꞌ ku neꞌ jaxlya kanꞌ. 5 Loꞌo
ndiya xka chaꞌ nu ngwaꞌan ayman Moisés
lo kityi, chaꞌ sti joꞌo ni, ja nxitñaꞌ neꞌ niꞌ
lyaa tnun xanundiya tsannunxitñaꞌnten;
nsuꞌwi tñan nu ngiꞌni sti joꞌo kanꞌ. Ti kwiꞌ
ti chaꞌ, ja ndiꞌin kiꞌya ꞌin neꞌ kanꞌ chaꞌ ꞌin
Ndiose, chaꞌngiꞌni neꞌ tñan kanꞌ―ndukwin
Jesús ꞌin neꞌ fariseo kanꞌ―. 6Chañi chaꞌ naꞌ
nu ndijyaǎn re, tnun la ti chaꞌ ꞌñaǎn ke laa
tnun kanꞌ. 7 Ja nduwe tiꞌ wan sa ñaꞌan lka
chaꞌ re nu ndukwa lo kityi kula: “Nchka
tiǎnꞌ chaꞌ chka tꞌnan tiꞌ wan ꞌin taꞌa nten

wan” ndukwinNdiose, “kanꞌ tñannundloo
la chaꞌ kuꞌni wan. Ja nchka tiǎnꞌ chaꞌ ta
wan kaꞌan ꞌa lomstan ꞌñaǎn; ni siya skunꞌ
wan, ja ndiꞌin chaꞌ ta wan ꞌñaǎn.” Si chañi
chaꞌ ngwa biyaꞌ tiꞌ wan sa ñaꞌan nchkwiꞌ
chaꞌ kanꞌnundukwa lo kityi, ja xtya ꞌawan
kiꞌya ꞌin nten chaꞌ kwiñi ti bra kanꞌ. 8 Loꞌo
ndiya xka chaꞌ nu chkwiǐnꞌ loꞌo wan, chaꞌ
naꞌ nu wa msuꞌwa Ndiose ꞌñaǎn ndijyaǎn
chaꞌ kaǎn nten, naꞌ lkaǎn ndloo la, ni siya
tsan nu nxitñaꞌ neꞌ.

Chaꞌ ꞌin ska yu tiꞌí nu nchkunꞌ tyukwin yaꞌ
yu

9 Chunꞌ ndiꞌin la mdoꞌo Jesús, ndyaa yu
xkakichen, ytenyuniꞌ lyaa ꞌinneꞌ judíonde
kwabrakanꞌ. 10Naꞌanyu chaꞌndiꞌin ska yu
kiꞌyu nu tiꞌí yaꞌ, chaꞌ wa nchkunꞌ tyukwin
ska laꞌa yaꞌ yu. Loꞌo mnichaꞌ neꞌ judío kanꞌ
ꞌin Jesús bra kanꞌ:
―¿Ta ndiya chabiyaꞌ ꞌñaan chaꞌ kuꞌnian

joꞌó ꞌin nu tiꞌí tsan taꞌa a?, xa nu ndiꞌin chaꞌ
xitñaanꞌ―ndukwin neꞌ ꞌin Jesús.
Nchka ꞌa tiꞌ neꞌ kanꞌ xtya neꞌ kiꞌya ꞌin

Jesús. 11Kanꞌmxkwen yu ꞌin neꞌ:
―¿Ta ja tlyo wan ꞌin ska slyaꞌ ꞌwan xa

wa mdiyuu iꞌ ska niꞌ tiyuu a? ―ndukwin
Jesús ꞌin neꞌ―. Ja chan tlyo wan ꞌin iꞌ, ni
siya tsan taꞌa lka bra kanꞌ. 12Loꞌo taꞌa nten
wan ni, ndloo la chaꞌ ꞌin neꞌ ke ꞌin ska slyaꞌ,
kanꞌ chaꞌ ndiya chabiyaꞌ ꞌñaǎn tayaǎnꞌ ꞌin
nten, ni siya tsannukti ꞌa ꞌñaan,nu ja ndiya
chabiyaꞌ chaꞌ kuꞌnian xka lo tñan.

13Ykwiꞌ Jesús loꞌo yu tiꞌí kanꞌ:
―Xñii yaaꞌ―ndukwin Jesús ꞌin yu kanꞌ.
Mxñi yu tiꞌí kanꞌ yaꞌ yu bra kanꞌ. Bra ti

nchkaa yaꞌ yu, suꞌwa ngwa taꞌa tyukwaa
laꞌa yaꞌ yu kanꞌ. 14 Msinꞌ ꞌa tiꞌ neꞌ fariseo
kanꞌ ꞌin Jesús bra kanꞌ. Mdoꞌo neꞌ, ndyaa
neꞌ, ngwa tiꞌ neꞌ kaja ñaꞌan kujwi neꞌ ꞌin
Jesús bra kanꞌ.

Sa ñaꞌan ndukwa chaꞌ ꞌin Jesús lo kityi
kula

15 Loꞌo Jesús ni, ngwa biyaꞌ tiꞌ yu nchga
chaꞌ kuxi nu ndaꞌan chaꞌ tiye neꞌ fariseo,
kanꞌ chaꞌ mdoꞌo yu ndyaa yu xka seꞌen.
Kaꞌan ꞌa nten mdoꞌo ñaꞌan ꞌin yu, loꞌo yꞌni
yu chaꞌ nchkaa nchga nu tiꞌí. 16Kanꞌ ngulo
yu tñan ꞌin neꞌ nu ngwa tiꞌí kanꞌ, chaꞌ ja
katsaꞌneꞌ ti lkanuyꞌni chaꞌnchkaaneꞌ. 17Ti
sꞌni ytsaꞌ Ndiose ska chaꞌ ꞌin ayman Isaías

chaꞌ ꞌin Krixtu. Nde ndukwa chaꞌ kanꞌ lo
kityi:
18Ndendiyamsu ꞌñaǎnnuwangulo suwiǐn

ꞌin, ndukwin Ndiose.
Ndiya ꞌa tiǎnꞌ ꞌin yu, loꞌo suꞌwe ꞌa nka tiyeěn

ñaꞌaǎn ꞌin yu kanꞌ.
Kuꞌniǐn chaꞌ kiꞌya Tyiꞌiǐn ykwiǐnꞌ chunꞌ yu,

chaꞌ chkwiꞌ yu loꞌo nchga nten, loꞌo
nten nu ja lka judío.

Kwaꞌu yu ꞌin neꞌ sa ñaꞌan nu ñi ꞌa ngiꞌniǐn
biyaǎnꞌ ꞌin nten chalyuu, ndukwin
Ni.

19 Ja xuun taꞌa yu, loꞌo ja xiꞌya yu kwen;
ja kanen tyiꞌi yu laja tuwiin.
20Suꞌwa yaꞌ yu ꞌin nten chaꞌ sten la neꞌ chaꞌ

ꞌñaǎn, ni siya lka neꞌ ñaꞌan tiꞌ ska yka
kii nuwa katsa ti, chaꞌ naꞌan ꞌa tiꞌ neꞌ
kanꞌ;

ni siya lka neꞌñaꞌan tiꞌ ska kiiꞌnuwa tyuwiꞌ
ti, nxkeꞌ tiꞌ neꞌ, chaꞌ wa tyii ti chaꞌ
suꞌwe nu nsuꞌwi tiye neꞌ kanꞌ.

Ngwañaꞌan tyijin lyo chaꞌnuñikanꞌ ꞌin chaꞌ
kuxi.

21 Ndiꞌin ta nten ñaꞌaan chalyuu chaꞌ wa
kan ti yu kanꞌ.

Ngwañaꞌan ndukwa chaꞌ ꞌin Krixtu lo kityi
kula kanꞌ.

Mstya neꞌ kiꞌya ꞌin Jesús
22 Chunꞌ ndiꞌin la mdiyan neꞌ loꞌo ska

yu tiꞌí seꞌen ndiꞌin Jesús; wa nsuꞌwi kwiꞌin
xaꞌan ꞌin yu, kanꞌ chaꞌ janchka ꞌa chkwiꞌyu,
loꞌo kwityiinꞌ yu. Bra ti yꞌni Jesús joꞌó ꞌin yu
tiꞌí kanꞌ, chaꞌ xiyaꞌ nchkwiꞌ yu, xiyaꞌ mda
Jesús xaa kiloo yu. 23 Nduwe ꞌa tiꞌ nchga
nten nu naꞌan chaꞌ kanꞌ bra kanꞌ.
―¿Ta ti kwiꞌyu taꞌaaymanDavidkanꞌ lka

yu kiꞌyu re a? ―ndukwin neꞌ ꞌin taꞌa neꞌ.
24Bra wa ynan neꞌ fariseo chaꞌ kanꞌ, xka

chaꞌ ykwiꞌ neꞌ chaꞌ ꞌin Jesús:
―Ska ti chabiyaꞌ ꞌin Beelzebú nu nka

xꞌnannchga lo kwiꞌin kuxi, kanꞌ lka chaꞌnu
nchka ꞌin yukiꞌyu rekulo yukwiꞌin kuxi nu
nsuꞌwi ꞌin nten―ndukwinneꞌ fariseo kanꞌ.

25Mgii tiꞌ Jesús sa ñaꞌan chaꞌ kuxi ndaꞌan
chaꞌ tiye neꞌ, kanꞌ chaꞌ ykwiꞌ yu loꞌoneꞌkanꞌ
bra kanꞌ:
―Si xuun ꞌa neꞌ nu lka ndloo la ska

nasiyun, suꞌwe taꞌa nten nasiyun kanꞌ,
tyii chaꞌ ꞌin neꞌ kanꞌ wa ñaꞌan ti bra
kanꞌ ―ndukwin Jesús ꞌin neꞌ―. Kwiꞌ ng-
wañaꞌan, si lye ꞌa xuun taꞌa neꞌ ska kichen,

tyii chaꞌ ꞌin neꞌ kanꞌ wa ñaꞌan ti; ni siya
xuun taꞌa neꞌ nu ndiꞌin ska naꞌan ti, ti kwiꞌ
ti chaꞌ ka, tyii chaꞌ ꞌin neꞌ kanꞌ loꞌo taꞌa neꞌ,
tyaa neꞌ bra kanꞌ. 26 Kwiꞌ ngwañaꞌan, ja
talo Satanás si xuun loꞌo msu ꞌin; tyii chaꞌ
ꞌin kuneꞌ xaꞌan kanꞌ ndla ti bra kanꞌ. 27 ¿Ta
chañi nchkwiꞌ wan sikwa, xa nu nchkwiꞌ
wan chaꞌ chabiyaꞌ ꞌin Beelzebú ndloǔn ꞌin
kwiꞌin kuxi a? Ja ñi nchkwiꞌ wan siyaꞌ
ti, chaꞌ loꞌo neꞌ nu ngiꞌni xaꞌan chaꞌ ꞌwan,
ndlo neꞌ ꞌin kwiꞌin kuxi chabiyaꞌ ꞌinNdiose,
ndukwin neꞌ. Chunꞌ nu ngiꞌni neꞌ kanꞌ
ngwañaꞌan ka biyaꞌ tiꞌ wan sikwa, si chañi
chaꞌ nchkwiꞌ wan, si chaꞌ kwiñi ti nchkwiꞌ
wan. 28Chabiyaꞌ ꞌin Tyiꞌi Ndiose ndloǔn ꞌin
kwiꞌin kuxi, kanꞌ chaꞌ ka ka biyaꞌ tiꞌ wan
chaꞌwamdyisnan chaꞌ lkaNdiosendlooniꞌ
kasiya ꞌin nten.

29 ’Ska yu tlá ni, ja kaja ñaꞌan sten xka
nten naꞌan tyi yu chaꞌ kuꞌni kunan yuꞌwa
ꞌin yu; siyaꞌ ti si skanꞌ neꞌ ꞌin yu tlá nu
lka xꞌnan naꞌan kanꞌ kulo ndukwa, kanꞌ ka
kuꞌni neꞌ kunan nan nu nsuꞌwi ꞌin yu kanꞌ
bra kanꞌ.

30 ’Nten nu ja xlyaa xñi chaꞌ ꞌñaǎn, nan
nsuun neꞌ kanꞌ loꞌoǔn, ngwañaꞌan lka chaꞌ
kanꞌ. Kwiꞌ ngwañaꞌan nten nu ja ndayaꞌ
ꞌñaǎn, ja nda neꞌ chabiyaꞌ ꞌin taꞌa nten neꞌ
chaꞌ sten neꞌ tuwiin ꞌñaǎn sikwa.

31 ’Kanꞌ chaꞌ katsaǎnꞌ ꞌwan ni, chaꞌ ka
kuꞌni Ndiose chaꞌ tlyu tiꞌ ꞌin nten nchga
kiꞌyanundukwineꞌ, ni siya kuxi ꞌanchkwiꞌ
neꞌ ꞌin Ndiose; siyaꞌ ti bra nu nchkwiꞌ neꞌ
chaꞌ kuxi ꞌin tñan nu ngiꞌni Tyiꞌi Ndiose,
kanꞌ ja kuꞌni ꞌa Ndiose chaꞌ tlyu tiꞌ ꞌin neꞌ
kanꞌ bra kanꞌ. 32 Kuꞌni Ndiose chaꞌ tlyu tiꞌ
ꞌin nten nu nchkwiꞌ chaꞌ kuxi ꞌñaǎn nu wa
msuꞌwa Ndiose ꞌñaǎn ndijyaǎn chaꞌ kaǎn
nten; siyaꞌ ti bra nu chkwiꞌ neꞌ chaꞌ kuxi
ꞌin tñan nu ngiꞌni Tyiꞌi Ndiose, kanꞌ ja kuꞌni
Ndiose chaꞌ tlyu tiꞌ ꞌin neꞌ kanꞌ nchga tsan
nu tyiꞌin neꞌ lo chalyuu, nchga bra nde loo
la bra kanꞌ.

Nsuꞌwi lyoan ska yka bra nu ñaꞌaan nan
nu ndyoꞌo lo ran

33 ’Ska yka suꞌwe ni, ta ran nan kuan bra
kanꞌ; yka nu ja suꞌwe ni, ja ta ran nan kuan
bra kanꞌ. Jlyo tianꞌ si suꞌwe yka bra nu
ñaꞌaan nan nu ndoꞌo lo ran. 34 Nu ꞌwan,
¡ñaꞌan tiꞌ kunan tlá, ngwañaꞌan lka wan! Ja
nchka chkwiꞌ wan chaꞌ suꞌwe chaꞌ nsuꞌwi

ꞌa chaꞌ kuxi tiye wan; sa ñaꞌan chaꞌ nu
nsuꞌwi tiye skaan, ngwañaꞌan ndyoꞌo chaꞌ
nu nchkwianꞌ. 35Nchga nten nu suꞌwe tiye
ni, suꞌwe ꞌa nchkwiꞌ neꞌ kanꞌ; loꞌo nchga
nten nu kuxi ka tiye, kuxi ti nchkwiꞌ neꞌ
kanꞌ bra kanꞌ. 36Katsaǎnꞌ ska chaꞌ ꞌwan ni:
Bra nu tiya tsan nu kuꞌni biyaꞌ Ndiose ꞌin
nchganten, bra kanꞌndiꞌin chaꞌkatsaꞌ ji neꞌ
ti ykwiꞌ ti neꞌ nchga chaꞌ kuxi nu wa ykwiꞌ
neꞌ lo chalyuu. 37Ndiꞌya Ndiose kwenta ꞌin
nchga chaꞌ nu wa ykwiꞌ wan lo chalyuu;
katsaꞌ Ni ꞌwan si ndiꞌin kiꞌya ꞌwan loꞌo Ni,
kwiꞌ katsaꞌNi ꞌwan si ja ndiꞌin kiꞌya ꞌwan.

Ngwa tiꞌ nten kuxi ñaꞌan kwiꞌya ska chaꞌ
tnun nu kuꞌni Jesús

38 Chunꞌ ndiꞌin la ndiꞌin chinꞌ mstru nu
nduꞌu chaꞌ joꞌo, ndiꞌin neꞌ fariseo, nchkwiꞌ
neꞌ loꞌo Jesús:
―Mstru ―ndukwin neꞌ kanꞌ ꞌin Jesús

bra kanꞌ―, kuꞌnii ska chaꞌ tnun chaꞌ ñaꞌan
kwiꞌya ba ꞌin ran.

39Mxkwen Jesús ꞌin neꞌ bra kanꞌ:
―Xaꞌan ꞌa taꞌawan, chaꞌxkwiꞌnjñanwan

ꞌñaǎn chaꞌ kuꞌniǐn ska chaꞌ tnun chaꞌ ñaꞌan
kwiꞌya wan ꞌin ran; lka wan nten nu ja
ndyaa ñaꞌan tiꞌ ꞌin Ndiose siyaꞌ ti ―nduk-
win Jesús ꞌin neꞌ―. Ja ska chaꞌ tnun kuꞌniǐn
ngwañaꞌan. Ndiꞌin chaꞌ tyaa yuꞌwi tiꞌ wan
nan lka ngwa ꞌin ayman Jona nu ykwiꞌ
chaꞌ ꞌin Ndiose loꞌo neꞌNínive nu ngwa sꞌni.
40 Sa ñaꞌan nganun Jona kanꞌ niꞌ kula tnun
kanꞌ snan tsan loꞌo snan tla, ngwañaꞌannaꞌ,
nu wa msuꞌwa Ndiose ꞌñaǎn ndijyaǎn chaꞌ
kaǎn nten, kanuǔn niꞌ yuu snan tsan loꞌo
snan tla xawa ngujwiǐn. 41Bra nu tiya tsan
nu kuꞌni biyaꞌ Ndiose ꞌin nchga nten, xtya
ayman neꞌ Nínive kiꞌya ꞌwan nu ndiꞌin wan
lo chalyuu ni bra kanꞌ. Katsaꞌ ayman kanꞌ
nchga chaꞌ nu wa ynan neꞌ, xa nu ykwiꞌ
ayman Jona loꞌo neꞌ nu ngwa sꞌni, loꞌo bra
kanꞌ mjyuꞌu tiꞌ neꞌ ꞌin nchga chaꞌ kuxi nu
yꞌni neꞌ; ngulaa yaꞌ neꞌ chaꞌ kuxi kanꞌ chunꞌ
wa yten neꞌ chaꞌ ꞌin Ndiose. Loꞌo ja suꞌwa
chaꞌnungwaꞌuayman Jona kanꞌ ꞌin neꞌ sꞌni
loꞌo chaꞌnunduꞌuǔn ꞌwanni; tlyu la chaꞌ ꞌin
Ndiose lkanunduꞌuǔn ꞌwanni, loꞌo jannan
ꞌa wan chaꞌ re siyaꞌ ti. 42 Loꞌo ayman reina
nu ngwa ndloo la ꞌin neꞌ nde Sur, tyituun
nu kunaꞌan kanꞌ tloo Ndiose tsan nu kuꞌni
biyaꞌ Ni ꞌin nten chalyuu. Xtya nu kunaꞌan
kanꞌ kiꞌya ꞌwan nu ndiꞌin wan lo chalyuu

ni bra kanꞌ. Chkwiꞌ neꞌ kula kanꞌ sa ñaꞌan
ngwa bra nu yaa seꞌen mdiꞌin ayman ree
Salomón. Tijyuꞌ ꞌa kichen tyi reina kanꞌ;
wa ynan neꞌ kula chaꞌ tiya ꞌa Salomón kanꞌ,
chaꞌ suꞌwe ꞌa chaꞌ tiya nu nchkwiꞌ yu. Kanꞌ
chaꞌ yaa neꞌ kula kanꞌ seꞌenmdiꞌin ree chaꞌ
kunanni sa ñaꞌan chaꞌ tiya nunsuꞌwi ꞌin yu
kula kanꞌ. Loꞌo chinꞌ la chaꞌ ngwaꞌu ayman
Salomón ke chaꞌ nu nduꞌuǔn ꞌwan ni; tnun
la chaꞌ ꞌin Ndiose lka nu nduꞌuǔn ꞌwan ni,
loꞌo ja nnanwan siyaꞌ ti.

Kwiꞌin kuxi nu ndyaan xiyaꞌ seꞌen ndiꞌin
nten

43 ’Bra nu kulaa yaꞌ kwiꞌin kuxi ꞌin ska
nten, tyaꞌan yuꞌwi kwiꞌin kanꞌ niꞌ kixinꞌ
tijyuꞌ bra kanꞌ, seꞌen ja ndiꞌin nten; tsaa
kwiꞌin kuxi kanꞌ tsaa naan seꞌen xitñaꞌ
chinꞌ. Bra nu ja kaja seꞌen xitñaꞌ kanꞌ, 44bra
kanꞌ chkwiꞌ kwiꞌin kuxi kanꞌ: “Tyaꞌaǎn
xiyaꞌ seꞌenmdiꞌiǐn ti kulo.” Ngwañaꞌanxkeꞌ
tiꞌ kwiꞌin kuxi kanꞌ. Bra nu kala kwiꞌin
kuxi kanꞌ seꞌen ndiꞌin neꞌ kanꞌ, bra ti ñaꞌan
kwiꞌin chaꞌ ti ndiꞌin laja ti kasiya ꞌin nten
seꞌen mdiꞌin nu ngwa xkanꞌ; ja ya chkaa
nten kanꞌ. 45 Bra ti tsaa kwiꞌin xiyaꞌ, tsaa
naan ꞌin xa kati kwiꞌin nu xaꞌan la, chaꞌ
suꞌwa ti xuꞌwi nchga kwiꞌin ꞌin nten kanꞌ,
chaꞌ kaja seꞌen tyiꞌin kwiꞌin kanꞌ loꞌo nten,
nchka tiꞌ kwiꞌin kanꞌ. Ka kuxi la chaꞌ ꞌin
nten kanꞌ bra kanꞌ, chaꞌ kaꞌan la kwiꞌin
nsuꞌwi ꞌin neꞌ bra kanꞌ. Kwiꞌ ngwañaꞌan
kuxi ꞌa ka chaꞌ ꞌin nten nundiꞌin lo chalyuu
ni, chaꞌ xaꞌan ꞌa neꞌ.

Mdiyan jyaꞌan Jesús loꞌo taꞌa yu
46 Ti nchkwiꞌ la Jesús loꞌo nten, loꞌo

mdiyan jyaꞌan loꞌo taꞌa Jesús, mduun neꞌ
chunꞌ naꞌan seꞌen ndiꞌin yu chaꞌ nchka tiꞌ
neꞌ chkwiꞌ neꞌ loꞌo yu. 47 Ytsaꞌ ska nten ꞌin
Jesús bra kanꞌ:
―Jyaꞌaan loꞌo taꞌaa, nduun neꞌ chunꞌ

naꞌan re ―ndukwin ꞌin Jesús―. Nchka tiꞌ
neꞌ chkwiꞌ neꞌ loꞌoo.

48 Mxkwen Jesús ꞌin yu kiꞌyu kanꞌ bra
kanꞌ:
―¿Ti ka nu chañi lka jyaꞌaǎn a? ―nduk-

win Jesús ꞌin neꞌ―. ¿Ti ka nu chañi lka
taꞌaǎn a?

49 Kanꞌ nguaꞌu yaꞌ yu ꞌin neꞌ nu ngiꞌni
xaꞌan chaꞌ ꞌin yu bra kanꞌ:
―Neꞌ re ni, suꞌwa ndloo ꞌa neꞌ re ꞌñaǎn

sa ñaꞌan ndloo ꞌa jyaꞌaǎn ꞌñaǎn, sa ñaꞌan
ndloo ꞌa taꞌaǎn ꞌñaǎn ―ndukwin Jesús―.

50Taꞌaǎn lka nchga nten nu ngiꞌni sa ñaꞌan
nunchka tiꞌStiǐnNdiosenundiꞌinniꞌkwan;
nten kanꞌ lka sa ñaꞌan lka jyaꞌaǎn, sa ñaꞌan
lka taꞌaǎn, ni siya kiꞌyu neꞌ, ni siya kunaꞌan
neꞌ.

13
Chaꞌ ꞌin nten nu ytamta trigu

1Tikwiꞌ tsankanꞌmdoꞌo Jesúsnaꞌankanꞌ,
ndyaa yu tuꞌwa tiyuꞌ, ndukwa yu chinꞌ nde
kwa. 2 Loꞌo ndyoꞌ tiꞌin kaꞌan ꞌa Nten seꞌen
ndiꞌin Jesús, kanꞌ chaꞌ yten yu niꞌ yka naꞌan
xuwe, mdukwa yu chinꞌ bra kanꞌ; nganun
nten kaꞌan kanꞌ tuꞌwa tyiꞌa ti. 3Kanꞌ nguaꞌu
Jesús tyun chaꞌ tiya ꞌin neꞌ, chaꞌ kuꞌni xaꞌan
la neꞌ chaꞌ ꞌin Ndiose. Nde ndiya chaꞌ nu
ykwiꞌ yu:
―Ngwa ska tsan ndyaa ska nten kata

mta trigu ―ndukwin Jesús―. 4 Bra nu
msnen yu mta kanꞌ, mdiyuu chinꞌ ran lo
yuu tla tuꞌwa tuwiin; bra ti yan kiñi,mdyii
mta kanꞌ yku iꞌ. 5 Loꞌo ngalu chinꞌ mta
kanꞌ seꞌen lti ti tuꞌwa yuu nskwa chunꞌ kee,
ndla ꞌamtsumta kanꞌ. Chaꞌ nu chinꞌ ꞌa yuu
nskwa chunꞌ kee kanꞌ, 6 kanꞌ chaꞌ ja msñi
suꞌwe suun ran lo kee kanꞌ, ja ngwa kaluu
suꞌwe ran. Mdyii kala kanꞌ nganaan ran,
chaꞌ tikeeꞌ ꞌa kwan. 7 Loꞌo ngalu chinꞌ mta
kanꞌ laja ti kicheꞌ; bra ti nguluu ti kicheꞌ
kanꞌ xiyaꞌ, loꞌo jamda ꞌa ran chabiyaꞌ kaluu
kala trigu siyaꞌ ti. 8 Loꞌo ngalu chinꞌ mta
kanꞌ lo yuu suꞌwe, seꞌen nu suꞌwe ꞌa ngu-
luu kala; loꞌo kaꞌan ꞌa mta mdoꞌo lo juun
kala kanꞌ bra kanꞌ, kwenta ska siyentumta
mdoꞌo ska lo juun, kwenta snan yla mta
mdoꞌo xka lo juun, kwenta kala tyii mta
mdoꞌo xka lo juun. 9 Kunan suꞌwe wan
chaꞌ nu nchkwiǐnꞌ loꞌowan ni, si chañi chaꞌ
nchka tiꞌwan kunanwan chaꞌ suꞌwe kanꞌ.

Ni chaꞌ lka ngwaꞌu Jesús chaꞌ kanꞌ
10 Chunꞌ ndiꞌin la mdiyan neꞌ nu ngiꞌni

xaꞌan chaꞌ ꞌin Jesús seꞌenndiꞌin yu. Mnichaꞌ
neꞌ ꞌin yu bra kanꞌ:
―¿Ni chaꞌ lkaytsaaꞌ chaꞌkanꞌ ꞌinneꞌkwa?

Sa ñaꞌan lka si nchkwiꞌ neꞌ ska kwentu, ng-
wañaꞌan lka chaꞌ kanꞌ ―ndukwin neꞌ kanꞌ
ꞌin Jesús.

11Mxkwen Jesús ꞌin neꞌ bra kanꞌ:
―Wa mda Ndiose chabiyaꞌ ꞌwan chaꞌ ka

biyaꞌ tiꞌ wan ska chaꞌ nu yuꞌwi kutsiꞌ ꞌin

ayman sꞌni, sa ñaꞌan ka xa nu ka Ndiose
ndloo la niꞌ kasiya ꞌin nten. Nten nu ja
msñi chaꞌ ꞌin Ndiose ni, ja kiꞌya neꞌ kwenta
bra nu kunan neꞌ ska chaꞌ nu nchkwiǐnꞌ;
tukwi ꞌa chaꞌ kanꞌ, xkeꞌ tiꞌ neꞌ. 12 Nten nu
ndyaa ñaꞌan tiꞌ chaꞌ nu ynan neꞌ ꞌin Ndiose,
ti kwaꞌu la Ndiose chaꞌ ꞌin neꞌ kanꞌ, chaꞌ ng-
wañaꞌan suꞌwe la sten neꞌ chaꞌ ꞌin Ndiose;
nten nu ja ndyaa ñaꞌan tiꞌ chaꞌ kanꞌ, neꞌ
nu ja xlyaa kunan chaꞌ kanꞌ, kuꞌni Ndiose
chaꞌ ja ka ꞌin neꞌ sten neꞌ chaꞌ ꞌin Ndiose
siyaꞌ ti. 13Kanꞌ chaꞌnchkwiǐnꞌ chaꞌ kanꞌ loꞌo
nten. Ni siya ñaꞌan neꞌ, ja kiꞌya neꞌ kwenta
sa ñaꞌan lka chaꞌ nu ñi kanꞌ; ni siya kunan
neꞌ, ja ka biyaꞌ tiꞌ neꞌ sa ñaꞌan lka chaꞌ kanꞌ,
chunꞌ ja nnan suꞌwe neꞌ chaꞌ nchkwiǐnꞌ.
14 Bra nu ñaꞌaan ꞌin neꞌ kanꞌ, ka biyaꞌ tianꞌ
chaꞌ chañi ꞌa chaꞌ ꞌin Ndiose nu ngwaꞌan
aymanIsaíasnungwasꞌni. Nde lka sañaꞌan
nchkwiꞌ chaꞌ kanꞌ:
Ja chan kunan wan chaꞌ kanꞌ, loꞌo ja ka

biyaꞌ tiꞌ wan sa ñaꞌan chaꞌ nu wa
ynanwan, ndukwin Ndiose.

Ja chan ñaꞌan wan chaꞌ kanꞌ, loꞌo ja kiꞌya
wan kwenta siyaꞌ ti nan lka nu wa
naꞌan wan.

15 Ja xlyaa neꞌ tukwa neꞌ chaꞌ nchkwiǐnꞌ,
chunꞌ xaꞌan ꞌa tiye neꞌ taꞌa wan.

Ja xlyaa neꞌ kunan neꞌ chaꞌ nchkwiǐnꞌ,
chunꞌ ja nnan suꞌwe neꞌ taꞌa wan. Ja
nchka tiꞌ neꞌ kiꞌya neꞌ kwenta, chunꞌ
ja nchka ꞌin neꞌ ñaꞌan suꞌwe neꞌ.

Ja xlyaaneꞌkulaayaꞌneꞌ chaꞌkuxinundiꞌin
ꞌin neꞌ, kanꞌ chaꞌ ja nda neꞌ chabiyaꞌ
kuꞌniǐn chaꞌ tlyu tiꞌ ꞌin neꞌ ꞌin chaꞌ
kuxi kanꞌ, ndukwin Ndiose.

Ngwañaꞌanndukwachaꞌ lo kityi ꞌinNdiose.
16 ’Suꞌwenka tiyewan chaꞌ ti ndukwa laa

kiloo wan, ti ndukwa laa tu nskan wan,
chaꞌ ka kiꞌya suꞌwe wan kwenta ꞌin ska
chaꞌ nu nchkwiꞌ Ndiose. 17 Chañi chaꞌ nu
nchkwiǐnꞌ loꞌo wan, chaꞌ kaꞌan ꞌa nten nu
ykwiꞌ chaꞌ ꞌinNdiose loꞌontennungwasꞌni,
loꞌo kaꞌan ꞌa nten nu suꞌwe ngwa tiye neꞌ
ñaꞌan neꞌ ꞌin Ndiose sꞌni, wamta ꞌa neꞌ kanꞌ
ꞌin chaꞌ nu ñaꞌanwanni, chaꞌ ñaꞌan neꞌ chaꞌ
kanꞌ; wamta ꞌa neꞌ ꞌin chaꞌ nu ngananwan
ni, chaꞌ kunan neꞌ chaꞌ kanꞌ. Loꞌo ja ya
ñaꞌan neꞌ chaꞌ kanꞌ, ja ya kunan neꞌ chaꞌ
kanꞌ siyaꞌ ti, bra nu ngujwi neꞌ.

Sañaꞌan lka chaꞌ ꞌin ntennuytamta trigu

18 ’Nde chkwiǐnꞌ sa ñaꞌan lka chaꞌ tiya nu
ꞌin nten nu yta mta trigu kanꞌ: 19 Bra nu
kunan nten sa ñaꞌan ka chaꞌ nu lka Ndiose
ndloo niꞌ kasiya ꞌin nten, loꞌo ja nchka biyaꞌ
tiꞌ neꞌ kanꞌ sa ñaꞌan lka chaꞌ kanꞌ, bra ti
kuꞌni kuneꞌxaꞌan tñan chaꞌkatin chaꞌ suꞌwe
kanꞌ, chaꞌ ja xñi ꞌa neꞌ kanꞌ chaꞌ suꞌwe kanꞌ.
Ñaꞌan tiꞌmta trigunumdiyuu tuꞌwatuwiin,
ngwañaꞌan lka nten kanꞌ. 20 Loꞌo mta nu
ngalu lo yuu ti ti tuꞌwanu nskwa chunꞌ kee
ni, ñaꞌan tiꞌ mta kanꞌ, ngwañaꞌan lka nten
nu suꞌwe ꞌa nka tiye neꞌ bra nu ynan neꞌ
chaꞌ suꞌwe ꞌinNdiose ti kulo. 21Chunꞌndiꞌin
la, bra nu mdyisnan xka ta nten nchka tiꞌí
tiꞌ ꞌin neꞌ kanꞌ, ni siya xtyi lyoꞌo nten ꞌin
neꞌ kanꞌ siꞌya chaꞌ suꞌwe nu wa ynan neꞌ
kanꞌ, ja talo ꞌa neꞌ bra kanꞌ. Ñaꞌan tiꞌ mta
nu ja msñi suꞌwe suun, mta nu mtsu lo
yuu ti ti tuꞌwa nu nskwa chunꞌ kee kanꞌ,
ja mdaloo kala kanꞌ, bra ti nganaan ran,
ngwañaꞌan lka neꞌ kanꞌ. 22 Mta nu ngalu
lo yuu seꞌen nsuꞌwi ti kicheꞌ ni, ñaꞌan tiꞌ
mta kanꞌ, ngwañaꞌan lka nten nu wa ynan
chaꞌ suꞌwe kanꞌ, loꞌo ndaꞌan ꞌa chaꞌ tiye neꞌ
kanꞌ sa ñaꞌan ka ꞌin neꞌ lo chalyuu, chaꞌ
nchka ꞌa tiꞌ neꞌ ka kuliyaꞌ neꞌ. Kanꞌ chaꞌ ja
nchka ꞌin Ndiose kuꞌni Ni ska tñan suꞌwe
niꞌ kasiya ꞌin neꞌ kanꞌ. 23 Loꞌo mta nu
ngalu lo yuu suꞌwe ni, ñaꞌan tiꞌ mta kanꞌ,
ngwañaꞌan lka nten nuwa ynan chaꞌ suꞌwe
kanꞌ, loꞌonchka biyaꞌ tiꞌneꞌ chaꞌ kanꞌ; xkwiꞌ
ngiꞌni neꞌ sa ñaꞌannchkwiꞌ chaꞌ kanꞌ. Chunꞌ
ndiꞌin la suꞌwe ꞌakachaꞌnuxuꞌwiniꞌkasiya
ꞌin neꞌ kanꞌ, chaꞌ ñaꞌan tiꞌ yuu suꞌwe kanꞌ,
ngwañaꞌan lka kasiya ꞌin neꞌ kanꞌ. Nsuꞌwi
juun trigu nu ndoꞌo ska siyentumta lo ran,
loꞌo nsuꞌwi juun nu ndoꞌo snan yla mta lo
ran, loꞌo nsuꞌwi juun nu ndoꞌo kalatyii mta
lo ran.

Chaꞌ ꞌin kixinꞌ numtsu laja jyan trigu
24 Chunꞌ ndiꞌin la ngwaꞌu Jesús xka chaꞌ

tiya ꞌin neꞌ:
―Chkwiǐnꞌ xka chaꞌ loꞌo wan, chaꞌ ka

biyaꞌ tiꞌ wan sa ñaꞌan ka xa nu lka Ndiose
ndloo niꞌ kasiya ꞌin nten ―ndukwin Jesús
ꞌin neꞌ―. Sañaꞌan lka ska ntennu yta xkwiꞌ
mta suꞌwe lo jyan trigu ꞌin yu, ngwañaꞌan
lka Ndiose. 25 Xa wa tla, yijaꞌ xꞌnan jyan
kanꞌ. Bra nu lajaꞌ ti yu, bra kanꞌ yan nu nka
kontra ꞌin yu, msnen mta kixinꞌ laja jyan
trigu ꞌin yu kanꞌ. Bra wamdyii msnenmta

kixinꞌ, ndyaa nu nka kontra ꞌin yu kanꞌ bra
kanꞌ. 26Suꞌwa timtsu taꞌa tyukwaa loomta,
loꞌomta trigu, loꞌomta kixinꞌ kanꞌ; suꞌwe ꞌa
nguluu kala kanꞌ bra kanꞌ. Chunꞌ ndiꞌin la
naꞌan neꞌ chaꞌ siꞌi xkwiꞌ mta suꞌwe nu wa
yta yu kanꞌ nu mtsu; ñaꞌaan lo jyan kanꞌ
mxtiyaaꞌ ndukwa trigu loꞌo kixinꞌ. 27 Kanꞌ
chaꞌ bra ti ndyaa msu seꞌen ndiꞌin xꞌnan
jyan kanꞌ, ndyaa ytsaꞌ neꞌ ꞌin yu sa ñaꞌan
nanngwa: “Yukula” ndukwinneꞌ ꞌin xꞌnan
tñan kanꞌ, “¿ta siꞌi xkwiꞌ mta suꞌwe ytaa lo
yuu kwa a? ¿Ni chaꞌ lka ndukwa ꞌa xka
kixinꞌ laja kala ni?” 28Kanꞌmxkwen xꞌnan
jyan ꞌin msu kanꞌ bra kanꞌ: “Ti kwiꞌ nu nka
kontra ꞌñaǎn yꞌni ñuꞌun ꞌin kala kwa ꞌñaǎn
sikwa” ndukwin xꞌnan jyan ꞌin neꞌ. “¿Ta
nchka tiiꞌ chaꞌ tsaa ba xkwaan ba kixinꞌ
kwa a?, yu kula” ndukwin msu ꞌin xꞌnan
jyan bra kanꞌ. 29 “Ja suꞌwe ngwañaꞌan”
ndukwin xꞌnan jyan ꞌin neꞌ. “¿Ni sa ñaꞌan
kasi loꞌokala triguxkwaanwanbrakanꞌa?
30Suꞌwe la kataan chinꞌ chaꞌ kaluu ran taꞌa
tyukwaa ran, sa ñaꞌan bra nu katsi trigu
kanꞌ. Bra kanꞌ kuloǔn tñan ꞌin neꞌ chaꞌ tsaa
neꞌ siꞌyu neꞌ kixinꞌ ti kulo, chaꞌ skanꞌ neꞌ ꞌin
ran kwenta ynin ti ran, chaꞌ skin ran lo kiiꞌ;
kuꞌnineꞌkwabrakanꞌ, siꞌyuneꞌnchga trigu
chaꞌ xoꞌ tiꞌin neꞌ ꞌin ran niꞌ juꞌwa.”

Chaꞌ ꞌinmta nu xuwe ꞌa
31Kwiꞌ ngwañaꞌan ngwaꞌu Jesús xka chaꞌ

tiya, ñaꞌan tiꞌ ska nkwin ti:
―Xka chaꞌ chkwiǐnꞌ loꞌowan, sa ñaꞌan ka

xanu lkaNdiosendloo laniꞌkasiya ꞌinnten
―ndukwin Jesús ꞌin neꞌ―. Sa ñaꞌan lka ska
mta xuwe ꞌa nu yta ska nten niꞌ lyoꞌoo ꞌin
yu, ngwañaꞌan ka chaꞌ kanꞌ. 32Xuwe ꞌamta
kanꞌ, loꞌo tnun ꞌa yka kanꞌ xa nu nguluu
ran, sa ñaꞌan bra nu kan kiñi chaꞌ kwiñan
iꞌ seꞌen xkwa iꞌ laja stanꞌ yka kanꞌ.

Chaꞌ ꞌin skwan tiyeꞌ
33Kwiꞌ ngwañaꞌan ngwaꞌu Jesús xka chaꞌ

tiya ꞌin neꞌ:
―Xka chaꞌ chkwiǐnꞌ loꞌo wan, sa ñaꞌan

ka bra nu lka Ndiose ndloo la niꞌ kasiya
ꞌin nten ―ndukwin Jesús ꞌin neꞌ―. Ñaꞌan
tiꞌ ska nguluꞌ jyaꞌan skwan, nu xñi ska nu
kunaꞌan chaꞌ suꞌwa ꞌin ran lo snan skaꞌkata
jaxlya; xtiyaaꞌ ꞌin ran bra kanꞌ, chaꞌ sa tlyu
ti skwen nchga skwan kanꞌ, ngwañaꞌan ka
tñan ꞌin Ndiose bra kanꞌ.

Ni chaꞌ ngwaꞌu Jesús chaꞌ tiya kanꞌ ꞌin
nten

34Ngwañaꞌanngwaꞌu Jesús ꞌinntenkaꞌan
nu ndiꞌin nde kwa, chaꞌ xkwiꞌ loꞌo chaꞌ tiya
nu ñaꞌan tiꞌ nkwin ykwiꞌ Jesús loꞌo nten bra
kanꞌ; ja ska chaꞌ nduꞌu yu ꞌin nten si ja loꞌo
chaꞌ tiya nchkwiꞌ yu. 35Kanꞌ lka ska chaꞌ ꞌin
Ndiosenuwaykwiꞌ skaayman loꞌontennu
ngwa sꞌni. Nde ndiya chaꞌ kanꞌ:
Loꞌo chaꞌ tiya ti chkwiǐnꞌ loꞌo nten chaꞌ

kwaꞌuǔn ska chaꞌ ꞌin neꞌ, ndukwin
Ndiose.

Chkwiǐnꞌ ꞌin ska chaꞌ nu nsuꞌwi kutsiꞌ, ti nu
mñaǎn chalyuu re.

Ni sa ñaꞌan lka chaꞌ ꞌin kixinꞌ nu ndukwa
lo jyan ꞌin neꞌ

36 Chunꞌ ndiꞌin la mxnun Jesús ꞌin nten
kaꞌan kanꞌ, ndyaa yu niꞌ ñaꞌan kanꞌ. Kanꞌ
ndijyanneꞌnungiꞌni xaꞌan chaꞌ ꞌin yu seꞌen
ndiꞌin yu, mnichaꞌ neꞌ ꞌin yu bra kanꞌ:
―Yu kula, kwaꞌuu ꞌwa sa ñaꞌan lka chaꞌ

nu ngwaꞌuu ꞌwa tsan, chaꞌ ꞌin kixinꞌ nu
ndukwa lo jyan ꞌin neꞌ ―ndukwin neꞌ ꞌin
Jesús.

37―Suꞌwe―ndukwin Jesús ꞌin neꞌ―. Naꞌ
nu wa msuꞌwa Ndiose ꞌñaǎn ndijyaǎn chaꞌ
kaǎn nten, xa nu nduꞌuǔn ꞌin nten ni, sa
ñaꞌan lka si kataǎnmta suꞌwe lo jyan ꞌñaǎn,
ngwañaꞌan ngiꞌniǐn. 38 Loꞌo nu lka jyan
ꞌñaǎn ni, kanꞌ lka tyukwi ñaꞌaan chalyuu;
loꞌo kala trigu nu nguluu la seꞌen ndukwa
mta suꞌwekanꞌ, ngwañaꞌan lkantennunda
chabiyaꞌ chaꞌ ka Ndiose ndloo la niꞌ kasiya
ꞌin neꞌ. Loꞌo kixinꞌ kanꞌ ni, ngwañaꞌan lka
nten nu ndiꞌin chaꞌ ꞌin loꞌo kuneꞌ xaꞌan,
39 chaꞌ ti kwiꞌ kuneꞌ xaꞌan lka nu nxuun
loꞌoǔn, loꞌo kanꞌ lka nu msnen mta kixinꞌ
kanꞌ lo jyan ꞌñaǎn. Tsan nu tyisnan siꞌyu
neꞌ jyan ni, kanꞌ lka tsan nu tlyu ꞌa bra nu
tsaa tii chalyuu; loꞌo nten nu siꞌyu kixinꞌ
lo jyan kanꞌ ni, kanꞌ lka angajle ꞌin Ndiose.
40 Sa ñaꞌan lka bra nu xoꞌ tiꞌin neꞌ kixinꞌ
chaꞌ skin ran, ngwañaꞌan ka ꞌin nten kuxi
bra nu tyii chalyuu. 41 Tsan kanꞌ, naꞌ nu
wa ndijyaǎn chaꞌ kaǎn nten, suꞌwaǎn ꞌin
angajle ꞌñaǎn chaꞌ xoꞌ tiꞌin ꞌin nchga nten
nu ngwaꞌu ꞌin taꞌa nten chaꞌ kuꞌni neꞌ chaꞌ
kuxi; tyoꞌ tiꞌin nchga nten nu kuxi ka tiye
kanꞌ, chaꞌ ja ndiꞌin chabiyaꞌ kanun neꞌ kanꞌ
seꞌen lka StiǐnNdiose ndloo. 42Bra kanꞌ xk-
wan angajle ꞌin neꞌ kanꞌ lo kiiꞌ tnun; kunan

ꞌa neꞌ kanꞌ bra kanꞌ, kasinꞌ ꞌa tiꞌ neꞌ sa ñaꞌan
yaꞌ nu ku liꞌya neꞌ chunꞌ msinꞌ tiꞌ neꞌ bra
kanꞌ. 43Kanun nchga nten nu luwi kasiya
ꞌin seꞌen lka Stiǐn Ndiose ndloo; sa ñaꞌan
luwi xaa kwichaa, ngwañaꞌan ka luwi ꞌa
tlooneꞌkanꞌ, chunꞌngwa luwikasiya ꞌinneꞌ
siyaꞌ ti kwenta ꞌin Ndiose bra kanꞌ. Kunan
suꞌwe wan chaꞌ nu nchkwiǐnꞌ loꞌo wan, si
chañi chaꞌ nchka tiꞌwan kunanwan.

Chaꞌ ꞌin ska yuꞌwa nu kaꞌan ngaꞌan nu
nsuꞌwi kutsiꞌ niꞌ yuu

44 ’Xka chaꞌ chkwiǐnꞌ loꞌo wan, sa ñaꞌan
ka xa nu lka Ndiose ndloo niꞌ kasiya ꞌin
nten; ñaꞌan tiꞌ skayuꞌwanukaꞌan ꞌangaꞌan,
ngwañaꞌan lka chaꞌ kanꞌ. Wa nsuꞌwi kutsiꞌ
yuꞌwa nu kaꞌan ngaꞌan kanꞌ niꞌ yuu ska niꞌ
lyoꞌoo ꞌin neꞌ. Chunꞌ ndiꞌin la, wa ndyija
ꞌin xka nten seꞌen nsuꞌwi kutsiꞌ yuꞌwa kanꞌ.
Suꞌwe ꞌa ngwa tiye yu bra kanꞌ; kanꞌ chaꞌ
bra timdukunꞌyuyuu lo seꞌennsuꞌwikutsiꞌ
yuꞌwa kanꞌ xiyaꞌ, mdoꞌo yu ndyaa yu lo
kichen chaꞌ kujwiꞌ yu nchga nan nu nsuꞌwi
ꞌin yu. Ngwañaꞌan mjwi tñi ꞌin yu, msiꞌi
yu loꞌoo kanꞌ seꞌen nsuꞌwi kutsiꞌ yuꞌwa nu
kaꞌan ngaꞌan kanꞌ bra kanꞌ.

Chaꞌ ꞌin skakeengatennukaꞌan ꞌangaꞌan
45 ’Loꞌo xka chaꞌ chkwiǐnꞌ loꞌo wan ni,

sa ñaꞌan ka xa nu lka Ndiose ndloo la niꞌ
kasiya ꞌin nten. Lka kanꞌ sa ñaꞌan lka si
ndaꞌan naan ꞌa ska nten ꞌin kee ngaten nu
suꞌwe ꞌa, kwiꞌ nu lka kee perla. Jlyo tiꞌ
yu nan lka nu ndyaa naan yu, kanꞌ chaꞌ
keeꞌ ndaꞌan naan yu ꞌin kee ngaten nu
suꞌwe kanꞌ, chaꞌ xiꞌi yu ꞌin ran, nka tiye yu.
46Chunꞌ ndiꞌin la ndyija ska kee ngaten nu
kaꞌan ꞌa ngaꞌan ꞌin yu kanꞌ; bra ti yjwiꞌ yu
nchga nan nu nsuꞌwi ꞌin yu, chaꞌ xiꞌi yu ska
ti kee ngaten kanꞌ, chaꞌ ja nsuꞌwi ꞌa nan
suꞌwe la xiꞌi yu, mskeꞌ tiꞌ yu.
(Wa ngwaꞌu Jesús taꞌa tyukwaa chaꞌ tiya

kanꞌ ꞌin neꞌ, chaꞌ ka biyaꞌ tiꞌ neꞌ chaꞌ ska ti
chaꞌ ndloo la ꞌñaan, chaꞌ tyija lyo ꞌñaan cha-
lyuu kwi seꞌen lka Ndiose ndloo niꞌ kasiya
ꞌñaan.)

Chaꞌ ꞌin katan nu loꞌo tsaa neꞌ kuta kula
47―Loꞌoxka chaꞌ chkwiǐnꞌ loꞌowanni, sa

ñaꞌan ka xa nu lka Ndiose ndloo niꞌ kasiya
ꞌin nten ―ndukwin Jesús―. Sa ñaꞌan lka
ska katan tnun nu nduguun nten lo tyiꞌa
tujoꞌo chaꞌ xñi kula, chaꞌ kanun nchga loo

kula niꞌ katan kanꞌ, ngwañaꞌan lka chaꞌ
kanꞌ. 48Chunꞌ ndiꞌin la jwakii neꞌ ꞌin katan
msaꞌan kanꞌ, chaꞌ tyoꞌo ran tuꞌwa tyiꞌa.
Nde kwa tyiꞌin neꞌ chinꞌ chaꞌ kulo suwi
neꞌ nchga kula nu suꞌwe ti; suꞌwa neꞌ kula
suꞌwe ti kanꞌ niꞌ xkuwi, xkwan neꞌ kula nu
ja suꞌwe bra kanꞌ. 49 Kwiꞌ ngwañaꞌan ka
tsan tnun bra nu tsaa tii chalyuu. Kanꞌ kan
angajle chaꞌ suꞌwe taꞌa angajle ꞌin nchga
nten, chaꞌ ja suꞌwa tyiꞌin neꞌ nu xaꞌan tiye
loꞌo neꞌ nu luwi tiye. 50 Xkwan angajle ꞌin
nten xaꞌan lo kiiꞌ tnun; kunan ꞌa neꞌ kanꞌ
bra kanꞌ, kasinꞌ ꞌa tiꞌ neꞌ sa ñaꞌan bra nu ku
liꞌya neꞌ chaꞌmsinꞌ tiꞌ neꞌ bra kanꞌ.

Chaꞌ ꞌin nan nu kaꞌan ngaꞌan, ni siya chaꞌ
nu kwi, ni siya chaꞌ nu kula

51 ’¿Ngwa biyaꞌ tiꞌ wan nchga chaꞌ nu tka
ngwaꞌuǔn tiǎn ꞌwan ni a? ―ndukwin Jesús
ꞌin neꞌ bra kanꞌ.
―Ngwa biyaꞌ tiꞌ ba―ndukwin neꞌ ꞌin yu.
52 Kanꞌ ngwaꞌu Jesús xka chaꞌ ꞌin neꞌ nu

ngiꞌni xaꞌan chaꞌ ꞌin yu:
―Ska mstru nu nduꞌu chaꞌ joꞌo ni, xa wa

msñi yu chaꞌ ꞌñaǎn, xa wa yꞌni xaꞌan yu sa
ñaꞌan ka bra nu lkaNdiose ndloo niꞌ kasiya
ꞌin nten ―ndukwin Jesús―, lka yu kanꞌ sa
ñaꞌan lka ska nu kuliyaꞌ nu nsuꞌwi ꞌa chaꞌ
suꞌwe nu ndiꞌin niꞌ ñaꞌan tyi yu, ngwañaꞌan
lkamstrukanꞌ. Loꞌoni, nsuꞌwi ꞌa chaꞌ suꞌwe
nu ka kwaꞌu yu ꞌin nten, ni siya chaꞌ nu
kula, ni siya chaꞌ nu kwi.

Mdiyan Jesús nde kichen Nazaret
53Bra nu mdyii ngwaꞌu Jesús nchga chaꞌ

kanꞌ ꞌin neꞌ, mdoꞌo yu ndyaa yu xka seꞌen.
54 Chunꞌ ndiꞌin la mdiyan yu kichen tyi
jyaꞌan yu, yten yu niꞌ lyaa ꞌin neꞌ kwa,
ngwaꞌu yu chinꞌ ꞌin nten nu ndiꞌin niꞌ lyaa
kanꞌ bra kanꞌ. Yuwe ꞌa tiꞌ neꞌ ñaꞌan neꞌ ꞌin
yu bra kanꞌ:
―¿Lande yaꞌ yꞌni xaꞌan yu kiꞌyu re nchga

chaꞌ nu nchkwiꞌ yu? ―ndukwin neꞌ ꞌin taꞌa
neꞌ―. ¿Ni sa ñaꞌan ngwa ꞌin yu chaꞌ nchka
ꞌin yu ngiꞌni yu chaꞌ tnun? 55 Nan sñiꞌ neꞌ
kwityi kaꞌ ti lka yu re. Loꞌo Liya lka jyaꞌan
yu; loꞌo Santiago, loꞌo Se, loꞌo Simón, loꞌo
Juda, neꞌ kanꞌ lka taꞌa yu re. 56 Loꞌo nu
kunaꞌan taꞌa yu ni, ti ndiꞌin neꞌ kichen re.
¿La nde yaꞌ yꞌni xaꞌan yu chaꞌ kanꞌ sikwa a?

57 Ngwañaꞌan ngwa chaꞌ chen nka tiye
neꞌ ñaꞌan neꞌ ꞌin Jesús, kanꞌ chaꞌ ykwiꞌ Jesús
loꞌo neꞌ xiyaꞌ bra kanꞌ:
―Nchga seꞌen ngiꞌni tnun neꞌ ꞌin ska

nten nu nchkwiꞌ chaꞌ ꞌin Ndiose loꞌo nten
―ndukwin Jesús ꞌin neꞌ―. Ska ti kichen
tyi yu, ja nnan neꞌ chaꞌ nu nchkwiꞌ yu siyaꞌ
ti; loꞌo taꞌa yu, ja ndukwa ꞌa neꞌ chaꞌ nu
nchkwiꞌ yu.

58 Chinꞌ ti chaꞌ tnun yꞌni Jesús kichen
kanꞌ. Ja yaa ñaꞌan tiꞌ neꞌ ꞌin yu siyaꞌ ti, kanꞌ
chaꞌ ja yꞌni yu kaꞌan la chaꞌ tnun nde kwa.

14
Ngujwi Xuwa nu ndukwatya ꞌin nten

1 Kwiꞌ ñaꞌan bra ynan Herodes chaꞌ ꞌin
Jesús, ti kwiꞌ Herodes nu ngwa ndloo la ꞌin
neꞌ Galilea. 2 Kanꞌ chaꞌ ykwiꞌ yu kula kanꞌ
loꞌomsu ꞌin yu:
―Ti kwiꞌ aymanXuwanundukwatya ꞌin

neꞌ, ti kwiꞌ kanꞌ lka nu kiꞌyu kanꞌ ―nduk-
win Herodes―. Wa ngujwi yu, loꞌo ndyuꞌu
yu xiyaꞌ, nxkeꞌ tiǎnꞌ, kanꞌ chaꞌ nchka ꞌin yu
kuꞌni yu chaꞌ tnun nu ngwañaꞌan.

3 Ntsen Herodes ni, chaꞌ wa msñi yu ꞌin
Xuwa kanꞌ nu ngwa xkanꞌ, mskanꞌ yu ꞌin
Xuwa msuꞌwa yu ꞌin yu niꞌ ñaꞌan chkwan.
Yꞌni yu kula chaꞌ kuxi kanꞌ siꞌya Herodías
kwilyoꞌo Felipe taꞌa yu kula kanꞌ, 4 chaꞌ bra
nu ti luꞌu Xuwa wa ykwiꞌ yu chaꞌ re loꞌo
Herodes kanꞌ:
―Ja ndiya chabiyaꞌ tyiꞌiin loꞌo kwilyoꞌo

taꞌaa ―ndukwin Xuwa ꞌin Herodes bra
kanꞌ.

5 Nu ngwa bra kanꞌ ngwa tiꞌ Herodes
kujwi ꞌin Xuwa, loꞌo ytsen yu ꞌin neꞌ kichen,
chaꞌndyaañaꞌan tiꞌneꞌ chaꞌwaykwiꞌXuwa
chaꞌ ꞌin Ndiose loꞌo neꞌ. 6 Bra nu ngwiꞌya
taꞌa nin Herodes, yꞌni yu ska taꞌa bra kanꞌ.
Kaꞌan nten ndyoꞌ tiꞌin seꞌen ndiꞌin yu, kanꞌ
mdiyan nu kunaꞌan sñiꞌHerodías, yla kiyaꞌ
tloo Herodes. Mdiya ꞌa tiꞌ yu kula kanꞌ ꞌin
nu kunaꞌan kanꞌ, 7kanꞌ chaꞌmskanꞌ yu ska
chaꞌ loꞌo, chaꞌ ta yu nchga nan nu jñan nu
kunaꞌan kanꞌ ꞌin yu. 8 Tiꞌí ꞌa tiꞌ Herodías
jyaꞌan nu kunaꞌan kuneꞌ ꞌin Xuwa, ngwa tiꞌ
kujwi ꞌin Xuwa, kanꞌ chaꞌ ytsaꞌ ꞌin sñiꞌ ni
ñaꞌan nan nu jñan ꞌin Herodes bra kanꞌ.
―Ke Xuwa nu ndukwatya ꞌin nten,

nchka tiǎnꞌ ―ndukwin nu kunaꞌan kuneꞌ

kanꞌ ꞌin Herodes bra kanꞌ―. Kan loꞌo neꞌ
ꞌin ke yu ska niꞌ siꞌyuu―ndukwin.

9Ngwa xiꞌin chinꞌ tiꞌ Herodes nu lka nd-
loo kanꞌ bra kanꞌ; wa mskanꞌ yu chaꞌ kanꞌ
tloo nchga nten nu ndaꞌan taꞌa kanꞌ, kanꞌ
chaꞌ ngulo yu tñan ꞌin sndaru chaꞌ kuꞌni
neꞌ sa ñaꞌan nu ndukwin nu kunaꞌan kuneꞌ
kanꞌ. 10 Kanꞌ chaꞌ yaa sndaru, yaa mdijin
kuꞌ neꞌ ke Xuwa niꞌ ñaꞌan chkwan bra kanꞌ.
11Mstya neꞌ ke jyoꞌo niꞌ siꞌyuu, mdiyan loꞌo
neꞌ siꞌyuu kanꞌ bra kanꞌ, mda neꞌ ran ꞌin
nu kunaꞌan kuneꞌ kanꞌ bra kanꞌ. Mdoꞌo nu
kunaꞌan kanꞌ ndyaa, ndyaa loꞌo siꞌyuu kanꞌ
seꞌen ndiꞌin jyaꞌan bra kanꞌ.

12 Chunꞌ ndiꞌin la mdiyan neꞌ nu ngiꞌni
xaꞌan chaꞌ ꞌin Xuwa, ngwiꞌya neꞌ ꞌin ayman
kanꞌ, chaꞌ tsaa loꞌo neꞌ ꞌin yu chaꞌ katsiꞌ yu.
Xa wa mtsiꞌ neꞌ ꞌin yu, ndyaa ytsaꞌ neꞌ ꞌin
Jesús sa ñaꞌan ngwa chaꞌ kanꞌ.

Mda Jesús nan yku kaꞌyumi nten
13 Bra wa ynan Jesús sa ñaꞌan nu ngwa

ꞌin ayman Xuwa, yten yu ska ti yu niꞌ yka
naꞌan chaꞌ tsaa yu xka tuꞌwa tiyuꞌ; ngwa
tiꞌ yu tsaa yu ska seꞌen niꞌ kixinꞌ, seꞌen ja
ndiꞌin nten. Bra ti ngwa biyaꞌ tiꞌ kaꞌan
nten chaꞌ ndyaa yu nde kanꞌ, kanꞌ chaꞌ bra
ti mdoꞌo ñaꞌan neꞌ ꞌin yu, kiyaꞌ ti neꞌ ndi-
jyan neꞌ tuꞌwa tiyuꞌ. Loꞌo neꞌ tyun kichen
mdiyan neꞌ. 14 Bra wa mdiya yka naꞌan
kanꞌ seꞌenndyaa yu tuꞌwa tiyuꞌ kanꞌ, mdoꞌo
Jesús; naꞌan yu chaꞌwa ndiꞌin kaꞌan ꞌa nten
nde kwa bra kanꞌ. Nchka tꞌnan ꞌa tiꞌ yu
ꞌin nchga nten kanꞌ, kanꞌ chaꞌ yꞌni yu chaꞌ
nchkaa nchga neꞌ tiꞌí nu ndaꞌan loꞌo neꞌ.
15 Tyukwi tsan mdiꞌin neꞌ. Bra wa msiin
ykwiꞌ neꞌ nu ngiꞌni xaꞌan chaꞌ ꞌin Jesús loꞌo
yu:
―Niꞌkixinꞌ ꞌandiꞌian re. Ja tukwinndiꞌin

kwiꞌ seꞌen ti nde―ndukwin neꞌ ꞌin Jesús―.
Kwiꞌ ngwañaꞌanmsiin ꞌa ni. Suꞌwe la kuloo
tñan ꞌin nten kaꞌan kwa chaꞌ tsaa neꞌ nchga
kichen nu ndiꞌin lo yuu kwa, chaꞌ xiꞌi neꞌ
nan ku neꞌ.

16 ―ꞌWan, ta wan nan ku neꞌ nde ti
―ndukwin Jesús―. Ja ndiꞌin chaꞌ tyaa neꞌ.

17Yuwe ꞌa tiꞌ neꞌ nu ngiꞌni xaꞌan kanꞌ bra
kanꞌ:
―Kaꞌyu ti jaxlya tejeꞌndiya ꞌñaannde, yu

kula ―ndukwin neꞌ ꞌin Jesús―, loꞌo ndiya
tukwa ti kula. Sa kanꞌ ti nan.

18Ykwiꞌ Jesús loꞌo neꞌ kanꞌ bra kanꞌ:

―Kan loꞌowan ꞌin rannde re―ndukwin
yu ꞌin neꞌ.

19 Loꞌo kanꞌ ngulo Jesús tñan ꞌin nten
kaꞌan, chaꞌ tyukwa neꞌ chinꞌ lo kii. Kwiꞌ
msñi yu kaꞌyu jaxlya tejeꞌ kanꞌ loꞌo tukwa
kula kanꞌ; mxinaꞌan yu niꞌ kwan bra kanꞌ,
ndya yu xuꞌwe ꞌin Ndiose. Kanꞌ mdyisnan
yumsuꞌweyu jaxlya loꞌo kula kanꞌ, mda yu
kwenta yuꞌwe ran ꞌin neꞌ nu ngiꞌni xaꞌan
chaꞌ ꞌinyuchaꞌkutsaaneꞌ ran ꞌinntenkaꞌan
kanꞌ bra kanꞌ. 20Ngwañaꞌan ngwa chaꞌ yku
nchga nten kanꞌ, sa ñaꞌan yaꞌ nu ngulaꞌ tiꞌ
neꞌ. Mxoꞌ tiꞌin yu kuneꞌ nchga yuꞌwe nu
nganun bra kanꞌ, msaꞌan tii tyukwa xkuwi
loꞌo yuꞌwe jaxlya kanꞌ. 21Kaꞌyumi nu kiꞌyu
yku seꞌen ndiꞌin Jesús tsan kanꞌ, loꞌo xka
kwenta nu kunaꞌan loꞌo nu xuwe ti.

Mdaꞌan Jesús lo tyiꞌa tiyuꞌ
22Chunꞌ ndiꞌin la ngulo Jesús tñan ꞌin neꞌ

nu ngiꞌni xaꞌan chaꞌ ꞌin yu, chaꞌ sten neꞌ niꞌ
yka naꞌan chaꞌ tsaa neꞌ xka laꞌa tsuꞌ tiyuꞌ
kanꞌ; nde loo la tsaa neꞌ ti ykwiꞌ ti neꞌ, loꞌo
kanun yu ska ti yu chaꞌ slaaꞌ yu ꞌin nten
kaꞌan kanꞌ, ngwa tiye yu. 23 Bra wa ndyaa
nchga nten kanꞌ, ndyaa Jesús lo kiꞌya chaꞌ
chkwiꞌ loꞌo Ndiose seꞌen ndiꞌin yu ska ti
yu bra kanꞌ. Bra wa tsaa ti kwichaa, ti
ndiꞌin Jesús ska ti lo kiꞌya kanꞌ. 24 Ti kwiꞌ
ti bra kanꞌ tijyuꞌ ndaꞌan yka naꞌan kanꞌ lo
tiyuꞌ. Keeꞌ ti ndyaꞌan yka naꞌan lo tyiꞌa
siꞌya kwiꞌin, chaꞌ lye ꞌa nskwa kwiꞌin, lye
ꞌa ngutsa tyiꞌa lo tiyuꞌ. 25 Wa kiꞌya ti xaa,
kanꞌ ndijyan Jesús ndaꞌan lo tyiꞌa ti. 26Bra
nunaꞌanneꞌnungiꞌni xaꞌan chaꞌ ꞌin yu chaꞌ
ndaꞌan yu lo tyiꞌa ti, ytsen ꞌa neꞌ bra kanꞌ.
―¡Wa ndijyan ska ayman! ―ndukwin

neꞌ.
Msiꞌya ꞌa neꞌ chaꞌ ytsen neꞌ bra kanꞌ.

27Bra ti ykwiꞌ Jesús loꞌo neꞌ:
―¡Kuꞌni tnun tiyewan! ―ndukwin Jesús

ꞌin neꞌ―. Naꞌ lkaǎn, ¡ja kutsen ꞌa wan!
28Mxkwen Tyu ꞌin yu bra kanꞌ:
―¿Ta chañi chaꞌ nuꞌwin lkaa a?, yu kula

―ndukwin Tyu ꞌin Jesús―. Si chañi chaꞌ
nuꞌwin lkaa, kuloo tñan ꞌñaǎn sikwa, chaꞌ
loꞌoǔn tyaꞌaǎn lo tyiꞌa chaꞌ kalaǎn seꞌen
ndiꞌiin.

29―Kaanndere―ndukwin Jesús ꞌinTyu
bra kanꞌ.
Bra ti mdoꞌo Tyu niꞌ yka naꞌan, mdaꞌan

yu lo tyiꞌa chaꞌ kala yu seꞌen ndiꞌin Jesús.

30 Bra nu nduwe tiꞌ yu chaꞌ lye ꞌa nxkwa
kwiꞌin, ytsen ꞌa yu bra kanꞌ, mdyisnan
mdiyuu yu niꞌ tyiꞌa bra kanꞌ. Kwen msiꞌya
yu ꞌin Jesús:
―Xꞌnaǎn―ndukwin Tyu ꞌin yu―, ¡kuloo

lyaa ꞌñaǎn niꞌ tyiꞌa re!
31Bra ti msñi Jesús yaꞌ Tyu.
―Chinꞌ ti bra mdaloo chaꞌ ndyaa ñaꞌan

tiiꞌ ꞌñaǎn ―ndukwin Jesús ꞌin Tyu ―. ¿Ni
chaꞌ ja nchka ꞌiin tsaa ñaꞌan suꞌwe tiiꞌ ꞌñaǎn
a?

32Loꞌo bra kanꞌmdiyan loꞌo Jesús ꞌin Tyu
seꞌen ndukwi yka naꞌan lo tyiꞌa, yten neꞌniꞌ
ran bra kanꞌ; bra ti ngwa tiin kwiꞌin bra
kanꞌ. 33Kanꞌ chaꞌ yꞌni tnun neꞌ nu ndiꞌin niꞌ
yka naꞌan kanꞌ ꞌin Jesús, mduun xtyinꞌ neꞌ
tloo yu bra kanꞌ.
―Chañi chaꞌ nuꞌwin lkaa ska ti nu lka

SñiꞌNdiose―ndukwin neꞌ ꞌin yu.
Yꞌni Jesús joꞌó ꞌin neꞌ nu tiꞌí nde Genesaret

34 Mdiyan neꞌ xka laꞌa tsuꞌ tiyuꞌ kanꞌ,
mdiya neꞌ nde Genesaret bra kanꞌ. 35 Bra
nu ndyija lyo ꞌin neꞌ ngwa tyi kwa chaꞌ
ndiꞌin Jesús, bra ti msuꞌwa neꞌ chaꞌ ndyaa
nchga kichen kwiꞌ seꞌen ti, chaꞌ ka biyaꞌ
tiꞌ neꞌ kanꞌ chaꞌ wa mdiya Jesús. Kanꞌ
chaꞌmdiyan loꞌo neꞌ ꞌin nchga neꞌ tiꞌí seꞌen
ndiꞌin Jesús. 36Mjñan neꞌ chabiyaꞌ ꞌin yu ni
siya kalaꞌ ti neꞌ tiꞌí kanꞌ kiyaꞌ steꞌ yu. Loꞌo
bra tinchkaaneꞌ tiꞌí kanꞌbrakanꞌ, chunꞌwa
ylaꞌ neꞌ steꞌ yu.

15
Ni nan lka nu ngiꞌni chaꞌ nchka kuxi ka

tiye nten
1 Chunꞌ ndiꞌin la mdiyan ska ta neꞌ

tnun nchka seꞌen ndiꞌin Jesús. Neꞌ kichen
Jerusalén lka neꞌ kanꞌ, neꞌ fariseo loꞌo
mstru nu nduꞌu chaꞌ joꞌo niꞌ lyaa lka neꞌ
kanꞌ.

2―¿Ni chaꞌ ja suꞌwe ngiꞌni neꞌ nu ngiꞌni
xaꞌan chaꞌ ꞌiin? ―ndukwin neꞌ kanꞌ ꞌin
Jesús―. Ja suꞌwangiꞌni neꞌkwa loꞌo chaꞌnu
wa ykwiꞌ ayman kula loꞌoan nu ngwa sꞌni,
chaꞌkatensuꞌweyaanꞌbranu tiyayaꞌkuan.
Loꞌoneꞌnungiꞌni xaꞌan chaꞌ ꞌiin ni, ja ngiꞌni
neꞌ ngwañaꞌan―ndukwin neꞌ bra kanꞌ.

3Mxkwen Jesús ꞌin neꞌ tnun nchka kanꞌ
bra kanꞌ:
―Loꞌo ꞌwanni―ndukwin Jesús ꞌinneꞌ―,

¿ni chaꞌ lka chinꞌ la chaꞌ nka tiye wan ꞌin

tñan nu ngulo Ndiose ꞌñaan?, loꞌo lye la
nduwe tiꞌ wan ꞌin nchga loo tñan xuwe nu
ngulo ayman kula ꞌñaan. 4WaykwiꞌNdiose
loꞌoan: “Tukwa wan tñan nu nchkwiꞌ
sti jyaꞌan wan” ndukwin Ni. “Kwiꞌ ng-
wañaꞌan, si chkwiꞌ wan chaꞌ kuxi ꞌin sti
jyaꞌan wan, ndiꞌin chaꞌ kujwi neꞌ ꞌwan bra
kanꞌ” ndukwin Ni. 5 ꞌWan ni, xka loo chaꞌ
nchkwiꞌ wan. Nduꞌu wan ꞌin nten chaꞌ
suꞌwe ꞌa lka si chkwiꞌ wan chaꞌ re loꞌo
sti, jyaꞌan wan: “Wa mdaǎn nchga nan
nu nsuꞌwi ꞌñaǎn chaꞌ tyiꞌin ran kwenta ꞌin
Ndiose, kanꞌ chaꞌ ja ka ꞌñaǎn tayaǎnꞌ ꞌwan
ni.” 6 Ngwañaꞌan lka chaꞌ kuxi nu nduꞌu
wan ꞌin nten, chaꞌ ja kuꞌni tnun neꞌ ꞌin sti,
jyaꞌan neꞌ; ngwañaꞌan nchkwiꞌ wan, loꞌo
xkañaꞌannguloNdiose tñan ꞌñaan. Ja suꞌwe
chaꞌ nu ykwiꞌ Ndiose loꞌoan, nxkeꞌ tiꞌwan;
suꞌwe la chaꞌ nu ykwiꞌ ayman taꞌa wan
loꞌoan, nxkeꞌ tiꞌ wan chaꞌ ꞌwan ti. 7 ¡Kwiñi
ꞌa wan, chaꞌ tukwa chaꞌ nsuꞌwi tiye wan!
Chañi chaꞌnu ykwiꞌ ayman Isaías chaꞌ ꞌwan
nu ngwa sꞌni. Nde lka chaꞌ nu ngwaꞌan
ayman kula kanꞌ lo kityi:
8Ngiꞌni tnunneꞌ re ꞌñaǎn ska chaꞌnchkwiꞌ ti

neꞌ, ndukwin Ndiose, loꞌo ja tyukwi
ti tiye neꞌ ngiꞌni tnun neꞌ ꞌñaǎn.

9Nan kwiñi ꞌa neꞌ re, chaꞌ nchkwiꞌ neꞌ chaꞌ
ngiꞌni tnun neꞌ ꞌñaǎn.

Nduꞌu neꞌ chaꞌ nu nchkwiꞌ nten chalyuu ti
ꞌin taꞌa nten neꞌ, ni siya nchkwiꞌ neꞌ
chaꞌ nduꞌu neꞌ chaꞌ ꞌñaǎn ꞌin taꞌa neꞌ.

Ngwañaꞌan ndukwa chaꞌ nu ngwaꞌan ay-
man Isaías kanꞌ chabiyaꞌ ꞌin Ndiose.

10 Kanꞌ msiꞌya Jesús ꞌin nten kaꞌan nu
ndiꞌin nde kwa chaꞌ kan neꞌ kwiꞌ seꞌen la
chinꞌ, chaꞌ chkwiꞌ yu loꞌo neꞌ bra kanꞌ:
―Kunan suꞌwewan―ndukwin Jesús ꞌin

neꞌ―, chaꞌ ka biyaꞌ suꞌwe tiꞌ wan ―nduk-
win―. 11 Siꞌi ska nan nu nchku ti nten nu
ngiꞌni chaꞌ ka kuxi ka tiye neꞌ; nchga chaꞌ
nu nchkwiꞌ nten ni, siꞌya chaꞌ kanꞌ ka biyaꞌ
tianꞌ chaꞌmnuꞌun tiye neꞌ.

12 Bra wa msiin la mdiyan neꞌ nu ngiꞌni
xaꞌan chaꞌ ꞌin Jesús kwiꞌ seꞌen ndiꞌin yu.
―Ja mdiya tiꞌ neꞌ fariseo kanꞌ, xa ynan

neꞌ chaꞌ nu ykwiiꞌ ―ndukwin neꞌ kanꞌ ꞌin
Jesús.

13―Stiǐn Ndiose nu ndiꞌin nde niꞌ kwan,
xkwanNinchgakixinꞌnusiꞌi nankwiñiinu
yta Ni, chaꞌ ja suꞌwe kixinꞌ kanꞌ―ndukwin
Jesús ꞌin neꞌ―. 14Kwiꞌ ngwañaꞌan, ja suꞌwe

neꞌ fariseo kanꞌ chaꞌ ꞌin Ndiose, kanꞌ chaꞌ
ndiꞌin chaꞌ tyoꞌo tsuꞌ wan ꞌin neꞌ kanꞌ, chaꞌ
ñaꞌan tiꞌ nu kwityiinꞌ, ngwañaꞌan lka neꞌ
fariseo kanꞌ ―ndukwin Jesús―. Si kwaꞌu
ska nu kwityiinꞌ tuwiin ꞌin xka yu taꞌa
kwityiinꞌ ti yu, tiyuu taꞌa tyukwaa neꞌ kanꞌ
ska tuꞌwa yuu bra kanꞌ, chaꞌ tyukwaa neꞌ
kanꞌ ja ngwañaꞌanneꞌ tuwiin seꞌenndijyan
neꞌ bra kanꞌ.

15Ykwiꞌ Tyu loꞌo Jesús bra kanꞌ:
―Kwaꞌuu ꞌwa sa ñaꞌan lka chaꞌ tiya nu

tka ykwiiꞌ ti chaꞌ ꞌin nan nchku neꞌ―nduk-
win―. Ja nchka biyaꞌ tiꞌ ba.

16―¿Loꞌo ꞌwan, ja ngwa biyaꞌ tiꞌwan chaꞌ
kanꞌ a? ―ndukwin Jesús ꞌin neꞌ kanꞌ bra
kanꞌ―. 17¿Jayakiꞌyawankwentaa? Nchga
nan nu sten tuꞌwa nten ni, tyijin nan kanꞌ
niꞌ neꞌ. Bra nu tsaa neꞌ liyaꞌ, tyii ji chaꞌ
ꞌin ran bra kanꞌ. 18 Kwiꞌ ngwañaꞌan ska
chaꞌ nu nchkwiꞌ nten ni, suꞌwa lka ran loꞌo
chaꞌ nu nsuꞌwi niꞌ kasiya ꞌin neꞌ. Nchka
biyaꞌ tiꞌ nchga nten bra nuwamnuꞌun tiye
ska nten, siꞌya chaꞌ nu nchkwiꞌ yu kanꞌ.
19 Niꞌ kasiya ꞌin nten ni, la kanꞌ ndukwa
suun nchga chaꞌ kuxi: ni siya kujwi neꞌ
ꞌin taꞌa nten neꞌ, ni siya tyiꞌin chaꞌ ꞌin neꞌ
loꞌo kwilyoꞌo xka nten, ni siya kuꞌni neꞌ
chaꞌ kuxi loꞌo xka nten, ni siya kuꞌni neꞌ
kunan nan nu ndiya ꞌin taꞌa nten neꞌ, ni
siya chkwiꞌ neꞌ chaꞌ kwiñi ꞌin taꞌa nten neꞌ,
ni siya chkwiꞌ neꞌ kwentu ꞌin taꞌa nten neꞌ.
20Bra nu ndiya chaꞌ kuxi niꞌ kasiya ꞌin neꞌ,
kanꞌ lka nungiꞌni ñuꞌun tiye neꞌ; loꞌobranu
kuan ska nan ni, ni siya ja ya katen suꞌwe
yaanꞌ, ja ska chaꞌkuꞌni kanꞌ ꞌin kasiya ꞌñaan,
chaꞌ ja ka kuxi tiyean ngwañaꞌan.

Ndyaa ñaꞌan tiꞌ ska nu kunaꞌan xka laꞌa
tsuꞌ ꞌin Jesús

21Chunꞌ ndiꞌin la mdoꞌo Jesús ndyaa nde
lo yuu ꞌin kichen Tiro, loꞌo lo yuu ꞌin kichen
Sidón; loꞌo neꞌ nu ngiꞌni xaꞌan chaꞌ ꞌin yu,
ndyaa neꞌ loꞌo yu. 22Ngwa ska tsanmdiyan
ska nu kunaꞌan ngwa tyi seꞌen ndiꞌin Jesús,
msiꞌya ꞌanukunaꞌankanꞌ ꞌin Jesúsbrakanꞌ:
―¡Chka tꞌnan tiiꞌ ꞌñaǎn, Xꞌnaǎn! ―nduk-

win nu kunaꞌan kanꞌ ꞌin Jesús―. Nuꞌwin
lkaa ti kwiꞌ nu lka taꞌa ayman David, kanꞌ
chaꞌ kuꞌnii ska chaꞌ suꞌwe loꞌoǔn. Tiꞌí ꞌa
sñiěnꞌ, nxlyuu ꞌa kwiꞌin ꞌin sñiěnꞌ lyuu.

23 Ja mxkwen ꞌa Jesús ꞌin nu kunaꞌan
kanꞌ, kanꞌ chaꞌ ndyaa ykwiꞌ neꞌ nu ngiꞌni
xaꞌan chaꞌ ꞌin Jesús loꞌo yu:
―Kuloo tñan ꞌin nu kunaꞌan re chaꞌ tyaa

xka seꞌen ―ndukwin neꞌ ꞌin Jesús―, chaꞌ
ndaꞌan nganan ñaꞌan ꞌa ꞌñaan.

24―WamsuꞌwaNdiose ꞌñaǎnndijyaǎn lo
chalyuu chaꞌ ska ti loꞌo neꞌ Israel chkwiǐnꞌ
―ndukwin Jesús bra kanꞌ―, chaꞌ sa ñaꞌan
ngiꞌni slyaꞌ nu wa mnaꞌ, ngwañaꞌan ngiꞌni
nten kanꞌ―ndukwin.

25 Loꞌo kwiꞌ seꞌen la mdiyan nu kunaꞌan
kanꞌ bra kanꞌ, mduun xtyinꞌ tloo Jesús.
―¡Xꞌnaǎn! ―ndukwin ꞌin Jesús―, ¡tayaaꞌ

ꞌwa!
26 Kanꞌ mxkwen Jesús ꞌin nu kunaꞌan

kanꞌ bra kanꞌ:
―Ja suꞌwe si xñi neꞌ tyaja nu nchku sñiꞌ

neꞌ chaꞌ ta neꞌ ku xneꞌ ti ―ndukwin.
27 ―Chañi chaꞌ nu nchkwiiꞌ, Xꞌnaǎn

―ndukwin nu kunaꞌan kanꞌ―, loꞌo ndiya
chabiyaꞌ ꞌin xneꞌ chaꞌ ku iꞌ kata tyija ti nu
ngalu tuꞌwamsaa laja nu nchku xꞌnan iꞌ.

28 ―Chañi chaꞌ ndyaa ñaꞌan tiiꞌ ꞌñaǎn
―ndukwin Jesús ꞌin―. Ka chaꞌ nu nchka
tiiꞌ sikwa―ndukwin.
Bra ti nchkaa sñiꞌ nu kunaꞌan kanꞌ bra

kanꞌ.
Yꞌni Jesús joꞌó ꞌin kaꞌan ꞌa neꞌ tiꞌí

29 Chunꞌ ndiꞌin la mdoꞌo Jesús ndyaa yu
tuꞌwa tiyuꞌ Galilea kanꞌ. Mdaꞌan yu chinꞌ
tuꞌwa tiyuꞌ kanꞌ, mskwen yu siꞌ kiꞌya chaꞌ
tyukwayu chinꞌnde kwabra kanꞌ. 30Kaꞌan
ꞌa nten mdiyan seꞌen ndiꞌin yu bra kanꞌ;
mdaꞌan loꞌo neꞌ ꞌin kaꞌan ꞌa neꞌ tiꞌí, loꞌo
neꞌ nu tiꞌí kiyaꞌ, loꞌo neꞌ kwityiinꞌ, loꞌo neꞌ
kuꞌun, loꞌo neꞌ nu chkuꞌ yaꞌ, nu chkuꞌ kiyaꞌ,
nchga lo neꞌ tiꞌí. Mstya neꞌ ꞌin neꞌ tiꞌí kanꞌ
lyuu tloo Jesús, loꞌo yꞌni Jesús chaꞌ nchkaa
neꞌ bra kanꞌ. 31 Yuwe ꞌa tiꞌ nten kaꞌan kanꞌ
xa nunaꞌanneꞌ chaꞌ xiyaꞌnchkwiꞌnungwa
kuꞌun, xiyaꞌ ngwa tyukwi yaꞌ nu chkuꞌ yaꞌ,
xiyaꞌndaꞌannungwa tiꞌí kiyaꞌ, xiyaꞌ chkanꞌ
xaa nu ngwa kwityiinꞌ. Lye ꞌa yꞌni tnun neꞌ
ꞌin Ndiose nu nka Xꞌnan neꞌ Israel, chunꞌ
nchkaa nchga neꞌ tiꞌí kanꞌ bra kanꞌ.

Mda Jesús nan yku jakwami nten
32Loꞌomsiꞌya Jesús ꞌin neꞌnungiꞌni xaꞌan

chaꞌ ꞌin yu chaꞌ kan neꞌ seꞌen ndiꞌin yu.
Ykwiꞌ yu loꞌo neꞌ bra kanꞌ:

―Tꞌnan ꞌa tiǎnꞌ ꞌin nten kaꞌan kwa
―ndukwin Jesús ꞌin neꞌ kanꞌ―. Wa snan
tsan mdaꞌan neꞌ loꞌoǔn ni, loꞌo ja ndiya ꞌa
nan ku neꞌ. Ja suꞌwe kuloǔn tñan ꞌin neꞌ
kwa chaꞌ tyaa neꞌ ñaꞌan ngiteꞌ ti tiꞌ neꞌ, chaꞌ
ja talo neꞌ tuwiin ngwañaꞌan.

33Kanꞌ ykwiꞌ neꞌ nu ngiꞌni xaꞌan chaꞌ ꞌin
yu loꞌo yu:
―¿La nde yaꞌ kaja nan ku neꞌ ꞌñaan a?

Niꞌ kixinꞌ ꞌa ndiꞌian re, seꞌen ja ndiꞌin nten
―ndukwin neꞌ ꞌin Jesús―. Kwiꞌ kaꞌan ꞌa
nten ndaꞌan loꞌoan re.

34 ―¿Ni sa nkwa ra jaxlya ndiya ꞌwan?
―ndukwin Jesús ꞌin neꞌ kanꞌ bra kanꞌ.
―Kati ti jaxlya tejeꞌ loꞌo ꞌwa ―ndukwin

neꞌ ꞌin yu―, loꞌo ndiya chinꞌ kula xuwe ti
―ndukwin neꞌ.

35 Loꞌo ngulo Jesús tñan ꞌin nten kaꞌan
chaꞌ tyukwa neꞌ lyuu. 36 Kanꞌ msñi Jesús
kati jaxlya kanꞌ loꞌo kula kanꞌ, ndya yu
xuꞌwe ꞌin Ndiose chaꞌ ꞌin nan ku neꞌ kanꞌ.
Msuꞌwe yu jaxlya loꞌo kula kanꞌ, mda yu
kwenta yuꞌwe ran ꞌin neꞌ nu ngiꞌni xaꞌan
chaꞌ ꞌinyuchaꞌkutsaaneꞌ ran ꞌinntenkaꞌan
bra kanꞌ. 37 Loꞌo yku nchga nten jaxlya
kanꞌ sa ñaꞌan yaꞌ nu ngulaꞌ tiꞌ neꞌ. Bra nu
mxoꞌ tiꞌin yukuneꞌnchgayuꞌwenunganun
seꞌen yku neꞌ kanꞌ, wa msaꞌan kati xkuwi
loꞌo yuꞌwe kanꞌ bra kanꞌ. 38 Jakwa mi yu
kiꞌyu yku jaxlya tsan kanꞌ, loꞌo xka kwenta
nu kunaꞌan loꞌo nu xuwe ti; nchga nten
kanꞌ yku neꞌ. 39 Bra wa mdyii yku neꞌ,
mslaaꞌ Jesús ꞌin nten kaꞌan kanꞌ, chaꞌ tyaa
neꞌ naꞌan tyi neꞌ. Kanꞌ yten Jesús niꞌ yka
naꞌan xuwe ti, mdoꞌo yu ndyaa yu nde lo
yuu Magdala loꞌo neꞌ nu ngiꞌni xaꞌan chaꞌ
ꞌin yu.

16
Nchka tiꞌ neꞌ ñaꞌan kwiꞌya neꞌ ska chaꞌ

tnun nu kuꞌni Jesús
1 Loꞌo mdiyan ska ta neꞌ fariseo loꞌo

neꞌ saduceo seꞌen ndiꞌin Jesús, chaꞌ chkwiꞌ
biyaꞌneꞌ loꞌoyu, si kakuxi la chaꞌ ꞌinyu, nka
tiye neꞌ. Nchkwiꞌ neꞌ loꞌo Jesús chaꞌ kwaꞌu
ska chaꞌ tnun ꞌin neꞌ, ska chaꞌ tnun nu
tyoꞌo tukwa niꞌ kwan chabiyaꞌ ꞌin Ndiose.
2Mxkwen Jesús ꞌin neꞌ bra kanꞌ:
―Nu ꞌwan ni, ndiya tsan nchkwiꞌ wan

chaꞌ re bra wa tsaa ti kwichaa: “Luwi
kwan ka la tyaa, chaꞌ lye ꞌa ngaꞌa niꞌ kwan

ni” ndukwin wan. 3 Kwiꞌ ndiya xka tsan
nchkwiꞌ wan nde tlya, xa nu ñaꞌan wan
niꞌ kwan: “Kiꞌya tyoo ni, chaꞌ ndla ti xaa”
ndukwin wan. ¡Kwiñi ꞌa wan! Nchka biyaꞌ
tiꞌwan ska nan nu ñaꞌan wan niꞌ kwan, wa
nsuꞌwi lyo wan chaꞌ kanꞌ, loꞌo ja ndii ꞌa tiꞌ
wan siyaꞌ ti nan ka nu ka ꞌwan lo chalyuu
re ni. 4Nan xaꞌan ꞌa tiye wan loꞌo taꞌa wan,
chaꞌ xkwiꞌ nchka tiꞌ wan chaꞌ kuꞌniǐn ska
chaꞌ tnun chaꞌñaꞌankwiꞌyawan ꞌin ran; lka
wan nten nu ja ndyaa ñaꞌan tiꞌ ꞌin Ndiose
siyaꞌ ti ―ndukwin Jesús ꞌin neꞌ―. Loꞌo ja
kuꞌniǐn chaꞌ tnun ngwañaꞌan. Ndiꞌin chaꞌ
tyaa yuꞌwi tiꞌ wan nan lka nu ngwa ꞌin
ayman Jona nu ykwiꞌ chaꞌ ꞌin Ndiose loꞌo
nten nu ngwa sꞌni.
Ja ykwiꞌ ꞌa Jesús loꞌo neꞌ kanꞌ, mdoꞌo yu

ndyaa yu bra kanꞌ.
Ñaꞌan tiꞌ skwan tiyeꞌ, ngwañaꞌan lka neꞌ

fariseo
5 Ti kwiꞌ tsan kanꞌ, wa mdijin neꞌ lo tiyuꞌ

loꞌo yka naꞌan. Mdoꞌo neꞌ xka laꞌa tsuꞌ, loꞌo
ndyuꞌwi tiꞌneꞌnu ngiꞌni xaꞌan chaꞌ ꞌin Jesús
chaꞌwamjlyaa tiꞌneꞌ kwiꞌya neꞌ jaxlya tejeꞌ
chaꞌ ku neꞌ tuwiin. 6 Kanꞌ ykwiꞌ Jesús loꞌo
neꞌ:
―Chaꞌ tiya ti tiꞌ wan tyiꞌin wan ―nduk-

win Jesús ꞌin neꞌ―. Kiꞌya wan kwenta ni sa
ñaꞌan ngiꞌni skwan tiyeꞌ nu nda neꞌ fariseo
loꞌo neꞌ saduceo ꞌwan―ndukwin.

7Ykwiꞌ neꞌ nu ngiꞌni xaꞌan chaꞌ ꞌin yu loꞌo
taꞌa neꞌ bra kanꞌ:
―Chaꞌ ja ngwiꞌyaan jaxlya tejeꞌ ndaꞌaan,

kanꞌ chaꞌ nchkwiꞌ yu kula kwa loꞌoan, chaꞌ
ꞌin skwan tiyeꞌ kanꞌ―ndukwin neꞌ.

8 Jlyo tiꞌ Jesús chaꞌ ja ngwa biyaꞌ tiꞌ neꞌ
chaꞌ kanꞌ.
―¿Ni chaꞌ nduwe tiꞌ wan chaꞌ ja loꞌo

jaxlya tejeꞌ ꞌwan ndijyan wan? ―ndukwin
yu ꞌin neꞌ―. Chinꞌ ti chaꞌ ndyaa ñaꞌan tiꞌ
wan ꞌin Ndiose. 9 ¿Ta chañi chaꞌ ja ya ka
biyaꞌ tiꞌwana? ¿Jansuꞌwi tiꞌwanchaꞌngwa
kaꞌyu ti jaxlya tejeꞌ nu yku kaꞌyu mi nten
nu ngwa xkanꞌ a? Tyun xkuwi msaꞌan loꞌo
yuꞌwe jaxlya nu nganun xa wa mdyii yku
neꞌ tsan kanꞌ. 10 Ti kwiꞌ ti chaꞌ, kati jaxlya
tejeꞌ yku jakwa mi nten kanꞌ, kwiꞌ tyun
xkuwimsaꞌan loꞌo yuꞌwe jaxlya nunganun
xa wa yku neꞌ bra kanꞌ. 11 ¿Ni chaꞌ lka
ja ndiꞌya wan kwenta? Ja nchkwiǐnꞌ chaꞌ
ꞌin jaxlya nu nchku nten bra nu nchkwiǐnꞌ

chaꞌ ꞌin skwan tiyeꞌ. Kanꞌ chaꞌ katsaǎnꞌ
ꞌwanxiyaꞌni: Kiꞌyawankwentani sa ñaꞌan
ngiꞌni skwan tiyeꞌ nu nda neꞌ fariseo loꞌo
neꞌ saduceo ꞌwan.

12 Ngwa biyaꞌ tiꞌ neꞌ bra kanꞌ, chaꞌ
nchkwiꞌ Jesús chaꞌ ꞌin nchga chaꞌ kuxi nu
nduꞌu neꞌ fariseo loꞌo neꞌ saduceo ꞌin nten,
chaꞌ ja suꞌwe xñi neꞌ chaꞌ kanꞌ; siꞌi chaꞌ ꞌin
skwan tiyeꞌ nu ndyuꞌwi lo jaxlya ngwa tiꞌ
Jesús chkwiꞌ bra kanꞌ.

Ytsaꞌ ñi Tyu chaꞌ ti kwiꞌKrixtu lka Jesús
13Xawamdiyaneꞌ lajayuunukwenta ꞌin

kichen Cesarea de Filipo, mnichaꞌ Jesús ꞌin
neꞌ nu ngiꞌni xaꞌan chaꞌ ꞌin yu bra kanꞌ:
―¿Ni ñaꞌan nchkwiꞌ ra nten chaꞌ ꞌñaǎn a?

¿Ta naꞌ lkaǎn ti kwiꞌ nu wa msuꞌwa Ndiose
ndijyan chaꞌ ka nten a? ―ndukwin Jesús
ꞌin neꞌ kanꞌ.

14―Ndiya nten nu nchkwiꞌ chaꞌ nuꞌwin
lkaa ayman Xuwa nu mdukwatya ꞌin nten
nu ngwa xkanꞌ ―ndukwin neꞌ ꞌin Jesús―.
Loꞌo ndiya nten nu nchkwiꞌ chaꞌ ayman
Elías lkaa. Loꞌo ndiya nten nu nchkwiꞌ chaꞌ
ayman Jeremías lkaa. Loꞌo ndiya nten nu
nchkwiꞌ chaꞌ wa ndyuꞌu xka ayman xiyaꞌ
nu ykwiꞌ chaꞌ ꞌin Ndiose loꞌo nten nu ngwa
sꞌni; ti kwiꞌ kanꞌ lka nuꞌwin, ndukwin neꞌ.

15Xiyaꞌmnichaꞌ Jesús ꞌin neꞌ kanꞌ:
―Loꞌo ꞌwan ni, ¿ti ka nu lkaǎn, nxkeꞌ tiꞌ

wan?
16Bra ti mxkwen Tyu Simón ꞌin Jesús bra

kanꞌ:
―Krixtu lka nuꞌwin. Sñiꞌ Ndiose nu luꞌu

lkaa nuꞌwin.
17 ―Suꞌwe nka tiye nuꞌwin Simón, sñiꞌ

Jona―ndukwin Jesús ꞌin yubra kanꞌ―. Siꞌi
nten chalyuu ti nu ngwaꞌu chaꞌ kanꞌ ꞌiin;
Stiǐn Ndiose nu ndiꞌin nde niꞌ kwan, kanꞌ
nu ytsaꞌ chaꞌ kanꞌ ꞌiin. 18 Tyu naan, kanꞌ
chaꞌnuꞌwinkaa sañaꞌan lka ska keenunsu
kiyaꞌ naꞌan. Chañi ꞌa chaꞌ nu ykwiiꞌ tsan;
kanꞌ lka suun chaꞌ ꞌin nten ꞌñaǎn, chaꞌ tsaa
ꞌa nganun chaꞌ nu ykwiiꞌ ngwañaꞌan. Ja
ka ꞌin kuneꞌ xaꞌan tyijin lyo ꞌin nten ꞌñaǎn;
loꞌo kwiꞌin kuxi, loꞌo ayman, loꞌo nten, ja
tukwin ka ꞌin tyijin lyo ꞌin nten ꞌñaǎn, ni
siya kaja nten ꞌñaǎn siꞌya chaꞌ kuxi. 19Taǎn
nchga chabiyaꞌ ꞌñaǎn ꞌiin, chaꞌ ka sten nten
ꞌñaǎn nde seꞌen lka Ndiose ndloo la. Xa nu
ja kuꞌnii chaꞌ tlyu tiꞌ ꞌin nten ꞌin ska chaꞌ
kuxi nu yꞌni neꞌ kanꞌ, kwiꞌ ngwañaꞌan ja
kuꞌni Stiǐn Ndiose chaꞌ tlyu tiꞌ ꞌin nten kanꞌ

nde loo la; xa nu kuꞌnii chaꞌ tlyu tiꞌ ꞌin nten,
kwiꞌngwañaꞌankuꞌniNdiose chaꞌ tlyu tiꞌ ꞌin
nten kanꞌ.

20 Loꞌo ngulo Jesús tñan ꞌin neꞌ nu ngiꞌni
xaꞌanchaꞌ ꞌinyu, chaꞌ jakatsaꞌ ꞌaneꞌ ꞌinnten
chaꞌ ti kwiꞌ Krixtu lka yu.

Ytsaꞌ Jesús ꞌin neꞌ chaꞌwa kaja ti
21Loꞌo mdyisnan Jesús ngwaꞌu yu ꞌin neꞌ

chaꞌ ndiꞌin chaꞌ tsaa yu kichen Jerusalén.
Kichen kanꞌ ta neꞌ kula ꞌin neꞌ judío nu tiꞌí
ꞌin yu. Kwiꞌ sti joꞌo nu lka ndloo la, loꞌo
mstru nu nduꞌu chaꞌ joꞌo, nchga neꞌ kula
kanꞌ ta neꞌ nu tiꞌí ꞌin yu sa ñaꞌan bra nu
kujwi neꞌ ꞌin yu. Loꞌo tyuꞌu yu xiyaꞌ la
mdaꞌa snan tsan, ndukwin yu. 22Loꞌomsñi
Tyu yaꞌ Jesús chaꞌ chkwiꞌ yu loꞌo:
―Ja kulaa yaꞌ Ndiose ꞌiin chaꞌ ka ng-

wañaꞌan, Xꞌnaǎn―ndukwin Tyu ꞌin yu.
23Bra timxinaꞌan Jesús tlooTyubrakanꞌ.
―¡Tyoꞌo tsuuꞌ, Satanás! ¡Ja chkwiiꞌ loꞌoǔn

ngwañaꞌan, chaꞌ siꞌi ran! ―ndukwin Jesús
ꞌin yu―. Ja nka tiye nuꞌwin sa ñaꞌan nka
tiye Ndiose, sa ñaꞌan nka tiye nten chalyuu
ti nka tiye nuꞌwin ni.

24 Loꞌo ngwaꞌu la Jesús ꞌin neꞌ nu ngiꞌni
xaꞌan chaꞌ ꞌin yu bra kanꞌ:
―Bra nundiya nten nu chañi chaꞌnchka

tiꞌ tyaꞌan loꞌoǔn ―ndukwin―, ndiꞌin chaꞌ
kulaa yaꞌ neꞌ kanꞌ ꞌin nchga nan nu nchka
la tiꞌ neꞌ, chaꞌ tyaꞌan neꞌ loꞌoǔn nchga tsan,
ni siya kujwi nten ꞌin neꞌ kanꞌ chaꞌ ꞌñaǎn.
25Kanaꞌ kasiya ꞌin nten nu xkwiꞌ ndaꞌan ꞌa
chaꞌ tiye neꞌ ni ñaꞌan ka suꞌwe la chaꞌ ꞌin
neꞌ, ti ykwiꞌ ti neꞌ; loꞌo kaja chalyuu ꞌin neꞌ
seꞌen ndiꞌin Ndiose bra nu xlyaa neꞌ tyaꞌan
neꞌ loꞌoǔn, ni siya kujwi nten ꞌin neꞌ chaꞌ
ꞌñaǎn. 26 Ja ska chaꞌ suꞌwe kanun ꞌin nten
bra nu kaja neꞌ, ni siya yꞌni ꞌa neꞌ kanan lo
chalyuu; loꞌo kanaꞌ kasiya ꞌin neꞌ bra kanꞌ,
chaꞌ ja ka ta nten liyaꞌ chaꞌ kaja kasiya ꞌin
neꞌ xiyaꞌ. 27 Chañi chaꞌ bra nu kaǎn xiyaꞌ,
naꞌ nu wa msuꞌwa Ndiose ꞌñaǎn ndijyaǎn
chaꞌ kaǎn nten, suꞌwa ti kaǎn loꞌo nchga
angajle; ka nduwi ꞌa tyukwi ñaꞌaǎn loꞌo xaa
ꞌin Stiǐn Ndiose bra kanꞌ. Tsan kanꞌ taǎn
siyaꞌ nten kwenta tñan nu wa yꞌni skaa neꞌ
xa nu yan neꞌ lo chalyuu. 28 Chañi chaꞌ
nchkwiǐnꞌ loꞌowanni, chaꞌndiya ntennu ti
nduun loꞌoǔn lo chalyuu re ni, nu ti ji kaja
neꞌ, kanꞌ ka biyaꞌ tiꞌ neꞌ chaꞌ wa mdyisnan

chaꞌ lkaǎn ndloo niꞌ kasiya ꞌin nten, naꞌ
nu wa msuꞌwa Ndiose ꞌñaǎn ndijyaǎn chaꞌ
kaǎn nten.

17
WamxaꞌantyukwiñaꞌaanJesúsnduunyu

loꞌo neꞌ
1Xawamdaꞌa skwa tsan, bra kanꞌ ndyaa

loꞌo Jesús ꞌin Tyu loꞌo Santiago loꞌo Xuwa
taꞌa ngula Santiago kanꞌ; jakwa yu kanꞌ
ndyaa yu lo kiꞌya kwan. 2 Xa nu ti naꞌan
neꞌkanꞌ ꞌin Jesús,wamxaꞌan tyukwiñaꞌaan
bra kanꞌ. Luwi ꞌa ñaꞌan tloo yu; sa ñaꞌan
luwi xaa kwichaa, ngwañaꞌan ñaꞌan yu bra
kanꞌ. Ñaꞌan tiꞌ ska xaa nu ngaten ꞌa, ng-
wañaꞌan ngaten ꞌa ñaꞌan steꞌ yu. 3 Ti kwiꞌ
bra kanꞌ mdoꞌo tukwa ayman Moisés loꞌo
ayman Elías, nduun neꞌ nchkwiꞌ neꞌ loꞌo
Jesús. Loꞌo taꞌa ndaꞌan Jesús ni, naꞌan neꞌ
ꞌin neꞌ kanꞌ. 4Kwiꞌ ykwiꞌ Tyu loꞌo Jesús bra
kanꞌ:
―Xꞌnaǎn―ndukwin Tyu ꞌin yu―, ¡suꞌwe

ꞌa chaꞌ loꞌo bare ndiꞌin ba! ―ndukwin―.
¿Ta suꞌwenchka tiiꞌ si kwiñanbasnannaꞌan
xuwe ti a? Ska ka seꞌen tyiꞌin ykwiiꞌ, xka
ka seꞌen tyiꞌin yu kula Moisés, xka ka seꞌen
tyiꞌin yu kula Elías.

5 Bra nu ykwiꞌ Tyu mdoꞌo tukwa ska ko
nu ngaten ꞌa, nu nduwi ꞌa, nu ndyuꞌwi
ñaꞌaan seꞌen nduun neꞌ. Ynen ykwiꞌ ska
nten bra kanꞌ. Bra ti ngwa biyaꞌ tiꞌ neꞌ kanꞌ,
chaꞌ nchkwiꞌNdiose loꞌo neꞌ laja ko kanꞌ:
―Yu re lka yu Sñiěnꞌ, ndiya ꞌa tiǎnꞌ ꞌin

yu ―ndukwin Ni―. Suꞌwe ꞌa nka tiyeěn
naꞌaǎn ꞌin yu. Kunan suꞌwewannchga chaꞌ
nu chkwiꞌ Sñiěnꞌ re loꞌo wan.

6 Bra wa ynan neꞌ nu ngiꞌni xaꞌan kanꞌ,
chaꞌ nu ykwiꞌ Ndiose chaꞌ ꞌin Jesús, mlyuu
neꞌkanꞌ lyuubrakanꞌ, chaꞌytsen ꞌaneꞌkanꞌ.
7Loꞌomstya yaꞌ Jesús chunꞌ neꞌ bra kanꞌ.
―Tyituun wan ―ndukwin Jesús ꞌin

neꞌ―, ja kutsen ꞌa wan.
8Kanꞌ naꞌan taꞌa snan neꞌ nu ngiꞌni xaꞌan

kanꞌ seꞌen mduun ayman kanꞌ tsan la,
naꞌan neꞌ chaꞌ ja tukwin ꞌa nduun; xka ti
Jesús nduun bra kanꞌ.

9 Bra nu ngwiꞌya neꞌ siꞌ kiꞌya kanꞌ, ngulo
Jesús tñan ꞌin neꞌ nu ngiꞌni xaꞌan chaꞌ ꞌin yu
bra kanꞌ:
―Ja katsaꞌ ꞌa wan ꞌin nten ni sa ñaꞌan

nan nu wa naꞌan wan lo kiꞌya kwa tsan

―ndukwin Jesús ꞌin neꞌ kanꞌ―. Sa ñaꞌan
bra nu kajaǎn, naꞌ nu wa msuꞌwa Ndiose
ꞌñaǎn ndijyaǎn chaꞌ kaǎn nten, sa ñaꞌan bra
nu ndyuꞌuǔn xiyaꞌ, kanꞌ ka katsaꞌwan chaꞌ
kanꞌ ꞌin nten bra kanꞌ.

10 Loꞌo neꞌ nu ngiꞌni xaꞌan chaꞌ ꞌin Jesús,
mnichaꞌ neꞌ ꞌin yu bra kanꞌ:
―¿Ni sa ñaꞌan ndyoꞌo chaꞌ nu nchkwiꞌ

kityi kula sikwa? Nchkwiꞌ ran chaꞌ ti kulo
la ndiꞌin chaꞌ kan ayman Elías lo chalyuu
xiyaꞌ―ndukwin neꞌ ꞌin yu.

11―Chañi chaꞌ kan Elías kulo, chaꞌ kuꞌni
xuꞌwe yu ꞌin nchga lo nan ―ndukwin
Jesús―. 12Chañi katsaǎnꞌ ꞌwan chaꞌwa lka
yan nu lka Elías lo chalyuu nu ngwa xkanꞌ
ti; loꞌo ja yuꞌwi lyo neꞌ ꞌin yu, kanꞌ chaꞌ yꞌni
neꞌ chaꞌ kuxi loꞌo yu. Kwiꞌ ngwañaꞌan ta
neꞌ nu tiꞌí ꞌñaǎn, naꞌ nu wa msuꞌwa Ndiose
ꞌñaǎn ndijyaǎn chaꞌ kaǎn nten.

13 Ngwañaꞌan ngwa biyaꞌ tiꞌ neꞌ chaꞌ ꞌin
ayman Xuwa nu ndukwatya ꞌin nten lka
chaꞌ nu tka ykwiꞌ ti Jesús loꞌo neꞌ.

Yꞌni Jesús joꞌó ꞌin ska yu kuneꞌ nu nxlyuu
kwiꞌin kuxi ꞌin

14Bra wa ngwiꞌya neꞌ siꞌ kiꞌya kanꞌ, xiyaꞌ
mdiyan neꞌ seꞌen ndiꞌin nten kaꞌan kanꞌ,
loꞌo nchga taꞌa ngiꞌni xaꞌan neꞌ chaꞌ ꞌin
Jesús. Bra ti mdiyan ska yu kiꞌyu, mduun
xtyinꞌ yu tloo Jesús, ykwiꞌ yu kanꞌ loꞌo Jesús
bra kanꞌ:

15 ―Chka tꞌnan tiiꞌ ꞌin sñiěnꞌ, yu kula
―ndukwin yu kanꞌ ꞌin Jesús―. Tiꞌí ꞌa sñiěnꞌ
chaꞌ taꞌa ti nxlyuu kwiꞌin kuxi ꞌin yu; ngiꞌni
kwiꞌin kanꞌ chaꞌ bra ti ndlyuu yu lo kiiꞌ, taꞌa
ti nxtyuu ꞌin yu lo tyiꞌa. 16 Yiꞌaǎn loꞌoǔn ꞌin
yu tiꞌí re seꞌen ndiꞌin neꞌ nu ngiꞌni xaꞌan
chaꞌ ꞌiin, loꞌo ja ngwa ꞌin neꞌ kuꞌni neꞌ chaꞌ
chkaa yu.

17 ―¡Ja ndyaa ñaꞌan tiꞌ wan ꞌin Ndiose
siyaꞌ ti! ―ndukwin Jesús ꞌin neꞌ kanꞌ―.
¡Kuxi ꞌa kasiya ꞌwan! Ja suꞌwe kanuǔn seꞌen
ndiꞌin wan, ja taloǔn ꞌwan siyaꞌ ti. Kan loꞌo
wan ꞌin yu tiꞌí kwa seꞌen ndiꞌiǐn ni.

18 Kanꞌ ngulo Jesús tñan ꞌin kwiꞌin kuxi,
chaꞌ tyoꞌo tsuꞌ siyaꞌ ti ꞌinyu tiꞌí kanꞌ. 19Chunꞌ
ndiꞌin la chinꞌ mnichaꞌ neꞌ nu ngiꞌni xaꞌan
chaꞌ ꞌin Jesús seꞌen ndiꞌin neꞌ, ti ykwiꞌ ti neꞌ:
―¿Ni chaꞌ ja ngwa ꞌwa kulo ba ꞌin kwiꞌin

kuxi kanꞌ sikwa? ―ndukwin neꞌ ꞌin Jesús.
20Mxkwen Jesús ꞌin neꞌ kanꞌ bra kanꞌ:

―Chinꞌ ti yaꞌ ndyaa ñaꞌan tiꞌ wan ꞌin
Ndiose, kanꞌ chaꞌ ja ngwa ꞌwan―ndukwin
Jesús ꞌin neꞌ kanꞌ―. Chañi chaꞌ re nu nchk-
wiǐnꞌ loꞌo wan: Ñaꞌan tiꞌ ska mta yka nu
xuwe ꞌa, ni siya ngwañaꞌan ti tsaa ñaꞌan
tiꞌ wan ꞌin Stiǐn Ndiose, bra kanꞌ ka chkwiꞌ
wan loꞌokiꞌyakwankwa: “Tyoꞌo tsuuꞌ, tyaa
xkaseꞌenndekwa la” nchkwinwan ꞌin ran,
loꞌo kunan kiꞌya kanꞌ chaꞌ nu chkwiꞌ wan
loꞌo ran. Kanꞌ tyoꞌo tsuꞌ kiꞌya kanꞌ, tsaa xka
seꞌen bra kanꞌ. Ja ndiya tñan nu ja ka kuꞌni
wan bra nu chañi ka chaꞌ ndyaa ñaꞌan tiꞌ
wan ꞌñaǎn. 21Kwiꞌ ngwañaꞌan, bra nu kulo
wan ꞌin kwiꞌin kuxi kanꞌ, ja ka kulo wan
ꞌin kwiꞌin kanꞌ si ja suwi wan chinꞌ ꞌwan, ti
ykwiꞌ ti wan; suꞌwe si ja ku wan tyaja bra
nuchkwiꞌwanloꞌoNdiosechaꞌ ꞌinneꞌnutiꞌí
ngwañaꞌan. Ngwañaꞌan kuꞌni wan sa ñaꞌan
yaꞌ nu tyoꞌo kwiꞌin kanꞌ tyaa.

Xiyaꞌ ytsaꞌ Jesús ꞌin neꞌ chaꞌ ndiꞌin chaꞌ
kaja yu

22Chunꞌndiꞌin la, ti ndyaaneꞌ ti chinꞌnde
lo yuu ꞌin Galilea, Jesús loꞌo neꞌ nu ngiꞌni
xaꞌan chaꞌ ꞌin yu. Laja nu ndyaa neꞌ ykwiꞌ
Jesús loꞌo neꞌ kanꞌ:
―Ndiya ska nten nu kujwiꞌ xuꞌwa ꞌñaǎn

ꞌin neꞌ wsiya chaꞌ ta neꞌ nu tiꞌí ꞌñaǎn, ni
siyawamsuꞌwaNdiose ꞌñaǎnndijyaǎn chaꞌ
kaǎn nten. 23Kujwi neꞌ kanꞌ ꞌñaǎn bra kanꞌ,
kwiꞌ tyuꞌuǔn xiyaꞌ la taꞌa snan tsan bra
kanꞌ.
Loꞌo ngwa xiꞌin ꞌa tiꞌ neꞌ bra nu wa ynan

neꞌ chaꞌ kanꞌ.
Mda neꞌ tñi chaꞌ ꞌin laa tnun

24 Wa tsan chinꞌ ndyaan neꞌ kichen Ca-
pernaum, mdiyan neꞌ nu lka tñan niꞌ lyaa
seꞌen ndiꞌin Tyu; nxoꞌ tiꞌin neꞌ kanꞌ tñi chaꞌ
ꞌin laa tnun nu ndukwa Jerusalén. Ykwiꞌ
neꞌ kanꞌ loꞌo Tyu bra kanꞌ:
―Nu nka mstru ꞌwan ni, ¿ta loꞌo yu nda

yu tñi niꞌ lyaa kanꞌ a? ―ndukwin neꞌ ꞌin
Tyu.

25 ―Nda yu ―ndukwin Tyu ꞌin neꞌ bra
kanꞌ.
Bra nu ngula Tyu tu naꞌan xiyaꞌ, ykwiꞌ

Jesús loꞌo yu bra kanꞌ:
―Simón, ¿ni sañaꞌannxkeꞌ tiiꞌa? ―nduk-

win Jesús ꞌin Tyu―. ¿Ti ka lka nu nda tñi
ꞌin neꞌnundloo tñi kanꞌ? ¿Tandlo neꞌ tñi ꞌin
sñiꞌneꞌ, nxkeꞌ tiiꞌa? ¿Ta siꞌi ꞌinxkantenndlo
neꞌ tñi a?

26 ―Ndlo neꞌ kanꞌ tñi ꞌin xka ta nten, ja
ndlo neꞌ ran ꞌin sñiꞌ neꞌ―ndukwin Tyu bra
kanꞌ.
―Chañi chaꞌ ꞌiin. Ja loꞌo sñiꞌ neꞌ nda

liyaꞌ ꞌin chaꞌ kanꞌ sikwa ―ndukwin Jesús
ꞌin Tyu―. 27 Loꞌo ni, ja nchka tiǎnꞌ chaꞌ
kasinꞌ tiꞌ neꞌ kanꞌ ꞌñaǎn, neꞌ nu lka ndloo la
niꞌ lyaa tnun kanꞌ, kanꞌ chaꞌ yaa lyaa tuꞌwa
tiyuꞌ chaꞌ kuun chkwan xñi kula lo tyiꞌa,
chaꞌ xñii ska kula. Kwiꞌ xñii lyaa kula nu
kaja ꞌiin kulo la, slaa tuꞌwa kula kanꞌ, chaꞌ
kuloo tñi nu nsuꞌwi tuꞌwa iꞌ; kala tñi kanꞌ
chaꞌ taa tñi ꞌin neꞌ kanꞌ chaꞌ ꞌiin, kwiꞌ chaꞌ
ꞌñaǎn.

18
Ykwiꞌneꞌ chaꞌndloo la chaꞌ ꞌin neꞌ, ti ykwiꞌ

ti neꞌ
1 Ti kwiꞌ bra kanꞌ mdiyan nchga neꞌ nu

ngiꞌni xaꞌan chaꞌ ꞌin Jesús seꞌen ndiꞌin yu,
chaꞌ chkwiꞌ neꞌ loꞌo yu:
―¿Ti ka lka nu ndloo la chaꞌ ꞌin seꞌen lka

Ndiose ndloo? ―ndukwin neꞌ ꞌin Jesús.
2Kanꞌmsiꞌya Jesús ꞌin skanuxuwe ti chaꞌ

kan seꞌen ndiꞌin yu bra kanꞌ, chaꞌ tyituun
nu xuwe ti tloo neꞌ nu ngiꞌni xaꞌan chaꞌ ꞌin
yu.

3 ―Chañi chaꞌ nchkwiǐnꞌ loꞌo wan
―ndukwin Jesús ꞌin neꞌ―, chaꞌ ja ka sten
wan chaꞌ ꞌin Ndiose chaꞌ ka Ndiose ndloo
niꞌ kasiya ꞌwan bra nu ja ya xaꞌan chaꞌ tiye
wan; ndiꞌin chaꞌ ka tiye wan sa ñaꞌan lka
tiye nu xuwe ti re, chaꞌ ja ngiꞌni siyeꞌ nu
xuwe. 4 Ska nten nu lka sa ñaꞌan lka nu
xuwe ti re, ska nten nu ja ya ka siyeꞌ tiye,
nu ja nchka tiꞌ tyijin lyo ꞌin taꞌanten chaꞌka
ykwiꞌ yu ska nten tnun, kanꞌ lka nu ndloo
la chaꞌ ꞌñaǎn seꞌen lka Ndiose ndloo. 5 Bra
nu tayaꞌwan ꞌin ska nten ñaꞌan tiꞌ nu xuwe
ti re, chunꞌmsñi suꞌwewan chaꞌ ꞌñaǎn, kwiꞌ
ngwañaꞌan nan ndayaꞌwan ꞌñaǎn.

Kuxi ꞌaka ꞌñaan si ndiꞌin ska kiꞌya ꞌñaannu
ndiya la tianꞌ

6 ’Si ndiya nten nu ndatsaa ꞌin taꞌa nten
chaꞌ kuꞌni chaꞌ kuxi, ni siya ndatsaa nten
kanꞌ ꞌin nu xuwe ti re chaꞌ kuꞌni chaꞌ kuxi,
suꞌwe la chkanꞌ ska kichi tnun ynin nten
kuxi kanꞌ, loꞌo kanꞌ xtyuu neꞌ ꞌin neꞌ kanꞌ lo
tyiꞌa tujoꞌo chaꞌ tyii ji chaꞌ ꞌin neꞌ bra kanꞌ.
Suꞌwe la si kaja nten nu ngwañaꞌan ngiꞌni,
chaꞌ ja tatsaa ꞌa neꞌ ꞌin xka la nu xuwe ti

chaꞌ kuꞌni chaꞌ kuxi ngwañaꞌan. 7 ¡Tꞌnan ꞌa
nten chalyuu re! Nsuꞌwi ꞌa chaꞌ kuxi nu
ngiꞌni ñuꞌun tiye nten. Nchga bra ndiya
chaꞌ kuxi ngwañaꞌan lo chalyuu, loꞌo tnun
ꞌa chaꞌ ngiꞌni nten nu ndatsaa ꞌin taꞌa nten
chaꞌ kuꞌni chaꞌ kuxi; tlyu ꞌa nu tiꞌí kaja ꞌin
neꞌ kanꞌ nde loo la.

8 ’Ndiꞌin chaꞌ kulaa yaꞌwan siyaꞌ ti nchga
chaꞌ kuxi nu ndiya la tiꞌwan, ni siya ndloo
ꞌa chaꞌ kuxi kanꞌ ꞌwan ñaꞌan tiꞌ ska laꞌa yaꞌ
wan, ñaꞌan tiꞌ ska laꞌa kiyaꞌ wan. Suꞌwe la
si tyisnan chalyuu nu ja tsaa tii ꞌa ꞌwan, ni
siya ja loꞌo chaꞌ kuxi kanꞌ nu ndiya la tiꞌ
wan, loꞌokanꞌ ja tsaa ꞌawan lokiiꞌnu ja tsaa
tii ꞌa chaꞌ nchkin bra kanꞌ. 9 Ti kwiꞌ ti chaꞌ,
bra nu ndiya la tiꞌ wan ska chaꞌ kuxi nu
ñaꞌan wan, ndiꞌin chaꞌ kulaa yaꞌ wan chaꞌ
kanꞌ siyaꞌ ti, sañaꞌan lka si kulowanska laꞌa
kiloowan lka chaꞌ kanꞌ, chaꞌ ja kuꞌni ꞌawan
chaꞌ kuxi kanꞌ siyaꞌ ti. Suꞌwe la si tyisnan
chalyuu nu ja tsaa tii ꞌa ꞌwan, ni siya ja loꞌo
chaꞌ kuxi kanꞌ nu ndiya la tiꞌwan, loꞌo kanꞌ
ja tsaa ꞌa wan lo kiiꞌ nu ja tsaa tii ꞌa chaꞌ
nchkin bra kanꞌ.

Chaꞌ ꞌin ska slyaꞌ nuwamnaꞌ ꞌin neꞌ
10 ’Ja suꞌwe xa nu ja kuwe tiꞌ wan ꞌin

ska nten ꞌñaǎn, ñaꞌan tiꞌ ska nu xuwe ti
re. Chañi chaꞌ nchkwiǐnꞌ loꞌo wan, chaꞌ
ndiya angajle seꞌen ndiꞌin Ndiose nu ndiꞌin
kwan ꞌin nchga nu xuwe ti kanꞌ; nchga bra
nsuꞌwi chabiyaꞌ chkwiꞌ angajle kanꞌ loꞌo
Stiǐn Ndiose chaꞌ ꞌin nu xuwe kanꞌ. 11 Wa
ndijyaǎn lo chalyuu chabiyaꞌ ꞌin Ndiose
chaꞌ kaǎn nten, chaꞌ kulaǎn ꞌin nten cha-
lyuu nuwamnaꞌ kasiya ꞌin siꞌya chaꞌ kuxi.

12 ’¿Ni sa ñaꞌan xkeꞌ tiꞌ wan ni a? Wa
nsuꞌwi ska siyentu slyaꞌ ꞌin ska nten, loꞌo
mdiya ska tsan mnaꞌ ska ti slyaꞌ ꞌin yu. ¿Ni
sa ñaꞌan kuꞌni yu bra kanꞌ a? Nde ñaꞌan
kuꞌni yu, nxkeꞌ tiǎnꞌ: Xnun yu ꞌin ñaꞌaan
ta slyaꞌ kaꞌan kanꞌ siꞌ kiꞌya seꞌen suꞌwe ti
ndiꞌin iꞌ, chaꞌ tsaa yu tsaa naan yu ꞌin slyaꞌ
nu mnaꞌ ꞌin yu kanꞌ. 13 Bra nu tyija lyo
slyaꞌ kanꞌ ꞌin yu, ka suꞌwe ꞌa ka tiye yu bra
kanꞌ, chaꞌ xiyaꞌ ñaꞌan yu ska ti slyaꞌ nu wa
mnaꞌ ꞌin yu; loꞌo ja ndiꞌin chaꞌ tyaꞌan chaꞌ
tiye yu chaꞌ ꞌin xa jyakwa yla nsuꞌwi tiꞌyun
lkwa slyaꞌ nu nganun suꞌwe ti. 14 Sa ñaꞌan
nu ngiꞌni xꞌnan slyaꞌ kanꞌ, chaꞌ ja kanaꞌ
ska slyaꞌ ꞌin yu, ngwañaꞌan ngiꞌni Sti wan
Ndiose nu ndiꞌin nde niꞌ kwan, chunꞌ ja

nchka tiꞌ Ni chaꞌ kanaꞌ kasiya ꞌin ska nten
siꞌya chaꞌ kuxi nu ndiꞌin ꞌin neꞌ. Ja nchka
tiꞌ Ndiose chaꞌ tyii chaꞌ ꞌin ska nten, ni siya
xuwe ꞌa neꞌ kanꞌ, nxkeꞌ tiꞌwan.

Ndiꞌin chaꞌ kuꞌnian chaꞌ tlyu tiꞌ ꞌin taꞌa
ntean

15 ’Bra nu ndiya ska nten taꞌa wan nu
wa yꞌni ska chaꞌ kuxi loꞌo wan, bra kanꞌ
tsaawan seꞌenndiꞌin yu taꞌawankanꞌ, chaꞌ
mnan ti katsaꞌwan ꞌin yu kanꞌ sa ñaꞌan lka
chaꞌ kuxi nu yꞌni yu loꞌo wan. Suꞌwe ꞌa
bra kanꞌ si xlyaa yu taꞌa wan kanꞌ kunan
yu chaꞌ nu chkwiꞌ wan loꞌo yu. Ka xiꞌin
tiꞌ yu bra kanꞌ, siꞌya chaꞌ kuxi kanꞌ nu wa
yꞌni yu, chka suꞌwe chaꞌ ꞌwan loꞌo yu taꞌa
wan kanꞌ xiyaꞌ. 16 Ni siya ja xlyaa yu taꞌa
wan kanꞌ kunan yu chaꞌ nu nchkwiꞌ wan
loꞌo yu, suꞌwe la si tsaa wan seꞌen ndiꞌin
yu kanꞌ xiyaꞌ; loꞌo xka la neꞌ taꞌa wan tsaa
wan bra kanꞌ, chaꞌ loꞌo neꞌ kanꞌ kunan neꞌ
chaꞌ nu chkwiꞌ taꞌa tyukwaa wan, chaꞌ ka
neꞌ kanꞌ testigo bra kanꞌ. 17 Si ja xlyaa ꞌa yu
taꞌawankanꞌkunanyuchaꞌnchkwiꞌ tukwa
snan wan bra kanꞌ, ndiꞌin chaꞌ katsaꞌ wan
chaꞌ kanꞌ ꞌin ñaꞌaan ta nten ꞌwan, nu suꞌwa
ngiꞌni tnunwan ꞌinNdiose. Ti kwiꞌ ti chaꞌ, si
ja xlyaa yu taꞌawan kanꞌ kunan yu chaꞌ nu
nchkwiꞌñaꞌaan ta taꞌawan loꞌo yubra kanꞌ,
ja chka suꞌwe chaꞌ ꞌwan loꞌo yu kanꞌ sikwa.
Ñaꞌan tiꞌ ska nten nu ja ndiꞌin chaꞌ ꞌin loꞌo
Ndiose siyaꞌ ti, ngwañaꞌan ka yu kanꞌ loꞌo
wan; sa ñaꞌan ngiꞌni wan loꞌo ska msu ꞌin
neꞌ xka laꞌa tsuꞌ nu kwiñi ti ndlo kaꞌan ꞌa
tñi ꞌwan, ngwañaꞌan kuꞌni wan loꞌo yu bra
kanꞌ.

18 ’Chañi chaꞌ nu nchkwiǐnꞌ re, chaꞌ xa nu
ja kuꞌni wan chaꞌ tlyu tiꞌ ꞌin nten ꞌin ska
chaꞌ kuxi nu yꞌni neꞌ kanꞌ, kwiꞌ ngwañaꞌan
ja kuꞌni Ndiose chaꞌ tlyu tiꞌ ꞌin neꞌ kanꞌ nde
loo la. Loꞌo bra nu kuꞌni wan chaꞌ tlyu tiꞌ
ꞌin nten, kwiꞌ ngwañaꞌan kuꞌni StiǐnNdiose
chaꞌ tlyu tiꞌ ꞌin neꞌ kanꞌ.

19 ’Xiyaꞌ katsaǎnꞌ ꞌwan chaꞌ chañi chaꞌ
kuꞌni Stiǐn nu ndiꞌin nde niꞌ kwan nchga
chaꞌ nu jñan wan ꞌin Ni, xa nu suꞌwa chaꞌ
nsuꞌwi tiyewan, ni siya tukwa tiwanndiꞌin
wan nchkwiꞌwan loꞌo Ni. 20 Loꞌoǔn ndiꞌiǐn
loꞌo wan nchga seꞌen nu ndyoꞌ tiꞌin tukwa
snan ti wan chabiyaꞌ ꞌñaǎn.

21 Loꞌo ndijyan Tyu kwiꞌ seꞌen la chaꞌ
kunichaꞌ yu ꞌin Jesús:

―Xꞌnaǎn―ndukwin ꞌin Jesús―, ¿ni lkwa
yaꞌ kuꞌniǐn chaꞌ tlyu tiꞌ ꞌin yu taꞌaǎn xa wa
yꞌni yu ska chaꞌ kuxi loꞌoǔn? ―ndukwin―.
¿Ta suꞌwe kati yaꞌ kuꞌniǐn chaꞌ tlyu tiꞌ ꞌin yu
a?

22Mxkwen Jesús ꞌin Tyu bra kanꞌ:
―Ja chkwiǐnꞌ chaꞌ kati ti yaꞌ ―ndukwin

Jesús―. Suꞌwe kuꞌni wan chaꞌ tlyu tiꞌ ꞌin
taꞌa wan ni siya snan yla nsuꞌwi tiꞌyun
tyukwa yaꞌ―ndukwin.

Chaꞌ ꞌin msu nu ja ngwa tiꞌ kuꞌni chaꞌ tlyu
tiꞌ ꞌin taꞌamsu

23 ’Chkwiǐnꞌ xka chaꞌ loꞌo wan, chaꞌ ka
biyaꞌ tiꞌwan sa ñaꞌan ka bra nu lka Ndiose
ndloo niꞌ kasiya ꞌin nten: Chkwiǐnꞌ chaꞌ
ꞌin ska ree nu ngwa tiꞌ kuꞌni tyii tneꞌ nu
ndukwi msu ꞌin yu. 24Nu mdyisnan ti ree
kuꞌni yungwañaꞌan, bra timdoꞌo tukwaneꞌ
seꞌen ndiꞌin ree kanꞌ, mdiyan loꞌo neꞌ ꞌin
ska msu nu ndukwi tyun ꞌa miyun pxu ꞌin
ree kanꞌ. 25 Ja la nsuꞌwi tñi ꞌin msu kanꞌ,
chaꞌ tya yu tneꞌ kanꞌ ꞌin xꞌnan yu; kanꞌ chaꞌ
ngulo xꞌnan yu tñan chaꞌ kujwiꞌ neꞌ ꞌin msu
kanꞌ, loꞌo kwilyoꞌo yu, loꞌo taꞌa sñiꞌ yu, loꞌo
nchga nan nu nsuꞌwi ꞌin yu ka kiyaꞌ chaꞌ
tya yu tñi nu ndukwi yu ꞌin xꞌnan yu bra
kanꞌ. 26 Ytsen ꞌa msu kanꞌ bra kanꞌ, mlyuu
yu lyuu tloo xꞌnan yu. Mduun xtyinꞌ yu
tloo xꞌnan yu chaꞌ jñan la yu chinꞌ bra ꞌin
xꞌnan yu bra kanꞌ: “Xꞌnaǎn” ndukwin msu
kanꞌ ꞌin ree, “taloo chinꞌ ꞌñaǎn. Taa la chinꞌ
bra ꞌñaǎn chaꞌ tyaǎnnchga tñinundukwiǐn
ꞌiin tyaa wcha la.” 27 Ngwa tꞌnan tiꞌ ree
kanꞌ ꞌin yu bra kanꞌ, yꞌni chaꞌ tlyu tiꞌ ꞌin yu
ꞌin tneꞌ ndukwi yu. “Wa mdyii tneꞌ ꞌiin ni.
Ja ndukwii ꞌa ꞌñaǎn ni” ndukwin xꞌnan yu
ꞌin yu. Mdoꞌo msu kanꞌ ndyaa bra kanꞌ.
28 Tuwiin seꞌen ndyaa yu, mdyukwa taꞌa
yu loꞌo taꞌa msu yu nu ndukwi chinꞌ ti tñi
ꞌin yu bra kanꞌ. Bra ti msñi yu ynin taꞌa
yu, tlá ꞌa yu ꞌin taꞌa msu yu. “¿Ni bra tyaa
tñi nu ndukwii ꞌñaǎn?” ndukwin yu ꞌin
taꞌa msu yu. 29 Loꞌo nu ndukwi chinꞌ ti tñi
kanꞌ ni, mduun xtyinꞌ yu tloo msu tlá kanꞌ,
mjñan chinꞌ chaꞌ tlyu tiꞌ ꞌin yu tlá kanꞌ, chaꞌ
chka tꞌnan tiꞌ ꞌin yu: “Taloo chinꞌ ꞌñaǎn”
ndukwin yu ꞌin yu tlá kanꞌ. “Taa la chinꞌ
bra ꞌñaǎn chaꞌ tyaǎnnchga tñinundukwiǐn
ꞌiin tyaa wcha la.” 30 Loꞌo msu tlá kanꞌ ni,
ja ngwa tꞌnan tiꞌ yu ꞌin taꞌa msu yu siyaꞌ

ti; bra ti mstya yu kiꞌya ꞌin taꞌa msu yu la
tu naꞌan tñan, chaꞌ suꞌwa neꞌ ꞌin msu kanꞌ
niꞌ ñaꞌan chkwan sa ñaꞌan yaꞌ nu tya yu tñi
nu ndukwi yu ꞌin yu kanꞌ. 31Bra wa naꞌan
nchga taꞌa msu yu sa ñaꞌan chaꞌ kuxi nu
yꞌni yu tlá kanꞌ, xiꞌin ꞌa tiꞌ neꞌ chaꞌ ꞌin msu
nu nsuꞌwi niꞌ ñaꞌan chkwan kanꞌ bra kanꞌ.
Kanꞌ chaꞌ ndyaa neꞌ seꞌen ndiꞌin ree kanꞌ,
ytsaꞌ neꞌ nchga chaꞌ kanꞌ ꞌin xꞌnan neꞌ, sa
ñaꞌan nu ngwa ꞌin taꞌa msu neꞌ nu ndukwi
tñikanꞌ. 32Bra timsiꞌya ree ꞌinmsu tlá kanꞌ,
chaꞌ kan yu xiyaꞌ tloo ree kanꞌ. “¡Xaꞌan ꞌa
tiye, nuꞌwin!” ndukwin ree ꞌin yu tlá kanꞌ.
“Wa mjñaan chaꞌ tlyu tiꞌ ꞌñaǎn, kwiꞌ yꞌniǐn
chaꞌ tlyu tiꞌ ꞌiin nu ngwa xkanꞌ ti, ni siya
kaꞌan ꞌa tñi ndukwii ꞌñaǎn. 33 Loꞌo ni, ¿ni
chaꞌ ja ngwa tꞌnan tiiꞌ ꞌin taꞌa msu wan nu
ndukwi chinꞌ ti tñi ꞌiin, sa ñaꞌan nu ngwa
tꞌnan tiǎnꞌ ꞌiin?” 34Msinꞌ ꞌa tiꞌ ree ꞌinmsu tlá
kanꞌbra kanꞌ, ngulo tñan chaꞌ xñipolicía ꞌin
yu, chaꞌ suꞌwa neꞌ ꞌin yu niꞌ ñaꞌan chkwan,
chaꞌ ta neꞌ nu tiꞌí ꞌin yu sa ñaꞌan yaꞌ nu tya
msu tlá kanꞌnchga tñinundukwi yu ꞌin ree
kanꞌ. Kanꞌ lka chaꞌ ꞌin ree loꞌomsu ꞌin yu.

35 ’Sa ñaꞌan yꞌni ree kanꞌ loꞌo msu tlá
ꞌin ―ndukwin Jesús ꞌin neꞌ―, ngwañaꞌan
kuꞌni Stiǐn nu ndiꞌin nde niꞌ kwan loꞌo
nchga wan, bra nu ja tyukwi ti tiye wan
kuꞌni wan chaꞌ tlyu tiꞌ ꞌin taꞌa nten wan.

19
Ngwaꞌu Jesús chaꞌ ja kulaa tiꞌin neꞌ ꞌin

kwilyoꞌo neꞌ
1Bra wa mdyii ykwiꞌ Jesús chaꞌ kanꞌ loꞌo

neꞌ, mdoꞌo yu seꞌen ndiꞌin yu lo yuu ꞌin
Galilea, ndyaa yu nde lo yuu ꞌin Judea.
Mdijin Jesús chku Jordán, 2 loꞌo kaꞌan ꞌa
nten ndaꞌan ñaꞌan ꞌin yu chaꞌ kuꞌni yu joꞌó
ꞌin nchga nu tiꞌí nu ndijyan loꞌo neꞌ. Kwiꞌ
yꞌni Jesús joꞌó ꞌin nu tiꞌí kanꞌ, nchkaa neꞌ
kanꞌ bra kanꞌ.

3Loꞌo kanꞌmdiyan chinꞌneꞌ fariseo seꞌen
ndiꞌin Jesús chaꞌ chkwiꞌ biyaꞌ neꞌ loꞌo yu, si
tyija ska chaꞌ kuxi ꞌin yu ꞌin neꞌ siꞌya ska
chaꞌ nu nchkwiꞌ ti yu, nchka tiꞌ neꞌ.
―¿Ta ndiya chabiyaꞌ chaꞌ kulaa tiꞌin ska

nten ꞌin kwilyoꞌo yu siyaꞌ ti, si ja nchka ꞌa
tiꞌ yu ꞌin kwilyoꞌo yu a? ―ndukwin neꞌ ꞌin
Jesús.

4―¿Ta ja ya chkwiꞌ wan lo kityi chaꞌ ꞌin
Ndiose a? ―mxkwen Jesús ꞌin neꞌ kanꞌ―.

“Ti kulo mñan Ni nten, ska yu kiꞌyu loꞌo
ska nu kunaꞌan” ngwañaꞌan ndukwa chaꞌ
lo kityi kanꞌ. 5 Loꞌo ykwiꞌ Ndiose chaꞌ
re: “Kanꞌ chaꞌ tyoꞌo tsuꞌ ska yu kiꞌyu seꞌen
ndiꞌin sti yu, seꞌen ndiꞌin jyaꞌan yu, chaꞌ
kaja kwilyoꞌo yu loꞌo ska nu kunaꞌan, chaꞌ
ka neꞌ ska ti neꞌ taꞌa tyukwaa neꞌ.” 6 Siꞌi
tukwa nten lka neꞌ bra kanꞌ; sa ñaꞌan si
lka neꞌ ska ti nten, ngwañaꞌan lka chaꞌ ꞌin
neꞌ bra kanꞌ. Kanꞌ chaꞌ ja suꞌwe kulaa tiꞌin
neꞌ ꞌin kwilyoꞌo neꞌ, chaꞌ wa mda Ndiose
chabiyaꞌ chaꞌ nchka kwilyoꞌo neꞌ.

7Xiyaꞌmnichaꞌ neꞌ fariseo ꞌin Jesús:
―¿Ni chaꞌ lka mda ayman Moisés

chabiyaꞌ re ꞌñaan sikwa? Ka kulo yu kiꞌyu
ska kityi chaꞌ kulaa tiꞌin yu ꞌin kwilyoꞌo yu,
ndukwin ayman kanꞌ.

8 Xiyaꞌ mxkwen Jesús ꞌin neꞌ kanꞌ bra
kanꞌ:
―Ja nnanwan chaꞌ nchkwiꞌNdiose siyaꞌ

ti, kanꞌ chaꞌ mda ayman Moisés chabiyaꞌ
ꞌwan chaꞌ kulaa tiꞌin wan ꞌin kwilyoꞌo wan
loꞌo ska kityi ti ―ndukwin Jesús ꞌin neꞌ―.
Siꞌi ngwañaꞌan ngwa tiꞌ Ndiose ti bra nu
mñan Ni chalyuu. 9 Naꞌ chkwiǐnꞌ chaꞌ re
loꞌo wan ni: Bra nu kulaa tiꞌin ska nten
ꞌin kwilyoꞌo chaꞌ kaja kwilyoꞌo loꞌo xka nu
kunaꞌan, kuꞌniyuchaꞌkuxi loꞌokwilyoꞌoyu
bra kanꞌ. Ska ti xa wa yten yuꞌwi kwilyoꞌo
yu loꞌo xka yu kiꞌyu, ñi ka chaꞌ kulaa tiꞌin
yu ꞌin nu kunaꞌan kanꞌ bra kanꞌ. Kwiꞌ
ngwañaꞌan loꞌo nu kunaꞌan nu wa ngulaa
tiꞌin ꞌin kwilyoꞌo kanꞌ, si xiyaꞌ kaja kwilyoꞌo
loꞌo xka nten, chaꞌ kuxi kuꞌni neꞌ kanꞌ bra
kanꞌ.

10 Loꞌo ykwiꞌ neꞌ nu ngiꞌni xaꞌan chaꞌ ꞌin
Jesús loꞌo yu bra kanꞌ:
―Suꞌwelani siya jakajakwilyoꞌoansiyaꞌ

ti, si ngwañaꞌan ka chaꞌ ꞌin ska yu kiꞌyu loꞌo
kwilyoꞌo yu―ndukwin neꞌ.

11―Ndiya ꞌa nu kiꞌyu nu ja talo yu chaꞌ
tyiꞌin yu ska ti yu ―ndukwin Jesús ꞌin neꞌ
nungiꞌni xaꞌan chaꞌ ꞌin yubra kanꞌ―. Ska ti
si kulo Ndiose tñan ꞌin ska nten chaꞌ ja kaja
kwilyoꞌo, bra kanꞌ ka talo yu chaꞌ ja kalaꞌ
yu ꞌin ska nu kunaꞌan siyaꞌ ti, bra nu tayaꞌ
Ndiose ꞌin yu kanꞌ. 12 Ndiya tyun lo chaꞌ
nu ngiꞌni chaꞌ ja nchka kaja kwilyoꞌo ska
yu kiꞌyu: ndiya nu kiꞌyu nu kicha yu ti bra
nungula yu; kwiꞌndiya chinꞌnukiꞌyunu ja
nchka ꞌinyuchunꞌwayꞌniñuꞌunnten ꞌinyu

kanꞌ; kwiꞌndiya chinꞌnukiꞌyunuwangulo
suwi Ndiose ꞌin yu chaꞌ kuꞌni yu tñan ꞌin Ni,
kanꞌ chaꞌ suꞌwe la chaꞌ ja kaja kwilyoꞌo yu
kanꞌ bra kanꞌ, chaꞌ ska ti Ndiose ka ndloo
ꞌin yu bra kanꞌ, nskeꞌ tiꞌ yu. Ska yu kiꞌyu nu
ngwañaꞌan ni, ndiꞌya yu kwenta ti ykwiꞌ ti
yu si ka ꞌin yu tyiꞌin yu ska ti yu; suꞌwe si
talo yu kanꞌ tyiꞌin yu ska ti yu sikwa.

Ndukwan Jesús ꞌin nu xuwe ti
13Ngwa ska tsanmdiyan loꞌo neꞌ ꞌin tyun

nu xuwe ti seꞌen ndiꞌin Jesús. Ngwa tiꞌ neꞌ
chaꞌ xtya yaꞌ Jesús ke nu xuwe ti kanꞌ, chaꞌ
chkwiꞌyu loꞌoNdiose chaꞌ ꞌinnuxuwekanꞌ.
Loꞌoyꞌni tláneꞌnungiꞌnixaꞌanchaꞌ ꞌin Jesús
ꞌin neꞌ kanꞌ bra kanꞌ. 14 Bra ti ykwiꞌ Jesús
loꞌo yu kuneꞌ kanꞌ:
―Ta wan chabiyaꞌ ꞌin nu xuwe ti chaꞌ

kanneꞌ seꞌenndiꞌiǐn―ndukwin Jesús ꞌin yu
kanꞌ―. Ja tukunꞌ ꞌa wan chaꞌ ꞌin nu xuwe,
chaꞌ ja kan neꞌ. Sa ñaꞌan lka bra nu ndyaa
ñaꞌan tiꞌ nu xuwe ꞌin sti neꞌ, ngwañaꞌan
ndiꞌin chaꞌ tsaa ñaꞌan tiꞌ nten ꞌin Ndiose
chaꞌ ka Ndiose ndloo niꞌ kasiya ꞌin neꞌ.

15 Mstya yaꞌ Jesús ke nu xuwe kanꞌ bra
kanꞌ, mdoꞌo yu ndyaa yu bra kanꞌ.

Ykwiꞌ ska nu kuliyaꞌ loꞌo Jesús
16 Ngwa ska tsan mdiyan ska nu kiꞌyu

kuneꞌ seꞌen ndiꞌin Jesús.
―Mstru, nuꞌwin suꞌwe ꞌa ngiꞌnii nchga

tsan ―ndukwin yu ꞌin Jesús―. Kuꞌnii chaꞌ
suꞌwe katsaaꞌ ꞌñaǎn, ¿ni sa ñaꞌan chaꞌ suꞌwe
kuꞌniǐn chaꞌ kaja chalyuu nu ja tsaa tii ꞌa
ꞌñaǎn? ―ndukwin yu.

17Ykwiꞌ Jesús loꞌo yu bra kanꞌ:
―¿Ni chaꞌnchkwiiꞌ chaꞌ suꞌwe ꞌangiꞌniǐn?

―ndukwin Jesús ꞌin yu kanꞌ―. Ska ti
Ndiose nu chañi chaꞌ suꞌwe ꞌa ngiꞌni. Ku-
naan nchga tñan nu ngulo Ndiose ꞌin nten,
si nchka tiiꞌ kaja chalyuu nu ja tsaa tii ꞌa
ꞌiin.

18―¿Ni sa ñaꞌan tñan lka kanꞌ? ―nduk-
win yu kuneꞌ kanꞌ ꞌin yu.
Loꞌongwaꞌu la Jesús chinꞌ chaꞌ ꞌin yu kanꞌ

bra kanꞌ:
―Ja kujwi wan ꞌin taꞌa nten wan; ja sten

yuꞌwi wan loꞌo kwilyoꞌo xka nten; ja kuꞌni
wan kunan chaꞌ suꞌwe nu nsuꞌwi ꞌin taꞌa
nten wan; ja chkwiꞌ wan kwentu ꞌin taꞌa
nten wan; 19 kwiꞌ ngwañaꞌan, kuꞌni tnun
wan ꞌin sti jyaꞌan wan; chka tꞌnan tiꞌ wan

ꞌin taꞌantenwan, sa ñaꞌan lka branunchka
tꞌnan tiꞌwan ꞌwan, ti ykwiꞌ ti wan.

20Mxkwen yu kuneꞌ ꞌin Jesús bra kanꞌ:
―Ti kuneěnꞌ wa ndukwaǎn nchga tñan

kanꞌ nchga tsan ―ndukwin yu kuneꞌ kanꞌ
ꞌin Jesús―. ¿Ta ndiya la chaꞌ nu ti ji kuꞌniǐn
sikwa a? ―ndukwin.

21―¿Ta chañi chaꞌ nchka tiiꞌ chaꞌ ka luwi
kasiya ꞌiin a? ¿Ta nchka tiiꞌ kaja chalyuu
kwi nu ja tsaa tii ꞌa ꞌiin a? ―ndukwin
Jesús ꞌin yu kuneꞌ kanꞌ―. Si chañi chaꞌ nu
nchkwiiꞌ, yaa lyaakujwiiꞌnchga chaꞌ suꞌwe
nu nsuꞌwi ꞌiin; tyoꞌo tñi chaꞌ taa ꞌin nu tiꞌi
bra kanꞌ. Loꞌo ta Ndiose chaꞌ suꞌwe ꞌiin
seꞌen ndiꞌin Ni nde loo la. Bra wa yꞌnii chaꞌ
kanꞌ, kaan seꞌen ndiꞌiǐn chaꞌ tyaꞌaan loꞌoǔn
bra kanꞌ.

22 Bra wa ynan yu kuneꞌ kanꞌ chaꞌ nu
ykwiꞌ Jesús loꞌo yu, mdoꞌo yu ndyaa yu bra
kanꞌ; xiꞌin ꞌa tiꞌyuchaꞌykwiꞌ Jesús chaꞌkanꞌ,
chunꞌ kuliyaꞌ ꞌa yu.

23 Loꞌo ykwiꞌ Jesús chaꞌ re loꞌo neꞌ nu
ngiꞌni xaꞌan chaꞌ ꞌin yu bra kanꞌ:
―Chañi chaꞌ nu nchkwiǐnꞌ loꞌo wan ni

―ndukwin―, tukwi ꞌa lka chaꞌ, chaꞌ sten
ska neꞌ kuliyaꞌ chaꞌ ꞌin Ndiose, chaꞌ ka Ni
ndloo la niꞌ kasiya ꞌin yu. 24Sa la tñan tyijin
ska ꞌni kiyaꞌ kuxa, ni siya ska ꞌni tnunñaꞌan
tiꞌ ska camello; sa la chaꞌ kanꞌ, loꞌo tukwi la
kala ska neꞌ kuliyaꞌ seꞌen lka Ndiose ndloo.

25 Yuwe ꞌa tiꞌ neꞌ nu ngiꞌni xaꞌan chaꞌ ꞌin
yu xa nu ynan neꞌ chaꞌ kanꞌ.
―¿Ti ka lka nu ka tyoꞌo tsuꞌ ꞌin chaꞌ kuxi

nu nsuꞌwi chalyuu chaꞌ kala seꞌen ndiꞌin
Ndiose sikwa? ―ndukwin neꞌ ꞌin Jesús bra
kanꞌ.

26―Kanꞌ lka ska tñan nu ja nchka kuꞌni
skanten chalyuu; Ndiose ni, kanꞌnunchka
kuꞌni chaꞌ kala nten seꞌenndiꞌinNi―nduk-
win Jesús ꞌin neꞌ.

27Ykwiꞌ Tyu loꞌo Jesús bra kanꞌ:
―Loꞌo bare ni, wa ngulaa tiꞌin ba nchga

nan nu nsuꞌwi ꞌwa chaꞌ tyaꞌan ba loꞌo
nuꞌwin, sañaꞌanyaꞌnundukwiinchaꞌkuꞌni
ba―ndukwin Tyu ꞌin Jesús―. ¿Nan ka kaja
ꞌwa nde loo la bra kanꞌ a?

28―Chañi chaꞌ nu nchkwiǐnꞌ loꞌo wan ni
―ndukwin Jesús ꞌin neꞌ―, bra nu ka cha-
lyuu kwi kanꞌ, naꞌ nu wa msuꞌwa Ndiose
ꞌñaǎn ndijyaǎn chaꞌ kaǎn nten, kanꞌ tyituk-
waǎn seꞌen suꞌwe la ti la kwa, chaꞌ kuꞌni
biyaǎnꞌ ꞌin nchga nten chalyuu bra kanꞌ.

Loꞌo ꞌwan nu ndaꞌan wan loꞌoǔn, tyukwa
wan lo tii tyukwa yka xlya tnun nu suꞌwe
ꞌa, chaꞌ kuꞌni biyaꞌ wan ꞌin taꞌa nten wan,
nu lka tii tyukwa ta neꞌ Israel kanꞌ. 29Kwiꞌ
ngwañaꞌan nchga nten nu ndiꞌin chaꞌ tsaa
tijyuꞌ chaꞌkuꞌnineꞌ tñan ꞌñaǎn,nu loꞌokulaa
tiꞌin neꞌ nchga nan nu nsuꞌwi ꞌin neꞌ chaꞌ
kuꞌni neꞌ tñan kanꞌ, ja kulaa yaǎnꞌ ꞌin neꞌ
kanꞌ ngwañaꞌan ti; ni siya xnun neꞌ naꞌan
tyi neꞌ, ni siya taꞌa ngula neꞌ, ni siya sti
neꞌ, ni siya jyaꞌan neꞌ, ni siya sñiꞌ neꞌ, ni
siya yuu nu nsuꞌwi ꞌin neꞌ, ni siya xnun neꞌ
nchga chaꞌ kanꞌ, kaja chalyuu nu ja tsaa
tii ꞌa ꞌin neꞌ nde loo la. Kwiꞌ kaja kaꞌan la
chaꞌ kanꞌ ꞌin neꞌ kanꞌ xiyaꞌ, sa ñaꞌan nan nu
mnaꞌ ꞌin neꞌ kanꞌ, nxkeꞌ tiꞌ neꞌ, ngwañaꞌan
nan nu kaja ꞌin neꞌ. 30 Loꞌo tyun nten nu
tyoꞌo tukwaxawa tyii ti chaꞌ, kanꞌ lkanuka
nde loo labrakanꞌ; loꞌo tyunntennumdoꞌo
tukwa ti kulo, kanꞌ lka nu kanun nde chunꞌ
la bra kanꞌ.

20
Chaꞌ ꞌin neꞌ nu ndaꞌan ngiꞌni tñan ꞌin nten

1 ’Xka chaꞌ tiya chkwiǐnꞌ loꞌo wan ni, chaꞌ
kabiyaꞌ tiꞌwansañaꞌankaxanu lkaNdiose
ndloo niꞌ kasiya ꞌin nten. Wa mdiya ska
xꞌnan msu. Ngwa ska tsan nde tlya mdoꞌo
yundyaa yu lo kiyaꞌ chaꞌ tsaa naan yumsu,
si xlyaa neꞌ kuꞌni neꞌ tñan niꞌ lyoꞌoo ꞌin yu
seꞌen yta yu yka chi kutun. 2 Ta yu siyaꞌ
msusañaꞌannunda tineꞌ ska tsanbrakanꞌ,
ndukwin xꞌnan msu kanꞌ ꞌin neꞌ; suꞌwe ꞌa
mskeꞌ tiꞌ neꞌ nu ka msu, si kaja sa kwa
liyaꞌ ꞌin neꞌ. Mdoꞌo neꞌ kanꞌ ndyaa neꞌ tñan
niꞌ lyoꞌoo ꞌin yu bra kanꞌ. 3 Bra wa mdyii
snan bra nsuꞌwi neꞌ tñan, kanꞌ ndyaa xꞌnan
msu kanꞌ lo kiyaꞌ xiyaꞌ. Nde kwa naꞌan yu
xka ta nten, nduun ti neꞌ chaꞌ ja ya kaja
tñan ꞌin neꞌ. 4 Kwiꞌ ykwiꞌ yu loꞌo neꞌ kanꞌ
bra kanꞌ: “Yaa lya wan, kuꞌni wan tñan
niꞌ lyoꞌoo ꞌñaǎn. Suꞌwa kuꞌni wan tñan loꞌo
msu ꞌñaǎn, chaꞌ nde kwa nsuꞌwi neꞌ ngiꞌni
neꞌ tñan ꞌñaǎn. Taǎn liyaꞌ suꞌwe ꞌwan bra
kanꞌ” ndukwin yu. Bra ti ndyaa neꞌ tñan
ꞌin xꞌnan msu kanꞌ bra kanꞌ. 5 Loꞌo xiyaꞌ
ndyaa xꞌnan msu kanꞌ lo kiyaꞌ la ndiꞌya
kwan la, xiyaꞌ naꞌan yu chinꞌ nten, nan
nduun ti neꞌ. Ti kwiꞌ ti chaꞌ ykwiꞌ yu loꞌo
neꞌ kanꞌ bra kanꞌ. Loꞌo bra wa snan siin,
kwiꞌ ngwañaꞌan ngwa xiyaꞌ. 6 La wa msiin

la, ti nduun la chinꞌ nten lo kiyaꞌ kanꞌ. Kwiꞌ
ykwiꞌ xꞌnan msu loꞌo neꞌ bra kanꞌ: “¿Ni
chaꞌ lka nduun tiwannde re tyukwi tsan?”
ndukwin yu ꞌin nten kanꞌ. “¿Ja nsuꞌwi tñan
ꞌwan sikwa a?” 7 “Ja ndiya ꞌa nten nu
nchka tiꞌ msu tsan ni” ndukwin neꞌ ꞌin yu.
“Yaa lyawankuꞌniwanchinꞌ tñanniꞌ lyoꞌoo
ꞌñaǎn sikwa” ndukwin xꞌnan msu kanꞌ ꞌin
neꞌ bra kanꞌ. 8 Bra wa tsaa ti kwichaa
ykwiꞌ xꞌnan tñan loꞌo nu lka ndloo la ꞌin
msu ꞌin yu: “Lani xiꞌyaa ꞌin nchgamsu chaꞌ
taa siyaꞌ neꞌ” ndukwin yu. “Ti kulo la taa
siyaꞌ msu nu tka mdiyan ti; bra nu wa tyii
ti, taa siyaꞌ msu nu mdiyan ti tlya la bra
kanꞌ.” 9 Mdiyan msu nu tka mdyisnan ti
ngiꞌni tñan seꞌen ndiꞌin yu, mda yu siyaꞌ neꞌ
sa ñaꞌan si wa yuꞌwi neꞌ tñan tyukwi tsan.
10Nde chunꞌ la mdiyan msu nu mdyisnan
ngiꞌni tñan ti tlya la seꞌen ndiꞌin yu. Mskeꞌ
tiꞌ msu kanꞌ chaꞌ kaꞌan la tñi kaja siyaꞌ neꞌ
brakanꞌ, loꞌo suꞌwa timjwi siyaꞌnchgamsu
ꞌin yu. 11 Msinꞌ ꞌa tiꞌ msu nu mdyisnan
ngiꞌni tñan ti tlya la bra kanꞌ. 12 “Tyukwi
tsan yꞌni ba tñan ꞌiin” ndukwin msu kanꞌ
ꞌin xꞌnan neꞌ. “Tikeeꞌ ꞌa kwan ndiꞌya kwan,
loꞌo ti yꞌni ba tñan ꞌiin bra kanꞌ. Loꞌo ni,
suꞌwa mjwi siyaꞌ ba, nchga taꞌa ngiꞌni ba
tñan,ni siya skabra ti yꞌnineꞌkwa tñan ꞌiin”
ndukwinmsunumdyisnanngiꞌni tñannde
tlya la kanꞌ. 13Loꞌo mxkwen xꞌnan tñan ꞌin
msu nu msinꞌ tiꞌ bra kanꞌ: “Siꞌi chaꞌ kuxi
nu ngiꞌniǐn loꞌo wan. ¿Ta siꞌi wa mskaǎnꞌ
chaꞌ loꞌowan tsan sa kwa liyaꞌ taǎn ꞌwan a?
Kwiꞌ sa kwa tñi siyaꞌ skaawanmdaǎn ꞌwan
ni. 14 Xñi wan siyaꞌ wan, chaꞌ tyaa wan
sikwa. Ja ndiꞌin chaꞌ kasinꞌ tiꞌ wan ꞌñaǎn.
Naꞌ nchka tiǎnꞌ chaꞌ ka suꞌwa siyaꞌwan loꞌo
xka tamsunu chinꞌ ti bra yꞌni tñan; suꞌwe ꞌa
sikwa. 15Nsuꞌwi chabiyaꞌ ꞌñaǎn kuꞌniǐn sa
ñaꞌan nu nchka tiǎnꞌ kuꞌniǐn loꞌo tñi ꞌñaǎn.
¿Ta chañi a? ¿Ni chaꞌ lka tiꞌí tiꞌ wan ꞌñaǎn
sikwa? Suꞌwe liyaꞌ mdaǎn ꞌin nchga msu
ꞌñaǎn” ndukwin xꞌnanmsu kanꞌ. 16Loꞌo ni,
nten nu tyoꞌo tukwa xa wa tyii ti chaꞌ, kanꞌ
lka nu ka nde loo la; loꞌo nten nu mdoꞌo
tukwa ti kulo, kanꞌ lka nu kanun nde chunꞌ
la ―ndukwin Jesús―. Wa mniěn ꞌin kaꞌan
ꞌa nten chaꞌ kunan suꞌwe neꞌ sa ñaꞌan chaꞌ
nunduꞌuǔn ꞌin neꞌ, loꞌowa lka ti ntenngulo
suwiǐn ꞌin chaꞌ ka neꞌ nten ꞌñaǎn.

Xiyaꞌ ykwiꞌ Jesús loꞌo neꞌ chaꞌwa kaja ti

17 Bra nu mdaꞌan neꞌ tuwiin chaꞌ tsaa
neꞌ kichen Jerusalén,mdoꞌo tsuꞌ Jesús chinꞌ
tuꞌwa tuwiin loꞌo tii tyukwa yu kuneꞌ nu
ngiꞌni xaꞌan chaꞌ ꞌin yu, chaꞌ chkwiꞌyu chinꞌ
loꞌo yu kanꞌ bra kanꞌ:

18 ―Jlyo tiꞌ wan chaꞌ wa skwen tian
tuwiin nde lo kiꞌya ni, chaꞌ wa tsaan tian
Jerusalén ―ndukwin Jesús ꞌin yu kanꞌ―.
Loꞌo naꞌ, ni siya wa msuꞌwa Ndiose ꞌñaǎn
ndijyaǎn chaꞌ kaǎn nten, xñi neꞌ kwa ꞌñaǎn
chaꞌ tsaa loꞌo neꞌ ꞌñaǎn tloo sti joꞌo nu lka
ndloo la, tloo mstru nu nduꞌu chaꞌ joꞌo
niꞌ lyaa. Kuꞌni biyaꞌ neꞌ kanꞌ ꞌñaǎn bra
kanꞌ; chkwiꞌneꞌ chaꞌndiꞌin kiꞌya ꞌñaǎn, chaꞌ
ndiꞌin chaꞌ kajaǎn siꞌya kiꞌya kanꞌ. 19 Kwiꞌ
tsaa loꞌo neꞌ ꞌñaǎn tloo neꞌ xka laꞌa tsuꞌ nu
lka ndloo la, chaꞌ xtyi lyoꞌo neꞌ ꞌñaǎn bra
kanꞌ. Kwiꞌ ngwañaꞌan, jwiꞌin neꞌ ꞌñaǎn loꞌo
ti su, jwiꞌin kaꞌanneꞌ ꞌñaǎn lowsi chaꞌkujwi
neꞌ ꞌñaǎn bra kanꞌ. Loꞌo la taꞌa snan tsan
kanꞌ, tyuꞌuǔn xiyaꞌ bra kanꞌ ―ndukwin
Jesús.

Mjñan jyaꞌan Santiago ska chaꞌ suꞌwe
chaꞌ ꞌin sñiꞌ

20Chunꞌndiꞌin lamdiyan jyaꞌanSantiago
loꞌo Xuwa seꞌen ndiꞌin Jesús. Zebedeo lka
sti taꞌa tyukwaa yu kiꞌyu kanꞌ. Suꞌwa ti
mdiyan nu kunaꞌan kanꞌ loꞌo taꞌa tyukwaa
sñiꞌ, mduun xtyinꞌ tloo Jesús bra kanꞌ, chaꞌ
jñan ska chaꞌ suꞌwe ꞌin yu. 21Kanꞌmnichaꞌ
Jesús ꞌin nu kunaꞌan kanꞌ:
―¿Nan lka nchka tiꞌ wan a? ―ndukwin

Jesús.
―Kuꞌnii chaꞌ suꞌwe taa chabiyaꞌ chaꞌ

suꞌwa ti tyukwa sñiěnꞌ re loꞌoo, seꞌen ka
nuꞌwin ndloo la ti nde loo la―ndukwin nu
kunaꞌan kanꞌ―. Kuloo tñan chaꞌ tyukwa
ska yu laꞌa seꞌen kwin ꞌiin, xka yu kanꞌ
tyukwa yu laꞌa seꞌen ka ꞌiin ―ndukwin nu
kunaꞌan kanꞌ.

22 Loꞌo ykwiꞌ Jesús loꞌo taꞌa tyukwaa yu
kiꞌyu kanꞌ bra kanꞌ:
―Ja nchka biyaꞌ tiꞌwan sa ñaꞌan lka chaꞌ

nu njñanwan ꞌñaǎn ni ―ndukwin Jesús ꞌin
neꞌ―. Sa ñaꞌan ka si ta neꞌ ska rmiyu tlyaaꞌ
ꞌa chaꞌ koꞌoǔn, ngwañaꞌan ka nu tiꞌí nu ta
neꞌ ꞌñaǎn. ¿Ta talo wan si ta neꞌ nu tiꞌí ꞌwan
sa ñaꞌan nu ndiꞌin chaꞌ ta neꞌ nu tiꞌí ꞌñaǎn,
bra nu kujwi neꞌ ꞌñaǎn a?
―Talo ba―ndukwin neꞌ kanꞌ bra kanꞌ.

23―Chañi chaꞌ loꞌo wan koꞌo wan rmiyu
tlyaaꞌ kanꞌ nu ndiꞌin chaꞌ koꞌoǔn, kwiꞌ ty-
ijin wan nu tiꞌí sa ñaꞌan nu tyijiǐn nu tiꞌí
―ndukwin Jesús ꞌin neꞌ―. Loꞌo ni, ja ndiya
chabiyaꞌ ꞌñaǎn chaꞌ taǎn ska seꞌen nde siǐnꞌ
seꞌen tyukwa wan nde loo la, chaꞌ wa lka
ngulo suwi StiǐnNdiose ꞌin nten nu tyukwa
nde siǐnꞌ bra kanꞌ.

24 Bra wa ynan nu xa tyii yu taꞌa ngiꞌni
xaꞌan chaꞌ ꞌin Jesús, chen ꞌa ngwa tiye yu
ñaꞌan yu ꞌin Santiago loꞌo taꞌa yu bra kanꞌ.
25Kanꞌmsiꞌya Jesús ꞌinnchgayukuneꞌkanꞌ,
chaꞌ tyoꞌ tiꞌin tloo yu.
―Jlyo tiꞌwan chaꞌ nu lka ndloo la ꞌin neꞌ

xka laꞌa tsuꞌ ni, tlá ꞌa neꞌ kanꞌ ―ndukwin
Jesús ꞌin neꞌ nu ngiꞌni xaꞌan chaꞌ ꞌin yu―.
Lye ꞌa ndlo neꞌ nu lka ndloo la kanꞌ tñan
ꞌin taꞌa kichen tyi neꞌ; 26 loꞌo ꞌwan, ja ndiꞌin
chaꞌ kuꞌni wan ngwañaꞌan. Nchga lo tñan
nu ka tayaꞌ wan ꞌin taꞌa nten wan, kanꞌ
tñan ndiꞌin chaꞌ kuꞌni wan, xa nu nchka tiꞌ
wan chaꞌ ka wan ndloo la ꞌin neꞌ. 27 Kwiꞌ
ngwañaꞌan, xa nu nchka tiꞌ wan chaꞌ ka
wan ndloo la ꞌin yu taꞌa wan, ndiꞌin chaꞌ
kuꞌni wan sa ñaꞌan si lka wan msu ꞌin taꞌa
nten wan, ni siya ja loꞌo liyaꞌ. 28Naꞌ nu wa
msuꞌwa Ndiose ꞌñaǎn ndijyaǎn chaꞌ kaǎn
nten, ja ndijyaǎn lo chalyuu chaꞌ kaja msu
ꞌñaǎn; ykwiǐnꞌ kaǎnmsu ꞌin nten, kanꞌ chaꞌ
ndijyaǎn. Wa ndijyaǎn chaꞌ kajaǎn chaꞌ
tyii kiꞌya nu ndiꞌin ꞌin nten, chaꞌ kulaǎn ꞌin
kaꞌan ꞌa nten bra kanꞌ―ndukwin Jesús ꞌin
neꞌ.

Yꞌni Jesús joꞌó ꞌin tukwa yu kwityiinꞌ
29Wamdijin neꞌ kichen Jericó. Wa tyoꞌo

ti neꞌ tyaa neꞌ bra kanꞌ, loꞌo kaꞌan ꞌa nten
mdoꞌoñaꞌan ꞌin Jesús. 30Tuꞌwa tuwiin seꞌen
tyijin neꞌ ndukwa tukwa yu kwityiinꞌ; wa
ynan yu kwityiinꞌ kanꞌ chaꞌ ti kwiꞌ Jesús
ndijin tuwiin kwa, kanꞌ chaꞌ kwen msiꞌya
neꞌ ꞌin yu:
―¡Xꞌnan ba, chkaa tꞌnan tiiꞌ ꞌwa! Jlyo tiꞌ

ba chaꞌ ti kwiꞌnu lka taꞌa aymanDavid lkaa
―ndukwin yu kwityiinꞌ kanꞌ ꞌin Jesús.

31 Ja mdiya tiꞌ nten kaꞌan kanꞌ, chaꞌ lye ꞌa
msiꞌya yu kwityiinꞌ ꞌin Jesús.
―Mnan ti wan ―ndukwin neꞌ ꞌin yu

kwityiinꞌ kanꞌ.
Ja ynan yu kwityiinꞌ, kwen la msiꞌya yu

bra kanꞌ:

―Xꞌnanba―ndukwinyu―,nuꞌwin lkaa
ti kwiꞌ yu nu lka taꞌa ayman David―nduk-
win yu kwityiinꞌ kanꞌ ꞌin Jesús―, ¡chkaa
tꞌnan tiiꞌ ꞌwa!

32 Loꞌo bra kanꞌ yaa tuun Jesús, msiꞌya
ꞌin tyukwaa yu kwityiinꞌ kanꞌ, chaꞌ kan neꞌ
seꞌen ndiꞌin yu.
―¿Ni nan ka nchka tiꞌ wan chaꞌ kuꞌniǐn

loꞌo wan a? ―ndukwin Jesús ꞌin neꞌ bra
kanꞌ.

33 ―Xꞌnan ba ―ndukwin neꞌ kanꞌ ꞌin
yu―, nchka tiꞌ ba chaꞌ suꞌwaa suꞌwe xaa
kiloo ba chaꞌ ka ñaꞌan ba.

34Tꞌnan ꞌa tiꞌ Jesús ꞌin neꞌ kanꞌ. Mstya xñii
yaꞌ yu chunꞌ kiloo neꞌ kanꞌ bra kanꞌ; bra ti
ngalaa xaa kiloo neꞌ, ngwa ñaꞌan neꞌ bra
kanꞌ. Mdoꞌo neꞌ kanꞌ ndyaa neꞌ bra kanꞌ,
mdaꞌan ñaꞌan neꞌ ꞌin Jesús bra kanꞌ.

21
Yꞌni tnun neꞌ ꞌin Jesús bra nu ngala yu

Jerusalén
1Wa kala ti Jesús loꞌo neꞌ nu ngiꞌni xaꞌan

chaꞌ ꞌin yu kichen Jerusalén. Wa tyijin ti neꞌ
ska kichen xuwe ti seꞌen naan Betfagé, siꞌ
kiꞌyaOlivos ndiꞌin kichenkanꞌ. Ngulo Jesús
tñan ꞌin tukwa neꞌ nu ngiꞌni xaꞌan chaꞌ ꞌin
yu bra kanꞌ:

2 ―Yaa wan lo kichen kwa ―ndukwin
yu―. Ndla ti tyija ska buru nu nduun
nchkanꞌ ꞌwan; nduun iꞌ loꞌo sñiꞌ iꞌ. Xtiꞌ
wan ꞌin iꞌ chaꞌ kan loꞌo wan ꞌin iꞌ nde re.
3 Si kunichaꞌ neꞌ kichen kwa ꞌwan: “¿Ni
sa ñaꞌan tñan kuꞌni wan loꞌo buru kwa?”,
katsaꞌ wan chaꞌ re ꞌin neꞌ bra kanꞌ: “Ndiya
tñan kuꞌni buru re chaꞌ ꞌin ti kwiꞌ nu nka
Xꞌnaan.” Bra ti ta neꞌ chabiyaꞌ ꞌwan chaꞌ
kan loꞌo wan ꞌin iꞌ bra kanꞌ. 4 Ayman nu
ykwiꞌ chaꞌ ꞌinNdiose loꞌontennungwasꞌni,
sa ñaꞌan nu ngwaꞌan neꞌ chaꞌ re lo kityi,
ngwañaꞌan nchka chaꞌ ni:
5Katsaꞌwan ꞌin neꞌ kichen Sión:
“Ñaꞌan kwiꞌya wan chinꞌ nde re, chaꞌ wa

ndijyan nu ka ndloo la ꞌwan.
Ja tlá yu kula kanꞌ, chunꞌ buru ti ndukwa

yu.
Ska buru kuneꞌ lka iꞌ, sñiꞌ ꞌni nu ndiꞌya

yuꞌwa lka buru kuneꞌ kanꞌ.”
Ngwañaꞌan nchkwiꞌ lo kityi kanꞌ.

6Kanꞌ ndyaa tyukwaa neꞌ kanꞌ lo kichen
bra kanꞌ, sa ñaꞌan nu ngulo Jesús tñan ꞌin
neꞌ chaꞌ tsaa neꞌ. 7Ndijyan loꞌo neꞌ ꞌin buru

kanꞌ loꞌo sñiꞌ iꞌ. Kanꞌmstyaneꞌ steꞌneꞌ chunꞌ
buru chaꞌ tyukwa Jesús. Loꞌo ndyaa tukwa
Jesús chunꞌ iꞌ bra kanꞌ. 8 Kwiꞌ ngwañaꞌan,
kaꞌan ꞌa nten nu ndiꞌin la kanꞌ mslaa tiꞌin
neꞌ steꞌ neꞌ, mstya neꞌ ꞌin ran tuwiin chaꞌ ka
suꞌwe tuwiin seꞌen ndijyan Jesús ndukwa
chunꞌ buru kanꞌ. Xka ta nten msiꞌyu stanꞌ
yka chaꞌ xtya neꞌ tuwiin seꞌen ndijyan yu.
9 Loꞌo nchga nten msiꞌya ꞌa neꞌ chaꞌ suꞌwe
ꞌa nka tiye neꞌ, loꞌo neꞌ nu ndyaa nde loo
la, loꞌo neꞌ nu ndijyan nde chunꞌ la, suꞌwe
ꞌa nka tiye nchga neꞌ kanꞌ.
―¡Kuꞌni tnun ba ꞌiin! Nuꞌwin lkaa ti kwiꞌ

taꞌa ayman ree David nu ndiꞌin chaꞌ kan
―ndukwin neꞌ ꞌin Jesús―. ¡Suꞌwe ꞌa kuꞌni
Ndiose loꞌoo chaꞌ ndijyaan chabiyaꞌ ꞌin Ni
nu nka Xꞌnaan! ¡Kuꞌni tnuan ꞌin Ndiose ni!
―ndukwin neꞌ.

10 Kanꞌ mdiyan neꞌ kanꞌ loꞌo Jesús tuꞌwa
kichen Jerusalén, yten neꞌ tuloꞌoo kichen
kanꞌ. Loꞌo yuwe ꞌa tiꞌ neꞌ kichen kanꞌ bra
kanꞌ. Kwen ꞌamsiꞌya neꞌ loꞌo taꞌa neꞌ:
―¿Ti ka nu lka ndijyan re a? ―ndukwin

neꞌ.
11Mxkwennten kaꞌan kanꞌ ꞌin neꞌ kichen

bra kanꞌ:
―Jesús Nazaret lka yu re. Nde lo

yuu ꞌin Galilea ndukwa kichen tyi yu.
Kwiꞌ nchkwiꞌ yu chaꞌ ꞌin Ndiose loꞌo nten
―ndukwin neꞌ.

Ngulo Jesús ꞌin nten nungiꞌni chaꞌkuxi niꞌ
lyaa tnun

12 Chunꞌ ndiꞌin la mdiyan Jesús tu laa
tnun seꞌen ngiꞌni tnun nten ꞌin Ndiose.
Yten yu ndyaa yu niꞌ lyaa kanꞌ, ngulo yu ꞌin
nchga nten nde liyaꞌ bra kanꞌ, neꞌ nu ndu-
jwiꞌ yuꞌwa niꞌ lyaa kanꞌ loꞌo nchga nten nu
ndiꞌin nsiꞌi yuꞌwa kanꞌ. Kanꞌ mxlyuu Jesús
msaa seꞌen nxaꞌan neꞌ tñi ꞌin nten, mxlyuu
yu yka seꞌen ndukwa neꞌ nu ndujwiꞌ kiñi
cha kuun.

13―Chkwiǐnꞌ chaꞌ nu ndukwa lo kityi ꞌin
Ndiose, chaꞌ ꞌin laa re―ndukwin Jesús bra
kanꞌ―: “Seꞌennuka chkwiꞌnchganten loꞌo
Ndiose lka naꞌan re, ngwañaꞌan chkwiꞌ neꞌ
chaꞌ ꞌin naꞌan tyiǐn, ndukwin Ndiose.” Loꞌo
ꞌwan, wa yꞌni wan chaꞌ naꞌan tyi neꞌ nu
ngiꞌni kunan lka naꞌan re―ndukwin Jesús
ꞌin neꞌ kanꞌ.

14 Loꞌo mdiyan chinꞌ nu kwityiinꞌ seꞌen
ndiꞌin Jesúsniꞌ lyaa tnun kanꞌ, kwiꞌmdiyan

nten nu tiꞌí kiyaꞌ; yꞌni Jesús chaꞌ nchkaa nu
tiꞌí kanꞌ bra kanꞌ. 15 Naꞌan sti joꞌo nu lka
ndloo chaꞌ tnun nu yꞌni Jesús bra kanꞌ; loꞌo
mstru nu nduꞌu chaꞌ joꞌo kanꞌ, naꞌan neꞌ sa
ñaꞌan ngwa chaꞌ nchkaa nu tiꞌí kanꞌ. Loꞌo
naꞌan neꞌ kanꞌ, chaꞌ ndiꞌin tyun nu xuwe ti,
nu kwen ꞌa nchkwiꞌ xa ngiꞌni tnun neꞌ ꞌin
Jesús:
―¡Kuꞌni tnun ba ꞌiin! Nuꞌwin lkaa ti kwiiꞌ

nu lka taꞌa ayman ree David nu ndiꞌin chaꞌ
kan―ndukwin nu xuwe kanꞌ.
Msinꞌ ꞌa tiꞌneꞌnu lka ndloo kanꞌ bra kanꞌ,

bra nu ynan neꞌ tnun nchka kanꞌ sa ñaꞌan
chaꞌ nu nchkwiꞌ nu xuwe kanꞌ. 16 Bra ti
ykwiꞌ neꞌ tnun nchka kanꞌ loꞌo Jesús:
―¿Ta ja nnaan chaꞌ kwiñi nu nchkwiꞌ nu

xuwe ti re chaꞌ ꞌiin a? ―ndukwin neꞌ kanꞌ
ꞌin Jesús.
―Waynaǎn―ndukwin Jesúsbrakanꞌ―.

Loꞌo siꞌi chaꞌ kwiñi nchkwiꞌ nu xuwe re. ¿Ja
yachkwiꞌwan lokityi seꞌenndukwachaꞌ re
a?:
Ngala tuꞌwa kuwiꞌ, ngala tuꞌwa nu xuwe

kuneꞌ; chañi chaꞌngiꞌni tnunneꞌkanꞌ
ꞌin Ndiose.

17Mdoꞌo Jesúsndyaayu skakichenxuwe
nu naan Betania. La kanꞌ yijaꞌ yu tla bra
kanꞌ.

Yꞌni Jesús chaꞌmtyi ska yka kwiñii
18 La xka tsan mxitukwi Jesús ndyaan

kichen tlyu kanꞌ, ngiteꞌ tiꞌ yu bra kanꞌ.
19 Kanꞌ naꞌan yu ska yka kwiñii nu nduun
tuꞌwa tuwiin. Ndyaa naꞌan yu ꞌin yka kanꞌ
si kaja nan ku yu lo ran, loꞌo ja nsuꞌwi nan
lo ran, xkwiꞌ lkaꞌ ti nsuꞌwi lo ran. Ykwiꞌ
Jesús chaꞌ ꞌin yka bra kanꞌ:
―Ja tyoꞌo ꞌa nan lo yka kwa xka yijan

―ndukwin yu.
Bra ti mtyi yka kanꞌ. 20Yuwe ꞌa tiꞌ neꞌ nu

ngiꞌni xaꞌan chaꞌ ꞌin yu bra kanꞌ:
―¿Nan lka ngwa ꞌin yka kwiñii kwa a?

Mtyi ran siyaꞌ ti ―ndukwin neꞌ kanꞌ ꞌin
Jesús.

21Mxkwen Jesús ꞌin neꞌ kanꞌ bra kanꞌ:
―Chañi chaꞌ nu nchkwiǐnꞌ loꞌo wan ni

―ndukwin yu―. Bra nu chañi chaꞌ ndyaa
ñaꞌan tiꞌ wan ꞌin Ndiose, loꞌo ja lka tukwa
chaꞌ nsuꞌwi tiye wan nchkwiꞌ wan loꞌo Ni,
loꞌo ꞌwan, ka ꞌwan kuꞌni wan ska chaꞌ tnun
ngwañaꞌan. Siꞌi chaꞌ kityi ska yka ti chkwiꞌ
wan loꞌo Ndiose bra kanꞌ, loꞌo ka chkwiꞌ
wan chaꞌ re loꞌo kiꞌya kwa: “Tyoꞌo tsuuꞌ,

yaa tukwaa lo tyiꞌa tujoꞌo” nchkwin wan
ꞌin kiꞌya kwa. Loꞌo tyoꞌo tsuꞌ kiꞌya kwa
bra kanꞌ. 22Nchga lo chaꞌ nu jñan wan ꞌin
Ndiose, bra nu chañi chaꞌ ndyaa ñaꞌan tiꞌ
wan ꞌin Ni, kaja chaꞌ kanꞌ ꞌwan bra kanꞌ.

Ngiꞌni Jesús tñan chabiyaꞌ ꞌin Ndiose
23 Bra nu mdiyan neꞌ kichen tlyu kanꞌ

xiyaꞌ, bra kanꞌ yten Jesús ndyaa yu niꞌ lyaa
tnun kanꞌ; nduꞌu yu ꞌin nten xiyaꞌ. Loꞌo
sti joꞌo nu lka ndloo, loꞌo xka ta neꞌ kula
nu lka ndloo, naꞌan neꞌ ꞌin Jesús bra kanꞌ.
Bra ti ndyaa neꞌ kanꞌ seꞌen ndiꞌin yu chaꞌ
kunichaꞌ neꞌ ꞌin yu bra kanꞌ:
―¿Ti ka lka nu nda ra chabiyaꞌ ꞌiin chaꞌ

kuꞌnii sa ñaꞌan tñan nu ngiꞌnii ni? ―nduk-
win neꞌ nu lka ndloo kanꞌ ꞌin Jesús―. ¿La
nde yaꞌ mjwi chabiyaꞌ kwa ꞌiin? ―nduk-
win neꞌ kanꞌ ꞌin yu.

24 ―Loꞌoǔn kunichaǎnꞌ ska chaꞌ ꞌwan
sikwa, ni sa ñaꞌan xkwen wan ꞌñaǎn bra
kanꞌ ―ndukwin Jesús ꞌin neꞌ bra kanꞌ―.
Si ka ꞌwan xkwen wan ꞌñaǎn, loꞌoǔn xk-
weěn ꞌwan bra kanꞌ; katsaǎnꞌ ñiǐn ꞌwan ti
ka lka nu nda chabiyaꞌ ꞌñaǎn, chaꞌ kuꞌniǐn
sa ñaꞌan nu ngiꞌniǐn nde re ni. 25 ¡Suꞌwe
sikwa! Bra nu ti ndukwatya Xuwa ꞌin nten,
¿ta chabiyaꞌ ꞌin Ndiose ngwa kanꞌ a? ¿Ta
chabiyaꞌ ꞌin nten chalyuu ti ngwa kanꞌ a?
Mnan ti ykwiꞌ neꞌ nu lka ndloo kanꞌ loꞌo

taꞌa neꞌ bra kanꞌ:
―¿Ni sa ñaꞌan xkwean ra ꞌin yu re? Si

xkwean: “Chabiyaꞌ ꞌin Ndiose mdukwatya
Xuwa kanꞌ ꞌin nten”, ja suꞌwe chaꞌ kanꞌ,
chaꞌ bra ti chkwiꞌ yu chaꞌ re ꞌñaan: “¿Ni chaꞌ
ja msñi wan chaꞌ nu ykwiꞌ Xuwa sikwa?”
26 Loꞌo si xkwean: “Chabiyaꞌ ꞌin nten ti
mdukwatya Xuwa kanꞌ ꞌin nten”, ti kwiꞌ
ti chaꞌ, ja suꞌwe chaꞌ kanꞌ, chaꞌ nchga neꞌ
kichen rendyaañaꞌan tiꞌneꞌ chaꞌ chañi chaꞌ
ykwiꞌ Xuwa kanꞌ xkwiꞌ chaꞌ ꞌin Ndiose loꞌo
nten. Loꞌo ntsean ꞌin neꞌ kichen re.

27Kanꞌ chaꞌmxkwen neꞌ kanꞌ ꞌin Jesús:
―Ja jlyo tiꞌ ba―ndukwin neꞌ.
―Suꞌwe sikwa ―ndukwin Jesús ꞌin

neꞌ―. Loꞌoǔn, ja katsaǎnꞌ ꞌwan ti ka lka nu
nda chabiyaꞌ ꞌñaǎn chaꞌ kuꞌniǐn sa ñaꞌan nu
ngiꞌniǐn bra ni.

Chaꞌ ꞌin ska yu loꞌo taꞌa ngula yu
28Ti ngwaꞌu la Jesús chinꞌ chaꞌ ꞌin neꞌ bra

kanꞌ:

―Chkwiǐnꞌ ska chaꞌ tiya re loꞌo wan,
chaꞌ xkwenwan ꞌñaǎn―ndukwin Jesús ꞌin
neꞌ―. Wa ndiꞌin ska yu kula nu ndiꞌin
tukwa yu kiꞌyu sñiꞌ yu. Kanꞌ ykwiꞌ yu kula
kanꞌ loꞌo sñiꞌ yu nu kula la: “Sñiěnꞌ” nduk-
win yu, “yaa kuꞌnii tñan niꞌ lyoꞌoo ꞌñaǎn
ni, seꞌen ndukwa yka kwiñii ꞌñaǎn.” 29 “¡Ja
tsaꞌaǎn!” ndukwin sñiꞌ yu bra kanꞌ. Chunꞌ
ndiꞌin la ngwa jyuꞌu tiꞌ yu kuneꞌ chaꞌ ja
mdukwa yu tñan ꞌin sti yu, kanꞌ chaꞌmdoꞌo
yu ndyaa yu tñan kanꞌ. 30 Loꞌo ti kwiꞌ tñan
kanꞌ ngulo sti yu ꞌin xka sñiꞌ. “Tsaꞌaǎn, ja
kuwe tiiꞌ” ndukwin yu kuneꞌ la kanꞌ ꞌin sti
yu, loꞌo chaꞌ kwiñi ykwiꞌ yu, chunꞌ ja yaa yu
tñan ꞌin sti yu. 31¿Ni sañaꞌanxkeꞌ tiꞌwanni?
Taꞌa tyukwaa yu kuneꞌ kanꞌ ni, ¿ti lka ska
nu yꞌni tñan nu ngulo sti ꞌin a?
―Sñiꞌ yu nu kula la, kanꞌ nu yꞌni tñan

kanꞌ―ndukwin neꞌ ꞌin Jesús bra kanꞌ.
―Chañi chaꞌ ꞌwan ―ndukwin Jesús ꞌin

neꞌ―. Loꞌo chañi chaꞌ nu nchkwiǐnꞌ loꞌo
wan ni, chaꞌ ndiya neꞌ kuxi, ñaꞌan tiꞌ msu
ꞌin neꞌ xka laꞌa tsuꞌ nu kwiñi ti ndlo kaꞌan
ꞌa tñi ꞌin nten, ndiya neꞌ kanꞌ nu ndla la
sten chaꞌ ꞌin Ndiose, chaꞌ ka Ni ndloo la niꞌ
kasiya ꞌin neꞌ; kwiꞌ ndiya nu kunaꞌan calle
ti nu ndla la sten chaꞌ ꞌin Ndiose, chaꞌ ka
Ndiose ndloo la niꞌ kasiya ꞌin neꞌ. Loꞌo ꞌwan
ni, tiyaꞌ la kala wan seꞌen ndiꞌin Ndiose.
32Bra nu yan aymanXuwa kanꞌ, xkwiꞌ chaꞌ
nu ñi ykwiꞌ yu loꞌo wan. Ñi ꞌa yꞌni yu, loꞌo
ja msñi wan kwenta chaꞌ nu ykwiꞌ yu loꞌo
wan. Loꞌo neꞌ kuxi kanꞌ nu kaꞌan tñi ndlo
ꞌinntenni,waynanneꞌ chaꞌnuykwiꞌXuwa
kanꞌ loꞌo neꞌ bra kanꞌ; kwiꞌ ngwañaꞌan nu
kunaꞌan calle kanꞌ, ynan neꞌ chaꞌ nu ykwiꞌ
Xuwa. Loꞌo ꞌwan, wa naꞌan wan sa ñaꞌan
nundyaañaꞌan tiꞌneꞌnukuxi tiye kanꞌ chaꞌ
nu ngwaꞌu Xuwa, loꞌo ja ngwa jyuꞌu tiꞌwan
ꞌin kiꞌya nu ndiꞌin ꞌwan, chunꞌ chaꞌ ja msñi
wan chaꞌ nu ykwiꞌ Xuwa kanꞌ.

Chaꞌ ꞌinmsu xaꞌan
33 ’Nde chkwiǐnꞌ xka chaꞌ tiya loꞌo wan,

ñaꞌan tiꞌ ska nkwin: Ndiya ska nu kuliyaꞌ,
yta yu kaꞌan ꞌa yka kwiñii. Msuꞌwa yu ska
loꞌoo chunꞌykakanꞌbrakanꞌ. Loꞌomñanyu
ska tu tiyuu niꞌ kee seꞌen lyoꞌo sta neꞌ mta
chi kutun, chaꞌ kulo neꞌ tyiꞌa xi nu nsuꞌwi
niꞌ ran. Loꞌomñan yu ska naꞌan seꞌen kuꞌni
neꞌ kwan tñan kanꞌ bra kanꞌ.

’Loꞌo mda xꞌnan yuu kanꞌ mjñan xka ta
nten bra kanꞌ, chaꞌ kuꞌni neꞌ tñan niꞌ lyoꞌoo
ꞌin yu, chunꞌ nsuꞌwi ska tñan tsaa yu tijyuꞌ.
34 Chunꞌ ndiꞌin la, wa tiya ti bra xtun neꞌ
mta chi kutun kanꞌ, loꞌo tijyuꞌ ndiꞌin xꞌnan
loꞌoo kanꞌ. Kanꞌ ngulo yu tñan ꞌin ska ta
msu ꞌin yu chaꞌ tsaa neꞌ seꞌen ngiꞌni neꞌ
tñanniꞌ lyoꞌoo ꞌin yu bra kanꞌ, chaꞌ tsaa yꞌya
msu kanꞌ chinꞌ nan nu ndiꞌin chaꞌ kanun
ꞌin xꞌnan loꞌoo kanꞌ. 35Bra nu naꞌan neꞌ nu
ngiꞌni tñan kanꞌ chaꞌ ndijyanmsu kanꞌ, bra
ti msñi neꞌ ꞌin msu; mjiꞌin neꞌ ꞌin ska, yjwi
neꞌ ꞌin xka, mguun kee neꞌ ꞌin xka. 36Chunꞌ
ndiꞌin lamsuꞌwa xꞌnan loꞌoo ꞌin xka tamsu
kaꞌan la bra kanꞌ, chaꞌ tsaa neꞌ seꞌen ngiꞌni
neꞌ tñan kanꞌ. Bra nunaꞌanneꞌ chaꞌndijyan
msu kanꞌ, kwiꞌ ngwañaꞌan yꞌni neꞌ loꞌo bra
kanꞌ.

37 ’Loꞌo kanꞌ msuꞌwa xꞌnan loꞌoo kanꞌ ꞌin
sñiꞌ yu, ndyaa seꞌen ngiꞌni neꞌ tñan kanꞌ. “Ja
chan tukwa neꞌ kanꞌ chaꞌ nchkwiꞌ sñiěnꞌ”
nka tiye xꞌnan loꞌoo bra kanꞌ. 38 Xa wa
naꞌan neꞌ kanꞌ ꞌin sñiꞌ yu, bra kanꞌ ykwiꞌ neꞌ
loꞌo taꞌa neꞌ: “Sñiꞌ xꞌnan loꞌoo ndijyan ni”
ndukwin neꞌ ꞌin taꞌa neꞌ. “Nu kwa ka xꞌnan
yka kwiñii re nde loo la, kanꞌ chaꞌ suꞌwe la
si kujwian ꞌin yu, chaꞌ kanun loꞌoo re ꞌñaan”
ndukwin neꞌ kanꞌ. 39Kanꞌ chaꞌmsñi neꞌ ꞌin
sñiꞌ yu kanꞌ, ndyaa loꞌo neꞌ ꞌin sñiꞌ yu chunꞌ
loꞌoo, yjwi neꞌ ꞌin sñiꞌ yu bra kanꞌ.

40 ’¿Nan lka kuꞌni xꞌnan loꞌoo loꞌoyuxaꞌan
nungiꞌni tñanniꞌ lyoꞌoo ꞌin yu, branu tyaan
yuxiyaꞌ, xkeꞌ tiꞌwana? ―ndukwin Jesús ꞌin
neꞌ bra kanꞌ.

41 ―Ndla ti kujwi xꞌnan loꞌoo kanꞌ ꞌin
nchga yu xaꞌan kanꞌ ―ndukwin neꞌ ꞌin
Jesús―. Loꞌo ta yu loꞌoo kanꞌ jñan xka ta
nten chaꞌ kuꞌni neꞌ tñan lo yuu kanꞌ. Tsaa
naan xꞌnan loꞌoo ꞌin nten suꞌwe nu xlyaa
tya chinꞌ yuꞌwa ꞌin yu, liyaꞌ ꞌin yuu kanꞌ;
tya neꞌ yuꞌwanchga yijan bra nu ndiya bra
xtun neꞌmta chi kutun kanꞌ.

42 Xiyaꞌ ykwiꞌ Jesús loꞌo neꞌ nu lka ndloo
kanꞌ bra kanꞌ:
―¿Ja ya chkwiꞌwan lo kityi ꞌin Ndiose a?

Nde lka chaꞌ kanꞌ:
Ti kwiꞌ kee tnunnumxkwannten numñan

naꞌan ti kulo, chaꞌ ja suꞌwe kee kanꞌ,
mskeꞌ tiꞌ neꞌ, wa mjwi tñan kuꞌni kee
kanꞌ ni;

nduun ran seꞌen nka ndloo la ꞌin naꞌan ꞌin
Ndiose.

Ndioseyꞌni chaꞌngwañaꞌanngwachaꞌ tnun
kanꞌ, kanꞌ chaꞌ nduwe ꞌa tianꞌ.

Ngwañaꞌan nchkwiꞌ kityi; 43 kanꞌ chaꞌ kat-
saǎnꞌ ñi ꞌwan ni, chaꞌ ja ta ꞌa Ndiose
chabiyaꞌ sten wan chaꞌ ꞌin Ni, chaꞌ ka Ni
ndloo la niꞌ kasiya ꞌwan. Ta Ni chabiyaꞌ
kala xka ta nten seꞌen ndiꞌin Ni, nten nu
suꞌwenka tiye chaꞌ kuꞌni tñan ꞌin Ni. 44Loꞌo
chaꞌ ꞌin kee tnun kanꞌ ni, naꞌ lkaǎn ñaꞌan tiꞌ
kee tnun kanꞌ; sa ñaꞌan nu yꞌni neꞌnumñan
naꞌan loꞌo kee tnun kanꞌ, ngwañaꞌan ngiꞌni
wan loꞌoǔn. Loꞌo nten nu nchka tiꞌ tukunꞌ
chaꞌ ꞌñaǎn, ja ka suꞌwe chaꞌ ꞌin neꞌ kanꞌ bra
kanꞌ; bra nu kuꞌni biyaꞌ Ndiose ꞌin nchga
nten chalyuu, ska yaꞌ ti tyii chaꞌ ꞌin nten nu
ja xlyaa xñi chaꞌ ꞌñaǎn tyukwi nu yan neꞌ lo
chalyuu.

45 Sti joꞌo nu lka ndloo loꞌo neꞌ fariseo ni,
bra nu ynan neꞌ chaꞌ nu tka ykwiꞌ ti Jesús
loꞌo neꞌ, mskeꞌ tiꞌ neꞌ chaꞌ ykwiꞌ kaꞌan Jesús
ꞌin neꞌ bra nu ykwiꞌ yu chaꞌ ꞌin neꞌ xaꞌan nu
yꞌni tñan niꞌ lyoꞌoo ꞌin xꞌnan yuu kanꞌ, kwiꞌ
chaꞌ ꞌin keenumxkwanneꞌnumñannaꞌan.
46Lye ꞌanka tiyeneꞌnu tnunnchkakanꞌxñi
neꞌ ꞌin Jesús, chaꞌ kujwi neꞌ ꞌin yu, ngwa tiꞌ
neꞌ. Loꞌo ja ngwa ꞌin neꞌ, chaꞌ ntsen neꞌ ꞌin
nten kaꞌan kanꞌ, chaꞌ kaꞌan ꞌa nten ndyaa
ñaꞌan tiꞌ chaꞌ ska nten nu nchkwiꞌ chaꞌ ꞌin
Ndiose lka Jesús.

22
Chaꞌ ꞌin taꞌa seꞌenmjwi kwilyoꞌo neꞌ

1 Loꞌo ykwiꞌ Jesús xka chaꞌ tiya loꞌo neꞌ
bra kanꞌ:

2 ―Chkwiǐnꞌ xka chaꞌ loꞌo wan chaꞌ ka
biyaꞌ tiꞌwan sa ñaꞌan lka bra nu ka Ndiose
ndloo niꞌ kasiya ꞌin nten ―ndukwin Jesús
bra kanꞌ―. Ngwa ska tsan ngwa taꞌa mjwi
kwilyoꞌo sñiꞌ ree. Yꞌni ree taꞌa bra kanꞌ.
3 Ngulo ree tñan ꞌin msu ꞌin chaꞌ tsaa neꞌ,
tsaa ykwiꞌ neꞌ loꞌo nchga nten nu ndiꞌin
suꞌwe chaꞌ ꞌin loꞌo ree, chaꞌ wa mdiya tsan
nu ka taꞌa kanꞌ; loꞌo ja mslyaa neꞌ kanꞌ kan
seꞌen ndiꞌin ree tsan nu ngwa taꞌa kanꞌ.
4Xiyaꞌ ngulo ree tñan ꞌin msu ꞌin, chaꞌ tsaa
msu seꞌen ndiꞌin neꞌ kanꞌ xiyaꞌ: “Chkwiꞌ
wan loꞌo nchga nten kwa, chaꞌ wa lka yꞌni
xuꞌweěn skwa chaꞌ ku neꞌ; wa yjwiǐn kuta
loꞌo xkeru. Wa mdiya yaꞌ ku tlya neꞌ ni,
si kuꞌni neꞌ chaꞌ suꞌwe kan neꞌ taꞌa re bra
ti, chaꞌ wa mjwi kwilyoꞌo sñiěnꞌ” ndukwin

ree ꞌin msu ꞌin. 5 Ja yan ꞌa nten kanꞌ, chunꞌ
ja yuwe ꞌa tiꞌ neꞌ chaꞌ mjwi kwilyoꞌo sñiꞌ
ree kanꞌ. Ndiya neꞌ kanꞌ nu ndyaa tñan niꞌ
kixinꞌ, ndiya xka ta neꞌ kanꞌ nu ndyaa yjwiꞌ
yuꞌwa ꞌin neꞌ, 6 loꞌo xka ta neꞌ kanꞌ ni, msñi
neꞌ ꞌin msu kanꞌ, mjiꞌin neꞌ ꞌin msu kanꞌ sa
ñaꞌan yaꞌ nu yjwi neꞌ ꞌin msu kanꞌ. 7 Xa
wa ynan ree kanꞌ tñan nu yꞌni neꞌ loꞌo msu
ꞌin, msinꞌ ꞌa tiꞌ ree kanꞌ ꞌin nten xaꞌan kanꞌ.
Ngulo ree tñan ꞌin sndaru ꞌin chaꞌ kujwi neꞌ
ꞌin nchga neꞌ xaꞌan kanꞌ bra kanꞌ, chaꞌ xkin
sndaru kichen tyi neꞌ xaꞌan kanꞌ. 8 Loꞌo
ykwiꞌ ree loꞌo msu ꞌin xiyaꞌ: “Wa yꞌniǐn
xuꞌweěn skwa chaꞌ ka taꞌa mjwi kwilyoꞌo
sñiěnꞌ” ndukwin ree kanꞌ, “loꞌo nten nu
wa ykwiǐnꞌ loꞌo tsan chaꞌ kan neꞌ taꞌa seꞌen
ndiꞌiǐn, ja mslyaa neꞌ kan neꞌ, kanꞌ chaꞌ ja
ku ꞌa neꞌ kanꞌ siyaꞌ ti skwa suꞌwe nu nsuꞌwi
ꞌñaǎn. 9 Suꞌwe la yaa lya wan nde tuwiin
tlyu ni; chkwiꞌ wan loꞌo ya ñaꞌan ti nten
nu ñaꞌanwan nde tuwiin kwa, chaꞌ kan neꞌ
taꞌa nde seꞌen ndiꞌiǐn.” 10 Kanꞌ chaꞌ mdoꞌo
msu kanꞌndyaa neꞌ tuꞌwa tuwiin; ykwiꞌneꞌ
loꞌo nchga nten nu ndyukwa taꞌa neꞌ loꞌo,
ni siya nten suꞌwe, ni siya nten kuxi. Ndyoꞌ
tiꞌin nchga nten kanꞌ seꞌen ndiꞌin ree sa
ñaꞌan yaꞌ numsaꞌan naꞌan ꞌin ree bra kanꞌ.

11 ’Chunꞌ ndiꞌin la mdiyan ree kanꞌ, yten
niꞌ ñaꞌan chaꞌ chkwiꞌ loꞌo nchga nten nu
ndiꞌin naꞌan kanꞌ. Kanꞌ naꞌan ree chaꞌ
ndiꞌin ska yu kiꞌyu nu ja lkuꞌ teꞌ suꞌwe chaꞌ
taꞌa. 12 Kwiꞌ mnichaꞌ ree ꞌin yu kiꞌyu kanꞌ
bra kanꞌ: “Che” ndukwin ree, “¿ni chaꞌ
yteen niꞌ ñaꞌan re ni siya ja lkuuꞌ teꞌ suꞌwe
nuwamdaǎn ꞌiin chaꞌ taꞌa?” Ja mjwi ñaꞌan
xkwenyukiꞌyukanꞌ ꞌin reebrakanꞌ; 13kanꞌ
chaꞌ ngulo ree kanꞌ tñan ꞌin msu ꞌin: “Xñi
wan ꞌin yu kiꞌyu re, skanꞌ lya wan yaꞌ yu,
skanꞌ lyawan kiyaꞌ yu. Loꞌo xkwanwan ꞌin
yure lo jwlyaaseꞌen tla ꞌa, seꞌennsiꞌya ꞌaneꞌ
ndiꞌin neꞌ, seꞌen lye ꞌa nchku liꞌya neꞌ chaꞌ
msinꞌ ꞌa tiꞌ neꞌ” ndukwin ree kanꞌ. 14 Loꞌo
Ndiose ni, wamninNi ꞌin kaꞌan ꞌanten chaꞌ
kunan suꞌwe neꞌ nchga chaꞌ nu nchkwiꞌNi,
loꞌo wa lka ti nten nu ndlo suwi Ni chaꞌ ka
neꞌ nten ꞌin Ni.

Chaꞌ ꞌin tñi nu ndlo neꞌ xka laꞌa tsuꞌ
15 Loꞌo mdoꞌo neꞌ fariseo ndyaa neꞌ chaꞌ

ka suꞌwa chaꞌ ꞌin neꞌ loꞌo taꞌa neꞌ, sa ñaꞌan
nu ka kwiñi lyoꞌo neꞌ ꞌin Jesús chaꞌ chkwiꞌ
yu ska chaꞌ kuxi. Ka xtya neꞌ kiꞌya ꞌin

yu bra kanꞌ. 16 Ngulo neꞌ kanꞌ tñan ꞌin
chinꞌ yu kuneꞌ nu ngiꞌni xaꞌan chaꞌ ꞌin neꞌ
fariseo bra kanꞌ, chaꞌ chkwiꞌ biyaꞌ yu kuneꞌ
kanꞌ loꞌo Jesús, nka tiye neꞌ. Mdaꞌan yu
kuneꞌ kanꞌ loꞌo xka ta nten nu chaꞌ ꞌin ree
Herodes, ndyaa yu seꞌen ndiꞌin Jesús.
―Mstru ―ndukwin yu kuneꞌ kanꞌ ꞌin

Jesús bra kanꞌ―, jlyo tiꞌ bare chaꞌ ñi ꞌa
ngiꞌnii; ti kwiꞌ chaꞌ nu ñi nu nchkwiꞌ
Ndiose, kanꞌ lka chaꞌ nu nduꞌuu ꞌin nten.
Loꞌo ja nduwe tiiꞌ sa ñaꞌan nnen chaꞌ nu
nchkwiꞌ nten ꞌiin; ska ti biyaꞌ ngiꞌnii loꞌo
nchga nten, ni siya neꞌ tiꞌi, ni siya neꞌ nu
tnun nchka. 17Kuꞌnii chaꞌ tlyu tiꞌ ꞌwa, kat-
saaꞌ ñi ꞌwa: Tñi nu ndlo ree tlyu nu ndiꞌin
xka laꞌa tsuꞌ kanꞌ ni, ¿ta suꞌwe si taan tñi
kanꞌ ꞌin yu a?

18Ngwa biyaꞌ tiꞌ Jesús sa ñaꞌan chaꞌ kuxi
ndaꞌan tiye neꞌ kanꞌ, kanꞌ chaꞌmxkwen yu
ꞌin neꞌ:
―Kwiñi ꞌa wan ni. ¿Ni chaꞌ lka nchkwiꞌ

biyaꞌwan loꞌoǔna? ―ndukwin Jesús ꞌinneꞌ
kanꞌ―. 19 Kwaꞌu wan ska tñi ꞌñaǎn, ti kwiꞌ
taꞌa tñi plata nu ndaan ꞌin neꞌ nu ndlo tñi
kanꞌ.
Bra kanꞌ mdiyan loꞌo neꞌ ska tñi plata

kanꞌ seꞌen ndiꞌin Jesús.
20 ―¿Ti lka nkwin ngaꞌan chunꞌ tñi re?

―ndukwin Jesús ꞌin neꞌ kanꞌ―. ¿Ti lka ra
nu ndukwa nin re? ―ndukwin.

21―Nin ree tlyu nu ndiꞌin xka laꞌa tsuꞌ,
kanꞌ ngaꞌan chunꞌ tñi kwa ―ndukwin neꞌ
bra kanꞌ.
―Suꞌwe ―ndukwin Jesús bra kanꞌ―, ta

wan tñi nu ndiꞌin chaꞌ ta wan ꞌin ree tlyu
kanꞌ sikwa; kwiꞌ ngwañaꞌan, ta wan ꞌin
Ndiose nchga nan nu ndiꞌin chaꞌ ta wan ꞌin
Ni.

22Yuwe ꞌa tiꞌneꞌkanꞌbrakanꞌ, chaꞌnchka
ꞌa ꞌin Jesús nchkwen ꞌin neꞌ. Mdoꞌo neꞌ
ndyaa neꞌ bra kanꞌ.

Mnichaꞌ neꞌ ꞌin Jesús sa ñaꞌan ka chaꞌ bra
nu tyuꞌu nten xiyaꞌ

23 Ti kwiꞌ tsan kanꞌ mdiyan chinꞌ neꞌ sa-
duceo seꞌen ndiꞌin Jesús, kanꞌ lka ska ta
nten nu nchkwiꞌ chaꞌ ja tyuꞌu ꞌa nten xiyaꞌ
xa wa ngujwi neꞌ. Mnichaꞌ neꞌ kanꞌ chaꞌ re
ꞌin Jesús bra kanꞌ:

24―Mstru ―ndukwin neꞌ kanꞌ ꞌin yu―,
nu ngwa sꞌni ytsaꞌ ayman Moisés ska chaꞌ
ꞌñaan chaꞌ ꞌin taꞌa ngula neꞌ. Bra wa ngujwi

ska yu kiꞌyu, si wa mjwi kwilyoꞌo yu loꞌo ti
ji tyiꞌin sñiꞌ yu, bra kanꞌ ndiya tñan ꞌin taꞌa
ngula yunundiꞌin ska ti, chaꞌkaja kwilyoꞌo
yu loꞌo nu kunaꞌan nu ngwa kwilyoꞌo ay-
man taꞌa yu. Loꞌo chkwiꞌ neꞌ ꞌin sñiꞌ nu
kala kulo chaꞌ sñiꞌ yu kiꞌyu nu wa ngujwi
kanꞌ lka kuwiꞌ kanꞌ, chaꞌ ja kanaꞌ nin yu nu
wa ngujwi kanꞌ bra kanꞌ. Ngwañaꞌan ykwiꞌ
Moisésnungwasꞌni. 25Loꞌoni, chkwiꞌbasa
ñaꞌan ngwa ska yaꞌ: Taꞌa kichen tyi ba wa
mdiꞌin kati yu kiꞌyu taꞌa ngula. Loꞌo mjwi
kwilyoꞌonungula kulo kanꞌ, ndla ꞌangujwi
yu bra kanꞌ, loꞌo ja ya xuꞌwi sñiꞌ yu loꞌo
kwilyoꞌo yu. Kanꞌ nganun nu kunaꞌan kanꞌ
kwenta ꞌin taꞌa ngula yu bra kanꞌ. 26 Kanꞌ
mjwi kwilyoꞌo nu kunaꞌan kanꞌ xiyaꞌ. Kwiꞌ
ngwañaꞌan, ndla ti ngujwi xka yu kiꞌyu taꞌa
ngula ayman kanꞌ. Kwiꞌ ngwañaꞌan ngwa
ꞌin taꞌa kati yu kanꞌ. 27 Bra wa mdyii chaꞌ,
ngujwi nu kunaꞌan kanꞌ. 28 Loꞌo ni, bra
nu tyuꞌu nchga ayman xiyaꞌ, ¿ti ka nu ka
kwilyoꞌo nu kunaꞌan kanꞌ?, chaꞌ taꞌa kati
taꞌa ngula neꞌmjwi kwilyoꞌo neꞌ loꞌo.

29Mxkwen Jesús ꞌin neꞌ kanꞌ bra kanꞌ:
―Ja ska chaꞌ jlyo tiꞌ wan, ja ya ka biyaꞌ

tiꞌ wan chaꞌ nu nchkwiꞌ kityi ꞌin Ndiose; ja
nchka biyaꞌ tiꞌwan chaꞌnchka ꞌa ꞌin Ndiose
kuꞌni Ni nchga chaꞌ tnun nu nchka tiꞌ Ni.
30Branu tyuꞌunchga aymanxiyaꞌ, ja ndiꞌin
chaꞌ kaja kwilyoꞌo neꞌ bra kanꞌ; tyiꞌin neꞌ
sa ñaꞌan ndiꞌin angajle seꞌen ndiꞌin Ndiose.
31 Chañi chaꞌ ndiꞌin chaꞌ tyuꞌu nchga ay-
man xiyaꞌ. ¿Ja ya chkwiꞌ wan lo kityi
seꞌen nchkwiꞌ Ndiose loꞌo wan a? Nde
ndiyachaꞌnunchkwiꞌkityi kanꞌ: 32“Ndiose
nu lka Xꞌnan Abraham lkaǎn” ndukwin
Ni, “Ndiose nu lka Xꞌnan Isaac lkaǎn, loꞌo
ti kwiꞌ Ndiose nu lka Xꞌnan Jacob lkaǎn”
ndukwin Ni. Ja ndukwin kityi chaꞌ wa
ngwa Ndiose Xꞌnan neꞌ kanꞌ bra nu mdiꞌin
ti jyoꞌokanꞌ lo chalyuu; ti nkaNdioseXꞌnan
neꞌ kanꞌ ni, kwiꞌ ngwañaꞌan ti nka Ndiose
Xꞌnan nchga nten nu luꞌu.

33Bra wa ynan nten kaꞌan nu ndiꞌin nde
kwa chaꞌ nu nduꞌu Jesús, yuwe ꞌa tiꞌ neꞌ ꞌin
chaꞌ kanꞌ bra kanꞌ.

Tñan nu ndloo la ꞌñaan chaꞌ kuꞌnian chaꞌ
ꞌin Ndiose

34 Xa wa ynan neꞌ fariseo chaꞌ ja ngwa
ꞌin neꞌ saduceo kanꞌ kwiñilyoꞌo ꞌin Jesús,
bra ti ndyoꞌ tiꞌin nchga neꞌ fariseo kanꞌ

seꞌen ndiꞌin Jesús. 35 Loꞌo ndiꞌin ska neꞌ
fariseo nu jlyo ꞌa tiꞌ nchga chaꞌ ꞌin Ndiose
nu ngwaꞌan ayman Moisés. Mnichaꞌ yu ꞌin
Jesús chaꞌ chkwiꞌ biyaꞌ yu loꞌo bra kanꞌ:

36 ―Mstru ―ndukwin yu kanꞌ ꞌin
Jesús―, ¿ni sa ñaꞌan lka chaꞌ nu ndloo la
ꞌñaan chaꞌ kuꞌnian, chaꞌ nu ykwiꞌ Ndiose
loꞌo aymanMoisés nu ngwa sꞌni?

37Mxkwen Jesús ꞌin yu kanꞌ bra kanꞌ:
―“Ndiꞌin chaꞌ tyukwi ti tiye wan tyiꞌin

chaꞌ ꞌwan loꞌo Ndiose nu lka Xꞌnan wan;
ndiꞌin chaꞌ ka luwi kasiya ꞌwan, kwiꞌ tyiꞌin
chaꞌ ꞌwan loꞌo Ni loꞌo nchga chaꞌ tiya nu
ndiꞌin ke wan.” 38 Kanꞌ lka chaꞌ nu ndloo
la ꞌñaan loꞌo Ni. 39 Loꞌo ndiya xka chaꞌ nu
ndloo ꞌa ꞌñaan: “Ndiꞌin chaꞌ chka tꞌnan tiꞌ
wan ꞌin taꞌa nten wan, sa ñaꞌan lka bra
nu nchka tꞌnan tiꞌ wan ꞌwan, ti ykwiꞌ ti
wan.” 40 Tyukwaa chaꞌ re lka suun nchga
chaꞌnungwaꞌanaymanMoisés chabiyaꞌ ꞌin
Ndiose, nchga chaꞌ re lka suun nchga chaꞌ
ꞌin Ndiose nu ykwiꞌ neꞌ loꞌo nten nu ngwa
sꞌni.

Mnichaꞌ Jesús ꞌin neꞌ chaꞌ ꞌin Krixtu
41 Bra nu ti ndyoꞌ tiꞌin nchga neꞌ fariseo

kanꞌ seꞌen ndiꞌin Jesús,mnichaꞌ yu ska chaꞌ
ꞌin neꞌ bra kanꞌ:

42 ―¿Ni sa ñaꞌan nxkeꞌ tiꞌ wan chaꞌ ꞌin
Krixtu nu ndiꞌin chaꞌ kan? ―ndukwin
Jesús ꞌin neꞌ kanꞌ―. ¿Ti lka nu ngwa ayman
ꞌin Krixtu, nxkeꞌ tiꞌwan a?
―Nten taꞌa ayman ree David ka nu kanꞌ

―ndukwin neꞌ ꞌin Jesús.
43 Mnichaꞌ Jesús ꞌin neꞌ kanꞌ xiyaꞌ bra

kanꞌ:
―¿Ni sa ñaꞌan lka chaꞌ re, xkeꞌ tiꞌ wan

a?, chaꞌ nu wa ykwiꞌ ayman David chaꞌ
Xꞌnan yu lka Krixtu kanꞌ. Wa ngwaꞌu Tyiꞌi
Ndiose chaꞌ kanꞌ ꞌin David, kanꞌ chaꞌmjlyo
tiꞌ ree kanꞌ. Nde lka chaꞌ nu ykwiꞌ ree kanꞌ
―ndukwin Jesús:
44Ndiose nu nka Xꞌnaan ykwiꞌ chaꞌ re loꞌo

Krixtu nu nka Xꞌnaǎn:
“Tyukwaa chinꞌ nde laꞌa seꞌen kwin ꞌñaǎn,

sa ñaꞌan yaꞌ nu kuꞌni tyiǐn chaꞌ ꞌin
nchga nu tiꞌí tiꞌ ꞌiin, chaꞌ nuꞌwin kaa
ndloo ꞌin nchga lo chaꞌ” ndukwin Ni
ꞌin Krixtu.

45 Xꞌnaǎn, ykwiꞌ ayman David ꞌin Krixtu.
¿Ta sa kanꞌ ti nten taꞌa ayman David ka
Krixtu, xkeꞌ tiꞌwan a?

46 Ja tukwin ngwa jlyo tiꞌ xkwen la ꞌin
Jesús bra kanꞌ. Chunꞌ ndiꞌin la, ja mnichaꞌ
ꞌa neꞌ ꞌin yu, chaꞌ ntsen neꞌ ꞌin yu, sa ñaꞌan
nu xkwen Jesús ꞌin neꞌ.

23
Mstya Jesúskiꞌya ꞌinneꞌ fariseo loꞌomstru

nu nduꞌu chaꞌ joꞌo
1 Loꞌo ykwiꞌ Jesús loꞌo nten kaꞌan nu

ndiꞌin seꞌen ndiꞌin yu, loꞌo neꞌ nu ngiꞌni
xaꞌan chaꞌ ꞌin yu:

2―Neꞌ fariseo kanꞌ, loꞌo mstru nu nduꞌu
chaꞌ joꞌo niꞌ lyaa, jlyo tiꞌ neꞌ kanꞌ nchga chaꞌ
nu ngwaꞌan ayman Moisés lo kityi. 3 Kanꞌ
chaꞌ ndiꞌin chaꞌ kunan suꞌwe wan chaꞌ nu
nduꞌuneꞌ kanꞌ ꞌwan, ndiꞌin chaꞌ tukwawan
nchga chaꞌ nu ndukwa lo kityi nu nduꞌu
neꞌ kanꞌ; ska ti chaꞌ, ja kuꞌni wan sa ñaꞌan
nu ngiꞌni neꞌ kanꞌ, chunꞌ ja la ndukwa neꞌ
chaꞌkanꞌni siya suꞌwe ꞌanduꞌuneꞌ chaꞌ joꞌo.
4Loꞌo neꞌ fariseo kanꞌ, ndlo neꞌ tñan ꞌin taꞌa
ntenneꞌ chaꞌ tnun ꞌayuꞌwakwiꞌyaneꞌ. Tiꞌin
ꞌa yuꞌwa nxtya neꞌ fariseo kanꞌ skun nten,
loꞌo jandlyaꞌneꞌyuꞌwakanꞌ siyaꞌ ti. 5Nchga
chaꞌ nu ngiꞌni neꞌ kanꞌ, ngiꞌni neꞌ ꞌin ran
chaꞌ ñaꞌan nten ꞌin neꞌ; kanꞌ chaꞌ nskanꞌ neꞌ
kanꞌ kityi chaꞌ ꞌin Ndiose ke neꞌ, kwiꞌ skun
neꞌ, chaꞌ nchka tiꞌ neꞌ chaꞌ chkwiꞌ nten chaꞌ
ꞌin neꞌ chaꞌ kti ꞌa ngiꞌni neꞌ. Kwiꞌ nxiin neꞌ
kanꞌpiyunnu tnun ꞌa su, chaꞌñaꞌannten ꞌin
neꞌ. 6Bra nu ndaꞌan neꞌ kanꞌ ska taꞌa, xkwiꞌ
nan nchka tiꞌ neꞌ tyukwa neꞌ seꞌen suꞌwe la
ñaꞌan. Loꞌo niꞌ lyaa, ti kwiꞌ ti chaꞌ, nchka tiꞌ
neꞌkanꞌ tyukwaneꞌ seꞌennu suꞌwe lañaꞌan.
7Kwiꞌ ngwañaꞌan, bra nu tyukwa taꞌa nten
loꞌo neꞌ kanꞌ tuwiin, ndiya tiꞌ neꞌ fariseo
chaꞌ suꞌwe ti chkwiꞌnten loꞌoneꞌ, chaꞌ kuꞌni
tnun nten ꞌin neꞌ; nchka tiꞌ neꞌ chaꞌ chkwiꞌ
nten chaꞌ ꞌin neꞌ, chaꞌmstru lka neꞌ.

8 ’ꞌWan ni, ja suꞌwe si chkwiꞌ nten ꞌwan
chaꞌ mstru lka wan; suꞌwe la si ska ti chaꞌ
nka tiye wan loꞌo taꞌa nten wan, chaꞌ ska ti
mstru nsuꞌwi ꞌwan, kanꞌ lka Krixtu. 9Kwiꞌ
ngwañaꞌan, ja ndiꞌin chaꞌ chkwiꞌ wan chaꞌ
sti wan lka ska nten chalyuu ti, chaꞌ ska
ti Ndiose nu ndiꞌin nde niꞌ kwan, kanꞌ lka
Sti wan. 10Loꞌo ja ta wan chabiyaꞌ ꞌin nten
chaꞌ chkwiꞌneꞌ chaꞌ ꞌwanchaꞌxꞌnanneꞌnka
wan, chaꞌ ska ti Krixtu nka Xꞌnan wan nu
chañi. 11Ndiꞌin chaꞌ kuꞌni wan ñaꞌaan tñan
nu kulo taꞌa nten wan ꞌwan, si chañi chaꞌ
ndloo la chaꞌ ꞌwanke taꞌantenwan. 12Nten

nu nchka tiꞌ chaꞌ ka tnun la, ti ykwiꞌ ti, ke
taꞌa nten, ndiꞌin chaꞌ ka jyuꞌu tiꞌ neꞌ nde loo
la; loꞌo nten nu ja siyeꞌ loꞌo taꞌa nten, nu ja
nchka tiꞌ tyijin lyo ꞌin taꞌa nten, kanꞌ lka nu
chañi chaꞌ ka tnun la chaꞌ ꞌwan.

13 ’¡Tꞌnan ꞌa ꞌwan mstru nu nduꞌu chaꞌ
joꞌo, loꞌo ꞌwan neꞌ fariseo, chaꞌ tukwa chaꞌ
ndaꞌan tiye wan! Nan ndukunꞌ ti wan
tuwiin ꞌin nten, chaꞌ ja ka sten neꞌ chaꞌ
ꞌin Ndiose, chaꞌ ja ka Ndiose ndloo la niꞌ
kasiya ꞌin neꞌ. ꞌWan ti ykwiꞌ ti wan, ja xlyaa
wan sten wan chaꞌ kanꞌ, loꞌo ja nda wan
chabiyaꞌ chaꞌ sten xka la nten chaꞌ kanꞌ.

14 ’¡Tꞌnan ꞌa ꞌwan mstru nu nduꞌu chaꞌ
joꞌo, loꞌo ngwañaꞌan ꞌwan neꞌ fariseo, chaꞌ
tukwa chaꞌ ndaꞌan tiye wan! Ndlaa wan
naꞌan tyi nu kunaꞌan tiꞌi, loꞌo chan nchkwiꞌ
wan loꞌo Ndiose seꞌen ndiꞌin nten chaꞌ
ñaꞌan nten ꞌwan bra kanꞌ. Ja ka biyaꞌ tiꞌ
xka la nten ñaꞌaan chaꞌ kuxi nu nsuꞌwi niꞌ
kasiya ꞌwan bra kanꞌ, nxkeꞌ tiꞌ wan. Kanꞌ
chaꞌ lye ꞌa ta Ndiose nu tiꞌí ꞌwan nde loo la.

15 ’¡Tꞌnan ꞌa ꞌwan mstru nu nduꞌu chaꞌ
joꞌo, loꞌo ꞌwan neꞌ fariseo, chaꞌ tukwa chaꞌ
nka tiye wan! Tijyuꞌ ꞌa ndaꞌan wan tuwiin
nde xka chalyuu, kwiꞌ tuwiin ndijin wan
tujoꞌo, chaꞌ tsaa naan wan ꞌin nten; tsaa
naanwanni siya ska ti ntennuxlyaa kulaa
yaꞌ ꞌin xka la joꞌo nu ngiꞌni tnun yu ꞌin, chaꞌ
xñi yu chaꞌ nu kwaꞌu wan ꞌin yu. Loꞌo chaꞌ
nu kwaꞌu wan ꞌin yu kuꞌni wan chaꞌ lye la
ka yu sñiꞌ kuneꞌ xaꞌan ke ꞌwan, ꞌwan nu
ndiꞌin chaꞌ tsaa wan lo jwlyaa.

16 ’¡Tꞌnan ꞌa ꞌwan! Nan wa nchka tiꞌwan
kwaꞌu wan ꞌin xka la nten, loꞌo kwityiinꞌ ꞌa
wan, chaꞌ ja la ndiꞌya wan kwenta. Ndiya
yaꞌ nchkwiꞌ wan: “Bra nu skanꞌ nten ska
chaꞌ ꞌin neꞌ loꞌo kulo naan neꞌ ꞌin laa tnun
re, chaꞌ kuꞌni ji neꞌ ska tñan, ja ska chaꞌ
lka ran” nchkwiꞌ wan. “Loꞌo bra nu skanꞌ
neꞌ ska chaꞌ loꞌo taꞌa nten neꞌ, loꞌo kulo
naan neꞌ ꞌin nan oro nu nsuꞌwi niꞌ lyaa chaꞌ
kuꞌni neꞌ tñan kanꞌ, kanꞌ ndiꞌin chaꞌ kuꞌni
ji neꞌ nchga tñan nu ykwiꞌ neꞌ” ndukwin
wan. 17 ¡Mnaꞌ chaꞌ tiya ꞌwan, kwityiinꞌ ꞌa
wan! ¿Ni nan lka nu ndloo la chaꞌ ꞌin, nxkeꞌ
tiꞌ wan? ¿Ta tlyu la chaꞌ ꞌin nan oro nu
nsuꞌwi niꞌ lyaa kanꞌ a? ¿O ta tlyu la chaꞌ ꞌin
laa tnun seꞌen nsuꞌwi nan oro kanꞌ, nxkeꞌ
tiꞌ wan a? Ska ñaꞌan ti lka tyukwaa chaꞌ
kanꞌ. 18 Loꞌo ndiya yaꞌ nchkwiꞌ wan xka
chaꞌ re: “Bra nu skanꞌ nten ska chaꞌ loꞌo

taꞌa nten neꞌ, loꞌo kulo naan neꞌ ꞌin msaa
nu nduun niꞌ lyaa re, chaꞌ kuꞌni ji neꞌ ska
tñan, ja ska chaꞌ lka ran” ndukwin wan.
“Loꞌo bra nu skanꞌ neꞌ chaꞌ loꞌo taꞌa nten
neꞌ, loꞌo kulo naanneꞌ ꞌin lomstan nunxtya
neꞌ lo msaa kanꞌ, chaꞌ kuꞌni neꞌ ska tñan,
kanꞌndiꞌin chaꞌkuꞌni ji neꞌnchga tñankanꞌ”
ndukwinwan. 19 ¡Chañi chaꞌkwityiinꞌwan!
¿Ni nan lka nu ndloo la chaꞌ ꞌin, nxkeꞌ tiꞌ
wan? ¿Ta tlyu la chaꞌ ꞌin lomstan kanꞌ a?
¿O ta tlyu la chaꞌ ꞌin msaa seꞌen ndukwa
lomstan kanꞌ, nxkeꞌ tiꞌwan a? Ska ñaꞌan ti
lka tyukwaa chaꞌ kanꞌ; 20 kanꞌ chaꞌ bra nu
skanꞌ neꞌ ska chaꞌ chabiyaꞌ ꞌin msaa kanꞌ,
suꞌwa nskanꞌ neꞌ chaꞌ chabiyaꞌ ꞌin nan nu
ndukwa lo msaa kanꞌ. 21 Ti kwiꞌ ti chaꞌ,
bra nu skanꞌ neꞌ ska chaꞌ chabiyaꞌ ꞌin laa
tnun re, suꞌwa nskanꞌ neꞌ chaꞌ chabiyaꞌ ꞌin
Ndiose, chaꞌ loꞌoniꞌ lyaakanꞌndiꞌinNdiose.
22Bra nu skanꞌ neꞌ ska chaꞌ chabiyaꞌ ꞌin ska
nan nu ndiꞌin nde niꞌ kwan, suꞌwa nskanꞌ
neꞌ chaꞌ kanꞌ chabiyaꞌ ꞌin seꞌen tlyu seꞌen
ndiꞌin Ndiose, ti kwiꞌ chabiyaꞌ ꞌin Ndiose
lka chaꞌ kanꞌ―ndukwin Jesús ꞌin neꞌ.

23 ’¡Tꞌnan ꞌa ꞌwan mstru nu nduꞌu chaꞌ
joꞌo, loꞌo ꞌwan neꞌ fariseo, chaꞌ tukwa chaꞌ
nsuꞌwi tiye wan! Kti ꞌa ngiꞌni wan tloo
Ndiose loꞌo nchga nan xuwe ti nu nsuꞌwi
ꞌwan; bra nu nsuꞌwi tii lkaꞌ kanunꞌ xlya
ꞌwan ni, bra ti nda wan ska ꞌin Ndiose
bra kanꞌ, ta nxin, ta mta komino, kwiꞌ ng-
wañaꞌan ngiꞌni wan. Loꞌo chaꞌ nu ngwaꞌu
Stian Ndiose, nu ndloo la ꞌwan chaꞌ kuꞌni
wan, ja la nduwe tiꞌ wan chaꞌ kanꞌ. Wa
ykwiꞌ Ndiose chaꞌ kuꞌni biyaꞌ ñi wan ꞌin
nten, chaꞌ chka tꞌnan tiꞌ wan ꞌin nten, chaꞌ
tsaa ñaꞌan suꞌwe tiꞌwan ꞌin Ni; loꞌo ja nnan
wan chaꞌ kanꞌ. Ndiꞌin chaꞌ tukwa wan chaꞌ
nu ndloo la kanꞌ, ni siya ti kuꞌni wan chaꞌ
suꞌwe sa ñaꞌan nu ngiꞌni ti wan bra nu nda
wan lomstan xuwe ti kanꞌ. 24Nchka tiꞌwan
kwaꞌu wan chaꞌ ꞌin Ndiose ꞌin xka la nten;
loꞌo kwityiinꞌ wan, chaꞌ nchkunꞌ ke wan
ꞌin nchga chaꞌ nu ñi kanꞌ. Sa ñaꞌan lka si
nsuwi wan tyiꞌa chaꞌ koꞌo wan, chaꞌ ja koꞌo
wan ꞌni xuwe nu nsuꞌwi lo tyiꞌa kanꞌ, loꞌo ja
ngiꞌni wan kwenta ni siya wa yiꞌo wan ska
ꞌni tnun, ñaꞌan tiꞌ ska camello ―ndukwin
Jesús ꞌin neꞌ.

25 ’¡Tꞌnan ꞌa ꞌwan mstru nu nduꞌu chaꞌ
joꞌo, loꞌo ꞌwan neꞌ fariseo, chaꞌ tukwa chaꞌ
nsuꞌwi tiye wan! Suꞌwe ꞌa njyaꞌan wan

tloo wan, njyaꞌan wan chunꞌwan, ñaꞌan tiꞌ
ngaten ska sa, ngaten ska kaꞌnan; loꞌo niꞌ
kasiya ꞌwan xkwiꞌ chaꞌ kuxi nsuꞌwi, chaꞌ
nchka tiꞌ wan kulaa wan nan nu nsuꞌwi
ꞌin xka la nten, chaꞌ nxitukwi tiꞌ wan nan
nsuꞌwi ꞌin nten. 26 ¡Nan kwityiinꞌwan, ꞌwan
neꞌ fariseo! Kulo kuꞌni luwi wan niꞌ kasiya
ꞌwan, ti ykwiꞌ ti wan, chaꞌ kanun luwi
tyukwi ñaꞌaan wan bra kanꞌ, ñaꞌan tiꞌ ska
sa, ska kaꞌnan nu wa ngaten ―ndukwin
Jesús ꞌin neꞌ.

27 ’¡Tꞌnan ꞌa ꞌwan mstru nu nduꞌu chaꞌ
joꞌo, loꞌo ngwañaꞌan ꞌwan neꞌ fariseo, chaꞌ
tukwa chaꞌ nka tiye wan! Ñaꞌan tiꞌ ska
kwaa nu ngwa tkanꞌ chaꞌ yꞌni ngaten neꞌ
ꞌin ran, chaꞌ ka suꞌwe ꞌa ñaꞌan kwaa kanꞌ
bra kanꞌ, ngwañaꞌan lka wan. Xkwiꞌ tijyan
ayman nsuꞌwi niꞌ kwaa kanꞌ, xkwiꞌ nan
tukun tyiꞌi nsuꞌwi kanꞌ. 28Kwiꞌ ngwañaꞌan
ꞌwan ni, suꞌwe ꞌa ñaꞌan chunꞌ wan, ñi ꞌa
ngiꞌni wan, nxkeꞌ tiꞌ nten; loꞌo bra nu ñaꞌan
Ndiose niꞌ wan, tukwa chaꞌ nka tiye wan,
kuxi ꞌa chaꞌ nu nsuꞌwi niꞌ kasiya ꞌwan,
nxkeꞌ tiꞌ Ndiose bra kanꞌ ―ndukwin Jesús
ꞌin neꞌ.

29 ’¡Tꞌnan ꞌa ꞌwan mstru nu nduꞌu chaꞌ
joꞌo, loꞌo ꞌwan neꞌ fariseo, chaꞌ tukwa chaꞌ
nka tiye wan! Suꞌwe ꞌa ñaꞌan naꞌan xuwe
nu nñan wan chunꞌ kwaa seꞌen mtsiꞌ ay-
man nu wa yan ykwiꞌ chaꞌ ꞌin Ndiose loꞌo
nten nu ngwa sꞌni, loꞌo suꞌwe ꞌa ngiꞌni tkanꞌ
wan kwaa seꞌenmtsiꞌ ayman nu suꞌwe tiye
nu ngwa sꞌni. 30 “Kuxi ꞌa yꞌni ayman ꞌwa
nu ngwa sꞌni” ndukwin wan. “Si wa ndiꞌin
ba lo chalyuu nu ngwa bra kanꞌ, ja loꞌo ba
kujwiba ꞌinneꞌnuykwiꞌ chaꞌ ꞌinNdiose loꞌo
nten kanꞌ” ndukwin wan. 31 Jlyo tiꞌ wan
chaꞌ lka wan ti kwiꞌ taꞌa nten loꞌo ayman
ꞌwan nu wa yjwi ꞌin neꞌ nu ykwiꞌ chaꞌ ꞌin
Ndiose loꞌo nten nu ngwa sꞌni; loꞌo ti kuxi
tiye wan ni, sa ñaꞌan nu kuxi tiye ayman
ꞌwan nu ngwa sꞌni bra kanꞌ. 32 ¡Suꞌwe
sikwa! ¡Ti kuꞌni la wan chaꞌ kuxi nu yꞌni
ayman ꞌwan nu ngwa sꞌni! ―ndukwin
Jesús ꞌin neꞌ.

33 ’¡Ñaꞌan tiꞌ kunan, ngwañaꞌan nchka
tiꞌ wan! Sa ꞌa ngiꞌni wan chaꞌ kuxi. ¿Ta
nxkeꞌ tiꞌ wan chaꞌ kulaa Ndiose ꞌwan, chaꞌ
ja kaja nu tiꞌí ꞌwan lo jwlyaa a? Ja ka ꞌwan
ngwañaꞌan. 34Kanꞌ chaꞌ ti suꞌwaǎn ꞌin nten
ꞌñaǎn chaꞌ tsaa seꞌen ndiꞌin wan, nten nu

nchkwiꞌ chaꞌ ꞌñaǎn, nten nu jlyo tiꞌ chaꞌ
ꞌñaǎn, loꞌo mstru nu kuꞌni tñan ꞌñaǎn. Jlyo
tiǎnꞌ chaꞌ xaꞌan ꞌa wan; kujwi wan ꞌin chinꞌ
nten kanꞌ, jwiꞌin kaꞌan wan ꞌin chinꞌ neꞌ
kanꞌ lo wsi, xka ta neꞌ kanꞌ jwiꞌin wan loꞌo
ti su niꞌ lyaa ꞌwan. Kuxi ꞌa kuꞌni wan loꞌo
neꞌ kanꞌ, sa ñaꞌan yaꞌ nu kulo wan ꞌin neꞌ
kanꞌ, chaꞌ ja la kanun neꞌ kichen tyi wan.
35 Kanꞌ chaꞌ sikwa, kanun kiꞌya ꞌwan siꞌya
ayman ꞌwannuwayjwi ꞌin kaꞌan ꞌantennu
ykwiꞌ chaꞌ nu ñi nu ngwa ti sꞌni, ti bra nu
ngujwi Abel ti kulo la, sa ñaꞌan yaꞌ nu ngu-
jwiZacarías sñiꞌBerequías. AymanZacarías
ni, wa yjwi neꞌ ꞌin yu seꞌen nduun yu niꞌ
lyaa, tuꞌwamsaa seꞌennchkin lomstan, bra
nu wa tsaa ti yu niꞌ ñaꞌan seꞌen kti ꞌa chaꞌ
ꞌin Ndiose. Suꞌwa lka chaꞌ sa ñaꞌan lka si
wa yjwi wan ꞌin ayman kanꞌ, chunꞌ ti kwiꞌ
ti chaꞌ kuxi kanꞌ nka tiye wan ni. 36 Chañi
chaꞌ nu nchkwiǐnꞌ loꞌo wan ni, chaꞌ ja ya
kaja wan xa nu tlyu ꞌa chaꞌ kuxi ka ꞌwan,
neꞌ nasiyun re, siꞌya kiꞌya tnun nu ndukwi
wan―ndukwin Jesús ꞌin neꞌ.

Ynan ꞌa Jesús siꞌya kichen Jerusalén
37 ’¡Tꞌnan ꞌa wan neꞌ Jerusalén! ¡Tukwi

ꞌa chaꞌ nsuꞌwi ꞌwan! Ti sꞌni ꞌa ndujwi
wan ꞌin nten nu ndyaꞌan tñan ꞌin Ndiose,
njyiꞌin wan kee ꞌin neꞌ nu nchkwiꞌ chaꞌ ꞌin
Ni. Tyun ꞌa yaꞌ ngwa tiǎnꞌ ñaꞌansiǐn ꞌwan
chaꞌ ja ka kuxi ꞌwan. Ñaꞌan tiꞌ ska kwitu
nu nxoꞌ tiꞌin ꞌin sñiꞌ niꞌ jluꞌwe, ngwañaꞌan
ngwa tiǎnꞌ kuꞌniǐn loꞌo wan; loꞌo ja la nda
wan chabiyaꞌ ꞌñaǎn. 38 Kanꞌ chaꞌ xiꞌin ꞌa
kanun kichen tyi wan ni. 39 Chañi chaꞌ
nu nchkwiǐnꞌ loꞌo wan ni, chaꞌ ja ñaꞌan ꞌa
wan ꞌñaǎn sa ñaꞌan yaꞌ nu chkwiꞌwan chaꞌ
re ꞌñaǎn: “Suꞌwe ꞌa ngiꞌni Ndiose loꞌo nten
nu ndijyan chabiyaꞌ ꞌin ti kwiꞌ Ni nu nka
Xꞌnaan” nchkwin wan bra kanꞌ.

24
Wandla ti katin laa tnun

1 Chunꞌ ndiꞌin la mdoꞌo Jesús chunꞌ laa
tnun kanꞌ; wa tyaa ti yu, lye ꞌa ykwiꞌ neꞌ nu
ngiꞌni xaꞌan chaꞌ ꞌin yu loꞌo yu chaꞌ ꞌin laa
tnun kanꞌ, chaꞌ suꞌwe ꞌa ñaꞌan nchga naꞌan
nu kwenta ꞌin laa kanꞌ. 2Mxkwen Jesús ꞌin
neꞌ kanꞌ bra kanꞌ:
―Ñaꞌan suꞌwewannchga chaꞌnunsuꞌwi

laa tnun re―ndukwin Jesús ꞌin neꞌ kanꞌ―.

Chañi chaꞌ nu nchkwiǐnꞌ loꞌo wan ni, chaꞌ
tyii laa re katin ran loꞌo ja ska ꞌa kee nu
nsuꞌwi siꞌ laa re kanun ran chunꞌ taꞌa ran.

Nu tiꞌí nu ka xa nu tsaa tii chalyuu
3 Loꞌo kanꞌ ndyaa neꞌ lo kiꞌya nu naan

Olivos bra kanꞌ. Nde kwa ndyaa tukwa
Jesús. Mnan ti ykwiꞌ neꞌ nu ngiꞌni xaꞌan
chaꞌ ꞌin yu loꞌo yu bra kanꞌ, mnichaꞌ neꞌ ꞌin
yu:
―Katsaaꞌ ꞌwa, ¿ni ñaꞌan bra ka chaꞌ kuxi

kanꞌ ꞌin laa tnun re? Kwiꞌngwañaꞌan, ¿ni sa
ñaꞌan ka chaꞌ bra nu tyaan xiyaꞌ, xa nu tyii
chalyuu? ―ndukwin neꞌ kanꞌ ꞌin yu.

4Ti ngwaꞌu la Jesús ꞌin neꞌ bra kanꞌ:
―Ndii ti tiꞌ wan tyiꞌin wan, kiꞌya wan

kwenta chaꞌ ja tukwin kwiñi lyoꞌo ꞌwan
―ndukwin yu―. 5 Nde loo la kan tyun
nten kwiñi nu chkwiꞌ chaꞌ chabiyaꞌ ꞌñaǎn
ndijyan neꞌ. “Krixtu lkaǎn” nchkwin neꞌ
kanꞌ ꞌwan, chaꞌ kwiñi lyoꞌo neꞌ ꞌin kaꞌan ꞌa
nten nu tsaa ñaꞌan tiꞌ chaꞌ nu chkwiꞌ neꞌ.
6 Kanꞌ kanen chaꞌ nxuun neꞌ nasiyun re
loꞌo neꞌ xka nasiyun, kwiꞌ ngwañaꞌan kaja
chaꞌ ꞌwan chaꞌ nxuun neꞌ nasiyun tijyuꞌ.
Ja kutsen wan bra kanꞌ. Ndiꞌin chaꞌ ka
ngwañaꞌan, xa nu ti ji tyii chalyuubra kanꞌ.
7Xuun taꞌantenre loꞌoneꞌxka laꞌa tsuꞌ, kwiꞌ
ngwañaꞌan xuun taꞌa nten ska kichen tnun
loꞌoneꞌxkakichen tnun. Kanꞌka jwiꞌñan ꞌin
neꞌ, kan kicha nu xñi ꞌin nchga nten, kwiꞌ
lye ꞌa kiñan chalyuu bra kanꞌ. 8Nchga chaꞌ
kanꞌ ka bra nu tyisnan ti ta Ndiose nu tiꞌí
ꞌinntenchalyuu, siꞌi chaꞌwamdyii chalyuu
bra kanꞌ.

9 ’Branu tyisnan chaꞌkuxi kanꞌni, xñineꞌ
ꞌwan chaꞌ ta neꞌ nu tiꞌí ꞌwan; chka tiꞌ neꞌ ku-
jwi neꞌ ꞌwan, chaꞌ ndiya neꞌ ñaꞌaan chalyuu
nu ka tiꞌí tiꞌ ꞌwan chaꞌ ꞌñaǎn. 10 Kanꞌ chaꞌ
tyun neꞌ taꞌa wan ka ndaja tiꞌ neꞌ loꞌoǔn,
ja talo ꞌa neꞌ chaꞌ ndyaa ñaꞌan tiꞌ neꞌ chaꞌ
ꞌñaǎn bra kanꞌ. Kwiꞌ ngwañaꞌan, ndiya neꞌ
taꞌa wan nu kujwiꞌ xuꞌwa neꞌ ꞌin taꞌa wan
yaꞌ neꞌ xaꞌan, kwiꞌ ndiya nu ka tiꞌí tiꞌ ꞌin
taꞌawan bra kanꞌ. 11Kwiꞌ ngwañaꞌan, tyoꞌo
tukwa kaꞌan neꞌ kwiñi, nu chkwiꞌ chaꞌ ꞌin
Ndiose, nchkwin neꞌ. Kwiñi lyoꞌo neꞌ kanꞌ
ꞌin tyun neꞌ taꞌa wan, nu lka wan nten
ꞌñaǎn. 12 Kaꞌan ꞌa chaꞌ kuxi ka, nu kuꞌni
chaꞌ ja chka tꞌnan tiꞌwan ꞌin taꞌa ntenwan.
13 Loꞌo ja kuwe tiꞌwan, nchga wan nu talo
wan chan ꞌin chaꞌ kuxi kanꞌ, kulaǎn ꞌwan

bra kanꞌ, xa nuwa tyii chalyuu―ndukwin
Jesús―. 14Ndiꞌin chaꞌkwaꞌuwanchaꞌ ꞌñaǎn
ꞌin nten, nchga chaꞌ suꞌwe nu nchkwiǐnꞌ, sa
ñaꞌan ka bra nu lkaNdiose ndloo niꞌ kasiya
ꞌin nten; ndiꞌin chaꞌ chkwiꞌ wan chaꞌ kanꞌ
loꞌo nten ñaꞌaan chalyuu, chaꞌ ka biyaꞌ tiꞌ
neꞌ nchga nasiyun chaꞌ kanꞌ. Kanꞌ tyii cha-
lyuu bra kanꞌ―ndukwin Jesús ꞌin neꞌ―.

15 ’AymanDaniel nuykwiꞌ chaꞌ ꞌinNdiose
loꞌo nten ti sꞌni, wa ykwiꞌ yu chaꞌ ꞌin ska
nkwin nu kuxi ꞌa, ska nan nu kuꞌni ñuꞌun
ꞌin nchga nan nu luwi. ―Ka biyaꞌ tiꞌ wan
chaꞌ kanꞌ, bra nu chkwiꞌ wan lo kityi re―.
Bra nu ñaꞌan wan chaꞌ nduun nkwin nu
kuxi kanꞌ nde seꞌen kti ꞌa niꞌ lyaa tnun kanꞌ
―ndukwin Jesús―, 16 ka biyaꞌ tiꞌ wan bra
kanꞌ chaꞌ suꞌwe la si xnan nchga wan nu
ndiꞌin lo yuu ꞌin Judea re, xnan lya wan
chaꞌ xuꞌwi kutsiꞌ wan lo kiꞌya. 17 Nten nu
nduun ke naꞌan ꞌin neꞌ tsan kanꞌ, ja laa ꞌa
neꞌ sten neꞌ niꞌ ñaꞌan chaꞌ kulo neꞌ suꞌwa
neꞌ; ndiꞌin chaꞌkiꞌyaneꞌkanꞌ lyuundla, chaꞌ
xnan neꞌ bra ti. 18Kwiꞌ ngwañaꞌan nten nu
ndiꞌin niꞌ kixinꞌ ni, ja laa ꞌa neꞌ xitukwi neꞌ
tyaan neꞌ naꞌan tyi neꞌ, chaꞌ tyaan yꞌya neꞌ
teꞌ kichanꞌ ꞌin neꞌ; ndiꞌin chaꞌ xnan neꞌ ndla
bra kanꞌ. 19 ¡Tꞌnan ꞌa nu kunaꞌan tnan bra
nu tiya tsan kanꞌ! ¡Tꞌnan ꞌa nu kunaꞌan nu
nsuꞌwi kuwiꞌ kuneꞌ nu ti ngatiꞌ ꞌin bra kanꞌ!
20Suꞌwe la jñanwan chaꞌ ꞌin Ndiose, chaꞌ ja
ndiꞌin chaꞌ xnan wan bra nu tiya tsan nu
ka tlyaꞌ; kwiꞌ jñan wan chaꞌ ꞌin Ni chaꞌ ja
ndiꞌin chaꞌ xnan wan tsan taꞌa nu nxitñaꞌ
neꞌ. 21Bra nu ndiꞌin chaꞌ xnanwan ni, kanꞌ
lye ꞌa tyijin nten chalyuu nu tiꞌí. Ja ya tyijin
nten nu tiꞌí ngwañaꞌan, ti bra nu ngwiñan
Ndiose chalyuu sa bra ni; loꞌo ngwañaꞌan,
ja tyijin ꞌantennu tiꞌí ngwañaꞌannde loo la.
22Wa ykwiꞌ Ndiose chaꞌ chinꞌ ti tsan tyijin
neꞌ nu tiꞌí ngwañaꞌan; si chan talo tyempu
kuxi kanꞌ, ja ska ꞌa nten chalyuu tyoꞌo laa
neꞌ bra kanꞌ. Loꞌo kuꞌni Ni chaꞌ chinꞌ ti tsan
talo tyempu kuxi kanꞌ, chaꞌ chka tꞌnan ꞌa tiꞌ
Ndiose ñaꞌan Ni ꞌin nten ꞌin Ni.

23 ’Xa nu tiya bra kanꞌ, si chkwiꞌ nten:
“Ñaꞌan wan nde re, nde wa ngala Krixtu”,
ja kunan wan chaꞌ kwiñi nu nchkwiꞌ neꞌ
kanꞌ. Ti kwiꞌ ti chaꞌ, si ndiya ntennu chkwiꞌ
chaꞌ re: “Wa ngala Krixtu kichen kwa”, ja
kunan ꞌawan bra kanꞌ, 24chaꞌKrixtu kwiñi
ka yu kanꞌ. Kwiꞌ ngwañaꞌan, tyoꞌo tukwa

neꞌ kwiñi nu chkwiꞌ chabiyaꞌ ꞌin Ndiose,
nchkwin neꞌ; kwiñi ti kuꞌni neꞌ kanꞌ chaꞌ
tnun chaꞌ kuwe ꞌa tiꞌ nten. Loꞌo kuꞌni neꞌ
kwiñi kanꞌ ngwañaꞌan, chaꞌ nchka tiꞌ neꞌ
kuꞌni neꞌ kanan ꞌwan loꞌo ꞌin nchga nten
nuwa ngulo suwi Ndiose ꞌin. 25Wa ytsaǎnꞌ
chaꞌ kanꞌ ꞌwan ni, xa nu ti ji ti ka chaꞌ kuxi
kanꞌ, 26 chaꞌ ja tukwa ꞌa wan chaꞌ ꞌin neꞌ si
chkwiꞌ neꞌ chaꞌ re loꞌo wan: “Tsaan seꞌen
ndiꞌin Krixtu, chaꞌ ndiꞌin yu niꞌ kixinꞌ kwa
ni.” Ja tsaa wan loꞌo neꞌ bra kanꞌ. Loꞌo ja
kunan wan si chkwiꞌ neꞌ chaꞌ re loꞌo wan:
“Mnan ti ndiꞌin yu niꞌ ñaꞌan kwa ni.” Ja
xñi wan chaꞌ nu chkwiꞌ neꞌ kanꞌ siyaꞌ ti.
27 Sa ñaꞌan lka nxtyi xaa ndyuwi ñaꞌaan
niꞌ kwan, chaꞌ ñaꞌan nchga nten ꞌin ran,
ngwañaꞌan ka xa nu tiyaǎn xiyaꞌ, naꞌnuwa
msuꞌwa Stiǐn ꞌñaǎn chaꞌ ndijyaǎn chaꞌ kaǎn
nten. 28Kunanwan chaꞌ re: La seꞌen ndiꞌin
nan tukun, la kanꞌ kiꞌya laxu bra kanꞌ.

Sa ñaꞌan ka bra nu kaǎn xiyaꞌ, naꞌ nu wa
ndijyaǎn chaꞌ kaǎn nten

29 ’Xa nu wa mdyii tsan nu ndiꞌin chaꞌ
ka nu tiꞌí ꞌin neꞌ, bra ti ka tla lo kwichaa,
kwiꞌ ngwañaꞌan ja ka xaa lo koꞌ bra kanꞌ.
Kalu kwii kulasiin nu ndukwi niꞌ kwan
la lyuu; kwiꞌ ngwañaꞌan, kiñan nchga nan
nu nsuꞌwi niꞌ kwan. 30 Tyoꞌo tukwa biyaꞌ
nu xtyaǎn niꞌ kwan bra kanꞌ, naꞌ nu wa
msuꞌwa Ndiose ꞌñaǎn ndijyaǎn chaꞌ kaǎn
nten. Lye ꞌa ka xiꞌin tiꞌ nchga nten chalyuu
nundiꞌinnchgakichen, kunanneꞌbrakanꞌ.
Loꞌoǔn nu wa ndijyaǎn chaꞌ kaǎn nten ni,
ñaꞌan neꞌ ꞌñaǎn chaꞌ ndijyaǎn laja koo nu
ngaten ꞌa; tnun ꞌa chaꞌ ka bra kanꞌ, chaꞌ loꞌo
nchga chabiyaꞌ ꞌñaǎn kaǎn. 31 Bra nu lye
kanen kuwi, bra kanꞌ kuloǔn tñan ꞌin kaꞌan
ꞌa angajle ꞌñaǎn chaꞌ tsaa xoꞌ tiꞌin ꞌin nchga
nten nu wa ngulo suwi Ndiose ꞌin; tyoꞌo
neꞌkanꞌ la seꞌenndiꞌin ntenñaꞌaan chalyuu
kan neꞌ tloo Ni bra kanꞌ.

32 ’Ndiya ska chaꞌ nu ka kuꞌni xaꞌaan,
bra nu ñaꞌaan ska yka, ni siya yka nstin,
ni siya xka la yka kwiñii. Bra nu tyisnan
tyukwa nstin, bra kanꞌ tyoꞌo tukwa kuten
ykakanꞌ; jlyo tianꞌ chaꞌwandla ti kiꞌya tyoo
bra kanꞌ. 33 Kwiꞌ ngwañaꞌan, bra nu ñaꞌan
wan tyoꞌo tukwanchga nannu ykwiǐnꞌ loꞌo
wan tsan, bra kanꞌ ka biyaꞌ tiꞌwan chaꞌwa
ndla ti tyii chaꞌ re. 34Chañi chaꞌnuchkwiǐnꞌ
loꞌo wan ni, chaꞌ ja ya kaja nchga nten nu

nsuꞌwi chalyuu ni, bra nu ka chaꞌ nu wa
ykwiǐnꞌ tsan. 35 Tyii nchga nan nu nsuꞌwi
niꞌ kwan, tyii chalyuu re, loꞌo ja tyii siyaꞌ ti
chaꞌ nu nchkwiǐnꞌ re, chaꞌ xkwiꞌ chañi lka
chaꞌ nchkwiǐnꞌ―ndukwin Jesús ꞌin neꞌ.

36 ’Tsan kanꞌ, ja tukwin ka jlyo tiꞌ ni tsan
ka, ni bra ka kanꞌ; ja jlyo tiꞌ angajle, kwiꞌ
naꞌnu lkaǎn ska ti nu lka SñiꞌNdiose, ja jlyo
tiǎnꞌ. Ska ti StiǐnNdiose jlyo tiꞌNi chaꞌ kanꞌ.

37 ’Sa ñaꞌan ngwa bra nu mdiꞌin ayman
Noé chalyuu ti sꞌni, ngwañaꞌan ka tsan nu
kaǎn naꞌ nu wa msuꞌwa Ndiose ꞌñaǎn ndi-
jyaǎn chaꞌ kaǎn nten; ja ka biyaꞌ tiꞌ nten ni
tsan ka chaꞌ kanꞌ. 38 Sa ñaꞌan ngwa chaꞌ
ꞌin Noé kanꞌ bra nu ja ya kiꞌya tyoo tlyaa,
ngwañaꞌan ka tsan kanꞌ. Sa ñaꞌan nu yꞌni
nten chalyuu sꞌni: yꞌni neꞌ taꞌa, ykuneꞌ, yiꞌo
neꞌ, mjwi kwilyoꞌo neꞌ; ja ska chaꞌ yuwe tiꞌ
neꞌ siyaꞌ ti, sañaꞌanbranuytenNoékanꞌniꞌ
yka naꞌan ꞌin yu. 39 Ja mgii ꞌa tiꞌ neꞌ bra nu
mdyisnan ngwiꞌya tyoo tlyaa. Loꞌo mdyii
chaꞌ ꞌin nchganeꞌkanꞌ, chaꞌ ja ynanneꞌ chaꞌ
nu ykwiꞌ Ndiose. Kwiꞌ ngwañaꞌan ka tsan
nu kaǎn naꞌ nu wa msuꞌwa Ndiose ꞌñaǎn
chaꞌ ndijyaǎn chaꞌ kaǎn nten, ja kii ꞌa tiꞌ neꞌ
ni tsan ka kanꞌ. 40Tsan kanꞌ, bra nu ndaꞌan
tukwa nten niꞌ kixinꞌ chaꞌ kuꞌni tñan, bra
kanꞌ tyaa loꞌoangajle ꞌin skayukanꞌ, kanun
xka yu bra kanꞌ; 41 kwiꞌ ngwañaꞌan tsan
kanꞌ, bra nu ndiꞌin tukwa nu kunaꞌan ska
ti niꞌ ñaꞌan chaꞌ koo neꞌ, bra kanꞌ tyaa loꞌo
angajle ꞌin ska tineꞌ, kanunxkaneꞌbrakanꞌ
―ndukwin Jesús ꞌin neꞌ―.

42 ’Kanꞌ chaꞌndii ti tiꞌwan tyiꞌinwan, chaꞌ
ja jlyo tiꞌ wan siyaꞌ ti ni tsan ka nu kan ti
kwiꞌ nu nka Xꞌnan wan. 43 Ñaꞌan tiꞌ ska
xꞌnan naꞌan, si wa ngii tiꞌ yu ni bra ngwa
tla kan nten nu kuꞌni kunan naꞌan tyi yu,
ja chan ndii ti tiꞌ yu ndiꞌin yu naꞌan tyi yu
brakanꞌ, chaꞌ ja tayuchabiyaꞌ stennukuꞌni
kunan kanꞌ niꞌ ñaꞌan tyi yu. 44 Kanꞌ chaꞌ
nchga tsan ndiꞌin chaꞌ ndii ti tiꞌ wan tyiꞌin
wan lo chalyuu, chaꞌ ja chan bra ti tyoꞌo
tukwaǎn kaǎn, naꞌ nu wa msuꞌwa Ndiose
ꞌñaǎn ndijyaǎn chaꞌ kaǎn nten. ¿Ni sa ñaꞌan
kuꞌniwan si ja ndiꞌinwanndii ti tiꞌwanbra
kanꞌ? ―ndukwin Jesús ꞌin neꞌ―.

Chaꞌ ꞌinmsu suꞌwe loꞌomsu xaꞌan
45 ’¿Ta ndiya nten ꞌwan nu tyukwi ti tiye

nchka tiꞌ kuꞌni tñan ꞌñaǎn a? Nde lka chaꞌ
nu kuꞌni wan sikwa: Ska msu nu suꞌwe ni,

ta xꞌnan yu tñan ꞌin yu chaꞌ ka yu ndloo
niꞌ ñaꞌan ꞌin xꞌnan yu; kulo xꞌnan yu tñan
ꞌin yu chaꞌ xku yu ꞌin nchga nten nu ndiꞌin
niꞌ ñaꞌan kanꞌ, ni siya ja ndiꞌin xꞌnan neꞌ.
46 Suꞌwe ꞌa ka tiye msu kanꞌ bra nu kan
xꞌnanyuxiyaꞌ, si chañi chaꞌ ti ngiꞌni yu tñan
nu wa ngulo xꞌnan yu ꞌin yu. 47 Chañi chaꞌ
nu nchkwiǐnꞌ loꞌo wan ni, chaꞌ tlyu la tñan
ta xꞌnan yu ꞌin msu kanꞌ, chaꞌ ka yu ndloo
ꞌin nchga tñan nu nsuꞌwi ꞌin xꞌnan yu bra
kanꞌ. 48Skamsunundaja tiꞌni, nsuꞌwi tñan
nu ngulo xꞌnan yu ꞌin yu, loꞌo ja nduwe tiꞌ
yu. “Ja kan ndla xꞌnaǎn” nxkeꞌ tiꞌ yu, kanꞌ
chaꞌ bra ti kiꞌya ska chaꞌ kuxi ke yu. 49Kanꞌ
tyisnan yu kuꞌni yu chaꞌ chen ñaꞌan, kuꞌni
tlá yu ꞌin taꞌamsu yu; tsaa yku yu, tsaa yiꞌo
yu loꞌo taꞌa kuꞌwi yu bra kanꞌ. 50 Loꞌo kanꞌ
kan xꞌnan msu xaꞌan kanꞌ ska tsan nu ja
ndii tiꞌ yu kanꞌ, chaꞌ ja jlyo tiꞌ msu kanꞌ sa
ñaꞌanbra tyoꞌo tukwaxꞌnanyuxiyaꞌ. 51Lye
ꞌa ta xꞌnan yu nu tiꞌí ꞌin yu kanꞌ bra kanꞌ, sa
ñaꞌan yaꞌ nu kaja yu. Kulo xꞌnan yu tñan
ꞌin yu, chaꞌ tsaa yu lo jwlyaa seꞌen ja tyii
chaꞌ tyijin neꞌ nu tiꞌí. Lye ꞌa xiꞌya neꞌ, kwiꞌ
lye ꞌa ku liꞌya neꞌ chaꞌ kasinꞌ tiꞌ neꞌ. Suꞌwa
ti tsaa yu loꞌo neꞌ kwiñi nu tukwa chaꞌ nka
tiye―ndukwin Jesús―.

25
Chaꞌ ꞌin tii nu kunaꞌan kuneꞌ

1 ’Chkwiǐnꞌ ska chaꞌ tiya loꞌo wan chaꞌ
ka biyaꞌ tiꞌ wan sa ñaꞌan ka bra nu ka
Ndiose ndloo niꞌ kasiya ꞌin nten: Ndiya tii
nu kunaꞌan kuneꞌ, ndyaa neꞌ naꞌan tyi ska
nu kunaꞌan nu ka kuxiin ꞌin nten. Nsuꞌwi
candil ꞌin taꞌa tii neꞌ, chaꞌ ndiꞌin ta neꞌ ꞌin
nu kaja kwilyoꞌo neꞌ. 2 Ja ska chaꞌ nduwe
tiꞌ kiꞌyu nu kunaꞌan kanꞌ, loꞌo xa tiꞌyu nu
kunaꞌan kanꞌ, suꞌwe ꞌa chaꞌ ndaꞌan tiye neꞌ.
3Nu kunaꞌan nu ja nduwe tiꞌ kanꞌ ni, ja loꞌo
sete chaꞌ xuꞌwi niꞌ candil ndiꞌya neꞌ ndaꞌan
neꞌ, chaꞌ ta la xaa ꞌin neꞌ. 4 Loꞌo xa tiꞌyu
nu kunaꞌan nu suꞌwe ti ndaꞌan chaꞌ tiye
kanꞌ, loꞌocandil ꞌinneꞌndaꞌanneꞌ, loꞌoseꞌen
nsuꞌwi sete ꞌin neꞌ ndaꞌan neꞌ. 5 Chan ꞌa
mdiꞌin ta neꞌ ꞌin nu kiꞌyu nu ka kwilyoꞌo
neꞌ; ngwiꞌya sla neꞌ, yijaꞌ neꞌ bra kanꞌ.
6 Jluꞌwe tla siyaꞌ ti ynen msiꞌya ska nten:
“Wa ndijyan yu nu ka kwilyoꞌo kuxiin re
ni” ndukwin. “Tyoꞌo lya wan nde chunꞌ
naꞌan chaꞌ tsaa wan tuwiin loo yu, chaꞌ

tyaan loꞌo wan ꞌin yu niꞌ ñaꞌan re.” 7 Bra ti
mxaa tiꞌ nchga nu kunaꞌan kanꞌ bra kanꞌ,
msiꞌyu neꞌ juun nu ndukwa lo candil ꞌin
neꞌ, loꞌowasuꞌwatineꞌxka ta seteniꞌ candil
kanꞌ. 8 Bra kanꞌ ndyuꞌwi tiꞌ nu kunaꞌan nu
ja nduwe tiꞌ kanꞌ ꞌin sete ꞌin. ¿La nde kaja
sete ni a? Bra kanꞌ mjñan neꞌ sete ꞌin taꞌa
neꞌ: “Ta wan chinꞌ sete ꞌwa, chaꞌwa tyuwiꞌ
ti candil ꞌwa” ndukwin neꞌ nu ja nduwe tiꞌ
kanꞌ. 9 “Sete nu ndiꞌya wa, ja tyoꞌo skwa
chaꞌ xuꞌwiniꞌ candil ꞌñaan taꞌaan” ndukwin
nu kunaꞌan nu suꞌwe ndaꞌan chaꞌ tiye kanꞌ.
“Suꞌwe la yaa lya wan tiyenta chaꞌ xiꞌi wan
ti chinꞌ.” 10 Bra nu ndyaa nu kunaꞌan nu
ja nduwe tiꞌ kanꞌ xiꞌi la neꞌ ti chinꞌ sete, bra
kanꞌmdiyan yu nu kaja kwilyoꞌo kanꞌ. Nu
kunaꞌannuwa lka yꞌni xuꞌwecandil ꞌin neꞌ,
ndyaa neꞌ niꞌ ñaꞌan tyi kuxiin loꞌo yu nu ka
kwilyoꞌo kanꞌ, chaꞌ ku neꞌ seꞌen ndiꞌin; bra
ti nchkunꞌ tunaꞌan kanꞌ. 11 Chunꞌ ndiꞌin la
chinꞌ mdiyan nu kunaꞌan nu ja nduwe tiꞌ
kanꞌ. “¡Wa mdiyan bare ni!” ndukwin neꞌ.
“¡Slaa lya wan tunaꞌan chaꞌ sten ba seꞌen
ndiꞌin wan kwa!” ndukwin neꞌ ꞌin yu nu
kaja kwilyoꞌo kanꞌ. 12Bra kanꞌmxkwen yu
ꞌin nu kunaꞌan nu ja nduwe tiꞌ kanꞌ: “Ja
nsuꞌwi lyoǔn ꞌwan siyaꞌ ti, ja jlyo tiǎnꞌ ti ka
nu lka wan” ndukwin yu nu ka kwilyoꞌo
kanꞌ ꞌin neꞌ bra kanꞌ.

13 Ti ykwiꞌ la Jesús ti chinꞌ loꞌo neꞌ bra
kanꞌ:
―Kanꞌ chaꞌ ndii ti tiꞌ wan tyiꞌin wan

nchgabra, chaꞌ ja jlyo tiꞌwanni tsan, ni bra
kaǎn xiyaꞌ, naꞌ nuwamsuꞌwaNdiose ꞌñaǎn
ndijyaǎn chaꞌ kaǎn nten.

Chaꞌ ꞌin snanmsu numda xꞌnan tñi ꞌin
14 ’Loꞌoni, chkwiǐnꞌ skachaꞌ tiya loꞌowan,

chaꞌ ka biyaꞌ tiꞌ wan sa ñaꞌan ka bra nu ka
Ndiose ndloo niꞌ kasiya ꞌin nten: Ndiya ska
yu kuliyaꞌ, loꞌowa tsaa ti yu tijyuꞌ, kanꞌ chaꞌ
msiꞌya yu ꞌin nchgamsu ꞌin yu, chaꞌ kanneꞌ
seꞌenndiꞌinyu. Kanꞌmxnunxꞌnanneꞌ chinꞌ
tñi ꞌin nchga msu bra kanꞌ, chaꞌ kuꞌni neꞌ
tñan loꞌo tñi chaꞌ ꞌin yu kuliyaꞌ kanꞌ.

15 ’Loꞌo kanꞌmda yu kuliyaꞌ kanꞌ kiꞌyumi
tñi plata ꞌinmsu numdiyan kulo, kwiꞌmda
yu tukwami ꞌin xka msu, kwiꞌmda yu xka
mi ti ꞌin xka msu kanꞌ, chaꞌ jlyo tiꞌ xꞌnan
neꞌ ti ka msu nu ka la ꞌin kuꞌni tñan loꞌo
tñi kanꞌ. Chunꞌ ndiꞌin la mdoꞌo xꞌnan neꞌ,
ndyaa tijyuꞌ bra kanꞌ. 16 Bra ti ndyaa msu

nu nsuꞌwi kiꞌyumi tñi plata ꞌin, ngwiꞌya yu
yuꞌwa loꞌo tñi kanꞌ. Bra wa yjwiꞌ yu yuꞌwa
kanꞌ, yꞌni yu kanan xa tiꞌyu mi tñi plata
ꞌin yu. 17Kwiꞌ ngwañaꞌan yꞌni xka msu nu
nsuꞌwi tukwami tñiplata ꞌin, yꞌni yukanan
tyukwa mi tñi plata. 18Msu nu nsuꞌwi ska
mi ti tñiplata ꞌinyu, nguluyuska tiyuu, loꞌo
niꞌ yuu kanꞌ msuꞌwa kutsiꞌ yu tñi ꞌin xꞌnan
yu bra kanꞌ.

19 ’Xꞌni yaa xꞌnan msu kanꞌ, chunꞌ ndiꞌin
la ngala yu naꞌan tyi yu xiyaꞌ. Msiꞌya yu
ꞌin nchgamsu ꞌin yu bra kanꞌ, chaꞌ tyan neꞌ
seꞌen ndiꞌin yu, chaꞌ ka biyaꞌ tiꞌ xꞌnan neꞌ
sa ñaꞌan tñan yꞌni neꞌ loꞌo tñi kanꞌ. 20 Kulo
mdiyan msu nu mda xꞌnan kiꞌyu mi tñi
plata ꞌin. “Xꞌnaǎn” ndukwin msu kanꞌ,
“mdaa kiꞌyu mi tñi ꞌñaǎn, loꞌo ni, wa mjwi
xa tiꞌyumi tñi ꞌñaǎn, chaꞌwayꞌniǐn tñan loꞌo
tñi kanꞌ ꞌiin.” 21 “Suꞌwe ꞌa tñan nu yꞌnii”
ndukwin xꞌnan msu kanꞌ ꞌin yu. “Ska msu
suꞌwe lkaa, chaꞌ suꞌwe ꞌa ndukwaa chaꞌ
ꞌñaǎn. Ska tñan xuwe timdaǎn ꞌiin nungwa
xkanꞌ; nukande loo la taǎnxka tñannutlyu
la chaꞌ kuꞌnii. Suꞌwa ti tyiꞌiin seꞌen ndiꞌiǐn,
chaꞌ suꞌwa ti ka suꞌwe tiyee loꞌoǔn” nduk-
win xꞌnan msu kanꞌ ꞌin bra kanꞌ. 22 Chunꞌ
ndiꞌin la mdiyan xka msu nu mda xꞌnan
tukwa mi tñi plata ꞌin. “Xꞌnaǎn” ndukwin
msu kanꞌ, “mdaa tukwa mi tñi plata ꞌñaǎn,
loꞌo ni, wa mjwi tyukwa mi tñi ꞌñaǎn chaꞌ
yꞌniǐn tñan loꞌo tñi kanꞌ ꞌiin.” 23 “Suꞌwe
ꞌa tñan nu yꞌnii” ndukwin xꞌnan msu kanꞌ
ꞌin. “Ska tñan xuwe ti mdaǎn ꞌiin nu ngwa
xkanꞌ; nu ka nde loo la taǎn xka tñan nu
tlyu la chaꞌ kuꞌnii. Suꞌwa ti tyiꞌiin seꞌen
ndiꞌiǐn, chaꞌ suꞌwa ti ka suꞌwe tiyee loꞌoǔn”
ndukwin xꞌnan yu ꞌin yu bra kanꞌ. 24Chunꞌ
ndiꞌin la mdiyan xka msu nu mda xꞌnan
ska mi ti tñi ꞌin. “Xꞌnaǎn” ndukwin msu
kanꞌ, “jlyo tiǎnꞌ chaꞌ nten tiji ꞌa lkaa, chaꞌ
ndoꞌo tya ꞌiin seꞌen yꞌni xka la nten tñan
kanꞌ; ngwañaꞌan nskwaꞌ nu nskwaꞌ xka la
nten, kanꞌ lka nu kaja ꞌiin. 25 Kanꞌ chaꞌ
ytseěn ꞌiin. Kanꞌ yiꞌaǎn msuꞌwaǎn kutsiǐnꞌ
tñi ꞌiin niꞌ yuu. Nde lka tñi ꞌiin sikwa.”
26Msinꞌ tiꞌ xꞌnan msu kanꞌ ꞌin yu bra kanꞌ.
“Ska msu xaꞌan lkaa” ndukwin xꞌnan msu
kanꞌ ꞌin yu. “Ndajaa ꞌaa” ndukwin. “Wa
jlyo tiiꞌ chaꞌ nxoꞌ kiǐn tya, ni siya ja ytaǎn
nskwaꞌ kanꞌ, ni siya siꞌi naꞌ nu yꞌniǐn tñan
kanꞌ, ndukwin nuꞌwin. 27 ¿Ni chaꞌ ja mdaa

tñi ꞌñaǎn ꞌin xka nten sikwa, chaꞌ kuꞌni neꞌ
tñan loꞌo ran? Chunꞌ ndiꞌin la tyaꞌan sñiꞌ
tñi kanꞌ ꞌñaǎn, chaꞌ tyaa ꞌñaǎn xa nu kalaǎn
xiyaꞌ.” 28 Ykwiꞌ xꞌnan msu kanꞌ loꞌo xka ta
msu bra kanꞌ: “Suꞌwe la xñi wan ska mi
nsuꞌwi yaꞌ yu re, ta wan ꞌin msu nu nsuꞌwi
tii mi ꞌin. 29Ngwañaꞌan lka loꞌo nten nuwa
nsuꞌwichinꞌ chaꞌ ꞌin, ti taǎnkaꞌan la ꞌinnten
kanꞌ si ngiꞌni neꞌ tñan loꞌo chaꞌ kanꞌ, chaꞌ
kaꞌan la chaꞌ suꞌwe xuꞌwi ꞌin neꞌ kanꞌ; loꞌo
nten nu chinꞌ ꞌa chaꞌ nsuꞌwi ꞌin, si ja xlyaa
neꞌ kuꞌni neꞌ tñan loꞌo chaꞌ kanꞌ, kulaǎn jiǐn
ti chaꞌ nu ti nsuꞌwi ꞌin neꞌ kanꞌ. 30 Loꞌo ni,
tsaa loꞌo wan ꞌin msu xaꞌan re, chaꞌ xkwan
wan ꞌin yu re lo jwlyaa, seꞌen lye ꞌa nxiꞌya
neꞌ, loꞌo lye ꞌa nchku liꞌya neꞌ chaꞌ msinꞌ tiꞌ
neꞌ, chaꞌ lye ꞌa ndijin neꞌ nu tiꞌí nde kwa.”

Kuꞌni biyaꞌNdiose ꞌinnchganten chalyuu
31 ’Naꞌ nu wa msuꞌwa Ndiose ꞌñaǎn ndi-

jyaǎn chaꞌ kaǎn nten, kaǎn xiyaꞌ nde loo la
chaꞌkaǎnndloǔn la ti ꞌinnchganten. Suꞌwa
ti kaǎn loꞌo nchga angajle ꞌñaǎn, kanꞌ tyuk-
waǎn seꞌen tlyu la ti, ska seꞌen luwi ꞌa. Nde
kwa kuꞌni biyaǎnꞌ ꞌin nchga nten bra kanꞌ.
32 Ska seꞌen ti tyoꞌ tiꞌin nchga nten ñaꞌaan
chalyuu tloǔn bra kanꞌ, chaꞌ kuꞌni biyaǎnꞌ
ꞌin neꞌ. Bra kanꞌ suꞌweěn ꞌin nten tukwa
seꞌen, sa ñaꞌan nu ngiꞌni nten nu ñaꞌansiin
ꞌin slyaꞌ, kwiꞌ ngwañaꞌan kuꞌniǐn; ska laꞌa
tyiꞌin ska ta slyaꞌ ꞌin neꞌ, xka laꞌa tyiꞌin
xka ta chivu ꞌin neꞌ. 33Ngwañaꞌan kuꞌniǐn,
chaꞌ laꞌa seꞌen kwin ꞌñaǎn tyiꞌin nchga nten
ꞌñaǎn, ñaꞌan tiꞌ ndiꞌin slyaꞌ kanꞌ; laꞌa seꞌen
kaa seꞌen tyukwaǎn, la kanꞌ tyiꞌin nchga
nu ja lka nten ꞌñaǎn, ñaꞌan tiꞌ ndiꞌin chivu
kanꞌ. 34 Bra nu kaǎn ndloǔn la ti, chkwiǐnꞌ
loꞌo nchga nten nu ndiꞌin laꞌa seꞌen kwin
ꞌñaǎn: “Kan wan nde seꞌen ndiꞌin Ndiose
nu lka ndloo la ti, nchga wan nu suꞌwe ꞌa
nka tiye Stiǐn Ndiose ñaꞌan Ni ꞌwan, chaꞌ
wa yꞌni xuꞌwe Ni seꞌen tyiꞌin wan seꞌen
ndiꞌin ykwiꞌNi, ti bra numñanNi chalyuu.
35 ꞌWan ni, wa mda wan nan ykuǔn chaꞌ
mteꞌ tiǎnꞌ mdiꞌiǐn lo chalyuu; xa ngwityi
tiǎnꞌ, mda wan tyiꞌa yiꞌoǔn bra kanꞌ. Ja
yuꞌwi lyo wan ꞌñaǎn, loꞌo mda wan naꞌan
tyi wan mdiꞌiǐn bra kanꞌ; 36 chaꞌ ja yuꞌwi
steěnꞌ bra nu mdiꞌiǐn lo chalyuu, mda wan
teꞌ ykuǔnꞌ bra kanꞌ. Bra nu ngwa tiꞌíǐn
lo chalyuu, yaa naꞌan wan ꞌñaǎn bra kanꞌ,
mdayaꞌ wan ꞌñaǎn; kwiꞌ bra nu mstiǐn niꞌ

ñaꞌan chkwan, ja ytsen wan yaa wan seꞌen
yuꞌwiǐn bra kanꞌ.” Ngwañaꞌan chkwiǐnꞌ bra
nu kaǎn ndloǔn la ti. 37Xkwen neꞌ nu luwi
kanꞌ ꞌñaǎn: “Xꞌnaan, ¿ni ñaꞌan bra naꞌan ba
ꞌiin chaꞌ mteꞌ tiiꞌ a? ¿Ni ñaꞌan bra mxku
ba ꞌiin a? ¿Ni ñaꞌan bra mda ba tyiꞌa yiꞌoo
chaꞌ ngwityi tiiꞌ a? 38 ¿Ni ñaꞌan bra mda
ba seꞌen mdiꞌiin xa nu ja yuꞌwi lyo ba ꞌiin
a? ¿Ni ñaꞌan bra mda ba teꞌ ykuuꞌ bra nu
mdaꞌaan tiꞌyu tii a? 39 ¿Ni ñaꞌan bra yaa
naꞌan ba ꞌiin xa nu ngwa tiꞌií a? ¿Ni ñaꞌan
bra yaa naꞌan ba ꞌiin xa nu yuꞌwii niꞌ ñaꞌan
chkwana? Ja jlyo tiꞌba, Xꞌnaan.” 40Loꞌonaꞌ
nu lkaǎn ndloo la ti, chkwiǐnꞌ xiyaꞌ loꞌo neꞌ
kanꞌ: “Chañi chaꞌ nu nchkwiǐnꞌ loꞌowan ni,
chaꞌ bra nu mdayaꞌ wan ꞌin ska neꞌ taꞌaǎn
nu ndiꞌin chaꞌ ꞌin loꞌoǔn, ni siya tiꞌi ꞌa neꞌ
taꞌaǎn, kanꞌ ngwa ñaꞌan tiꞌ si mdayaꞌ wan
ꞌñaǎn” ―ndukwin Jesús ꞌin neꞌ―.

41 ’Loꞌo chkwiǐnꞌ loꞌo xka ta nten nu tyiꞌin
laꞌa seꞌen kaa ꞌñaǎn: “Tyaa lya wan, ꞌwan
nu ja nsuꞌwi seꞌen tyiꞌin wan seꞌen ndiꞌin
Ndiose. Yaa lya wan seꞌen nu ja ndyuwiꞌ
ꞌa kiiꞌ, chaꞌ suꞌwa ti tyiꞌin wan loꞌo nu lka
xꞌnan kuneꞌ xaꞌan loꞌo nchga nu ngiꞌni tñan
ꞌin, nchga kwiꞌin kuxi; siꞌya kuneꞌ xaꞌan
kanꞌ mxuꞌu Ndiose kiiꞌ kanꞌ. 42 ꞌWan ni,
ja mda ꞌa wan nan kuǔn bra nu mteꞌ tiǎnꞌ
mdiꞌiǐn lo chalyuu; ja mda ꞌa wan tyiꞌa
koꞌoǔn bra nu ngwityi tiǎnꞌ; 43 loꞌo ja mda
wan seꞌen mdiꞌin wan tyiꞌiǐn bra kanꞌ, chaꞌ
nu ja yuꞌwi lyo wan ꞌñaǎn; ja mda wan teꞌ
kuǔn xa nu mdaꞌaǎn tiꞌyuǔn tiǎn; ja yaa
naꞌan wan ꞌñaǎn bra nu ngwa tiꞌiǐn, loꞌo
ja yaa naꞌan wan ꞌñaǎn xa nu yuꞌwiǐn niꞌ
ñaꞌan chkwan.” 44 Xkwen neꞌ kuxi kanꞌ
ꞌñaǎn bra kanꞌ: “Xꞌnaan” chkwiꞌ neꞌ kanꞌ,
“¿ni ñaꞌan bra naꞌan ba ꞌiin chaꞌmteꞌ tiiꞌ a?
Bra nu ngwityi tiiꞌ, xa nu mdaꞌaan tiꞌyuu
tiiꞌ, bra nu ngwa tiꞌií, xa nu yuꞌwii niꞌ ñaꞌan
chkwan, ¿ni ñaꞌan bra ja mdayaꞌ ba ꞌiin a?
Ja jlyo tiꞌ ba chaꞌ kanꞌ.” 45 Loꞌoǔn chaꞌ kaǎn
ndloo la ti, chkwiǐnꞌ loꞌoneꞌxaꞌankanꞌxiyaꞌ
bra kanꞌ: “Chañi chaꞌ nu nchkwiǐnꞌ loꞌo
wanni, chaꞌ jamdayaꞌwan ꞌin skanu tiꞌi nu
ndiꞌin chaꞌ ꞌin loꞌoǔn, kanꞌ chaꞌ nchkwiǐnꞌ
loꞌowan chaꞌ ja ska yaꞌmdayaꞌwan ꞌñaǎn.”
46 Ndiꞌin chaꞌ tyaa neꞌ kanꞌ lo jwlyaa seꞌen
nu ja tyii ꞌa chaꞌ tyijin neꞌ nu tiꞌí bra kanꞌ;
loꞌo neꞌ nu luwi ni, kaja chalyuu nu ja tsaa
tii ꞌa ꞌinneꞌkanꞌ―ndukwin Jesús ꞌinneꞌbra

kanꞌ.
26

Mnan ti ngwa suꞌwa chaꞌ ꞌin neꞌ loꞌo taꞌa
neꞌ chaꞌ xñi neꞌ ꞌin Jesús

1 Bra wa mdyii ykwiꞌ Jesús nchga chaꞌ
kanꞌ, ykwiꞌ yu chinꞌ loꞌo neꞌ nu ngiꞌni xaꞌan
chaꞌ ꞌin yu:

2 ―Jlyo tiꞌ wan chaꞌ tyukwa ti tsan ti ji
chaꞌ ka taꞌa siin pascua. Tsan kanꞌ xñi neꞌ
xaꞌan ꞌñaǎn nu wa msuꞌwa Ndiose ꞌñaǎn
ndijyaǎn chaꞌ kaǎnnten. Tsaa loꞌoneꞌ ꞌñaǎn
chaꞌ kujwi neꞌ ꞌñaǎn lo wsi bra kanꞌ.

3Ti kwiꞌ ti bra nu nchkwiꞌ Jesús, bra kanꞌ
ndyoꞌ tiꞌin tyun sti joꞌo nu lka ndloo, loꞌo
mstru nu nduꞌu chaꞌ joꞌo ꞌin nten, loꞌo yu
kula ꞌin neꞌ judío;ndyoꞌ tiꞌin neꞌ seꞌenndiꞌin
Caifás nu ngwa xꞌnan nchga sti joꞌo kwa.
4Kanꞌ yꞌni suꞌwaneꞌ chaꞌ ꞌin neꞌ loꞌo taꞌa neꞌ
sa ñaꞌan kuꞌni neꞌ chaꞌ xñi mnan ti neꞌ ꞌin
Jesús, chaꞌ kujwi neꞌ ꞌin yu.

5―Ja suꞌwexñian ꞌin yu tsan taꞌa―nduk-
win neꞌ kanꞌ―. Kasinꞌ ꞌa tiꞌ nchga nten nu
ndiꞌin tsan taꞌa, tlyu ꞌa chaꞌ wsuun ka bra
kanꞌ―ndukwin neꞌ kanꞌ.

Mdaꞌan ska nu kunaꞌan tyiꞌa xi tyiꞌi ke
Jesús

6Ngwaska tsanmdiꞌin JesúskichenBeta-
nia, naꞌan tyi Simónnu yuꞌwi kicha ngatsuꞌ
kunaꞌ ꞌin mdiꞌin yu. 7Kanꞌ mdiyan ska nu
kunaꞌan seꞌen ndiꞌin Jesús nu mdaꞌan loꞌo
ska teꞌén lyuꞌ ti nu ndyaꞌ loꞌo kee alabas-
tro; msaꞌan teꞌén lyuꞌ ti kanꞌ nsuꞌwi tyiꞌa xi
tyiꞌi nu kaꞌan ngaꞌan. Loꞌo mslu tukwa nu
kunaꞌan kanꞌ tyiꞌa xi tyiꞌi lo jlyuꞌwe Jesús
seꞌen ndukwa yu tuꞌwa msaa. 8 Bra nu
naꞌan neꞌ nu ngiꞌni xaꞌan chaꞌ ꞌin yu sa
ñaꞌan nu yꞌni nu kunaꞌan kanꞌ, msinꞌ ꞌa tiꞌ
neꞌ ꞌin nu kunaꞌan kanꞌ bra kanꞌ.
―¿Ni chaꞌmslu ji nu kunaꞌan kwa tyiꞌa xi

tyiꞌi kanꞌ chunꞌ yu? ―ndukwin neꞌ kanꞌ―.
9Kaꞌan ꞌa ngaꞌan tyiꞌa xi tyiꞌi kwa. ¿Ni chaꞌ
ja yjwiꞌ neꞌ ꞌin ran chaꞌ kaja tñi ta neꞌ ꞌin neꞌ
tiꞌi? ―ndukwin neꞌ nu ngiꞌni xaꞌan chaꞌ ꞌin
yu.

10Branumgii tiꞌ Jesús chaꞌnundaꞌan tiye
neꞌ kanꞌ, ykwiꞌ yu loꞌo neꞌ bra kanꞌ:
―¿Ni chaꞌ msinꞌ tiꞌ wan ꞌin nu kunaꞌan

re? ―ndukwin Jesús ꞌin neꞌ kanꞌ bra
kanꞌ―. Ska chaꞌ suꞌwe ꞌa yꞌni nukunaꞌan re
loꞌoǔn. 11Nchga tsan ndiꞌin neꞌ tiꞌi loꞌowan

lo chalyuu chaꞌ tayaꞌwan ꞌin neꞌ, loꞌonaꞌni,
wa tyii ti tsan nu ndiꞌiǐn loꞌo wan. 12 Wa
mslu nu kunaꞌan re tyiꞌa xi tyiꞌi chuǔnꞌ
bra nu wa ndla ti kajaǎn, chaꞌ kuꞌni xuꞌwe
tyukwiñaꞌaǎn chaꞌkatsiǐnꞌ. 13Chañi chaꞌnu
chkwiǐnꞌ loꞌo wan ni, chaꞌ nchga seꞌen nu
kanen chaꞌ ꞌñaǎn ñaꞌaan chalyuu, bra kanꞌ
kunanneꞌnchga chaꞌnuyꞌninukunaꞌan re
ni, chaꞌ tyuꞌwi tiꞌ neꞌ chaꞌ suꞌwe ꞌa tñan nu
yꞌni nu kunaꞌan re tsan ni.

Yꞌni Juda trisiyun ꞌin Jesús loꞌo neꞌ nu lka
ndloo

14 Loꞌo Juda Iscariote ni, taꞌa ndaꞌan nu
tii xka yu nu ngiꞌni xaꞌan chaꞌ ꞌin Jesús,
mdoꞌo yu ndyaa yu seꞌen ndiꞌin sti joꞌo nu
lka ndloo bra kanꞌ.

15 ―¿Ni nkwa tñi ta wan liyaꞌ ꞌñaǎn si
kwaꞌuǔn tuwiin ꞌwan, chaꞌ tsaa sñiwan ꞌin
Jesús kanꞌ a? ―ndukwin Juda ꞌin sti joꞌo
kanꞌ.
Mda neꞌ kalatyii tñi plata ꞌin Juda bra

kanꞌ.
16Ti bra kanꞌmdaꞌannaanyu sañaꞌanka

tayaꞌ yu ꞌin neꞌ kanꞌ, ni ñaꞌan bra ka ꞌin yu
kwaꞌu mnan ti yu tuwiin ꞌin neꞌ, chaꞌ tsaa
neꞌ seꞌen ndiꞌin Jesús.

Xiyaꞌ ti yku siin Jesús loꞌo neꞌ nu ngiꞌni
xaꞌan chaꞌ ꞌin yu

17 Bra nu ngwa tsan ykwiꞌ taꞌa xa nu
nchku neꞌ jaxlya nu ja yuꞌwi skwan tiyeꞌ,
kanꞌ mdiyan neꞌ nu ngiꞌni xaꞌan chaꞌ ꞌin
Jesús seꞌenndiꞌin yu. Mnichaꞌneꞌ ꞌin yu bra
kanꞌ:
―¿La nde yaꞌ nchka tiiꞌ chaꞌ kuꞌni xuꞌwe

ba nan kuun siin chaꞌ ꞌin taꞌa pascua re?
―ndukwin neꞌ ꞌin Jesús.

18―Tsaa wan lo kichen seꞌen ndiꞌin taꞌa
suꞌwe nsuꞌwiǐn kanꞌ. Chkwiꞌ wan chaꞌ re
loꞌo yu: “Ndukwin mstru ꞌñaan chaꞌ wa
ndla ti tiya bra ꞌin yu. Loꞌo ni, nchka tiꞌ ti
kwiꞌ yu kula kanꞌ ku siin taꞌa pascua naꞌan
tyii loꞌo neꞌ nu ngiꞌni xaꞌan chaꞌ ꞌin yu.”

19Mdoꞌo neꞌ nu ngiꞌni xaꞌan kanꞌ ndyaa
neꞌ lo kichen, yꞌni neꞌ nchga tñan nu wa
ngulo Jesús ꞌin neꞌ; yꞌni xuꞌwe neꞌ nchga
nan nu kunanjoꞌo ꞌin neꞌ chaꞌ ku siin neꞌ
taꞌa pascua.

20 Xa wa msiin, bra kanꞌ mdiyan Jesús
naꞌan kanꞌ. Nde kwa mdukwa yu loꞌo neꞌ
nu ngiꞌni xaꞌan chaꞌ ꞌin yu tuꞌwamsaa, yku

siin neꞌ. 21 Mdyisnan ykwiꞌ Jesús loꞌo neꞌ
bra kanꞌ:
―Chañi chaꞌ nu nchkwiǐnꞌ loꞌo wan

ni, chaꞌ ndiya ska yu taꞌa wan nu kuꞌni
trisiyun ꞌñaǎn yaꞌ neꞌ xaꞌan ―ndukwin
Jesús ꞌin neꞌ kanꞌ.

22Xiꞌin ꞌa tiꞌneꞌbranuynanneꞌ chaꞌ kanꞌ.
Bra ti mdyisnan neꞌmnichaꞌ neꞌ ꞌin Jesús:
―Xꞌnaǎn, ¿ta naꞌ nu tyaǎn ꞌiin yaꞌ neꞌ

xaꞌan a? ―ndukwin ska yu ꞌin Jesús.
―¿Ta naꞌ a? ―ndukwin xka yu bra kanꞌ.
Loꞌongwañaꞌanndukwinxka taneꞌkanꞌ.

23Mxkwen Jesús ꞌin neꞌ bra kanꞌ:
―Ndiꞌin ska yu taꞌa nchkuan siin ni, nu

ska ti niꞌ kaꞌnan nchkuǔn loꞌo yu, kanꞌ lka
nu kuꞌni trisiyun ꞌñaǎn loꞌo neꞌ xaꞌan kanꞌ.
24 Sa ñaꞌan nu ndukwa chaꞌ lo kityi ꞌin
Ndiose, ngwañaꞌan ndiꞌin chaꞌ ka ꞌñaǎn, naꞌ
nu wa msuꞌwa Ndiose ꞌñaǎn ndijyaǎn chaꞌ
kaǎn nten. ¡Tꞌnan ꞌa nten nu tya ꞌñaǎn yaꞌ
neꞌ xaꞌan! Suꞌwe la ka ꞌin yuni siya ja ngula
yu chalyuu siyaꞌ ti.

25 Loꞌo Juda nu kuꞌni chaꞌ kuxi kanꞌ, loꞌo
yu kanꞌmnichaꞌ yu ꞌin Jesús bra kanꞌ:
―Mstru ―ndukwin Juda kanꞌ ꞌin

Jesús―, ¿ta naꞌ lkaǎn nu tyaǎn ꞌiin yaꞌ neꞌ
xaꞌan a?
―Kwiiꞌ ―ndukwin Jesús ꞌin Juda bra

kanꞌ.
26Laja nu nchku neꞌ, bra kanꞌmsñi Jesús

ska jaxlya, ndya xuꞌwe ꞌin Ndiose, msuꞌwe
jaxlya kanꞌ. Mda yu yuꞌwe jaxlya kanꞌ ꞌin
neꞌ nu ngiꞌni xaꞌan chaꞌ ꞌin yu bra kanꞌ.
―Ku wan jaxlya re, chaꞌ ñaꞌan tiꞌ ku-

naǎnꞌ, ngwañaꞌan lka re ―ndukwin Jesús
ꞌin neꞌ kanꞌ.

27 Chunꞌ ndiꞌin la msñi Jesús ska basu
mñun, ndya xuꞌwe ꞌin Ndiose. Kanꞌmda yu
basumñun kanꞌ ꞌin neꞌ nu ngiꞌni xaꞌan chaꞌ
ꞌin yu.
―Nchga wan koꞌo wanmñun re―nduk-

win Jesús―, 28 chaꞌ ñaꞌan tiꞌ tneěn, ng-
wañaꞌan lka re. Lka re ska chaꞌ nu kwaꞌu
ñi ꞌwan chaꞌ xiyaꞌ skanꞌ Ndiose chaꞌ loꞌo
nten chalyuu, xa nu kalu tneěn lo wsi.
Ngwañaꞌan kulaa Ndiose ꞌin kaꞌan ꞌa taꞌa
ntenwan, bra nu kuꞌni Ni chaꞌ tlyu tiꞌ ꞌwan
kiꞌya nu ndukwi wan. 29 Chañi ꞌa chaꞌ nu
chkwiǐnꞌ loꞌowanni, chaꞌ ja koꞌoǔn ꞌamñun
ni, sa ñaꞌan yaꞌ nu tiya tsan kanꞌ nu koꞌoǔn

ꞌin ran suꞌwa loꞌo wan seꞌen ndiꞌin Stiǐn
Ndiose nu lka ndloo la ti.

ChkwiꞌTyu tloonten chaꞌ ja nsuꞌwi lyo yu
ꞌin Jesús siyaꞌ ti

30 Bra nu yla tuꞌwa neꞌ ska kantu ꞌin
Ndiose, bra kanꞌ mdoꞌo neꞌ ndyaa neꞌ lo
kiꞌya Olivos. 31 Kanꞌ ykwiꞌ Jesús loꞌo neꞌ
kanꞌ:
―Ka jyuꞌu tiꞌnchgawanñaꞌanwan ꞌñaǎn

tla ndaꞌa. Kanꞌ ka sa ñaꞌan ndukwa chaꞌ
lo kityi ꞌin Ndiose nu ngwa sꞌni. Nde lka
chaꞌ kanꞌ: “Bra nu kujwiǐn ꞌin nu ñaꞌansiin
ꞌin slyaꞌ, xnan nchga slyaꞌ kanꞌ, tyaa iꞌ bra
kanꞌ” ndukwin kityi kanꞌ. 32 Loꞌo naꞌ, bra
nu tyuꞌuǔn xiyaꞌ, bra kanꞌ tsaꞌaǎn Galilea
kulo ndukwa la. Tsaa naan wan ꞌñaǎn nde
kwa bra kanꞌ.

33Ykwiꞌ Tyu loꞌo Jesús bra kanꞌ:
―Ja kulaa yaǎnꞌ ꞌiin siyaꞌ ti ―ndukwin

Tyu bra kanꞌ―. Ni siya nchga neꞌ xnan neꞌ
ꞌiin, naꞌ ni, ja xnaǎn ꞌiin.

34Mxkwen Jesús ꞌin Tyu bra kanꞌ:
―Chañi katsaǎnꞌ ꞌiin ni―ndukwin yu―,

chaꞌ bra nu ti ji xiꞌya la kweꞌe tla ndaꞌa,
snan yaꞌ chkwiiꞌ loꞌo nten chaꞌ ja nsuꞌwi
lyoo ꞌñaǎn; jlyo tiǎnꞌ chaꞌ ngwañaꞌan chk-
wiiꞌ loꞌo neꞌ.

35Xiyaꞌ ykwiꞌ Tyu bra kanꞌ:
―Ni siya suꞌwa kajaǎn loꞌoo, ja chkwiǐnꞌ

loꞌo nten chaꞌ ja nsuꞌwi lyoǔn ꞌiin ―nduk-
win Tyu bra kanꞌ.
Kwiꞌ ngwañaꞌan mxkwen nchga neꞌ nu

ngiꞌni xaꞌan chaꞌ ꞌin Jesús bra kanꞌ.
Ykwiꞌ Jesús loꞌo Ndiose nu lka Sti yu niꞌ

lyoꞌoo Getsemaní
36 Chunꞌ ndiꞌin la mdiyan Jesús loꞌo neꞌ

nu ngiꞌni xaꞌan chaꞌ ꞌin yu, yten neꞌ ska
niꞌ lyoꞌoo seꞌen naan Getsemaní, nu ndiꞌin
tuꞌwa kichen.
―Tyukwa wan chinꞌ nde kwa ti ―nduk-

win Jesús ꞌin neꞌ kanꞌ―, bra nu tsaꞌaǎn nde
kwa la chinꞌ chaꞌ chkwiǐnꞌ loꞌo StiǐnNdiose.

37Ti ndyaa la Jesús ti chinꞌ seꞌen loꞌo Tyu
loꞌo taꞌa tyukwaa sñiꞌ Zebedeo bra kanꞌ.
Ngwa xiꞌin ꞌa tiꞌ Jesús siꞌya chaꞌ tnun nuwa
tyukwa ti yu. 38 Loꞌo ykwiꞌ Jesús loꞌo taꞌa
snan neꞌ kanꞌ:
―Niꞌ kasiya ꞌñaǎn nsuꞌwi ska chaꞌ xiꞌin

nu tlyu ꞌa. Ja taloǔn chaꞌ xiꞌin ꞌa tiǎnꞌ.
Kanunwan nde ti, ndii ti tiꞌwan tyiꞌinwan
loꞌoǔn.

39Ti ndyaa la yu chinꞌ nde kwa bra kanꞌ.
Mdyisti yu nde tloo yu chaꞌ xiꞌin ꞌa tiꞌ yu.
Ykwiꞌ yu loꞌo Ndiose, nde lka chaꞌ nu ykwiꞌ
yu bra kanꞌ:
―Stiǐn, ¿ta ja nsuꞌwi ꞌa xka ñaꞌan nu

kuꞌniǐn tñan tnun re ꞌiin a?, chaꞌ ja tyijiǐn
ꞌaǎn nu tiꞌí siꞌya chaꞌ tnun re ―ndukwin
Jesús ꞌin Ndiose Sti yu―. Ska ti chaꞌ nchka
tiǎnꞌkuꞌniǐnñaꞌaan tñannukuloo ꞌñaǎn. Siꞌi
naꞌ kuloǔn tñan.

40Chunꞌ ndiꞌin la mxitukwi yu ndyaa yu
seꞌen ndiꞌin taꞌa snan neꞌ kanꞌ. Lajaꞌ ꞌa neꞌ
bra kanꞌ. Loꞌo ykwiꞌ Jesús loꞌo Tyu kanꞌ:
―¿Ta ja nchka tyiꞌin wan ndii ti tiiꞌ wan

loꞌoǔnni siya ska bra ti a? ―ndukwin Jesús
ꞌin yu―. 41 ¡Ndii ti tiꞌ wan tyiꞌin wan ni
sikwa! Chkwiꞌwan loꞌoNdiose chaꞌ ja kuꞌni
kuneꞌ xaꞌan kanan ꞌwan. Jlyo tiǎnꞌ chaꞌ
tyukwi ti tiyewan nchka tiꞌwan kuꞌni wan
tñan re ꞌñaǎn. Loꞌo ja ndalo wan, kanꞌ chaꞌ
ndla ꞌa yijaꞌwan.

42Xiyaꞌ ndyaa Jesús bra kanꞌ, chaꞌ chkwiꞌ
yu loꞌo Ndiose:
―Stiǐn ―ndukwin yu―, chaꞌ ja ndiya

xka ñaꞌan kuꞌniǐn tñan ꞌiin, suꞌwe la tyijiǐn
nu tiꞌí sikwa, chaꞌnchka tiǎnꞌ kuꞌniǐnnchga
tñan nu ndloo ꞌñaǎn.

43 Xiyaꞌ mxitukwi yu ndyaa yu seꞌen
ndiꞌin neꞌ kanꞌ bra kanꞌ; loꞌo naꞌan yu ꞌin
neꞌ chaꞌ lajaꞌ neꞌ xiyaꞌ, chaꞌ lye ꞌa yuꞌwi sla
neꞌ. 44 Mxnun yu ꞌin neꞌ bra kanꞌ, ndyaa
yu chaꞌ chkwiꞌ yu loꞌo Ndiose xiyaꞌ. Ti kwiꞌ
chaꞌ nu ykwiꞌ yu ti tsan, ti kwiꞌ chaꞌ kanꞌ
ykwiꞌ yu xiyaꞌ; wamdaꞌa snan yaꞌ ykwiꞌ yu
loꞌo Ndiose nu lka Sti yu bra kanꞌ. 45Chunꞌ
ndiꞌin la mxitukwi yu ndyaa yu xiyaꞌ seꞌen
ndiꞌin neꞌ nu ngiꞌni xaꞌan chaꞌ ꞌin yu.
―¿Ti lajaꞌ wan a? ―ndukwin Jesús ꞌin

neꞌ bra kanꞌ―. ¿Ja ya tyoꞌo sla wan a?
Xaa tiꞌ wan ni, chaꞌ wa mdiya bra nu xñi
neꞌ xaꞌan ꞌñaǎn, naꞌ nu wa msuꞌwa Ndiose
ꞌñaǎn ndijyaǎn chaꞌ kaǎn nten. 46 Tyituun
wan chaꞌ tyaan, chaꞌ wa mdiyan yu nu ta
ꞌñaǎn yaꞌ neꞌ xaꞌan kanꞌ.

Ndyaa loꞌo neꞌ ꞌin Jesús presu
47 Bra nu ykwiꞌ Jesús chaꞌ kanꞌ, bra ti

mdiyan Juda seꞌen ndiꞌin neꞌ. Ti kwiꞌ taꞌa
neꞌ nu ngiꞌni xaꞌan chaꞌ ꞌin Jesús ngwa Juda
kanꞌ. Loꞌo kaꞌan ꞌa nten mdiyan loꞌo yu,
nu ndiya xtyi wsuun ꞌin, nu ndiya yka ꞌin;

mdiyanneꞌxaꞌankanꞌ tñannungulo sti joꞌo
nu lkandloo, ti kwiꞌ tñannungulonchgayu
kula nu lka ndloo, mdiyan neꞌ. 48Loꞌo Juda
ni, kanꞌ lkanuwa ta ti ꞌin Jesús yaꞌneꞌxaꞌan
kanꞌ. Nde lka chaꞌ nu wa ytsaꞌ Juda ꞌin neꞌ
ti tsan:
―Ska ti yu nu xñiǐn siꞌ taꞌa ba loꞌo, kanꞌ

yu xñiwan.
Ngwañaꞌan ykwiꞌ Juda loꞌo neꞌ ti tsan,

49kanꞌ chaꞌndyaayukanꞌ seꞌenndiꞌin Jesús
chaꞌ xñi siꞌ taꞌa yu loꞌo.
―¿Ni rsun ndaa ni, Mstru? ―ndukwin

Juda ꞌin Jesús.
Msñi Judasiꞌ Jesús. 50Loꞌoykwiꞌ Jesús loꞌo

Juda bra kanꞌ:
―Taꞌa suꞌwe nsuꞌwiǐn ngwa nuꞌwin ti

xkanꞌ ―ndukwin Jesús―. ¿Ni tñan ndi-
jyaan re ni a?
Loꞌo msñi neꞌ xaꞌan kanꞌ ꞌin Jesús, chaꞌ

tyaa loꞌo neꞌ ꞌin yu bra kanꞌ.
51Loꞌo ska nten numdaꞌan loꞌo Jesús, bra

ti ngulo yu xtyi wsuun ꞌin yu,mdijin kuꞌ yu
jin nxkan msu ꞌin xꞌnan sti joꞌo bra kanꞌ.
52Bra ti ngulo Jesús tñan ꞌin yu kanꞌ:
―Tyukwan xtyi wsuun kwa ꞌiin―nduk-

win ꞌin yu kanꞌ―. Nchga nten nu nxuun
loꞌo xtyi, kwiꞌ ngwañaꞌan kaja neꞌ kanꞌ loꞌo
xtyi. 53 ¿Ja jlyo tiiꞌ a? Bra nu jñaǎn ꞌin Stiǐn,
bra ti kulo Stiǐn tñan chaꞌ kan tii tyukwa ta
angajle ꞌin Ni, chaꞌ tayaꞌ neꞌ ꞌñaǎn. 54 Loꞌo
ja nchka tiꞌ ba ngwañaꞌan. Ndiꞌin chaꞌ ka
ñaꞌaanchaꞌnundukwa lokityi kula ꞌinStiǐn
Ndiose.

55 Loꞌo ykwiꞌ Jesús loꞌo ñaꞌaan ta nten
xaꞌan nu ndijyan chaꞌ xñi ꞌin yu:
―¿Ni chaꞌ ndijyan wan loꞌo xtyi wsuun

ꞌwan, loꞌo yka ꞌwan, chaꞌ xñi wan ꞌñaǎn a?
―ndukwin Jesús ꞌin neꞌ―. ¿Ta neꞌ nu yꞌni
kunan lkaǎn, xkeꞌ tiꞌ wan a? Tyun ꞌa tsan
mdiꞌiǐn niꞌ lyaa tnun ꞌwan, ngwaꞌuǔn chaꞌ
ꞌin Ndiose ꞌin nten, loꞌo ja msñi wan ꞌñaǎn
bra kanꞌ. 56Sañaꞌannungwaꞌanneꞌ lo kityi
nu ngwa sꞌni, neꞌ nu ykwiꞌ chaꞌ ꞌin Ndiose
loꞌo nten, ngwañaꞌan ngiꞌni wan loꞌoǔn ni.
Kanꞌ mdoꞌo nchga neꞌ nu ngiꞌni xaꞌan

chaꞌ ꞌin yu, msnan neꞌ bra kanꞌ.
Neꞌ nu lka ndloo ꞌin neꞌ judío yꞌni biyaꞌ ꞌin

Jesús
57 Chunꞌ ndiꞌin la mdiyan loꞌo neꞌ xaꞌan

kanꞌ ꞌin Jesús tloo Caifás, xꞌnan sti joꞌo.

Tuꞌ naꞌan tyi yu kanꞌ wa ndyoꞌ tiꞌin nchga
mstru nunduꞌu chaꞌ joꞌo loꞌonchga yu kula
nu lka ndloo. 58 Loꞌo Tyu kanꞌ ni, tijyuꞌ ti
ndaꞌanñaꞌanyu chunꞌneꞌnumsñi ꞌin Jesús,
sañaꞌanyaꞌnumdiyanneꞌ tu loꞌoo ꞌinxꞌnan
sti joꞌo kanꞌ. Kwiꞌ yten Tyu niꞌ lyoꞌoo kanꞌ,
suꞌwa ti ndukwa yu loꞌo neꞌ policía, chaꞌ
nchka tiꞌyuñaꞌanyusañaꞌankuꞌni lyoꞌoneꞌ
ꞌin Jesús.

59Nchga neꞌwsiya, loꞌo nchga sti joꞌo nu
lka ndloo, loꞌo nchga yu kula kanꞌ, ndyaa
naan neꞌ sa ñaꞌan ka xtya neꞌ kiꞌya ꞌin Jesús,
chaꞌ nchka ꞌa tiꞌ neꞌ kujwi neꞌ ꞌin yu, loꞌo ja
mjwi ꞌa nten nu kujwiꞌ xuꞌwa ꞌin yu yaꞌ neꞌ
nu lka ndloo kanꞌ. 60 Ja mjwi ñaꞌan kuꞌni
neꞌ. Kaꞌan ꞌa nu kwiñi yan seꞌen ndiꞌin neꞌ
nu lka ndloo kanꞌ, chaꞌ xtya neꞌ kiꞌya ꞌin
Jesús; loꞌo ja suꞌwa chaꞌ nchkwiꞌ yu kwiñi
kanꞌ. Xa wa tyii ti chaꞌ bra kanꞌ, mdiyan
tukwa nu kwiñi nu ykwiꞌ chaꞌ re:

61―Nde lka chaꞌ nu ykwiꞌ nu kiꞌyu kwa:
“Ka ꞌñaǎn kuꞌni tyiǐn laa tnun re ꞌin Ndiose,
loꞌo ka ꞌñaǎn kwiñaǎn ꞌin ran xiyaꞌ; chunꞌ
snan tsan ti tyii tyaꞌ laa ꞌñaǎn” ndukwin
Jesús kwa―ngwañaꞌan ndukwin nu kwiñi
kanꞌ.

62Mdyituun xꞌnan sti joꞌo bra kanꞌ, ykwiꞌ
yu loꞌo Jesús:
―¿Ni chaꞌmstyaneꞌ rekiꞌya ꞌiin? ―nduk-

win sti joꞌo kanꞌ―. ¿Ni chaꞌ ja xkween ꞌin
ska chaꞌ nchkwiꞌ ba?

63 Ja ska chaꞌ mxkwen Jesús ꞌin sti joꞌo.
Chunꞌ ndiꞌin la ngulo sti joꞌo kanꞌ tñan ꞌin
yu:
―Chabiyaꞌ ꞌin Ndiose nu luꞌu ndloǔn

tñan re ꞌiin ni: Katsaaꞌ lyaa ꞌwasi chañi chaꞌ
Krixtu lka nuꞌwin, si lkaa ska ti nu lka Sñiꞌ
Ndiose.

64―Kwiǐnꞌ lkaǎn, sa ñaꞌan nu ndukwiin
chaꞌ lkaǎn ―ndukwin Jesús bra kanꞌ―.
Loꞌo xka chaꞌ katsaǎnꞌ ꞌwan ni, chaꞌ nde
loo la ñaꞌanwan ꞌñaǎn xa nu tyukwaǎn laꞌa
seꞌen kwin seꞌen ndukwa Stiǐn Ndiose, nu
nchka ꞌin nchga tñan, naꞌ nuwamsuꞌwaNi
ꞌñaǎn ndijyaǎn chaꞌ kaǎn nten. Loꞌo ñaꞌan
wan xa nu kaǎn xiyaꞌ laja ko bra kanꞌ.

65Loꞌo xꞌnan sti joꞌo kanꞌ ni, ti ykwiꞌ ti yu
msaaꞌ yu steꞌ yu bra kanꞌ, chaꞌ msinꞌ ꞌa tiꞌ
yu.
―Kwiñi ꞌa yu re, chaꞌ kuxi nchkwiꞌ yu

re ꞌin Ndiose ―ndukwin sti joꞌo kanꞌ ꞌin

ñaꞌaan ta neꞌ nu lka ndloo bra kanꞌ―. Ja
ndiꞌin chaꞌ xtya xka nten kiꞌya ꞌin yu re,
chaꞌwa ynaan chaꞌ tnun ꞌa chaꞌ kuxi ykwiꞌ
yu re, xa nu ndukwin yu chaꞌ Sñiꞌ Ndiose
lka yu. 66 ¿Ni sa ñaꞌan nka tiye wan ni a?
Bra ti mxkwen neꞌ ꞌin xꞌnan sti joꞌo kanꞌ:
―Ndiꞌin chaꞌ kaja yu ―ndukwin neꞌ

kanꞌ.
67 Chunꞌ ndiꞌin la msuꞌwa sneꞌ neꞌ tloo

Jesús;mjiꞌin neꞌ ꞌin yu. Loꞌo xka ta neꞌ, kanꞌ
ykwanꞌ tloo Jesús. 68 Loꞌo ykwiꞌ neꞌ loꞌo yu
bra kanꞌ:
―Nuꞌwin ndukwiin chaꞌ Krixtu lkaa,

kwiꞌndukwiinchaꞌNdiosemsuꞌwa ꞌiinndi-
jyaan chalyuu. Suꞌwe sikwa. Katsaaꞌ ñi
ꞌwa: ¿Ni sa ñaꞌan naan yu nu mykwanꞌ ꞌiin
a? Si chañi chaꞌndii tiiꞌ―ndukwinneꞌ kanꞌ
ꞌin Jesús.

Ndukwin Tyu chaꞌ ja nsuꞌwi lyo yu ꞌin
Jesús

69 Loꞌo Tyu kanꞌ ni, chunꞌ naꞌan ti
mdukwa yu kanꞌ. Kanꞌ mdiyan ska nu
kunaꞌanmsu ꞌin sti joꞌo seꞌen ndukwa yu.
―Loꞌonuꞌwinndaꞌaansuꞌwati loꞌo Jesús,

neꞌ Galilea kwa ―ndukwin nu kunaꞌan
kanꞌ ꞌin Tyu bra kanꞌ.

70LoꞌokwenmxkwenTyu ꞌinnukunaꞌan
kanꞌ, chaꞌ kunan nchga nten bra kanꞌ:
―Ja nchka biyaꞌ tiǎnꞌ chaꞌ nu nchkwiiꞌ

―ndukwin Tyu ꞌin nu kunaꞌan kanꞌ.
71Bra timdoꞌo tsuꞌTyumdyituunyukwiꞌ

seꞌen ti tuloꞌoo kanꞌ. Chunꞌ ndiꞌin la naꞌan
xkanukunaꞌannu lkamsu ꞌin sti joꞌo, ykwiꞌ
loꞌo nten nu nduun kwiꞌ seꞌen ti:
―Suꞌwa ti ndaꞌan nu kiꞌyu re loꞌo Jesús

Nazaret kwa ―ndukwin nu kunaꞌan kanꞌ
bra kanꞌ.

72Xiyaꞌ ykwiꞌ Tyu xka chaꞌ kwiñi, chaꞌ siꞌi
kanꞌ lka yu:
―Ja siyaꞌ yuꞌwi lyoǔn ꞌin nu kiꞌyu kwa

―ndukwin Tyu ꞌin neꞌ bra kanꞌ.
73 Chunꞌ ndiꞌin la chinꞌ mdiyan xka ta

nten nu nduun nde kwa ti chaꞌ chkwiꞌ neꞌ
loꞌo Tyu bra kanꞌ:
―Chañi chaꞌ taꞌa ndaꞌan nu kiꞌyu kwa

lkaa ―ndukwin neꞌ ꞌin yu―, chaꞌ suꞌwa ti
nnen chaꞌ nu nchkwiiꞌ loꞌo taꞌa kichen tyi
yu kwa.

74 Lye ꞌa ykwiꞌ Tyu xiyaꞌ bra kanꞌ, chaꞌ
ta Ndiose nu tiꞌí ꞌin yu si chaꞌ kwiñi lka nu
nchkwiꞌ yu.

―Ja siyaꞌ yuꞌwi lyoǔn ꞌin nu kiꞌyu kwa
―ndukwin Tyu ꞌin neꞌ.
Bra ti msiꞌya la kweꞌe bra kanꞌ. 75 Kanꞌ

ndyaa yuꞌwi tiꞌ Tyu chaꞌ nu ykwiꞌ Jesús loꞌo
yu ti tsan: “Bra nu ti ji ti xiꞌya la kweꞌe tla
ni, snan yaꞌ chkwiiꞌ loꞌo nten chaꞌ ja nsuꞌwi
lyoo ꞌñaǎn.” Ngwañaꞌan ndukwin Jesús ꞌin
yu ti tsan la, kanꞌ chaꞌ mdoꞌo yu ndyaa yu
bra kanꞌ; nganan ꞌa yu ndyaa yu chaꞌ xiꞌin
ꞌa tiꞌ yu bra kanꞌ.

27
Ndyaa loꞌo neꞌ ꞌin Jesús tloo Pilato

1Branungwiꞌyaxaaxka tsan, xiyaꞌndyoꞌ
tiꞌin nchga sti joꞌo nulka ndloo loꞌo nchga
yu kula ꞌin neꞌ judío, chaꞌ ka suꞌwa chaꞌ
ꞌin neꞌ loꞌo taꞌa neꞌ, sa ñaꞌan ka kujwi neꞌ
ꞌin Jesús. 2 Mskanꞌ neꞌ ꞌin Jesús bra kanꞌ,
ndyaa loꞌo neꞌ ꞌin tloo Poncio Pilato, nu
ngwa gobernador romano.

Ngujwi Juda
3 Loꞌo Juda nu yꞌni trisiyun ꞌin Jesús yaꞌ

neꞌxaꞌankanꞌ, naꞌanyu chaꞌwakujwi ti neꞌ
ꞌin Jesús; ngwa xiꞌin ꞌa tiꞌ yu bra kanꞌ. Bra ti
ndya yu kalatyii tñi plata kanꞌ ꞌin yu nu lka
ndloo kanꞌ xiyaꞌ.

4 ―Ndiꞌin kiꞌya ꞌñaǎn ―ndukwin Juda
kanꞌ ꞌin yu nu lka ndloo―, chaꞌ wa yjwiǐnꞌ
ska nten luwi ꞌwan, chaꞌ kujwi wan ꞌin
―ndukwin.
Mxkwen yu nu lka ndloo kanꞌ ꞌin Juda

bra kanꞌ:
―Siꞌi chaꞌ ꞌwa lka chaꞌ kanꞌ ―ndukwin

neꞌ nu lka ndloo―. Si ndiꞌin kiꞌya ꞌiin, chaꞌ
ꞌiin lka kanꞌ.

5 Kanꞌ chaꞌ mslu Juda tñi plata kanꞌ niꞌ
lyaa tnun tloo yu nu lka ndloo kanꞌ, mdoꞌo
yu ndyaa yu bra kanꞌ. Loꞌo Juda kanꞌ, ti
ykwiꞌ ti yu yjwi yu ꞌin yu; mskanꞌ yu ti su
ynin yu, loꞌo nguun yu ti su lo yka, mskanꞌ
tukwi yu ꞌin yu, ti ykwiꞌ ti yu. Kanꞌmxtyuu
loo yu lyuu, ngujwi yu bra kanꞌ.

6 Msñi sti joꞌo nu lka ndloo tñi kanꞌ bra
kanꞌ.
―¿Ni sa ñaꞌan kuꞌnian sikwa a? ―nduk-

win sti joꞌo ꞌin taꞌa neꞌ―. Ja ndiya chabiyaꞌ
xtyaan tñi re loꞌo lomstan nuwamda nten
ꞌin Ndiose niꞌ lyaa re, chaꞌ tñi nu mjwi ꞌin
yu chaꞌ yꞌni yu trisiyun ꞌin ska nten lka tñi
re―ndukwin sti joꞌo kanꞌ.

7 Loꞌo ngwa suꞌwa chaꞌ ꞌin neꞌ loꞌo taꞌa
neꞌ, chaꞌ xiꞌi neꞌ ska loꞌoo ꞌin nten loꞌo tñi
kanꞌ, seꞌen mñan neꞌ katunꞌ nu ngwa sꞌni;
kaja seꞌen niꞌ lyoꞌoo kanꞌ katsiꞌ ayman ꞌin
neꞌ xka laꞌa tsuꞌ. 8 Kanꞌ chaꞌ nchkwiꞌ neꞌ
chaꞌ ꞌin yuu kanꞌ ni: Niꞌ lyoꞌoo seꞌen ngalu
tnen nten, ngwañaꞌan naan yuu kanꞌ ꞌin
neꞌ sa bra ni. 9 Ayman Jeremías nu ykwiꞌ
chaꞌ ꞌin Ndiose loꞌo nten nu ngwa sꞌni, wa
ngwaꞌan yu chaꞌ re chaꞌ ꞌin tñi plata kanꞌ lo
kityi, ska chaꞌnukande loo la: “Kalatyii tñi
plata (sa kwansuꞌwi lyo skanten, ndukwin
neꞌ Israel taꞌaan). 10 Loꞌo msñi neꞌ tñi kanꞌ,
msiꞌi neꞌ ska loꞌoo ꞌin nten nu mñan katunꞌ
nu ngwa sꞌni. Kanꞌ ngwa tñan nu ngulo
Ni ꞌñaǎn, Ndiose nu nka Xꞌnaan” ndukwin
Jeremías.

Mduun Jesús tloo Pilato
11Chunꞌndiꞌin lamdiyan loꞌoneꞌ ꞌin Jesús

tloo nu nka gobernador kanꞌ, mnichaꞌ nu
lka ndloo kanꞌ ꞌin Jesús bra kanꞌ:
―¿Ti kwiiꞌ lkaa ree ꞌin neꞌ judío a?

―ndukwin nu lka ndloo ꞌin Jesús.
―Ti kwiǐnꞌ lkaǎn ti kwiꞌ sa ñaꞌan nu

ndukwiin chaꞌ lkaǎn ―ndukwin Jesús bra
kanꞌ.

12 Loꞌo tyun sti joꞌo nu lka ndloo loꞌo yu
kula kanꞌ, mstya neꞌ kiꞌya ꞌin Jesús; ja mxk-
wen ꞌa Jesús ꞌin neꞌ kanꞌ. 13 Chunꞌ ndiꞌin la
xiyaꞌ ykwiꞌ Pilato loꞌo Jesús bra kanꞌ:
―¿Ta ja ynaan chaꞌ kuxi nu nchkwiꞌ neꞌ

kwa ꞌiin a? ―ndukwin nu lka ndloo kanꞌ
ꞌin Jesús.

14 Ja mxkwen ꞌa Jesús ꞌin neꞌ; ja ska chaꞌ
ykwiꞌ yu, kanꞌ chaꞌ nduwe ꞌa tiꞌ Pilato kanꞌ
naꞌan yu ꞌin Jesús.

MdaPilatochabiyaꞌchaꞌkujwisndaru ꞌin
Jesús

15 Nchga yijan bra nu nchka taꞌa kanꞌ,
ndlaa nu nka gobernador ꞌin ska presu, ti
kwiꞌ presu nu jñan neꞌ judío ꞌin. 16 Tsan
kanꞌ, ndiꞌin ska yu kiꞌyu nu naan Barrabás
niꞌ ñaꞌan chkwan, ska nten nu ndukwi ꞌa
kiꞌyangwayukanꞌ. 17Loꞌokaꞌan ꞌaneꞌ judío
ni, ndyoꞌ tiꞌinneꞌ tuꞌnaꞌan ꞌin gobierno, loꞌo
mnichaꞌ Pilato ꞌin neꞌ bra kanꞌ:
―¿Ti lka nchka tiꞌwan chaꞌ kulaǎn ni a?

¿Ta suꞌwe la lyaa Barrabás a? ¿O ta suꞌwe la
lyaa Jesús nu nchkwiꞌ wan chaꞌ lka Krixtu
a? ―ndukwin Pilato ꞌin neꞌ.

18 Jlyo tiꞌ Pilato, chaꞌ tiꞌí ꞌa tiꞌ neꞌ nu lka
ndloo kanꞌ ñaꞌan neꞌ ꞌin Jesús, kanꞌ chaꞌ
msuꞌwa neꞌ kanꞌ ꞌin yu niꞌ ñaꞌan chkwan.

19 Ti nduun nten kaꞌan kanꞌ seꞌen ndiꞌin
Pilato, loꞌo ti ndukwa Pilato kanꞌ lo yka
xlya tnun seꞌenngiꞌni biyaꞌ yu chaꞌ ꞌin nten.
Kanꞌ mdiyan ska msu seꞌen ndukwa yu,
ytsaꞌ msu chaꞌ re nu wa ykwiꞌ kwilyoꞌo
Pilato: “Ja ska chaꞌ kuꞌnii loꞌo yu kiꞌyu
kwa, nten suꞌwe lka yu kwa” ndukwin nu
kunaꞌan kanꞌ ꞌin Pilato. “Tyukwi tla lye ꞌa
mdaꞌan chaꞌ tiyeěn chaꞌ ꞌin yu kwa. Wa
ykwiꞌ slaǎn chaꞌ ꞌin yu kwa.”

20Nchga sti joꞌo nu lka ndloo loꞌo yu kula
kanꞌ, wa ykwiꞌneꞌ loꞌonten kaꞌankanꞌ, chaꞌ
jñan neꞌ chabiyaꞌ ꞌin Pilato chaꞌ kulaa yu ꞌin
Barrabás nu ndiꞌin niꞌ ñaꞌan chkwan kanꞌ,
loꞌo kujwi Pilato ꞌin Jesús bra kanꞌ. 21Chunꞌ
ndiꞌin la mnichaꞌ gobernador kanꞌ ꞌin neꞌ
kanꞌ xiyaꞌ:
―¿Ti ka kulaǎn sikwa a? ―ndukwin

Pilato ꞌin neꞌ.
―ꞌIn Barrabás ―ndukwin nten kaꞌan

bra kanꞌ.
22 ―¿Ni ñaꞌan kuꞌniǐn loꞌo Jesús nu

nchkwiꞌ wan chaꞌ nka Krixtu sikwa a?
―ndukwin Pilato bra kanꞌ.
―¡Jwiꞌin kaꞌanwan ꞌin yu lowsi! ―nduk-

win nchga nten bra kanꞌ.
23 ―¿Ni chaꞌ lka nchka tiꞌ wan chaꞌ ku-

jwiǐn ꞌin yu re? ―ndukwin Pilato bra
kanꞌ―. ¿Ni kiꞌya ndukwi yu a?
Kwen ꞌamsiꞌya loꞌoneꞌ ꞌinPilatobrakanꞌ:
―¡Jwiꞌin kaꞌanwan ꞌin yu lowsi! ―nduk-

win neꞌ.
24 Bra nu naꞌan Pilato chaꞌ tlá ꞌa ngiꞌni

tlooneꞌ, chaꞌmsinꞌ ꞌa tiꞌneꞌ, jlyo tiꞌyuchaꞌ ja
xlyaa ꞌa neꞌ kunan neꞌ chaꞌ nchkwiꞌ yu loꞌo
neꞌbra kanꞌ. Kanꞌ chaꞌngulo yu tñan ꞌin ska
msu chaꞌ kan loꞌomsu kanꞌ ska siꞌyuu tyiꞌa.
Mnaꞌ yu tloo nchga nten bra kanꞌ.
―Luwi kanun yaǎnꞌ ―ndukwin yu―,

chaꞌ siꞌi chaꞌ ꞌñaǎn kaja yu nu ja ska kiꞌya
ndukwi re―ndukwin Pilato ꞌin neꞌ―. Chaꞌ
ꞌwan lka chaꞌ kanꞌ.

25 ―Suꞌwe ―ndukwin nchga nten
kanꞌ―. Ni siya kanunkiꞌya chunꞌba, nchga
ba loꞌo sñiꞌ ba, ndiꞌin chaꞌ kaja yu re.

26 Loꞌo ngulaa Pilato ꞌin Barrabás kanꞌ,
mjiꞌin neꞌ ꞌin Jesús loꞌo ti su. Kwiꞌ ngulo
Pilato tñan ꞌin neꞌ sndaru chaꞌ tsaa loꞌo neꞌ

ꞌin Jesús bra kanꞌ, chaꞌ jwiꞌin kaꞌan neꞌ ꞌin
yu lo wsi.

27 Loꞌo sndaru nu nduun kwan seꞌen
ndiꞌin gobernador kanꞌ, msñi neꞌ ꞌin Jesús
bra kanꞌ, ndyaa loꞌo neꞌ ꞌin yu niꞌ ñaꞌan
ꞌin gobierno; ytsaꞌ neꞌ ꞌin nchga sndaru nu
ndiꞌin niꞌ ñaꞌan kanꞌ, chaꞌ tyoꞌ tiꞌin neꞌ seꞌen
nduun Jesús. 28 Loꞌo ngulo neꞌ steꞌ Jesús,
mxkuꞌ neꞌ ska teꞌ ngaꞌa ꞌin yu. 29Kanꞌmxk-
wan neꞌ ti kicheꞌ chaꞌ ka ska sneꞌ; mstya neꞌ
sneꞌ kanꞌ ke Jesús, kwiꞌmstya neꞌ ska kii yaꞌ
laꞌa seꞌenkwin. Mduunxtyinꞌneꞌ tloo Jesús
bra kanꞌ, chaꞌ xtyi lyoꞌo liyeꞌ tiꞌ neꞌ ꞌin yu;
kanꞌ chaꞌ yꞌni neꞌngwañaꞌan, sa ñaꞌan si lka
yu ska ree lo chalyuu.
―¡Ngiꞌni tnunba ꞌiin! ¡Nuꞌwin lkaa ree ꞌin

neꞌ judío! ―ndukwin sndaru ꞌin Jesús bra
kanꞌ.

30 Loꞌo msuꞌwa sneꞌ neꞌ tloo Jesús; msñi
neꞌ kii kanꞌ, mjiꞌin neꞌ ke Jesús bra kanꞌ.
31 Bra wa mdyii mstyi lyoꞌo liyeꞌ tiꞌ neꞌ ꞌin
yu, bra kanꞌ ngulo neꞌ teꞌ ngaꞌa kanꞌ, xiyaꞌ
mxkuꞌ neꞌ nu lka steꞌ ka yu. Mdoꞌo sndaru
bra kanꞌ, ndyaa loꞌo neꞌ ꞌin Jesús tuꞌwa
kichen chaꞌ jwiꞌin kaꞌan neꞌ ꞌin yu lo wsi.

Mstya neꞌ ꞌin Jesús lo wsi
32Tuwiin seꞌen ndyaa neꞌ, ndyukwa taꞌa

neꞌ loꞌo ska yu kiꞌyu nu naan Simón bra
kanꞌ; neꞌ Cirene lka yu kanꞌ. Kanꞌ ngulo
sndaru tñan ꞌin Simón kanꞌ, chaꞌ kwiꞌya yu
wsi nu ndiꞌya Jesús.

33 Loꞌo mdiya neꞌ ska lo nten nu naan
Gólgota. Nde lka Gólgota chaꞌtñan ꞌñaan:
Kiꞌya seꞌen ndiya tijyan ke jyoꞌo. 34 Kwiꞌ
mda neꞌ mñun mxtiyaaꞌ loꞌo ska tyiꞌa lyaaꞌ
chaꞌ koꞌo Jesús; xa nu yiꞌo biyaꞌ yu ꞌin ran,
jamslyaa ꞌa yu koꞌo yumñun kanꞌ bra kanꞌ.

35 Xa wa mstya neꞌ ꞌin yu lo wsi loꞌo
klavu, mdiꞌin jya sndaru chaꞌ yaa kanan
taꞌa yu ti ka nu kuꞌni kanan steꞌ Jesús bra
kanꞌ. Ti kwiꞌ chaꞌngwachaꞌnuwangwaꞌan
ayman nu ykwiꞌ chaꞌ ꞌin Ndiose loꞌo nten
nu ngwa sꞌni: “Mtsa neꞌ steěnꞌ loꞌo taꞌa neꞌ
laja mdiꞌin jya neꞌ.” 36 Ti kwiꞌ sndaru kanꞌ
mdiꞌin kwan kiyaꞌ wsi. 37 Mstya neꞌ letra
ke wsi nu nchkwiꞌ sa ñaꞌan kiꞌya ndiꞌin ꞌin
Jesús: “Yu re lka yu Jesús, ree ꞌin neꞌ judío.”
Ngwañaꞌan ngwa letra kanꞌ.

38 Ti kwiꞌ tsan kanꞌ mstya neꞌ ꞌin tukwa
nten nuwa yꞌni kunan lo tyukwawsi seꞌen

nduun wsi ꞌin Jesús; ska ndukwi laꞌa seꞌen
kwin ꞌin Jesús, loꞌo xka ndukwi laꞌa seꞌen
kaa ꞌin yu. 39Loꞌokaꞌan ꞌantenmdijin seꞌen
nduun wsi kanꞌ, mxtyi lyoꞌo neꞌ ꞌin Jesús
bra kanꞌ.

40 ―Yu re lka nu kuꞌni tyii ꞌin laa tnun
ꞌñaan, ndukwin yu; loꞌo ndukwin yu chaꞌ
kwiñan yu xka chunꞌ snan tsan ti. Kulaa
ꞌin ti ykwiiꞌ ti sikwa―ndukwin neꞌ kanꞌ ꞌin
Jesús―. Si chañi chaꞌ nuꞌwin lkaa ska ti
nu lka Sñiꞌ Ndiose, kiꞌyaa lyaa lo wsi kwa
sikwa―ndukwin neꞌ ꞌin Jesús.

41Loꞌo sti joꞌo nu lka ndloo, loꞌomstru nu
nduꞌu chaꞌ joꞌo, loꞌo yu kula ꞌin neꞌ judío,
nchga neꞌ ndaꞌan naꞌan kwiꞌya neꞌ ꞌin Jesús
seꞌen ndukwi yu lo wsi, chaꞌ xtyi lyoꞌo neꞌ
ꞌin yu bra kanꞌ.

42 ―Ngulaa yu ꞌin xka ta nten; loꞌo ja
nchka ꞌin yu kulaa yu ꞌin yu, ti ykwiꞌ ti yu
―ndukwin neꞌ nu lka ndloo kanꞌ―. Ree ꞌin
neꞌ Israel lka yu, ndukwin yu. Suꞌwe la si
kiꞌya yu lo wsi kwa ni, chaꞌ tsaa ñaꞌan tianꞌ
ꞌin yu bra kanꞌ ―ndukwin neꞌ kanꞌ ꞌin taꞌa
neꞌ―. 43 Ndiꞌin ta yu ꞌin Ndiose chaꞌ tayaꞌ
Ni ꞌin yu, ndukwin yu; suꞌwe la si kulaa
Ndiose ꞌin yu ni, si chañi chaꞌ suꞌwe ꞌa nka
tiye Ndiose ñaꞌan ꞌin yu, chaꞌ “Sñiꞌ Ndiose
lkaǎn” ndukwin yu re.

44 Loꞌo yu nu yꞌni kunan, taꞌa mstya neꞌ
ꞌin yu lo wsi, loꞌo yu kanꞌmstyi lyoꞌo yu ꞌin
Jesús bra kanꞌ.

Ngujwi Jesús
45Chunꞌ ndiꞌin la ngwa tla chalyuu snan

bra; ti ndiꞌya kwan mdyisnan chaꞌ kanꞌ, sa
bra wa snan siin mdyii chaꞌ kanꞌ. 46Ti kwiꞌ
brawa snan siin, kanꞌkwen ꞌamsiꞌya Jesús:
―Elí, Elí, ¿lama sabactani? ―ndukwin

yu. Nde lka chaꞌkanꞌ chaꞌtñan: NdioseStiǐn,
Ndiose Stiǐn, ¿ni chaꞌ lka ngulaa yaaꞌ ꞌñaǎn
ni?

47Brawa ynannten nunduun kwiꞌ seꞌen
ti, ykwiꞌ neꞌ loꞌo taꞌa neꞌ:
―Msiꞌya yu re ꞌin ayman Elías ―nduk-

win neꞌ bra kanꞌ.
48 Bra ti msnan ska nten ndyaa yꞌya ska

kiche, nguchaꞌ yu ꞌin ran loꞌo mñun tiyeꞌ.
Loꞌo mskanꞌ yu ꞌin ran lo yka tukwin chaꞌ
xtya yu ꞌin ran tuꞌwa Jesús chaꞌ koꞌo yu bra
kanꞌ. 49Loꞌo xka ta nten ndukwin:
―Kataan si chañi chaꞌ kan ayman Elías

chaꞌ kulaa ꞌin yu―ndukwin neꞌ kanꞌ.

50 Chunꞌ ndiꞌin la, kwen ꞌa msiꞌya Jesús
xiyaꞌ; mdoꞌo kasiya ꞌin yu, ngujwi yu bra
kanꞌ. 51 Ti kwiꞌ ti bra mdaaꞌ teꞌ tlyu nu
ndukwi loo joꞌo niꞌ lyaa tnun. Nde tuk-
win ran mdaaꞌ ran; sa kuꞌ ti mdaaꞌ ran,
sa la lyuu ndiꞌin ran. Loꞌo tyun kee tnun
ngwaꞌa ran, chunꞌ lye ꞌa mñan chalyuu.
52Kwiꞌngwañaꞌan, ngalaa kwaa seꞌenmtsiꞌ
ayman, loꞌo tyun ayman nu mdiꞌin chaꞌ ꞌin
loꞌo Ndiose nu ngwa sꞌni, ndyuꞌu ayman
kanꞌ xiyaꞌ, 53mdoꞌo neꞌ niꞌ kwaa bra kanꞌ.
Chunꞌ ndiꞌin la, xa wa ndyuꞌu Jesús xiyaꞌ,
ndyaa neꞌ kanꞌ lo kichen Jerusalén, kichen
nu ndiya la tiꞌ Ndiose. Loꞌo tyun nten
naꞌan ꞌin neꞌ nu ngwa ayman kanꞌ, chaꞌwa
ndyuꞌu neꞌ xiyaꞌ.

54 Loꞌo sndaru nu ndiꞌin kwan ꞌin Jesús,
loꞌo capitán ꞌin sndaru kanꞌ, yuwe ꞌa tiꞌ neꞌ
bra kanꞌ; lye ꞌa ytsen neꞌ xa nu naꞌan neꞌ sa
ñaꞌan ngwa chaꞌ kanꞌ, sa ñaꞌan ngwa xa nu
lye ꞌamñan chalyuu.
―Chañi chaꞌ ska ti nu lka SñiꞌNdiose lka

ayman re―ndukwin sndaru kanꞌ.
55Tyukwi bra nu ngwa chaꞌ kanꞌ, tijyuꞌ ti

mduun tyun nu kunaꞌan. Neꞌ taꞌa mdaꞌan
Jesús ngwa neꞌ kanꞌ; wa mdoꞌo neꞌ Galilea
loꞌo yu chaꞌ mdayaꞌ neꞌ ꞌin yu. Mduun ti
nu kunaꞌan kanꞌ, naꞌan kwiꞌya neꞌ ndukwi
Jesús lo wsi; 56 loꞌo Liya Magdalena, loꞌo
Liya jyaꞌan Santiago jyaꞌan Se, loꞌo nu lka
jyaꞌan sñiꞌ Zebedeo, naꞌan taꞌa neꞌ kanꞌ sa
ñaꞌan ngwa ꞌin Jesús.

Mtsiꞌ ayman Jesús
57Bra wamsiin la mdiyan ska yu kuliyaꞌ

nunaanSe, skaneꞌkichenArimatea lkayu.
LoꞌoSekanꞌyꞌnixaꞌanyuchaꞌ ꞌin Jesús. 58Ti
tsan lawa yaa yu seꞌen ndiꞌin Pilato, mjñan
yu chabiyaꞌ chaꞌ tsaa loꞌo yu ꞌin ayman
Jesús chaꞌ katsiꞌ. Mda Pilato chabiyaꞌ ꞌin
yu bra kanꞌ, ngulo Pilato tñan ꞌin sndaru
chaꞌ ta neꞌ ayman kanꞌ ꞌin Se. 59Kanꞌmxiin
Se ska teꞌ luwi chunꞌ ayman kanꞌ, ndyaa
loꞌo yu ꞌin ayman kanꞌ chaꞌ katsiꞌ bra kanꞌ.
60Mtsiꞌ yu ꞌin ayman kanꞌ niꞌ ska tukee nu
tka ngulu ti neꞌ siꞌ yuu, chaꞌ ka kwaa seꞌen
katsiꞌ ti kwiꞌ Se bra nu kaja yu, mskeꞌ tiꞌ yu.
Mdukunꞌ Se tuꞌwa kwaa loꞌo ska kee tlyu,
mdoꞌo yu ndyaa yu bra kanꞌ. 61 Loꞌo Liya
Magdalena loꞌo xka Liya, ndukwa neꞌ kwiꞌ
seꞌen ti tuꞌwa kwaa kanꞌ.

Mduun neꞌ kwan tuꞌwa kwaa seꞌen mtsiꞌ
neꞌ ꞌin ayman Jesús

62 Wa ngwa xka tsan ni, wa mdyii yꞌni
neꞌ judío tñan ꞌin neꞌ, chaꞌ kuꞌni xuꞌwe neꞌ
taꞌa seꞌennxitñaꞌneꞌ. Kanꞌndyoꞌ tiꞌinnchga
sti joꞌo nu lka ndloo loꞌo neꞌ fariseo kanꞌ
seꞌenndiꞌin Pilato brakanꞌ. 63Ykwiꞌneꞌ loꞌo
Pilato bra kanꞌ:
―Yu kula ―ndukwin neꞌ ꞌin Pilato―,

nsuꞌwi tiꞌ bare chaꞌ nu ykwiꞌ yu kwiñi kanꞌ
xa nu ti luꞌu yu: “Xa mdaꞌa snan tsan, bra
kanꞌ tyuꞌuǔn xiyaꞌ” ndukwin yu. 64 Kanꞌ
chaꞌ suꞌwe la si kulo wan tñan chaꞌ kuꞌni
sndaru kwan tuꞌwa kwaa kanꞌ snan tsan,
chaꞌ ja ta ꞌa chabiyaꞌ ꞌin neꞌ nu yꞌni xaꞌan
chaꞌ ꞌin yu, chaꞌ ja tsaa ꞌa neꞌ kanꞌ kuꞌni neꞌ
kunan ꞌin ayman kanꞌ. Ja kaja ñaꞌan chkwiꞌ
neꞌ chaꞌ kwiñi chaꞌ wa ndyuꞌu ayman kanꞌ
xiyaꞌ bra kanꞌ. Wamsñi nten chaꞌ kwiñi nu
ykwiꞌ ayman kanꞌ nu ngwa xkanꞌ; loꞌo ni,
si tsaa ñaꞌan tiꞌ nten chaꞌwandyuꞌu ayman
kanꞌ xiyaꞌ, tlyu la chaꞌ kwiñi ka si xñi neꞌ
chaꞌ kanꞌ.

65 Loꞌo mxkwen Pilato ꞌin neꞌ nu lka nd-
loo kanꞌ bra kanꞌ:
―Ndiya sndaru ꞌwan ―ndukwin Pi-

lato―. Yaa lya wan loꞌo sndaru kanꞌ, chaꞌ
tukunꞌ suꞌwewan tuꞌwakwaakanꞌ sañaꞌan
nu nchka tiꞌwan, ti ykwiꞌ ti wan.

66Mdoꞌoneꞌnu lkandloobrakanꞌ, ndyaa
neꞌ loꞌo ska ta sndaru ꞌin neꞌ, mdukunꞌ tsaa
neꞌ tuꞌwa kwaa kanꞌ loꞌo ska lo kiñaꞌ tla
nu yuꞌwi sello ꞌin neꞌ, chaꞌ ja kulo ꞌa nten
kee tlyu nu nchkunꞌ tuꞌwa kwaa kanꞌ. Loꞌo
nguloneꞌ tñan ꞌin sndarukanꞌ, chaꞌkuꞌni yu
kwan tuꞌwa kwaa bra kanꞌ.

28
Ndyuꞌu Jesús xiyaꞌ

1 Xa wa mdyii tsan nu nxitñaꞌ neꞌ, wa
kiꞌya ti xaa tsan kulo ꞌin smnan, bra kanꞌ
ndyaa Liya Magdalena loꞌo xka Liya kanꞌ,
chunꞌ nchka tiꞌ neꞌ ñaꞌan neꞌ seꞌen ngatsiꞌ
ayman Jesús. 2 Lye ꞌa mñan chalyuu bra
kanꞌ, chaꞌ ngwiꞌya ska angajle ꞌin nu nka
Xꞌnaan nu ndiꞌin nde niꞌ kwan, ngwiꞌya lo
yuu tuꞌwa kwaa kanꞌ. Kwiꞌ ngulo anga-
jle kanꞌ kee tlyu nu ngwaꞌan tuꞌwa kwaa,
ndyaa tukwa chunꞌ kee kanꞌ bra kanꞌ.
3 Ñaꞌan tiꞌ xaa ndyuwi, ngwañaꞌan ñaꞌan
xaa tloo angajle kanꞌ, kwiꞌ lye ꞌa ngaten
steꞌ angajle kanꞌ. 4Bra nu naꞌan sndaru ꞌin

angajle kanꞌ, ytsen ꞌa yu, mchkwan ꞌa yu
bra kanꞌ; mlyuu yu lyuu sa ñaꞌan ka si wa
ngujwi yu, ngwañaꞌanmsu yu chaꞌ ytsen ꞌa
yu. 5Ykwiꞌangajle loꞌonukunaꞌankanꞌbra
kanꞌ:
―Ja kutsen wan ―ndukwin ꞌin nu

kunaꞌan―. Jlyo tiǎnꞌ chaꞌndaꞌannaanwan
ꞌin Jesúsnungujwi lowsi. 6 Jandiꞌinyukanꞌ
nde re chaꞌwandyuꞌu yu xiyaꞌ, sa ñaꞌan nu
ykwiꞌyu loꞌowannungwaxkanꞌ. Kanwan,
kan naꞌan wan seꞌen yuꞌwi ayman kanꞌ.
7 Bra wa naꞌan wan, tyaa ytsaꞌ wan chaꞌ
re ꞌin neꞌ nu ngiꞌni xaꞌan chaꞌ ꞌin yu kanꞌ:
“Ja nsuꞌwi ꞌa ayman kanꞌ niꞌ kwaa re, chaꞌ
wa ndyuꞌu yu xiyaꞌ; wa tsaa ti yu Galilea
kulo ndukwa la ꞌwan, la kanꞌ ñaꞌanwan ꞌin
yu”. Sakwa ti chaꞌndiꞌin chaꞌkatsaǎnꞌ ꞌwan
―ndukwin angajle ꞌin nu kunaꞌan kanꞌ.

8 Bra ti mdoꞌo nu kunaꞌan kanꞌ tuꞌwa
kwaa, ndyaa neꞌ. Loꞌo suꞌwe ꞌa ngwa tiye
neꞌ, ni siya ytsen neꞌ chinꞌ. Msnan neꞌ,
ndyaa ytsaꞌ neꞌ ꞌin neꞌ nu ngiꞌni xaꞌan chaꞌ
ꞌin Jesús. 9 Tuwiin ndyukwa taꞌa Jesús loꞌo
nu kunaꞌan kanꞌ, ykwiꞌ yu loꞌo neꞌ. Bra ti
mduunxtyinꞌnukunaꞌankanꞌ seꞌennduun
Jesús,msñi neꞌ kiyaꞌ yu, yꞌni tnun neꞌ ꞌin yu
bra kanꞌ.

10 ―Ja kutsen wan ―ndukwin Jesús ꞌin
neꞌ kanꞌ bra kanꞌ―. Tyaa ytsaꞌ lya wan
ꞌin taꞌaǎn chaꞌ ndiꞌin chaꞌ tsaꞌaǎn Galilea,
la kanꞌ tyukwa taꞌaǎn loꞌo neꞌ. Ngwañaꞌan
chkwiꞌwan loꞌo neꞌ kwa.

Chaꞌ nu ykwiꞌ sndaru loꞌo nten
11 Bra nu ndyaa nu kunaꞌan kanꞌ, loꞌo

ndyaa sndaru numdiꞌin kwan tuꞌwa kwaa
kanꞌ; ndyaa neꞌ lo kichen, ndyaa ytsaꞌ neꞌ
ꞌin sti joꞌo nu lka ndloo nchga chaꞌnungwa
tuꞌwa kwaa kanꞌ. 12Bra ti ndyoꞌ tiꞌin nchga
sti joꞌo nu lka ndloo loꞌo nchga yu kula ꞌin
neꞌ judío, chaꞌ skanꞌ chaꞌ loꞌo taꞌa neꞌ, sa
ñaꞌan chaꞌ chkwiꞌ neꞌ loꞌo nchga nten. Kwiꞌ
mda neꞌ nu lka ndloo kanꞌ kaꞌan ꞌa tñi ꞌin
sndaru bra kanꞌ, chaꞌ ja chkwiꞌ neꞌ chaꞌ nu
ngwa kanꞌ.

13 ―Nde ñaꞌan chkwiꞌ wan loꞌo nten:
“Bra nu yijaꞌ ba tla, bra kanꞌ yan neꞌ nu
yꞌni xaꞌan chaꞌ ꞌin ayman Jesús kanꞌ, ngulo
mnan neꞌ ꞌin ayman kanꞌ.” Ngwañaꞌan
chkwiꞌwan loꞌo nten―ndukwin neꞌnu lka
ndloo kanꞌ ꞌin sndaru―. 14 Loꞌo si kunan
gobernador nu lka ndloo ꞌñaan chaꞌ re, bra

ti chkwiꞌ ba loꞌo yu chaꞌ ja ta ꞌa yu nu tiꞌí
ꞌwan bra kanꞌ.
Ngwañaꞌan ykwiꞌ neꞌ nu lka ndloo kanꞌ

loꞌo sndaru. 15 Msñi sndaru tñi bra kanꞌ;
mdoꞌo neꞌ ndyaa neꞌ chaꞌ chkwiꞌ neꞌ loꞌo
nten sa ñaꞌan tñan nu ndiꞌin chaꞌ chkwiꞌ
neꞌ. Kanꞌ chaꞌ sa bra ni, ti ndyaa ñaꞌan tiꞌ
neꞌ judío chaꞌ ngwañaꞌan ngwa ꞌin ayman
Jesús.

Mda Jesús ska tñan ꞌin nten nu wa ngulo
suwi yu

16 Chunꞌ ndiꞌin la mdoꞌo tii xka neꞌ nu
ngiꞌni xaꞌan chaꞌ ꞌin Jesús, ndyaa neꞌ nde
lo yuu ꞌin Galilea; ndyoꞌ tiꞌin neꞌ lo kiꞌya
seꞌen ndukwin Jesús chaꞌ tyukwa taꞌa neꞌ
loꞌo bra kanꞌ. 17 Bra nu naꞌan neꞌ ꞌin Jesús
chaꞌ ndijyan yu seꞌen ndiꞌin neꞌ, bra kanꞌ
yꞌni tnun neꞌ ꞌin yu, ni siya ndiꞌin chinꞌ
taꞌa neꞌ nu ja ya tsaa ñaꞌan suꞌwe tiꞌ ꞌin yu.
18Mdiyan Jesús kwiꞌ seꞌen la, ykwiꞌ loꞌo neꞌ
bra kanꞌ:
―Wa mda Stiǐn Ndiose nchga chabiyaꞌ

ꞌñaǎn chaꞌ lkaǎn ndloo ꞌin nchga nan, ni
siya nchga nan nu nsuꞌwi seꞌen ndiꞌin
Ni nde niꞌ kwan, ni siya nchga nan nu
nsuꞌwi lo chalyuu ―ndukwin Jesús ꞌin
neꞌ―. 19 Yaa wan nchga kichen lo cha-
lyuuchaꞌkuꞌnixaꞌannchgantenchaꞌ ꞌñaǎn.
Kwiꞌ tukwatya wan ꞌin neꞌ chabiyaꞌ ꞌin
StiǐnNdiose, ngwañaꞌan chabiyaꞌ nu ndiꞌin
ꞌñaǎn chaꞌ lkaǎn Sñiꞌ Ni, kwiꞌ ngwañaꞌan
chabiyaꞌ ꞌin Tyiꞌi Ndiose tukwatya wan ꞌin
neꞌ bra kanꞌ. 20Kwaꞌuwan ꞌin neꞌ kanꞌ, chaꞌ
kuꞌni neꞌnchga tñannuwangwaꞌuǔn ꞌwan.
Loꞌo tyuꞌwi tiꞌwanchaꞌnuykwiǐnꞌ loꞌowan,
chaꞌnaꞌ lkaǎnnu tyiꞌiǐn loꞌowannchga tsan
sa ñaꞌan yaꞌ nu tsaa tii chalyuu.
Sa kwa ti chaꞌ ykwiꞌ Jesús.

Kityi nu ngwaꞌanMarcos
sa ñaꞌan ngwa chaꞌ ꞌin

Jesús
MdaXuwachaꞌ loꞌontenniꞌkixinꞌ seꞌen ja

ndiꞌin nten
1 Nde ndaꞌaǎn chaꞌ nu lka suun chaꞌ

suꞌwe ꞌin Jesucristo, ska ti nu lka Sñiꞌ
Ndiose. 2Ayman Isaías, nu ykwiꞌ loꞌo nten
chaꞌ ꞌin Ndiose nu ngwa sꞌni, ngwaꞌan yu lo
kityi sañaꞌannuka tyisnan chaꞌ re. Nde lka
chaꞌ nu ngwaꞌan yu kanꞌ:
Kuloǔn tñan ꞌin ska nten nu ka skan ꞌñaǎn,

ndukwinNdiose ꞌin Krixtu, chaꞌ tsaa
yu kulo ndukwa la.

Kanꞌ lkanuslaa tuwiin seꞌen tsaa, ndukwin
Ni.

3Kwen xiꞌya yu niꞌ kixinꞌ. Nde lka chaꞌ nu
chkwiꞌ yu loꞌo nten:

“Slaa lya wan ska tuwiin seꞌen kan nu lka
Xꞌnaan;

xñi suꞌwewan tuwiin seꞌen tyijin ykwiꞌ”.
4 Sa ñaꞌan chaꞌ nu ngwaꞌan Isaías kanꞌ,
ngwañaꞌan ndyoꞌo tukwa Xuwa niꞌ kixinꞌ
seꞌen ja ndiꞌin nten. Kanꞌ ykwiꞌ yu loꞌonten
chaꞌ ka jyuꞌu tiꞌ neꞌ ꞌin nchga chaꞌ kuxi nu
ndiꞌin ꞌin neꞌ, chaꞌ kulaa yaꞌ neꞌ chaꞌ kuxi
kanꞌ, chaꞌngwañaꞌankuꞌniNdiose chaꞌ tlyu
tiꞌ ꞌin neꞌ kanꞌ. Bra kanꞌ tukwatya Xuwa
ꞌin neꞌ kanꞌ, ndukwin. 5 Mdyoꞌ tiꞌin kaꞌan
ꞌa nten seꞌen ndiꞌin Xuwa kanꞌ; ndijyan neꞌ
kichen xuwe ti nu ndiꞌin lo yuu ꞌin Judea,
loꞌo ndijyan neꞌ Jerusalén nu lka kichen
tnun kanꞌ seꞌen ndiꞌin yu. Nten nu mjyuꞌu
ꞌa tiꞌ ꞌin chaꞌkuxinundiꞌin ꞌinneꞌ,mjñanneꞌ
ꞌin Ndiose chaꞌ kuꞌni tyii Ni chaꞌ kuxi kanꞌ,
loꞌo mdukwatya Xuwa ꞌin neꞌ kanꞌ lo tyiꞌa
chku Jordán bra kanꞌ.

6 Loꞌo Xuwa kanꞌ, lkuꞌ yu ska teꞌ kichanꞌ
camello, loꞌo nchkanꞌ kijin siꞌ yu. Nchku yu
skuꞌ loꞌo kwiñaꞌ kwitun. 7Nde lka chaꞌ nu
ykwiꞌ yu loꞌo nten kanꞌ:
―Ndiya ska nten nu wa kan ti; wa

msuꞌwa yu ꞌñaǎn chaꞌ ndijyaǎn ndla la,
ni siya yu kanꞌ lka ndloo la ―ndukwin
Xuwa ꞌin neꞌ―. Loꞌoǔn, kuꞌniǐn tnuǔn ꞌin
yu kanꞌ; suꞌwe ꞌa ka tiyeěn ni siya xtiǐnꞌ ti
nu ndukwa snan yu kanꞌ. 8 Loꞌo tyiꞌa ti

ndukwatyaǎn ꞌwan; yukanꞌni, ja tukwatya
ꞌa yu ꞌin nten loꞌo tyiꞌa ti, kuꞌni yu chaꞌ
kanun Tyiꞌi Ndiose niꞌ kasiya ꞌin neꞌ chaꞌ ka
luwi neꞌ siyaꞌ ti, bra nu tukwatya yu ꞌin neꞌ.

Mdukwatya Xuwa ꞌin Jesús
9 Xka tsan la tiyaꞌ la chinꞌ, mdoꞌo Jesús

kichen Nazaret nde lo yuu ꞌin Galilea,
ndyaa yu seꞌen ndiꞌin Xuwa nde tuꞌwa
chku Jordán. Bra kanꞌ mdukwatya Xuwa
ꞌin Jesús lo tyiꞌa chku kanꞌ. 10 Bra wa tyoꞌo
ti Jesús lo tyiꞌa, bra kanꞌ naꞌan yu chaꞌ
wa ngalaa tuwiin nde niꞌ kwan. Bra kanꞌ
ngwiꞌya Tyiꞌi Ndiose seꞌen nduun Jesús;
sa ñaꞌan ndukwi ska kiñi cha kuun, ng-
wañaꞌan ngwiꞌya Tyiꞌi Ndiose chunꞌ Jesús
bra kanꞌ. 11 Loꞌo ynen ykwiꞌ Ndiose seꞌen
ndiꞌin Ni nde niꞌ kwan bra kanꞌ. Nde lka
chaꞌ nu ykwiꞌNi:
―Ska ti nu lka Sñiěnꞌ lka yu re, loꞌo

suꞌwe ꞌa lka tiyeěnñaꞌaǎn ꞌin yu―ndukwin
Ndiose chaꞌ ꞌin Jesús. ―Ndiya ꞌa tiǎnꞌ ꞌin yu
―ndukwin Ni.

Ngwa tiꞌ kuneꞌ xaꞌan kwiñi lyoꞌo ꞌin Jesús
12 Loꞌo bra ti ndyaa loꞌo Tyiꞌi Ndiose ꞌin

Jesúsniꞌ kixinꞌ seꞌen ja ndiꞌin nten bra kanꞌ.
13 Tuꞌwa tsan ngunun Jesús ska ti yu niꞌ
kixinꞌ bra kanꞌ, mdiꞌin yu loꞌo ꞌni tlá niꞌ
kixinꞌ. Kanꞌ mdiyan Satanás seꞌen ndiꞌin
yu, ngwa tiꞌ kwiñi lyoꞌo ꞌin Jesús si kuꞌni yu
chaꞌ kuxi. Xa wa mdyii chaꞌ kanꞌ, mdiyan
angajle seꞌen ndiꞌin Jesús chaꞌ tayaꞌ ꞌin yu,
chaꞌ talo yu la chinꞌ seꞌen ndiꞌin yu.

Mdyisnan Jesús ngiꞌni yu tñan ꞌin Ndiose
Sti yu nde Galilea

14Chunꞌndiꞌin lamsuꞌwaneꞌ ꞌinXuwaniꞌ
ñaꞌan chkwan. Bra kanꞌ yan Jesús nde lo
yuu ꞌin Galilea, ngwaꞌu yu ꞌin neꞌ sa ñaꞌan
lka chaꞌ suꞌwe ꞌin Ndiose.

15―Wa ndiya bra chaꞌ ka Ndiose ndloo
niꞌ kasiya ꞌin nten ―ndukwin Jesús―. Ka
jyuꞌu tiꞌ wan ꞌin nchga chaꞌ kuxi nu ndiꞌin
ꞌwan; kulaa yaꞌ wan chaꞌ kuxi kanꞌ, chaꞌ
ka xñi wan chaꞌ suꞌwe ꞌin Ndiose nu kulaa
ꞌwan bra kanꞌ.

Msiꞌya Jesús ꞌin jakwa nten nu ndaꞌan
kuta kula

16Ngwa ska tsan nu mdaꞌan Jesús tuꞌwa
tiyuꞌ Galilea. Bra kanꞌ naꞌan yu ꞌin Simón,
loꞌoNdre taꞌangulaSimón;mdaꞌanneꞌkuta
kula loꞌo katan, chaꞌ kanꞌ lka tñan nu ngiꞌni

neꞌ kanꞌ nchga tsan. 17 Ykwiꞌ Jesús loꞌo neꞌ
kanꞌ bra kanꞌ:
―Tsaa wan loꞌoǔn ―ndukwin Jesús ꞌin

neꞌ―. Xka tñan kwaꞌuǔn ꞌwan ni, chaꞌ tsaa
naanwan ꞌin nten chalyuu numnaꞌ kasiya
ꞌin siꞌya chaꞌ kuxi nu ngiꞌni neꞌ, chaꞌ ka neꞌ
kanꞌ nten ꞌñaǎn―ndukwin.

18 Ynan neꞌ, loꞌo bra ti mxnun neꞌ katan
ꞌin neꞌ, mdoꞌo neꞌmdaꞌan neꞌ loꞌo Jesús bra
kanꞌ.

19 Chunꞌ ndiꞌin la chinꞌ mdijin Jesús,
naꞌan yu taꞌa tyukwaa sñiꞌ Zebedeo nu
naanSantiago loꞌoXuwa. Mdiꞌinneꞌniꞌyka
naꞌan xuwe ti, ngiꞌni xuꞌwe neꞌ katan ꞌin
neꞌ. 20 Loꞌo msiꞌya Jesús ꞌin neꞌ chaꞌ tsaa
neꞌ loꞌo yu bra kanꞌ. Bra ti mxnun neꞌ ꞌin
Zebedeo sti neꞌ, nganun yu kula kanꞌ loꞌo
msu ꞌin neꞌ loꞌo yka naꞌan xuwe ti. Mdoꞌo
taꞌa tyukwaa sñiꞌ yu kula kanꞌ ndyaa neꞌ
loꞌo Jesús.

Msñi kwiꞌin kuxi ꞌin ska yu kiꞌyu
21 Chunꞌ ndiꞌin la ngala taꞌa neꞌ kichen

Capernaum. Xa nu ngwa tsan taꞌa nu nx-
itñaꞌ neꞌ judío, bra kanꞌ ndyaa Jesús niꞌ lyaa
ꞌin neꞌ chaꞌ kwaꞌu yu ꞌin neꞌ. 22 Bra nu
ynanneꞌ, yuwe ꞌa tiꞌneꞌ sa ñaꞌan lka chaꞌnu
ngwaꞌu Jesús ꞌin neꞌ. Mskeꞌ tiꞌ neꞌ chaꞌ tlyu
ꞌa chabiyaꞌ nsuꞌwi ꞌin yu, chaꞌ siꞌi sa ñaꞌan
nchkwiꞌ mstru nu nduꞌu chaꞌ joꞌo niꞌ lyaa
nchkwiꞌ yu loꞌo nten bra kanꞌ. 23 Ti kwiꞌ
niꞌ lyaa kanꞌmdiꞌin ska yu kiꞌyu nu nsuꞌwi
kwiꞌin kuxi ꞌin. Msiꞌya ꞌa yu ꞌin Jesús bra
kanꞌ:

24 ―¿Ni sa ñaꞌan chaꞌ nchka tiiꞌ chkwiiꞌ
loꞌoǔn?, Jesús Nazaret ―ndukwin yu tiꞌí
kanꞌ―. ¿Ta wa nchka tiiꞌ kuꞌnii tyii chaꞌ
ꞌñaǎn a? ―ndukwin―. Nsuꞌwi lyoǔn ꞌiin.
Xkwiꞌ luwi lka nuꞌwin, loꞌo Ndiose msuꞌwa
ꞌiin chaꞌ ndijyaan lo chalyuu re.

25Loꞌo jamda ꞌa Jesús chabiyaꞌ ꞌin kwiꞌin
kuxi nu nsuꞌwi ꞌin yu tiꞌí kanꞌ, ngulo yu ꞌin
kwiꞌin kuxi kanꞌ chaꞌ tyaa siyaꞌ ti bra kanꞌ.
―¡Ja chkwiiꞌ ꞌa! ―ndukwin Jesús ꞌin

kwiꞌin kanꞌ―. ¡Ja kuꞌnii ꞌa chaꞌ kuxi loꞌo yu
re!

26 Bra ti mxlyuu kwiꞌin kuxi kanꞌ ꞌin yu
tiꞌí. Kwen msiꞌya yu xa mdoꞌo kwiꞌin kanꞌ,
ndyaa bra kanꞌ. 27Ytsen ꞌa nchga nten bra
kanꞌ. Ykwiꞌ neꞌ loꞌo taꞌa neꞌ:
―¿Ni sa ñaꞌan lka chaꞌ re a? ―ndukwin

neꞌ―. ¿Ta xka chaꞌ kwi nduꞌu yu kwa

ꞌin nten a? ―ndukwin neꞌ―. Nchka ꞌin
yu kwa kulo yu tñan ꞌin kwiꞌin kuxi, loꞌo
ndukwa kwiꞌin kanꞌ chaꞌ nchkwiꞌ yu bra
kanꞌ.

28 Bra ti nganen chaꞌ ꞌin Jesús nchga
kichen nde lo yuu ꞌin Galilea bra kanꞌ.

Yꞌni Jesús joꞌó ꞌin jyaꞌan laa Tyu Simón
29 Chunꞌ ndiꞌin la mdoꞌo Jesús niꞌ lyaa

kanꞌ loꞌo Santiago loꞌo Xuwa, ndyaa neꞌ la
naꞌan tyi Simón loꞌo Ndre. 30 Loꞌo ytsaꞌ neꞌ
ꞌin Jesús chaꞌ tiꞌí ꞌa jyaꞌan laa Simón bra
kanꞌ; tlyu ꞌa tikeeꞌ nsuꞌwi ꞌin neꞌ kula kanꞌ,
nskwa ti lokiꞌyan. 31Kanꞌndyaa Jesús seꞌen
ndiꞌin nu tiꞌí kanꞌ, msñi yu yaꞌ chaꞌ tayaꞌ yu
ꞌin tyituun. Bra ti mdoꞌo tikeeꞌ ꞌin neꞌ kula
kanꞌ, mdyisnan yꞌni kuwe tiꞌ chaꞌ kaja chinꞌ
nan ku neꞌ bra kanꞌ.

Yꞌni Jesús joꞌó ꞌin kaꞌan nten tiꞌí
32Wamsiin ꞌabrakanꞌ, loꞌobrawandyaa

kwichaa, yan loꞌo nten ꞌin nchga neꞌ tiꞌí
seꞌen ndiꞌin Jesús, loꞌo nten numsñi kwiꞌin
kuxi ꞌin, loꞌo nten nu nsuꞌwi xka lo kicha
ꞌin. 33 Nchga nten kichen kanꞌ, wa ndyoꞌ
tiꞌin neꞌ tuꞌ naꞌan tyi Simón bra kanꞌ. 34Yꞌni
Jesús joꞌó ꞌin neꞌ kanꞌ, ni siya kaꞌan lo kicha
nsuꞌwi ꞌinneꞌ; loꞌontennumsñikwiꞌinkuxi
ꞌin, nchkaa neꞌ chunꞌ ngulo Jesús kwiꞌin
kanꞌ. Jamda ꞌa Jesús chabiyaꞌ chkwiꞌkwiꞌin
kuxi kanꞌ, chunꞌwa nsuꞌwi lyo kwiꞌin kanꞌ
ꞌin Jesús.

Ykwiꞌ Jesús chaꞌ ꞌin Ndiose loꞌo nten nde
Galilea

35 Ja ya kiꞌya xaa la xka tsan, bra kanꞌ
mdyituun Jesús, mdoꞌo yu ndyaa yu chinꞌ
nde niꞌ kixinꞌ seꞌen tiin ndiꞌin chalyuu, chaꞌ
chkwiꞌ yu loꞌo Ndiose nde kwa. 36 Simón
loꞌo xka taꞌa ndaꞌan yu, ndyaa neꞌ ndyaa
naan neꞌ ꞌin yu. 37 Xa wa mdyija lyo Jesús
ꞌin neꞌ, bra kanꞌ ndukwin neꞌ ꞌin yu:
―Ndyaa naan ꞌa neꞌ ꞌiin ―ndukwin neꞌ

ꞌin Jesús.
38―Ni siya ndyaa naan neꞌ ꞌñaǎn nde re,

ti ndiꞌin chaꞌ tsaꞌaǎn nchga kichen―nduk-
win Jesús ꞌin neꞌ―. Loꞌo ꞌin neꞌ xka kichen
ndiꞌin chaꞌ kwaꞌuǔn chaꞌ suꞌwe nu ꞌñaǎn
―ndukwin yu―. Kanꞌ tñan ndiꞌin chaꞌ
kuꞌniǐn lo chalyuu re.

39 Kanꞌ chaꞌ mdoꞌo neꞌ ndyaa neꞌ loꞌo yu
bra kanꞌ. Nchga kichen seꞌenmdaꞌan Jesús
nde Galilea kanꞌ, ndyaa yu niꞌ lyaa ꞌin neꞌ,

chaꞌkwaꞌuyu ꞌinnten. Loꞌonguloyukwiꞌin
kuxi nu msñi ꞌin neꞌ, chaꞌ chkaa neꞌ tiꞌí nu
nsuꞌwi kwiꞌin ꞌin.

Yꞌni Jesús joꞌó ꞌin skanu tiꞌí numtsuꞌkunaꞌ
40 Loꞌo ngwa ska tsan mdiyan ska nu tiꞌí

seꞌen ndiꞌin Jesús, ska yu nu ngutsuꞌ kunaꞌ
siꞌya kicha numsñi ꞌin yu. Bra kanꞌmduun
xtyinꞌ yu tiꞌí kanꞌ seꞌen ndiꞌin Jesús, ykwiꞌ
yu loꞌo:
―Si nchka tiꞌ wan chaꞌ chkaǎn, jlyo

tiǎnꞌ chaꞌ ka ꞌwan kuꞌni wan chaꞌ chkaǎn
―ndukwin yu tiꞌí kanꞌ ꞌin Jesús.

41 Ngwa tꞌnan tiꞌ Jesús ꞌin yu tiꞌí kanꞌ
bra kanꞌ, mlaꞌ yu kunaꞌ yu tiꞌí kanꞌ seꞌen
ngutsuꞌ.
―Xlyaǎn, kuꞌniǐn joꞌó ꞌiin ―ndukwin

Jesús ꞌin yu tiꞌí kanꞌ―. Kanun luwi kunaaꞌ
ni.

42 Bra ti nchkaa seꞌen ngutsuꞌ kunaꞌ yu;
ngwa luwi kunaꞌ yu, chaꞌ wa mdyii kicha
kanꞌ ꞌin yu siyaꞌ ti bra kanꞌ. 43Branumslaaꞌ
Jesús loꞌo yu kanꞌ, bra kanꞌ lye ꞌa ykwiꞌ loꞌo
yu nu ngwa tiꞌí kanꞌ:

44 ―Ja katsaaꞌ ꞌa ꞌin nten chaꞌ naꞌ yꞌniǐn
joꞌó ꞌiin―ndukwin Jesús ꞌin yunungwa tiꞌí
kanꞌ―. Yaa lyaa seꞌen ndiꞌin sti joꞌo chaꞌ
taa lomstan ꞌin Ndiose nu yꞌni chaꞌnchkaa.
Taa lomstan, sa kwa lomstan nu ykwiꞌ ay-
manMoisés sꞌni chaꞌ taan ꞌinNdiose branu
ngwa luwi kunaanꞌ. Ngwañaꞌan ka biyaꞌ tiꞌ
nchga nten chaꞌ wa nchkaa, bra nu ñaꞌan
neꞌ chaꞌ xñi sti joꞌo lomstan nu taa.

45 Ja ynan suꞌwe yu nu ngwa tiꞌí kanꞌ.
Mdoꞌo yu ndyaa yu ykwiꞌ yu loꞌo nchga
nten sa ñaꞌan ngwa chaꞌ nchkaa yu, kanꞌ
chaꞌ ja ngwa ꞌa ꞌin Jesús tyoꞌo taꞌan lo
kichen; nganun yu niꞌ kixinꞌ ti seꞌen ja
ndiꞌin nten. Loꞌo kaꞌan ꞌa nten mdaꞌan
seꞌen ndiꞌin yu, ni siya tijyuꞌ kichen tyi neꞌ,
mdoꞌo neꞌ ndyaa neꞌ seꞌen ndiꞌin yu bra
kanꞌ.

2
Yꞌni Jesús joꞌó ꞌin ska nten nu nchkunꞌ

ñaꞌaan tyukwin yu
1 Wa mdijin chinꞌ tsan mxitukwi Jesús

ndyaa nde kichen Capernaum kanꞌ xiyaꞌ.
Bra ti nganen chaꞌ ñaꞌaan kichen chaꞌ wa
ngala yu. 2 Kanꞌ kaꞌan ꞌa nten mdyoꞌ tiꞌin
seꞌen ndiꞌin yu; ja ngalaa ꞌa niꞌ ñaꞌan seꞌen
tyiꞌin neꞌ, kwiꞌ ngwañaꞌan tsaa ꞌa ndiꞌin

nten chunꞌ naꞌan. Loꞌo ngwaꞌu Jesús chaꞌ
suꞌwe ꞌin Ndiose ꞌin neꞌ bra kanꞌ. 3 Loꞌo
mdiyan jakwa nten bra kanꞌ, ngwiꞌya neꞌ
ska yu tiꞌí nu nchkunꞌ ñaꞌaan tyukwin yu.
4 Ja ngwa tiyanneꞌ seꞌenndiꞌin Jesús loꞌo yu
tiꞌí kanꞌ, chaꞌ tsaa ꞌa ndiꞌin nten; kanꞌ chaꞌ
mskwenneꞌ ke naꞌan loꞌo yu tiꞌí kanꞌ. Lkwa
ke naꞌan kanꞌ, loꞌomslaa neꞌ ke naꞌan seꞌen
ndiꞌin Jesús chaꞌ sten katan seꞌen nskwa yu
tiꞌí bra kanꞌ. Kanꞌmbiꞌya neꞌ ꞌin katan nde
seꞌen ndiꞌin Jesús. 5Bra nu naꞌan Jesús chaꞌ
ndyaa ñaꞌan ꞌa tiꞌ neꞌ kwa ꞌin yu, bra kanꞌ
ykwiꞌ yu loꞌo yu tiꞌí kanꞌ:
―Wayꞌniǐn chaꞌ tlyu tiꞌ ꞌin kiꞌyanundiꞌin

ꞌiin, sñiěnꞌ―ndukwin Jesús ꞌin yu.
6 Loꞌo mstru nu nduꞌu chaꞌ joꞌo niꞌ lyaa

numdiꞌin niꞌ ñaꞌan kanꞌ, yuwe ꞌa tiꞌ neꞌ bra
kanꞌ: 7 “¿Ni chaꞌ ykwiꞌ yu re ngwañaꞌan?”
mskeꞌ tiꞌ neꞌ kanꞌ. “Ska ti Ndiose ka kuꞌni
Ni chaꞌ tlyu tiꞌ ꞌin nten nu ndukwi kiꞌya.
Ska kiꞌya tnun lka chaꞌ ykwiꞌ yu kiꞌyu re
chaꞌkuꞌni tyii yukiꞌyanundiꞌin ꞌin skanten
chalyuu, chaꞌ ja tukwin nchka ꞌin kuꞌni tyii
kiꞌya nu ndiꞌin ꞌin nten.” 8 Ngwiꞌya Jesús
kwenta sañaꞌan lka chaꞌnundaꞌan tiyeneꞌ,
kanꞌ chaꞌ ykwiꞌ yu loꞌomstru kanꞌ bra kanꞌ:
―¿Ni sa ñaꞌan chaꞌ kuxi ndaꞌan chaꞌ tiye

wan seꞌen ndiꞌin wan a? ―ndukwin Jesús
ꞌin mstru kanꞌ―. 9 Ja ndiya tiꞌ wan chaꞌ
nu wa mxkweěn ꞌin yu tiꞌí re: “Wa yꞌniǐn
chaꞌ tlyu tiꞌ ꞌin kiꞌya nu ndukwii.” ¿Ta
suꞌwe la chkwiǐnꞌ xka chaꞌ re loꞌo yu tiꞌí
sikwa a?: “Tyituun, tyaa loꞌo katan ꞌiin
naꞌan tyii” ―ndukwin Jesús―. 10 Suꞌwe
sikwa. Nchka tiǎnꞌ chaꞌkabiyaꞌ tiꞌwanchaꞌ
ndiya chabiyaꞌ ꞌñaǎn chaꞌ kuꞌniǐn chaꞌ tlyu
tiꞌ ꞌin nten chalyuu nu ndukwi kiꞌya; ndiya
chabiyaꞌ ꞌñaǎn, chunꞌ wa msuꞌwa Ndiose
ꞌñaǎn ndijyaǎn lo chalyuu chaꞌ kaǎn nten.
Ka biyaꞌ tiꞌ wan bra nu ñaꞌan wan chaꞌ
chkaa yu tiꞌí re ni ―ndukwin Jesús.
Loꞌo xiyaꞌ ykwiꞌ yu loꞌo yu tiꞌí bra kanꞌ:
11―Kuloǔn tñan ꞌiin ni ―ndukwin Jesús

ꞌin yu―. Tyituun, tsaa loꞌo katan ꞌiin naꞌan
tyii.

12Bra timdyituunnutiꞌí kanꞌ,msñikatan
ꞌin, mdoꞌo ndyaa bra kanꞌ. Naꞌan nchga
nten chaꞌ mdoꞌo nu ngwa tiꞌí kanꞌ ndyaa
loꞌo katan ꞌin. Loꞌo yuwe ꞌa tiꞌ neꞌ bra kanꞌ,
yꞌni tnun neꞌ ꞌin Ndiose chaꞌ ngwa chaꞌ
tnun kanꞌ:

―Ja ska yaꞌ ñaꞌan ba ska chaꞌ tnun sa
ñaꞌan nu yꞌni yu ni ―ndukwin neꞌ ꞌin
Ndiose bra kanꞌ.

Msiꞌya Jesús ꞌin Leví
13 Chunꞌ ndiꞌin la mdoꞌo Jesús ndyaa yu

nde tuꞌwa tiyuꞌ kanꞌ xiyaꞌ. Loꞌo mdyoꞌ
tiꞌin kaꞌan nten seꞌen ndiꞌin yu bra kanꞌ,
kanꞌ chaꞌ xiyaꞌ ngwaꞌu yu ꞌin neꞌ. 14 Laja
nu mdaꞌan Jesús lo kichen, mdijin yu ska
naꞌan seꞌen ndiya Leví sñiꞌ Alfeo bra kanꞌ;
ndukwa yu ndlo yu tñi ꞌin nten chaꞌ ꞌin neꞌ
xka laꞌa tsuꞌ nu lka ndloo la.
―Tsaa loꞌoǔn ―ndukwin Jesús ꞌin Leví

kanꞌ.
Bra ti mdyituun Leví, mdyisnan yu

ndaꞌan yu loꞌo Jesús.
15 Chunꞌ ndiꞌin la ndyaa yku Jesús naꞌan

tyi Leví kanꞌ. Suꞌwa nchku yu loꞌo tyun
nten kuxi, loꞌo tyunneꞌ taꞌa ngiꞌni Leví tñan
nu kaꞌan ꞌa tñi ndlo ꞌin nten chaꞌ ꞌin neꞌ xka
laꞌa tsuꞌ kanꞌ; kaꞌan ꞌa neꞌ kanꞌ nchka tiꞌ neꞌ
kunan neꞌ chaꞌ nu nchkwiꞌ Jesús. Mdiꞌin
Jesús niꞌ ñaꞌan kanꞌ loꞌo neꞌ nu ngiꞌni xaꞌan
chaꞌ nu nduꞌu yu. 16 Loꞌo mdiyan chinꞌ neꞌ
fariseo bra kanꞌ, loꞌo mstru nu nduꞌu chaꞌ
joꞌo taꞌa ndaꞌan yu fariseo kanꞌ. Kti ꞌa chaꞌ
ꞌin neꞌ, nxkeꞌ tiꞌ neꞌ; lye ꞌa ngiꞌni siyeꞌ neꞌ
kanꞌ ꞌin nten. Naꞌan neꞌ kanꞌ ti ka nu lka
ndiꞌin nchku loꞌo Jesúsniꞌñaꞌankanꞌ, loꞌo ja
ndiya tiꞌneꞌ chaꞌkanꞌ. Kanꞌ chaꞌbra ti ykwiꞌ
neꞌ loꞌo nten nu ngiꞌni xaꞌan chaꞌ ꞌin Jesús:
―¿Ni chaꞌ nchku xꞌnan wan loꞌo nten

kuxi kwa? Loꞌo msu ꞌin neꞌ xka laꞌa tsuꞌ nu
kaꞌan ꞌa tñi ndlo ꞌñaan re ndiꞌin loꞌo yu nde
kwa―ndukwin neꞌ.

17 Chaꞌ wa ynan Jesús chaꞌ nu ykwiꞌ neꞌ
nu tnun nchka kanꞌ, kanꞌ chaꞌ ykwiꞌ yu loꞌo
neꞌ bra kanꞌ:
―Ja ndiꞌin chaꞌ ka joꞌó ꞌin nten nu suꞌwe

ti ―ndukwin Jesús ꞌin neꞌ―, ka joꞌó ꞌin neꞌ
tiꞌí ―ndukwin yu―. Loꞌoǔn ni, ja ndijyaǎn
lo chalyuu chaꞌ kwaꞌuǔn chaꞌ suꞌwe ꞌin
Ndiose ꞌin nten nu nxkeꞌ tiꞌ chaꞌ nten suꞌwe
lka neꞌ; nanwandijyaǎn chaꞌ kwaꞌuǔn chaꞌ
suꞌwe kanꞌ ꞌin nten nu jlyo tiꞌ chaꞌ ndiꞌin
kiꞌya ꞌin neꞌ―ndukwin Jesús.

Mnichaꞌ neꞌ judío ꞌin Jesús ni chaꞌ ja ngiꞌni
kti yu ꞌin tsan nu ndiꞌin kuꞌnan ꞌin neꞌ

18 Wa mdiya ska tsan kti ꞌin neꞌ nu yꞌni
xaꞌan chaꞌ ꞌin Xuwa loꞌo ꞌin neꞌ fariseo, nu
kti ꞌa chaꞌ ꞌin neꞌ. Ja nchku neꞌ tyaja tsan kti

kanꞌ. Loꞌo mdiyan chinꞌ nten seꞌen ndiꞌin
Jesús, ykwiꞌ neꞌ loꞌo yu bra kanꞌ:
―Ja nchku ꞌa neꞌ nu ngiꞌni xaꞌan chaꞌ ꞌin

Xuwa tsan ni. Kwiꞌ ngwañaꞌan neꞌ fariseo,
ja nchku neꞌ ni ―ndukwin neꞌ―. Loꞌo neꞌ
nu ngiꞌni xaꞌan chaꞌ ꞌiin ni, nchku neꞌ. ¿Ni
chaꞌ ja suꞌwangiꞌni nten ꞌiin loꞌo neꞌ fariseo
kanꞌ? ―ndukwin neꞌ ꞌin Jesús.

19Mxkwen Jesús ꞌin neꞌ kanꞌ bra kanꞌ:
―Bra nu kaja kwilyoꞌo nten, loꞌo nten

nu ndaꞌan loꞌo nu kiꞌyu kuxiin nchku neꞌ;
ja ndiꞌin chaꞌ tyiꞌin kuꞌnan ꞌin neꞌ tsan nu
ndiꞌin neꞌ loꞌo kuxiin ―ndukwin Jesús ꞌin
neꞌ bra kanꞌ―. Suꞌwe ꞌa nka tiye neꞌ ndiꞌin
neꞌ loꞌo. 20Branu tiya tsannu tyaa loꞌonten
ꞌin nu kiꞌyu kuxiin, bra kanꞌ tyiꞌin kuꞌnan
ꞌin neꞌ taꞌa suꞌwe nsuꞌwi kuxiin, chaꞌ xiꞌin
tiꞌ neꞌ bra kanꞌ. Kwiꞌ ngwañaꞌan, suꞌwe ꞌa
nka tiye taꞌa suꞌweěnnsuꞌwiǐnni, ni siya ka
xiꞌin tiꞌ neꞌ nde loo la.

21 ’Xka chaꞌ ni, nten nu nxkwan teꞌ, nu
kuꞌni xuꞌwe teꞌ kusun, ja xuꞌwineꞌ sa yuꞌwe
teꞌ tiji lo ska teꞌ kusun, chaꞌ ngatiꞌ la teꞌ tiji;
bra ti tyiꞌiin ran, tyaaꞌ seꞌen nchkwan ran
brakanꞌ. 22Tikwiꞌ ti chaꞌ, ja suꞌwaneꞌxalyu
nu tka mdoꞌo ti niꞌ chkaꞌ kula. Si suꞌwa neꞌ
ꞌin ran niꞌ chkaꞌ kula, ndla ti katsu siꞌ chkaꞌ
kanꞌ; tyii chkaꞌ kwaꞌa bra kanꞌ, tyii xalyu
kalu bra kanꞌ. Niꞌ chkaꞌ tiji xuꞌwi xalyu nu
tkamdoꞌo ti.

Mxtun neꞌmta trigu tsan taꞌa
23Wa mdiya ska tsan taꞌa nu nxitñaꞌ neꞌ

judío. Tsan kanꞌ mdijin Jesús seꞌen ndiya
jyan trigu ꞌin neꞌ, ndyaa yu loꞌo neꞌ nu
ngiꞌni xaꞌan chaꞌ nu nduꞌu yu. Loꞌo mxtun
neꞌnungiꞌni xaꞌankanꞌ chinꞌmta trigu chaꞌ
ku neꞌ seꞌen ndaꞌan neꞌ bra kanꞌ. 24 Loꞌo
naꞌan neꞌ fariseo sa ñaꞌan nu yꞌni neꞌ kanꞌ.
Bra ti ykwiꞌ neꞌ fariseo kanꞌ loꞌo Jesús:
―Tsan taꞌa, tsan nxitñaanꞌ lka ni―nduk-

win neꞌ fariseo ꞌin Jesús―. Tsan kti lka.
¿Ni chaꞌ ngiꞌni neꞌ kanꞌ tñan nu ja nsuꞌwi
chabiyaꞌ kuꞌnian tsan ni? ―ndukwin neꞌ
ꞌin Jesús.

25Mxkwen Jesús ꞌin neꞌ bra kanꞌ:
―¿Ja ya ñaꞌan wan lo kityi ꞌin Ndiose

seꞌen ngwaꞌan neꞌ sa ñaꞌan nu yꞌni ayman
David a? Wamdiya ska tsan ngiteꞌ ꞌa tiꞌ yu,
loꞌo ngiteꞌ ꞌa tiꞌ taꞌa ndaꞌan yu ―ndukwin
Jesús ꞌin neꞌ―. 26 Ngwa ayman Abiatar
ndloo la ꞌin nchga sti joꞌo bra kanꞌ, loꞌo bra

kanꞌytenaymanDavidkanꞌniꞌñaꞌannukti
ꞌa ꞌinNdiosendekwa,msñiyu jaxlyanu lka
lomstan ꞌin Ndiose, nu ndukwa lomsaa kti
nde kwa; yku neꞌ jaxlya kanꞌ, ni siya ska ti
sti joꞌo nsuꞌwi chabiyaꞌ ku ran ―ndukwin
Jesús ꞌin neꞌ fariseo kanꞌ―.

27 ’Ja ngwa tiꞌ Ndiose ta Ni nu tiꞌí ꞌñaan
chunꞌ nu ykwiꞌ Ni chaꞌ ka ska tsan nu
xitñaanꞌ; suꞌwe la tyiꞌian xa nu kaja ska
tsan nu xitñaanꞌ, ngwa tiye Ni. 28 Loꞌo ng-
wañaꞌan, nsuꞌwi chabiyaꞌ ꞌñaǎn chaꞌ lkaǎn
ndloǔn ꞌin tsan nu nxitñaꞌ neꞌ, chaꞌ wa
msuꞌwa Ndiose ꞌñaǎn ndijyaǎn chaꞌ kaǎn
nten.

3
Ska yu tiꞌí nu nchkunꞌ yaꞌ yu

1 Xiyaꞌ ndyaa Jesús niꞌ lyaa la kanꞌ tsan
nu nxitñaꞌ neꞌ, loꞌo mdiꞌin ska yu tiꞌí nu
nchkunꞌ ska laꞌa tsuꞌ yaꞌ yu. 2Naꞌan kwiꞌya
ꞌa nten nu kti chaꞌ ꞌin, neꞌ fariseo kanꞌ,
naꞌan ꞌa neꞌ ꞌin Jesús si kuꞌni yu joꞌó ꞌin yu
tiꞌí kanꞌ, ni siya tsan taꞌanunxitñaꞌneꞌ judío
ngwa. Ngwa tiꞌneꞌnu tnunnchkakanꞌ tyija
lyo kiꞌya chaꞌ xtya neꞌ chunꞌ Jesús. 3 Kanꞌ
ykwiꞌ Jesús loꞌo yu tiꞌí kanꞌ:
―Kaan, tyuun tukwii tloo bare ―nduk-

win Jesús ꞌin yu.
4 Bra kanꞌ mnichaꞌ Jesús ꞌin nchga nten

kanꞌ:
―¿Ta nsuꞌwi chabiyaꞌ ꞌñaan kuꞌnian ska

chaꞌ suꞌwe tsan nu nxitñaꞌ nten a? ―nduk-
win yu ꞌin neꞌ―. ¿Ta suꞌwe la si kuꞌnian
ska chaꞌ kuxi tsan kanꞌ a? ―ndukwin
yu―. ¿Ta ja suꞌwe kuꞌnian joꞌó ꞌin nten
bra kanꞌ, nxkeꞌ tiꞌ wan a? ¿Ta suꞌwe la si
taan chabiyaꞌ kaja neꞌ tiꞌí tsan kanꞌ sikwa
a? ―ndukwin Jesús.
Jamjwi la chaꞌ xkwen neꞌ nu tnun nchka

kanꞌ ꞌin Jesúsbrakanꞌ. 5Msinꞌ tiꞌ Jesúsñaꞌan
yu ꞌin neꞌ kanꞌ, kwiꞌ ngwa xiꞌin chinꞌ tiꞌ yu
chaꞌ ja xlyaaneꞌkiꞌyaneꞌkwenta ꞌin chaꞌnu
nduꞌu yu ꞌin nten. Ykwiꞌ yu loꞌo yu tiꞌí bra
kanꞌ:
―Tukwii lyaa yaaꞌ ―ndukwin Jesús ꞌin

yu.
Mdukwi ñi yu yaꞌ yu bra kanꞌ, loꞌo bra ti

nchkaa yaꞌ yu. 6 Bra nu mdoꞌo neꞌ fariseo
niꞌ lyaa kanꞌ bra kanꞌ, ndyaa ykwiꞌ neꞌ loꞌo
xka ta nten nu ꞌin reeHerodes; ykwiꞌneꞌ sa
ñaꞌan ka kuꞌni neꞌ chaꞌ kujwi neꞌ ꞌin Jesús
bra kanꞌ.

Mdyoꞌ tiꞌin kaꞌan ꞌa nten tuꞌwa tiyuꞌ
7Loꞌo ndyaa Jesús tuꞌwa tiyuꞌ loꞌo neꞌ nu

ngiꞌni xaꞌan chaꞌ ꞌin yu bra kanꞌ. Kaꞌan
ꞌa neꞌ Galilea ndyaa ñaꞌan neꞌ ꞌin yu chaꞌ
kunan neꞌ chaꞌ nu nduꞌu yu. 8Loꞌo nten nu
ndiꞌin kichen tijyuꞌ wa ynan neꞌ sa ñaꞌan
chaꞌ tnun nu yꞌni Jesús. Kanꞌ chaꞌ loꞌo neꞌ
tijyuꞌ mdiyan neꞌ chaꞌ ñaꞌan kwiꞌya neꞌ ꞌin
yu; mdiyan neꞌ Judea, loꞌo neꞌ Jerusalén,
loꞌo neꞌ Idumea, loꞌo neꞌ xka laꞌa tsuꞌ chku
Jordán, loꞌo neꞌ Sidón, loꞌo neꞌ Tiro. 9Naꞌan
Jesús chaꞌkaꞌan ꞌantenmdiyan seꞌenndiꞌin
yu. Kanꞌ chaꞌ ykwiꞌ yu loꞌo neꞌ nu ngiꞌni
xaꞌan chaꞌ ꞌin yu chaꞌ kan loꞌo neꞌ ska yka
naꞌan xuwe seꞌen nchka tiꞌ yu tyukwa yu,
chaꞌ ja tukwa naꞌan neꞌ ꞌin yu seꞌen nduun
yu tuꞌwa tyiꞌa, chaꞌ kaꞌan ꞌa nten ndiꞌin nde
kwa. 10 Jlyo tiꞌ neꞌ chaꞌ wa yꞌni yu joꞌó ꞌin
kaꞌan ꞌa neꞌ tiꞌí, kanꞌ chaꞌ tsaa ꞌa ndiꞌin neꞌ
tiꞌí seꞌenndiꞌinyu;wanchka ꞌa tiꞌneꞌni siya
kalaꞌ ti neꞌ ꞌin yu. 11Nu tiꞌí nu msñi kwiꞌin
kuxi ꞌin ni, bra nu naꞌan neꞌ kanꞌ ꞌin Jesús,
bra kanꞌ mduun xtyinꞌ neꞌ tloo yu. Kwen
msiꞌya neꞌ siꞌya kwiꞌin kuxi, chaꞌnsuꞌwi lyo
kwiꞌin kanꞌ ꞌin Jesús:
―¡Nuꞌwin lkaa ska ti nu lka Sñiꞌ Ndiose

ykwiꞌ! ―ndukwin nu tiꞌí kanꞌ.
12 Bra ti ngulo Jesús tñan ꞌin kwiꞌin kuxi

chaꞌ ja katsaꞌ ꞌa neꞌ ꞌin xka la nten ti ka nu
lka yu.

Ngulo suwi Jesús ꞌin tii tyukwa nten nu
kuꞌni xaꞌan chaꞌ ꞌin yu

13 Chunꞌ ndiꞌin la mdoꞌo Jesús ndyaa
mskwen yu siꞌ kiꞌya. Kanꞌ msiꞌya yu ꞌin
tyun nten chaꞌ kan neꞌ seꞌen ndiꞌin, loꞌo
ndyaa neꞌ kanꞌ seꞌen ndiꞌin yu bra kanꞌ.
Laja neꞌ kanꞌ ngulo suwi Jesús ꞌin nten nu
kuꞌni tñan ꞌin yu; 14 ngulo suwi yu ꞌin tii
tyukwa nten kanꞌ, chaꞌ kuꞌni xaꞌan neꞌ chaꞌ
ꞌin yu. Kanꞌ lka nten nu xuꞌwa yu chaꞌ tsaa
seꞌen ndiꞌin nten tyun kichen tijyuꞌ la nde
loo la, chaꞌ kwaꞌu neꞌ chaꞌ suꞌwe ꞌin Ndiose
ꞌin nchga nten. 15Mda Jesús chabiyaꞌ ꞌin tii
tyukwa neꞌ kanꞌ, chaꞌ kuꞌni neꞌ joꞌó ꞌin nu
tiꞌí, loꞌo kulo neꞌ kwiꞌin kuxi nu wa msñi
ꞌin nten. 16Nde ndukwa nin taꞌa tii tyukwa
yu kiꞌyu nu ngulo suwi Jesús ꞌin: Simón nu
mstya Jesús xka nin chaꞌ ka naan yu Tyu,
kanꞌ lka ska; 17 kwiꞌ ngulo suwi yu ꞌin taꞌa
tyukwaa sñiꞌ Zebedeo, nu naan Santiago

loꞌo Xuwa, loꞌo ykwiꞌ Jesús chaꞌ sñiꞌ tiꞌyu
lka neꞌ (ngwañaꞌan ndyoꞌo chaꞌ Boanerges
chaꞌ nchkwiꞌ neꞌ kanꞌ); 18 loꞌo ngulo suwi
yu ꞌin Ndre, loꞌo Lpe, loꞌo Bartolomé, loꞌo
Mateo, loꞌo Toma, loꞌo xka Santiago sñiꞌ
Alfeo, loꞌo Tadeo, loꞌo xka Simón nu ndiꞌin
chaꞌ ꞌinyu loꞌoxka tantennu lkacananista;
19 loꞌo ngulo suwi yu ꞌin Juda Iscariote nu
yꞌni trisiyun ꞌin Jesús loꞌo nten xaꞌan chunꞌ
ndiꞌin la siꞌya tñi.

Mstya neꞌ kiꞌya ꞌin Jesús
Chunꞌ ndiꞌin la ngala Jesús naꞌan tyi ska

nten loꞌo neꞌ nu ngiꞌni xaꞌan chaꞌ ꞌin yu.
20Xiyaꞌmdyoꞌ tiꞌin nten kichen seꞌen ndiꞌin
Jesús bra kanꞌ. Chaꞌ kaꞌan ꞌa nten ndiꞌin,
ja mjwi bra chaꞌ ku yu loꞌo taꞌa ndaꞌan yu.
21 Xa nu ynan taꞌa Jesús chaꞌ kanꞌ, mdaꞌan
ꞌa chaꞌ tiye neꞌ bra kanꞌ. Bra ti mdoꞌo neꞌ
ndyaa neꞌ seꞌen ndiꞌin Jesús, chaꞌ ndiya
ntennundukwin chaꞌwamnaꞌ chaꞌ tiya ꞌin
yu.

22 Loꞌo mstru nu nduꞌu chaꞌ joꞌo niꞌ lyaa
tnun nde Jerusalén, mdiyan neꞌ nde kwa.
Ykwiꞌmstru kanꞌ loꞌo nten:
―Wa msñi Beelzebú xꞌnan nchga lo

kwiꞌin kuxi ꞌin Jesúskwa―ndukwinmstru
kanꞌ―, kanꞌ chaꞌ loꞌo chabiyaꞌ ꞌin kuneꞌ
xaꞌan kanꞌnchka ꞌin yu kulo yu kwiꞌin kuxi
numsñi ꞌin nten.

23 Kanꞌ msiꞌya Jesús ꞌin mstru kanꞌ, chaꞌ
kan neꞌ seꞌen ndiꞌin yu; ykwiꞌ yu ska chaꞌ
loꞌo neꞌ bra kanꞌ:
―¿Ta ka kulo Satanás ꞌin ti ykwiꞌ ti a?

―ndukwin Jesús ꞌinneꞌkanꞌ―. 24 Ja ka. Bra
ti tyii chaꞌ ꞌin ska kichen ngwañaꞌan ti, bra
nu xkwiꞌ nsuun ska ta neꞌwsiya loꞌo xka ta
neꞌ wsiya. 25 Kwiꞌ ngwañaꞌan, loꞌo neꞌ taꞌa
ndiꞌin ska niꞌ ñaꞌan ti, bra nu xkwiꞌ nsuun
neꞌ, tyuꞌwetaꞌaneꞌ tyaaneꞌbrakanꞌ. 26Kanꞌ
chaꞌ ja talo Satanás si xuun taꞌa Satanás loꞌo
msu ꞌin, tyii chaꞌ ꞌin kuneꞌ xaꞌan ndla ti bra
kanꞌ.

27 ’Ska nten ngula ni, ja kaja sa ñaꞌan nu
sten xka nten naꞌan tyi yu chaꞌ kuꞌni neꞌ
kunan yuꞌwa ꞌin yu. Ska ti si skanꞌ neꞌ ꞌin
xꞌnan naꞌan ti kulo, ka kuꞌni neꞌ kunan nan
nu nsuꞌwi ꞌin yu kanꞌ bra kanꞌ.

28 ’Chañi chaꞌnunchkwiǐnꞌ loꞌowan, chaꞌ
nchka ꞌin nten chalyuu jñan chaꞌ tlyu tiꞌ ꞌin
Ndiose Stiǐn chaꞌ ꞌin ya ñaꞌan ti kiꞌya nu
ndiꞌin ꞌin neꞌ, ni siya chaꞌ kuxi nu yꞌni neꞌ,

ni siya chaꞌ kuxi nu ykwiꞌ neꞌ; 29 ska ti nten
nu chkwiꞌ chaꞌ kuxi ꞌin tñan nu ngiꞌni Tyiꞌi
Ndiose, ja kuꞌni Ndiose chaꞌ tlyu tiꞌ ꞌin nten
kanꞌ. Ja kuꞌni tyii Ni kiꞌya nu ndiꞌin ꞌin nten
kanꞌ.

30 Ngwañaꞌan ykwiꞌ Jesús loꞌo neꞌ siꞌya
chaꞌ nu ndukwin neꞌ, chaꞌ wa msñi kwiꞌin
kuxi ꞌin yu.

Mdiyan jyaꞌan Jesús loꞌo taꞌa yu
31Loꞌo kanꞌmdiyan jyaꞌan Jesús loꞌo taꞌa

yu tuꞌ naꞌan seꞌen ndiꞌin yu. Chunꞌ naꞌan ti
nganun neꞌ. Kanꞌ msuꞌwa neꞌ ꞌin nten nu
ndyaa ytsaꞌ ꞌin Jesús. 32Loꞌo tsaa ꞌandukwa
nten kwiꞌ seꞌen ndiꞌin Jesús. Ykwiꞌ neꞌ loꞌo
yu bra kanꞌ:
―Nduun jyaꞌaan loꞌo taꞌaa chunꞌ naꞌan

kwa ―ndukwin neꞌ ꞌin Jesús―. Nchka tiꞌ
neꞌ chkwiꞌ neꞌ loꞌoo―ndukwin neꞌ ꞌin yu.

33―¿Ti ka nu chañi chaꞌ lka jyaꞌaǎn? ¿Ti
ka nu chañi chaꞌ lka taꞌaǎn? ―ndukwin
Jesús ꞌin neꞌ bra kanꞌ.

34Loꞌonaꞌan Jesús ꞌinneꞌnundukwakwiꞌ
seꞌen ndiꞌin yu bra kanꞌ, ykwiꞌ yu loꞌo nten
kaꞌan kanꞌ xiyaꞌ:
―Nten re ni, ska ñaꞌan ndiꞌin ti neꞌ ꞌñaǎn,

sa ñaꞌan nu ndiꞌin jyaꞌaǎn ꞌñaǎn, sa ñaꞌan
nu ndiꞌin taꞌaǎn ꞌñaǎn ―ndukwin Jesús―.
35 Loꞌo ngwañaꞌan nchga nten nu ndukwa
chaꞌ nu nchkwiꞌ Ndiose, nu ngiꞌni sa ñaꞌan
nu nchka tiꞌ Ndiose chaꞌ kuꞌni neꞌ, ngiꞌni
neꞌ kanꞌ ñaꞌan tiꞌ si lka neꞌ jyaꞌaǎn, ñaꞌan tiꞌ
si lka neꞌ taꞌaǎn, ni siya kiꞌyu neꞌ, ni siya
kunaꞌan neꞌ―ndukwin Jesús.

4
Chaꞌ ꞌin nten nu ytamta trigu

1 Xiyaꞌ mdyisnan Jesús ngwaꞌu yu ꞌin
nten tuꞌwa tiyuꞌ kanꞌ. Wamdyoꞌ tiꞌin kaꞌan
ꞌa nten seꞌen ndiꞌin yu bra kanꞌ; loꞌo ja
mdoꞌo skwa yuu seꞌen nduun yu, kanꞌ chaꞌ
yten yu ska niꞌ yka naꞌan xuwe nu ndukwi
tuꞌwa tyiꞌa ti. Niꞌ yka naꞌan kanꞌ ndyaa
tukwa Jesús, loꞌo kaꞌan la nten nganun lo
yuu wtyi tuꞌwa tiyuꞌ kanꞌ. 2 Kanꞌ kaꞌan ꞌa
chaꞌykwiꞌ Jesús loꞌoneꞌ, chaꞌkuꞌnixaꞌanneꞌ
nchga chaꞌ nu ngwa tiꞌ yu kwaꞌu yu ꞌin neꞌ.
Nde lka ska chaꞌ nu ykwiꞌ yu loꞌo neꞌ:

3―Kunan suꞌwewan chaꞌ re―ndukwin
Jesús ꞌin neꞌ―. Wa mdiya ska tsan ndyaa
ska nten kata mta trigu. 4Mskwin yu mta

ꞌin yu, loꞌo ngalu chinꞌ mta kanꞌ lo yuu tla
tuꞌwa tuwiin. Bra ti yan kiñi, mdyii mta
kanꞌ yku iꞌ. 5 Loꞌo ngalu la chinꞌ mta seꞌen
chinꞌ ꞌa yuu ndukwa chunꞌ kee. Ndla ti
mtsu mta kanꞌ; loꞌo chinꞌ ti yuu nchkunꞌ
chunꞌ ran, 6 kanꞌ chaꞌ ja msñi suꞌwe ran
chunꞌ kee kanꞌ, ja ngwa kaluu suꞌwe ran.
Mdyii kala kanꞌ nganaan ran, chaꞌ tikeeꞌ
ꞌa kwan. 7 Kwiꞌ xka seꞌen ngalu chinꞌ mta
lo yuu seꞌen nsuꞌwi yka kicheꞌ. Ndla la
nguluu yka kicheꞌ kanꞌ; ja mda chabiyaꞌ
kaluu suꞌwe kala trigu, kanꞌ chaꞌ ja mdoꞌo
mta lo ran bra kanꞌ. 8 Loꞌo ngalu chinꞌ
mta lo yuu suꞌwe. Suꞌwe mtsu mta kanꞌ;
suꞌwe ꞌanguluu kala, suꞌwe ꞌamdoꞌomta lo
juun kanꞌ bra kanꞌ. Wa yuꞌwi juun numda
kalatyii mta ska ti juun, loꞌo yuꞌwi juun nu
mda snanylamta lo ran, loꞌoyuꞌwi juunnu
mda ska siyentumta ska ti lo juun.

9 ’Kunan suꞌwe wan chaꞌ nu nchkwiǐnꞌ
loꞌo wan ni, si chañi chaꞌ xlyaa wan kunan
wan chaꞌ suꞌwe kanꞌ ―ndukwin Jesús ꞌin
nten kaꞌan kanꞌ.

Ni chaꞌ ykwiꞌ Jesús chaꞌ kutsiꞌ ti loꞌo nten
10 Chunꞌ ndiꞌin la wa mdoꞌo nten kanꞌ

ndyaaneꞌ sa tlyu ti. Mdiyan tii tyukwanten
nu ngiꞌni xaꞌan chaꞌ ꞌin Jesús seꞌen ndiꞌin
yu bra kanꞌ, loꞌo mdiyan xka la taꞌa suꞌwe
nsuꞌwi neꞌ ti kwiꞌ seꞌen kanꞌ. Kanꞌmnichaꞌ
neꞌ kanꞌ ꞌin Jesús:
―¿Ni sa ñaꞌan ndyoꞌo chaꞌ tiya nu ykwiiꞌ

tsan? ―ndukwin neꞌ kanꞌ ꞌin Jesús.
11―ꞌWan, wa nda Ndiose chabiyaꞌ ꞌwan

chaꞌ ka biyaꞌ tiꞌ wan ska chaꞌ nu nsuꞌwi
nchkunꞌ ti, chaꞌ nu ka xa nu ka Ndiose nd-
loo la niꞌ kasiya ꞌin nten ―ndukwin Jesús
ꞌinneꞌkanꞌ―. Xka tantennu jaytenchaꞌ ꞌin
Ndioseni, ja kiꞌyaneꞌkwentabranukunan
neꞌ ska chaꞌ nu nchkwiǐnꞌ; tukwi ꞌa chaꞌ
kanꞌ, nxkeꞌ tiꞌ neꞌ. 12 Kanꞌ chaꞌ nchkwiǐnꞌ
chaꞌkutsiꞌ ti loꞌoneꞌ, chaꞌñaꞌanneꞌni siya ja
kiꞌya neꞌ kwenta sa ñaꞌan ndyoꞌo chaꞌ kanꞌ,
chaꞌ kunan neꞌ ni siya ja ka biyaꞌ tiꞌ neꞌ chaꞌ
kanꞌ. Jlyo tiǎnꞌ chaꞌ ja xlyaa neꞌ kulaa yaꞌ
neꞌ chaꞌ kuxi nu ndiꞌin ꞌin neꞌ, kanꞌ chaꞌ ja
nchka ꞌñaǎn kuꞌniǐn chaꞌ tlyu tiꞌ ꞌin neꞌ ꞌin
kiꞌya nu ndiꞌin ꞌin neꞌ.

Sa ñaꞌan nu lka chaꞌ ꞌin nten nu yta mta
trigu

13 ’¿Ja ngwa biyaꞌ tiꞌwan sa ñaꞌan ndyoꞌo
chaꞌ kutsiꞌ kanꞌ a? ―ndukwin Jesús ꞌin
neꞌ kanꞌ bra kanꞌ―. ¿Ni sa ñaꞌan ka kiꞌya
wan kwenta ꞌin xka la chaꞌ sikwa?, si ja
nnan wan chaꞌ nu nchkwiǐnꞌ ―ndukwin.
14 Ñaꞌan tiꞌ yu nu yta mta trigu kanꞌ, ng-
wañaꞌan lka nten nu nchkwiꞌ chaꞌ suꞌwe
ꞌin Ndiose loꞌo xka ta nten. 15 Ñaꞌan tiꞌ
mta nu ngalu lo yuu tla tuꞌwa tuwiin, loꞌo
mdyii mta yku kiñi bra kanꞌ, ngwañaꞌan
lka nten nuwa ynan chaꞌ suꞌwe ꞌin Ndiose,
loꞌo ja ynan suꞌwe neꞌ bra kanꞌ. Ñaꞌan tiꞌ
yuu tla kanꞌ, ngwañaꞌan lka kasiya ꞌin nten
chalyuu. Sa ñaꞌan lka xa wa mdyii yku
kiñimtanundiya tuꞌwa tuwiin, ngwañaꞌan
kan Satanás chaꞌ kuꞌni tyii chaꞌ suꞌwe kanꞌ,
chaꞌ ja tyuꞌwi ꞌa tiꞌ neꞌ chaꞌ suꞌwe kanꞌ bra
kanꞌ. 16Loꞌomtanungalu lo yuu lti ti tuꞌwa
nu ndiya chunꞌ kee ni, kanꞌ lka ñaꞌan tiꞌ
nten nu kulo ndukwa la suꞌwe ꞌa nka tiye
neꞌ xa wa ynan neꞌ chaꞌ suꞌwe ꞌin Ndiose.
17 Chunꞌ ndiꞌin la, bra nu kuꞌni tiꞌí tiꞌ xka
ta nten ꞌin neꞌ kanꞌ chunꞌ nu wa ynan neꞌ
chaꞌ suꞌwe nu nchkwiǐnꞌ, bra nu xtyi lyoꞌo
nten ꞌin neꞌ kanꞌ, ja talo ꞌa neꞌ kanꞌ bra
kanꞌ. Lka neꞌ kanꞌ ñaꞌan tiꞌ mta nu ja
msñi suꞌwe suun ran chunꞌ kee, chaꞌ lti ti
tuꞌwa yuu nu ndukwa chunꞌ kee kanꞌ, loꞌo
ja mdalo kala kanꞌ, nganaan ran bra kanꞌ.
18 Mta nu ngalu lo yuu laja yka kicheꞌ ni,
kanꞌ lka ñaꞌan tiꞌ nten nu ynan chaꞌ suꞌwe
kanꞌ, 19 loꞌo kaꞌan ꞌa chaꞌ ndaꞌan tiye neꞌ
sa ñaꞌan kuꞌni neꞌ chaꞌ ka kuliyaꞌ neꞌ bra
kanꞌ. Ndaꞌan naan ꞌa neꞌ sa ñaꞌan ka kaja
kaꞌan ꞌa chaꞌ suꞌwenunsuꞌwi chalyuu re ꞌin
neꞌ, chaꞌ ka suꞌwa neꞌ loꞌo nten nu tnun la
nchka; kanꞌ chaꞌ ja nchkakanunchaꞌ suꞌwe
niꞌ kasiya ꞌin neꞌ kanꞌ. 20 Loꞌo seꞌen ngalu
mta lo yuu suꞌwe ni, mtsu mta kanꞌ, suꞌwe
ꞌa nguluu kala, mdoꞌo ꞌa mta lo ran bra
kanꞌ; ngwañaꞌan lka nten nu wa ynan chaꞌ
suꞌwekanꞌ, loꞌo suꞌwe ꞌa ynan neꞌ chaꞌ kanꞌ.
Sa kalatyii yaꞌ, sa kwa chaꞌ suꞌwe kuꞌni neꞌ
kanꞌxawaynanneꞌ chaꞌ ꞌinNdiose, ta snan
yla yaꞌ chaꞌ suꞌwe kuꞌni neꞌ, ta ska siyentu
yaꞌ chaꞌ suꞌwe kuꞌni neꞌ.

Chaꞌ ꞌin xaa nu xuꞌwi niꞌ ñaꞌan
21Loꞌo ngwaꞌu Jesús xka chaꞌ ꞌin neꞌ kanꞌ:
―Bra nu xtyaan xaa niꞌ ñaꞌan xa tla,

¿ta tukuanꞌ lo xaa kanꞌ a? ¿O ta xtyaan
xaa kanꞌ niꞌ kiꞌyan a? ―ndukwin Jesús ꞌin

neꞌ―. Ja kuꞌnian ngwañaꞌan ―ndukwin
yu―. Kwan chinꞌ xtyaan xaa chaꞌ xuꞌwi
xaa ran ñaꞌaan niꞌ ñaꞌan. 22 Ndiꞌin chaꞌ
tyoꞌo lo xaa nchga nan nu nsuꞌwi kutsiꞌ
ꞌin nten ni; ja ska chaꞌ nu nsuꞌwi mnan
ti ni, nu ja tyija lyo ꞌin nten nde loo la.
23Kunan suꞌwewan chaꞌ nu nchkwiǐnꞌ loꞌo
wan sikwa, si chañi chaꞌ xlyaa wan kunan
wan chaꞌ suꞌwe re.

24Tingwaꞌu la chinꞌ Jesús ꞌinneꞌbrakanꞌ:
―Kunan suꞌwe wan chaꞌ nu nchkwiǐnꞌ

loꞌowanni―ndukwin Jesús―. Sañaꞌannu
ngiꞌniwan loꞌoxka lanten, kwiꞌngwañaꞌan
kuꞌni Ndiose loꞌo wan bra kanꞌ. Xa nu ku-
nan suꞌwe wan chaꞌ ꞌñaǎn, kwiꞌ ngwañaꞌan
ti kaja la kaꞌan chaꞌ suꞌwe nu xuꞌwi niꞌ
kasiya ꞌwanbrakanꞌ. 25Loꞌontennundyaa
ñaꞌan tiꞌ ꞌñaǎn, nu ngiꞌni xaꞌan chaꞌ kanꞌ ni,
ti chkwiꞌ la Ndiose chaꞌ suꞌwe loꞌo neꞌ kanꞌ;
ntennu jandyaañaꞌan tiꞌ ꞌñaǎn,nu janchka
tiꞌ kuꞌni xaꞌan neꞌ chaꞌ nu nchkwiǐnꞌ, kuꞌni
Ndiose chaꞌ ja ka ꞌin neꞌkanꞌkuꞌni xaꞌanneꞌ
chaꞌ ꞌin Ndiose siyaꞌ ti bra kanꞌ.

Chaꞌ ꞌin nskwaꞌ nu nchka jyan
26 Loꞌo ngwaꞌu Jesús xka chaꞌ ꞌin neꞌ bra

kanꞌ:
―Chkwiǐnꞌ ska chaꞌ tiya loꞌo wan chaꞌ ka

biyaꞌ tiꞌ wan sa ñaꞌan ka xa nu ka Ndiose
ndloo niꞌ kasiya ꞌin nten ―ndukwin Jesús
ꞌin neꞌ―. Ntya nten nskwaꞌ, 27 ndijyaꞌ neꞌ
tla; nundiꞌyaxaaxka tsanndyaa tukwineꞌ.
Ngwañaꞌan ndijin neꞌ tyun tsan loꞌo tyun
tla. Laja bra kanꞌ nchu mta kanꞌ, ndijyan
ngaluu ran bra kanꞌ. Ja jlyo tiꞌ neꞌ sa ñaꞌan
ndijyan ngaluu mta kanꞌ. 28 Ngwañaꞌan
nchka ꞌin ska mta nu kataan. Ti kwiꞌ yuu
seꞌen ytaan mta, kanꞌ lka nu ta jwersa ꞌin
ran chaꞌ kaluu ran. Kulo ndukwa tyukwa
kala kuneꞌ, bra kanꞌ tyoꞌo tukwa katsunꞌ,
chunꞌ ndiꞌin la kaja tya ꞌñaan. 29Xawawtyi
tya, bra kanꞌ tsaa kusaaꞌ neꞌ tya chaꞌ ka
kwa.

Chaꞌ ꞌinmta xuwe ti
30Loꞌo ngwaꞌu Jesús xka chaꞌ ꞌin neꞌ kanꞌ

bra kanꞌ:
―Xka chaꞌ chkwiǐnꞌ loꞌo wan ni, chaꞌ

ka biyaꞌ tiꞌ wan sa ñaꞌan ka xa nu ka
Ndiosendlooniꞌkasiya ꞌinnten―ndukwin
Jesús―. 31 Ka kanꞌ ñaꞌan tiꞌ ska lo mta nu
xuwe ꞌa nu ntya nten. Mta kanꞌ lka mta nu
xuwe la ti ñaꞌaan chalyuu, chaꞌ ja nsuꞌwi

xkamta nu xuwe la. 32Bra nu kata neꞌmta
kanꞌ, ndla ti katsu ran, kaluu yka chaꞌ ka
ran ska yka tnun bra kanꞌ. Loꞌo kiꞌya kiñi
laja stanꞌ yka kanꞌ, tyukwa tñaꞌ iꞌ seꞌen tlaꞌ
laja lkaꞌ bra kanꞌ.

Ni chaꞌ ykwiꞌ Jesús chaꞌ kanꞌ loꞌo nten
33Ngwañaꞌan ngwaꞌu Jesús chaꞌ ꞌin nten;

ykwiꞌ yu chinꞌ chaꞌ tiya, ykwiꞌ yu chaꞌ kutsiꞌ
loꞌo neꞌ, chaꞌ kwaꞌu yu chaꞌ ꞌin Ndiose ꞌin
neꞌ, sa ñaꞌan yaꞌ nu kiꞌya suꞌwe neꞌ kwenta
sa ñaꞌan lka chaꞌ ꞌin Ndiose. 34 Xkwiꞌ loꞌo
chaꞌ kutsiꞌ ti ngwaꞌu Jesús chaꞌ ꞌin nten
kaꞌan, ni siya ja ngwiꞌya suꞌwe neꞌ kwenta
sa ñaꞌan ndyoꞌo chaꞌ kanꞌ; chunꞌ ndiꞌin la
ngwaꞌu suꞌwe la yu nchga chaꞌ kanꞌ ꞌin neꞌ
nu ngiꞌni xaꞌan chaꞌ ꞌin yu, chaꞌ ka biyaꞌ la
tiꞌ neꞌ chaꞌ kanꞌ.

Ngulo Jesús tñan ꞌin kwiꞌin loꞌo ꞌin kulooꞌ
lo tiyuꞌ

35 Wa msiin ꞌa tsan kanꞌ, wa ndyaa
kwichaa, bra kanꞌ ykwiꞌ Jesús chinꞌ loꞌo neꞌ
nu ngiꞌni xaꞌan chaꞌ ꞌin yu:
―Tyijian tyaan nde xka laꞌa tsuꞌ tiyuꞌ re

―ndukwin Jesús ꞌin neꞌ kanꞌ.
36 Loꞌo ngulaa tiꞌin neꞌ ꞌin nten kaꞌan nu

ndiꞌin nde kwa bra kanꞌ, yten taꞌa ndaꞌan
Jesús niꞌ yka naꞌan seꞌen ndiya yu, seꞌen
ngwaꞌuyuchaꞌ ꞌinntenkaꞌankanꞌ ti tsan la.
Mdoꞌo neꞌ ndyaa neꞌ, loꞌo xka la yka naꞌan
ndyaa suꞌwa ti. 37Loꞌo lye ꞌamskwa kwiꞌin
brakanꞌ, lye ꞌangutsa tyiꞌa lo tiyuꞌ, sa yaꞌnu
yten ꞌa tyiꞌakulooꞌniꞌykanaꞌan;waxaꞌan ti
yka naꞌan kanꞌ nsuꞌwi tyiꞌa. 38Lajaꞌ ti Jesús
mskwa yu tu seꞌen yka naꞌan,mskwa ke yu
lo ska teꞌ kuti ti. Mlyo neꞌ slaa yu bra kanꞌ:
―¡Yu kula! ―ndukwin neꞌ ꞌin Jesús―.

¡Xaa tiiꞌ! ¿Ta ja nduwe tiiꞌ chaꞌwa kaja tian
a? ―ndukwin neꞌ―. Wa katin ti yka naꞌan
re niꞌ tyiꞌa.

39Brakanꞌmdyituun Jesús,nguloyu tñan
ꞌin kwiꞌin, ykwiꞌ yu loꞌo kwiꞌin chaꞌ ja ka
kulooꞌ lo tyiꞌa tiyuꞌ kanꞌ.
―¡Ka tiin lo tyiꞌa re! ―ndukwin yu.
Bra ti ngwa tiin kwiꞌin, ngwa tiin kulooꞌ;

tiin ti nganun tiyuꞌ bra kanꞌ. 40Kanꞌ ykwiꞌ
Jesús loꞌo neꞌ nu ngiꞌni xaꞌan chaꞌ ꞌin yu:
―¿Ni chaꞌ ntsen ꞌa wan? ―ndukwin

Jesús ꞌin neꞌ―. ¿Ni chaꞌ ja ndyaa ñaꞌan
tiꞌ wan ꞌin Ndiose chaꞌ ka ꞌin Ni kuꞌni Ni
ngwañaꞌan? ―ndukwin yu.

41 Yuwe ꞌa tiꞌ neꞌ ñaꞌan neꞌ ꞌin Jesús bra
kanꞌ:
―¿Ti ka nu lka yu kiꞌyu re? ―nduk-

win neꞌ ꞌin taꞌa neꞌ―, chaꞌ loꞌo kwiꞌin
ndukwa chaꞌ nu ykwiꞌ yu loꞌo ran, loꞌo tyiꞌa
tiyuꞌ ynan chaꞌ kanꞌ―ndukwin neꞌ ꞌin taꞌa
ndaꞌan neꞌ.

5
Yꞌni Jesús joꞌó ꞌin ska neꞌ Gadara nu

nsuꞌwi kwiꞌin xaꞌan
1Chunꞌ ndiꞌin la mdiyan neꞌ xka laꞌa tsuꞌ

tiyuꞌ kanꞌ, nde lo yuu ꞌin Gadara. 2 Wa
tyoꞌo ti Jesús niꞌ yka naꞌan, bra kanꞌmdoꞌo
tukwa ska yu tiꞌí nu msñi kwiꞌin xaꞌan ꞌin.
Ndiꞌin yu tiꞌí kanꞌ niꞌ lyoꞌoo jyoꞌo. 3 Seꞌen
mtsiꞌ ayman ti ndiꞌin yu tiꞌí kanꞌ, chaꞌ ja
ngwa ꞌin nten skanꞌ ꞌin yu; ni loꞌo chkwan,
ja ngwa ꞌin neꞌ. 4Wa tyun yaꞌ mskanꞌ neꞌ
ꞌin yu tiꞌí kanꞌ loꞌo karenan; nchkanꞌ kiyaꞌ
yu, nchkanꞌ yaꞌ yu, loꞌo bra ti mdijin kuꞌ
yu chkwan kanꞌ, ngutin karenan, nganun
yuꞌwe ti chkwan nu nchkanꞌ yu tiꞌí kanꞌ.
Ja ska nten ngwa ꞌin kulo tñan ꞌin yu tiꞌí
kanꞌ. 5Loꞌo nde tsan loꞌo nde tla ndaꞌan yu
nxiꞌya yuniꞌ lyoꞌoo jyoꞌo, ndaꞌanyuꞌwi ti yu
lo kiꞌya, loꞌo ykwiꞌ ti yu, yꞌni kuxi yu ꞌin yu
loꞌokee. 6Loꞌoni, tijyuꞌ timduunyu tiꞌí kanꞌ
naꞌan yu ꞌin Jesús. Bra timsnan yu,mduun
xtyinꞌ yu tloo Jesús, chaꞌ kuꞌni tnun yu ꞌin
Jesús. 7 Kwen msiꞌya yu tiꞌí kanꞌ ꞌin Jesús
bra kanꞌ:
―¿Ni sa ñaꞌan tñannchka tiꞌwan ꞌñaǎn a?

―mnichaꞌ yu tiꞌí ꞌin Jesús bra kanꞌ―. ꞌWan
lka wan Jesús, ska ti wan nu lka wan Sñiꞌ
Ndiose, kwiꞌ Ndiose nu ndloo la ti ―nduk-
win―. Chabiyaꞌ ꞌinNdiose, ja tawannu tiꞌí
ꞌñaǎn.

8Ti tsan la wa ngulo Jesús tñan ꞌin kwiꞌin
xaꞌan kanꞌ, chaꞌ tyoꞌo tsuꞌ ꞌin yu tiꞌí kanꞌ,
kanꞌ chaꞌ tꞌnan ykwiꞌ yu loꞌo Jesús chaꞌ ja ta
nu tiꞌí ꞌin yu bra kanꞌ.
―Tyoꞌo lya wan, tyaa wan siyaꞌ ti

―ndukwin Jesús ꞌin kwiꞌin xaꞌan kanꞌ bra
kanꞌ.

9Kanꞌmnichaꞌ Jesús ꞌin yu tiꞌí kanꞌ:
―¿Ni sa ñaꞌan naan nuꞌwin? ―ndukwin

Jesús ꞌin yu.
―Kaꞌan ꞌa loo ñaꞌan naǎnꞌ―ndukwin yu

tiꞌí―, chaꞌ kaꞌan ꞌa kwiꞌin xaꞌan wa msñi
ꞌñaǎn―ndukwin yu.

10 Loꞌo mjñan ꞌa yu tiꞌí kanꞌ, chaꞌ ja kuꞌni
ꞌa Jesús joꞌó ꞌin yu, chaꞌ ja kulo ꞌa Jesús
tñan ꞌin kwiꞌin xaꞌan, chaꞌ tyoꞌo ran ꞌin yu,
chunꞌ ja nchka tiꞌ kwiꞌin xaꞌan kanꞌ tsaa
xka chalyuu tijyuꞌ la. 11 Loꞌo ndiꞌin ska
ta tnun kuweꞌ nchku kixinꞌ siꞌ kiꞌya kwa.
12Kanꞌ chaꞌmjñan yu tiꞌí kanꞌ ꞌin Jesús chaꞌ
ꞌin kwiꞌin xaꞌan numsñi ꞌin yu:
―Tawanchabiyaꞌ tsaakwiꞌin chaꞌxñi ꞌin

kuweꞌ kwa―ndukwin.
13 Loꞌo mda Jesús chabiyaꞌ ꞌin nchga

kwiꞌin xaꞌan kanꞌ. Kanꞌ mdoꞌo kwiꞌin
ndyaa, msñi ꞌin kuweꞌ bra kanꞌ. Ndiꞌin
tukwa mi kuweꞌ, loꞌo msñi kwiꞌin kanꞌ ꞌin
nchga iꞌ. Msnan iꞌ siꞌ yuu bra kanꞌ, mdiyuu
taꞌa iꞌniꞌ tyiꞌa tiyuꞌ; ngutin iꞌniꞌ tyiꞌa, ngujwi
nchga kuweꞌ kanꞌ bra kanꞌ.

14 Loꞌo yuwe ꞌa tiꞌ neꞌ nu naꞌansiin ꞌin
kuweꞌ kanꞌ bra kanꞌ, msnan neꞌ nde kichen
chaꞌ katsaꞌ neꞌ ꞌin nchga nten kichen loꞌo
ntenndiꞌin kwiꞌ seꞌen ti sañaꞌanngwakanꞌ.
Bra ti mdoꞌo nten ndijyan neꞌ chaꞌ ñaꞌan
neꞌ chaꞌ kanꞌ. 15 Bra nu mdiyan neꞌ seꞌen
ndiꞌin Jesús, bra kanꞌ naꞌan neꞌ ꞌin nu kiꞌyu
nu ngwa tiꞌí kanꞌ; naꞌan neꞌ chaꞌ tiin ti
ndukwa yu kiꞌyu kanꞌ, lkuꞌ yu steꞌ yu, chaꞌ
wa nchkaa yu. Ja nxlyuu ꞌa kwiꞌin xaꞌan
kanꞌ ꞌin yu. Ytsen ꞌa neꞌ bra kanꞌ. 16 Ytsaꞌ
ꞌa neꞌ nu naꞌansiin ꞌin kuweꞌ kanꞌ sa ñaꞌan
ngwa ꞌin yu tiꞌí, chaꞌ sa tlyu ti mdoꞌo kwiꞌin
xaꞌan kanꞌ ꞌin yu ndyaa bra kanꞌ, msñi ꞌin
nchga kuweꞌ nu ndiꞌin kanꞌ; mdyii chaꞌ ꞌin
kuweꞌ kanꞌ bra kanꞌ. 17 Bra wa ynan nten
kichen chaꞌ kanꞌ, bra kanꞌ tꞌnan ykwiꞌ neꞌ
loꞌo Jesús chaꞌ tyoꞌo tsuꞌ yu tyaa yu xka
seꞌen nu tijyuꞌ la.

18Nuwa sten ti Jesús niꞌ yka naꞌan xuwe
chaꞌ tyaa yu, bra kanꞌ ykwiꞌ nu ngwa tiꞌí
kanꞌ loꞌo Jesús; mjñan yu chabiyaꞌ ꞌin Jesús
chaꞌ tsaa yu loꞌo. 19 Loꞌo ja mda Jesús
chabiyaꞌ ꞌin yu bra kanꞌ.
―Xitukwii tyaa naꞌan tyii xiyaꞌ ―nduk-

win Jesús ꞌin yu―. Katsaaꞌ ꞌin nchga neꞌ
taꞌaa sa ñaꞌan ngwa chaꞌ tnun nu yꞌni
Ndiose nu nka Xꞌnaan loꞌoo, ti kwiꞌ Ni yꞌni
Ni chaꞌ nchkaa, chaꞌwa ngwa tꞌnan ꞌa tiꞌNi
ꞌiin.

20Kanꞌmdoꞌo ndyaa yu kiꞌyu kanꞌ nchga
kichen nde Decápolis, ytsaꞌ yu nchga loo
chaꞌ ꞌin neꞌ, sa ñaꞌan nu yꞌni Jesús loꞌo yu.

Yuwe ꞌa tiꞌ nchga nten nu ndiꞌin nde kwa
bra kanꞌ.

Sñiꞌ Jairo loꞌonukunaꞌannuylaꞌ steꞌ Jesús
- tukwa loo chaꞌ tnun nu yꞌni Jesús

21 Loꞌo xiyaꞌ yan Jesús niꞌ yka naꞌan nde
tsuꞌ tiyuꞌ re. Xiyaꞌ mdyoꞌ tiꞌin kaꞌan ꞌa
nten seꞌen ndiꞌin Jesús tuꞌwa tiyuꞌ bra kanꞌ.
22 Kanꞌ mdiyan ska yu kiꞌyu nu lka yu
tñan niꞌ lyaa kwa. Jairo naan yu kula
kanꞌ. Mduun xtyinꞌ yu kula kanꞌ tloo Jesús,
mdukwi ndlyuu ke yu la lyuu. 23 Tꞌnan ꞌa
ykwiꞌ yu loꞌo Jesús bra kanꞌ:
―Wa kaja ti sñiěnꞌ ―ndukwin yu ꞌin

Jesús―. Kuꞌniwanchaꞌ suꞌwetsaawannde
seꞌen nskwa nu kunaꞌan xuwe kanꞌ ꞌñaǎn,
chaꞌ kuꞌni wan joꞌó ꞌin, xtya yaꞌ wan chunꞌ
nu xuwe chaꞌ kuꞌu.

24 Loꞌo ndyaa Jesús loꞌo yu bra kanꞌ, loꞌo
kaꞌan nten ndyaa loꞌo neꞌ, tsaa ꞌa ndiꞌin
nten tuwiin seꞌen ndaꞌan neꞌ. 25 Loꞌo ska
nu kunaꞌan tiꞌí mdaꞌan laja nten kaꞌan
kanꞌ. Wa tii tyukwa yijan nsuꞌwi kicha nu
kunaꞌan kanꞌ, chaꞌ ngalu ꞌa tnen. 26 Wa
mdyii nchga loo joꞌó yꞌni neꞌ ꞌin nu tiꞌí
kanꞌ, loꞌo ja ngwa ꞌin neꞌ kuꞌni chkaa neꞌ
ꞌin. Mdyii tñi ꞌin nu kunaꞌan kanꞌ, mdyii
nchga loo chaꞌ suꞌwe nu nsuꞌwi ꞌin siꞌya
rmiyu, loꞌo lye la tiꞌí bra kanꞌ. 27Wa ynan
nu kunaꞌan tiꞌí kanꞌ chinꞌ chaꞌ ꞌin Jesús,
kanꞌ chaꞌ yan laja nten nde chunꞌ seꞌen
nduun Jesús. Ylaꞌnukunaꞌankanꞌ steꞌ Jesús
bra kanꞌ. 28 “Bra nu kalaǎnꞌ tiǎn steꞌ Jesús
re, chkaǎn bra kanꞌ” mskeꞌ tiꞌ nu tiꞌí kanꞌ.
29 Bra ti nchkunꞌ chaꞌ ngalu tnen, siyaꞌ ti
mgii tiꞌ nu kunaꞌan chaꞌ wa nchkaa bra
kanꞌ. 30Loꞌo bra timgii tiꞌ Jesús chaꞌwayꞌni
yu joꞌó ꞌin ska nten, ni siya ja ya ñaꞌan yu
ꞌin nu tiꞌí kanꞌ. Kanꞌ chaꞌ mxinaꞌan yu nde
chunꞌ yu ꞌin nten kaꞌan nu ndaꞌan loꞌo yu.
―¿Ti ka lka nu wa ylaꞌ steěnꞌ a? ―nduk-

win Jesús ꞌin neꞌ.
31 Yuwe ꞌa tiꞌ neꞌ nu ngiꞌni xaꞌan chaꞌ ꞌin

yu bra kanꞌ.
―Tsaa ꞌa ndiꞌin nten re seꞌen ndaꞌaan

―ndukwin neꞌ kanꞌ ꞌin Jesús―. ¿Ni chaꞌ
mnichaaꞌ ꞌin neꞌ, “ti ka lka nu ylaꞌ ꞌñaǎn?”
―ndukwin neꞌ.

32Kanꞌ naꞌan ꞌa Jesús ꞌin nchga nten chaꞌ
ka biyaꞌ tiꞌ yu ti ka lka nu ylaꞌ ꞌin yu. 33Loꞌo
yan nu kunaꞌan kanꞌ, mduun xtyinꞌ tloo yu
bra kanꞌ. Nchkwaan ꞌa kanꞌ, chaꞌ ntsen ꞌa,

loꞌo jlyo tiꞌ chaꞌ wa nchkaa. Bra kanꞌ ytsaꞌ
ñi ꞌin Jesús sa ñaꞌan ngwa ꞌin.

34―Suꞌwe ꞌa ndyaa ñaꞌan tiiꞌ ꞌñaǎn, sñiěnꞌ
―ndukwin Jesús ꞌin―, kanꞌ chaꞌ nchkaa.
Tiin ti tyiꞌin tiyee ni. Suꞌwe ti tyaa ni, ñi
katsaǎnꞌ ꞌiin chaꞌ ja xñi ꞌa kicha kanꞌ ꞌiin la
xiyaꞌ la.

35Branu ti nchkwiꞌ Jesús loꞌonukunaꞌan
kanꞌ, bra kanꞌmdiyan skamsu ꞌin Jairo, yu
kula nu lka tñan niꞌ lyaa kanꞌ, mdyukwa
taꞌa loꞌo neꞌ. Ykwiꞌmsu kanꞌ loꞌo Jairo chaꞌ
ꞌin nu xuwe tiꞌí:
―Wa ngujwi sñiꞌ wan, yu kula ―nduk-

win msu ꞌin xꞌnan―. Ja ndiꞌin chaꞌ chkwiꞌ
la wan loꞌomstru re.

36 Loꞌo Jesús, ynan yu chaꞌ nu ykwiꞌmsu
kanꞌ, loꞌo jamdukwa Jesús ꞌin ran bra kanꞌ.
―Ja kutseen―ndukwin Jesús ꞌin yukula

nu lka tñan niꞌ lyaa kanꞌ―. Sa kanꞌ ti chaꞌ,
kuꞌnii chaꞌ tsaa ñaꞌan tiiꞌ ꞌñaǎn.

37 Loꞌo ja mda ꞌa Jesús chabiyaꞌ ꞌin nten
chaꞌ tsaa neꞌ loꞌo yu; ska ti Tyu, loꞌo San-
tiago, loꞌo Xuwa taꞌa Santiago, mda yu
chabiyaꞌ tsaa neꞌ loꞌo yu. 38 Kanꞌ mdiyan
neꞌ tuꞌ naꞌan tyi yu nu lka tñan niꞌ lyaa
kanꞌ. Wa kaꞌan ꞌa ntenmdyoꞌ tiꞌin nde kwa,
nganan ꞌa neꞌ ndiꞌin neꞌ. Lye ꞌa ngwa chaꞌ
wangujwi nu xuwe ti kanꞌ. 39Yten Jesúsniꞌ
ñaꞌan bra kanꞌ.
―¿Ni chaꞌ lka nganan ꞌawanndiꞌinwan?

―ndukwin Jesús ꞌin neꞌ―. ¿Ni chaꞌ lka chaꞌ
kaꞌan ꞌa chaꞌndaꞌan tiyewan? Jangujwinu
xuwe tiꞌí re, nan lajaꞌ ti nskwa ―ndukwin
Jesús.

40 Loꞌo mstyi lyoꞌo ꞌa neꞌ ꞌin yu bra kanꞌ.
Kanꞌ chaꞌ ngulo Jesús ꞌin nchga nten nu
ndiꞌin nxiꞌya neꞌ; nganun yu loꞌo sti loꞌo
jyaꞌan nu xuwe tiꞌí, loꞌo taꞌa snan yu taꞌa
ndaꞌan Jesús,ndyaaneꞌkanꞌ seꞌenndiꞌinnu
xuwe. 41 Bra kanꞌ msñi Jesús yaꞌ nu xuwe
kanꞌ:
―Talita, kumi ―ndukwin Jesús ꞌin, chaꞌ

nu nchkwiꞌ neꞌ kanꞌ. Nde lka sa ñaꞌan
ndyoꞌo chaꞌ kanꞌ: ―Maan, kuloǔn tñan ꞌiin
ni, chaꞌ tyituun.

42 Bra ti mdyituun nu kunaꞌan xuwe nu
ngujwi kanꞌ, mdyisnan ndaꞌan bra kanꞌ.
Tii tyukwa ti yijan nsuꞌwi nu xuwe ti kanꞌ.
Yuwe ꞌa tiꞌ neꞌ kanꞌ bra kanꞌ. 43 Loꞌo lye
ykwiꞌ Jesús loꞌo neꞌ kanꞌ, chaꞌ ja katsaꞌ neꞌ
ꞌin xka la nten sa ñaꞌan ngwa chaꞌ nchkaa

nu xuwe kanꞌ. Bra kanꞌ ngulo yu tñan ꞌin
neꞌ chaꞌ ta chinꞌ nan ku nu xuwe ti kanꞌ.

6
Mdiya Jesús kichen Nazaret

1 Nde loo la mdoꞌo Jesús ndyaa yu loꞌo
neꞌ nu ngiꞌni xaꞌan chaꞌ ꞌin yu, ndyaa neꞌ
kichen tyi yu. 2 Loꞌo ndyaa Jesús niꞌ lyaa
kichen kanꞌ tsan nu nxitñaꞌ neꞌ, tsan taꞌa
kanꞌ. Nde kwa ngwaꞌu yu ꞌin nten bra kanꞌ.
Yuwe ꞌa tiꞌneꞌnundiꞌin niꞌ lyaa kanꞌbra nu
ynan neꞌ chaꞌ nu ykwiꞌ Jesús loꞌo neꞌ.
―¿La nde yaꞌ yꞌni xaꞌan yu re nchga chaꞌ

nu nchkwiꞌ yu? ―ndukwin neꞌ―. ¿Ni sa
ñaꞌanngwachaꞌndiꞌya suꞌweyukwenta ꞌin
chaꞌ kanꞌ? ¿Ta ndii ꞌa tiꞌ yu a? ―ndukwin
neꞌ―. ¿Ni chaꞌ nchka ꞌin yu kuꞌni yu chaꞌ
tnun? ―ndukwinneꞌ ꞌin taꞌaneꞌ―. 3Kwityi
kaꞌ ti lka yu re ―ndukwin neꞌ―. Ti kwiꞌ
sñiꞌ Liya lka yu re; taꞌa Santiago, taꞌa Se,
taꞌa Juda, taꞌa Simón lka yu re, loꞌo nde
kichen tyian ndiꞌin neꞌ kunaꞌan taꞌa yu re
―ndukwin neꞌ ꞌin taꞌa kichen tyi neꞌ.
Chenngwa tiye neꞌñaꞌanneꞌ ꞌin Jesúsbra

kanꞌ, 4kanꞌ chaꞌ ykwiꞌ Jesús loꞌo neꞌ xiyaꞌ:
―Nchga nten xka kichen ni, kuꞌni tnun

neꞌ ꞌin ska nten nu nchkwiꞌ chaꞌ ꞌin Ndiose
loꞌo neꞌ ―ndukwin Jesús ꞌin nten kanꞌ―.
Neꞌ taꞌa kichen tyi ti yu ni, kanꞌ nu ja xlyaa
kunan chaꞌ nu nchkwiꞌ yu siyaꞌ ti ―nduk-
win Jesús―. Nchga taꞌa yu, kwiꞌ neꞌ taꞌa
ndiꞌin yu, ja kunan neꞌ chaꞌ nu nchkwiꞌ yu
―ndukwin Jesús ꞌin neꞌ.

5 Ngwañaꞌan ngwa chaꞌ ja ngwa kuꞌni
Jesús chaꞌ tnun seꞌen ndiꞌin neꞌ kanꞌ, chaꞌ
ja ndyaa ñaꞌan tiꞌ neꞌ ꞌin yu; yꞌni yu chaꞌ
nchkaa ska tukwa ti neꞌ tiꞌí xa nu mstya
yaꞌ ti yu chunꞌ neꞌ, sa kanꞌ ti chaꞌ tnun yꞌni
yu kichen tyi yu. 6 Yuwe ꞌa tiꞌ Jesús chaꞌ
ja ndyaa ñaꞌan tiꞌ neꞌ kanꞌ ꞌin siyaꞌ ti. Kanꞌ
ti mdaꞌan la yu la xka kichen xuwe ti nu
ndiꞌin kwiꞌ seꞌen ti, ngwaꞌu yu ꞌin nten la
kwa bra kanꞌ.

Msuꞌwa Jesús ꞌin neꞌ nu ngiꞌni xaꞌan chaꞌ
ꞌin yu chaꞌ tsaa neꞌ chkwiꞌ neꞌ chaꞌ ꞌin yu loꞌo
nten xka kichen

7 Chunꞌ ndiꞌin la msiꞌya Jesús ꞌin tii
tyukwa nten nu ngiꞌni xaꞌan chaꞌ ꞌin yu,
chaꞌ chkwiꞌ yu loꞌo neꞌ bra kanꞌ. Ngulo
yu tñan ꞌin neꞌ kanꞌ, chaꞌ tyoꞌo neꞌ tsaa neꞌ
kwenta tukwa ti neꞌ; suꞌwa ti tsaa tukwa

neꞌ ska kichen. Loꞌomda Jesús chabiyaꞌ ꞌin
neꞌ chaꞌ kulo neꞌ ꞌin kwiꞌin kuxi nu nsuꞌwi
ꞌin nten. 8 Ykwiꞌ Jesús loꞌo neꞌ chaꞌ ja loꞌo
suꞌwa neꞌ kiꞌya neꞌ tsaa neꞌ. Tsaa neꞌ loꞌo
ska yka skan ti; ja loꞌo kwijin, ja loꞌo tyaja,
ja loꞌo tñi tsaa neꞌ, ndukwin Jesús. Tloo ti
neꞌ tsaa neꞌ. 9Xuꞌwi snan neꞌ, kuꞌ neꞌ ykanꞌ,
ni siya ja loꞌo xka ykuꞌ steꞌ neꞌ tsaa neꞌ.

10―Nu ta neꞌnaꞌan seꞌen kajaꞌwan seꞌen
ndiꞌin neꞌ ―ndukwin Jesús ꞌin neꞌ kanꞌ―,
nde kwa kanun wan bra kanꞌ, sa ñaꞌan bra
nu tyoꞌo wan tsaa wan xka kichen. 11 Si
nsuꞌwi ska kichen seꞌen ja xlyaa nten ta neꞌ
seꞌen kanun wan, kichen nu ja xlyaa neꞌ
kunan neꞌ chaꞌ nu chkwiꞌwan loꞌo neꞌ, bra
ti tyoꞌo wan kichen kanꞌ, tyaa lya wan bra
kanꞌ. Tuꞌwa kichen kanꞌ skwin wan kiyaꞌ
wan chaꞌ kulo yuu nsuꞌwi snan wan, chaꞌ
ngwañaꞌan ka biyaꞌ tiꞌ neꞌ chaꞌ kuxi ꞌa tñan
nu yꞌni neꞌ loꞌo wan.
Ngwañaꞌan ykwiꞌ Jesús loꞌo nten nu

ngiꞌni xaꞌan chaꞌ ꞌin yu.
12 Kanꞌ mdoꞌo neꞌ ndyaa neꞌ nde tyun

kichen. Ykwiꞌ neꞌ loꞌo nten kichen kanꞌ,
chaꞌ ka jyuꞌu tiꞌ neꞌ kichen ꞌin nchga chaꞌ
kuxi nungiꞌni neꞌ, chaꞌkulaa yaꞌneꞌ ꞌin chaꞌ
kuxi kanꞌ bra kanꞌ. 13 Loꞌo ngulo neꞌ nu
ngiꞌni xaꞌan kanꞌ kwiꞌin kuxi nu msñi ꞌin
tyun nten, loꞌo mgoꞌo neꞌ sete xi tyiꞌi chunꞌ
xka ta neꞌ tiꞌí bra nu yꞌni neꞌ joꞌó ꞌin neꞌ tiꞌí
kanꞌ; nchkaa neꞌ tiꞌí kanꞌ bra kanꞌ.

Ngujwi Xuwa numdukwatya ꞌin nten
14LoꞌowaynanreeHerodes ꞌin chaꞌ tnun

nu wa yꞌni Jesús bra kanꞌ; nchga kichen
ynen chaꞌ kanꞌ, chaꞌ skaa chaꞌ ykwiꞌ skaa
nten ꞌin Jesús. Nde lka chaꞌ numskeꞌ tiꞌ ree
kanꞌ:
―Ayman Xuwa nu mdukwatya ꞌin nten

nu ngwa sꞌni, kanꞌ lka Jesús re ―ndukwin
Herodes kanꞌ―. Wa yjwiǐn ꞌin Xuwa kanꞌ,
loꞌo ni, wa ndyuꞌu yu xiyaꞌ, kanꞌ chaꞌ nchka
ꞌin kuꞌni chaꞌ tnun nu ngwañaꞌan ―nduk-
win ree.

15 ―Siꞌi nu kanꞌ ―ndukwin xka ta
nten―. Ayman Elías lka yu kiꞌyu re.
―Siꞌi ngwañaꞌan ―ndukwin xka ta

nten―. Ska nten nu nchkwiꞌ chaꞌ ꞌin
Ndiose lka yu re, ñaꞌan tiꞌ ayman numdiꞌin
sꞌni, nu ykwiꞌ loꞌo nten chaꞌ ꞌin Ndiose.

16 Xa wa ynan Herodes chaꞌ nu ykwiꞌ
nten chaꞌ ꞌin Jesús, xiyaꞌ ykwiꞌ ree kanꞌ:

―Wandyuꞌu aymanXuwa xiyaꞌ―nduk-
win―. Naꞌ nguloǔn tñan ꞌin nten, loꞌo mdi-
jin kuꞌ neꞌ ke Xuwa kanꞌ bra kanꞌ; ja chan
ayman Xuwa lka yu kiꞌyu re ―ndukwin
ree Herodes.

17Nu ngwa sꞌni la, wa ngulo ree Herodes
kanꞌ tñan ꞌin msu ꞌin, kanꞌ chaꞌ yaa neꞌ
msñi neꞌ ꞌin Xuwa kanꞌ, yaa loꞌo neꞌ ꞌin yu
niꞌ ñaꞌan chkwan. Yꞌni ree chaꞌ kuxi kanꞌ
siꞌya Herodías nu ngwa kwilyoꞌo Lpe taꞌa
Herodes, chaꞌ wa msnan loꞌo Herodes ꞌin
nu kunaꞌan kanꞌ, chaꞌ kaja kwilyoꞌo loꞌo.

18 ―Ja nsuꞌwi chabiyaꞌ tyiꞌiin loꞌo
kwilyoꞌo taꞌaa ―ndukwin Xuwa ꞌin ree
Herodes ti bra kanꞌ.
Kanꞌ chaꞌ msuꞌwa ree ꞌin Xuwa niꞌ ñaꞌan

chkwan, chaꞌ wa ykwiꞌ yu ngwañaꞌan loꞌo
ree kanꞌ. 19Msinꞌ ꞌa tiꞌ Herodías chunꞌ chaꞌ
nu ykwiꞌ Xuwa, kujwi ꞌin yu ngwa tiꞌ nu
kunaꞌan kanꞌ. Loꞌo ja mjwi ñaꞌan kujwi
ꞌin yu bra ti, 20 chaꞌ ntsen ree Herodes ꞌin
Xuwa. Jlyo tiꞌ ree chaꞌ ñi ꞌa chaꞌ nu yꞌni
Xuwa, chaꞌ luwi ꞌa tiye Xuwa, loꞌo ja ndiꞌin
chaꞌ kuxi ꞌin yu; kanꞌ chaꞌwa naꞌansiin ree
ꞌin yu chaꞌ ja kuꞌni nu kunaꞌan kanꞌ chaꞌ
kuxi loꞌo yu. Ndiya tiꞌ ree Herodes kunan
chaꞌnu ngwaꞌuXuwa, ni siya ja ngwa biyaꞌ
suꞌwe tiꞌ ree chaꞌkanꞌ. 21Suꞌwe ꞌangwa tiye
Herodías xa nu ngwa tsan ngula ykwiꞌ ree
Herodes bra kanꞌ. Tsan kanꞌ yꞌni ree taꞌa,
loꞌo tyun nten nu tnun nchka yku neꞌ seꞌen
ndiꞌin ree bra kanꞌ. Loꞌo nten nu ndloo
la ꞌin ree kanꞌ, loꞌo xꞌnan sndaru ꞌin ree,
loꞌoneꞌkuliyaꞌndeGalileakanꞌ, nchganten
nu tnun nchka kanꞌ, ndyaa yku neꞌ seꞌen
ndiꞌin ree tsankanꞌ. 22Bra kanꞌmdiyan ska
nu kunaꞌan kuneꞌ sñiꞌHerodías,ngula kiyaꞌ
nu kunaꞌan kanꞌ seꞌen ndiꞌin neꞌ taꞌa. Tsaa
ꞌa tiꞌ ree Herodes bra kanꞌ, loꞌo ngwañaꞌan
ndiya ꞌa tiꞌ neꞌ nu nchku seꞌen ndiꞌin ree
naꞌan neꞌ ꞌin nu kunaꞌan kuneꞌ kanꞌ, chaꞌ
ngula kiyaꞌ. Ykwiꞌ ree loꞌo nu kunaꞌan
kuneꞌ kanꞌ bra kanꞌ:
―Katsaaꞌ ꞌñaǎn ni, ñaꞌaan chaꞌ suꞌwe nu

nchka tiiꞌ kaja ꞌiin ―ndukwin ree ꞌin―.
Taǎn chaꞌ suꞌwe kanꞌ ꞌiin ―ndukwin―.
23 Ta Ndiose nu tiꞌí ꞌñaǎn si ja taǎn nchga
nan nu jñaan ꞌñaǎn ni, ni siya sa jluꞌwe yuu
nu kwenta ꞌñaǎn, taǎn ꞌiin ―ndukwin ree
ꞌin nu kunaꞌan kuneꞌ kanꞌ.

24 Kanꞌ mdoꞌo nu kunaꞌan kuneꞌ kanꞌ,
ndyaa seꞌen ndiꞌin jyaꞌan.

―¿Nan ka nu jñaǎn ꞌin ree a? ―ndukwin
ꞌin jyaꞌan bra kanꞌ.
―Jñaan ke Xuwa nu ndukwatya ꞌin nten

―ndukwin jyaꞌan ꞌin bra kanꞌ.
25 Bra ti ndyaa nu kunaꞌan kuneꞌ kanꞌ

tloo ree xiyaꞌ, chaꞌ jñan chaꞌ kanꞌ ꞌin ree:
―KeXuwanundukwatya ꞌinntennchka

tiǎnꞌ kaja ꞌñaǎn ―ndukwin nu kunaꞌan
kanꞌ―. Nu ni ti nchka tiǎnꞌ ke yu kanꞌ ska
niꞌ siꞌyuu―ndukwin ꞌin ree.

26Ni siya xiꞌin ꞌa tiꞌ ree bra kanꞌ, ja ngwa
ꞌin yu tukunꞌ chaꞌ ꞌin nu kunaꞌan kanꞌ. Ja
ngwa ꞌin yu, chaꞌ tloo neꞌ taꞌa nchku yu
wa mskanꞌ ree chaꞌ kanꞌ, chaꞌ ta nchga
nan nu jñan nu kunaꞌan kuneꞌ kanꞌ ꞌin yu.
27 Bra ti ngulo ree tñan ꞌin ska sndaru ꞌin
yu nu nduun kwan, chaꞌ tsaa ꞌya sndaru ke
Xuwa. Kanꞌmdoꞌo sndaru ndyaa niꞌ ñaꞌan
chkwan, mdijin kuꞌ yu ke Xuwa bra kanꞌ.
28Ndyaan loꞌo sndaru ꞌin ran niꞌ siꞌyuu bra
kanꞌ, loꞌo mda ran ꞌin nu kunaꞌan kuneꞌ
kanꞌ. Ndyaa loꞌo nu kunaꞌan kanꞌ ꞌin ran
seꞌen ndiꞌin jyaꞌan bra kanꞌ.

29 Sa ñaꞌan ngwa bra kanꞌ, bra nu ynan
nten nu yꞌni xaꞌan chaꞌ ꞌin Xuwa chaꞌ
nskwa ayman kanꞌ, bra ti ndyaa neꞌ nde
seꞌen nskwa yu. Bra kanꞌ ndyaa neꞌ mtsiꞌ
neꞌ ꞌin ayman kanꞌ.

Mda Jesús nan yku kiꞌyumi nten
30 Chunꞌ ndiꞌin la chinꞌ, xiyaꞌ ndyaan neꞌ

taꞌa ndaꞌan Jesús seꞌen ndiꞌin yu, ti kwiꞌ
nten nu yaa ykwiꞌ loꞌo neꞌ xka kichen chaꞌ
ꞌin Jesús. Ytsaꞌ neꞌ ꞌin yu nchga tñan nu wa
yꞌni neꞌ, sa ñaꞌan nu ngwaꞌu neꞌ ꞌin nten la
kanꞌ. 31Ykwiꞌ Jesús loꞌo neꞌ kanꞌ bra kanꞌ:
―Tsaan chinꞌ xka seꞌen, seꞌen tyiꞌian ti

ykwiinꞌ tian, chaꞌ xitñaꞌwan chinꞌ―nduk-
win Jesús ꞌin tii tyukwa neꞌ kanꞌ.
Ngwañaꞌan ykwiꞌ Jesús loꞌo neꞌ kanꞌ, chaꞌ

kaꞌan ꞌa nten nsuꞌwi seꞌen ndiꞌin neꞌ, loꞌo
ja yuꞌwi bra ku neꞌ. 32 Mdoꞌo neꞌ ndyaa
neꞌ niꞌ yka naꞌan xuwe ti bra kanꞌ, chaꞌ
tsaa neꞌ la seꞌen ja nsuꞌwi nten. 33 Loꞌo
tyun nten naꞌan la seꞌen ndyaa neꞌ. Yuꞌwi
lyo nten kanꞌ ꞌin neꞌ, loꞌo bra ti ynen chaꞌ
tyun kichen la nde yaꞌ ndyaa neꞌ. Kanꞌ chaꞌ
msnan nten kichen kanꞌ ndyaa neꞌ tuꞌwa
tiyuꞌ, sa bra nu kulo ndukwa mdiyan neꞌ
kanꞌ seꞌen ndyaa Jesús loꞌo taꞌa ndaꞌan yu.
34Bra wa mdiyan yka naꞌan xuwe ti tuꞌwa

tiyuꞌ, mdoꞌo Jesús naꞌan yu chaꞌ kaꞌan ꞌa
ntenndiꞌin nde kwa. Tꞌnan ꞌa tiꞌ Jesúsñaꞌan
yu ꞌin nten kaꞌan kanꞌ bra kanꞌ; mskeꞌ tiꞌ
yu chaꞌ ñaꞌan tiꞌ slyaꞌ nu ja nsuꞌwi nten nu
ñaꞌansiin ꞌin iꞌ, ngwañaꞌanngwantenkaꞌan
kanꞌ. Kanꞌ chaꞌ chan ngwaꞌu yu kaꞌan ꞌa
chaꞌ ꞌin neꞌ kanꞌ. 35Bra nu wa ngwa msiin,
bra kanꞌndijyanneꞌnungiꞌni xaꞌan chaꞌ ꞌin
yu tloo yu chaꞌ chkwiꞌ neꞌ loꞌo yu:
―Niꞌ kixinꞌ lka re ―ndukwin neꞌ―, loꞌo

msiin ꞌani. 36Suꞌwe la si kuloo tñan ꞌin nten
kaꞌan re chaꞌ tyaa neꞌnde kichen kwiꞌ seꞌen
ti, chaꞌ xiꞌi neꞌnan kuneꞌ―ndukwin neꞌ ꞌin
Jesús.

37―ꞌWan, ta wan nan ku neꞌ re ―nduk-
win Jesús ꞌin neꞌ nu ngiꞌni xaꞌan chaꞌ ꞌin yu
bra kanꞌ.
―¿Ta tyoꞌo skwa tukwa siyentu tñi plata

xiꞌi ba jaxlya tejeꞌ ku neꞌ re a?, yu kula
―ndukwin neꞌ ꞌin Jesús.

38―¿Ni sa nkwa jaxlya tejeꞌ nsuꞌwi ꞌwan
nde re a? ―ndukwin Jesús―. Lkwa wan
chinꞌ ꞌin ran―ndukwin ꞌin neꞌ.
Mdaꞌan naan neꞌ si loꞌo chinꞌ nan ku

ndaꞌan nten kanꞌ, loꞌo xiyaꞌ ykwiꞌ neꞌ loꞌo
Jesús bra kanꞌ:
―Kiꞌyu ti jaxlya tejeꞌ loꞌo tukwa ti kula

loꞌo ꞌin neꞌ nde―ndukwin neꞌ ꞌin Jesús bra
kanꞌ.

39 Loꞌo ngulo Jesús tñan ꞌin nchga nten
kanꞌ, chaꞌ tyan neꞌ tyukwa neꞌ lo kii xuwe
kwenta ta ti neꞌ bra kanꞌ; 40 kwenta ska
siyentu nten ska ta, kwenta tuꞌwatyii nten
xka ta, ngwañaꞌan mdukwa neꞌ. 41 Kanꞌ
msñi Jesús ꞌin kiꞌyu jaxlya tejeꞌ loꞌo tukwa
kula kanꞌ, naꞌan yu nde kwan chaꞌ tya yu
xuꞌwe ꞌin Ndiose chaꞌ ꞌin jaxlya loꞌo kula
kanꞌ. Msuꞌwe yu jaxlya bra kanꞌ, mda yu
yuꞌwe jaxlya ꞌin neꞌ nu ngiꞌni xaꞌan chaꞌ ꞌin
yu, chaꞌ kutsaa neꞌ ran ꞌin nten kaꞌan kanꞌ;
kwiꞌ ngwañaꞌan msuꞌwe yu kula kanꞌ chaꞌ
ku neꞌ. 42Ngwañaꞌan ngwa chaꞌ yku nchga
ntenkanꞌ, ngulaꞌ tiꞌneꞌ. 43Branumdyii yku
neꞌ, mxoꞌ tiꞌin neꞌ nchga yuꞌwe nu ngunun,
loꞌo yuꞌwe jaxlya loꞌo yuꞌwe kula; mxaꞌan
tii tyukwa xkuwi loꞌo yuꞌwe kanꞌ bra kanꞌ.
44Ngwañaꞌan ngwa chaꞌ kiꞌyu mi yu kiꞌyu
yku jaxlya loꞌo kula nu ngwa tsan kanꞌ.

Mdaꞌan Jesús lo tyiꞌa tiyuꞌ
45Bra ti ngulo Jesús tñan ꞌin neꞌ nu ngiꞌni

xaꞌan chaꞌ ꞌin yu, chaꞌ sten neꞌ niꞌ yka

naꞌan xuwe ti, chaꞌ tsaa neꞌ nde loo la seꞌen
tsaa yu la xka laꞌa tsuꞌ tiyuꞌ, nde kichen
Betsaida. Kanun Jesús chaꞌ slaaꞌ loꞌo nten
kaꞌan kanꞌ, chaꞌ tyaa neꞌ tuꞌ naꞌan tyi neꞌ.
46Nuwamslaaꞌ loꞌo neꞌ, mdoꞌo Jesúsndyaa
xka ti yu nde siꞌ kiꞌya chaꞌ chkwiꞌ yu loꞌo
Ndiose Sti yu. 47 Bra wa ndyaa kwichaa
ndiꞌin neꞌ nu ngiꞌni xaꞌan tijyuꞌ lo tyiꞌa niꞌ
yka naꞌan xuwe ti, nganun Jesús xka ti lo
yuu wtyi tuꞌwa tiyuꞌ. 48 Naꞌan Jesús chaꞌ
lye ꞌa ngiꞌni neꞌ tñan chaꞌ tyaꞌan yka naꞌan
kanꞌ lo tyiꞌa, chaꞌ ngula ꞌa nxkwa kwiꞌin lo
tyiꞌa. Wakiꞌya ti xaa, brakanꞌmdiyan Jesús
ndaꞌan lo tyiꞌa ti, wa tyijin ti yu seꞌen ndiꞌin
neꞌ. 49Brakanꞌnaꞌanneꞌ ꞌin yundaꞌanyu lo
tyiꞌa. Msiꞌya ꞌa neꞌ bra kanꞌ, chaꞌ lka yu ska
ayman,mskeꞌ tiꞌneꞌ. 50Naꞌan taꞌaneꞌ ꞌin yu,
loꞌo ytsen ꞌa neꞌ bra kanꞌ. Bra ti ytsaꞌ Jesús
ꞌin neꞌ:
―¡Kuꞌni tnun tiye wan, naꞌ lkaǎn!

―ndukwin yu―. ¡Ja kutsen wan! ―nduk-
win Jesús ꞌin neꞌ.

51 Bra kanꞌ yten Jesús niꞌ yka naꞌan loꞌo
neꞌ, bra ti ngwa tiin kwiꞌin kanꞌ bra kanꞌ.
Yuwe ꞌa tiꞌ neꞌ bra kanꞌ, mdaꞌan ꞌa chaꞌ tiye
neꞌ. 52Loꞌo ja ngwiꞌya neꞌ kwenta siyaꞌ ti sa
ñaꞌan ngwa chaꞌ mdaꞌan Jesús lo tyiꞌa. Ti
kwiꞌ ti chaꞌ, ja ngwa biyaꞌ tiꞌ neꞌ sa ñaꞌan
nu yꞌni Jesús bra numsuꞌweyu jaxlya kanꞌ.
Nan wa nchkunꞌ ke neꞌ.

Yꞌni Jesús joꞌó ꞌin neꞌ tiꞌí nde Genesaret
53Chunꞌ ndiꞌin la mdiyan yka naꞌan kanꞌ

xka laꞌa tsuꞌ tiyuꞌ loꞌo neꞌ, nde lo yuu ꞌin
Genesaret mdiyan neꞌ bra kanꞌ. Mskanꞌ
neꞌ ꞌin yka naꞌan kanꞌ, 54 mdoꞌo neꞌ bra
kanꞌ. Bra ti yuꞌwi lyo nten nu kwa tyi kanꞌ
ꞌin Jesús. 55 Msnan neꞌ ndyaa neꞌ seꞌen
ndiꞌin neꞌ tiꞌí ꞌin neꞌ, chaꞌ kan loꞌo neꞌ ꞌin
neꞌ tiꞌí kanꞌ seꞌen ndiꞌin Jesús; neꞌ kichen
kwiꞌ seꞌen ti, neꞌ kichen nu tijyuꞌ la chinꞌ,
ngwiꞌya loꞌo neꞌ ꞌin nu tiꞌí ndijyan. Niꞌ
katan, o ta lo jaaꞌ ti ndijyan ꞌya neꞌ ꞌin
nu tiꞌí seꞌen ndiꞌin Jesús. 56 Tyun kichen
seꞌen ndyaa Jesús, loꞌo kichen tnun, loꞌo
kichen xuwe ti, loꞌo seꞌen ndiya neꞌ niꞌ
kixinꞌ, nchga seꞌen ndaꞌan yu ndijyan loꞌo
neꞌ ꞌin nu tiꞌí ꞌin neꞌ. Mjñan neꞌ chabiyaꞌ ꞌin
Jesús chaꞌ kalaꞌ ti nu tiꞌí ni siya kiyaꞌ steꞌ ti
yu. Loꞌo nchga nu tiꞌí nu ylaꞌ steꞌ Jesús ni,
bra ti nchkaa neꞌ kanꞌ bra kanꞌ.

7
Nan lka nu kuꞌni ñuꞌun tiye nten

1 Ngwa ska tsan mdiyan ska ta neꞌ
fariseo, mdaꞌan neꞌ loꞌo chinꞌ mstru
nu nduꞌu chaꞌ joꞌo niꞌ lyaa nde kichen
Jerusalén. Mdiyan neꞌ nde seꞌen ndiꞌin
Jesús. 2 Yuwe ꞌa tiꞌ neꞌ kanꞌ, chaꞌ ndiꞌin
neꞌ nu ngiꞌni xaꞌan chaꞌ ꞌin Jesús nu nchku
tyaja ni siya ja ya mnaꞌ neꞌ sa ñaꞌan nu
nduꞌu mstru chaꞌ joꞌo ꞌin neꞌ chaꞌ kuꞌni neꞌ.
3 (Neꞌ fariseo, loꞌo nchga neꞌ judío, ja ka
ku neꞌ si ja ya mnaꞌ suꞌwe neꞌ sa ñaꞌan nu
ndukwa chaꞌ lo kityi kula sꞌni chaꞌ kuꞌni
neꞌ. 4Xa nu ndaꞌan neꞌ lo kiyaꞌ chaꞌ xiꞌi neꞌ
ska nan ku neꞌ, ndijyan loꞌo neꞌ ꞌin ran niꞌ
ñaꞌan, ja nsuꞌwi chabiyaꞌ ku neꞌ ꞌin ran bra
kanꞌ, si ja ya kuꞌni luwi neꞌ ꞌin tyukwi ñaꞌan
neꞌ. Kaꞌan ꞌa tñan kti ti wa ngwaꞌu ayman
kula ꞌin neꞌ judío chaꞌ kuꞌni neꞌ; sa ñaꞌan nu
katen sa ꞌin neꞌ, sa ñaꞌan nu katen styu, sa
ñaꞌan nu katen katunꞌ chkwan, sa ñaꞌan nu
katen kaꞌnan, chaꞌ ka luwi ska nan chaꞌ ꞌin
Ndiose, nxkeꞌ tiꞌ neꞌ.) 5 Kanꞌ chaꞌ mnichaꞌ
neꞌ ꞌin Jesús bra kanꞌ, neꞌ fariseo kanꞌ loꞌo
mstru nu nduꞌu chaꞌ joꞌo kanꞌ:
―¿Ni chaꞌ lka ja suꞌwengiꞌni neꞌnungiꞌni

xaꞌan chaꞌ ꞌiin? ―ndukwin neꞌ ꞌin yu―. Ja
ndukwaneꞌkwa tñannuwangwaꞌuayman
kula ꞌñaan nu ngwa sꞌni, chaꞌ ja mnaꞌ suꞌwe
neꞌ bra nu ku neꞌ tyaja―ndukwin neꞌ kanꞌ
ꞌin Jesús.

6Mxkwen Jesús ꞌin neꞌ kanꞌ bra kanꞌ:
―Chañi ꞌa chaꞌ nu ykwiꞌ ayman Isaías

ꞌwannungwa sꞌni, chaꞌntennu tukwa chaꞌ
nsuꞌwi tiye lka wan. Wa ngwaꞌan yu kula
kanꞌ chaꞌ re lo kityi ꞌin Ndiose:
Ngiꞌni tnun nten re ꞌñaǎn chaꞌ nchkwiꞌ ti

neꞌ, ndukwin Ndiose, siꞌi tyukwi ti
tiye neꞌ ngiꞌni tnun neꞌ ꞌñaǎn.

7Kwiñi ꞌanchkwiꞌneꞌ re chaꞌngiꞌni tnunneꞌ
ꞌñaǎn, loꞌo nduꞌu neꞌ chaꞌ nu nchkwiꞌ
nten ti ꞌin taꞌa neꞌ, ni siya ndukwin
neꞌ chaꞌ nduꞌu neꞌ chaꞌ ꞌñaǎn ꞌin taꞌa
neꞌ, ndukwin Ndiose.

Ngwañaꞌan ndukwa chaꞌ lo kityi. 8 Ja
nduwe tiꞌ wan sa ñaꞌan tñan nu ngulo
Ndiose ꞌin nten chalyuu; tñan nu ngwaꞌu
aymankula ꞌñaan, kanꞌ ti tñanndukwawan
―ndukwin Jesús ꞌin neꞌ kanꞌ.

9Ti ykwiꞌ la Jesús loꞌo neꞌ kanꞌ bra kanꞌ:

―Wa ngulaa yaꞌ wan tñan nu ngulo
Ndiose ꞌñaan, loꞌo ni, ndloo la chaꞌ ꞌwan,
chaꞌ tukwa wan nchga chaꞌ nu ngwaꞌu
ayman kula ꞌñaan ―ndukwin Jesús―.
10 ¿Ja nsuꞌwi tiꞌ wan chaꞌ nu ykwiꞌ ayman
Moisés loꞌo nten chabiyaꞌ ꞌin Ndiose sꞌni
a? “Tukwa wan chaꞌ nu nchkwiꞌ sti wan,
chaꞌ nu nchkwiꞌ jyaꞌan wan” ndukwin.
“Si chkwiꞌ wan chaꞌ kuxi ꞌin sti jyaꞌan
wan, ndiꞌin chaꞌ kujwi neꞌ ꞌwan bra kanꞌ”
ndukwin. 11 Loꞌo kuxi ꞌa chaꞌ nu nchkwiꞌ
wan. Nduꞌu wan ꞌin nten chaꞌ chaꞌ suꞌwe
lka xa nu chkwiꞌ ska nten chaꞌ re loꞌo sti
loꞌo jyaꞌan: “Ja ka ꞌa ꞌñaǎn tayaǎnꞌ ꞌwan,
chaꞌ nan Corbán lka nchga nan nu nsuꞌwi
ꞌñaǎn.” (Corbán lka ska chaꞌ ꞌin neꞌ kanꞌ nu
nchkwiꞌ chaꞌ ska nan nuwamda neꞌ xuꞌwe
ꞌin Ndiose.) 12 Loꞌo ja nda wan chabiyaꞌ
chaꞌ tayaꞌ nten kanꞌ ꞌin sti ꞌin jyaꞌan neꞌ bra
kanꞌ ―ndukwin Jesús ꞌin neꞌ kanꞌ―. 13 Ja
suꞌwe chaꞌ nduꞌu wan ꞌin nten ngwañaꞌan.
Jandukwawan tñannunguloNdiose ꞌñaan,
bra nu ngwañaꞌan nduꞌu wan ꞌin neꞌ; lye
la ndukwa wan chaꞌ nu ytsaꞌ ayman kula
ꞌwan ꞌin wan. Loꞌo ti kaꞌan la chaꞌ kuxi
ngiꞌni wan―ndukwin Jesús ꞌin neꞌ kanꞌ.

14 Xiyaꞌ msiꞌya Jesús ꞌin nten kaꞌan chaꞌ
kan neꞌ seꞌen ndiꞌin yu bra kanꞌ.
―Nchga wan kunan suꞌwe wan nchga

chaꞌ nu kwaꞌuǔn ꞌwan ni, chaꞌ ka biyaꞌ tiꞌ
wan ska chaꞌ ―ndukwin Jesús ꞌin neꞌ bra
kanꞌ―. 15 Jandiyanannchkuntennukuꞌni
chaꞌ ka kuxi tiye neꞌ ―ndukwin yu―. Nu
nchkwiꞌ neꞌ ska chaꞌ, nu ngiꞌni neꞌ ska tñan,
ngwañaꞌankabiyaꞌ tianꞌ si kuxinka tiyeneꞌ
kanꞌ. 16 Taꞌa wan kunan suꞌwe wan chaꞌ
kanꞌ ni, si nchka tiꞌ wan ―ndukwin Jesús
ꞌin nten kanꞌ.

17 Chunꞌ ndiꞌin la, yaa Jesús niꞌ ñaꞌan.
Nganun nten kaꞌan kanꞌ chunꞌ naꞌan ti.
Kanꞌ mnichaꞌ nten nu ngiꞌni xaꞌan chaꞌ ꞌin
yu, sa ñaꞌan lka chaꞌ nu wa ngwaꞌu yu ꞌin
neꞌ tsan ti.

18―¿Loꞌo ꞌwan, ja ngwa biyaꞌ tiꞌwan chaꞌ
kanꞌ a? ―ndukwin Jesús ꞌin neꞌ kanꞌ―. ¿Ja
jlyo tiꞌ wan chaꞌ siꞌi nan nu kuan nu kuꞌni
chaꞌ ka kuxi tiyean a? Ja ka ꞌin ran. 19 Bra
nu kuan ska nan, bra kanꞌ sten nan kanꞌ
tu tuꞌwaan, ka tiꞌin ran kanꞌ nde nianꞌ bra
kanꞌ; xanu tsaan liyaꞌ, tyii ji chaꞌ ꞌin ranbra
kanꞌ―ndukwin Jesús.

Ngwañaꞌan ykwiꞌ Jesús chaꞌ ka biyaꞌ tianꞌ
chaꞌ suꞌwe kuan nchga nan nu nchku nten.
20Ti ngwaꞌu la Jesús ꞌin neꞌ kanꞌ bra kanꞌ:
―Chaꞌ nu wa ykwiꞌ ska nten, chaꞌ nu

wa yꞌni ska nten, chunꞌ chaꞌ kanꞌ ka biyaꞌ
tianꞌ bra nu nsuꞌwi chaꞌ kuxi niꞌ kasiya
ꞌin neꞌ kanꞌ. 21 Bra nu chañi chaꞌ nsuꞌwi
chaꞌ kuxi niꞌ kasiya ꞌin nten, kaꞌan ꞌa chaꞌ
kuxi kuꞌni neꞌ kanꞌ bra kanꞌ: xuꞌwi chaꞌ ꞌin
neꞌ loꞌo kwilyoꞌo xka nten, kuꞌni neꞌ chaꞌ
chen ñaꞌan loꞌo xka nten, kujwi neꞌ ꞌin taꞌa
neꞌ, 22 kuꞌni neꞌ kunan chaꞌ nu nsuꞌwi ꞌin
taꞌa nten neꞌ, xitukwi tiꞌ neꞌ ꞌin ska nan nu
nsuꞌwi ꞌinxkanten, ka tiꞌí tiꞌneꞌ ꞌin taꞌanten
neꞌ, tukwa chaꞌ ka tiye neꞌ, xaꞌan ꞌa kuꞌni
neꞌ, ka liyeꞌ tiꞌ neꞌ, kwentu ꞌa ka neꞌ, siyeꞌ ꞌa
chkwiꞌ neꞌ, loꞌo ja ska chaꞌ kuwe tiꞌ neꞌ siyaꞌ
ti. 23 Nchga chaꞌ kuxi kanꞌ wa nsuꞌwi tiye
nten, kanꞌ chaꞌ ndiya tiꞌ neꞌ kuꞌni neꞌ chaꞌ
kuxi kanꞌ. Kanꞌ lka chaꞌ kuxi nu ngiꞌni nten
chalyuu chaꞌ ja luwi kasiya ꞌin neꞌ.

Ndyaa ñaꞌan tiꞌ ska nu kunaꞌan xka laꞌa
tsuꞌ ꞌin Jesús

24 Chunꞌ ndiꞌin la mdoꞌo Jesús ndyaa ti-
jyuꞌ nde lo yuu ꞌin kichen Sidón loꞌo kichen
Tiro bra kanꞌ. Ngwa tiꞌ yu chaꞌ kanun yu
ska niꞌ ñaꞌanmnan ti nde kwa; loꞌo ja ngwa
ꞌin yu, chaꞌ bra ti mjwi rsun ꞌin neꞌ kichen
chaꞌ ndiꞌin yu kwiꞌ seꞌen ti. 25 Loꞌo mjwi
rsun kanꞌ ꞌin ska nu kunaꞌan nu ndiꞌin
kichen kanꞌ, kanꞌ chaꞌmdiyan seꞌen ndiꞌin
yu. Wa msñi ska kwiꞌin kuxi ꞌin ska nu
kunaꞌan xuwe sñiꞌ nu kunaꞌan kanꞌ; kanꞌ
chaꞌ mduun xtyinꞌ jyaꞌan nu xuwe ti tloo
Jesús, 26 mjñan chaꞌ tlyu tiꞌ ꞌin yu, chaꞌ
kulo yu kwiꞌin kuxi nu nsuꞌwi ꞌin sñiꞌ, nka
tiye. Chaꞌ ꞌinneꞌgriegonchkwiꞌnukunaꞌan
kanꞌ, chaꞌ neꞌ xka laꞌa tsuꞌ lka, neꞌ sirofeni-
cia.

27 ―Ti kulo nda neꞌ nan ku sñiꞌ neꞌ
―ndukwin Jesús―. Ja suꞌwesi xñineꞌ tyaja
nu nchku sñiꞌ neꞌ chaꞌ ta neꞌ ꞌin xneꞌ ti
―ndukwin Jesús ꞌin nu kunaꞌan kanꞌ.

28 ―Chañi chaꞌ ꞌiin ―ndukwin nu
kunaꞌan―, loꞌo nsuꞌwi chabiyaꞌ ku xneꞌ
kata tyaja nu ngalu niꞌmsaa laja nu nchku
nu xuwe―ndukwin ꞌin Jesús.

29 ―Suꞌwe ꞌa chaꞌ nchkwiiꞌ ―ndukwin
Jesús―. Suꞌwe ti tyaa naꞌan tyii, chaꞌ
wa nchkaa sñiiꞌ ni ―ndukwin yu ꞌin nu
kunaꞌan kanꞌ bra kanꞌ.

30Mdoꞌonukunaꞌankanꞌndyaabrakanꞌ,
ngala naꞌan tyi seꞌen nskwa sñiꞌ lo kiꞌyan.
Bra kanꞌ naꞌan nu kunaꞌan chaꞌwa nchkaa
sñiꞌ, ja nsuꞌwi ꞌa kwiꞌin kuxi ꞌin ni.

Yꞌni Jesús joꞌó ꞌin nten kuꞌun
31 Mdoꞌo Jesús kichen Tiro bra kanꞌ,

mdijin yu kichen Sidón, mdijin yu nde
Decápolis, ti kwiꞌ lo yuu nu kwenta ꞌin tii
kichen. Bra kanꞌ mxitukwi yu ndyaan yu
tuꞌwa tiyuꞌ Galilea xiyaꞌ. 32 Loꞌo mdiyan
chinꞌ nten seꞌen ndiꞌin Jesús bra kanꞌ, ndi-
jyan loꞌo neꞌ ꞌin ska yu kuꞌun. Kuꞌun tu
nskan yu, kwiꞌ ngwañaꞌan ja ngwa chkwiꞌ
suꞌweyu. Kanꞌ ykwiꞌneꞌ loꞌo Jesús chaꞌxtya
yaꞌyukeyu tiꞌí kanꞌ. 33Loꞌondyaa loꞌo Jesús
ꞌin yu tiꞌí kanꞌ ska seꞌen nu ja ñaꞌan nten,
ni siya kwiꞌ seꞌen ti. Bra kanꞌ yojoꞌ xñii yaꞌ
Jesús tu nskan yu tiꞌí kanꞌ, loꞌo mdoꞌo tyiꞌa
nundyoꞌo tuꞌwayu loxñiiyaꞌyu,mstya ran
loo ltseꞌ yu tiꞌí. 34 Kanꞌ naꞌan Jesús nde niꞌ
kwan, lye ꞌa ynen ndyaan tyiꞌi yu bra kanꞌ.
―¡Efata! ―ndukwin Jesús ꞌin yu tiꞌí kanꞌ

bra kanꞌ. Kanꞌnunchka tiꞌ chkwiꞌ: ¡Kalaa tu
nskaan!

35Bra ti ngalaa tunskanyu tiꞌí kanꞌ; ynan
suꞌwe yu, ngwa suꞌwe ltseꞌ yu chaꞌ suꞌwe
ti ykwiꞌ yu loꞌo nten. 36 Kanꞌ ngulo Jesús
tñan ꞌin neꞌ kanꞌ, chaꞌ ja katsaꞌ neꞌ ꞌin nten
sa ñaꞌan ngwa ꞌin yu tiꞌí kanꞌ; loꞌo ja ynan
neꞌ, lye la ynen chaꞌ kanꞌ, ni siya lye ngulo
Jesús tñan ꞌin neꞌ chaꞌ ja katsaꞌ ꞌa neꞌ ꞌin taꞌa
ntenneꞌ. 37Yuwe ꞌa tiꞌnten bra nu ynanneꞌ
sa ñaꞌan ngwa chaꞌ kanꞌ.
―Suꞌwe ꞌa ngiꞌni yu kanꞌ ―ndukwin

neꞌ―, loꞌo ꞌin neꞌ nu kuꞌun tu nskan, nchka
ꞌin yu kuꞌni yu chaꞌ nchkaa neꞌ; loꞌo neꞌ nu
kuꞌun tuꞌwa, nchkwiꞌ neꞌ xiyaꞌ chabiyaꞌ ꞌin
yu.

8
Mda Jesús nan nchku jakwami nten

1 Chunꞌ ndiꞌin la chinꞌ, xiyaꞌ mdyoꞌ tiꞌin
kaꞌan ꞌa nten seꞌen ndiꞌin Jesús. Wa tsan
ndiꞌin neꞌ, kanꞌ chaꞌ ja nsuꞌwi ꞌa nan ku
neꞌ bra kanꞌ. Loꞌo ykwiꞌ Jesús loꞌo nten nu
ngiꞌni xaꞌan chaꞌ ꞌin yu:

2 ―Tꞌnan ꞌa tiǎnꞌ ꞌin nten kaꞌan re
―ndukwin―, chaꞌ snan tsan wa mdaꞌan
neꞌ loꞌoǔn. Loꞌo ja nsuꞌwi siyaꞌ ti nan ku
neꞌ ni. 3Kanꞌ chaꞌ ja suꞌwe kuloǔn tñan ꞌin

neꞌ chaꞌ tyaa neꞌ, chaꞌ ndijin jwiꞌñan neꞌ
ndaꞌan neꞌ; ja talo ꞌa neꞌ tuwiin tyaa neꞌ
naꞌan tyi neꞌ, chaꞌ ndiꞌin chinꞌ nten re nu
tijyuꞌ ꞌandijyanneꞌ―ndukwin Jesús ꞌin neꞌ
nu ngiꞌni xaꞌan chaꞌ ꞌin yu.

4―¿Ni sa ñaꞌan kuꞌni ba seꞌen tijyuꞌ re a?
―ndukwin neꞌ kanꞌ bra kanꞌ―. Ja tukwin
ndiꞌin nde re. Ja kaja sa ñaꞌan nu taan nan
ku neꞌ re ―ndukwin neꞌ nu ngiꞌni xaꞌan
chaꞌ ꞌin yu kanꞌ.

5 ―¿Ni nkwa jaxlya nsuꞌwi ꞌwan a?
―ndukwin Jesús ꞌin neꞌ kanꞌ bra kanꞌ.
―Kati ti jaxlya tejeꞌ loꞌo ꞌwa ―ndukwin

neꞌ ꞌin yu.
6Bra kanꞌ ngulo Jesús tñan ꞌin nten kaꞌan

kanꞌ, chaꞌ tyukwa neꞌ lyuu. Msñi yu kati
jaxlya tejeꞌ kanꞌ, ndya yu xuꞌwe ꞌin Ndiose
chaꞌ ndiya nan ku neꞌ. Bra kanꞌmsuꞌwe yu
jaxlya kanꞌ, mda yu yuꞌwe jaxlya ꞌin neꞌ nu
ngiꞌni xaꞌan chaꞌ ꞌin yu chaꞌ kutsaa neꞌ ran
ꞌin nten kaꞌan kanꞌ, chaꞌ ku neꞌ ran. 7 Loꞌo
chinꞌ kula xuwe nsuꞌwi ꞌin neꞌ; kanꞌ chaꞌ
bra nu nkwan Jesús ꞌin kula kanꞌ, ngulo yu
tñan chaꞌ loꞌo kutsaa neꞌ yuꞌwekula kanꞌ ꞌin
nten kaꞌan kanꞌ, chaꞌ ku neꞌ. 8 Yku nchga
nten kanꞌ, loꞌo mlaꞌ ꞌa tiꞌ neꞌ bra kanꞌ. Kanꞌ
mxoꞌ tiꞌin neꞌ nchga yuꞌwe jaxlya loꞌo kula
taꞌa nu ngunun seꞌen yku neꞌ, msaꞌan kati
xkuwi loꞌo yuꞌwe kanꞌ. 9 Ti kwiꞌ tsan kanꞌ
wa yku jakwa mi nten. Mslaaꞌ Jesús loꞌo
nten kaꞌan kanꞌ, 10bra kanꞌ yten yu niꞌ yka
naꞌan xuwe loꞌo neꞌ nu ngiꞌni xaꞌan chaꞌ ꞌin
yu, ndyaa yu loꞌo neꞌ nde ska seꞌen naan
Dalmanuta.

Ñaꞌan kwiꞌya neꞌ ska chaꞌ tnun nu kuꞌni
Jesús, ngwa tiꞌ neꞌ

11 Chunꞌ ndiꞌin la mdoꞌo tukwa chinꞌ neꞌ
fariseo seꞌenndiꞌin Jesús. Ngwa tiꞌneꞌ tyijin
lyo neꞌ ꞌin Jesús loꞌo ska chaꞌ tukwi, kanꞌ
chaꞌ mjñan neꞌ ꞌin yu chaꞌ kuꞌni yu ska
chaꞌ tnun chabiyaꞌ ꞌin Ndiose nu ndiꞌin nde
niꞌ kwan. 12 Lye ꞌa ynen mda yu tyiꞌi yu,
mxkwen yu ꞌin neꞌ bra kanꞌ:
―¿Ni chaꞌ nchka ra tiꞌ nten chalyuu re

chaꞌ kuꞌniǐn ska chaꞌ tnun chabiyaꞌ ꞌin
Ndiose? Chañi chaꞌ nchkwiǐnꞌ loꞌo wan,
chaꞌ ja ta ꞌa Ndiose chabiyaꞌ ñaꞌan kwiꞌya
wan ska chaꞌ tnun ngwañaꞌan ―ndukwin
Jesús ꞌin neꞌ kanꞌ.

13Loꞌo ngulaa tiꞌin yu ꞌin neꞌ fariseo kanꞌ
bra kanꞌ. Xiyaꞌ yten yu niꞌ yka naꞌan xuwe
ti loꞌo neꞌ nu ngiꞌni xaꞌan chaꞌ ꞌin yu kanꞌ,
mdijin neꞌ lo tiyuꞌ, mdoꞌo neꞌ xka laꞌa tsuꞌ
bra kanꞌ.

Ñaꞌan tiꞌ skwan tiyeꞌ, ngwañaꞌan lka neꞌ
fariseo

14Loꞌo nten nu ngiꞌni xaꞌan chaꞌ ꞌin Jesús,
mjlyaa tiꞌ neꞌ chaꞌ tsaa loꞌo neꞌ nan ku neꞌ
tsan kanꞌ; ska ti jaxlya tejeꞌ loꞌo ꞌin neꞌ niꞌ
yka naꞌan xuwe kanꞌ. 15 Bra kanꞌ ngwaꞌu
Jesús ska chaꞌ ꞌin neꞌ:
―Ndii ti tiꞌ wan tyiꞌin wan ―ndukwin

yu―, kiꞌyawan kwenta sa ñaꞌanngiꞌni chaꞌ
nu nchkwiꞌ neꞌ fariseo loꞌo neꞌ nu ndaꞌan
chabiyaꞌ ꞌin ree Herodes. Ñaꞌan tiꞌ skwan
tiyeꞌ, ngwañaꞌan ngiꞌni chaꞌ nu nchkwiꞌ neꞌ
kanꞌ.

16Mnan ti ykwiꞌ neꞌ nu ngiꞌni xaꞌan chaꞌ
ꞌin yu loꞌo taꞌa neꞌ bra kanꞌ:
―Chunꞌ ja loꞌo jaxlya tejeꞌ ꞌñaan

ndyaꞌaan, kanꞌ chaꞌ ykwiꞌ yu chaꞌ ꞌin skwan
tiyeꞌ loꞌoan―ndukwin neꞌ ꞌin taꞌa neꞌ.

17Mgii tiꞌ Jesús chaꞌ ja ngwa biyaꞌ tiꞌ neꞌ
kanꞌ.
―¿Ni chaꞌ lka nduwe tiꞌ wan chaꞌ ja

nsuꞌwi nan ku wan? ―ndukwin yu ꞌin neꞌ
kanꞌ bra kanꞌ―. ¿Ja jlyo tiꞌ wan a? ¿Ta ja
nchka biyaꞌ tiꞌ wan a? ¿O ta nchkunꞌ ke
wan a? ―ndukwin yu―. 18 Nsuꞌwi kiloo
wan, loꞌo ja nchka ñaꞌan wan. Ndukwa tu
nskan wan, loꞌo ja nchka kunan wan. ¿Ta
ja ndyuꞌwi ꞌa tiꞌ wan siyaꞌ ti a? 19 Bra nu
msuꞌweěn kiꞌyu jaxlya tejeꞌnuykukiꞌyumi
nten kanꞌ, ¿ni sa ñaꞌan nkwa xkuwi nsuꞌwi
nu msaꞌan loꞌo yuꞌwe jaxlya nu wa mxoꞌ
tiꞌinwanbrakanꞌ? ―ndukwin Jesús ꞌinneꞌ.
―Tii tyukwa xkuwi―ndukwin neꞌ.
20 ―Kwiꞌ ngwañaꞌan bra nu msuꞌweěn

kati jaxlya tejeꞌnu yku jakwami nten kanꞌ,
¿ni sa ñaꞌan nkwa xkuwi nsuꞌwi numsaꞌan
loꞌo yuꞌwe jaxlya nu wamxoꞌ tiꞌin wan bra
kanꞌ? ―ndukwin yu ꞌin neꞌ.
―Kati xkuwi―ndukwin neꞌ.
21 ―¿Ja ya ka biyaꞌ tiꞌ wan sikwa a?

―ndukwin Jesús ꞌin neꞌ kanꞌ bra kanꞌ.
Yꞌni Jesús joꞌó ꞌin ska yu kwityiinꞌ nde

Betsaida
22Chunꞌ ndiꞌin la mdiyan neꞌ nde kichen

Betsaida. Bra ti mdiyan loꞌo neꞌ kichen ꞌin

ska yu kwityiinꞌ seꞌenndiꞌin Jesús. Mjñan ꞌa
neꞌ ꞌin yu chaꞌ xtya yaꞌ yu ke yu tiꞌí, ngwa tiꞌ
neꞌ. 23Kanꞌ chaꞌmsñi Jesús yaꞌ yu kwityiinꞌ
kanꞌ, ndyaa loꞌo yu ꞌin yunde tuꞌwakichen.
Loꞌo msuꞌwa Jesús chinꞌ tyiꞌa nu ndyoꞌo
tuꞌwa yu kiloo yu tiꞌí bra kanꞌ, mstya yaꞌ yu
kiloo yu kwityiinꞌ kanꞌ bra kanꞌ.
―¿Ta ka ñaꞌaan ska nanni a? ―ndukwin

Jesús ꞌin yu tiꞌí.
24Naꞌan kwiꞌya yu tiꞌí chinꞌ kwiꞌ seꞌen ti

bra kanꞌ.
―Nchka ñaꞌaǎn chinꞌ ti ―ndukwin yu

tiꞌí―. Sa ndijin ti chkanꞌñaꞌaǎn chinꞌ, ñaꞌan
tiꞌ yka ñaꞌan nten, loꞌo ndaꞌan ran ―nduk-
win yu tiꞌí kanꞌ ꞌin Jesús.

25Xiyaꞌmstya yaꞌ Jesús kiloo yu tiꞌí kanꞌ.
Bra ti nchkaa kiloo yubra kanꞌ, ngwañaꞌan
suꞌweyu ꞌinnchganten. 26Kanꞌngulo Jesús
tñan ꞌin yu chaꞌ tyaa yu naꞌan tyi yu:
―Ja tsaa ꞌaa lo kichen ni, ja katsaaꞌ ꞌin

nten nan lka nungwa ꞌiin―ndukwin Jesús
ꞌin yu nu ngwa tiꞌí kanꞌ.

Ytsaꞌ ñi Tyu chaꞌ ti kwiꞌKrixtu lka Jesús
27 Chunꞌ ndiꞌin la mdoꞌo Jesús ndyaa yu

loꞌo neꞌ nu ngiꞌni xaꞌan chaꞌ ꞌin yu, ndyaa
neꞌ tyun kichen xuwe ti nde lo yuu ꞌin Ce-
sarea de Filipo. Laja nu ndaꞌan neꞌ tuwiin,
mnichaꞌ Jesús ꞌin neꞌ bra kanꞌ:
―Nunchkwiꞌnten chaꞌ ꞌñaǎnni, ¿tikanu

lkaǎn,nxkeꞌ tiꞌneꞌ? ―ndukwin Jesús ꞌin neꞌ
nu ngiꞌni xaꞌan chaꞌ ꞌin yu.

28―Nsuꞌwi nten nu nchkwiꞌ chaꞌ ayman
Xuwa nu mdukwatya ꞌin nten nu ngwa
sꞌni lkaa ―ndukwin neꞌ―. Xka ta nten ni,
nchkwiꞌ neꞌ chaꞌ ayman Elías lkaa; loꞌo xka
ta nten ni, nchkwiꞌ neꞌ chaꞌ ska ayman nu
ykwiꞌ loꞌo nten chaꞌ ꞌin Ndiose sꞌni lkaa.

29―Loꞌo ꞌwan ni ―ndukwin Jesús―, ¿ti
ka nu lkaǎn, nxkeꞌ tiꞌ wan? ―ndukwin yu
ꞌin neꞌ nu ngiꞌni xaꞌan chaꞌ ꞌin yu.
Bra ti mxkwen Tyu ꞌin yu bra kanꞌ:
―Krixtu lka nuꞌwin ―ndukwin Tyu bra

kanꞌ.
30 Loꞌo ngulo Jesús tñan ꞌin neꞌ bra kanꞌ,

chaꞌ ja katsaꞌ neꞌ chaꞌ kanꞌ ꞌin nten.
Ytsaꞌ Jesús ꞌin neꞌ chaꞌwa kaja ti yu

31Loꞌo kanꞌmdyisnan Jesúsngwaꞌu la yu
ꞌin neꞌ:
―Ndiose msuꞌwa ꞌñaǎn ndijyaǎn chaꞌ

kaǎn nten, loꞌo ndiꞌin chaꞌ tyijiǐn kaꞌan ꞌa

nu tiꞌí ―ndukwin Jesús ꞌin neꞌ―. Nde loo
la chkwiꞌ ꞌa neꞌ kwentu ꞌñaǎn; loꞌo neꞌ kula,
loꞌo sti joꞌo nu lka ndloo la, loꞌo mstru nu
nduꞌu chaꞌ joꞌo niꞌ lyaa, nchga neꞌ kanꞌ
chkwiꞌ neꞌ chaꞌ nu kwiñi lkaǎn. Kujwi neꞌ
ꞌñaǎn bra kanꞌ; loꞌo bra wa mdaꞌa snan
tsan, bra kanꞌ tyuꞌuǔn xiyaꞌ.

32 Ñi ngwaꞌu Jesús chaꞌ kanꞌ ꞌin nten nu
ngiꞌni xaꞌan chaꞌ ꞌin yu; kanꞌ chaꞌ msñi
Tyu yaꞌ Jesús bra kanꞌ, ngwa tiꞌ Tyu tukunꞌ
chaꞌ ꞌin yu, chaꞌ ja chkwiꞌ ꞌa yu ngwañaꞌan.
33 Loꞌo mxitukwi Jesús seꞌen nduun bra
kanꞌ, naꞌan yu ꞌin taꞌa nten nu ngiꞌni xaꞌan
chaꞌ ꞌin yu, mdukunꞌ yu chaꞌ nu ykwiꞌ Tyu
siyaꞌ ti bra kanꞌ.
―¡Tyoꞌo tsuꞌ ꞌñaǎn, Satanás! ―ndukwin

yu ꞌin Tyu―. ¡Ja tukunꞌ loo chaꞌ ꞌñaǎn!
Siꞌi sa ñaꞌan nu nchka tiꞌ Ndiose nka tiye
nuꞌwinni, sañaꞌannundaꞌanchaꞌ tiyenten
chalyuu ti nka tiyee ni―ndukwin Jesús ꞌin
Tyu.

34Kanꞌmsiꞌya Jesús ꞌinneꞌnungiꞌnixaꞌan
chaꞌ ꞌin yu, loꞌo ꞌin nten kaꞌan nu mdoꞌo
ñaꞌan ꞌin yu, msiꞌya yu ꞌin neꞌ chaꞌ kan neꞌ
seꞌen ndiꞌin yu. Ykwiꞌ yu loꞌo neꞌ bra kanꞌ:
―Nten nu tyukwi ti tiye nchka tiꞌ tyaꞌan

loꞌoǔn ―ndukwin yu ꞌin neꞌ―, ndiꞌin chaꞌ
xnun neꞌ kanꞌ nchga chaꞌ nu nsuꞌwi ꞌa tiye
neꞌ, chaꞌ tyaꞌan neꞌ loꞌoǔn nchga tsan, ni
siya kujwi nten ꞌin neꞌ kanꞌ chunꞌ ndyaa
ñaꞌan tiꞌ neꞌ ꞌñaǎn. 35 Kanaꞌ chalyuu ꞌin
neꞌ si xkwiꞌ ndaꞌan chaꞌ tiye neꞌ sa ñaꞌan
ka kuꞌni neꞌ chaꞌ tyuꞌu neꞌ, ti ykwiꞌ ti neꞌ;
loꞌo kaja chalyuu nu ja tsaa tii ꞌa ꞌin neꞌ,
si xlyaa neꞌ tsaa neꞌ loꞌoǔn, ni siya kujwi
nten ꞌin neꞌ chaꞌ ꞌñaǎn, chunꞌ ntsaꞌ neꞌ chaꞌ
suꞌwe ꞌñaǎn ꞌin nten. 36 Loꞌo nten nu xkwiꞌ
ndaꞌan chaꞌ tiye ꞌin ti ykwiꞌ ti, ja kanun ꞌa
chaꞌ suꞌwe ꞌin neꞌ kanꞌ, ni siya wa yꞌni ꞌa
neꞌ kanan bra numdiꞌin neꞌ lo chalyuu; nu
kaja neꞌ kanꞌ ni, kanaꞌ nchga chaꞌ suꞌwe nu
nsuꞌwi ꞌin neꞌ bra kanꞌ. 37 Ja nchka ta nten
liyaꞌ chaꞌ tyuꞌu la neꞌ lo chalyuu. 38 Naꞌ
nu wa msuꞌwa Ndiose ꞌñaǎn ndijyaǎn chaꞌ
kaǎn nten, ka jyuꞌu tiǎnꞌ bra nu ñaꞌaǎn ꞌin
ska nten chalyuu nu jyuꞌu tiꞌ ꞌñaǎn, ni siya
jyuꞌu tiꞌ yu ꞌin chaꞌ suꞌwe nu nchkwiǐnꞌ.
Chaꞌ nchka jyuꞌu tiꞌ neꞌ kanꞌ ꞌñaǎn tloo neꞌ
xaꞌan lo chalyuu ni, tloo neꞌ nu chen ñaꞌan
ngiꞌni lo chalyuu re, loꞌo naꞌ, ka jyuꞌu tiǎnꞌ
ꞌin neꞌ kanꞌ bra nu kaǎn lo chalyuu xiyaꞌ

nde loo la. Lye ꞌa ñaꞌan xaa bra nu kaǎn
xiyaꞌ chabiyaꞌ ꞌin Stiǐn. Kaǎn loꞌo angajle
nu kti ꞌa tiꞌ, chaꞌ luwi siyaꞌ ti angajle kanꞌ
―ndukwin Jesús ꞌin neꞌ.

9
1Ti ngwaꞌu la Jesús ꞌin neꞌ bra kanꞌ:
―Chañi ꞌa chaꞌ nu chkwiǐnꞌ loꞌo wan ni

―ndukwin yu―, chaꞌ ndiya nten chalyuu
nu ti ndiꞌin loꞌoǔn ni siya ni ti, nu ti ji kaja
neꞌkabiyaꞌ tiꞌneꞌ chaꞌwamdyisnanchaꞌka
Ndiose ndloo la niꞌ kasiya ꞌin nten chalyuu.
Tlyu ꞌa chabiyaꞌ nsuꞌwi ꞌin Ndiose chaꞌ ka
Ni ndloo la ꞌin nten bra kanꞌ.

Wa mxaꞌan tyukwi ñaꞌaan Jesús loꞌo steꞌ
yumduun yu loꞌo neꞌ

2 Xa wa mdaꞌa skwa tsan, mdoꞌo Jesús
ndyaa bra kanꞌ; loꞌo Tyu, loꞌo Santiago,
loꞌo Xuwa ndyaa loꞌo yu. Jakwa ti neꞌ
kanꞌ ndyaa neꞌ lo kiꞌya kwan, ja loꞌo xka
nten ndyaa neꞌ. La kanꞌ, laja nu naꞌan
neꞌ ꞌin Jesús, wa mxaꞌan tyukwi ñaꞌaan yu.
3Naꞌan neꞌ chaꞌ luwi ꞌa steꞌ Jesús, ngaten ꞌa
ñaꞌan ran. Ja nchka ꞌin ska nten chalyuu
jyaꞌan teꞌ ngwañaꞌan, ni siya jlyo ꞌa tiꞌ neꞌ
sa ñaꞌan katen teꞌ. 4 Laja nu naꞌan neꞌ
kanꞌ, mdoꞌo tukwa ayman Elías loꞌo ayman
Moisés, mduun ayman kanꞌ nchkwiꞌ neꞌ
loꞌo Jesús. 5Bra kanꞌ ykwiꞌ Tyu loꞌo Jesús:
―Mstru ―ndukwin―, ¡suꞌwe ꞌa chaꞌ

ndiꞌin ba loꞌoonde re! Taa chabiyaꞌ kwiñan
ba snan teꞌ naꞌan, ska ka seꞌen tyiꞌin ykwiꞌ
nuꞌwin, xka ka seꞌen tyiꞌin niMoisés, xka ka
seꞌen tyiꞌin niElías―ndukwinTyu ꞌin Jesús.

6 Ytsen ꞌa Tyu loꞌo taꞌa ndaꞌan yu, kanꞌ
chaꞌ ja jlyo ꞌa tiꞌ yu sa ñaꞌan ngwa chaꞌ nu
ykwiꞌ yu. 7 Loꞌo mdoꞌo tukwa ska koo nu
yuꞌwi nchga seꞌen nduun neꞌ bra kanꞌ, kwiꞌ
ynen laja koo kanꞌ nchkwiꞌNdiose loꞌo neꞌ:
―Ti kwiꞌ yu re lka ska ti nu lka Sñiěnꞌ

―ndukwin Ndiose―, ndiya ꞌa tiǎnꞌ ꞌin yu
re. Kunan suꞌwe wan ꞌin yu re bra nu
chkwiꞌ yu loꞌo wan.

8 Bra ti naꞌan neꞌ seꞌen mduun ayman
kanꞌ nu ngwa tsan, naꞌan neꞌ chaꞌ ja ndiꞌin
ꞌa neꞌ kanꞌ ni; siyaꞌ ti nduun snan neꞌ nu
ngiꞌni xaꞌan chaꞌ ꞌin Jesús loꞌo ti kwiꞌ Jesús.

9Kanꞌmdoꞌo neꞌ ndijyan neꞌ, ngwiꞌya neꞌ
siꞌ kiꞌya kanꞌ. Loꞌo ngulo Jesús tñan ꞌin neꞌ

chaꞌ ja katsaꞌ neꞌ ꞌin xka la nten sa ñaꞌan
ngwa chaꞌ nuwa naꞌan neꞌ lo kiꞌya kanꞌ.
―Bra nu kajaǎn, naꞌ nu wa msuꞌwa

Ndiose ꞌñaǎn ndijyaǎn chaꞌ kaǎn nten, loꞌo
tyuꞌuǔn xiyaꞌ, bra kanꞌ ka katsaꞌ wan chaꞌ
kanꞌ ꞌin nten―ndukwin Jesús ꞌin neꞌ kanꞌ.

10 Ynan neꞌ chaꞌ nu ykwiꞌ Jesús. Nduwe
ꞌa tiꞌ neꞌ xa nu ykwiꞌ yu chaꞌ ndiꞌin chaꞌ
tyuꞌu yu xiyaꞌ xa wa ngujwi yu. 11Bra kanꞌ
mnichaꞌ neꞌ kanꞌ ꞌin Jesús:
―Mstru nu nduꞌu chaꞌ joꞌo kanꞌ ni, ¿ni sa

ñaꞌan ndyoꞌo chaꞌ nu nchkwiꞌ mstru kanꞌ
a? Ndukwinneꞌ chaꞌ kulo ndukwa la ndiꞌin
chaꞌ kan ayman Elías lo chalyuu re xiyaꞌ
―ndukwin neꞌ ꞌin Jesús.

12-13 ―Chañi, ndiꞌin chaꞌ kan ayman
Elías kulo, chaꞌ kuꞌni xuꞌwe ꞌin nchga nan
―ndukwin Jesús―. Katsaǎnꞌ ñi ꞌwan ni,
chaꞌ wa lka mdiyan ayman Elías kanꞌ lo
chalyuu re. Loꞌowayꞌni neꞌ loꞌo yu sañaꞌan
nu ndukwa lo kityi kula chaꞌ ka ꞌin yu bra
kanꞌ ―ndukwin Jesús ꞌin neꞌ kanꞌ―. Kwiꞌ
ngwañaꞌan, wa ndukwa chaꞌ ꞌñaǎn lo kityi
ꞌin Ndiose, chaꞌ ndiꞌin chaꞌ tyijiǐn nu tiꞌí ni
siyawamsuꞌwaNdiose ꞌñaǎnndijyaǎn chaꞌ
kaǎn nten, loꞌo ndiꞌin chaꞌ chkwiꞌ neꞌ chaꞌ
kuxi ꞌñaǎn.

Yꞌni Jesús joꞌó ꞌin ska yu kuneꞌ nu msñi
kwiꞌin kuxi ꞌin yu

14 Kanꞌ mdiyan neꞌ seꞌen ndiꞌin taꞌa neꞌ
nu ngiꞌni xaꞌan chaꞌ ꞌin Jesús xiyaꞌ. Wa
mdyoꞌ tiꞌin kaꞌan ꞌa nten seꞌen ndiꞌin neꞌ,
loꞌo mduun chinꞌmstru nu nduꞌu chaꞌ joꞌo
loꞌoneꞌ,msuunmstrukanꞌ loꞌoneꞌ. 15Yuwe
ꞌa tiꞌ nten kaꞌan kanꞌ bra nu naꞌan neꞌ chaꞌ
ndijyan Jesús. Msnan neꞌ seꞌen ndiꞌin yu
chaꞌ chkwiꞌ neꞌ loꞌo yu bra kanꞌ.

16―¿Ni sañaꞌanchaꞌnchkwiꞌwanloꞌoneꞌ
kwa a? ―ndukwin Jesús ꞌin neꞌ bra kanꞌ.

17 Bra ti mdyisnan ykwiꞌ ska nten nu
nduun laja nten kaꞌan kanꞌ:
―Mstru ―ndukwin ꞌin Jesús―, nan wa

yan loꞌoǔn ꞌin sñiěnꞌ tloo nuꞌwin. Nan
kuꞌun yu siꞌya kwiꞌin kuxi nu nsuꞌwi ꞌin yu.
18Nchga seꞌen nxlyuu kwiꞌin kuxi kanꞌ ꞌin
yu ndiyuu yu bra kanꞌ, ndyoꞌo ngoꞌ tuꞌwa
yu; lye nchku liꞌya yu, loꞌo nchkunꞌ tyuk-
win tyukwi ñaꞌan yu. Wamjñaǎn ꞌin neꞌ nu
ngiꞌni xaꞌan chaꞌ ꞌiin si xlyaaneꞌkulo neꞌ ꞌin
kwiꞌin kuxi nu nsuꞌwi ꞌin yu tiꞌí re, loꞌo ja

ngwa ꞌin neꞌ ―ndukwin sti yu tiꞌí kanꞌ bra
kanꞌ.

19 ―Ja ndyaa ñaꞌan tiꞌ wan ꞌñaǎn siyaꞌ
ti ―ndukwin Jesús ꞌin neꞌ kanꞌ―. ¡Kuxi ꞌa
kasiya ꞌwan! ¡Ja suꞌwe kanuǔn seꞌen ndiꞌin
wan, chunꞌ ja taloǔn ꞌwan siyaꞌ ti! Kan loꞌo
wan ꞌin yu tiꞌí kwa tloǔn ni.

20 Kanꞌ yan loꞌo neꞌ ꞌin yu tiꞌí tloo Jesús.
Bra nu naꞌan kwiꞌin kuxi kanꞌ ꞌin Jesús, bra
ti mxlyuu ꞌin yu tiꞌí kanꞌ; mlyuu yu lo yuu,
mlyuu kiꞌin yu, ndukwa ngoꞌ tuꞌwa yu bra
kanꞌ. 21Mnichaꞌ Jesús ꞌin sti yu tiꞌí bra kanꞌ:
―¿Ni ñaꞌan bra mdyisnan tiꞌí yu a?

―ndukwin Jesús.
―Ti kuneꞌ yu, ti bra kanꞌmsñi kicha kanꞌ

ꞌin yu ―ndukwin sti yu tiꞌí kanꞌ―. 22Tyun
ꞌa yaꞌwa mxlyuu ran ꞌin yu lo kiiꞌ, mstyuu
ran ꞌin yu lo tyiꞌa, chaꞌngwa tiꞌkwiꞌin kujwi
ꞌin yu. Chka tꞌnan chinꞌ tiiꞌ ꞌwa, kuꞌnii ska
chaꞌ suꞌwe ꞌwa, kuꞌnii joꞌó ꞌin yu si nchka
ꞌiin―ndukwin sti yu tiꞌí kanꞌ ꞌin Jesús.

23 ―¿Ni chaꞌ lka ndukwiin ꞌñaǎn ng-
wañaꞌan “si nchka ꞌñaǎn?” ―ndukwin
Jesús ꞌin yu―. Nchga lo tñan nchka ꞌin ska
nten nu ndyaa ñaꞌan tiꞌ ꞌin Ndiose ―nduk-
win.

24Bra ti ykwiꞌ sti yu tiꞌí kanꞌ bra kanꞌ:
―¡Wa ndyaa ñaꞌan tiǎnꞌ ꞌiin! ―nduk-

win―, tayaaꞌ ꞌñaǎn chaꞌ xñiǐn suꞌwe la chaꞌ
ꞌiinbranu jaya tsaañaꞌansuꞌweěn tiǎnꞌ ꞌiin,
nxkeꞌ tiǎnꞌ―ndukwin yu ꞌin Jesús.

25 Loꞌo naꞌan Jesús chaꞌ kaꞌan la nten wa
tyoꞌ tiꞌin ti seꞌen ndiꞌin yu bra kanꞌ, kanꞌ
chaꞌ ngulo yu tñan ꞌin kwiꞌin kuxi kanꞌ:
―Kwiꞌin kuxi ni, ti kwiiꞌ lkaa nu yꞌni

kuꞌun ꞌin yu tiꞌí re ―ndukwin Jesús―. Ku-
loǔn tñan ꞌiin chaꞌ tyoꞌoo ꞌin yu kuneꞌ re,
chaꞌ ja xlyuu ꞌa ꞌin yu siyaꞌ ti ―ndukwin
Jesús ꞌin kwiꞌin kuxi.

26 Loꞌo yꞌni kwiꞌin chaꞌ kwen msiꞌya yu
tiꞌí, xiyaꞌ lye ꞌa mxlyuu ran ꞌin yu bra nu
mdoꞌo ran ꞌin yu bra kanꞌ. Mlyuu yu tiꞌí
kanꞌ, msu yu lyuu, mdsoꞌo ꞌin yu. Wa kaꞌan
ꞌa nten naꞌan chaꞌ kanꞌ.
―Wa ngujwi yu ni ―ndukwin neꞌ bra

kanꞌ.
27 Kanꞌ msñi Jesús yaꞌ yu tiꞌí kanꞌ, mxi-

tuun Jesús ꞌin yu. Mdyituun yu tiꞌí kanꞌ,
chaꞌ nchkaa yu bra ti.

28 Chunꞌ ndiꞌin la, bra nu ndyaa Jesús niꞌ
ñaꞌan, ykwiꞌ neꞌ nu ngiꞌni xaꞌan chaꞌ ꞌin yu

loꞌo yu mnan ti seꞌen ndiꞌin neꞌ ykwiꞌ ti neꞌ
bra kanꞌ:
―¿Ni chaꞌ ja ngwa ꞌwa kulo ba ꞌin kwiꞌin

nu msñi ꞌin yu tiꞌí kanꞌ? ―ndukwin neꞌ ꞌin
Jesús.

29―Ska lo ti kwiꞌin kuxi lka kanꞌ―nduk-
win Jesús―, ja nchka ꞌwan kulo wan ꞌin
ska kwiꞌin ngwañaꞌan. Ska ti si jñan wan
chabiyaꞌ ꞌin Ndiose chaꞌ ka, bra nu ngiꞌni
wan kuꞌnan.

Xiyaꞌ ytsaꞌ Jesús ꞌin neꞌ chaꞌ ndiꞌin chaꞌ
kaja yu

30 Chunꞌ ndiꞌin la mdoꞌo Jesús kichen
kanꞌ, ndyaa yu loꞌo taꞌa ndyaꞌan yu, mdijin
neꞌ tyun kichen lo yuu ꞌin Galilea kanꞌ. Ja
ngwa tiꞌ Jesús chaꞌ kanen chaꞌ ꞌin yu laja
kichen kanꞌ, 31 chaꞌ ngwa tiꞌ yu kwaꞌu la yu
ꞌin neꞌ nu ngiꞌni xaꞌan chaꞌ ꞌin yu laja nu
ndaꞌan ti neꞌ tuwiin.
―Nsuꞌwiskantennukuꞌni trisiyun ꞌñaǎn

ꞌin neꞌwsiya chaꞌ kuꞌni neꞌ chaꞌ kuxi loꞌoǔn,
ni siya wa msuꞌwa Ndiose ꞌñaǎn ndijyaǎn
chaꞌ kaǎn nten ―ndukwin Jesús ꞌin neꞌ―.
Kujwi neꞌ kanꞌ ꞌñaǎn bra kanꞌ. Xawamdaꞌa
snan tsan chaꞌ nu wa yjwi neꞌ ꞌñaǎn, bra
kanꞌ tyuꞌuǔn xiyaꞌ―ndukwin Jesús.

32 Ja ngwiꞌya neꞌ nu ngiꞌni xaꞌan chaꞌ ꞌin
yu kwenta sa ñaꞌan lka chaꞌ nu ykwiꞌ Jesús
loꞌo neꞌ; loꞌo ja mnichaꞌ neꞌ ꞌin yu sa ñaꞌan
ndyoꞌo chaꞌ kanꞌ, chaꞌ ntsen neꞌ chkwiꞌ neꞌ
loꞌo yu bra kanꞌ.

Ykwiꞌneꞌ chaꞌndloo la chaꞌ ꞌin neꞌ, ti ykwiꞌ
ti neꞌ

33 Chunꞌ ndiꞌin la ngula neꞌ nde kichen
Capernaum, yten neꞌ niꞌ ñaꞌan. Loꞌo
mnichaꞌ Jesús ꞌin neꞌ bra kanꞌ:
―¿Ni sa ñaꞌan ngwa chaꞌ nu ykwiꞌ wan

loꞌo taꞌawan tuwiin tsan? ―ndukwin Jesús
ꞌin neꞌ kanꞌ.

34 Ja xlyaa neꞌ katsaꞌ neꞌ ꞌin yu ni ñaꞌan
ngwa chaꞌ nu wa ykwiꞌ neꞌ loꞌo taꞌa neꞌ
tuwiin, chaꞌ mjyuꞌu tiꞌ neꞌ, chunꞌ wa mxk-
wen neꞌ chaꞌ ꞌin taꞌa neꞌ ti ka nu lka ndloo
la chaꞌ ꞌin ska taꞌa ndaꞌan neꞌ. 35Kanꞌmdy-
itukwa Jesús, xiyaꞌ ykwiꞌ yu loꞌo tii tyukwa
neꞌ nu ngiꞌni xaꞌan chaꞌ ꞌin yu bra kanꞌ:
―Nten nu nchka tiꞌ chaꞌ ka ndloo la ꞌin

taꞌa neꞌ, ndiꞌin chaꞌ kuꞌni neꞌ kanꞌ nchga
tñan xuwe ti chaꞌ tayaꞌ neꞌ ꞌin taꞌa neꞌ,
sa ñaꞌan ngiꞌni ska msu tñan ꞌin xꞌnan yu
―ndukwin Jesús ꞌin neꞌ kanꞌ.



SANMARCOS 9:36 82 SANMARCOS 10:3

36Loꞌo msiꞌya Jesús ꞌin ska nu xuwe chaꞌ
xituun yu ꞌin nu xuwe kanꞌ tloo neꞌ bra
kanꞌ. Laja nu ndukwa skun Jesús ꞌin nu
xuwe kanꞌ, ykwiꞌ yu loꞌo neꞌ xiyaꞌ:

37 ―Bra nu tayaꞌ wan ꞌin ska nten sa
ñaꞌan lka nu xuwe re chaꞌ ꞌñaǎn, ti kwiꞌ
ti chaꞌ nan ndayaꞌ wan ꞌñaǎn, ngwañaꞌan
ndyoꞌo chaꞌ ―ndukwin Jesús―. Loꞌo bra
nu kuꞌni wan tñan ꞌñaǎn, kwiꞌ ngwañaꞌan
ngiꞌni wan tñan ꞌin Ndiose nu wa msuꞌwa
ꞌñaǎn chaꞌ ndijyaǎn lo chalyuu ―ndukwin
Jesús.

Suꞌwanka tiye neꞌ loꞌoan si siꞌi nannsuun
neꞌ loꞌoan

38―Mstru ―ndukwin Xuwa ꞌin Jesús―,
wa naꞌan ba ꞌin xka nten nu ndlo ꞌin kwiꞌin
kuxi nu msñi ꞌin nten. Ngiꞌni yu tñan kanꞌ
chabiyaꞌ ꞌiin, ndukwin yu ꞌwa, ni siya ja
ngiꞌni xaꞌan yu loꞌo ba. Kanꞌ chaꞌ ngwa tiꞌ
ba chkwiꞌ ba loꞌo yu, chaꞌ ja kulo ꞌa yu ꞌin
kwiꞌin kuxi nu nsuꞌwi ꞌin nten ―ndukwin
Xuwa.

39 ―Ja chkwiꞌ wan loꞌo yu ngwañaꞌan
―ndukwin Jesús ꞌin Xuwa―. Nten nu wa
yꞌni ska chaꞌ tnun chabiyaꞌ ꞌñaǎn, ja ka
chkwiꞌ nten kanꞌ chaꞌ kuxi ꞌñaǎn nde loo
la. 40 Suꞌwa nka tiye nten loꞌoan si siꞌi nan
nsuun neꞌ loꞌoan. 41Chañi chaꞌ nu chkwiǐnꞌ
loꞌo wan ni: Si ta ska nten ni siya ska sa ti
tyiꞌa koꞌowan chaꞌ nten ꞌin Krixtu lkawan,
nde loo la kaja chaꞌ suꞌwe ꞌin nten kanꞌ.

Kuxi ꞌaka si nsuꞌwi skakiꞌyanu lkandloo
la ꞌñaan

42 ’Ja suꞌwe chaꞌ kwaꞌu ska nten tuwiin
kuxi ꞌin nten nu ndyaa ñaꞌan tiꞌ ꞌñaǎn sa
ñaꞌan nu ndyaa ñaꞌan tiꞌ ska nu xuwe ꞌin
sti ―ndukwin Jesús―. Suꞌwe la si chkanꞌ
ska kee kichi tnun ynin yu kuxi kanꞌ, loꞌo
xkwan nten ꞌin yu lo tyiꞌa tujoꞌo bra kanꞌ.
43Ndiꞌin chaꞌ kulaa yaꞌwan siyaꞌ ti ska chaꞌ
kuxi nu ndiya ꞌa tiꞌ wan, ni siya ndloo ꞌa
chaꞌ kanꞌ ꞌwan, nxkeꞌ tiꞌ wan, ñaꞌan tiꞌ ska
laꞌa tsuꞌ yaꞌwan. Suꞌwe la tyisnan chalyuu
nu ja tsaa tii ꞌa ꞌwan, ni siya ja loꞌo chaꞌ
kuxi kanꞌnundloo ꞌa ꞌwan, chaꞌ ja kalawan
seꞌen kuxi ꞌa nde lo jwlyaa bra kanꞌ. Ja
tyii chaꞌ chkin kiiꞌ la kanꞌ, sa kuꞌ ti chkin.
44 Ja tyii chaꞌ ku kunuꞌ kunaꞌnten la kanꞌ, ja
tyii chaꞌ chkin kiiꞌ kanꞌ siyaꞌ ti. 45 Ti kwiꞌ ti
chaꞌ, ndiya ꞌa tiꞌwanska chaꞌkuxi nungiꞌni
wan, nu ndloo ꞌa ꞌwan, nxkeꞌ tiꞌwan, ñaꞌan

tiꞌ ska laꞌa tsuꞌ kiyaꞌ wan; kanꞌ chaꞌ ndiꞌin
chaꞌ kulaa yaꞌwan siyaꞌ ti ꞌin ran. Suꞌwe la
tyisnan chalyuu nu ja tsaa tii ꞌa ꞌwan siyaꞌ
ti, ni siya ja loꞌo chaꞌ kuxi kanꞌ, chaꞌ ja kala
wan seꞌen kuxi ꞌa nde lo jwlyaa bra kanꞌ.
46 Ja tyii chaꞌ ku kunuꞌ kunaꞌnten la kanꞌ, ja
tyii chaꞌ chkin kiiꞌ kanꞌ siyaꞌ ti. 47 Ti kwiꞌ ti
chaꞌ, ndiya ꞌa tiꞌwan ska chaꞌ kuxi nu ñaꞌan
wan, kanꞌ chaꞌndiꞌin chaꞌ kulaa yaꞌwan ꞌin
chaꞌ kuxi kanꞌ siyaꞌ ti, sa ñaꞌan si nan kulo
wan ꞌin kiloo ykwiꞌ wan. Suꞌwe la tyisnan
Ndiose kulo Ni tñan niꞌ kasiya ꞌwan, ni siya
ja loꞌo chaꞌ kuxi kanꞌ nu ndloo ꞌa ꞌwan, chaꞌ
ja kala wan seꞌen kuxi ꞌa nde lo jwlyaa bra
kanꞌ. 48 Ja tyii chaꞌ ku kunuꞌ kunaꞌ nten la
kanꞌ, ja tyii chaꞌ chkin kiiꞌ kanꞌ siyaꞌ ti.

49 ’Xñi Ndiose nchga lomstan nu tyukwi
ti tiye nten xtya neꞌ chaꞌ chkin chaꞌ ꞌin
Ndiose. Loꞌo chinꞌ tejeꞌ xtya neꞌ lomstan
kanꞌ. Kwiꞌ ngwañaꞌan, xñi Ndiose chaꞌ ꞌin
nchga nten nu talo bra nu tyukwa neꞌ nu
tiꞌí. 50 Suꞌwe ꞌa tejeꞌ, nnanjoꞌo ꞌa ran ꞌñaan;
ska ti si tyii chaꞌ tiyenꞌ ꞌin ran, bra kanꞌ ja
kunanjoꞌo ꞌa ꞌñaan, chaꞌ ja ka tiyenꞌ ꞌa ran
xiyaꞌ. Loꞌo nchga wan ni, ñaꞌan tiꞌ tejeꞌ
lka wan xa nu ndiꞌin wan lo chalyuu; sa
ñaꞌan suꞌwe ꞌa tñan ngiꞌni tejeꞌ lo ska nan
kuan, ngwañaꞌan suꞌwe ꞌa tñan kuꞌni wan
lajanten chalyuubranu suꞌwe ti tyiꞌinwan
loꞌo taꞌa nten wan.

10
Ngwaꞌu Jesús chaꞌ ja kulaa tiꞌin neꞌ ꞌin

kwilyoꞌo neꞌ
1 Loꞌo mdoꞌo Jesús kichen Capernaum

bra kanꞌ, ndyaa yu tijyuꞌ nde lo yuu ꞌin
Judea. Mdijin yu ndyaa yu xka laꞌa tsuꞌ
chku Jordán bra kanꞌ. La kanꞌ mdyoꞌ tiꞌin
kaꞌan ꞌa nten seꞌen ndiꞌin yu. Ngwaꞌu Jesús
ꞌin neꞌ bra kanꞌ, sa ñaꞌan nu nduꞌu yu ꞌin
nten nchga kichen seꞌen ndaꞌan yu. 2 Loꞌo
mdiyan chinꞌ neꞌ fariseo seꞌen ndiꞌin yu,
chaꞌ ngwa tiꞌ neꞌ kanꞌ chaꞌ ka kuxi chaꞌ ꞌin
Jesús. Kanꞌmnichaꞌ neꞌ ꞌin yu:
―¿Ta nda chaꞌ kula nu nsuꞌwi ꞌñaan

chabiyaꞌ ꞌñaan chaꞌ kulaa tiꞌin ska nten ꞌin
kwilyoꞌo yu a? ―ndukwin neꞌ kanꞌ ꞌin
Jesús.

3Bra kanꞌmxkwen Jesús ꞌin neꞌ kanꞌ:

―¿Ni sa ñaꞌan tñan ngulo ayman Moisés
ꞌwan nu ngwa sꞌni? ―ndukwin Jesús ꞌin
neꞌ.

4 ―Nda ayman Moisés chabiyaꞌ ꞌin yu
kiꞌyu taꞌaan chaꞌ kulo kityi chaꞌ kulaa tiꞌin
yu ꞌin kwilyoꞌo yu siyaꞌ ti. Xa wa mdoꞌo ki-
tyi ꞌin ska yu kiꞌyu, wamdyii chaꞌ kwilyoꞌo
yu siyaꞌ ti bra kanꞌ; ja lka nu kunaꞌan kanꞌ
kwilyoꞌo yu bra kanꞌ ―ndukwin neꞌ ꞌin
Jesús.

5Mxkwen Jesús ꞌin neꞌ bra kanꞌ:
―Siꞌya wan ngwaꞌan aymanMoisés chaꞌ

kanꞌ, chaꞌ ja nnan wan siyaꞌ ti chaꞌ ꞌin
Ndiose―ndukwin Jesús―. 6Branumdyis-
nan ndukwa kiyaꞌ chalyuu, xa nu ngwiñan
Ndiose nchga lo nan, ja ngwa tiꞌ Ndiose
chaꞌ ka ngwañaꞌan. “NgwiñanNdiose nten;
ngwiñan Ni ska yu kiꞌyu loꞌo ngwiñan Ni
ska nu kunaꞌan” ndukwin kityi kula ꞌin
Ndiose. 7 “Kanꞌ chaꞌ bra nu kaja kwilyoꞌo
ska yu kiꞌyu, tyoꞌo tsuꞌ yu naꞌan tyi sti yu
loꞌo jyaꞌan yu, chaꞌ tyiꞌin yu loꞌo kwilyoꞌo
yu bra kanꞌ, 8 chaꞌ ka neꞌ sa ñaꞌan lka ska
ti nten bra kanꞌ.” Ja lka neꞌ tukwa nten bra
kanꞌ, chaꞌ wa lka neꞌ ñaꞌan tiꞌ si ska ti nten
lka neꞌ. 9 Kanꞌ chaꞌ ja suꞌwe kulaa tiꞌin yu
ꞌin kwilyoꞌo yu, chaꞌ wa mda Ndiose chaꞌ
kwilyoꞌo ꞌin neꞌ―ndukwin Jesús ꞌin neꞌ.

10 Bra wa mdiyan Jesús niꞌ ñaꞌan xiyaꞌ,
brakanꞌmnichaꞌneꞌnungiꞌnixaꞌanchaꞌ ꞌin
yu ni ñaꞌan lka chaꞌnu tka ytsaꞌ ti yu ꞌin neꞌ.
11Mxkwen Jesús ꞌin neꞌ bra kanꞌ:
―Xa nu kulo ska nten kityi chaꞌ kulaa

tiꞌin yu ꞌin kwilyoꞌo yu, chaꞌ kaja kwilyoꞌo
yu loꞌo xka nu kunaꞌan bra kanꞌ, nka
tiye yu, chaꞌ kuxi ngiꞌni yu loꞌo nu ngwa
kwilyoꞌo yu bra kanꞌ ―ndukwin Jesús―.
12Ti kwiꞌ ti chaꞌ lka loꞌo ska nu kunaꞌan nu
kulo kityi chaꞌ kulaa tiꞌin ꞌin kwilyoꞌo, chaꞌ
kaja kwilyoꞌo loꞌo xka yu kiꞌyu bra kanꞌ,
nka tiye, ti kwiꞌ ti chaꞌ kuxi ngiꞌni kanꞌ loꞌo
nungwakwilyoꞌokanꞌ―ndukwin Jesús ꞌin
neꞌ.

Ndukwan Jesús ꞌin nu xuwe
13Loꞌo ngwa ska tsan mdiyan loꞌo neꞌ ꞌin

tyun nu xuwe nde seꞌen ndiꞌin Jesús. Ngwa
tiꞌ neꞌ chaꞌ xtya yaꞌ Jesús ke nu xuwe kanꞌ.
Loꞌo yꞌni tlá ꞌa yu kuneꞌnungiꞌni xaꞌan chaꞌ
ꞌin Jesús ꞌin neꞌ, chaꞌ ja kan loꞌo neꞌ ꞌin nu
xuwe kanꞌ. 14 Bra nu naꞌan Jesús sa ñaꞌan

nu ngiꞌni neꞌ nu ngiꞌni xaꞌan chaꞌ ꞌin yu, ja
mdiya tiꞌ yu chaꞌ ngiꞌni neꞌ ngwañaꞌan:
―Ta wan chabiyaꞌ ꞌin nu xuwe chaꞌ kan

neꞌ seꞌen ndiꞌiǐn ―ndukwin Jesús ꞌin neꞌ
kanꞌ―. Ja chkwiꞌ wan loꞌo nu xuwe kanꞌ
chaꞌ ja kan neꞌ seꞌen ndiꞌiǐn. Sa ñaꞌan lka
chaꞌndyaañaꞌan tiꞌnuxuwe ꞌin sti neꞌ, kwiꞌ
ngwañaꞌan ndiꞌin chaꞌ tsaa ñaꞌan tiꞌ nten
ꞌin Ndiose, chaꞌ ka Ni ndloo niꞌ kasiya ꞌin
neꞌ bra kanꞌ. 15 Chañi chaꞌ nu nchkwiǐnꞌ
―ndukwin―, chaꞌ ja ka sten nten chaꞌ ꞌin
Ndiose chaꞌ ka Ni ndloo niꞌ kasiya ꞌin neꞌ si
nu ja ya tsaa ñaꞌan tiꞌ neꞌ tyukwi ti tiye neꞌ
ꞌin Ni, sa ñaꞌan nu ndyaa ñaꞌan tiꞌ nu xuwe
tyukwi ti tiye neꞌ ꞌin sti neꞌ. 16 Kanꞌ msñi
Jesús ꞌinnuxuwekanꞌ, nkwanyu ꞌinneꞌbra
numstya yaꞌ yu ke neꞌ.

Nchkwiꞌ ska yu kuliyaꞌ kuneꞌ loꞌo Jesús
17Ti ndyaa la Jesús tuwiin, kanꞌ naꞌan yu

nxnan ska yu kiꞌyu kuneꞌ ndijyan ñaꞌan ꞌin
Jesús. Mduun xtyinꞌ yu kuneꞌ tloo Jesús bra
kanꞌ.
―Mstru, suꞌwe ꞌa ngiꞌni wan nchga tsan

―ndukwin ꞌin Jesús―. Kuꞌni wan chaꞌ
suꞌwe katsaꞌwan ꞌñaǎn, ¿ni sa ñaꞌan kuꞌniǐn
chaꞌ kaja chalyuu ꞌñaǎn nu ja tsaa tii ꞌa?
―ndukwin.

18―¿Ni chaꞌ lka nxkeꞌ tiiꞌ chaꞌ nten suꞌwe
lkaǎn? ―ndukwin Jesús ꞌin yu kuneꞌ bra
kanꞌ―. Ska ti Ndiose lka nu chañi chaꞌ
suꞌwe lka Ni ―ndukwin―. 19 ¿Ta jlyo ka
tiiꞌ nchga tñan nu ngulo Ndiose ꞌin nten nu
ngwa sꞌni?: “Ja xuꞌwi chaꞌ ꞌwan loꞌo xka
la nten nu ja lka kwilyoꞌo wan; ja kujwi
wan ꞌin taꞌa nten wan; ja kuꞌni wan kunan
chaꞌ suꞌwe nu nsuꞌwi ꞌin taꞌa nten wan; ja
chkwiꞌ wan kwentu ꞌin taꞌa nten wan; ja
kwiñi lyoꞌo wan ꞌin taꞌa nten wan; kwiꞌ
ngwañaꞌan, kuꞌni tnun wan ꞌin sti wan loꞌo
jyaꞌanwan, kunanwanchaꞌnunchkwiꞌneꞌ
kanꞌ”.

20―Mstru ―ndukwin yu kuneꞌ kanꞌ bra
kanꞌ―, ti kuneěnꞌ ndukwaǎn nchga tñan
kanꞌ; ja mdyii chaꞌ ndukwaǎn chaꞌ kanꞌ
nchga tsan.

21Suꞌwenka tiye Jesús chaꞌykwiꞌyukiꞌyu
kanꞌ ngwañaꞌan. Xiyaꞌ ykwiꞌ Jesús loꞌo yu
bra kanꞌ:
―Ska ti tñan ti ji kuꞌnii ―ndukwin Jesús

ꞌin yu―. Yaa lyaa kujwiiꞌ nchga chaꞌ suꞌwe
nu nsuꞌwi ꞌiin, chaꞌ tyoꞌo tñi taa ꞌin neꞌ tiꞌi

bra kanꞌ; kaꞌan la chaꞌ suꞌwe kaja ꞌiin chunꞌ
ndiꞌin lande seꞌenndiꞌinNdiose. Nde loo la
tyaanxiyaꞌ seꞌenndiꞌiǐn chaꞌ tyaꞌaan loꞌoǔn.

22 Bra wa ynan yu kanꞌ nchga chaꞌ nu
ykwiꞌ Jesús loꞌo, xka ñaꞌan ndaꞌan chaꞌ tiye
yu bra kanꞌ; xiꞌin ꞌa tiꞌ yu, chaꞌ kuliyaꞌ ꞌa yu.
Mdoꞌo yu ndyaa yu ngwañaꞌan ti bra kanꞌ.

23Mxitukwi Jesús naꞌan ꞌin neꞌ nu ngiꞌni
xaꞌan chaꞌ ꞌin yu bra kanꞌ.
―¡Tukwi ꞌakachaꞌkala skanukuliyaꞌnde

seꞌen lka Ndiose ndloo! ―ndukwin Jesús
ꞌin neꞌ kanꞌ bra kanꞌ.

24Nduwe ꞌa tiꞌ neꞌ nu ngiꞌni xaꞌan chaꞌ ꞌin
yu bra kanꞌ, chaꞌ ngwañaꞌan ykwiꞌ yu chaꞌ
ꞌin neꞌ kuliyaꞌ. Kanꞌ chaꞌ xiyaꞌ ykwiꞌ Jesús
loꞌo neꞌ:
―ꞌWan, yu kuneꞌ ―ndukwin Jesús―,

tukwi ꞌa ka chaꞌ ka Ndiose ndloo niꞌ kasiya
ꞌin nten, xanu lye ꞌandiya tiꞌneꞌnchga chaꞌ
suꞌwe nu nsuꞌwi ꞌin neꞌ. 25 Sa la tñan tyijin
ska ꞌni kiyaꞌ kuxa, ni siya ska ꞌni tnunñaꞌan
tiꞌ ska camello. Sa la chaꞌ kanꞌ, loꞌo tukwi la
sten ska nu kuliyaꞌ chaꞌ ꞌin Ndiose chaꞌ ka
Ni ndloo niꞌ kasiya ꞌin.

26Brawa ynan neꞌ chaꞌ kanꞌ, nduwe ꞌa tiꞌ
neꞌ bra kanꞌ.
―¿Ti ka nu ka lyaa ꞌin nu kuxi nu nsuꞌwi

chalyuu sikwa a? ¿Ti ka nu ka kala nde
seꞌen ndiꞌin Ndiose? ―ndukwin neꞌ ꞌin
Jesús bra kanꞌ.

27 Naꞌan ꞌa Jesús ꞌin neꞌ bra kanꞌ, kwiꞌ
ykwiꞌ yu loꞌo neꞌ xiyaꞌ:
―Kanꞌ lka ska chaꞌ nu ja nchka kuꞌni

nten chalyuu. Ndiose ni, nchga tñan nchka
ꞌin Ni, kanꞌ chaꞌ nchka kuꞌni Ni chaꞌ kala
nten seꞌen ndiꞌin Ni ―ndukwin Jesús ꞌin
neꞌ.

28Ykwiꞌ Tyu loꞌo Jesús bra kanꞌ:
―Loꞌo bare ni, wa mxnun ba nchga nan

nu nsuꞌwi ꞌwa chaꞌ tyaꞌan ba loꞌoo, sa ñaꞌan
nundukwiin chaꞌkuꞌni ba―ndukwinTyu.

29 ―Chañi chaꞌ nu nchkwiǐnꞌ loꞌo wan
―ndukwin Jesús―, chaꞌ nchga nten nu
ndiꞌin chaꞌ tsaa tijyuꞌ chaꞌ kuꞌni tñan ꞌñaǎn,
nu ngwañaꞌan wa mxnun nchga nan nu
nsuꞌwi ꞌin neꞌ chaꞌ ngiꞌni neꞌ tñan ꞌñaǎn, ja
kulaa yaǎnꞌ ꞌin neꞌ kanꞌ ngwañaꞌan ti. Ni
siya naꞌan tyi neꞌ, ni siya taꞌa ngula neꞌ,
ni siya sti neꞌ, ni siya jyaꞌan neꞌ, ni siya
kwilyoꞌo neꞌ, ni siya sñiꞌ neꞌ, ni siya yuu
nu nsuꞌwi ꞌin neꞌ, kanun nchga chaꞌ kanꞌ;
30 loꞌo ti kwiꞌ lo chalyuu re ni, xiyaꞌ kaja

kaꞌan la chaꞌ nu mnaꞌ ꞌin neꞌ kanꞌ. Kaja
seꞌen ka naꞌan tyi neꞌ, kaja nu ka taꞌa ngula
neꞌ, kaja nu ka jyaꞌan neꞌ, kaja nu ka sñiꞌ
neꞌ, kaja yuu seꞌen kuꞌni neꞌ tñan; ta Ndiose
ska siyentu sa kwa chaꞌ kanꞌ nu kaja ꞌin
neꞌ. Kwiꞌ ngwañaꞌan, tyijin neꞌ kanꞌ nu tiꞌí
lo chalyuu re. Loꞌo nde loo la kaja chalyuu
nu ja tsaa tii ꞌa ꞌin neꞌ kanꞌ. 31 Nde loo la
ka nten nu tyoꞌo tukwa bra wa tyii ti chaꞌ;
nde chunꞌ la kanunntennumdoꞌo tukwa ti
kulo la―ndukwin Jesús ꞌin neꞌ.

Xiyaꞌ ytsaꞌ Jesús ꞌin neꞌ chaꞌwa kaja ti yu
32 Xiyaꞌ mdoꞌo neꞌ ndyaa neꞌ bra kanꞌ,

ndyaa Jesús loꞌo neꞌ taꞌa ndaꞌan yu tuwiin
tsaa neꞌ nde Jerusalén. Nde loo la mdaꞌan
ykwiꞌ Jesús. Kaꞌan ꞌa chaꞌ mdaꞌan tiye neꞌ
taꞌa ndaꞌan yu, kwiꞌ ngwañaꞌan xka ta nten
numdaꞌan loꞌoneꞌ, ytsen ꞌaneꞌ. Kanꞌndyaa
loꞌo Jesús ꞌin tii tyukwa neꞌ nu ngiꞌni xaꞌan
chaꞌ ꞌin yu, mdoꞌo tsuꞌ neꞌ ska laꞌa tuwiin ti
chaꞌkatsaꞌ Jesús ꞌinneꞌkanꞌ sañaꞌanka chaꞌ
nu ka ꞌin yu nde loo la.

33―Kunan suꞌwe wan ―ndukwin Jesús
ꞌin neꞌ kanꞌ bra kanꞌ―. Wa msñian tuwiin
nde yꞌni, chaꞌ tsaan Jerusalén. Nde kwa xñi
nten ꞌñaǎn,ni siyawamsuꞌwaNdiose ꞌñaǎn
ndijyaǎn chaꞌ kaǎnnten. Tsaa loꞌoneꞌ ꞌñaǎn
tloo sti joꞌo nu lka ndloo la, tloo mstru nu
nduꞌu chaꞌ joꞌo. Kuꞌni biyaꞌ neꞌ kanꞌ ꞌñaǎn
bra kanꞌ. Chkwiꞌ neꞌ chaꞌ ndiꞌin kiꞌya tnun
ꞌñaǎn, loꞌo ndiꞌin chaꞌ kajaǎn siꞌya kiꞌya
kanꞌ, chkwiꞌneꞌkanꞌ. Kanꞌ tsaa loꞌoneꞌkanꞌ
ꞌñaǎn tloo neꞌ xka laꞌa tsuꞌ nu lka ndloo.
34 Bra kanꞌ xtyi lyoꞌo neꞌ kanꞌ ꞌñaǎn, suꞌwa
tyiꞌa nsuꞌwi tuꞌwa neꞌ loǔn, jwiꞌin neꞌ kanꞌ
ꞌñaǎn loꞌo ti su. Bra kanꞌ jwiꞌin kaꞌan neꞌ
kanꞌ ꞌñaǎn lo wsi chaꞌ kajaǎn. Loꞌo bra wa
mdaꞌa snan tsan, bra kanꞌ tyuꞌuǔn xiyaꞌ.

Mjñan Santiago loꞌoXuwa ska chaꞌ suꞌwe
ꞌin Jesús

35 Loꞌo mdiyan Santiago loꞌo Xuwa taꞌa
yu seꞌen ndiꞌin Jesús bra kanꞌ. Sñiꞌ Zebedeo
lka neꞌ kanꞌ.
―Mstru ―ndukwin neꞌ―, kuꞌnii chaꞌ

tlyu tiiꞌ ꞌwa, ndiya ska xuꞌwe nu nchka tiꞌ
ba jñan ba ꞌiin―ndukwin neꞌ ꞌin Jesús.

36 ―¿Nan lka nchka tiꞌ wan chaꞌ kuꞌniǐn
chaꞌ ꞌwan a? ―ndukwin Jesús ꞌin neꞌ bra
kanꞌ.

37 ―Kuꞌnii chaꞌ suꞌwe taa chabiyaꞌ ꞌwa
chaꞌ suꞌwa ti tyukwa ba loꞌoo nde seꞌen
tlyu, seꞌen nu xaa ꞌa, seꞌen nu ka ndloo la
nuꞌwin nde loo la ―ndukwin neꞌ kanꞌ―.
Ska ba tyukwa ba laꞌa seꞌen kwin ꞌiin, xka
ba tyukwa ba laꞌa seꞌen kaa ꞌiin bra kanꞌ.

38 ―Ja jlyo tiꞌ wan sa ñaꞌan nan lka nu
njñan wan ꞌñaǎn ni ―ndukwin Jesús ꞌin
neꞌ―. ¿Ta nchka ꞌwan koꞌo wan nan tlyaaꞌ
nundiꞌin chaꞌkoꞌoǔna? ¿Ta talowanbranu
ta neꞌ nu tiꞌí ꞌwan ñaꞌan tiꞌ nu tiꞌí nu ndiꞌin
chaꞌ tyijiǐn xa nu kujwi neꞌ ꞌñaǎn a?

39 ―Nchka ꞌwa ―ndukwin neꞌ ꞌin Jesús
bra kanꞌ.
―Chañi chaꞌ loꞌo wan ndiꞌin chaꞌ koꞌo

wan nan tlyaaꞌ nu ndiꞌin chaꞌ koꞌoǔn
―ndukwin Jesús―. Chañi chaꞌ tyijin wan
nu tiꞌí sa ñaꞌan nu ndiꞌin chaꞌ tyijiǐn nu tiꞌí.
40 Loꞌo ni, chaꞌ nu tyukwa wan laꞌa seꞌen
kwin ꞌñaǎn, chaꞌ tyukwawan laꞌa seꞌen kaa
ꞌñaǎn, ja nsuꞌwi chabiyaꞌ ꞌñaǎn chaꞌ taǎn
seꞌen tyukwa nten nde kwa. Wa lka ngulo
suwi Ndiose Stiǐn ꞌin nten nu tyukwa nde
siǐnꞌ bra kanꞌ―ndukwin Jesús ꞌin neꞌ.

41 Loꞌo xa tyii neꞌ nu mdaꞌan loꞌo Jesús,
bra wa ynan neꞌ sa ñaꞌan chaꞌ nu mjñan
Santiago loꞌo Xuwa ꞌin Jesús, chen ꞌa ngwa
tiye neꞌ ñaꞌan neꞌ ꞌin taꞌa tyukwaa yu kanꞌ
bra kanꞌ. 42 Kanꞌ chaꞌ ykwiꞌ Jesús loꞌo taꞌa
neꞌ:
―Jlyo tiꞌwanchaꞌntennu lkandloo la ꞌin

neꞌ xka laꞌa tsuꞌ, tlá ꞌa neꞌ kanꞌ ―ndukwin
Jesús―. Lye ꞌa ndlo neꞌ kanꞌ tñan ꞌin neꞌ
nde kichen tyi neꞌ. 43Loꞌo ꞌwan ni, ja suꞌwe
kuꞌni wan ngwañaꞌan. Nchga lo tñan nu ka
tayaꞌwan ꞌin taꞌantenwan, kanꞌ tñanndiꞌin
chaꞌ kuꞌniwan, xa nu nchka tiꞌwan chaꞌ ka
wan ndloo ꞌin neꞌ kanꞌ. 44Kwiꞌ ngwañaꞌan,
si xkeꞌ tiꞌ wan chaꞌ ndloo la chaꞌ ꞌwan ke
neꞌ taꞌa wan, ndiꞌin chaꞌ kuꞌni wan loꞌo taꞌa
ntenwanñaꞌan tiꞌ si lkawanskamsu ꞌinneꞌ
ni siya ja loꞌo liyaꞌ. 45 Naꞌ nu wa msuꞌwa
Ndiose ꞌñaǎn ndijyaǎn chaꞌ kaǎn nten, ja
ndijyaǎn lo chalyuu re chaꞌ kajamsu ꞌñaǎn;
naꞌ kaǎn msu ꞌin nten, kanꞌ chaꞌ ndijyaǎn.
Nanwa ndijyaǎn chaꞌ kajaǎn siꞌya kiꞌya nu
ndiꞌin ꞌin nten, chaꞌ kulaǎn ꞌin kaꞌan ꞌa nten
bra kanꞌ―ndukwin Jesús ꞌin neꞌ.

Yꞌni Jesús joꞌó ꞌin Bartimeo nu kwityiinꞌ
46 Chunꞌ ndiꞌin la mdiyan Jesús nde

kichen Jericó loꞌo taꞌa ndaꞌan yu. Mdijin

neꞌ jluꞌwe kichen kanꞌ. Bra wa tyaa ti
Jesús loꞌo neꞌ nu ngiꞌni xaꞌan chaꞌ ꞌin yu
bra kanꞌ, loꞌo kaꞌan ꞌa nten ndyaa ñaꞌan
ꞌin neꞌ. Ngwañaꞌan ngwa bra kanꞌ, tuꞌwa
tuwiin mdukwa ska yu kwityiinꞌ nu naan
Bartimeo, njñan yu lomstan ꞌin nten nu
ndijin nde kwa. Sñiꞌ Timeo lka yu tiꞌí kanꞌ.
47 Bra nu mgii tiꞌ yu chaꞌ ndijyan Jesús
Nazaret, kwenmsiꞌya yu ꞌin Jesús bra kanꞌ:
―¡Yu kula Jesús! ¡Jlyo tiǎnꞌ chaꞌ nten

ꞌin ayman David lka wan! ―ndukwin―.
Kuꞌni wan chaꞌ suꞌwe chaꞌ chka tꞌnan tiꞌ
wan ꞌñaǎn―ndukwin yu tiꞌí kanꞌ ꞌin Jesús.

48 Tyun nten ngwa tiꞌ chkwiꞌ loꞌo yu tiꞌí
kanꞌ, chaꞌmnan ti tyukwa yu, ngwa tiꞌ neꞌ;
loꞌo ja mslyaa yu tiꞌí kanꞌ, kwen la msiꞌya
bra kanꞌ:
―¡Yu kula, nten ꞌin ayman David lka

wan! ―ndukwin yu tiꞌí―, kuꞌni wan chaꞌ
suꞌwe chaꞌ chka tꞌnan tiꞌwan ꞌñaǎn.

49 Bra ti ndyaa tuun Jesús seꞌen ti bra
kanꞌ.
―Chkwiꞌwan loꞌo yu chaꞌ kan yu nde re

―ndukwin Jesús.
Kanꞌ ndukwin neꞌ ꞌin yu kwityiinꞌ kanꞌ

chaꞌ tsaa yu tloo Jesús.
―Kuꞌnii tnun tiyee ni ―ndukwin neꞌ ꞌin

yu tiꞌí kanꞌ―. Tyituun, tyaa lyaa seꞌen
ndiꞌin yu kula Jesús kwa―ndukwin neꞌ ꞌin
yu.

50 Bra ti ngulo yu tiꞌí kanꞌ teꞌ kichanꞌ ꞌin
yu, mxnun seꞌen yu ꞌin ran. Mdyituun yu
msnan yu ndyaa yu seꞌen ndiꞌin Jesús bra
kanꞌ. 51Loꞌo ykwiꞌ Jesús loꞌo yu:
―¿Ni sa ñaꞌan nan nchka tiiꞌ chaꞌ kuꞌniǐn

loꞌoo? ―ndukwin Jesús ꞌin yu.
―Mstru―ndukwinyukwityiinꞌ―,kuꞌni

wan joꞌó ꞌñaǎn, chaꞌ xiyaꞌ kalaa kiloǔn chaꞌ
ñaꞌaǎn xiyaꞌ―ndukwin yu ꞌin Jesús.

52 ―Suꞌwe ―ndukwin Jesús ꞌin yu―.
Tyaa lyaa naꞌan tyii ni. Ndyaa ñaꞌan tiiꞌ
ꞌñaǎn, kanꞌ chaꞌwa nchkaa kiloo.
Bra ti ngwasuꞌwekilooyukwityiinꞌkanꞌ,

naꞌan yu xiyaꞌ. Bra kanꞌmdoꞌo ñaꞌan yu ꞌin.
11

Yꞌni tnun neꞌ ꞌin Jesús bra nu mdiyan yu
nde Jerusalén

1Chunꞌ ndiꞌin la mdiyan neꞌ kwiꞌ seꞌen ti
tuꞌwa kichen Jerusalén, seꞌen ndiꞌin tukwa
kichen xuwe ti siꞌ kiꞌya Olivos. Betfagé

loꞌo Betania ngwa naan kichen xuwe kanꞌ.
Bra kanꞌ ngulo Jesús tñan ꞌin tukwa neꞌ nu
ngiꞌni xaꞌan chaꞌ ꞌin yu:

2 ―Yaa wan kichen xuwe ti nde kwa
―ndukwin ꞌin neꞌ―. Bra nu tiyan wan
tuꞌwa kichen kanꞌ, bra ti ñaꞌan wan nduun
ska buru nchkanꞌ nu ja ya tyukwa nten
chunꞌ. Xtiꞌ wan ꞌin iꞌ, chaꞌ kan loꞌo wan ꞌin
iꞌ nde re. 3 Si ndiya nten nu chkwiꞌ loꞌo
wan, ni chaꞌ lka ngiꞌniwan ngwañaꞌan, bra
kanꞌ nde lka chaꞌ nu chkwiꞌ wan loꞌo neꞌ
kanꞌ: “Ndiya tñan nu kuꞌni buru re chaꞌ
ꞌin Xꞌnaan. Bra ti tyaan loꞌo ba ꞌin iꞌ xiyaꞌ”
nchkwin wan.

4 Mdoꞌo neꞌ ndyaa neꞌ kichen xuwe ti
kanꞌ; ndyija buru ꞌin neꞌ seꞌennduun tuꞌwa
tuwiin, nchkanꞌ iꞌ tuꞌ naꞌan tyi ska nten.
Bra nu mxtiꞌ neꞌ ꞌin iꞌ, 5 bra kanꞌ ykwiꞌ ska
nten nu nduun kwiꞌ seꞌen ti loꞌo neꞌ kanꞌ:
―¿Ni chaꞌ mxtiꞌ wan ꞌin buru kwa?

―ndukwin yu ꞌin neꞌ.
6Ytsaꞌneꞌ ꞌin yukanꞌnchga tñannungulo

Jesús ꞌin neꞌ chaꞌ chkwiꞌ neꞌ loꞌo. Bra kanꞌ
mda yu chabiyaꞌ chaꞌ tsaa neꞌ loꞌo buru
kanꞌ. 7Ndyaan loꞌo neꞌ ꞌin buru seꞌen ndiꞌin
Jesús bra kanꞌ. Mstya neꞌ steꞌ neꞌ chunꞌ
buru seꞌen tyukwa Jesús, kwiꞌ mdukwa
Jesús chunꞌ iꞌ bra kanꞌ. 8 Kwiꞌ ngwañaꞌan
mstya nten steꞌ neꞌ tuwiin kanꞌ, loꞌo ndyaa
nten msiꞌyu neꞌ stanꞌ yka chaꞌ xtya neꞌ lkaꞌ
lyuu, chaꞌkasuꞌweñaꞌan tuwiin seꞌen tyijin
buru loꞌo Jesús.

9 Kanꞌ msiꞌya nten nu ndyaa nde loo
Jesús, msiꞌya nten nu ndijyan nde chunꞌ;
lye ꞌa yꞌni tnun neꞌ ꞌin Jesús:
―¡Kuꞌni tnuan ꞌin Ndiose! ―ndukwin

neꞌ―. ¡Suꞌwe ti kuꞌni Ndiose loꞌo nu kiꞌyu
re nu ndijyan chabiyaꞌ ꞌin nu nka Xꞌnaan!
¡Ni ti kuꞌni tnuan ꞌin Xꞌnaan! ―ndukwin
neꞌ―. 10 Suꞌwe ꞌa si kuꞌni tnuan ꞌin yu re,
chaꞌndla ti kaNdiosendloondere. Kanꞌnu
kandloosañaꞌanngwaaymanDavidndloo
nu ngwa sꞌni ―ndukwin neꞌ―. ¡Ni ti kuꞌni
tnun nchga nu ndiꞌin niꞌ kwan ꞌin Xꞌnaan!
―ndukwin neꞌ.

11 Loꞌo mdiyan neꞌ kanꞌ loꞌo Jesús tuꞌwa
kichen Jerusalén, yten neꞌ tuloꞌoo kichen
kanꞌ bra kanꞌ. Bra ti ndyaa naꞌan Jesús
niꞌ lyaa tnun nde kwa bra kanꞌ. Naꞌan yu
nchga lo nan nu ndukwa nde kwa, loꞌo
mxitukwi yu ndyaa yu nde kichen Betania

xiyaꞌ loꞌo tii tyukwaneꞌnungiꞌni xaꞌan chaꞌ
ꞌin yu, chaꞌmsiin ꞌa bra kanꞌ.

Mstya Jesús yuweꞌ ꞌin ska yka kityi nu ja
yuꞌwimta loo

12 Ngwiꞌya xaa xka tsan, mdoꞌo neꞌ
kichen Betania bra kanꞌ. Ngiteꞌ ꞌa tiꞌ Jesús
bra kanꞌ. 13Loꞌo naꞌan yu wa tijyuꞌ la chinꞌ
nduun ska yka kityi nu nsuꞌwi lkaꞌ loo.
Ndyaa naꞌan yu si nsuꞌwi mta loo ran; loꞌo
lkaꞌ ti nsuꞌwi, ja nsuꞌwimta loo ran siyaꞌ ti,
chaꞌ ti ji tiya bra tyoꞌomta loo yka kanꞌ.

14―Ja ku ꞌa nten siyaꞌ ti mta nu tyoꞌo loo
yka re―ndukwin Jesús bra kanꞌ.
Loꞌo neꞌ nu ngiꞌni xaꞌan chaꞌ ꞌin Jesús,

ynan neꞌ chaꞌ nu ykwiꞌ yu chaꞌ ꞌin yka kanꞌ.
Ngulo Jesús ꞌin nten nu ndujwiꞌ yuꞌwa la

niꞌ lyaa tnun
15 Chunꞌ ndiꞌin la chinꞌ, mdiyan neꞌ

kichen Jerusalén. Yten Jesús niꞌ lyaa tnun
nde kwa bra kanꞌ, loꞌo mdyisnan yu ngulo
yu ꞌin nten nu ndujwiꞌ yuꞌwa niꞌ lyaa kwa;
loꞌo ꞌin nten nu ndiꞌya yuꞌwa kanꞌ, ngulo
yu ꞌin neꞌ kanꞌ siyaꞌ ti. Loꞌo nten nu nxaꞌan
tñi ꞌin neꞌ nde kwa, mxlyuu yumsaa ꞌin neꞌ
kanꞌ, ngwañaꞌanmxlyuuyuyka ꞌinntennu
ndujwiꞌ kiñi cha kuun. 16 Ja mda ꞌa Jesús
chabiyaꞌ tyijin nten loꞌo yuꞌwa ꞌin neꞌ niꞌ
lyaa tnun kanꞌ. 17Bra kanꞌ ykwiꞌ Jesús loꞌo
neꞌ kwa:
―Ndukwa ska chaꞌ lo kityi ꞌin Ndiose

chaꞌ ꞌin laa re: “Ska naꞌan seꞌen chkwiꞌ
nchga nten loꞌo Ndiose, ngwañaꞌan nchk-
win nten chaꞌ ka naꞌan ꞌñaǎn re, nduk-
win Ndiose.” Ngwañaꞌan ndukwa lo kityi
―ndukwin Jesús bra kanꞌ―, loꞌo ꞌwan ni,
wa yꞌni wan chaꞌ naꞌan tyi nten nu ngiꞌni
kunan lka naꞌan re―ndukwin Jesús ꞌin neꞌ
kanꞌ.

18Ynan sti joꞌo nu lka ndloo la chaꞌ kanꞌ,
loꞌo ynanmstru nu nduꞌu chaꞌ joꞌo niꞌ lyaa.
Naꞌanneꞌ chaꞌkaꞌan ꞌantenngananchaꞌnu
nduꞌu Jesús ꞌin neꞌ, kanꞌ chaꞌ ntsen neꞌ nu
tnun nchka kanꞌ si ka tnun la chaꞌ ꞌin Jesús;
ngwa tiꞌneꞌ tnunkanꞌ, chaꞌkaja suun ꞌinneꞌ
chaꞌ ka kujwi neꞌ ꞌin Jesús bra kanꞌ. 19 Bra
nu ndyaa kwichaa, bra kanꞌ mdoꞌo Jesús
loꞌo neꞌ nu ngiꞌni xaꞌan chaꞌ ꞌin yu, ndyaa
yu. Ja nganun ꞌa neꞌ kichen tnun kanꞌ tla.

Ngwityi yka kityi kanꞌ

20Ngwiꞌya xaa xka tsan, xiyaꞌmdijin neꞌ
kwiꞌ seꞌen nduun yka kityi kanꞌ bra kanꞌ.
Wa ngwityi siyaꞌ ti yka kanꞌ, tyukwi ñaꞌan
yka loꞌo kiyaꞌ yka ngwityi. 21Loꞌo nsuꞌwi tiꞌ
Tyu chaꞌ nu ykwiꞌ Jesús ꞌin yka kanꞌ ti kaa
bra kanꞌ.
―Mstru, ñaꞌaan chinꞌ nde re ―ndukwin

Tyu ꞌin Jesús―. Wangwityi ti kwiꞌ yka kityi
seꞌen numstya nuꞌwin yuweꞌ chunꞌ ran.

22 ―Ndiꞌin chaꞌ tsaa ñaꞌan tiꞌ wan ꞌin
Ndiose ―ndukwin Jesús ꞌin neꞌ bra kanꞌ―.
23 Chañi chaꞌ nu chkwiǐnꞌ loꞌo wan ni, chaꞌ
si chkwiꞌ wan loꞌo kiꞌya kwa: “Tyoꞌo tsuuꞌ,
yaa skwaa lo tyiꞌa tujoꞌo” nchkwin wan
ꞌin kiꞌya, kwiꞌ ngwañaꞌan kuꞌni Ndiose loꞌo
kiꞌya kanꞌ. Ngwañaꞌan ka, si chañi ꞌwan
chaꞌndyaañaꞌan tiꞌwanchaꞌka ska chaꞌnu
jñanwan ꞌin Ndiose; si ja tsaa ñaꞌan tiꞌwan
chaꞌ nu ykwiꞌ Ndiose, ja ka chaꞌ kanꞌ bra
kanꞌ. 24 Kwiꞌ ngwañaꞌan, nchga lo chaꞌ nu
jñanwan ꞌinNdiose laja nu chkwiꞌwan loꞌo
Ni, chañi chaꞌ ta Ni chaꞌ kanꞌ ꞌwan, si chañi
chaꞌ ndyaa ñaꞌan tiꞌ wan ꞌin Ni. 25 Nchga
yaꞌ nu nduun wan chaꞌ chkwiꞌ wan loꞌo
Ndiose, ndiꞌin chaꞌ kuꞌni wan chaꞌ tlyu tiꞌ
ꞌin taꞌa nten wan, bra nu ndiya ska chaꞌ nu
msuꞌwa neꞌ chaꞌ msinꞌ tiꞌ wan. Bra kanꞌ
Ndiose Sti wan nu ndukwa nde niꞌ kwan,
kwiꞌ nu kuꞌni chaꞌ tlyu tiꞌ ꞌwan ꞌin chaꞌ kuxi
nu ndiꞌin ꞌwan. 26 Ja kuꞌni Ndiose Sti wan
chaꞌ tlyu tiꞌ ꞌwan ꞌin chaꞌ kuxi nu ndiꞌin
ꞌwan, si ja loꞌo wan kuꞌni wan chaꞌ tlyu tiꞌ
ꞌin taꞌa nten wan.

Ngiꞌni Jesús tñan chabiyaꞌ ꞌin Ndiose
27Xiyaꞌndyaaneꞌnde Jerusalénbra kanꞌ,

yaa Jesús niꞌ lyaa tnun kwa. Loꞌo naꞌan sti
joꞌo nu ndloo la ꞌin yu, loꞌomstru nu nduꞌu
chaꞌ joꞌo, loꞌo neꞌ kula nu nduun loo la ꞌin
kichen, naꞌan neꞌ ꞌin yu seꞌen ndaꞌan yu
niꞌ lyaa kanꞌ. Bra kanꞌ mdyoꞌ tiꞌin neꞌ kanꞌ
seꞌen ndiꞌin yu chaꞌ chkwiꞌ neꞌ loꞌo yu.

28 ―¿Ti ka nu lka nu nda chabiyaꞌ ꞌiin
chaꞌ kuꞌnii tñan nu ngiꞌnii a? ―ndukwin
neꞌ ꞌin Jesús―. ¿Ti ka nu ngulo tñan ꞌiin a?
―ndukwin neꞌ.

29 ―Loꞌo naꞌ, kunichaǎnꞌ ska chaꞌ ꞌwan
―ndukwin Jesús bra kanꞌ―. Xkwen ñi
wan ꞌñaǎn, loꞌo katsaǎnꞌ ꞌwan ti ka nu nda
chabiyaꞌ ꞌñaǎn bra kanꞌ ―ndukwin yu―.
30 ¿Ti ka nu ngulo tñan ꞌin ayman Xuwa
chaꞌ tukwatya yu ꞌin nten a? ¿Ta Ndiose

mda chabiyaꞌ ꞌin Xuwa kanꞌ a? ¿O ta nten
chalyuu ti mda chabiyaꞌ ꞌin yu a? Katsaꞌ ñi
wan ꞌñaǎn―ndukwin Jesús ꞌin neꞌ.

31Kanꞌmnan ti ykwiꞌ neꞌ nu tnun nchka
kanꞌ loꞌo taꞌa neꞌ:
―Si chkwianꞌ chaꞌ Ndiose mda chabiyaꞌ

ꞌin ayman Xuwa kanꞌ, bra kanꞌ xkwen yu
ꞌwa: “¿Ni chaꞌ ja ynan wan chaꞌ nu ykwiꞌ
yu sikwa?” 32 ¿Ta suꞌwe la chkwianꞌ chaꞌ
nten chalyuu ti ngulo tñan ꞌin Xuwa a?
―ndukwin neꞌ ꞌin taꞌa neꞌ.
Nan wa ntsen neꞌ nu lka ndloo kanꞌ ꞌin

nchga nten nu ndiꞌin kichen kanꞌ. Jlyo tiꞌ
neꞌ nu tnun nchka kanꞌ chaꞌ nchga nten
kanꞌ wa ndyaa ñaꞌan tiꞌ neꞌ chaꞌ ykwiꞌ ay-
man Xuwa chaꞌ ꞌin Ndiose.

33―Ja jlyo tiꞌ ba ―ndukwin neꞌ ꞌin Jesús
bra kanꞌ.
―Suꞌwe sikwa ―ndukwin Jesús―. Kwiꞌ

ngwañaꞌan naꞌ, ja katsaǎnꞌ ꞌwan ti ka nu
lka nda chabiyaꞌ ꞌñaǎn chaꞌ kuꞌniǐn tñan re
―ndukwin yu ꞌin neꞌ nu tnun nchka kanꞌ.

12
Chaꞌ ꞌinmsu xaꞌan

1 Kanꞌ mdyisnan Jesús ngwaꞌu ska chaꞌ
tiya ꞌin neꞌ nu nduun kwiꞌ seꞌen ndiꞌin yu:
―Wamdiya ska nten, yuꞌwi tyun yka chi

kutun ꞌin yu nuwa yta yu. Ngwiñan yu ska
loꞌoo chunꞌ yka kanꞌ. Bra kanꞌ ngulu yu ska
tu tiyuu niꞌ kee seꞌen lyoꞌo sta neꞌ mta chi
kutun, chaꞌ kulo neꞌ tyiꞌa xi nu nsuꞌwi niꞌ
ran. Loꞌo ngwiñan yu ska naꞌan seꞌen kuꞌni
neꞌ kwan ꞌin yka kanꞌ.
’Chunꞌ ndiꞌin la mda yu niꞌ lyoꞌoo seꞌen

nduun yka kanꞌ mjñan xka ta nten, loꞌo sa
tkanꞌ ti nan nu tyoꞌo lo yka kanꞌ kaja ꞌin
yu bra kanꞌ. Kwiꞌ mdoꞌo yu ndyaa yu xka
kichen tijyuꞌ la bra kanꞌ. 2 Xa nu wa tiya
koꞌ chaꞌ kuwin mta chi kutun, kanꞌ ngulo
yu tñan ꞌin msu ꞌin yu chaꞌ tsaa seꞌen ndiꞌin
ntenkanꞌ, tsaayꞌyamsuchinꞌnannundiꞌin
chaꞌkanun ꞌinyu. 3Bra timsñineꞌnundiꞌin
loo tñan kanꞌ ꞌin msu nu tka mdiyan ti,
mjiꞌinneꞌ ꞌinmsukanꞌ; ja skamta chi kutun
mda neꞌ ku xꞌnan loꞌoo kanꞌ. 4 Xiyaꞌ ngulo
xꞌnan loꞌoo ꞌin xkamsu chaꞌ tsaanaꞌanmsu
kanꞌ ꞌin yka kwiñii ꞌin yu. Xiyaꞌ yꞌni liyeꞌ tiꞌ
neꞌkanꞌ ꞌinmsunumdiyan seꞌenndiꞌin neꞌ.
Mjiꞌin ndukunꞌ neꞌ ke msu kanꞌ, nguun neꞌ
kee ꞌin msu kanꞌ. 5 Xiyaꞌ ngulo xꞌnan kanꞌ

tñan ꞌin xka msu, loꞌo yjwi neꞌ ꞌin msu kanꞌ
brakanꞌ. Tyunmsumsuꞌwaxꞌnanchaꞌ tsaa
yꞌya neꞌ mta chi kutun kanꞌ, kwiꞌ yꞌni liyeꞌ
ꞌa tiꞌ nten kanꞌ ꞌin taꞌa msu nu ndyaa seꞌen
ndiꞌin neꞌ. Wa mdiya msu nu mjiꞌin ti neꞌ
ꞌin, loꞌomdiya nu yjwi neꞌ ꞌin.

6 ’Xka ti nten nganun ꞌin xꞌnan loꞌoo kanꞌ,
ti kwiꞌ lka sñiꞌ yu nu ndiya la tiꞌ yu. Loꞌo
ngulo xꞌnan loꞌoo ꞌin sñiꞌ kanꞌ bra kanꞌ, chaꞌ
tsaa naꞌan ꞌin nten nu tiꞌí tiꞌ kanꞌ. “Ja chan
tukwa neꞌ chaꞌ nchkwiꞌ sñiěnꞌ” mskeꞌ tiꞌ
xꞌnan kanꞌ. 7 Bra nu naꞌan nten tiꞌí tiꞌ kanꞌ
ꞌin sñiꞌxꞌnan loꞌookanꞌ, bra timdyisnanneꞌ
ykwiꞌ neꞌ loꞌo taꞌa neꞌ: “Yu kwa ka xꞌnan
yka re nde loo la” ndukwin neꞌ ꞌin taꞌa
neꞌ. “Suꞌwe la si taꞌaan kujwian ꞌin yu kwa
bra ti, chaꞌ kanun yka re ꞌñaan bra kanꞌ”
ndukwin neꞌ. 8 Kanꞌ chaꞌ msñi neꞌ kanꞌ
ꞌin sñiꞌ xꞌnan loꞌoo kanꞌ, yjwi neꞌ ꞌin yu;
mxkwan neꞌ ꞌin ayman kanꞌ chunꞌ loꞌoo.

9 Bra kanꞌ mnichaꞌ Jesús ꞌin nten nu wa
ynan chaꞌ tiya kanꞌ:
―¿Ni sa ñaꞌan kuꞌni xꞌnan loꞌoo kanꞌ bra

kanꞌ? ―ndukwin Jesús ꞌin neꞌ―. Ja chan
kanykwiꞌxꞌnan loꞌookanꞌnde seꞌennduun
yka ꞌin yu; bra ti kujwi yu ꞌin nchga nten
tiꞌí tiꞌ kanꞌ, ta yu yka kwiñii kanꞌ jñan xka ta
nten bra kanꞌ, chaꞌ kuꞌni neꞌ tñan nde kwa.
Ngwañaꞌan kuꞌni xꞌnan loꞌoo kanꞌ.

10 ’¿Ja ya chkwiꞌ wan lo kityi ꞌin Ndiose
seꞌen ndukwa chaꞌ re a?:
Ndiya ska kee nu mxkwan nten nu ng-

wiñan naꞌan ti kulo, chaꞌ ja suꞌwe
ñaꞌan kee kanꞌ, mskeꞌ tiꞌ neꞌ;

loꞌo ni, wa mjwi tñan nu kuꞌni kee kanꞌ,
chunꞌ nduun ran seꞌen lka ndloo la
chaꞌ ꞌin Ndiose.

11 Nu lka Xꞌnaan, yꞌni Ni chaꞌ ngwañaꞌan
ngwa chaꞌ kanꞌ, kanꞌ chaꞌ nduwe ꞌa
tianꞌ ꞌin chaꞌ tnun kanꞌ.

Ngwañaꞌan nchkwiꞌ kityi―ndukwin Jesús.
12Loꞌomsinꞌ ꞌa tiꞌneꞌnu lkandlookanꞌ ꞌin

Jesús bra kanꞌ, chaꞌ ngwa biyaꞌ tiꞌ neꞌ chaꞌ
wa ykwiꞌ Jesús chaꞌ ꞌin ykwiꞌ neꞌ, laja nu
ngwaꞌu yu chaꞌ tiya kanꞌ ꞌin nten. Xñi neꞌ
kanꞌ ꞌin Jesús, ngwa tiꞌ neꞌ; loꞌo ja ngwa ꞌin
neꞌ, chaꞌ ntsen neꞌ ꞌin nten kaꞌan kanꞌ. Kanꞌ
chaꞌmdoꞌo neꞌ nu tnun nchka kanꞌ, ndyaa
neꞌ bra kanꞌ.

Chaꞌ ꞌin tñi nu ndlo neꞌ nu lka ndloo la
13 Chunꞌ ndiꞌin la msuꞌwa neꞌ nu tnun

nchka kanꞌ tukwa snan neꞌ fariseo, kwiꞌ

ngwañaꞌan msuꞌwa neꞌ la chinꞌ nten nu
ꞌin ree Herodes, chaꞌ tsaa neꞌ seꞌen ndiꞌin
Jesús. Wanguloneꞌ tñan ꞌinneꞌ chaꞌkunaan
neꞌ ska chaꞌ nu nchkwiꞌ yu, chaꞌ ka xtya
neꞌ kiꞌya ꞌin yu siꞌya chaꞌ kanꞌ. 14 Bra wa
mdiyan neꞌ kanꞌ seꞌen ndiꞌin yu, ykwiꞌ neꞌ
loꞌo yu bra kanꞌ:
―Mstru ―ndukwin neꞌ ꞌin Jesús―, jlyo

tiꞌ ba chaꞌ ñi ꞌa ngiꞌnii; ti kwiꞌ chaꞌ nu ñi nu
wa ykwiꞌ Ndiose, kanꞌ lka chaꞌ nu nduꞌuu
ꞌin nten. Ja nduwe tiiꞌ sa ñaꞌan lka chaꞌ nu
chkwiꞌ nten chaꞌ ꞌiin. Ska ti biyaꞌ ñaꞌaan
ꞌin nchga nten, ni siya neꞌ tiꞌi, ni siya neꞌ
nu tnun nchka. Kuꞌnii chaꞌ tlyu tiꞌ ꞌwa, ¿ta
suꞌwe chaꞌ ndaan tñi nu ndlo neꞌ nu ngiꞌni
tñan ꞌin ree tlyu nu ndiꞌin xka laꞌa tsuꞌ kanꞌ
a? ―ndukwin neꞌ ꞌin Jesús―. ¿Ta nꞌni ꞌa
chaꞌ taan tñi kanꞌ ꞌin neꞌ kwa a? ¿O ta suꞌwe
la ni siya ja taan ꞌaan tñi kanꞌ siyaꞌ ti a?

15 Mgii tiꞌ Jesús chaꞌ tukwa chaꞌ ndaꞌan
tiye neꞌ kanꞌ.
―¿Ni chaꞌ nchkwiꞌ biyaꞌ wan ꞌñaǎn ng-

wañaꞌan? ―ndukwin Jesús ꞌin neꞌ kanꞌ―.
Ta wan ska tñi plata ꞌñaǎn chaꞌ ñaꞌaan ꞌin
ran.

16 Kanꞌ mda neꞌ ska tñi ꞌin yu, loꞌo
mnichaꞌ Jesús ꞌin neꞌ bra kanꞌ:
―¿Tikanu lkankwinnungaꞌanchunꞌ tñi

re a? ¿Ni sa ñaꞌan nin yu nu ngwaꞌan chunꞌ
tñi re a? ―ndukwin Jesús ꞌin neꞌ.
―Nin ree tlyunundiꞌin xka laꞌa tsuꞌ, kanꞌ

ngwaꞌan chunꞌ tñi kwa ―ndukwin neꞌ bra
kanꞌ.

17 ―Suꞌwe ―ndukwin Jesús bra kanꞌ―,
ta wan nchga nan nu ndiꞌin chaꞌ ta wan ꞌin
ree tlyu kanꞌ sikwa; kwiꞌ ngwañaꞌan, taa
wan ꞌin Ndiose nchga nan nu ndiꞌin chaꞌ
taa wan ꞌin Ni.
Yuwe ꞌa tiꞌ neꞌ chaꞌ nchka ꞌa ꞌin Jesús

xitukwi chaꞌ loꞌo neꞌ kanꞌ.
Mnichaꞌneꞌ ꞌin Jesús sañaꞌankachaꞌ tyuꞌu

nten xiyaꞌ
18 Chunꞌ ndiꞌin la mdiyan chinꞌ neꞌ sa-

duceo seꞌen ndiꞌin Jesús; neꞌ kanꞌ ni, ja
ndyaañaꞌan tiꞌneꞌ chaꞌ ti tyuꞌuaymanxiyaꞌ.
Mnichaꞌ neꞌ kanꞌ ꞌin Jesús bra kanꞌ:

19―Mstru―ndukwin neꞌ kanꞌ―,wa sꞌni
ngwaꞌan ayman Moisés ska chaꞌ lo kityi
chaꞌ ꞌin taꞌa ngula nten. Xa wa ngujwi
ska nten ni, si wa mjwi kwilyoꞌo yu loꞌo
ja ya kaja sñiꞌ yu, bra kanꞌ ndiya tñan ꞌin

taꞌa ngula yu nu ti ndiꞌin ska ti chaꞌ kaja
kwilyoꞌo yu loꞌo nu kunaꞌan kwilyoꞌo ay-
man taꞌa yu. Kanꞌ chkwiꞌ neꞌ ꞌin sñiꞌ nu
kala kulo ꞌin neꞌ chaꞌ sñiꞌ yu kiꞌyu nu wa
ngujwi lka yu, chaꞌ ja kanaꞌ nin yu nu wa
ngujwi kanꞌ. Ngwañaꞌan ykwiꞌ Moisés nu
ngwa sꞌni. 20 ¿Ni sa ñaꞌan ka chaꞌ ni a?
Mdiya ska yaꞌ mdiꞌin kati yu kiꞌyu, xkwiꞌ
taꞌa ngula neꞌ. Kanꞌmjwi kwilyoꞌo nu kula
la, loꞌo ndla ti ngujwi yu bra kanꞌ, loꞌo ja
ya kaja sñiꞌ neꞌ. 21 Kwiꞌ ngwañaꞌan mjwi
kwilyoꞌo nu kunaꞌan kanꞌ loꞌo xka yu taꞌa
ngula ayman kanꞌ. Ti kwiꞌ ti chaꞌ ngwa,
ngujwi nu kiꞌyu kanꞌ, loꞌo ja ya kaja sñiꞌneꞌ.
Xiyaꞌ mjwi kwilyoꞌo nu kunaꞌan kanꞌ loꞌo
xka yu taꞌa ayman kanꞌ. 22Kwiꞌ ngwañaꞌan
ngwa chaꞌ loꞌo taꞌa kati yu kiꞌyu kanꞌ. Ja
mjwi sñiꞌ neꞌ siyaꞌ ti. Xa wa mdyii chaꞌ,
ngujwi nu kunaꞌan kanꞌ bra kanꞌ. 23 Bra
nu tyuꞌu nchga ayman xiyaꞌ ni, ¿ti ka nu ka
kwilyoꞌonukunaꞌankanꞌa?, chunꞌ taꞌakati
yu kiꞌyu kanꞌ wa mdiꞌin loꞌo nu kunaꞌan
kanꞌ.

24 ―Ja jlyo tiꞌ wan siyaꞌ ti ―ndukwin
Jesús ꞌin neꞌ kanꞌ―, chaꞌ ja nchka biyaꞌ tiꞌ
wansañaꞌan lka chaꞌnundukwa lokityi ꞌin
Ndiose. Ja ndiꞌyawankwenta sa ñaꞌan chaꞌ
tnun ꞌa nu nchka ꞌin Ndiose kuꞌni. 25Xa nu
tyuꞌunchgaaymanxiyaꞌ, ja ndiꞌin chaꞌkaja
kwilyoꞌo nten bra kanꞌ, ja ta ꞌa neꞌ sñiꞌ neꞌ
chaꞌ ka kuxiin nten. Sa ñaꞌanndiꞌin angajle
nde seꞌen ndiꞌin Ndiose, ngwañaꞌan tyiꞌin
nten bra kanꞌ. 26 ¿Ta ja ya tsaa ñaꞌan tiꞌ
wan chaꞌ tyuꞌu ayman xiyaꞌ a? ¿Ta ja ya
chkwiꞌ wan lo kityi nu ngwaꞌan ayman
Moisés nu ngwa sꞌni a? Suꞌwe la si chkwiꞌ
wan lo kityi kanꞌ sa ñaꞌan ndukwa chaꞌ ꞌin
yka kicheꞌ kanꞌ, seꞌen nu ykwiꞌ Ndiose loꞌo
Moisés: “Ndiose Xꞌnan Abraham lkaǎn”
ndukwin Ni ꞌin Moisés, “kwiꞌNdiose Xꞌnan
Isaac lkaǎn,kwiꞌNdioseXꞌnan Jacob lkaǎn”
ndukwin Ni. 27 Ja ndukwin kityi kanꞌ chaꞌ
nan wa ngwa Ndiose Xꞌnan ayman kanꞌ,
chunꞌ ti lkaNdiose Xꞌnanneꞌ kanꞌ sa bra nu
ni. Kwiꞌngwañaꞌan lkaNdioseXꞌnannchga
nten luꞌu. Kanꞌ chaꞌ ndukwiǐn chaꞌ ja ngwa
biyaꞌ tiꞌwan siyaꞌ ti―ndukwin Jesús ꞌin neꞌ
saduceo kanꞌ.

Tñan nu ndloo la ꞌñaan chaꞌ kuꞌnian chaꞌ
ꞌin Ndiose

28 Loꞌo mdiyan ska mstru nu nduꞌu chaꞌ
joꞌo nde seꞌen ndiꞌin Jesús bra kanꞌ. Wa
ynan mstru kanꞌ bra nu mxkwen neꞌ kanꞌ
ꞌin Jesús, sa ñaꞌan ngwa chaꞌ suꞌwe ꞌa ykwiꞌ
Jesús loꞌo neꞌ. Loꞌo mnichaꞌ mstru kanꞌ ꞌin
Jesús bra kanꞌ:
―Taꞌa tñan nu ngulo Ndiose ꞌñaan chaꞌ

kuꞌnian ni, ¿ni sa ñaꞌan tñan lka nu ndloo
la ꞌñaan chaꞌ kuꞌnian a? ―ndukwin yu ꞌin
Jesús.

29Bra kanꞌmxkwen Jesús ꞌinmstru kanꞌ:
―Chaꞌ nu ndukwa kulo la, kanꞌ lka re:

“ꞌWan neꞌ Israel, kunan suꞌwe wan ni:
Ska ti Ndiose lka Xꞌnaan. 30 Ndiꞌin chaꞌ
tyukwi ti tiye wan tyiꞌin chaꞌ ꞌwan loꞌo
Ndiose nu lka Xꞌnan wan; ndiꞌin chaꞌ ka
luwi kasiya ꞌwan, kwiꞌ tyiꞌin chaꞌ ꞌwan loꞌo
Ndiose loꞌo nchga chaꞌ tiya nu ndiꞌin ke
wan, sa ñaꞌan yaꞌ nu ka ꞌwan tyiꞌin chaꞌ
ꞌwan loꞌo Ni” ―ndukwin Jesús ꞌin yu―.
31Kwiꞌngwañaꞌanndukwaxka chaꞌ: “Chka
tꞌnan tiꞌ wan ꞌin taꞌa nten wan sa ñaꞌan ka
bra nu nchka tꞌnan tiꞌwan ꞌwan, ti ykwiꞌ ti
wan.” Ja ndiya xka tñan nu ndloo la ꞌñaan
chaꞌ kuꞌnian, ska lo ti tñan re ―ndukwin
Jesús.

32―Chaꞌ nu ñi nchkwiiꞌ, mstru ―nduk-
win mstru kanꞌ ꞌin Jesús―, chañi chaꞌ nu
nchkwiiꞌ chaꞌ ska ti Ndiose nu chañi chaꞌ
lka Ni Xꞌnaan; ja ndiya xka nu lka xꞌnaan.
33 Kwiꞌ ngwañaꞌan, tyukwi ti tiyean ndiꞌin
chaꞌ tyiꞌin chaꞌ ꞌñaan loꞌo Ni loꞌo nchga chaꞌ
tiya nundiꞌin kean, sa ñaꞌan yaꞌnuka tyiꞌin
chaꞌ ꞌñaan loꞌo Ni; ndiꞌin chaꞌ kuꞌnian ng-
wañaꞌan. Loꞌo ndiꞌin chaꞌ chka tꞌnan tianꞌ
ꞌin taꞌa nten nan, sa ñaꞌan ka bra nu nchka
tꞌnan tianꞌ ꞌñaan ti ykwiinꞌ tian, suꞌwe ꞌa
chaꞌ kanꞌ. Nu kuꞌnian tñan ngwañaꞌan,
kaꞌan ꞌa chaꞌ suꞌwe ngiꞌnian bra kanꞌ. Chinꞌ
la chaꞌnu lka ꞌñaan chaꞌ tsaa loꞌoan lomstan
nu ka ꞌinNdiose, ni siya lomstannchkin, ni
siya ꞌni luꞌunu kujwiannde niꞌ lyaa chaꞌ ka
lomstan.

34 Ngwa biyaꞌ suꞌwe tiꞌ yu kiꞌyu kanꞌ,
mskeꞌ tiꞌ Jesús.
―Chinꞌ ti chaꞌ ti ji ꞌiin chaꞌ nu steen chaꞌ

ꞌin Ndiose, chaꞌ ka Ni ndloo niꞌ kasiya ꞌiin
―ndukwin Jesús ꞌin mstru kanꞌ.
Bra nu mdyii ykwiꞌ Jesús chaꞌ kanꞌ, ja

ykwiꞌ ꞌa nten xka la chaꞌ loꞌo yu, chaꞌ ntsen
chinꞌ neꞌ ꞌin yu bra kanꞌ.

Mnichaꞌ Jesús ꞌin neꞌ chaꞌ ꞌin Krixtu
35Ngwa ska yaꞌ mduun Jesús ngwaꞌu yu

ꞌin nten niꞌ lyaa tnun kanꞌ, loꞌo mnichaꞌ yu
ꞌin neꞌ bra kanꞌ:
―Nduꞌu mstru chaꞌ joꞌo chaꞌ ti kwiꞌ nten

taꞌa ayman David ka Krixtu ―ndukwin
Jesús ꞌin neꞌ―. ¿Ni chaꞌ nduꞌu mstru kanꞌ
ngwañaꞌan? 36 Ti kwiꞌ ayman David wa
ykwiꞌ yu nu ngwa sꞌni chaꞌ Xꞌnan yu lka
Krixtu. Wa ngwaꞌu Tyiꞌi Ndiose chaꞌ kanꞌ
ꞌin David, kanꞌ chaꞌ ngwañaꞌan ngwaꞌan yu
lo kityi:
Ndiose nu lka Xꞌnaan ykwiꞌ loꞌo Krixtu nu

lka Xꞌnaǎn:
“Tyukwaande laꞌa seꞌenkwin ꞌñaǎn” nduk-

win Ni, “sa ñaꞌan yaꞌ nu kuꞌni tyiǐn
chaꞌ ꞌin nchga nu nxuun loꞌoo, chaꞌ
kaa ndloo ꞌin nchga chaꞌ” ndukwin
Ndiose nu lka Xꞌnaan ꞌin Krixtu.

37 “Xꞌnaǎn” ykwiꞌ ayman David chaꞌ ꞌin
Krixtu ―ndukwin Jesús ꞌin neꞌ―. ¿Ni chaꞌ
nduꞌu neꞌ chaꞌ nten ꞌin ayman David ka
Krixtu sikwa?
Kaꞌan ꞌa nten mduun nde kwa, loꞌo

mdiya ꞌa tiꞌ neꞌ xa wa ynan neꞌ chaꞌ nu
ngwaꞌu Jesús ꞌin neꞌ.

Mstya Jesús kiꞌya ꞌin mstru nu nduꞌu chaꞌ
joꞌo

38Loꞌo ti ngwaꞌu la Jesús ꞌin neꞌ bra kanꞌ:
―Ndii ti tiꞌwan chaꞌ ja kwiñi lyoꞌomstru

nu nduꞌu chaꞌ joꞌo ꞌwan. Ndiya ꞌa tiꞌ neꞌ
kanꞌ, chaꞌ tyijin lyo neꞌ ꞌin xka la nten
―ndukwin Jesús―. Lkuꞌ neꞌ kanꞌ teꞌ suꞌwe
ñaꞌannu tukwiin kuꞌ, chaꞌnchka tiꞌneꞌ chaꞌ
lye ꞌa kuꞌni tnun xka la nten ꞌin neꞌ kanꞌ xa
nu ndaꞌan neꞌ lo kiyaꞌ. 39 Ndiya tiꞌ mstru
kanꞌ tyukwa loykaxlya suꞌwexanundaꞌan
neꞌ niꞌ lyaa, kwiꞌ ngwañaꞌan tyukwa neꞌ
kanꞌ seꞌen suꞌwe la xa nu nchka taꞌa, 40 ni
siya kulaamstru kanꞌnaꞌan tyi neꞌkunaꞌan
nu nganun ska ti chaꞌ ngujwi kwilyoꞌo, loꞌo
nchga nan nu nsuꞌwi ꞌin neꞌ kunaꞌan kanꞌ
kulaa neꞌ. Chan nchkwiꞌ mstru kanꞌ loꞌo
Ndiose; chaꞌ kwiñi ti ngiꞌni neꞌ ngwañaꞌan,
ska ti chaꞌ ñaꞌan xka la nten ꞌin neꞌ, nchka
tiꞌ neꞌ. Kanꞌ chaꞌ kaꞌan la nu tiꞌí tyijin
mstrukanꞌ, branu tiya tsan chaꞌkuꞌni biyaꞌ
Ndiose ꞌin nchga nten.

Lomstan numda ska nu kunaꞌan tiꞌi
41Ngwaska tsanndyaa tukwa Jesús chinꞌ

niꞌ lyaa kanꞌ kwiꞌ seꞌen nduun kajun seꞌen

nsuꞌwa neꞌ tñi chaꞌ ka lomstan. Naꞌan
yu ꞌin kaꞌan ꞌa nten nu mdaꞌan msuꞌwa
lomstan niꞌ kajun nde kwa. Mdiyan chinꞌ
neꞌ kuliyaꞌ, loꞌo kaꞌan ꞌa tñi msuꞌwa neꞌ
kuliyaꞌ kanꞌ niꞌ kajun kanꞌ. 42 Chunꞌ ndiꞌin
la mdiyan ska nu kunaꞌan tiꞌi nu msuꞌwa
tukwa ti tñi xuwe niꞌ kajun kanꞌ, kwiꞌ nu
chinꞌ ꞌa nsuꞌwi lyo. 43 Bra kanꞌ ykwiꞌ Jesús
loꞌo neꞌ nu ngiꞌni xaꞌan chaꞌ ꞌin yu chaꞌ kan
neꞌ seꞌen ndiꞌin yu:
―Chañi chaꞌ nu chkwiǐnꞌ loꞌo wan ni

―ndukwin Jesús ꞌin neꞌ kanꞌ―, chaꞌ tlyu la
lomstanmda nu kunaꞌan tiꞌi kwa ke nchga
lomstan nu mda xka la nten nu ndaꞌan re.
44Xka ta nten ni, mda neꞌ tñi nu nganun ti
ꞌin neꞌ. Loꞌonu kunaꞌan tiꞌi kwamdanchga
nan nu nsuꞌwi ti chinꞌ ꞌin; nchga nan nu
ndiya ꞌin chaꞌkaja chinꞌnanku,wamdanu
kunaꞌan kanꞌ ni.

13
Ndla ti katin laa tnun

1Chunꞌ ndiꞌin la wa tyoꞌo ti Jesús niꞌ lyaa
tnun kanꞌ loꞌo neꞌ nu ngiꞌni xaꞌan chaꞌ ꞌin
yu.
―Mstru ―ndukwin ska yu ꞌin Jesús―,

¡ñaꞌan kwiꞌyaa chinꞌ laa tnun re chaꞌ suꞌwe
ꞌa ndyaꞌ! ¡Suꞌwe ꞌa ñaꞌan kee nu nsuꞌwi siꞌ
naꞌan re! ―ndukwin.

2―¿Ta wa naꞌan wan chaꞌ tnun ꞌa naꞌan
kee re a? ―ndukwin Jesús ꞌin neꞌ bra
kanꞌ―. Nde loo la tiya ska tsan chaꞌ kuꞌni
tyii siyaꞌ ti nten ꞌin naꞌan re, sa ñaꞌan bra
nu ja ska kee kanunnu xñi kaꞌan chunꞌ taꞌa
ran.

Nu tiꞌí nu ka xa nuwa tyii ti chalyuu
3 Mdoꞌo neꞌ ndyaa neꞌ lo kiꞌya Olivos,

ndyaa tukwa neꞌ chinꞌ seꞌen nchkanꞌ suꞌwe
laa tnun kanꞌ bra kanꞌ. Mdaꞌan Jesús loꞌo
Tyu loꞌo Santiago loꞌo Xuwa loꞌo Ndre, loꞌo
mnan ti mnichaꞌ neꞌ kanꞌ ꞌin yu bra kanꞌ:

4―Katsaaꞌ ꞌwa, ¿nibrakanukuꞌni tyiineꞌ
ꞌin laa tnun kwa a? ―ndukwin neꞌ kanꞌ ꞌin
Jesús―. ¿Ni sa ñaꞌan ka chaꞌ ka biyaꞌ tiꞌ ba
chaꞌwa ka ti chaꞌ kuxi kanꞌ a?

5Ngwaꞌu la chinꞌ Jesús ꞌin neꞌ bra kanꞌ:
―Kiꞌyawankwenta chaꞌ ja tukwinkwiñi

lyoꞌo ꞌwan ―ndukwin Jesús―. 6 Nde loo
la kan kaꞌan nten nu chkwiꞌ chaꞌ kwiñi
chaꞌ ꞌñaǎn. Chkwiꞌ neꞌ chaꞌ Krixtu lka neꞌ,
ngwañaꞌan kwiñi lyoꞌo neꞌ kanꞌ ꞌin kaꞌan
nten nu tsaa ñaꞌan tiꞌ chaꞌ kwiñi kanꞌ.

7 ’Bra kanꞌ kanen chaꞌ nxuun taꞌa nten
nasiyun re loꞌo nten xka nasiyun, loꞌo ku-
nan wan chaꞌ nxuun nten nasiyun tijyuꞌ
la. Ja kutsen wan bra kanꞌ. 8 Xuun nten
ska tsuꞌ loꞌo nten xka laꞌa tsuꞌ, kwiꞌ xuun
nten ska kichen tnun loꞌo nten xka kichen
tnun. Loꞌo tyun seꞌen kiñan chalyuu bra
kanꞌ. Kwiꞌ ngwañaꞌan, nchga seꞌen kaja
jwiꞌñan ꞌin neꞌ. Nchga chaꞌ kanꞌ ka bra nu
wa tyisnan ti nu tiꞌí nu ka ꞌin nten chalyuu,
siꞌi nan wa tyii ti chalyuu bra kanꞌ.

9 ’Loꞌo ꞌwan ni, ndii ti tiꞌ wan tyiꞌin wan
bra kanꞌ―ndukwin Jesús―. Xñi nten kuxi
ꞌwan, xtya neꞌ kiꞌya ꞌwan tloo neꞌ wsiya;
jwiꞌinneꞌkanꞌ ꞌwan laniꞌ lyaa ꞌinneꞌ. Ndiꞌin
chaꞌ tyituunwan tlooneꞌgobierno, loꞌo tloo
neꞌ nu lka ndloo; chkwiꞌ wan nchga chaꞌ
suꞌwe nu ꞌñaǎn loꞌo neꞌ kanꞌ bra kanꞌ. 10 Ti
ji tyii chalyuu bra kanꞌ, chaꞌ kulo ndiꞌin
chaꞌ kanen chaꞌ suꞌwe ꞌñaǎn seꞌen ndiꞌin
nchga nten ñaꞌaan chalyuu. 11 Ja kutsen
wan bra nu xñi nten ꞌwan chaꞌ tsaa loꞌo neꞌ
ꞌwan seꞌen ndiꞌin neꞌ wsiya, chaꞌ ka biyaꞌ
ꞌwan tloo neꞌ kanꞌ; ja tyaꞌan ꞌa chaꞌ tiye
wan sa ñaꞌan ka chaꞌ nu xkwenwan ꞌin neꞌ
kanꞌ; ta Ndiose nchga chaꞌ nu ndiꞌin chaꞌ
chkwiꞌ wan tsan kanꞌ. Siꞌi wan, ti ykwiꞌ
ti wan, nu chkwiꞌ wan loꞌo neꞌ kanꞌ, chaꞌ
loꞌo tyukwi chabiyaꞌ ꞌin Tyiꞌi Ndiose chkwiꞌ
wan. 12 Kuxi ꞌa ka tsan bra kanꞌ; kujwiꞌ
xuꞌwa neꞌ ꞌin taꞌa nten neꞌ chaꞌ kujwi nten
ꞌin neꞌ, ngwañaꞌan kujwiꞌ xuꞌwa neꞌ ꞌin sñiꞌ
neꞌ. Loꞌo neꞌ kuneꞌ ni, kasinꞌ tiꞌ neꞌ ꞌin sti
neꞌ, ꞌin jyaꞌanneꞌ bra kanꞌ; ta neꞌ kuneꞌ kanꞌ
ta sti neꞌ, o ta jyaꞌan neꞌ chaꞌ kujwi nten
kuxi ꞌin neꞌ kula kanꞌ. 13 Lye ꞌa ka tiꞌí tiꞌ
nchga nten ꞌwan chaꞌ nten ꞌñaǎn lka wan.
Ja kuwe tiꞌwan; nchgawan nu talowan ꞌin
chaꞌ kuxi kanꞌ sa bra nu tyii chalyuu, kulaa
Ndiose ꞌwan bra kanꞌ.

14 ’Ndukwa ska chaꞌ lo kityi nu ngwaꞌan
ayman Daniel nu ykwiꞌ chaꞌ ꞌin Ndiose loꞌo
nten nu ngwa sꞌni; wa ngwaꞌan chaꞌ nde
loo la ñaꞌanwan bra nu xituun neꞌ ska nan
nu chen ꞌa ñaꞌan, nu kuꞌni ñuꞌun ꞌin nchga
nan luwi. ―Ka biyaꞌ tiꞌ wan chaꞌ kanꞌ bra
nu chkwiꞌ wan lo kityi re―. Bra nu ñaꞌan
wan chaꞌ nduun nan chen ñaꞌan kanꞌ nde
niꞌ lyaa tnunseꞌen jansuꞌwichabiyaꞌ tyuun
ran―ndukwin Jesús―,brakanꞌndiꞌin chaꞌ
xnan nchga wan nu ndiꞌin lo yuu Judea,
xnan wan chaꞌ xuꞌwi kutsiꞌ wan lo kiꞌya.

15 Xnan lya wan tsan kanꞌ. Si ngaꞌan ska
nten ke naꞌan tyi yu tsan kanꞌ, ja kaja ꞌa bra
chaꞌ tyaan yu nde niꞌ ñaꞌan, chaꞌ kulo yu
yuꞌwa nu nsuꞌwi ꞌin yu; ndiꞌin chaꞌ kiꞌya yu
lyuu bra ti chaꞌ xnan yu bra kanꞌ. 16 Kwiꞌ
ngwañaꞌan, si ngaꞌan ska nten lo jyan tsan
kanꞌ, ja kaja ꞌa bra xitukwi yu nde naꞌan
tyi yu chaꞌ kiꞌya yu teꞌ kichanꞌ ꞌin yu, ndiꞌin
chaꞌ xnan yu bra ti. 17 ¡Tꞌnan ꞌa nu kunaꞌan
tnan! Loꞌo nu kunaꞌan nu nsuꞌwi kuwiꞌ
kuneꞌ nu ti ngatiꞌ, ¡tꞌnan ꞌa ka neꞌ kanꞌ bra
nu tiya tsan kanꞌ! 18 Suꞌwe ti jñanwan chaꞌ
ꞌin Ndiose chaꞌ ja ka tyempu tlyaꞌ bra nu
ndiꞌin chaꞌ xnan wan, 19 chaꞌ kaꞌan ꞌa nu
tiꞌí tyijin wan tsan kanꞌ. Ja ya tyijin nten
chalyuu nu tiꞌí ngwañaꞌan, ti bra nu ng-
wiñan Ndiose chalyuu. Loꞌo kwiꞌ tyempu
nu ka nde loo la, ja tyijin ꞌa nten nu tiꞌí
ngwañaꞌan xiyaꞌ. 20Wa ytsaꞌ nu lka Xꞌnaan
ꞌñaan chaꞌ chinꞌ ti tsan ka bra nu tyijin neꞌ
nu tiꞌí kanꞌ; chunꞌnchka tꞌnan tiꞌNi ꞌwannu
lka wan nten ꞌin Ni, kanꞌ chaꞌ kuꞌni Ni chaꞌ
chinꞌ ti bra talo tsan kuxi kanꞌ. Si chan talo
tsankuxi kanꞌ, ja skanten chalyuu lyaabra
kanꞌ.

21 ’Nde loo la ka bra nu katsaꞌ neꞌ kwiñi
ꞌwan: “Kan naꞌan wan chinꞌ nde re, wa
ngala Krixtu” nchkwin neꞌ kwiñi ꞌwan.
“Yaa naꞌan wan nde kwa, wa ngala Krixtu
kichen kwa” nchkwin xka nu kwiñi bra
kanꞌ. Ja kunan wan chaꞌ nu chkwiꞌ neꞌ
kanꞌ. 22 Krixtu kwiñi ka neꞌ kanꞌ. Kwiꞌ
ngwañaꞌan, kan la chinꞌ nten kwiñi nu
chkwiꞌ chaꞌ ntsaꞌ neꞌ chaꞌ nu ykwiꞌ Ndiose
loꞌo nten; chaꞌ kwiñi ti kuꞌni neꞌ kanꞌ chaꞌ
tnun, chaꞌ kuwe ꞌa tiꞌ nten. Kuꞌni neꞌ kwiñi
kanꞌ ngwañaꞌan, chaꞌ kwiñi lyoꞌo neꞌ ꞌwan,
chaꞌ nchka tiꞌ neꞌ kwiñi lyoꞌo neꞌ ꞌin nchga
nten nu wa ngulo suwi Ndiose chaꞌ ka neꞌ
nten ꞌin Ni. 23Wa ytsaǎnꞌ chaꞌ kanꞌ ꞌwan ni,
ni siya ti ji ka chaꞌ kuxi kanꞌ, chaꞌ kiꞌyawan
kwenta sa ñaꞌan ka chaꞌ kanꞌ, chaꞌ ka ndii ti
tiꞌwan bra kanꞌ.

Sa ñaꞌan ka bra nu xiyaꞌ kan ti kwiꞌNi nu
wamsuꞌwaNdiose chaꞌ ngwa nten chalyuu.

24Ti ngwaꞌu la Jesús chinꞌ chaꞌ ꞌin neꞌ bra
kanꞌ:
―Bra nu mdyii mdijin nten nu tiꞌí kanꞌ

―ndukwin Jesús―, ka tla ñaꞌan xaa kwan
bra kanꞌ, kwiꞌ ngwañaꞌan ja chkanꞌ xaa koꞌ
bra kanꞌ. 25Kwii kulasiin nu ndukwi kwan
kalu lyuubra kanꞌ, loꞌo kiñannchganannu

nsuꞌwi niꞌ kwan. 26Loꞌo naꞌ nu wamsuꞌwa
Ndiose ꞌñaǎn ndijyaǎn chaꞌ kaǎn nten ni,
ñaꞌan nten ꞌñaǎn, chaꞌ tyaǎn xiyaꞌ laja koo
nu nduwi ꞌa. Lye chinꞌ ñaꞌan ka bra kanꞌ,
chaꞌ loꞌo nchga jwersa ꞌñaǎn tyaǎn. 27 Bra
kanꞌ kuloǔn tñan ꞌin kaꞌan ꞌa angajle, chaꞌ
tsaa angajle kanꞌ xoꞌ tiꞌin seꞌen ti nchga
ntennuwangulo suwiNdiose; tsaaangajle
kanꞌ nchga seꞌen ndiꞌin nten kanꞌ ñaꞌaan
chalyuu.

28 ’Ndiya skachaꞌnukakiꞌyaankwenta si
ñaꞌaan yka kityi, yka nstin. Xa nu tyisnan
tyukwa kuten, kanꞌ kalu lkaꞌ, loꞌo ka biyaꞌ
tianꞌ chaꞌ wa ndla ti kala niꞌ tyoo bra kanꞌ.
29Kwiꞌ ngwañaꞌan, ka biyaꞌ tiꞌwan chaꞌwa
tyii ti nchga chaꞌ, xa nu ñaꞌan wan chaꞌwa
ndoꞌo tukwanchgachaꞌnuwaytsaǎnꞌ ꞌwan
tsan;waka ti chaꞌbrakanꞌ. 30Chañi chaꞌnu
nchkwiǐnꞌ loꞌo wan, chaꞌ nu ja ya tyii chaꞌ
ꞌin nchga nten nu luꞌu lo chalyuu ni, bra
kanꞌ ka nchga chaꞌ lo chalyuu sa ñaꞌan nu
ytsaǎnꞌ ꞌwan tsan. 31Tyii chaꞌ ꞌin nchganan
nu nsuꞌwi niꞌ kwan, tyii chaꞌ ꞌin nchga nan
nu nsuꞌwi lo chalyuu, ni siya ja tyii siyaꞌ ti
chaꞌ nu nchkwiǐnꞌ loꞌowan, chaꞌ xkwiꞌ chaꞌ
nu ñi lka chaꞌ nu nchkwiǐnꞌ.

32 ’Ja ska nten jlyo tiꞌ ni tsan ka chaꞌ kanꞌ,
ni bra ka ran; ni siya angajle, ni siya naꞌ,
skaǎn tiǎnnu lkaǎnSñiꞌNdiose, ja jlyo tianꞌ.
Ska ti StianNdiose, jlyo tiꞌNini tsan ka chaꞌ
tnun kanꞌ.

33 ’Ndii ti tiꞌ wan tyiꞌin wan sikwa. Ndla
ti tiꞌ wan tyiꞌin wan bra nu kata wan ꞌin
Ndiose, chaꞌ ja jlyo tiꞌ wan ni ñaꞌan bra
kan Ni. 34 Sa ñaꞌan lka xa nu wa tsaa ti
ska nten tijyuꞌ, bra wa tsaa ti yu, ta yu
tñan ꞌinmsu chaꞌ ñaꞌansiin neꞌ naꞌan tyi yu,
ska tñan skaa msu kanꞌ; kwiꞌ kulo xꞌnan
naꞌankanꞌ tñan ꞌin yukiꞌyununduunkwan
tuloꞌoo chaꞌ ka ndii ti tiꞌ yu nchga bra.
35Ngwañaꞌan ꞌwan ni, ndii ti tiꞌ wan tyiꞌin
wan chaꞌ ja jlyo tiꞌ wan sa ñaꞌan bra tyaan
Xꞌnanwan, ni siya ndemsiin, ni siya jluꞌwe
tla, ni siya bra nu msiꞌya la kweꞌe, ni siya
wa ngwiꞌya xaa xka tsan. 36Ndii ti tiꞌ wan
tyiꞌin wan sikwa, si siyaꞌ ka kala Xꞌnan
wan, chaꞌ ja tyoꞌo tukwayu laja branu lajaꞌ
tiwan. 37Nde lkachaꞌnuchkwiǐnꞌ loꞌowan,
kwiꞌ ngwañaꞌan loꞌo nchga nten: Ndii ti tiꞌ
wan tyiꞌin wan sikwa.

14
Mnantimskanꞌntenchaꞌ loꞌo taꞌaneꞌchaꞌ

xñi neꞌ ꞌin Jesús
1 Tyukwa tsan ti ji chaꞌ ka taꞌa pascua,

taꞌa nu nchku neꞌ jaxlya tiji nu ja loꞌo
skwan tiyeꞌ ndyaꞌ bra kanꞌ. Kanꞌ ndyaa
naan sti joꞌo nu lka ndloo, ndyaa naan
mstru nu nduꞌu chaꞌ joꞌo, ndyaa naan neꞌ
sa ñaꞌan kuꞌni neꞌ chaꞌ ka xñi neꞌ ꞌin Jesús
mnan ti, chaꞌ kujwi neꞌ ꞌin yu. 2 Ykwiꞌ neꞌ
loꞌo taꞌa neꞌ bra kanꞌ:
―Ja suꞌwe xñian ꞌin yu tsan nchka taꞌa

―ndukwin neꞌ―. Kasinꞌ ꞌa tiꞌ nchga nten
nu ndiꞌin taꞌa si ngwañaꞌan kuꞌnian, tlyu ꞌa
chaꞌwsuun ka kanꞌ bra kanꞌ.

Ndaꞌan ska nu kunaꞌan sete ke Jesús
3Loꞌo ndiꞌin Jesús naꞌan tyi Simón nuwa

msñi kicha nu ngatsuꞌ kunaꞌ yu nu ngwa
sꞌni la. Nde kichen Betania ndukwa tyi
Simónkanꞌ. Branundukwaneꞌ tuꞌwamsaa
nchku neꞌ, kanꞌ mdiyan ska nu kunaꞌan
seꞌen ndiꞌin neꞌ, mdiyan loꞌo ska teꞌén lyuꞌ
ti nu ndyaꞌ loꞌo kee alabastro. Wa msaꞌan
teꞌén lyuꞌ ti loꞌo tyiꞌa xi tyiꞌi nu lka sete
nardo; kaꞌan ꞌa ngaꞌan sete kanꞌ. Bra kanꞌ
mcha nu kunaꞌan kanꞌ tuꞌwa teꞌén, mslu
tyiꞌa xi tyiꞌi kanꞌ lo jlyuꞌwe Jesús seꞌen
ndukwa yu. 4Kanꞌ chaꞌmsinꞌ tiꞌ chinꞌ nten
taꞌa nchku neꞌ bra nu naꞌan neꞌ chaꞌ yꞌni nu
kunaꞌan kanꞌ ngwañaꞌan:
―¿Ni chaꞌmslu nu kunaꞌan sete kwa ng-

wañaꞌan ti? ―ndukwin neꞌ―. 5 ¿Ni chaꞌ
ja yjwiꞌ ran chaꞌ kaja chinꞌ tñi chaꞌ ta ꞌin
neꞌ tiꞌi? Wa mdijin snan siyentu tñi plata
ngaꞌan sa kwa sete xi tyiꞌi kanꞌ―ndukwin
neꞌ ꞌin taꞌa neꞌ.
Lye ꞌa mxichaꞌ neꞌ ꞌin nu kunaꞌan kanꞌ

bra kanꞌ.
6―Ja chkwiꞌwan loꞌo nu kunaꞌan re chaꞌ

ja kuꞌni ngwañaꞌan ―ndukwin Jesús ꞌin
neꞌ―. Suꞌwe ꞌa tñan yꞌni nu kunaꞌan re chaꞌ
ꞌñaǎn. 7Nchga tsan ndiꞌin neꞌ tiꞌi loꞌo wan
lo chalyuu re, kanꞌ chaꞌ ka kuꞌni wan chaꞌ
suꞌwe loꞌo neꞌ tiꞌi sa ñaꞌan bra nu nchka tiꞌ
wan; loꞌonaꞌni, wa tyii ti tsannu tyiꞌiǐn loꞌo
wan. 8 Wa yꞌni nu kunaꞌan re nchga chaꞌ
sa ñaꞌan nu ngwa ꞌin. Nan wa yꞌni chaꞌ ka
xi tyiꞌi tyukwi ñaꞌaǎn ni; ni siya ti ji kajaǎn,
nde loo la yꞌni xuꞌwe nu kunaꞌan re ꞌñaǎn
tyukwi ñaꞌaǎn chaꞌ kutsiꞌ neꞌ ꞌñaǎn. 9Chañi
chaꞌ nu chkwiǐnꞌ loꞌo wan ni, chaꞌ nchga

seꞌen nu kanen chaꞌ ꞌñaǎn ñaꞌaan chalyuu,
la kanꞌ kunan nten nchga chaꞌ nu wa yꞌni
nu kunaꞌan re tsan ni, chaꞌ tyuꞌwi tiꞌ nten
chaꞌ suꞌwe ꞌa tñan yꞌni nu kunaꞌan re.

Yꞌni Juda trisiyun ꞌin Jesús yaꞌ nten xaꞌan
10 Loꞌo Juda Iscariote ni, ti kwiꞌ taꞌa yu

loꞌo nu ngiꞌni xaꞌan chaꞌ ꞌin Jesús lka yu
kanꞌ. Bra kanꞌ mdoꞌo Juda kanꞌ ndyaa yu
seꞌen ndiꞌin sti joꞌo nu lka ndloo la, chaꞌ ku-
jwiꞌ xuꞌwayu ꞌin Jesús yaꞌneꞌ kanꞌ. 11Suꞌwe
ꞌa ngwa tiye neꞌ nu tnun nchka kanꞌ xa nu
ynan neꞌ chaꞌ nu ykwiꞌ Juda loꞌo neꞌ, kanꞌ
chaꞌ ykwiꞌ neꞌ tnun kanꞌ loꞌo yu chaꞌ ta neꞌ
tñi ꞌin yu. Bra kanꞌ mdyisnan Juda ndyaa
naan yu ni bra ka nu ta yu ꞌin Jesús yaꞌ neꞌ
xaꞌan kanꞌ.

Xka yaꞌ ti nchku siin Jesús loꞌo neꞌ nu
ngiꞌni xaꞌan chaꞌ ꞌin yu

12 Nu ngwa tsan kulo ꞌin taꞌa nu nchku
neꞌ jaxlya tiji nu ja loꞌo skwan tiyeꞌ ndyaꞌ
kanꞌ, tsan kanꞌ ngwa taꞌa siin pascua, tsan
nu ndujwi neꞌ slyaꞌ kuneꞌ chaꞌ ku neꞌ taꞌa.
Bra kanꞌ mnichaꞌ neꞌ nu ngiꞌni xaꞌan chaꞌ
ꞌin Jesús:
―¿La nde yaꞌ kuꞌni xuꞌwe ba chaꞌ ku si-

inan chaꞌ ꞌin taꞌa pascua a? ―ndukwin neꞌ
ꞌin yu.

13 Loꞌo ngulo Jesús tñan ꞌin tukwa neꞌ nu
ngiꞌni xaꞌan chaꞌ ꞌin yu bra kanꞌ:
―Yaa lya wan lo kichen tnun kwa

―ndukwin yu ꞌin neꞌ kanꞌ―. Nde kwa
tyukwa taꞌa wan loꞌo ska yu kiꞌyu nu
ndukwa ska teꞌen tyiꞌa skun yu. Tsaa ñaꞌan
wan ꞌin yu kanꞌ. 14 Seꞌen sten yu niꞌ ñaꞌan,
chkwiꞌ wan loꞌo nu lka xꞌnan naꞌan kanꞌ:
“Nde lka tñan nu ndukwinmstru ꞌñaan ꞌiin.
Kuꞌnii chaꞌ suꞌwe katsaaꞌ ꞌñaǎn, ¿la nde yaꞌ
kaja seꞌen nu kuǔn siinǎnꞌ loꞌo neꞌnungiꞌni
xaꞌanchaꞌ ꞌñaǎn, chaꞌkuꞌniba taꞌapascua?”
Ngwañaꞌan chkwiꞌwan loꞌontennunka tyi
kanꞌ. 15 Loꞌo kwaꞌu yu ska seꞌen tlyu ꞌwan
bra kanꞌ, ska naꞌan nu ndiya xka pisu nde
kwan nu wa lka ngwa suꞌwe, seꞌen ndiꞌin
nchga nan nu kunanjoꞌo ꞌñaan bra kanꞌ.
La kanꞌ kuꞌni xuꞌwe wan nan nu ku siinan
―ndukwin Jesús.

16 Kanꞌ chaꞌ mdoꞌo neꞌ ndyaa neꞌ lo
kichen tnun kanꞌ, mdiyan neꞌ tuꞌwa naꞌan
kanꞌ; sa ñaꞌan nuwa ndukwin Jesús ꞌin neꞌ,
ngwañaꞌanngwa chaꞌkanꞌ. Kwiꞌ yꞌni xuꞌwe

neꞌ nan nu ku siin neꞌ chaꞌ ꞌin taꞌa pascua
bra kanꞌ.

17 Xa wa msiin, mdiyan Jesús loꞌo tii
tyukwa neꞌ nu ngiꞌni xaꞌan chaꞌ ꞌin yu.
18 Laja nu ndiꞌin neꞌ nchku neꞌ, bra kanꞌ
ykwiꞌ Jesús loꞌo neꞌ:
―Chañi chaꞌ nu nchkwiǐnꞌ loꞌo wan

―ndukwin Jesús―. Ndiya ska nten taꞌa
wan nu suꞌwa ti nchku loꞌoǔn ni, nu wa
kujwiꞌ xuꞌwa ti ꞌñaǎn yaꞌ nten xaꞌan.

19 Xiꞌin chinꞌ tiꞌ neꞌ ndiꞌin neꞌ bra kanꞌ.
Bra timdyisnan taꞌaneꞌykwiꞌneꞌ loꞌo Jesús:
―¿Ta naꞌ nu taǎn ꞌiin yaꞌ nten xaꞌan a?

―ndukwin ska yu ꞌin Jesús.
―¿Ta naꞌ a? ―ndukwin xka yu bra kanꞌ.
20 ―Ska yu taꞌa tii tyukwa wan, kanꞌ

lka nu kujwiꞌ xuꞌwa ꞌñaǎn yaꞌ nten xaꞌan
―ndukwin Jesús ꞌin neꞌ―. Ska yu taꞌa wan
nu suꞌwa nchku loꞌoǔn ska ti niꞌ kaꞌnan
skwa re ―ndukwin Jesús ꞌin neꞌ―. 21 Naꞌ
ni, nu wa msuꞌwa Ndiose ꞌñaǎn ndijyaǎn
chaꞌ kaǎn nten, ka chaꞌ kuxi ꞌñaǎn sa ñaꞌan
nu ndukwa chaꞌ ꞌñaǎn lo kityi ti ngwa sꞌni.
Tꞌnan ꞌa nten nu ta ꞌñaǎn yaꞌnten xaꞌan bra
kanꞌ, suꞌwe la ngwa ꞌin yu ni siya ja yan yu
lo chalyuu siyaꞌ ti.

22Ti nchku siin neꞌ bra numsñi Jesús ska
jaxlya, ndya yu xuꞌwe ꞌin Ndiose chaꞌ ꞌin
jaxlya kanꞌ, msuꞌwe yu ꞌin ran, chaꞌ kutsaa
yu ran ꞌin nten chaꞌ ku neꞌ.
―Ku wan jaxlya re ―ndukwin Jesús ꞌin

neꞌ―. Nde lkaǎn, tyukwiñaꞌaanykwiǐnꞌ lka
re.

23 Kanꞌ msñi Jesús ꞌin ska basu mñun,
ndya yu xuꞌwe ꞌin Ndiose,mda yumñun ꞌin
neꞌ chaꞌ koꞌo neꞌ bra kanꞌ. Yiꞌo nchga neꞌ
mñun kanꞌ bra kanꞌ.

24―Ñaꞌan tiꞌ tneěn, ngwañaꞌan ka mñun
re ―ndukwin Jesús ꞌin neꞌ―. Xa nu kajaǎn
lo wsi, kalu tneěn chaꞌ kaja sa ñaꞌan kuꞌni
tyii Ndiose kiꞌya nu ndiꞌin ꞌin nchga nten
chalyuu, chaꞌ ngwañaꞌan xkanꞌNi chaꞌ loꞌo
nten xiyaꞌ. 25 Chañi chaꞌ nu nchkwiǐnꞌ loꞌo
wan, chaꞌ ja koꞌoǔn ꞌaǎn mñun xiyaꞌ ni, sa
ñaꞌanbra nu tiya tsan kanꞌnukoꞌoǔnmñun
kwi loꞌowannde seꞌen ndiꞌin Ndiose ndloo
la.

Chkwiꞌ Tyu loꞌo nten chaꞌ ja nsuꞌwi lyo yu
ꞌin Jesús siyaꞌ ti

26Bra wa yla tuꞌwa neꞌ kantu ꞌin Ndiose,
mdoꞌo neꞌ ndyaa neꞌ lo kiꞌya Olivos bra

kanꞌ. 27Xiyaꞌ ykwiꞌ Jesús loꞌo nten nungiꞌni
xaꞌan chaꞌ ꞌin yu bra kanꞌ:
―Taꞌawanka jyuꞌu tiꞌwan ꞌñaǎn―nduk-

win Jesús ꞌin neꞌ―. Kulaa yaꞌ wan chinꞌ
ꞌñaǎnndiꞌa. Kanꞌkachaꞌnundukwa lokityi
ꞌin Ndiose: “Kujwiǐn ꞌin nten nu naꞌansiin
ꞌin slyaꞌ kanꞌ, loꞌo xnan nchga slyaꞌ tyaa iꞌ
bra kanꞌ, ndukwin Ndiose.” Ngwañaꞌan
nchkwiꞌ kityi kanꞌ. 28Bra nu tyuꞌuǔn xiyaꞌ,
tsaꞌaǎn Galilea nde loo la ꞌwan.

29 ―Ja chan nchga nten kulaa yaꞌ neꞌ
ꞌiin; loꞌo naꞌ ni, ja kulaǎn tiꞌiǐn ꞌiin siyaꞌ ti
―ndukwin Tyu ꞌin Jesús bra kanꞌ.

30 ―Chañi chaꞌ nu nchkwiǐnꞌ loꞌoo
―ndukwin Jesús ꞌin Tyu―. Ndiꞌa, snan yaꞌ
chkwiꞌ nuꞌwin loꞌo nten chaꞌ ja nsuꞌwi lyoo
ꞌñaǎn. Ngwañaꞌan chkwiiꞌ loꞌo nten xa nu ti
ji xiꞌya la kweꞌe tukwa yaꞌ ndiꞌa, xa wa tla.

31 ―Ja chkwiǐnꞌ loꞌo nten chaꞌ ja nsuꞌwi
lyoǔn ꞌiin ―ndukwin Tyu ꞌin Jesús―. Si
kujwi nten ꞌiin, ni siya wa kujwi ti nten
ꞌñaǎn, ja xkweěn ꞌin nten chaꞌ ja nsuꞌwi
lyoǔn ꞌiin―ndukwin Tyu ꞌin Jesús.
Lye ꞌa ykwiꞌ Tyu, kwiꞌ ngwañaꞌan nchga

neꞌ kwa, suꞌwa ti ykwiꞌ neꞌ loꞌo Jesús.
Ykwiꞌ Jesús loꞌo Ndiose Sti yu nde Getse-

maní
32 Loꞌo ndyaa neꞌ ska niꞌ lyoꞌoo seꞌen

nduun yka tlaꞌ, ska yuu nu ngwa naan
Getsemaní bra kanꞌ.
―Tyukwa wan chinꞌ nde ti ―ndukwin

Jesús ꞌin neꞌ nu ngiꞌni xaꞌan chaꞌ ꞌin yu―.
Tsaꞌaǎn nde kwa la chinꞌ chaꞌ chkwiǐnꞌ loꞌo
Ndiose Stiǐn―ndukwin yu.

33 Ndyaa yu la chinꞌ bra kanꞌ, ndyaa yu
loꞌo Tyu loꞌo Santiago loꞌo Xuwa. Kanꞌ lye
ꞌa ngwa xiꞌin tiꞌ Jesús, mdaꞌan ꞌa chaꞌ tiye
yu sa ñaꞌan ka chaꞌ kuxi nu ndiꞌin chaꞌ ka
ꞌin yu.

34―Xiꞌin ꞌa tiǎnꞌ ni ―ndukwin Jesús ꞌin
neꞌ―, ja taloǔn siꞌya chaꞌ xiꞌin kanꞌ. Nde
ti kanun wan, ndii ti tiꞌ wan tyiꞌin wan
―ndukwin.

35 Ti ndyaa Jesús la chinꞌ nde kwa la,
mduun xtyinꞌ yu lo yuu ti, mjñan yu ꞌin
Ndiose si kaja ñaꞌan nu ka ꞌin yu chaꞌ ja
tyukwa yu chaꞌ kuxi.

36 ―Stiǐn ―ndukwin Jesús ꞌin Ndiose―,
nchga lo tñan nchka ꞌiin kuꞌnii. Kanꞌ chaꞌ
ni, ja taa chabiyaꞌ tyukwaǎn chaꞌ kuxi re,
si kaja xka ñaꞌan nu ka kuꞌniǐn tñan re

―ndukwin Jesús ꞌin Ndiose Sti yu―. Loꞌo
siꞌi sa ñaꞌan nu nchka tiǎnꞌ chaꞌ ka; nuꞌwin
kuꞌnii loꞌoǔn sa ñaꞌan nu nchka tiiꞌ.

37 Bra kanꞌ ndyaan Jesús xiyaꞌ seꞌen
ndiꞌin snan nten kanꞌ, loꞌo lajaꞌ ti neꞌ kanꞌ
bra kanꞌ.
―Simón ―ndukwin yu ꞌin Tyu―, ¿ta la-

jaaꞌ tii ni a? ―ndukwin―. ¿Ta ja nchka kaa
ndii tiiꞌ chinꞌ, ni siya skabra ti a? 38Ndii ti tiꞌ
wan tyiꞌin wan ni. Chkwiꞌwan loꞌo Ndiose
chaꞌ ja kuꞌni kuneꞌ xaꞌan kanan ꞌwan. Jlyo
tiǎnꞌ chaꞌ tyukwi ti tiye wan xlyaa wan
kuꞌni wan tñan re ꞌñaǎn; loꞌo ja ndalo wan,
kanꞌ chaꞌ ndla ꞌa yijaꞌwan.

39Xiyaꞌndyaa Jesús la chinꞌ, ti kwiꞌ ti chaꞌ
mjñan yu ꞌin Ndiose Sti yu xiyaꞌ. 40 Kanꞌ
ndyaan yu xiyaꞌ seꞌen ndiꞌin neꞌ kanꞌ, loꞌo
xiyaꞌ lajaꞌ neꞌ kanꞌ, chaꞌ lye ꞌa yuꞌwi sla
neꞌ. Ja jlyo ꞌa tiꞌ neꞌ sa ñaꞌan xkwen neꞌ
ꞌin yu bra kanꞌ. 41 Xiyaꞌ ndyaa Jesús bra
kanꞌ. Kwiꞌ ngwañaꞌan snan yaꞌ ndyaan
Jesús seꞌen ndiꞌin neꞌ.
―¿Ti lajaꞌ wan a? ¿Ti ndiꞌin tñaꞌ wan

a? ―ndukwin Jesús ꞌin neꞌ―. Yaꞌ la ni
sikwa, wamdiya bra nu tyaa loꞌo neꞌ ꞌñaǎn
nu wa msuꞌwa Ndiose ndijyaǎn chaꞌ kaǎn
nten. Wa ta ti nten ꞌñaǎn yaꞌ nten xaꞌan ni.
42 Tyituun wan tyaan ni, chaꞌ wa mdiyan
yu nuwa yꞌni trisiyun ꞌñaǎn yaꞌ nten xaꞌan.

Ndyaa loꞌo neꞌ ꞌin Jesús presu
43 Laja bra nu ykwiꞌ Jesús, mdiyan Juda

kanꞌ seꞌenndiꞌinyu, ti kwiꞌ taꞌaneꞌnungiꞌni
xaꞌan chaꞌ ꞌin yu ngwa Juda kanꞌ. Kaꞌan
ꞌa nten tlá mdaꞌan loꞌo Juda, nten nu wa
ngulo neꞌ wsiya tñan ꞌin chaꞌ kan loꞌo ꞌin
Jesús; loꞌo xtyi wsuun, loꞌo yka ndiꞌya neꞌ
ndijyan neꞌ. Sti joꞌo nu lka ndloo la, loꞌo
mstru nu nduꞌu chaꞌ joꞌo, loꞌo neꞌ kula ꞌin
kichen, kanꞌ lka nu ngulo tñan ꞌin neꞌ tlá
kanꞌ. 44 Juda nu wa ta ti ꞌin Jesús yaꞌ nten
xaꞌan kanꞌ, wa ykwiꞌ yu loꞌo neꞌ tlá kanꞌ nu
ngwa tsan, ytsaꞌ yu sa ñaꞌan nu kuꞌni yu:
―Chkwichaǎnꞌ kijin skaꞌ yu kiꞌyu kanꞌ

―ndukwin Juda ꞌin neꞌ tlá―. Xñi lya wan
ꞌin yu bra kanꞌ, yaa loꞌo lya wan ꞌin yu kanꞌ
―ndukwin yu ꞌin neꞌ.

45 Kanꞌ chaꞌ ndijyan Juda, bra ndyaa yu
seꞌen nduun Jesús chaꞌ chkwichaꞌ yu skaꞌ
Jesús:

―¿Nde ti nduun, mstru? ―ndukwin
Juda ꞌin Jesús.
Ykwichaꞌ Juda skaꞌ Jesús bra kanꞌ. 46Bra

ti msñi neꞌ tlá ꞌin Jesús, chaꞌ tyaa loꞌo neꞌ ꞌin
yu bra kanꞌ.

47Loꞌo skanten taꞌandaꞌan Jesúsmskwin
yu xtyi ꞌin yu, msiꞌyu kuꞌ yu jin nxkan ska
msu ꞌin sti joꞌo nu lka ndloo la bra kanꞌ.
48Kanꞌ ykwiꞌ Jesús loꞌo neꞌ tlá kanꞌ:
―¿Ta loꞌo xtyiwsuun loꞌo ykandiꞌyawan

ndaꞌan wan chaꞌ xñiwan ꞌñaǎn a? ―nduk-
win Jesús ꞌin neꞌ kanꞌ―. ¿Ta ska nten nu
yꞌni kunan lkaǎn sikwa a? 49 Tyun ꞌa tsan
naꞌanwan ꞌñaǎnxanumdiꞌiǐnniꞌ lyaa tnun,
ngwaꞌuǔn chaꞌ ꞌin Ndiose ꞌin nten nde kwa,
loꞌo jamsñiwan ꞌñaǎnbra kanꞌ. Jlyo tiǎnꞌ sa
ñaꞌan chaꞌ nchka ni, chunꞌ kwiꞌ ngwañaꞌan
nchkwiꞌ kityi ꞌin Ndiose chaꞌ ꞌñaǎn.

50 Bra kanꞌ ngulaa yaꞌ nchga taꞌa ndaꞌan
Jesús ꞌin yu, msnan neꞌ.

Yu kuneꞌ numsnan ꞌin nten xaꞌan
51Loꞌoskayukuneꞌ ti, nganunyumdaꞌan

ñaꞌan yu ꞌin nten nu ndyaa loꞌo ꞌin Jesús.
Ska teꞌngaten timxiin chunꞌ yu kuneꞌ kanꞌ.
Loꞌo xñi neꞌ tlá kanꞌ ꞌin yu kuneꞌ, ngwa tiꞌ
neꞌ; 52 kanꞌ chaꞌ mxnun yu teꞌ ngaten kanꞌ
yaꞌ neꞌ, msnan yu tiꞌyu ti yu.

Mduun Jesús tloo neꞌwsiya
53 Ndyaa loꞌo neꞌ ꞌin Jesús tloo xꞌnan sti

joꞌo bra kanꞌ. Nde kwa mdyoꞌ tiꞌin nchga
sti joꞌo nu lka ndloo la, loꞌo neꞌ kula, loꞌo
mstrununduꞌuchaꞌ joꞌo. 54Tijyuꞌ timdaꞌan
ñaꞌan Tyu chunꞌ neꞌ tlá kanꞌ, sa bra nu
mdiyan neꞌ niꞌ lyoꞌoo ꞌin xꞌnan sti joꞌo. Bra
kanꞌ ndyaa tukwa Tyu seꞌen ndiꞌin nten
nu ndiꞌin kwan tunaꞌan kanꞌ. Ndukwa neꞌ
tuꞌwa kiiꞌ chaꞌ katsun ti neꞌ.

55Loꞌo sti joꞌo nu lka ndloo la, loꞌo nchga
neꞌwsiyakanꞌ, ngwa tiꞌneꞌxtyaneꞌkiꞌya ꞌin
Jesús chaꞌ ka kujwi neꞌ ꞌin yu, loꞌo ja mjwi
ñaꞌan nu xtya neꞌ kiꞌya ꞌin yu. 56 Mdaꞌan
ꞌa neꞌ kwiñi tloo neꞌ wsiya kanꞌ, chaꞌ xtya
neꞌ kiꞌya ꞌin yu, loꞌo ja suꞌwa ykwiꞌ neꞌ kanꞌ.
57Nu wa tyii ti chaꞌ, bra kanꞌ mdyituun la
chinꞌ neꞌ kwiñi, ykwiꞌ neꞌ loꞌo neꞌ nu tnun
nchka kanꞌ:

58 ―Wa ynan ba ska chaꞌ nu ykwiꞌ yu
kiꞌyu re ―ndukwin ska neꞌ kwiñi kanꞌ―.
Nde lka chaꞌ nu ykwiꞌ yu: “Kuꞌni tyiǐn ꞌin
laa tnun re nu ngwiñan nten chalyuu ti.

Chunꞌ snan tsan ti kuꞌniǐn chaꞌ tyaꞌ xka nu
ja kwiñan nten chalyuu.”

59 Loꞌo ja suꞌwa ykwiꞌ neꞌ kwiñi kanꞌ bra
kanꞌ.

60Kanꞌmdyituun sti joꞌo nu lka ndloo la
tloo nchga neꞌ nu tnun nchka, mnichaꞌ yu
ꞌin Jesús:
―¿Ta ja ndiya chaꞌnuchkwiiꞌ loꞌoba chaꞌ

kulo luwi ꞌiin, ꞌin kiꞌya nu mstya neꞌ ꞌiin a?
―ndukwin sti joꞌo kanꞌ ꞌin Jesús.

61 Tiin ti mduun Jesús, ja ska chaꞌ siyaꞌ ti
mxkwen yu ꞌin neꞌ. Kanꞌ chaꞌ xiyaꞌmnichaꞌ
sti joꞌo nu lka ndloo la ꞌin yu bra kanꞌ:
―¿Ta chañi chaꞌ Krixtu lkaa a? ―nduk-

win―. ¿Ta ska ti nuꞌwin lkaa SñiꞌNdiosenu
ngiꞌni tnuan ꞌin a? ―ndukwin sti joꞌo kanꞌ
ꞌin Jesús.

62―Chañi chaꞌ nu ykwiꞌ wan, naꞌ lkaǎn
nu kanꞌ―ndukwin Jesús ꞌin neꞌ bra kanꞌ―.
Kwiꞌngwañaꞌan, nde loo lañaꞌanwan ꞌñaǎn
nu wa msuꞌwa Ndiose ꞌñaǎn ndijyaǎn chaꞌ
kaǎnnten; ñaꞌanwan ꞌñaǎn seꞌen tyukwaǎn
laꞌa seꞌen kwin ꞌin Ndiose Stiǐn. Nchga tñan
siyaꞌ ti nchka ꞌinNdiosekuꞌniNi. Loꞌoñaꞌan
wan ꞌñaǎnbranukaǎnxiyaꞌ laja koondeniꞌ
kwan bra kanꞌ.

63Msinꞌ ꞌa tiꞌ sti joꞌo nu lka ndloo la bra
kanꞌ, kanꞌ chaꞌmsaaꞌ steꞌ yu tloo neꞌ kanꞌ.
―Ja ndiꞌin chaꞌ xtya la xka nten kiꞌya ꞌin

yukiꞌyure―ndukwin sti joꞌokanꞌ ꞌinneꞌ―.
64Nan wa ynan wan chaꞌ tnun ꞌa chaꞌ kuxi
nu ykwiꞌ yu re ꞌin Ndiose, bra nu ndukwin
yu chaꞌ ska ti nu lka Sñiꞌ Ndiose lka yu. ¿Ni
sa ñaꞌan chkwiꞌwan ꞌin chaꞌ kanꞌ a?
Nchga nten kanꞌ mxkwen neꞌ ꞌin nu lka

ndloo la kanꞌ, chaꞌ ndiꞌin chaꞌ kaja Jesús.
65Bra kanꞌmdyisnan neꞌ ngiꞌni tiꞌí neꞌ ꞌin

Jesús; msuꞌwa neꞌ tyiꞌa nu mdoꞌo tuꞌwa neꞌ
kiloo yu, kwiꞌ ngwañaꞌan mjiꞌin neꞌ ꞌin yu
xa nu nchkunꞌ kiloo yu loꞌo ska teꞌ.
―Loꞌo ni, chaꞌ kii tiꞌ nuꞌwin, ¡katsaaꞌ ꞌwa

ti ka nu lka mjiꞌin ꞌiin! ―ndukwin neꞌ ꞌin
Jesús bra kanꞌ.
Loꞌo neꞌ nu nduun kwan kanꞌ, mjiꞌin neꞌ

ndukunꞌ ꞌin yu bra kanꞌ.
Ndukwin Tyu chaꞌ ja nsuꞌwi lyo ꞌin Jesús

siyaꞌ ti
66 Ti ndukwa Tyu tuꞌ naꞌan tyi xꞌnan

sti joꞌo, loꞌo mdiyan ska nu kunaꞌan nu
ngiꞌni tñan ꞌin sti joꞌo bra kanꞌ. 67 Naꞌan

nu kunaꞌan kanꞌ ꞌin Tyu seꞌen ndukwa yu
tuꞌwakiiꞌ, kanꞌmxinaꞌan suꞌwe ꞌin yu xiyaꞌ.
―Loꞌonuꞌwinndaꞌan loꞌoo JesúsNazaret

kanꞌ―ndukwinnu kunaꞌan kanꞌ ꞌin yu bra
kanꞌ.

68―Siꞌi naꞌ ―ndukwin Tyu―. Ja nsuꞌwi
lyoǔn ꞌin yu. Ja nchka biyaꞌ tiǎnꞌ ni chaꞌ
lka nchkwiiꞌ loꞌoǔn ―ndukwin Tyu ꞌin nu
kunaꞌan kanꞌ.
Bra kanꞌ mdoꞌo Tyu ndyaa tuꞌwa loꞌoo

ti. Msiꞌya la kweꞌe bra kanꞌ. 69 Naꞌan nu
kunaꞌan kanꞌ ꞌin yu xiyaꞌ, kanꞌ chaꞌ mdyis-
nan nchkwiꞌ loꞌo neꞌ nu nduun kwiꞌ seꞌen
ti:
―Loꞌo yu kiꞌyu kwa lka taꞌa ndaꞌan neꞌ

kanꞌ―ndukwin nu kunaꞌan kanꞌ.
70 Xiyaꞌ ykwiꞌ Tyu chaꞌ ja loꞌo yu ndaꞌan

yu loꞌo Jesús. Chunꞌ ndiꞌin la chinꞌ ykwiꞌ
nten nu nduun kwiꞌ seꞌen ti loꞌo Tyu:
―Chañi chaꞌ taꞌa ndaꞌan neꞌ kanꞌ lkaa

―ndukwinneꞌ―,chaꞌ loꞌoo lkaaneꞌGalilea
―ndukwin neꞌ ꞌin Tyu.

71Bra kanꞌmdyisnan Tyu nchkwiꞌ lye yu
chaꞌ ta Ndiose nu tiꞌí ꞌin yu si chaꞌ kwiñi
chkwiꞌ yu loꞌo neꞌ.
―Ja nsuꞌwi lyoǔn ꞌin yu kiꞌyu kwa nu

nchkwiꞌ ꞌa wan chaꞌ ꞌin ―ndukwin Tyu ꞌin
neꞌ.

72 Bra ti msiꞌya la kweꞌe xiyaꞌ. Bra kanꞌ
nsuꞌwi tiꞌ Tyu sa ñaꞌan chaꞌ nu wa ykwiꞌ
Jesús loꞌo yu nu ngwa tsan: “Nde lka tñan
nu kuꞌnii ndiꞌa, Tyu; snan yaꞌ chkwiiꞌ loꞌo
nten chaꞌ ja nsuꞌwi lyoo ꞌñaǎn, xa nu ti ji
xiꞌya lakweꞌe tukwayaꞌ.” Kanꞌ chaꞌnganan
ꞌa Tyu bra kanꞌ.

15
Mduun Jesús tloo Pilato nu lka gober-

nador
1Xa nu ngwiꞌya xaa xka tsan, mdyoꞌ tiꞌin

sti joꞌo nu lka ndloo, loꞌo neꞌ kula, loꞌo
mstru nu nduꞌu chaꞌ joꞌo, mdiꞌin nchga neꞌ
wsiya chaꞌ chkwiꞌ neꞌ loꞌo taꞌa neꞌ. Bra
kanꞌ mskanꞌ neꞌ kanꞌ ꞌin Jesús, ndyaa loꞌo
neꞌ ꞌin yu tloo Pilato nu ngwa gobernador
romano chaꞌ ka biyaꞌ ꞌin yu. Mnichaꞌ Pilato
ꞌin Jesús bra kanꞌ:

2―¿Ta nuꞌwin lkaa ree ꞌin neꞌ judío a? ―
―Kwiꞌ sa ñaꞌan nu ndukwiin, ti kwiǐnꞌ

lkaǎn ―ndukwin Jesús ꞌin gobernador
kanꞌ.

3 Kanꞌ mstya sti joꞌo nu lka ndloo kaꞌan
kiꞌya ꞌin Jesús tloo Pilato kanꞌ. 4 Loꞌo xiyaꞌ
ykwiꞌ Pilato loꞌo Jesús bra kanꞌ:
―¿Ja nchka ꞌiin xkween ꞌin neꞌ kwa a?

―ndukwin Pilato ꞌin yu―. Nan wa kaꞌan
kiꞌyamstya neꞌ ꞌiin.

5 Ja ykwiꞌ Jesús loꞌo neꞌ siyaꞌ ti. Yuwe ꞌa tiꞌ
Pilato bra kanꞌ.

Ngulo Pilato tñan chaꞌ kujwi neꞌ ꞌin Jesús
6Nchga yijan xa nu ndiya tsan taꞌa kanꞌ,

ndlaa nu lka gobernador ska ti presu, sa
ñaꞌan presu nu jñan neꞌ judío ꞌin yu. 7 Loꞌo
nsuꞌwi tyun nten niꞌ ñaꞌan chkwan yijan
kanꞌ, neꞌnuwayjwi ꞌin neꞌ romano, neꞌ xka
laꞌa tsuꞌ nu ngwa ndloo kanꞌ bra numsuun
neꞌ loꞌo. Ska presu kanꞌ lka Barrabás.
8Bra kanꞌmdyoꞌ tiꞌin kaꞌannten tloo Pilato,
mjñan neꞌ ꞌin yu chaꞌ kulaa yu ꞌin ska presu
sa ñaꞌan nu ngiꞌni yu nchga yijan.

9 ―¿Ta nchka tiꞌ wan chaꞌ kulaǎn ꞌin yu
re nu lka ree ꞌwan, neꞌ judío a? ―mnichaꞌ
Pilato ꞌin nten kaꞌan kanꞌ.

10 Ykwiꞌ Pilato ngwañaꞌan chunꞌ mgii tiꞌ
yu chaꞌ tiꞌí tiꞌ sti joꞌo nu lka ndloo ꞌin Jesús,
kanꞌ chaꞌ mdiyan loꞌo neꞌ ꞌin Jesús tloo yu
chaꞌ lka yu gobernador. 11 Mjñan nten
kaꞌan ꞌin Pilato chaꞌ kulaa yu ꞌin Barrabás,
siꞌi ꞌin Jesús. Nan wa ykwiꞌ nten kaꞌan kanꞌ
loꞌo Pilato chaꞌ kulaa ꞌin Barrabás, chunꞌ
mdatsaa sti joꞌo nu lka ndloo ꞌin nten chaꞌ
ngwañaꞌan jñan neꞌ chaꞌ ꞌin Pilato. 12 Xiyaꞌ
mnichaꞌ Pilato ꞌin neꞌ bra kanꞌ:
―¿Ni sa ñaꞌan kuꞌniǐn loꞌo yu re, nu ykwiꞌ

wan chaꞌ lka yu ree ꞌin neꞌ judío sikwa a?
―ndukwin Pilato ꞌin nten kaꞌan kanꞌ.

13Kwenmsiꞌya loꞌoneꞌ ꞌinPilatobrakanꞌ:
―¡Kujwi lya wan ꞌin yu kwa lo wsi!

―ndukwin neꞌ.
14 ―¿Ni chaꞌ nchka tiꞌ wan chaꞌ kujwiǐn

ꞌin yu re? ―ndukwin Pilato ꞌin neꞌ―. ¿Ni
ñaꞌan kiꞌya ndiꞌin ꞌin yu a?
Lye la msiꞌya loꞌo neꞌ ꞌin Pilato bra kanꞌ:
―¡Kujwi lya wan ꞌin yu kwa lo wsi!
15 Kanꞌ chaꞌ ngulaa Pilato ꞌin Barrabás

chaꞌ kiꞌya tlaꞌ chinꞌ tiye nten kaꞌan kanꞌ. Xa
nu lye mjiꞌin sndaru ꞌin Jesús loꞌo ti su, bra
kanꞌ ngulo Pilato tñan ꞌin sndaru chaꞌ tyaa
loꞌo neꞌ ꞌin Jesús chaꞌ jwiꞌin kaꞌan neꞌ ꞌin yu
lo wsi.

16 Loꞌo ndyaa loꞌo sndaru ꞌin Jesús niꞌ
ñaꞌan seꞌen ndukwa nten nu lka gober-
nador, mdyoꞌ tiꞌin nchga sndaru nu ndiꞌin
nde kwa bra kanꞌ. 17Kanꞌmxkuꞌ neꞌ ska teꞌ
kwaa ꞌin Jesús. Mxkii neꞌ lti kicheꞌ chunꞌ
taꞌa chaꞌ ka ska sneꞌ, mstya neꞌ sneꞌ kicheꞌ
kanꞌ ke Jesús. 18 Kwiꞌ yꞌni tnun neꞌ ꞌin yu
chaꞌ kwiñi ti bra kanꞌ:
―¡Suꞌwe ti tyiꞌiin, nuꞌwin nu lkaa ree ꞌin

neꞌ judío! ―ndukwin sndaru ꞌin Jesús.
19 Loꞌo mdyisnan neꞌ mjiꞌin neꞌ yka ti ke

Jesús bra kanꞌ. Lye msuꞌwa neꞌ tyiꞌa nu
ndoꞌo tuꞌwa neꞌ loo yu. Kwiꞌmduun xtyinꞌ
neꞌ tloo yu, sa ñaꞌan si kuꞌni tnun neꞌ ꞌin yu,
ni siya chaꞌ kwiñi ti. 20 Xa wa mdyii mstyi
lyoꞌo sndaru ꞌin Jesús, ngulo neꞌ teꞌ kwaa
kanꞌ ꞌin yu bra kanꞌ; xiyaꞌmxkuꞌ neꞌ steꞌ yu
bra kanꞌ, chaꞌ tsaa loꞌo neꞌ ꞌin yu seꞌen xtya
neꞌ ꞌin yu lo wsi. Mdoꞌo neꞌ ndyaa loꞌo neꞌ
ꞌin yu bra kanꞌ.

Mstya neꞌ ꞌin Jesús lo wsi
21 Tuwiin seꞌen mdaꞌan neꞌ, bra kanꞌ

mdukwa taꞌa sndaru ꞌin Simón, neꞌ Cirene;
sti Alejandro loꞌo Rufo lka Simón kanꞌ.
Ndyaan Simón yaa yu tñan niꞌ kixinꞌ, loꞌo
ngulo sndaru tñan ꞌin yu chaꞌ kiꞌya yu wsi
kanꞌ chaꞌ ꞌin Jesús bra kanꞌ.

22 Ndyaa loꞌo neꞌ ꞌin Jesús nde seꞌen nu
naan Gólgota bra kanꞌ. Kiꞌya seꞌen ndiya
tijyankeayman,ngwañaꞌanndyoꞌoGólgota
chaꞌtñan. 23Ndekwamdaneꞌmñunmxtiyaꞌ
loꞌo mirra nu lka ska rmiyu yka chaꞌ koꞌo
Jesús bra kanꞌ, loꞌo ja mslyaa yu koꞌo yu
mñun kanꞌ. 24 Bra kanꞌ mjiꞌin kaꞌan neꞌ ꞌin
yu lo wsi, loꞌo kanꞌ mdiꞌin jya sndaru loꞌo
taꞌa neꞌ, yꞌni neꞌ kanan loꞌo taꞌa neꞌ ti ka nu
ka kaja steꞌ Jesús. Ngwañaꞌan ngwa chaꞌ
mdyii mtsaa neꞌ steꞌ Jesús loꞌo taꞌa neꞌ.

25Ngwabrawakaa tlyamstya sndaru ꞌin
Jesús lo wsi. 26Ke wsi kanꞌwa mdiya letra
nu ytsaꞌ ni ñaꞌan kiꞌya mstya neꞌ ꞌin Jesús:
“Nunde lka ree ꞌinneꞌ judío” ndukwin letra
kanꞌ. 27Tikwiꞌ tsankanꞌ,mjiꞌinkaꞌanneꞌ ꞌin
tukwa nten nu yꞌni kunan lowsi kwiꞌ seꞌen
ti loꞌo Jesús. Wsi ꞌin ska yu kunan, kanꞌ
mduun laꞌa seꞌen kwin ꞌin Jesús,wsi ꞌin xka
yu mduun laꞌa seꞌen kaa kanꞌ. 28 Sa ñaꞌan
lka chaꞌ nu ngwaꞌan ayman sꞌni lo kityi ꞌin
Ndiose, ngwañaꞌan ngwa: “Chkwiꞌ neꞌ chaꞌ

lka yu taꞌantenxaꞌan.” Ngwañaꞌan lka chaꞌ
ndukwa lo kityi kanꞌ.

29Mstyi lyoꞌo ꞌa neꞌ ꞌin Jesús xa numdijin
neꞌ tuwiin, lye mxichaꞌ neꞌ ꞌin yu.
―¡Jaan! Nuꞌwin lkaa nu ykwiiꞌ chaꞌ kuꞌni

tyii laa tnun kwa ―ndukwin neꞌ kanꞌ―,
loꞌo ndukwiin chaꞌ kwiñaan ꞌin ran xiyaꞌ
chunꞌ snan tsan ti, ¿mskeꞌ tiiꞌa? 30Kulaa ꞌiin,
ti ykwiiꞌ ti sikwa; kiꞌyaa lyaa lo wsi kwa ni,
si ka ꞌiin―ndukwin neꞌ.

31Loꞌo sti joꞌo nu lka ndloo, loꞌomstru nu
nduꞌu chaꞌ joꞌo, mstyi lyoꞌo neꞌ ꞌin Jesús.
―Ngulaa yu ꞌin xka ta nten ―ndukwin

neꞌ nu tnun nchka kanꞌ ꞌin taꞌa neꞌ―, loꞌo
ja nchka ꞌin yu kulaa ꞌin yu, ti ykwiꞌ yu.
32Krixtu lka yu, ree ꞌin neꞌ Israel taꞌaan lka
yu, ndukwin yu. Suꞌwe la si kiꞌya yu lo wsi,
ti ykwiꞌ ti yu. Ñaꞌan kwiꞌyaan si ka ꞌin yu
bra kanꞌ. Tsaa ñaꞌan tianꞌ ꞌin yu bra kanꞌ
―ndukwin neꞌ ꞌin taꞌa neꞌ.
Kwiꞌ ngwañaꞌan yu kunan taꞌa ngaꞌan yu

lo wsi, loꞌo neꞌ kanꞌ ykwiꞌ neꞌ chaꞌ kuxi ꞌin
Jesús.

Ngujwi Jesús
33Xanundiꞌyakwanngwa tla xaañaꞌaan

chalyuu. Snan bra mdaloo chaꞌ tla xaa.
34 Loꞌo bra wa snan siin, bra kanꞌ kwen
msiꞌya Jesús:
―Eloi, Eloi, ¿lama sabactani? ―nduk-

win. Nde ñaꞌan ndyoꞌo chaꞌ kanꞌ chaꞌtñan:
Ndiose ꞌñaǎn, Ndiose ꞌñaǎn, ¿ni chaꞌ ngulaa
yaaꞌ ꞌñaǎn?

35 Ynan chinꞌ nten nu nduun kwiꞌ seꞌen
ti, loꞌo ja ngwa biyaꞌ tiꞌ neꞌ ni chaꞌ ngwa nu
ykwiꞌ yu:
―Kunan suꞌwe wan, wa msiꞌya yu ꞌin

ayman Elías―ndukwin neꞌ kanꞌ.
36Kanꞌmsnan ska nten ndyaa ꞌya yu ska

kiche; mchaꞌ yu ꞌin kiche kanꞌ loꞌo mñun
tiyeꞌ bra kanꞌ, mskwen yu ꞌin ran kijin
tuꞌwa Jesús loꞌo ska yka ti chaꞌ koꞌo Jesús,
ngwa tiꞌ yu.
―Kataan chinꞌ ―ndukwin nten kanꞌ―,

ñaꞌaan si kanaymanElías chaꞌ tiꞌya ꞌin Jesús
re lo wsi.

37 Loꞌo kwen msiꞌya Jesús, ngujwi bra
kanꞌ. 38Bra timdaaꞌ teꞌ tnunnundukwi loo
joꞌo niꞌ lyaa tnun kanꞌ. Nde kwan mdyis-
nan mdaaꞌ teꞌ kanꞌ sa ñaꞌan yaꞌ mdaaꞌ ran
la lyuu. 39 Loꞌo capitán romano nu ngwa
ndloo ꞌin sndaru nu nduun seꞌen ngaꞌan

Jesús, wa naꞌan capitán kanꞌ sa ñaꞌan yꞌni
Jesús bra nu ngujwi yu.
―Chañi chaꞌ Sñiꞌ Ndiose nu lka ndloo la

ti lka ayman re―ndukwin capitán kanꞌ.
40 La kanꞌ tijyuꞌ ti mduun ska ta neꞌ

kunaꞌan, ñaꞌan kwiꞌya neꞌ ꞌin Jesús; loꞌo
Liya Magdalena, loꞌo xka Liya nu ngwa
jyaꞌan Santiago nu kuneꞌ la, kwiꞌ jyaꞌan Se,
loꞌo Salomé ndiꞌin nde kwa. 41 Xa nu ti
mdaꞌan Jesús nde Galilea, ti kwiꞌ taꞌa neꞌ
kunaꞌan kanꞌ mdaꞌan loꞌo yu, mdayaꞌ neꞌ
ꞌin yu. Kwiꞌ ngwañaꞌan, mdiꞌin tyun la neꞌ
kunaꞌan nde kwa loꞌo neꞌ kanꞌ, neꞌ kunaꞌan
nu taꞌa mdaꞌan Jesús mdiyan neꞌ kichen
Jerusalén.

Mtsiꞌ ayman Jesús
42 Wa kiꞌya ti tla, ti kwiꞌ tsan taꞌa siin

ngwakanꞌ, loꞌo la xka tsan ka tsannuxitñaꞌ
neꞌ judío. 43Mdiya ska neꞌ wsiya nu naan
Se, neꞌ kichen Arimatea ngwa yu kanꞌ, ska
neꞌ kula nu tnun nchka ngwa yu. Loꞌo Se
ndyaa ñaꞌan ꞌa tiꞌ yu chaꞌ wa tiya ti tsan
chaꞌkaNdiosendloo la; kanꞌchaꞌyꞌningula
tiye yu, ndyaa yu tloo Pilato mjñan yu
chabiyaꞌ kutsiꞌ yu ꞌin ayman Jesús. 44Yuwe
ꞌa tiꞌ Pilato si chañi chaꞌ ngujwi Jesús ndla
ti. Kanꞌ chaꞌ msiꞌya Pilato ꞌin capitán ꞌin
sndaru nu nduun kwan kiyaꞌwsi chaꞌ kan
capitán kanꞌ tloo yu, chaꞌ katsaꞌ ñi ꞌin yu
si chañi chaꞌ ngujwi Jesús. 45 Loꞌo ytsaꞌ
capitán kanꞌ ꞌin Pilato chaꞌ chañi ngujwi
ayman kanꞌ; kanꞌ chaꞌmda Pilato chabiyaꞌ
ꞌin Se chaꞌ tsaa loꞌo yu ꞌin ayman kanꞌ, chaꞌ
katsiꞌ. 46 Bra ti ngwiꞌya Se ska teꞌ suꞌwe
ꞌa ñaꞌan; mdiꞌya yu kula ꞌin ayman kanꞌ,
mxiin yu teꞌ kwi chunꞌ ayman. Bra kanꞌ
ndyaa loꞌo yu ꞌin ayman ska tukee nu wa
ngulu yu siꞌ yuu, mtsiꞌ yu ꞌin ayman Jesús
niꞌ tukee kanꞌ. Bra kanꞌ mxlyuu yu ska
kee tnun tuꞌwa tukee kanꞌ, tsaa mchkunꞌ
neꞌ tuꞌwa kee kanꞌ bra kanꞌ. 47 Loꞌo Liya
Magdalena, loꞌo Liya jyaꞌan Se, naꞌan neꞌ
seꞌenmtsiꞌ yu ꞌin ayman Jesús.

16
Ndyuꞌu Jesús xiyaꞌ

1 Bra wa mdyii tsan nu nxitñaꞌ neꞌ judío,
loꞌo Liya Magdalena loꞌo Liya jyaꞌan, San-
tiago loꞌo Salomé, ndyaa neꞌ msiꞌi neꞌ sete
xi tyiꞌi. Kanꞌ ndyaa loꞌo neꞌ ꞌin sete kanꞌ,

chaꞌ taꞌan ran ñaꞌaan chunꞌ ayman Jesús,
ngwa tiꞌ neꞌ. 2Wangwiꞌya xaa xka tsan bra
kanꞌ, tsan kulo ꞌin smnan. Bra nu ndyoꞌo
tukwa kwichaa, bra ti mdoꞌo neꞌ kunaꞌan
kanꞌndyaaneꞌ seꞌennsuaymanJesús tukee
kanꞌ. 3Laja numdaꞌan neꞌ tuwiin ykwiꞌ neꞌ
loꞌo taꞌa neꞌ:
―¿Ti kanuka tayaꞌ ꞌñaan chaꞌ kulo tsuanꞌ

kee tnun nu nchkunꞌ tuꞌwa tukee kanꞌ a?
―ndukwin neꞌ ꞌin taꞌa neꞌ.

4 Bra wa mdiyan neꞌ kwiꞌ seꞌen ti, naꞌan
neꞌ tukee kanꞌ, chaꞌwamdoꞌo tsuꞌ kee tnun
nu nchkunꞌ tuꞌwa tukee bra kanꞌ; ndukwa
laa tuꞌwa tukee kanꞌ bra kanꞌ. 5Yten neꞌ niꞌ
tukee, naꞌan neꞌ ska yu kiꞌyu kuneꞌ, mskeꞌ
tiꞌ neꞌ; ngaten ꞌa teꞌ tyukwin nu nchkuꞌ yu
kiꞌyu kanꞌ, ndukwa laꞌa seꞌen kwin seꞌen
ysu ayman kanꞌ nu ngwa xkanꞌ. Yuwe ꞌa tiꞌ
neꞌ kunaꞌan kanꞌ ñaꞌan neꞌ ꞌin yu.

6 ―Ja kutsen wan ―ndukwin yu kiꞌyu
kanꞌ ꞌin neꞌ kunaꞌan kanꞌ―. Wa jlyo tiǎnꞌ
chaꞌ ndaꞌan naan wan ꞌin JesúsNazaret nu
yjwi neꞌ lo wsi. Ja nsu ayman kanꞌ nde re,
chaꞌ wa ndyuꞌu yu kanꞌ xiyaꞌ. Kan wan
nde re, ñaꞌan wan chinꞌ seꞌen mstya neꞌ ꞌin
ayman kanꞌ. 7 Bra kanꞌ yaa lya wan katsaꞌ
wan chaꞌ re ꞌin Tyu loꞌo ꞌin ñaꞌaan ta neꞌ nu
ngiꞌni xaꞌan chaꞌ ꞌin yu: “Wa tsaa ti yu, ti
ykwiꞌ ti yu, ndeGalileande loo la ꞌwan; nde
kwa tyukwa taꞌawan ꞌin yu, sa ñaꞌannuwa
ndukwin yu ꞌwan nu ngwa xkanꞌ”.

8 Bra kanꞌ mdoꞌo neꞌ tukee msnan neꞌ
ndyaa neꞌ. Lye ꞌa mchkwan neꞌ, chaꞌ ytsen
ꞌa neꞌ. Ja ykwiꞌ ꞌa neꞌ loꞌo xka nten tuwiin
chaꞌ ytsen ꞌa neꞌ.

Mdoꞌo tukwa Jesús seꞌenndiꞌin LiyaMag-
dalena

9 Ti kwiꞌ tsan kulo ꞌin smnan ngwa, kanꞌ
nu ndyuꞌu Jesús xiyaꞌ. Kulo mdoꞌo tukwa
yu tloo Liya Magdalena. Ti sꞌni la yꞌni
yu joꞌó ꞌin Liya kanꞌ, bra nu ngulo yu kati
kwiꞌin kuxi nu msñi ꞌin nu kunaꞌan kanꞌ.
10Bra nu naꞌan Liya ꞌin Jesús, bra ti mdoꞌo
nu kunaꞌan kanꞌ ndyaan seꞌen ndiꞌin taꞌa
neꞌ nu ngiꞌni xaꞌan chaꞌ ꞌin yu, chaꞌ katsaꞌ
ꞌin neꞌ nchga chaꞌ nu ngwa. Nganan ti neꞌ
ndiꞌin neꞌ, chaꞌ xiꞌin ꞌa tiꞌ neꞌ chunꞌ ngujwi
Jesús. 11 Ja ynan neꞌ chaꞌ nu ykwiꞌ Liya loꞌo
neꞌ, chaꞌ ja yaa ñaꞌan tiꞌ neꞌ siyaꞌ ti chaꞌ wa
naꞌan Liya ꞌin Jesús luꞌu.

Mdoꞌo tukwa Jesús seꞌen ndiꞌin tukwa
nten nu ngiꞌni xaꞌan chaꞌ ꞌin yu

12Chunꞌndiꞌin la chinꞌ, kanꞌmdoꞌo tukwa
Jesús xiyaꞌ, ngwaꞌu tloo yu ꞌin tukwa nten
nu ngiꞌni xaꞌan chaꞌ ꞌin yu. Tuwiin seꞌen
ndyaꞌan neꞌ niꞌ kixinꞌ, la kanꞌ ngwaꞌu tloo
ykwiꞌ Jesús ꞌin neꞌ. 13 Bra ti ndyaan neꞌ lo
kichen, ytsaꞌ neꞌ chaꞌ kanꞌ ꞌin taꞌa ndaꞌan
neꞌ; loꞌo ja ynan neꞌ chaꞌ nu ykwiꞌ tukwa
nten kanꞌ.

Tñannungulo Jesús ꞌin neꞌnungiꞌni xaꞌan
chaꞌ ꞌin yu

14 Nu ngwa msiin la chinꞌ, kanꞌ mdoꞌo
tukwa Jesús seꞌen ndiꞌin tii xka nten nu
ngiꞌni xaꞌan chaꞌ ꞌin yu laja numdukwa neꞌ
nchkuneꞌ tuꞌwamsaa. Lyeykwiꞌyu loꞌoneꞌ
kanꞌ, ni chaꞌ lka ja ndyaa ñaꞌan suꞌwe tiꞌ neꞌ
ꞌin yu, ni chaꞌ lkanchkunꞌkeneꞌ. Loꞌoykwiꞌ
yu loꞌo neꞌ ni chaꞌ lka ja ynan neꞌ chaꞌ nu
ykwiꞌ taꞌa tyukwaaneꞌkanꞌ, branuytsaꞌneꞌ
ꞌinneꞌ chaꞌwanaꞌanneꞌ ꞌinyukulondukwa
bra nu tka ndyuꞌu ti yu xiyaꞌ.

15―Tsaa wan tyukwi ñaꞌaan lo chalyuu
―ndukwin Jesús ꞌin neꞌ bra kanꞌ―. Katsaꞌ
wan chaꞌ ꞌñaǎn ꞌin nchga nten. Chkwiꞌwan
loꞌo nten chaꞌ wa yꞌniǐn tñan lo wsi chaꞌ ka
lyaa neꞌ ꞌin nchga chaꞌ kuxi. 16 Xa nu sten
nten chaꞌ ꞌñaǎn, tyukwatya neꞌ chabiyaꞌ
ꞌñaǎn bra kanꞌ, tyoꞌo laa neꞌ kanꞌ ꞌin chaꞌ
kuxi bra kanꞌ. Nten nu ja xlyaa sten chaꞌ
ꞌñaǎn siyaꞌ ti, kanun kiꞌya ꞌin neꞌ bra kanꞌ.
17 Nten nu sten chaꞌ ꞌñaǎn, kuꞌni neꞌ kanꞌ
chaꞌ tnun chabiyaꞌ ꞌñaǎn, chaꞌ kuwe ꞌa tiꞌ
xka la nten: kulo neꞌ kanꞌ ꞌin kwiꞌin kuxi
nu msñi ꞌin nten; ka chkwiꞌ neꞌ kanꞌ chaꞌ
nu nchkwiꞌ neꞌ xka kichen tijyuꞌ chabiyaꞌ
ꞌñaǎn; 18xñineꞌkanꞌ ꞌinkunan tlá; si koꞌoneꞌ
yan, ja skachaꞌkuxika ꞌinneꞌkanꞌbrakanꞌ;
loꞌo ka xtya yaꞌ neꞌ kanꞌ chunꞌ nu tiꞌí kanꞌ,
chaꞌ chkaa neꞌ―ndukwin Jesús ꞌin neꞌ.

Ndyaa Jesús nde niꞌ kwan
19 Bra wa mdyii ykwiꞌ Jesús nu lka

Xꞌnaan, brakanꞌyꞌniNdiose chaꞌmchkwen
yu ndyaa yu nde niꞌ kwan; ndyaa tukwa
Jesús laꞌa seꞌen kwin ꞌin Ndiose la kanꞌ.
20 Loꞌo mdoꞌo neꞌ nu wa yꞌni xaꞌan chaꞌ
ꞌin Jesús ndyaa neꞌ bra kanꞌ, nchga kichen
ykwiꞌneꞌ chaꞌ ꞌinNi loꞌonten. Lye ꞌamdayaꞌ
Xꞌnaan ꞌin neꞌ, chaꞌ ngwa biyaꞌ suꞌwe tiꞌ
nten nchga kichen seꞌen ndyaa neꞌ kanꞌ,

chaꞌ chañi ꞌa chaꞌ ꞌin Ndiose nu ngwaꞌu neꞌ;
ngwa biyaꞌ tiꞌnten kichen kanꞌ xa nu naꞌan
neꞌ chaꞌ tnun nu yꞌni neꞌ kanꞌ chabiyaꞌ ꞌin
Ndiose.
Ngwañaꞌan ka chaꞌ.

Kityi nu ngwaꞌan Luka sa
ñaꞌan ngwa chaꞌ ꞌin Jesús
Chaꞌ nu ngwaꞌan yu ti kulo

1Wakaꞌan nten ngwaꞌan lo kityi sa ñaꞌan
nu ngwa nchga chaꞌ ꞌin Jesús nde seꞌen
ndiꞌin ba, kityi historia lka kanꞌ. 2 Wa
mdiya neꞌ nu ngwaꞌu chaꞌ kanꞌ ꞌñaan. Neꞌ
kanꞌ, wa naꞌan neꞌ chaꞌ kanꞌ ti kulo, ti
bra mdyisnan Jesús yꞌni yu tñan; loꞌo kanꞌ
yaa neꞌ ykwiꞌ neꞌ chaꞌ ꞌin Jesús loꞌo nchga
nten. 3 Kanꞌ chaꞌ loꞌo naꞌ, ndaꞌan naǎn
ꞌaǎn sa ñaꞌan ngwa nchga chaꞌ nu mdijin
ti bra mdyisnan chaꞌ kanꞌ. Suꞌwe nxkeꞌ
tiǎnꞌ si loꞌo naꞌ kwaꞌaǎn nchga chaꞌ kanꞌ lo
kityi, chaꞌ tsaa seꞌen ndiꞌin nuꞌwin, yu kula
Teófilo, 4 chaꞌ ka biyaꞌ suꞌwe la tiiꞌ nchga
chaꞌ nu ykwiꞌ neꞌ loꞌoo.

Ndyaaangajle seꞌenndiꞌinZacaríasnuka
sti Xuwa Bautista

5Bra nu ngwa ree Herodes tñan, chaꞌ lka
yu ndloo ꞌin neꞌ Judea, bra kanꞌmdiꞌin ska
sti joꞌo nu naan Zacarías. Mdiꞌin Zacarías
loꞌo ska ta sti joꞌo nu nduun tñan seꞌen
mduunaymanAbíasnungwasꞌni. Elisabet
naan kwilyoꞌo Zacarías, lka ti kwiꞌnten taꞌa
ayman Aarón nu ngwa sti joꞌo ti kulo la.
6Ñi ꞌa ngiꞌni taꞌa tyukwaa neꞌ kanꞌ chaꞌ ꞌin
Ndiose, ndukwa neꞌ nchga tñan ꞌin Ndiose,
ndukwa ꞌa neꞌ nchga chaꞌ nu wa ykwiꞌ
Ndiose loꞌo nten nu ngwa sꞌni. Ja tukwin
nchkwiꞌ chaꞌ kuxi ꞌin neꞌ kanꞌ. 7 Ska ti chaꞌ
ndiꞌin ꞌin neꞌ, ja ska sñiꞌ neꞌ nsuꞌwi. Jamjwi
sñiꞌ neꞌ kula Sabe, loꞌo ni, kula ꞌa neꞌ.

8Wamdiya smnan ꞌin ska ta sti joꞌo seꞌen
ndiꞌin Zacarías, chaꞌ kuꞌni neꞌ tñan niꞌ lyaa.
9Nde ñaꞌan yꞌni sti joꞌo nu ngwa bra kanꞌ:
nchga ta sti joꞌokanꞌngulo suwineꞌ ska taꞌa
neꞌ, chaꞌ ska ti yu ka sten yu seꞌen kti la
niꞌ lyaa tnun, chaꞌ tikin yu ynan lo msaa la
kanꞌ bra kanꞌ. Loꞌo ni, nganun tñan kanꞌ ꞌin
ykwiꞌ Zacarías. 10Bra nu nchkin ynan kanꞌ
niꞌ lyaa, bra kanꞌ ndyoꞌ tiꞌin neꞌ kichen nde
liyaꞌ, nchkwiꞌ tꞌnan neꞌ loꞌo Ndiose. 11 Bra
kanꞌ mdoꞌo tukwa angajle ꞌin ykwiꞌ nu lka
Xꞌnaan tloo Zacarías niꞌ lyaa, naꞌan yu chaꞌ
nduun angajle kanꞌ laꞌa seꞌen kwin, seꞌen

ndukwa msaa kti ti, seꞌen nchkin ynan.
12BranunaꞌanZacaríasangajlekanꞌ, ja jlyo
ꞌa tiꞌ yu sa ñaꞌan kuꞌni yu, chaꞌ ytsen ꞌa yu
ꞌin angajle kanꞌ. 13 Ykwiꞌ angajle kanꞌ loꞌo
yu bra kanꞌ:
―Ja kutseen, Zacarías―ndukwin―. Wa

ynan Ndiose chaꞌ nu tꞌnan ꞌa nchkwiiꞌ
loꞌo, kanꞌ chaꞌ kala ska sñiꞌ Sabe nu lka
kwilyoꞌoo. Xuwa ka naan yu, ngwañaꞌan
xtyawannin yu. 14Suꞌwe ꞌa ka tiyee bra nu
wa ngula kuwiꞌ kanꞌ. Kwiꞌ ngwañaꞌan, ka
suꞌwe ꞌa ka tiye kaꞌan ꞌa nten bra nu ñaꞌan
neꞌ kuwiꞌ kanꞌ, 15 chaꞌ nu kanꞌ ka ska nten
nu tnun nchka tloo Ndiose. Ja koꞌo Xuwa
kanꞌ xalyu, ja ska loo xalyu koꞌo yu. Ti bra
nu kala yu, bra kanꞌ kanun Tyiꞌi Ndiose niꞌ
kasiya ꞌin yu. 16Kuꞌni yuchaꞌxiyaꞌka suꞌwe
kasiya ꞌin kaꞌan ꞌa neꞌ Israel, chaꞌ xiyaꞌ
kunan neꞌ chaꞌ nu nchkwiꞌ Ndiose Xꞌnan
neꞌ. 17 Ti kwiꞌ tyiꞌi nu mdiꞌin niꞌ kasiya ꞌin
aymanElíasnu yaa loꞌoNdiose ꞌin nungwa
sꞌni, ti kwiꞌ tyiꞌi kanꞌkaja ꞌinXuwani. Chunꞌ
ndiꞌin la kan Xuwa chkwiꞌ loꞌo nten chaꞌ
kiꞌya tlaꞌ tiye nten, chaꞌ ja xuun ꞌa neꞌ loꞌo
sñiꞌ neꞌ. Bra kanꞌ ka xaꞌan nchga chaꞌ nu
nsuꞌwi tiye neꞌ, chaꞌ tukwa neꞌ nchga chaꞌ
nu ñi. Loꞌo chkwiꞌ Xuwa loꞌo neꞌ chaꞌ kuꞌni
xuꞌwe neꞌ tiye neꞌ, chaꞌ xlyaa neꞌ sten neꞌ
chaꞌ ꞌin Ndiose. Bra kanꞌ kan ykwiꞌ Krixtu.

18 Kanꞌ mnichaꞌ Zacarías ꞌin angajle bra
kanꞌ:
―¿Sa ñaꞌan ka chaꞌ ka biyaꞌ tiǎnꞌ si chañi

ka chaꞌ kanꞌ a? Kulaǎn ꞌaǎn, loꞌo kula ꞌa
kwilyoꞌoǔn―ndukwin Zacarías ꞌin angajle
kanꞌ.

19―Gabriel naǎn―ndukwin angajle ꞌin
yu bra kanꞌ―. Nduun tiǎn nde seꞌen ndiꞌin
Ndiose; kanꞌ lka numsuꞌwa ꞌñaǎn ndijyaǎn
chaꞌ chkwiǐnꞌ loꞌoo, chaꞌ kitsaǎnꞌ chaꞌ suꞌwe
re ꞌwan. 20Kunaan suꞌwe chaꞌ nu chkwiǐnꞌ
loꞌoo ni: Ka kuꞌuun ni, chaꞌ ja ka ꞌa chk-
wiiꞌ sa ñaꞌan bra nu kala kuwiꞌ kanꞌ ꞌwan;
ngwañaꞌan ka ꞌiin siꞌya chaꞌ ja ndyaa ñaꞌan
tiiꞌ ꞌñaǎn. Bra nu tiya tsan kanꞌ, bra kanꞌ
ka biyaꞌ tiiꞌ chaꞌ chañi lka nchga chaꞌ nu
ykwiǐnꞌ loꞌoo ―ndukwin angajle kanꞌ ꞌin
Zacarías.

21 Ti ndiꞌin neꞌ kichen tuꞌwa laa, chaꞌ
ngita neꞌ ꞌin Zacarías sa ñaꞌan bra nu tyoꞌo
yuchunꞌnaꞌan; kaꞌan ꞌachaꞌndaꞌan tiyeneꞌ
ni chaꞌ chan ꞌa yuꞌwi Zacarías niꞌ lyaa kanꞌ.
22 Chunꞌ ndiꞌin la, bra wa mdoꞌo Zacarías

nde liyaꞌ, bra kanꞌ ja ngwa ꞌa chkwiꞌ yu
loꞌo neꞌ. Mskeꞌ tiꞌ neꞌ chaꞌ niꞌ lyaa ngwaꞌu
loo ska xaa tlyu ꞌin yu, nu mdoꞌo yan seꞌen
ndiꞌin Ndiose. Bra kanꞌ seꞌen ti mduun yu
ngiꞌni yaꞌ yu ꞌin neꞌ, chaꞌ nganun kuꞌun yu.

23Brawamdyii tsannuyꞌni Zacarías tñan
niꞌ lyaa, brakanꞌmdoꞌoyundyaayukichen
tyi yu. 24 Chunꞌ ndiꞌin la bra kanꞌ, mgii tiꞌ
neꞌ kula Sabe kwilyoꞌo yu, chaꞌ nsuꞌwi sñiꞌ.
Bra kanꞌ wa mdaꞌa kiꞌyu koꞌ nu xkwiꞌ niꞌ
ñaꞌan ti nganun neꞌ kula kanꞌ. 25 Mdaꞌan
ꞌa chaꞌ tiye neꞌ kula kanꞌ: “Ndiose nu lka
Xꞌnaan yꞌni chaꞌ tnun re ꞌñaǎn. Wa yꞌni
Ni chaꞌ ja chkwiꞌ ꞌa nten chaꞌ kuxi ꞌñaǎn”
ndukwin neꞌ kula Sabe kanꞌ.

Ykwiꞌ angajle loꞌo Liya chaꞌ wa kala ti
Jesús

26 Wa nsuꞌwi skwa koꞌ ndaꞌan neꞌ kula
Sabe tnan, bra kanꞌ ngulo Ndiose tñan ꞌin
ska angajle, chaꞌ tsaa nde kichen Nazaret,
ska kichen nde lo yuu ꞌin Galilea. Angajle
kanꞌ ni, ti kwiꞌ Gabriel lka kanꞌ. 27Msuꞌwa
Ndiose ꞌin angajle kanꞌ chaꞌ tsaa seꞌen
ndiꞌin ska nu kunaꞌan kuneꞌ nu ja ya tyiꞌin
loꞌo nten. Nan wamjñi chaꞌ ꞌin nu kunaꞌan
kanꞌ, chaꞌ kaja kwilyoꞌo loꞌo ska yu kiꞌyu
nu naan Se; David lka nin ke yu kiꞌyu kanꞌ,
ska ti ñaꞌan nin yu loꞌo ayman David nu
yuꞌwi nu ngwa sꞌni. Liya naan nu kunaꞌan
kuneꞌ kanꞌ, ti kwiꞌ taꞌa neꞌ kula Sabe kanꞌ
lka Liya. 28Wa mdiya angajle seꞌen ndiꞌin
nu kunaꞌan kanꞌ, ykwiꞌ loꞌo bra kanꞌ:
―Ndiya ska chaꞌnu suꞌwe ꞌa nundijyaǎn

chkwiǐnꞌ loꞌoo ―ndukwin angajle kanꞌ ꞌin
Liya―. ¡Suꞌwe ꞌa nka tiye Ndiose loꞌo
nuꞌwin! ¡Suꞌwe ꞌa ndiꞌiin loꞌo Ni! ―nduk-
win―. Kaꞌan ꞌa chaꞌ suꞌwe nda Ndiose
ꞌiin, ja ngiꞌni Ni ngwañaꞌan loꞌo xka la nu
kunaꞌan.

29 Wa naꞌan Liya ꞌin angajle kanꞌ. Bra
kanꞌ ynan Liya chaꞌ nu ykwiꞌ, loꞌo nduwe
ꞌa tiꞌ ni chaꞌ lka nchkwiꞌ angajle kanꞌ ng-
wañaꞌan. Ytsen ꞌa bra kanꞌ. 30 Xiyaꞌ ykwiꞌ
angajle kanꞌ loꞌonukunaꞌankuneꞌkanꞌbra
kanꞌ:
―Liya ―ndukwin―, ja kutseen chaꞌwa

nda Ndiose ska chaꞌ suꞌwe ꞌiin ―ndukwin
angajle kanꞌ ꞌin Liya―. 31Kaa tnaan, tyiꞌin
ska sñiiꞌ; nuꞌwin xtyaa nin Jesús ꞌin kuwiꞌ
nu tyiꞌin ꞌiin. 32Kanꞌnukaskantennu tnun
nchka. Chkwiꞌ neꞌ ꞌin yu chaꞌ Sñiꞌ Ndiose

nu lka Xꞌnaan nu tlyu la ti ka yu. Ti kwiꞌ
taꞌa tñan tlyu nu yꞌni ayman ree David taꞌa
yu, nu yan lo chalyuu nu ngwa sꞌni, kanꞌ
tñan lka nu ta ykwiꞌ nu lka Xꞌnaan ꞌin Jesús,
33 chaꞌ nchga tsan ja tyii chaꞌ ka yu ndloo
ꞌinnchganten Israel; ngwañaꞌan ja tyii chaꞌ
kulo yu tñan ꞌin nchga nten chalyuu.

34Bra kanꞌ ykwiꞌ Liya loꞌo angajle kanꞌ:
―¿Ni sañaꞌanka chaꞌ re sikwaa?, chaꞌnu

ja ya kaja kwilyoꞌoǔn ―ndukwin Liya ꞌin
angajle kanꞌ.

35Bra kanꞌ ytsaꞌ angajle ska chaꞌ ꞌin Liya:
―Ta Ndiose Tyiꞌi ykwiꞌ Ni chaꞌ tiyan

seꞌen ndiꞌiin, chaꞌ xuꞌwi tyukwi ñaꞌaan; ska
chaꞌ tnun nu kuꞌni Ndiose nu lka ndloo
la ti ka chaꞌ kanꞌ. Bra nu kala sñiiꞌ, ska
nten nu luwi ꞌa chaꞌ ꞌin Ndiose ka kuwiꞌ nu
kala kanꞌ, ti kwiꞌ kanꞌ lka nu ka naan ykwiꞌ
Sñiꞌ Ndiose. 36 Loꞌo xka chaꞌ chkwiǐnꞌ loꞌoo
―ndukwin angajle ꞌin Liya―, chaꞌ loꞌo neꞌ
kula Sabe taꞌaa tyiꞌin ska sñiꞌ, loꞌo kula ꞌa
neꞌ kula kanꞌ. Ti ngwa sꞌni la nchkwiꞌ nten
chaꞌ ja ndiji sñiꞌ neꞌ kula siyaꞌ ti, loꞌo ni wa
mdaꞌa skwa koꞌ ndaꞌan tnan. 37 Ja ska chaꞌ
nu tukwi ꞌin Ndiose.

38Bra kanꞌ ykwiꞌ Liya loꞌo angajle kanꞌ:
―Si ndukwin Ndiose chaꞌ ngwañaꞌan

kala sñiěnꞌ, wa lka chaꞌ bra kanꞌ. Suꞌwe ꞌa
nka tiyeěnkuꞌniǐn tñan ꞌinNi, nchga tñannu
kulo Ndiose Xꞌnaan ꞌñaǎn―ndukwin Liya.
Loꞌomdoꞌo angajle kanꞌ, ndyaa.
NdyaaLiya seꞌenndiꞌin neꞌkula Sabe taꞌa

39 Bra kanꞌ mdoꞌo Liya ndyaa ndla ti
nde ska kichen nu ndiꞌin laja kiꞌya Judea.
40Bra kanꞌmdiya Liya seꞌen ndukwanaꞌan
tyi Zacarías, mdyisnan ykwiꞌ loꞌo neꞌ kula
Sabe. 41 Bra nu ynan neꞌ kula kanꞌ chaꞌ
nu ykwiꞌ Liya loꞌo, bra ti mgii tiꞌ chaꞌmñan
chinꞌ kuwiꞌ. Bra kanꞌ msaꞌan tiye neꞌ kula
Sabe nsuꞌwi Tyiꞌi Ndiose, 42kanꞌ chaꞌ kwen
ꞌa ykwiꞌ loꞌo Liya bra kanꞌ:
―Tnun ꞌa chaꞌ suꞌwe nu nda Ndiose ꞌiin

―ndukwin neꞌ kula kanꞌ ꞌin Liya―. Ja ya
kuꞌni Ni ngwañaꞌan loꞌo xka la nu kunaꞌan.
Loꞌo ngwañaꞌan, nchka ꞌa tiꞌ Ndiose ꞌin
kuwiꞌ nu ndiꞌin ꞌiin ―ndukwin―. 43 Wa
mdiyan jyaꞌan nu ka Xꞌnaǎn seꞌen ndiꞌiǐn,
loꞌo nten ya ñaꞌan ti lkaǎn. 44 Chañi chaꞌ
nu nchkwiǐnꞌ loꞌoo, chaꞌ mgii tiǎnꞌ chaꞌ wa
mñan chinꞌ kuwiꞌ ꞌñaǎn, chaꞌ suꞌwe ngwa
tiye kuwiꞌ bra nu ynaǎn chaꞌ nu ykwiiꞌ

loꞌoǔn. 45 Suꞌwe ꞌa nka tiyee chaꞌwa ndyaa
ñaꞌan tiiꞌ chaꞌ ꞌin Ndiose, chaꞌ kuꞌni Ni
nchga chaꞌ nuwa ykwiꞌNi loꞌoo.
Ngwañaꞌan ndukwin neꞌ kula Sabe ꞌin

Liya. 46Bra kanꞌ yꞌni tnun Liya ꞌin Ndiose:
Tyukwi ti tiyeěn kuꞌni tnuǔn ꞌin Ndiose nu

lka Xꞌnaǎn, ndukwin Liya.
47 Chka suꞌwe kasiya ꞌñaǎn chunꞌ ndlaa Ni

ꞌñaǎn ꞌin nu kuxi.
48 Wa yꞌni kuwe ꞌa tiꞌ Ndiose ꞌñaǎn, chaꞌ

lkaǎnmsu ꞌin Ni, ni siya ska nten tiꞌi
lkaǎn.

Ni wa mdyisnan nchkwiꞌ nchga nten nu
ndijyan lo chalyuu chaꞌ suꞌwe ꞌa nka
tiyeěn;

kwiꞌngwañaꞌanchkwiꞌntennukannde loo
la.

49Tlyu ꞌa tñan nu ngiꞌni Ndiose, loꞌo tnun ꞌa
chaꞌ nu ngiꞌni Ni loꞌoǔn;

luwi ꞌa Ndiose, ndukwin Liya.
50 Ja kulaa yaꞌ Ndiose ꞌin nten nu tukwa

chaꞌ nu nchkwiꞌNi;
nchga bra nu ti ndijyan nten lo chalyuu,

chañi chaꞌ nchka tꞌnan tiꞌ Ndiose ꞌin
neꞌ kanꞌ.

51Kaꞌan ꞌa chaꞌ tnunwa yꞌni Ndiose.
Wa yꞌni tyii Ni chaꞌ ꞌin nten nu xkwiꞌ chaꞌ

siyeꞌ ngiꞌni loꞌo taꞌa nten neꞌ.
52 Suꞌwa ti ngiꞌni Ndiose loꞌo nchga nten.
Nchga nten nu tnun nchkwiꞌ, nu lye ꞌa

ngiꞌni siyeꞌ loꞌo taꞌa nten neꞌ, kanꞌ
ngulaa tiꞌin Ndiose ꞌin neꞌ.

Loꞌo nchga nten nu ndiꞌin nganen, nu ja
tukwin ꞌa ngiꞌni kwenta ꞌin, tyiꞌin
Ndiose loꞌo neꞌ kanꞌ chaꞌ xtya Ni ꞌin
neꞌ seꞌen nu suꞌwe la ti.

53WayꞌniNdiose chaꞌ kiꞌya tlaꞌ tiye ntennu
lyiji ꞌa chaꞌ suꞌwe ꞌin,

loꞌo wa ngulo Ni tñan chaꞌ ja kaja la chaꞌ
kuliyaꞌ ꞌin neꞌ nu kuliyaꞌ ꞌa.

54-55 Ndayaꞌ ꞌa Ndiose ꞌin nchga neꞌ Israel
taꞌaan, chaꞌ lkaanmsu ꞌin Ndiose;

loꞌo suꞌwe ꞌa mskanꞌ Ni chaꞌ loꞌo ayman
ꞌñaan nu yuꞌwi ti sꞌni.

Ja mjlyaa tiꞌ Ndiose ꞌñaan, nten taꞌa ayman
Abraham lkaan; xkwiꞌ nchka tꞌnan
tiꞌNi ꞌin neꞌ taꞌaan.

Loꞌo ñaꞌan ti nchka tꞌnan tiꞌ Ni ꞌñaan loꞌo
sñianꞌ tyukwi bra nde loo la.

Ngwañaꞌan ngwa bra nu yꞌni tnun Liya ꞌin
Ndiose.

56 Snan koꞌ nganun Liya naꞌan tyi neꞌ
kula Sabe, bra kanꞌ mdoꞌo ndyaa kichen
tyi.

Bra nu ngula Xuwa Bautista
57 Wa mdiya tsan nu kala sñiꞌ neꞌ kula

Sabe. Kiꞌyu kuwiꞌ nu ngula ꞌin. 58 Xa wa
ynanneꞌ chaꞌngula sñiꞌneꞌkulakanꞌ, suꞌwe
ꞌa ngwa tiye nchga neꞌ taꞌa, loꞌo neꞌ nu
ndiꞌin kwiꞌ seꞌen ti. Bra kanꞌ mdiyan neꞌ
seꞌen ndiꞌin neꞌ kula kanꞌ, chaꞌ chkwiꞌ neꞌ
loꞌo, chaꞌ suꞌwe ꞌa ngwa tꞌnan tiꞌ nu lka
Xꞌnaan ꞌin neꞌ. 59 La mdaꞌa snuꞌ tsan, bra
kanꞌ yaa neꞌ naꞌan tyi neꞌ kula Sabe chaꞌ
lkwan kuwiꞌ kanꞌ chaꞌ ꞌin neꞌ judío, chaꞌ
msiꞌyu kijin yu. Wa xtya ti neꞌ nin kuwiꞌ
kanꞌ, chaꞌ ka naan Zacarías, sa ñaꞌan naan
sti. 60Loꞌobrakanꞌ jamda jyaꞌankuwiꞌkanꞌ
chabiyaꞌ chaꞌ ka naan sñiꞌ ngwañaꞌan:
―Siꞌi ngwañaꞌan ka naan yu―ndukwin

neꞌ kula kanꞌ ꞌin neꞌ―, Xuwa ka naan yu re.
61 ―Ja ndiya taꞌa wan nu naan ng-

wañaꞌan―ndukwin taꞌa neꞌ kula kanꞌ.
62 Yꞌni yaꞌ neꞌ ꞌin sti kuwiꞌ bra kanꞌ, chaꞌ

ñaꞌan ti ja nchka ꞌa chkwiꞌ yu kula kanꞌ.
Mnichaꞌ neꞌ ꞌin yu bra kanꞌ:
―¿Sañaꞌankanaankuwiꞌ re, nchka tiiꞌa?

―ndukwin neꞌ ꞌin yu kula.
63 Bra kanꞌ mjñan yu kula ska kaꞌ lyuꞌ

ti chaꞌ lo kaꞌ kanꞌ kwaꞌan yu letra. Nde
ndukwa chaꞌ nu ngwaꞌan yu kula kanꞌ bra
kanꞌ: “Xuwa ka naan yu.” Nchga nten nu
ndiꞌin kwiꞌ seꞌen ti, yuwe ꞌa tiꞌ neꞌ bra kanꞌ.
64Bra ti ngwa ykwiꞌ Zacarías xiyaꞌ bra kanꞌ,
mdyisnan yu yꞌni tnun yu ꞌin Ndiose bra
kanꞌ. 65 Yuwe ꞌa tiꞌ nchga nten taꞌa kichen
tyi neꞌ bra kanꞌ; kwiꞌ ngwañaꞌan yuwe ꞌa tiꞌ
nchganeꞌkichen laja kiꞌya Judeakanꞌ, ytsaꞌ
neꞌ ꞌin taꞌa neꞌ sa ñaꞌan nu ngwa chaꞌ ꞌin
Zacarías. 66Mdaꞌan ꞌa chaꞌ tiye nchga nten
nu ynan chaꞌ kanꞌ:
―¿Sa ñaꞌan tñan ka ꞌin kuwiꞌ kanꞌ a?

―ndukwin neꞌ ꞌin taꞌa neꞌ.
Chañi chaꞌ suꞌwe ꞌa ngiꞌni Ndiose loꞌo

kuwiꞌ kanꞌ.
Yꞌni tnunZacarías ꞌinNdiose, yla tuꞌwayu

ska kantu
67 Wa msaꞌan tiye Zacarías nsuꞌwi Tyiꞌi

Ndiose. Bra kanꞌ mdyisnan yu kula kanꞌ
ykwiꞌ yu nchga chaꞌ nu wa ytsaꞌ Ndiose ꞌin
yu:

68Ndiꞌin chaꞌ kuꞌni tnuan ꞌin Ndiose nu lka
Xꞌnaan, nu lka Ndiose ꞌñaan neꞌ Is-
rael, ndukwin yu kula kanꞌ bra kanꞌ.

Wa xiyaꞌmdyisnanNdiose ykwiꞌNi loꞌoneꞌ
taꞌaan nu lkaan nten ꞌin Ni.

Sa bra ni ngiꞌni Ni tñan chaꞌ kulaa Ni ꞌñaan
ꞌin nchga chaꞌ kuxi.

69TkamsuꞌwaNdiosendijyan skanusuꞌwe
ꞌa chaꞌ nchka ꞌin, nu kulaa ꞌñaan ꞌin
nchga chaꞌ kuxi nu ndiꞌin ꞌñaan;

kanꞌ lka ska nten nu ti kwiꞌ taꞌa ayman
David nu yꞌni tñan ꞌin Ndiose nu
ngwa sꞌni.

70 Ti kwiꞌ ti chaꞌ ykwiꞌ Ni loꞌo neꞌ taꞌaan ti
sꞌni la, chaꞌ wa ngwa tyun siyentu
yijan nu ytsaꞌNi chaꞌ kanꞌ ꞌin ayman
ꞌñaan, nu ykwiꞌ chaꞌ ꞌin Ndiose loꞌo
nten.

71Ndukwin ayman kanꞌ, chaꞌ kulo Ndiose
ꞌñaan lajantenkuxinunxuun loꞌoan,
loꞌo kulo Ni ꞌñaan laja nten nu tiꞌí tiꞌ
ꞌñaan.

72 Nchka tꞌnan tiꞌ Ndiose ꞌñaan, loꞌo ꞌin ay-
man ꞌñaan;

ja mjlyaa tiꞌ Ndiose chaꞌ nu wa mskanꞌ
Ni loꞌo ayman taꞌaan nu ngwa sꞌni,
ndukwin ayman kanꞌ.

73Nde lka chaꞌ nu wa ykwiꞌ Ndiose loꞌo ay-
man Abraham, bra nu ngunun tsaa
chaꞌ nu ykwiꞌNdiose loꞌo yu.

74Ndukwin Ni chaꞌ kulo Ni ꞌñaan laja nten
kuxi nu nxuun loꞌoan;

ngwañaꞌan kuꞌni Ni chaꞌ ja kutsean tyukwi
tyempu nu ndiꞌian ngiꞌnian tñan ꞌin
Ndiose lo chalyuu re.

75 Ta Ni chabiyaꞌ kanꞌ ꞌñaan si luwi tiyean,
si nka tiyean tukwaan tñan ꞌin Ni,
ndukwin yu kula Zacarías bra kanꞌ.

76Loꞌoni, sñiěnꞌ, ndukwinyu ꞌinkuwiꞌkanꞌ,
chkwiꞌ neꞌ chaꞌ nuꞌwin lkaa nu taa
chaꞌ tiya ꞌin nten chaꞌ ꞌin Ndiose nu
lka ndloo la.

Tyaꞌaan kulo ndukwa la ꞌin ykwiꞌ nu ka
Xꞌnaan, chaꞌxñii suꞌwee tuwiin seꞌen
nu kan ykwiꞌ Xꞌnaan.

77Nuiꞌwin kwaꞌuu ꞌin nten chaꞌ ꞌin Xꞌnaan;
kuꞌnii chaꞌ ka biyaꞌ tiꞌ neꞌ chaꞌ kuꞌni Ndiose

chaꞌ tlyu tiꞌ ꞌin kiꞌya nu ndukwi neꞌ,
chaꞌ ka tyoꞌo laa neꞌ ꞌin nchga chaꞌ kuxi bra

kanꞌ.
78 Suꞌwe ꞌa nka tiye Ndiose ñaꞌan Ni ꞌñaan;

nchka tꞌnan ꞌa tiꞌ Ndiose ꞌñaan, kanꞌ chaꞌ
wa ta ti Ni ꞌin Krixtu chaꞌ kan seꞌen
ndiꞌian.

Kanꞌ lka ska xaa nu ja tsaa tii ꞌa, nu xuꞌwi
niꞌ kasiya ꞌñaan, ñaꞌan tiꞌ xaa ndyuwi
nu ngaꞌni seꞌen ndiꞌian bra nu tka
ndijyan ti kwichaa.

79 Bra kanꞌ ta xaa kanꞌ xaa nu xuꞌwi niꞌ
kasiya ꞌin nten nu ja ndyiji ꞌa sa
ñaꞌan kuꞌni neꞌ, chaꞌ tla ꞌa niꞌ kasiya
ꞌin neꞌ;

ti luꞌu neꞌ kanꞌ, ni siya sa ñaꞌan lka ꞌin neꞌ
si wa ngujwi neꞌ, siꞌya chaꞌ kuxi nu
nsuꞌwi niꞌ kasiya ꞌin neꞌ.

Kwaꞌu Krixtu ꞌñaan sa ñaꞌan kuꞌnian chaꞌ
tyiꞌiin suꞌwean loꞌo taꞌa ntean.

Wamdyii chaꞌ nu ykwiꞌ Zacarías bra kanꞌ.
80Wa ndijyan ngaluu la Xuwa, kwiꞌ ng-

wañaꞌan wa ngwa ngula la tiye yu. Xkwiꞌ
niꞌ kixinꞌ yuꞌwi yu tyukwi sa ñaꞌan bra
nu nguluu yu, kanꞌ ngwaꞌu tloo yu ꞌin neꞌ
Israel taꞌa yu.

2
Bra nu ngula Jesús

1 Tyempu kanꞌ, nten nu lka ndloo la
tyukwi ñaꞌaan chalyuu, kanꞌ nu ngwa em-
perador; Augusto naan yu. Bra kanꞌ ngulo
yu tñan chaꞌ tyaꞌan nin neꞌ lo kityi sa ñaꞌan
naan neꞌ nchga kichen. 2 Ja ya tyaꞌan
nin neꞌ ngwañaꞌan nu ngwa sꞌni, kulo ni
kwaꞌan neꞌ nin neꞌ lo kityi kanꞌ. Ti kwiꞌ
tyempu lka Cirenio gobernador nde lo yuu
ꞌin Siria, tñan ꞌin nu nka emperador kanꞌ.
3Bra kanꞌ ndyaa nchga nten kichen tyi ay-
man ꞌinneꞌ, chaꞌ la kanꞌndukwaninneꞌbra
kanꞌ. 4-5Kichen Belén nde lo yuu ꞌin Judea,
kanꞌ lka kichen tyi ayman David nu ngwa
ayman kula ꞌin Se ti sꞌni, kanꞌ chaꞌ mdoꞌo
Se kichen Nazaret seꞌen ndiꞌin yu, ndyaa
yu nde kichen Belén. Suꞌwa ti ndyaa yu
loꞌo Liya nu ka kwilyoꞌo yu, chaꞌ tyaꞌan nin
neꞌ; wa kala ti sñiꞌ nu kunaꞌan kanꞌ. 6 Bra
kanꞌwandiyabra chaꞌkala sñiꞌnukunaꞌan
kanꞌ, bra nu ndiꞌin neꞌ kichen Belén kanꞌ.
7 Kiꞌyu kuwiꞌ nu ngula ꞌin Liya kanꞌ, sñiꞌ
kulo nukunaꞌankanꞌ lka kuwiꞌ kanꞌ. Suꞌwe
mxiin jyaꞌan teꞌ chunꞌ kuwiꞌ kanꞌ, loꞌo kanꞌ
mstya ꞌin kuwiꞌ niꞌ kanduwa seꞌen nchku
ꞌni, chaꞌ ja mjwi naꞌan tyiꞌin neꞌ siyaꞌ ti.

Neꞌ nu ndiꞌin kwan ꞌin slyaꞌ tla kanꞌ ynan
neꞌ chaꞌ nu ykwiꞌNdiose

8 Tuꞌwa kichen kanꞌ ndaꞌan neꞌ nu
naꞌansiin ꞌin slyaꞌ ꞌin nten. Tla kanꞌ ndiꞌin
neꞌ kwan ꞌin ska ta slyaꞌ kanꞌ. 9 Bra kanꞌ
mdoꞌo tukwa ska angajle seꞌen ndiꞌin neꞌ la
kanꞌ; ngwañaꞌan mꞌni ska xaa tlyu seꞌen
ndiꞌin neꞌ kanꞌ, xaa ꞌin Ndiose lka kanꞌ.
Ytsen ꞌa neꞌ bra kanꞌ. 10 Ykwiꞌ angajle kanꞌ
loꞌo neꞌ:
―Ja kutsen wan ―ndukwin―. Wa ndi-

jyaǎn re chaꞌ katsaǎnꞌ ska chaꞌ nu suꞌwe
ꞌa ꞌwan ―ndukwin―. Suꞌwe ꞌa ka tiye
nchga nten chunꞌ chaꞌ nu chkwiǐnꞌ loꞌo
wan―ndukwin angajle kanꞌ ꞌin neꞌ kanꞌ―.
11 Wa ndijyaǎn katsaǎnꞌ ꞌwan chaꞌ nu ni,
wa ngula ska kuwiꞌ kichen tyi wan, chaꞌ
ti kwiꞌ kichen tyi ayman David lka kanꞌ;
kuwiꞌkanꞌ lkanukuꞌni tyii kiꞌyanundukwi
wan. Kanꞌ lkaKrixtu nunkaXꞌnaan, nuwa
msuꞌwa Ndiose ꞌin chaꞌ ndijyan lo chalyuu
―ndukwin―. 12 Si tyija ꞌwan seꞌen nskwa
ska kuwiꞌ nu suꞌwe ꞌa mxiin teꞌ chunꞌ, nu
nskwa niꞌ kanduwa seꞌen nchku ꞌni, bra
kanꞌ ka biyaꞌ tiꞌwan chaꞌ kanꞌ lka nu naan
Krixtu.

13 Bra wa mdyii ykwiꞌ angajle kanꞌ loꞌo
neꞌ, bra kanꞌ nde niꞌ kwan mdoꞌo tukwa
xka ta angajle nu kaꞌan la, nu mdoꞌo nde
seꞌen ndiꞌin Ndiose; suꞌwe ꞌa ngiꞌni tnun
angajle kanꞌ ꞌinNdiose. Nchga angajle kanꞌ
suꞌwe ꞌa nchkwiꞌ chaꞌ re loꞌo taꞌa bra kanꞌ:
14 ¡Lye ꞌa kuꞌni tnuan ꞌin Ndiose, loꞌo nde niꞌ

kwanseꞌenndiꞌinNi, loꞌo lo chalyuu!
¡Tlyu ꞌa chaꞌ ndiꞌin ꞌin Ni!, ndukwin angajle

kanꞌ bra kanꞌ.
Kuꞌni chaꞌ tiin ti tyiꞌin nten chalyuu chaꞌnu

ka biyaꞌ tiꞌ neꞌ chaꞌ suꞌwe ꞌa nka tiye
Ndiose ñaꞌan Ni ꞌin nten, ndukwin
angajle bra kanꞌ.

15 Mdoꞌo angajle kanꞌ ndyaa nde niꞌ
kwan seꞌen ndiꞌin Ndiose. Loꞌo neꞌ nu
ndiꞌin kwan ꞌin slyaꞌ kanꞌ, bra ti mdyisnan
neꞌ ykwiꞌ neꞌ loꞌo taꞌa neꞌ bra kanꞌ:
―Tsaa naꞌaan nde Belén ―ndukwin neꞌ

ꞌin taꞌa neꞌ bra kanꞌ―. Tsaa naꞌaan nan
lka nu nchka kwa, ni chaꞌ lka nu wa ytsaꞌ
Ndiose ꞌñaan.

16 Bra ti ndyaa neꞌ bra kanꞌ; ndyija lyo
Liya loꞌo Se ꞌin neꞌ, ndiꞌin neꞌ loꞌo ska kuwiꞌ
nu nskwa niꞌ kanduwa seꞌen nchku ꞌni.
17Bra wa naꞌan neꞌ ꞌin kuwiꞌ kanꞌ, bra kanꞌ
ytsaꞌ neꞌ ꞌin neꞌ kanꞌ, nchga chaꞌ nu wa

ykwiꞌ angajle kanꞌ loꞌo neꞌ chaꞌ ꞌin kuwiꞌ
kanꞌ. 18 Bra nu ykwiꞌ neꞌ nu ndiꞌin kwan
ꞌin slyaꞌ chaꞌ kanꞌ, bra kanꞌ mdaꞌan ꞌa chaꞌ
tiye neꞌ kanꞌ. 19 Tiye ti Liya nganun chaꞌ
kanꞌ, kaꞌan ꞌa chaꞌ mdaꞌan tiye chaꞌ ngwa
ngwañaꞌan. 20Bra kanꞌmdoꞌo neꞌ nu ndiꞌin
kwan ꞌin slyaꞌ kanꞌ, ndyaa neꞌ; suꞌwe ꞌa yꞌni
tnun neꞌ ꞌin Ndiose chaꞌ ꞌin nchga chaꞌ nu
wa ynan neꞌ, chaꞌ ꞌin nchga chaꞌ nu wa
naꞌan neꞌ. Chañi chaꞌ wa ngwa chaꞌ kanꞌ,
nchga chaꞌ nu ykwiꞌ angajle loꞌo neꞌ kanꞌ.

Mstya neꞌ nin kuwiꞌ, loꞌo ndukwan neꞌ ꞌin
yu

21Wamdaꞌa snuꞌ tsan, brakanꞌndukwan
neꞌ ꞌin kuwiꞌ kuneꞌ kanꞌ chaꞌ ꞌin neꞌ judío.
Bra kanꞌ mstya neꞌ nin, chaꞌ Jesús ka naan
yu, ndukwin neꞌ, chaꞌ ngwañaꞌan wa ytsaꞌ
angajle ꞌin Liya xa nu ti ji ka tnan.

22 Chunꞌ ndiꞌin la, bra wa mdyii mduun
neꞌ tsan chaꞌ ꞌin nchga chaꞌ nu ngwaꞌan
ayman Moisés lo kityi sꞌni chaꞌ ndlya ska
kuwiꞌ, bra kanꞌ ndyaa loꞌo neꞌ ꞌin kuwiꞌ
Jesús kanꞌ nde kichen Jerusalén chaꞌ tya
neꞌ xuꞌwe ꞌin Ndiose chaꞌ ꞌin kuwiꞌ kanꞌ.
23 Ngwañaꞌan yꞌni neꞌ, sa ñaꞌan ndukwa
chaꞌ lo kityi ꞌin Ndiose nu nka Xꞌnaan:
“Kuwiꞌ kiꞌyu nu ngula kulo ꞌwan, ta wan
ꞌin yu chaꞌ ka yu tñan ꞌin Ndiose” nduk-
win kityi. 24 Kanꞌ chaꞌ mdiyan neꞌ kanꞌ,
chaꞌ xtya neꞌ lomstan nunchkwiꞌ kityi kula
kanꞌ. Lomstan kanꞌ lka tukwa kulye, o ta
tukwa kiñi cha kun xuwe ti.

25 Bra kanꞌ nde kichen Jerusalén ndiꞌin
ska yu kula nu naan Simeón; nten suꞌwe
ꞌa lka yu, ndukwa ꞌa yu tñan ꞌin Ndiose.
Ndaloo ꞌa yu ndiꞌin ta yu ꞌin ska nten nu
tnunnchka, nu suꞌwaNdiose ꞌin chaꞌkan lo
chalyuu, kanꞌ lka Krixtu nu kan chaꞌ kulaa
ꞌinneꞌ Israel ꞌinnchgachaꞌkuxi. Loꞌondiꞌin
Tyiꞌi Ndiose loꞌo Simeón kanꞌ; 26wa yꞌni Ni
chaꞌ ka biyaꞌ tiꞌ yu chaꞌ ja kaja yu sa bra
nu tiya tsan nu ñaꞌan yu ꞌin nu ka Krixtu,
nu suꞌwa Ndiose ꞌin chaꞌ kan lo chalyuu.
27 Tsan kanꞌ ytsaꞌ Tyiꞌi Ndiose ꞌin yu kula
kanꞌ chaꞌ tsaa yu niꞌ lyaa tnun, kanꞌ chaꞌ
ndyaa ñi yu seꞌen ndiya laa kanꞌ bra kanꞌ.
Ndiꞌin yu niꞌ lyaa bra nu ngala Jesús loꞌo
sti loꞌo jyaꞌan yu, ndijyan loꞌo neꞌ ꞌin kuwiꞌ
kanꞌ, chaꞌ kuꞌni neꞌ loꞌo yu nchga chaꞌ kula
nu ndiꞌin chaꞌ kuꞌni neꞌ niꞌ lyaa. 28Bra kanꞌ

msñi Simeón ꞌin kuwiꞌ kanꞌ, mdyisnan yꞌni
tnun yu ꞌin Ndiose chaꞌ ꞌin kuwiꞌ kanꞌ bra
kanꞌ. Nde lka chaꞌ nu ykwiꞌ yu loꞌo Ndiose:
29 Ndiose Xꞌnan ba, wa ndaa chabiyaꞌ

chaꞌ kajaǎn suꞌwe ti, ndukwin yu ꞌin
Ndiose.

Wa mdyii yꞌniǐn tñan nu ndukwiin chaꞌ ka
ꞌñaǎn, chaꞌ ngiꞌniǐn tñan ꞌiin, nduk-
win yu kula kanꞌ.

30 Loꞌo kiloǔn ykwiǐnꞌ wa naꞌaǎn ꞌin ykwiꞌ
nu kulaa ꞌin nten ꞌin chaꞌ kuxi nu
ndiꞌin ꞌin neꞌ;

31 loꞌo nten tyukwi ñaꞌaan chalyuu, ñaꞌan
neꞌ chaꞌ kanꞌ.

32 Ka yu kanꞌ ska xaa tlyu nu xuꞌwi niꞌ
kasiya ꞌin nten tyukwi ñaꞌaan cha-
lyuu;

ka yu kanꞌ ska chaꞌ suꞌwe nu tlyu ꞌa chaꞌ ꞌin
nten ꞌin yu, nu lka neꞌ Israel kanꞌ.

Ngwañaꞌan ykwiꞌ yu kula Simeón kanꞌ loꞌo
Ndiose.

33Bra kanꞌ yuwe ꞌa tiꞌ Se loꞌo jyaꞌan Jesús,
bra nu ynan neꞌ chaꞌ nu ykwiꞌ Simeón kanꞌ
loꞌo Ndiose, sa ñaꞌan nu ka ꞌin kuwiꞌ kanꞌ.
34-35Loꞌo kanꞌ ndukwan yu kula Simeón ꞌin
neꞌ kanꞌ. Nde lka chaꞌ nu ykwiꞌ yu kula loꞌo
Liya jyaꞌan Jesús bra kanꞌ:
―Kaꞌan ꞌa chaꞌ suꞌwe ka ꞌin neꞌ Israel

loꞌo kuwiꞌ re ―ndukwin yu kula kanꞌ―,
xuꞌwi ꞌa nten nu chen ka tiye neꞌ ñaꞌan neꞌ
ꞌin yu, loꞌo xuꞌwi ꞌa nten nu kaja chalyuu
kwi ꞌin neꞌ chunꞌ tñan nu kuꞌni kuwiꞌ re.
Kulo tuun kuwiꞌ re nchga chaꞌ nu nsuꞌwi
mnan niꞌ kasiya ꞌin nten; lka kuwiꞌ re ska
chaꞌ tnun nu wa nda Ndiose ꞌin nten, ni
siya ja xlyaa kaꞌan nten tukwa chaꞌ ꞌin yu
―ndukwin Simeón ꞌin Liya jyaꞌan kuwiꞌ
kanꞌ―. Kwiꞌ ngwañaꞌan nuꞌwin ―nduk-
win yu kula kanꞌ―, tiya ska bra nu ka xiꞌin
tiiꞌ chaꞌ ja tukwa ꞌa neꞌ chaꞌ nu chkwiꞌ sñiiꞌ.

36 Ndiya ska nu kunaꞌan nu ykwiꞌ chaꞌ
ꞌin Ndiose loꞌo nten, nu ndiꞌin niꞌ lyaa kanꞌ;
Ana naan nu kunaꞌan kanꞌ, sñiꞌ Fanuel lka,
ti kwiꞌ taꞌa nten ꞌin neꞌAser lka nu kunaꞌan
kanꞌ. Kula ꞌa nu kunaꞌan kanꞌ ni. Ti kuneꞌ
nu kunaꞌan kanꞌ bra nu mjwi kwilyoꞌo;
kati ti yijan mdiꞌin loꞌo kwilyoꞌo, loꞌo kanꞌ
ngujwi yu kiꞌyu kanꞌ. 37Kanꞌ nganun ska ti
tyukwi seꞌen ndiꞌin chalyuu, loꞌo ni, nsuꞌwi
jakwaylandukwa jakwayijan. Nchga tsan
mdiꞌin niꞌ lyaa tnun kanꞌ, tsan loꞌo tla yꞌni
tnun ꞌin Ndiose; ja yku tyaja bra nu ykwiꞌ

loꞌo Ndiose. 38Bra wa mdyii ykwiꞌ Simeón
loꞌo jyaꞌan Jesús, ti kwiꞌ bra kanꞌ mdiyan
Ana kanꞌ nde seꞌen ndiꞌin neꞌ loꞌo kuwiꞌ niꞌ
lyaa, ti kwiꞌ Jesús lka kanꞌ. Ndya ꞌa neꞌ
kulaAnaxuꞌwe ꞌinNdiose chaꞌwanaꞌan ꞌin
kuwiꞌ kanꞌ. Bra kanꞌ ykwiꞌ ꞌa loꞌo tyun neꞌ
taꞌa kichen tyi, ngwañaꞌan loꞌo nchga neꞌ
nu ndiꞌin ta ꞌin Krixtu sa bra nu tiya tsan
nu kan yu chaꞌ kulaa yu ꞌin neꞌ Jerusalén
yaꞌneꞌ xka laꞌa tsuꞌ. YkwiꞌAna loꞌo neꞌ kanꞌ,
chaꞌ kuwiꞌ kanꞌ lka nu kulaa ji ꞌin nten ꞌin
chaꞌ kuxi nu ndiꞌin ꞌin neꞌ tloo Ndiose.

Mxitukwi neꞌ ndyaa neꞌ nde kichen
Nazaret

39 Xa wa mdyii yꞌni neꞌ nchga tñan nu
ndiꞌin chaꞌ kuꞌni neꞌ, tñan nu ngulo ykwiꞌ
Xꞌnaan ꞌin neꞌ judío nu ngwa sꞌni chaꞌ kuꞌni
neꞌ, bra kanꞌ mxitukwi neꞌ ndyaa neꞌ nde
lo yuu ꞌin Galilea; ngala neꞌ nde kichen
Nazaret nu lka kichen tyi neꞌ bra kanꞌ.
40 Nde Nazaret kanꞌ nguluu kuwiꞌ kanꞌ;
ngwa ngula la tiꞌ yu, wa nchka biyaꞌ la tiꞌ
yu. Loꞌo Ndiose, suꞌwe ꞌa nka tiye Ni ñaꞌan
Ni ꞌin yu.

Ndyija Jesús ꞌin neꞌ kula ꞌin yu seꞌen nga-
nun yu niꞌ lyaa

41Nchga yijan mdaꞌan neꞌ kula ꞌin Jesús
nde kichen Jerusalén chaꞌ taꞌa, chaꞌ la kanꞌ
yꞌni tnun neꞌ taꞌa pascua. 42 Bra nu yuꞌwi
Jesús tii tyukwa yijan, yaa neꞌ taꞌa nde
Jerusalén sa ñaꞌan nu yꞌni neꞌ nchga yijan.
43Brawamdyii taꞌa, bra kanꞌmxitukwi neꞌ
ndyaa neꞌ nde kichen tyi neꞌ xiyaꞌ. Nganun
xka ti Jesús nde kichen kanꞌ. Ja ngwa
biyaꞌ tiꞌ jyaꞌan yu, ja jlyo tiꞌ ykwiꞌ Se chaꞌ
nganun yu; 44mskeꞌ tiꞌ neꞌ chaꞌ ndyaan yu
laja sa tlyu ti nten nu mdaꞌan tuwiin kanꞌ.
Ngwañaꞌan mskeꞌ tiꞌ neꞌ, kanꞌ chaꞌ ti ndyaa
laneꞌ tuwiin tyukwi tsan. Loꞌokanꞌmdaꞌan
naan neꞌ ꞌin yu laja neꞌ taꞌa suꞌwe nsuꞌwi
yu, laja neꞌ taꞌa yu. ¿La nde yaꞌ tyija yu ꞌin
neꞌ bra kanꞌ a? 45 Ja ndyija yu ꞌin neꞌ siyaꞌ ti
bra kanꞌ; kanꞌ chaꞌmxitukwi neꞌ ndyaa neꞌ
xiyaꞌ nde Jerusalén, ndyaa naan neꞌ ꞌin yu
bra kanꞌ.

46 La mdaꞌa snan tsan ndyija yu kanꞌ ꞌin
neꞌ, ndiꞌin yu niꞌ lyaa. Ndukwa yu loꞌo
mstrununduꞌu chaꞌ joꞌo ꞌin neꞌ. Nganan yu
nchga chaꞌ nu nchkwiꞌ neꞌ, loꞌo tyun ꞌa chaꞌ
nñichaꞌ yu ꞌin neꞌ kanꞌ bra kanꞌ. 47 Nchga

nten nu mdiꞌin nde kwa ti, nduwe ꞌa tiꞌ
neꞌ bra nu ynan neꞌ nchga chaꞌ nu ykwiꞌ
yu, nduwe ꞌa tiꞌ neꞌ chaꞌ nchka ꞌa ꞌin yu.
48Loꞌo neꞌ kula ꞌin yu, nduwe ꞌa tiꞌ neꞌ kanꞌ,
chaꞌ naꞌan neꞌ ꞌin yu chaꞌ suꞌwa ti mdukwa
yu loꞌo neꞌ nu tnun nchka. Bra kanꞌ ykwiꞌ
jyaꞌan yu loꞌo yu:
―¿Ni chaꞌ ngiꞌnii ra ngwañaꞌan?, sñiěnꞌ

―ndukwin jyaꞌan yu―. Kaꞌan ꞌa chaꞌ
mdaꞌan tiye ba loꞌo stii, la nde tsaan naan
ba ꞌiin.

49Bra kanꞌ ykwiꞌ Jesús loꞌo jyaꞌan yu:
―¿Ni chaꞌ ndaꞌan naan wan ꞌñaǎn a? ¿Ja

jlyo tiꞌwan chaꞌ ndiꞌin chaꞌ kuꞌniǐn tñan ꞌin
Stiǐn a? ―ndukwin Jesús bra kanꞌ.

50 Ja ngwa biyaꞌ tiꞌ neꞌ siyaꞌ ti, ni chaꞌ lka
nu ykwiꞌ Jesús loꞌo neꞌ ngwañaꞌan.

51 Bra kanꞌ mdoꞌo yu ndyaa yu nde
Nazaret xiyaꞌ loꞌo neꞌ kula ꞌin yu. Ñaꞌan
ti ndukwa ꞌa yu chaꞌ nu nchkwiꞌ neꞌ kanꞌ.
Suꞌwe ꞌa nganun nchga chaꞌ kanꞌ niꞌ kasiya
ꞌin jyaꞌan yu. 52Sa ñaꞌan nundijyan ngaluu
Jesús, ngwañaꞌan ndijyan nchka biyaꞌ la tiꞌ
yu. Suꞌwe ꞌanka tiyeNdioseñaꞌanNi ꞌin yu;
loꞌonten chalyuu, suꞌwe ꞌanchkwiꞌneꞌ chaꞌ
ꞌin yu.

3
Tuꞌwa chku Jordánmdaꞌan Xuwa nguaꞌu

yu ꞌin nten, kwiꞌ Xuwa nu mdukwatya ꞌin
nten

1Wa nsuꞌwi tiꞌyun yijan chaꞌ lka Tiberio
emperador nu lka ndloo la ꞌin nten tyukwi
ñaꞌaan chalyuu, Poncio Pilato lka ndloo
nde lo yuu ꞌin Judea, tñan ꞌin Tiberio kanꞌ
bra kanꞌ; loꞌo nu naanHerodes kanꞌ, lka yu
ndloo lo yuu ꞌin Galilea tyempu kanꞌ; loꞌo
Felipe, taꞌa ngula Herodes kanꞌ, lka yu nd-
loo loyuu ꞌin Iturea loꞌo loyuu ꞌinTraconite
ti kwiꞌ tyempu kanꞌ; loꞌo xka nu naan Lisa-
nias, lka yu ndloo lo yuu ꞌin Abilinia bra
kanꞌ. 2Ti kwiꞌ bra kanꞌ lka Anás loꞌo Caifás
xꞌnan sti joꞌo. Bra kanꞌ ykwiꞌ Ndiose loꞌo
XuwasñiꞌZacarías seꞌenndiꞌin yuniꞌkixinꞌ,
3 kanꞌ chaꞌ mdoꞌo Xuwa mdaꞌan yu nde
lo ntenꞌ tyukwi ñaꞌaan tuꞌwa chku Jordán
kanꞌ; ykwiꞌ ꞌa Xuwa loꞌo nchga nten nu
mdyoꞌ tiꞌin seꞌen ndiꞌin yu, chaꞌ ka jyuꞌu
tiꞌ neꞌ ꞌin kiꞌya nu ndiꞌin ꞌin neꞌ, chaꞌ kulaa
yaꞌ neꞌ nchga chaꞌ kuxi kanꞌ. Bra kanꞌ
ndukwatyaXuwa ꞌinneꞌkanꞌ. KuꞌniNdiose

chaꞌ tlyu tiꞌ ꞌin neꞌ kanꞌ bra kanꞌ, ndukwin
Xuwa. 4Wa lka chaꞌ kanꞌ, sa ñaꞌan lka chaꞌ
nu ngwaꞌan ayman Isaías lo kityi; ayman
kanꞌ lka nu ykwiꞌ chaꞌ ꞌin Ndiose loꞌo nten
nu ngwa sꞌni. Nde lka chaꞌ nu ndukwa lo
kityi kanꞌ:
Kwen ꞌa nnen nxiꞌya ska nten niꞌ kixinꞌ:
“Bra ti slaawan ska tuwiin seꞌen kan ykwiꞌ

nu nka Xꞌnaan” ndukwin nu nxiꞌya
kanꞌ.

“Xñii suꞌwewan tuwiin seꞌen tyijin ykwiꞌ.
5 Kuꞌni xaꞌan wan nchga tutkaꞌ, loꞌo kuꞌni

wan chaꞌkatennchgakiꞌya, nchga lo
nten;

xñii ñi wan nchga seꞌen nxitiꞌin tuwiin,
loꞌo kuꞌni lkwa suꞌwe wan ñaꞌaan
tuwiin” ndukwin.

6 “Ndla ti ñaꞌan neꞌ tyukwi ñaꞌaan chalyuu,
chaꞌ ka kulaa Ndiose ꞌin nten ꞌin
nchga chaꞌ kuxi.”

Ngwañaꞌan ngwa chaꞌ ngwaꞌan ayman
Isaías lo kityi kanꞌ.

7Kaꞌan nten mdiyan seꞌen nduun Xuwa
chaꞌ tyukwatya neꞌ. Bra kanꞌ ykwiꞌ Xuwa
loꞌo nten kaꞌan kanꞌ:
―¡Sa ñaꞌan ngiꞌni kunan tlá, ngwañaꞌan

ngiꞌni wan! ―ndukwin Xuwa―. ¿Ta wa
mdiya nten nu mxitsen ꞌwan ni a? ¿Sa
bra ni nduwe tiꞌ wan chaꞌ ta Ndiose nu tiꞌí
ꞌwan bra nu tyii chalyuu a? ―ndukwin―.
8Suꞌwe sikwa, kwaꞌuwan ꞌwa si chañi chaꞌ
wa ngulaa yaꞌ wan chaꞌ kuxi nu ndiꞌin
ꞌwan; ja chkwiꞌ wan chaꞌ sñiꞌ Ndiose lka
wanchunꞌndyoꞌowan ꞌinaymanAbraham
nu yuꞌwi ti sꞌni. Chaꞌ nu ñi chkwiǐnꞌ loꞌo
wan―ndukwinXuwa―, chaꞌka ꞌinNdiose
kulo suwi Ni xka ta nten nu ka sñiꞌ Abra-
ham, ja loꞌo wan, si nchka tiꞌ Ni; nxkeꞌ tiꞌ
wan chaꞌ ja nsuꞌwi chaꞌ tiya ꞌin xka la nten
kanꞌ, nxkeꞌ tiꞌ wan chaꞌ sa ñaꞌan lka kee
re, ngwañaꞌan ti lka neꞌ kanꞌ ―ndukwin
Xuwa ꞌin neꞌ―. 9 Sa ñaꞌan nduun ska nten
loꞌo chkwan yka ꞌin yu chaꞌ kwaja yu lo
yka kwiñii ꞌin yu, ngwañaꞌan ngiꞌni Ndiose.
Siꞌyu yu kanꞌ nchga yka nu ja ndyoꞌo nan
loo, chaꞌ tikinyuykakanꞌ lokiiꞌ; ngwañaꞌan
ta Ndiose nu tiꞌí ꞌin nten nu ja xlyaa kulaa
yaꞌ chaꞌ kuxi nu ndiꞌin ꞌin neꞌ.

10 Bra wa mdyii ynan neꞌ chaꞌ kanꞌ, bra
kanꞌmnichaꞌ neꞌ ꞌin Xuwa bra kanꞌ:
―¿Ni ñaꞌan tñan ka kuꞌni ba sikwa a?
11Bra kanꞌ ngwaꞌu Xuwa ꞌin neꞌ:

―Nde lka tñan nu kuꞌni wan―ndukwin
Xuwa―. Si nsuꞌwi tukwa ykanꞌ ꞌin ska
wan, ta wan ska ꞌin ska nten tiꞌi nu ja
nsuꞌwi ꞌin siyaꞌ ti; si nsuꞌwinannchkuwan,
bra kanꞌ suꞌwe wan chinꞌ chaꞌ ta wan ku
nten nu ja nsuꞌwi ꞌa nan ku ―ndukwin
Xuwa ꞌin neꞌ.

12 Loꞌo yan chinꞌ neꞌ kuxi nu ndlo tñi ꞌin
nten chaꞌ ꞌin neꞌ xka laꞌa tsuꞌ, yan neꞌ chaꞌ
tukwatya Xuwa ꞌin neꞌ. Bra kanꞌ mnichaꞌ
neꞌ kanꞌ ꞌin Xuwa:
―¿Ni ñaꞌan tñan ka kuꞌni ba ni, mstru?

―ndukwin neꞌ kanꞌ ꞌin Xuwa.
13―Ja tyijin ꞌa wan biyaꞌ chaꞌ kulo wan

tñi ꞌin nten―ndukwin Xuwa ꞌin neꞌ kanꞌ.
14 Loꞌo chinꞌ neꞌ sndaru mdiyan neꞌ chaꞌ

kunichaꞌ neꞌ ꞌin Xuwa bra kanꞌ:
―Loꞌobare, ¿niñaꞌan tñankakuꞌni bani?

―ndukwin sndaru kanꞌ.
―Ja kulaa ꞌawannannunsuꞌwi ꞌin nten;

ja xitsen ꞌa wan ꞌin neꞌ, ja suꞌwa ꞌa wan
kiꞌya laja ti ꞌin neꞌ, chaꞌ kaja chaꞌ kanꞌ
ꞌwan. Loꞌo bra kanꞌ ja chkwiꞌ ꞌa wan chaꞌ
chinꞌ ti liyaꞌndiji ꞌwan―ndukwinXuwa ꞌin
sndaru kanꞌ.

15Mdaꞌan ꞌa chaꞌ tiye neꞌ ndiꞌin neꞌ, chaꞌ
mskeꞌ tiꞌ neꞌ chaꞌ Xuwa lka Krixtu nu wa
kan ti lo chalyuu re. 16BrakanꞌykwiꞌXuwa
loꞌo nchga neꞌ nu ndiꞌin kanꞌ:
―Loꞌo tyiꞌa ti ndukwatyaǎn ꞌwan

―ndukwin Xuwa―. Loꞌo wa kan ti xka
nten seꞌen ndiꞌin wan nu nchka la ꞌin
ke naꞌ. Loꞌoǔn kuꞌni tnuǔn ꞌin yu kanꞌ.
Suꞌwe ꞌa tñan kaja ꞌñaǎn, nxkeꞌ tiǎnꞌ, ni
siya ti ndukwa snan yu kanꞌ xtiǐnꞌ. Loꞌo
yu kanꞌ, ja ndukwatya yu ꞌin nten loꞌo
tyiꞌa ti; xka ñaꞌan kuꞌni yu. Kuꞌni yu chaꞌ
kanun Tyiꞌi Ndiose niꞌ kasiya ꞌin nten, bra
nu tukwatya yu ꞌin neꞌ. Loꞌo kanꞌ kuꞌni
luwi Ndiose ꞌin neꞌ kanꞌ loꞌo xaa ꞌin ykwiꞌ
Ni, chaꞌ ngwañaꞌan ka suꞌwe ka tiye neꞌ
―ndukwin―. 17 Sa ñaꞌan ngiꞌni xꞌnan tya,
ngwañaꞌan kuꞌni Ndiose; sa ñaꞌan nxoꞌ tiꞌin
xꞌnan tya ꞌin nskwaꞌ, ndikin yu lkaꞌ tlaꞌ loꞌo
mti, ngwañaꞌan suꞌwe taꞌa Ndiose ꞌin nten.
Bra kanꞌ suꞌwa Ni ꞌin nten xaꞌan chaꞌ skin
neꞌ lo kiiꞌ nu ja ka ꞌa tyuwiꞌ siyaꞌ ti.

18 Ngwañaꞌan kaꞌan ꞌa chaꞌ tiya ykwiꞌ
Xuwa loꞌo nten, bra nu ykwiꞌ yu sa ñaꞌan
chaꞌ suꞌwe nu kuꞌni Jesús. 19 Loꞌo kanꞌ
mstya Xuwa kiꞌya ꞌin gobernador Herodes
chaꞌ yꞌni yu kunan ꞌin Herodías kwilyoꞌo
taꞌa yu nu naan Felipe. Loꞌo ti ndiꞌin xka

la chaꞌ kuxi nu yꞌni yu kula Herodes kanꞌ.
20 Bra kanꞌ ja mdukwa Herodes chaꞌ nu
ykwiꞌXuwa loꞌo, kuxi la yꞌni yu,msuꞌwayu
ꞌin Xuwa niꞌ ñaꞌan chkwan.

Ndukwatya Xuwa ꞌin Jesús
21 Bra nu ti ji tsaa Xuwa kanꞌ niꞌ ñaꞌan

chkwan, ti nduun yu tuꞌwa chku Jordán
ndukwatya yu ꞌin kaꞌan ꞌa nten, bra kanꞌ
mdiyan Jesús seꞌen ndiꞌin yu chaꞌ tuk-
watya Xuwa ꞌin yu. Laja nu ndukwatya
yu ꞌin Jesús, bra kanꞌ ykwiꞌ Jesús loꞌo
Ndiose, loꞌo ngalaa tuwiin niꞌ kwan bra
kanꞌ. 22 Ngwiꞌya Tyiꞌi Ndiose seꞌen ndiꞌin
Jesús; sa ñaꞌan ndukwi ska kiñi cha kuun,
ngwañaꞌan ngwiꞌya Tyiꞌi Ndiose lo jlyuꞌwe
Jesús. Bra kanꞌ ynan neꞌ ykwiꞌ Ndiose nde
niꞌ kwan:
―Sñiěnꞌ, suꞌwe ꞌa nka tiyeěn ñaꞌaǎn ꞌiin.

Ndiya ꞌa tiǎnꞌ ꞌiin ―ndukwin Ndiose ꞌin
Jesús.

Ayman ꞌin Jesucristo nu yuꞌwi chalyuu
sꞌni

23Kalatyii yijannsuꞌwi Jesúsbranumdy-
isnanngiꞌni yu tñan ꞌinNdiose Sti yu. Mskeꞌ
tiꞌ neꞌ chaꞌ Se ngwa sti yu,
loꞌo sti Se ngwa ayman Elí;
24 loꞌo sti Elí kanꞌ ngwa aymanMatat;
Leví ngwa naan sti Matat kanꞌ;
Melqui ngwa naan sti Leví kanꞌ;
Janan ngwa naan sti Melqui kanꞌ;
loꞌo xka Se ngwa sti Janan kanꞌ;
25Matatías ngwa naan sti Se kanꞌ;
Amós ngwa naan sti Matatías kanꞌ;
Nahum ngwa naan sti Amós kanꞌ;
Esli ngwa naan sti Nahum kanꞌ;
Nagai ngwa naan sti Esli kanꞌ;
26Maat ngwa naan sti Nagai kanꞌ;
loꞌo xka nu naan Matatías ngwa sti Maat

kanꞌ;
Semei ngwa naan sti Matatías kanꞌ;
loꞌo xka nu naan Se ngwa sti Semei kanꞌ;
sñiꞌ Judá ngwa Se kanꞌ;
27 Joanán ngwa naan sti Judá kanꞌ;
Resa ngwa naan sti Joanán kanꞌ;
Zorobabel ngwa naan sti Resa kanꞌ;
Salatiel ngwa naan sti Zorobabel kanꞌ;
Neri ngwa naan sti Salatiel kanꞌ;
28 loꞌo xka nu naan Melqui ngwa sti Neri

kanꞌ;
Adi ngwa naan sti Melqui kanꞌ;

Cosam ngwa naan sti Adi kanꞌ;
Elmodam ngwa naan sti Cosam kanꞌ;
Er ngwa naan sti Elmodam kanꞌ;
29 Josué ngwa naan sti Er kanꞌ;
Eliezer ngwa naan sti Josué kanꞌ;
Jorim ngwa naan sti Eliezer kanꞌ;
loꞌo xkaMatat ngwa sti Jorim kanꞌ;
30 loꞌo xka nu naan Leví ngwa sti Matat

kanꞌ;
Simeón ngwa naan sti Leví kanꞌ;
loꞌo xka nu naan Judá ngwa sti Simeón

kanꞌ;
loꞌo xka nu naan Se ngwa sti Judá kanꞌ;
Jonán ngwa naan sti Se kanꞌ;
Eliaquim ngwa naan sti Jonán kanꞌ;
31Melea ngwa naan sti Eliaquim kanꞌ;
Mainán ngwa naan sti Melea kanꞌ;
Matata ngwa naan sti Mainán kanꞌ;
Natán ngwa naan sti Matata kanꞌ;
32David ngwa naan sti Natán kanꞌ;
Isaí ngwa naan sti David kanꞌ;
Obed ngwa naan sti Isaí kanꞌ;
Booz ngwa naan sti Obed kanꞌ;
Salmón ngwa naan sti Booz kanꞌ;
Naasón ngwa naan sti Salmón kanꞌ;
33Aminadab ngwa naan sti Naasón kanꞌ;
Aram ngwa naan sti Aminadab kanꞌ;
Esrom ngwa naan sti Aram kanꞌ;
Fares ngwa naan sti Esrom kanꞌ;
loꞌo xka nu naan Judá ngwa sti Fares kanꞌ;
34 Jacob ngwa naan sti Judá kanꞌ;
Isaac ngwa naan sti Jacob kanꞌ;
Abraham ngwa naan sti Isaac kanꞌ;
loꞌo nu naan Taré ngwa sti Abraham kanꞌ;
Nacor ngwa naan sti Taré kanꞌ;
35 Serug ngwa naan sti Nacor kanꞌ;
Ragau ngwa naan sti Serug kanꞌ;
Peleg ngwa naan sti Ragau kanꞌ;
Heber ngwa naan sti Peleg kanꞌ;
Sala ngwa naan sti Heber kanꞌ;
36Cainán ngwa naan sti Sala kanꞌ;
Arfaxad ngwa naan sti Cainán kanꞌ;
Sem ngwa naan sti Arfaxad kanꞌ;
Noé ngwa naan sti Sem kanꞌ;
Lamec ngwa naan sti Noé kanꞌ;
37Matusalén ngwa naan sti Lamec kanꞌ;
Enoc ngwa naan sti Matusalén kanꞌ;
Jared ngwa naan sti Enoc kanꞌ;
Mahalaleel ngwa naan sti Jared kanꞌ;

loꞌo xka nu naan Cainán ngwa sti Maha-
laleel kanꞌ;

38Enós ngwa naan sti Cainán kanꞌ;
Set ngwa naan sti Enós kanꞌ;
Adán ngwa naan sti Set kanꞌ;
loꞌoñi la chkwiǐnꞌ chaꞌNdiose lka sti ayman

Adán kanꞌ,
chaꞌNdiose lka nuwamñan ꞌin Adán kanꞌ.
Nchga nten nu ndukwa nin lo kityi re ni,
ngwa neꞌ ayman ꞌin Jesucristo lo chalyuu
nu ngwa ti sꞌni.

4
Ngwa tiꞌ kuneꞌ xaꞌan kwiñi lyoꞌo ꞌin Jesús

1 Msaꞌan kasiya ꞌin Jesús nsuꞌwi Tyiꞌi
Ndiose bra nu mdoꞌo Jesús tuꞌwa chku
Jordán, ndyaa yu nde ska lo ntenꞌ wtyi
seꞌen ja ndiꞌin nten, 2chaꞌ tuꞌwa tsanndyaa
loꞌo Tyiꞌi Ndiose ꞌin yu. La kanꞌ ykwiꞌ biyaꞌ
kuneꞌxaꞌan loꞌo Jesús. Lamdaꞌa tuꞌwa tsan,
ngiteꞌ ꞌa tiꞌ Jesús bra kanꞌ, chaꞌ ja ska nan
ykuyu siyaꞌ ti. 3Loꞌokanꞌykwiꞌkuneꞌxaꞌan
kanꞌ loꞌo yu:
―Si chañi chaꞌ ska ti nuꞌwin lkaa nu nka

SñiꞌNdiose―ndukwin kuneꞌ xaꞌan kanꞌ ꞌin
yu―, kuꞌnii chaꞌ ka kee re ska jaxlya kuan
sikwa.

4Bra kanꞌ ykwiꞌ Jesús loꞌo:
―Lokityi ꞌinNdiosewangwaꞌanneꞌ chaꞌ

re: “Siꞌi nan luꞌu nten chalyuu chaꞌ nchku
neꞌ tyaja ti; xa nu kunan neꞌ nchga chaꞌ
nunchkwiꞌNdiose, bra kanꞌ chañi chaꞌ luꞌu
neꞌ” ―ndukwin Jesús ꞌin kuneꞌ xaꞌan.

5 Bra kanꞌ ndyaa loꞌo kuneꞌ xaꞌan kanꞌ
ꞌin yu ska lo kiꞌya kwan. Ska bra ti
ngwaꞌukuneꞌxaꞌan tyukwiñaꞌaan chalyuu
ꞌin Jesús. 6 Bra kanꞌ ykwiꞌ kuneꞌ xaꞌan loꞌo
yu xiyaꞌ:
―Taǎn chabiyaꞌ ꞌiin chaꞌ kaa ndloo ꞌin

nchga chalyuu kwa ―ndukwin kuneꞌ
xaꞌan bra kanꞌ―, chaꞌ kaja nchga nan
nu nsuꞌwi kwa ꞌiin ―ndukwin―. Ndiya
chabiyaꞌ kanꞌ ꞌñaǎn, kanꞌ chaꞌ taǎn chabiyaꞌ
kanꞌ ꞌin nchga nten nu nchka tiǎnꞌ chaꞌ ka
ndloo―ndukwin―. 7Ska ti si tyuunxtyiinꞌ
loǔn, si kuꞌni tnuun ꞌñaǎn, bra kanꞌ kaja
chabiyaꞌ kanꞌ ꞌiin ―ndukwin kuneꞌ xaꞌan
kanꞌ ꞌin Jesús.

8Bra kanꞌmxkwen Jesús ꞌin yu:
―Tyoꞌoo tsuuꞌ seꞌen ndiꞌiǐn, Satanás

―ndukwin―. Lo kityi ꞌin Ndiose wa

ngwaꞌan neꞌ chaꞌ re: “Ska ti ꞌin Ndiose nu
nka Xꞌnan wan kuꞌni tnun wan ꞌin Ni, ska
ti chaꞌ ꞌin Ndiose ndiꞌin chaꞌ tukwa wan lo
chalyuu.” Kanꞌ chaꞌ ja ndiꞌin chaꞌ tyuǔn
xtyiǐnꞌ tloo nuꞌwin ―ndukwin Jesús ꞌin
kuneꞌ xaꞌan.

9Brakanꞌndyaa loꞌokuneꞌxaꞌan ꞌin Jesús
nde kichen Jerusalén,mskwen yu ꞌin Jesús
ndyaa nde ke laa tnun kanꞌ. La kanꞌ xiyaꞌ
ykwiꞌ kuneꞌ xaꞌan loꞌo yu:
―Si chañi chaꞌ ska ti nuꞌwin lkaa nu nka

SñiꞌykwiꞌNdiose―ndukwin―, tyoꞌokwan
lyaa la ke laa re chaꞌ nu ꞌiin ti. 10Lo kityi ꞌin
Ndiose wa ndukwa chaꞌ re:
Kulo Ndiose tñan ꞌin angajle ꞌin Ni chaꞌ

ñaꞌansiin ꞌiin.
11 Loꞌo yaꞌ ti xituun angajle kanꞌ ꞌiin bra

kanꞌ, chaꞌ ja ka tiꞌí kiyaaꞌ yaꞌnu tiyuu
lo kee.

Ngwañaꞌan lka chaꞌ nu ngwaꞌan neꞌ lo kityi
ꞌinNdiose―ndukwinkuneꞌ xaꞌan ꞌin Jesús.

12Bra kanꞌ xiyaꞌmxkwen Jesús ꞌin kuneꞌ
xaꞌan kanꞌ:
―Loꞌo wa ndukwa chaꞌ re lo kityi ꞌin

Ndiose: “Ja kuꞌni wan chaꞌ tyijin lyo wan
ꞌin Ndiose nu nka Xꞌnan wan” ndukwin
kityi.

13Wa mdyii ykwiꞌ kuneꞌ xaꞌan kanꞌ loꞌo
Jesús bra kanꞌ, loꞌo ja ngwa ꞌin kwiñi lyoꞌo
ꞌin siyaꞌ ti. Bra ti mdoꞌo kuneꞌ xaꞌan kanꞌ
ndyaa bra kanꞌ; chunꞌ ndiꞌin la kaja ñaꞌan
nukwiñi lyoꞌoyu ꞌin Jesús,mdaꞌan chaꞌ tiye
kuneꞌ xaꞌan bra kanꞌ.

Wamdyisnan Jesús ngiꞌni tñan ꞌin Ndiose
nde Galilea

14Bra kanꞌmxitukwi Jesús ndyaa nde lo
yuu ꞌin Galilea xiyaꞌ. Tnun ꞌa chabiyaꞌmda
Tyiꞌi Ndiose ꞌin Jesús, loꞌo ynen nchkwiꞌ
nten chaꞌ ꞌin yu tyukwi ñaꞌaan lo yuu kwa.
15 Nchga kichen seꞌen mdaꞌan yu nguaꞌu
yu ꞌin nten niꞌ lyaa ꞌin neꞌ judío, kanꞌ chaꞌ
nchga nten suꞌwe ꞌa nchkwiꞌ neꞌ chaꞌ ꞌin
Jesús.

Bra nu wa ndiꞌin Jesús nde kichen
Nazaret

16 Bra kanꞌ ngala Jesús nde kichen
Nazaret, seꞌen nguluu yu. Bra nu mdiya
tsan nu nxitñaꞌ neꞌ judío, bra kanꞌ ndyaa
yu niꞌ lyaa ꞌin neꞌ, chaꞌ xkwiꞌ ngwañaꞌan
ngiꞌni yu tsan kanꞌ. Bra kanꞌ mdyituun
Jesús chaꞌ chkwiꞌ yu lo kityi seꞌen ndukwa

chaꞌ ꞌin Ndiose; 17 kityi nu ngwaꞌan ayman
Isaías, kanꞌ lka kityi nu mda neꞌ ꞌin Jesús
chaꞌ chkwiꞌyu lo. Brakanꞌmslaa Jesúskityi
kanꞌ, ngunaan yu la nde ndukwa chaꞌ re:
18Wamkwan Ndiose nu nka Xꞌnaan ꞌñaǎn,

ndukwin lo kityi kanꞌ.
Wa ngwiꞌya Ndiose loǔn, wa ndiꞌin Tyiꞌi

Ndiose loꞌoǔn, chaꞌ chkwiǐnꞌ chaꞌ
suꞌwe loꞌo neꞌ tiꞌi.

Wa msuꞌwa Ni ꞌñaǎn ndijyaǎn chaꞌ kuꞌni
xuꞌweěn kasiya ꞌin nten chalyuu nu
xiꞌin ꞌa tiꞌ, ndukwin lo kityi kanꞌ.

Ndiꞌin chaꞌ chkwiǐnꞌ loꞌo nten nu lka presu
ꞌin kuneꞌ xaꞌan;

katsaǎnꞌ ꞌin neꞌ chaꞌwa tyoꞌo ti neꞌ yaꞌkuneꞌ
xaꞌan kanꞌ.

Taǎn xaa chaꞌ xuꞌwi niꞌ kasiya ꞌin nten cha-
lyuu nu ja ya kunan chaꞌ ꞌin Ndiose,
chaꞌ lka neꞌ sa ñaꞌan lka ska nu
kwityiinꞌ.

Bra nu ngiꞌni nten chaꞌ kuxi loꞌo neꞌ, bra
kanꞌ taǎn chabiyaꞌ tyoꞌo laa neꞌ yaꞌ
nu tiꞌí tiꞌ ꞌin neꞌ.

19Wa ndijyaǎn tiǎn chaꞌ chkwiǐnꞌ loꞌo nten
chalyuu, chaꞌ wa mdiya tyempu nu
suꞌwe la nu nda Ndiose nu nka
Xꞌnaan ꞌin neꞌ.

Ngwañaꞌan ndukwa chaꞌ lo kityi seꞌen
ykwiꞌ Jesús.

20 Bra kanꞌ mdukunꞌ Jesús kityi kanꞌ,
xiyaꞌ ndya yu kityi kanꞌ ꞌin xta nu ndiꞌin niꞌ
lyaakanꞌ, ndyaa tukwa Jesúsxiyaꞌbrakanꞌ.
Loꞌo nchga nten nu ndiꞌin niꞌ lyaa kanꞌ, lye
ꞌa ñaꞌan neꞌ ꞌin yu. 21 Bra kanꞌ mdyisnan
Jesús ngwaꞌu yu ꞌin neꞌ:
―Loꞌo ni, wa mdoꞌo tukwa chaꞌ kanꞌ la

seꞌen ndiꞌin wan, ti kwiꞌ chaꞌ nu wa ynan
wan lo kityi re―ndukwin Jesús.

22 Yuwe ꞌa tiꞌ neꞌ ñaꞌan neꞌ ꞌin Jesús chaꞌ
suꞌwe ꞌa nchkwiꞌ yu,mdiya ꞌa tiꞌneꞌ chaꞌnu
ykwiꞌ yu loꞌoneꞌ. Kanꞌ ykwiꞌneꞌ loꞌo taꞌaneꞌ
chaꞌ ꞌin yu bra kanꞌ:
―¿Ta siꞌi sñiꞌ Se lka yu re a? ―ndukwin

neꞌ.
23Bra kanꞌmxkwen Jesús ꞌin neꞌ kanꞌ:
―Ja chan, chunꞌ ndiꞌin la chinꞌ chkwiꞌ

wan chaꞌ re loꞌoǔn: “Si nchka ꞌiin kuꞌnii
joꞌó ꞌin nten, kuꞌnii joꞌó ꞌiin, ti ykwiiꞌ ti
sikwa.” Kwiꞌ ngwañaꞌan, ja chan chkwiꞌ
wan loꞌoǔn: “Wa ynan ba chaꞌ ꞌin nchga

chaꞌ tnun nu wa yꞌnii nde kichen Caper-
naum kanꞌ” nchkwin wan. “Kwiꞌ ng-
wañaꞌan kuꞌnii chaꞌ tnun kanꞌ nde kichen
tyian sikwa, chaꞌ ñaꞌan kwiꞌya ba chinꞌ”
nchkwin wan ꞌñaǎn bra kanꞌ. 24 Katsaǎnꞌ
ska chaꞌ nu ñi ꞌwan sikwa ―ndukwin
Jesús―. Bra nu chkwiꞌ ska nten chaꞌ ꞌin
Ndiose loꞌo neꞌ taꞌa kichen tyi yu, ja kunan
neꞌ chaꞌ nu nchkwiꞌ yu, chaꞌ taꞌa kichen tyi
ti neꞌ lka yu. 25 Tyempu nu mdiꞌin ayman
Elías lo chalyuunungwasꞌni―ndukwin―,
nsuꞌwi tiꞌ wan chaꞌ wa mdijin snan yijan
ndukwa skwa koꞌ nu ja ngwiꞌya tyoo siyaꞌ
ti; tlyu ꞌa jwiꞌñan ngwa tyukwi ñaꞌaan cha-
lyuu bra kanꞌ. Mdiꞌin tyun ꞌa nu kunaꞌan
nu nganun ska ti lo yuu re tyempu kanꞌ.
26BrakanꞌmsuꞌwaNdiose ꞌinElías chaꞌ tsaa
yu seꞌen ndiꞌin ska nu kunaꞌan nu nganun
ska ti nde kichen Sarepta, ska kichen tijyuꞌ
la nde lo yuu ꞌin Sidón. Ja yaa Elías seꞌen
ndiꞌin ska nu kunaꞌan tiꞌi taꞌa kichen tyi yu.
27 Ti kwiꞌ ngwañaꞌan ngwa bra nu mdiꞌin
ayman Eliseo. Ti kwiꞌ tyempu kanꞌ, mdiꞌin
ꞌa neꞌ tiꞌí nu ngutsuꞌ kunaꞌ lo yuu re. Loꞌo
kanꞌ ja ska neꞌ kanꞌ nchkaa neꞌ ꞌin kicha
tnun kanꞌ; ska ti Naamán kanꞌ, ska ti yu
kanꞌ wa nchkaa yu, loꞌo ska nten xka laꞌa
tsuꞌ ngwa yu, chaꞌ wa mdoꞌo yu lo yuu ꞌin
Siria―ndukwin Jesús ꞌin neꞌ kanꞌ.

28Bra nu ynan neꞌNazaret chaꞌ nu ykwiꞌ
Jesús loꞌo neꞌ niꞌ lyaa kanꞌ, msinꞌ ꞌa tiꞌ neꞌ
kanꞌ bra kanꞌ. 29Kanꞌ mdyituun neꞌ ngulo
neꞌ ꞌin Jesús niꞌ lyaa kanꞌ, mjwakii neꞌ ꞌin
yu ndyaa loꞌo neꞌ ꞌin yu ska tuꞌwa yuu nu
nsuꞌwi tuꞌwa kichen kanꞌ. Ngwa tiꞌ neꞌ chaꞌ
xtyuu suꞌwa neꞌ ꞌin yu lo kwaꞌan, loꞌo ja
ngwa ꞌin neꞌ. 30 Bra kanꞌ suꞌwe ti mdoꞌo
Jesús yaꞌ neꞌ; mdijin yu laja seꞌen mduun
neꞌ, ndyaa yu bra kanꞌ.

Ska nten numsñi kwiꞌin kuxi ꞌin
31 Wa ndiꞌin Jesús nde kichen Caper-

naumbra kanꞌ, ska kichen nu ndiꞌin lo yuu
ꞌin Galilea kanꞌ. Tsan nu nxitñaꞌ neꞌ, bra
kanꞌmdyisnan Jesús ngwaꞌu yu ꞌin nten niꞌ
lyaa ꞌin neꞌ. 32 Yuwe ꞌa tiꞌ neꞌ bra nu ynan
neꞌ chaꞌ suꞌwenuykwiꞌ Jesús loꞌoneꞌ. Mskeꞌ
tiꞌ neꞌ chaꞌ tnun ꞌa chabiyaꞌ nsuꞌwi ꞌin yu
chaꞌ nchkwiꞌ yu loꞌo neꞌ ngwañaꞌan.

33 Niꞌ lyaa kanꞌ mdiya ska yu kiꞌyu nu
msñi kwiꞌin kuxi ꞌin yu. Kwen ꞌa msiꞌya

yu kicha kanꞌ ꞌin Jesús xa nu naꞌan yu chaꞌ
ndijyan Jesús niꞌ lyaa:

34―¿Ni sa ñaꞌan tñan kuꞌnii nde re, Jesús
Nazaret? ―ndukwin yu tiꞌí kanꞌ―. ¿Ta
wa nchka tiiꞌ chaꞌ kuꞌnii tyii ꞌñaǎn siyaꞌ ti
a? Suꞌwe ꞌa nsuꞌwi lyoǔn ꞌiin, chaꞌ ykwiꞌ
Ndiose nu luwi lkaa nu wa msuꞌwa Ni ꞌiin
chaꞌ ndijyaan nde re.

35 Ja mda ꞌa Jesús chabiyaꞌ chkwiꞌ yu tiꞌí
bra kanꞌ; ngulo yu tñan ꞌin kwiꞌin kuxi kanꞌ,
chaꞌ ja kuꞌni ꞌa chaꞌ kuxi loꞌo yu tiꞌí kanꞌ.
―Seen tyukwaa ―ndukwin Jesús―. Ja

kuꞌnii ꞌa chaꞌ kuxi loꞌo yu re ni.
Bra kanꞌ mxlyuu kwiꞌin kuxi kanꞌ ꞌin yu

tiꞌí tloo nten kaꞌan kanꞌ. Loꞌo kanꞌ mdoꞌo
kwiꞌin kuxi kanꞌ ndyaa, ja yꞌni ꞌa ran chaꞌ
kuxi loꞌo yu tiꞌí kanꞌ bra kanꞌ. 36Mdaꞌan ꞌa
chaꞌ tiye nten bra kanꞌ, mdyisnan ykwiꞌneꞌ
loꞌo taꞌa neꞌ:
―¿Lamjwi chaꞌ nu nchkwiꞌ Jesús kwa a?

―ndukwin neꞌ―. ¿Ni chaꞌ lka chaꞌ suꞌwe ꞌa
mjwi chabiyaꞌ ꞌin yu kwa chaꞌ kulo yu tñan
ꞌin kwiꞌin kuxi? Bra ti ynan kwiꞌin kuxi
chaꞌnuykwiꞌyu loꞌoran,mdoꞌokwiꞌinkuxi
kanꞌ ndyaa bra kanꞌ―ndukwin neꞌ ꞌin taꞌa
neꞌ.

37Kanꞌ chaꞌwa nganen chaꞌ kanꞌ tyukwi
ñaꞌaan lo yuu la kanꞌ, nchkwiꞌ ꞌa neꞌ chaꞌ ꞌin
Jesús bra kanꞌ.

Yꞌni Jesús joꞌó ꞌin jyaꞌan laa Tyu Simón
38 Bra kanꞌ mdoꞌo Jesús niꞌ lyaa, ndyaa

yu nde naꞌan tyi Tyu. Tiꞌí ꞌa jyaꞌan laa Tyu
Simónkanꞌ, chaꞌ lye ꞌandyuꞌwi tikeeꞌ ꞌin neꞌ
kula kanꞌ. Tꞌnan ꞌa ykwiꞌ neꞌ loꞌo Jesús chaꞌ
tsaa naꞌan chinꞌ ꞌin neꞌ kula kanꞌ. 39Mduun
ti Jesús seꞌen nskwa neꞌ kula kanꞌ ñaꞌan ꞌa
yu ꞌin neꞌ kula kanꞌ. Bra kanꞌ ykwiꞌ yu loꞌo
tikeeꞌ kanꞌ, chaꞌ tyoꞌo ran ꞌin neꞌ kula kanꞌ.
Bra ti mdyituun neꞌ kula jyaꞌan laa Simón,
yꞌni kuwe tiꞌ chaꞌ kaja chinꞌ nan ku neꞌ.

Yꞌni Jesús joꞌó ꞌin tyun neꞌ tiꞌí
40Xa wa ndyaa kwichaa, bra kanꞌ ndyaa

loꞌo neꞌ ꞌin nchga taꞌa neꞌ nu tiꞌí ꞌa chaꞌ
msñi tyun loo kicha ꞌin neꞌ, mdiya neꞌ seꞌen
ndiꞌin Jesús. Bra kanꞌmstya Jesús yaꞌ chunꞌ
neꞌ tiꞌí kwenta ska ti neꞌ. Bra ti nchkaa neꞌ
bra kanꞌ. 41Loꞌomdoꞌo kwiꞌin kuxi ꞌin tyun
neꞌ tiꞌí kanꞌ bra kanꞌ. Kwen ꞌamsiꞌya kwiꞌin
kanꞌ bra numdoꞌo ꞌin neꞌ:
―Ska ti nuꞌwin lkaa Sñiꞌ Ndiose ―nduk-

win kwiꞌin kanꞌ ꞌin Jesús.

Bra kanꞌ ja mda ꞌa Jesús chabiyaꞌ chkwiꞌ
kwiꞌin kuxi kanꞌ siyaꞌ ti. Wa yuꞌwi lyo
kwiꞌin kanꞌ ꞌin Jesús, chaꞌ ti kwiꞌ Krixtu nu
wa msuꞌwa Ndiose ꞌin ndijyan lo chalyuu
lka yu.

Ykwiꞌ Jesús loꞌo nten nchga kichen nde
Galilea

42 Wa ngwiꞌya xaa xka tsan, bra kanꞌ
mdoꞌo Jesús ndyaa yu xka seꞌen, seꞌen
tyaꞌan ska ti yu niꞌ kixinꞌ. Mdaꞌan naan ꞌa
neꞌ ꞌin yu bra kanꞌ, sa yaꞌmdyija yu ꞌin neꞌ.
Ngwa tiꞌ neꞌ tatsaa neꞌ ꞌin Jesús chaꞌ ja tsaa
ꞌa yu xka seꞌen. 43Bra kanꞌ ykwiꞌ Jesús loꞌo
neꞌ:
―Nchga kichen ndiꞌin chaꞌ chkwiǐnꞌ chaꞌ

suꞌwe nu ꞌin Ndiose loꞌo nten, chaꞌ wa
mdiya bra chaꞌ ka Ndiose ndloo niꞌ kasiya
ꞌin nten chalyuu. Kanꞌ lka tñan nu wa nda
Ndiose ꞌñaǎnndijyaǎn chaꞌ chkwiǐnꞌ chaꞌ ꞌin
Ni.

44 Loꞌo ti mdaꞌan la Jesús nchga niꞌ lyaa
ꞌin neꞌ nde Galilea, ngwaꞌu yu ꞌin neꞌ.

5
Mdayaꞌ Jesús ꞌin neꞌ numdaꞌan kuta kula

1Ngwa ska tsan ndyaa Jesús tuꞌwa tiyuꞌ
Genesaret. Tyun ꞌa nten mdaꞌan loꞌo yu.
Loꞌo kanꞌ kaꞌan ꞌa nten mdiꞌin nde seꞌen
mduunyu tuꞌwatiyuꞌkanꞌ, chaꞌngwa tiꞌneꞌ
kunan neꞌ chaꞌ nchkwiꞌ yu chaꞌ ꞌin Ndiose.
2Wa naꞌan Jesús seꞌen ndukwi tukwa yka
naꞌan xuwe ti tuꞌwa tiyuꞌ kanꞌ. Ja tukwin
mdiꞌin niꞌ yka naꞌan xuwe kanꞌ siyaꞌ ti,
kwiꞌ seꞌen ti mduun neꞌ kanꞌ njyaꞌan neꞌ
katan ꞌinneꞌ, chaꞌwamdyiimdiꞌinneꞌkuta.
3 Bra kanꞌ yten Jesús ska niꞌ yka naꞌan ꞌin
Simón, ykwiꞌ loꞌo yu chaꞌ tukwa naꞌan yu
ꞌin yka naꞌan chaꞌ tsaa la chinꞌ lo tyiꞌa.
Ndyaa tukwa Jesús nde niꞌ yka naꞌan kanꞌ,
bra kanꞌ mdyisnan yu nguaꞌu yu chaꞌ ꞌin
Ndiose ꞌin nten kaꞌan kanꞌ. 4 Bra nu wa
mdyii ngwaꞌu Jesús ꞌin neꞌ, bra kanꞌ ykwiꞌ
yu loꞌo Simón:
―Yaa loꞌowan yka naꞌan re nde seꞌen nu

tlyaa la tyiꞌa. Kanꞌ kuun wan katan chaꞌ
kaja kula ꞌwan―ndukwin Jesús ꞌin neꞌ.

5Bra kanꞌmxkwen Simón ꞌin yu:
―Yu kula ―ndukwin―, tyukwi tla

mdaꞌan ba lo tiyuꞌ nguun ba katan; ja ska
nan mjwi ꞌwa siyaꞌ ti bra kanꞌ. Loꞌo ni, si
ngwañaꞌan kuloo tñan ꞌwa, tsaa ba seꞌen

ndukwiin chaꞌ kuun ba katan nde kwa
―ndukwin Simón bra kanꞌ.

6Bra kanꞌ ngwañaꞌan yꞌni Simón loꞌo taꞌa
yu, loꞌo kaꞌan ꞌa kula mjwi ꞌin neꞌ bra kanꞌ.
Chaꞌ kaꞌan ꞌa kula yten niꞌ katan ꞌin neꞌ,
kanꞌ chaꞌmdaaꞌ chinꞌkatan ꞌinneꞌbrakanꞌ;
7 kanꞌ chaꞌ yꞌni yaꞌ neꞌ ꞌin taꞌa neꞌ nu ndiꞌin
xkaniꞌykanaꞌankanꞌ, chaꞌkanneꞌ tayaꞌneꞌ
ꞌin neꞌ. Bra ti yan neꞌ bra kanꞌ, mjwakii neꞌ
katan msaꞌan niꞌ nsuꞌwi kula, chaꞌ suꞌwa
neꞌ ꞌin ran niꞌ yka naꞌan. Chinꞌ ti chaꞌ ja
yten taꞌa tyukwaa yka naꞌan kanꞌ niꞌ tyiꞌa
siꞌya chaꞌ teꞌen ꞌa kula kanꞌ. 8Bra nu naꞌan
Tyu Simón nchga kula kanꞌ, ngwa biyaꞌ tiꞌ
yu chaꞌ Jesús lka nuwa yꞌni chaꞌmjwi kula
ꞌinneꞌ. Bra timduunxtyinꞌyu tloo Jesúsbra
kanꞌ, ykwiꞌ yu loꞌo:
―Tyoꞌoo lyaa nde seꞌen ndiꞌiǐn, Xꞌnaǎn

―ndukwin Simón ꞌin Jesús―. Ndiꞌin ꞌa
kiꞌya ꞌñaǎn chaꞌ nten chalyuu ti lkaǎn.

9Nduwe ꞌa tiꞌ Simón, loꞌo taꞌa ndaꞌan yu
niꞌ yka naꞌan, nduwe ꞌa tiꞌ neꞌ, chaꞌ kaꞌan ꞌa
kula nu tkamsñi ti neꞌ. 10Loꞌo taꞌa tyukwaa
yu sñiꞌ Zebedeo nu ndiꞌin xka niꞌ yka naꞌan
kanꞌ, nu naan Santiago loꞌo nu naan Xuwa,
loꞌo neꞌ kanꞌ ytsen ꞌa neꞌ; ti kwiꞌ taꞌa ndaꞌan
Simón tñan lka neꞌ kanꞌ. Bra kanꞌ ykwiꞌ
Jesús loꞌo Simón:
―Ja kutseen ―ndukwin―. Ti ngwa sꞌni

la xkwiꞌ tñan kuta kula ti yꞌnii; loꞌo ni,
taǎn xka tñan ꞌiin, chaꞌ tsaa naan ꞌin nten
chalyuu numnaꞌ kasiya ꞌin siꞌya chaꞌ kuxi,
chaꞌ ka neꞌ nten ꞌñaǎn ―ndukwin Jesús ꞌin
Simón.

11 Bra nu mdiya yka naꞌan kanꞌ tuꞌwa
tiyuꞌ xiyaꞌ, bra kanꞌ ngulaa tiꞌin neꞌ kanꞌ ꞌin
yka naꞌan, mdoꞌo neꞌ ndyaa neꞌ loꞌo Jesús
bra kanꞌ.

Yꞌni Jesús joꞌó ꞌin ska yu tiꞌí nu ngutsuꞌ
kunaꞌ

12 Bra nu mdiꞌin Jesús ska kichen, bra
kanꞌmdiyan ska yu tiꞌí seꞌen ndiꞌin yu; lye
ꞌa ngutsuꞌ kunaꞌ yu tiꞌí kanꞌ. Bra nu naꞌan
yu ꞌin Jesús, bra ti mduun xtyinꞌ yu tloo
Jesús, mꞌni tuꞌwa yu lo yuu. Tꞌnan ꞌa ykwiꞌ
yu loꞌo Jesús bra kanꞌ:
―Si nchka tiiꞌ chaꞌ chkaǎn, jlyo tiǎnꞌ chaꞌ

ka ꞌiin kuꞌnii chaꞌ chkaǎn―ndukwin yu tiꞌí
kanꞌ.

13Bra kanꞌmstya Jesús yaꞌ chunꞌ yu seꞌen
ngutsuꞌ kunaꞌ yu:

―Nchka tiǎnꞌ ―ndukwin Jesús ꞌin yu―.
Ka luwi tyukwi ñaꞌaan nuꞌwin ni.
Laja nu nchkwiꞌ Jesús ngwañaꞌan, bra ti

mdoꞌo tsuꞌ kicha nu ngutsuꞌ kunaꞌ yu bra
kanꞌ. 14 Loꞌo kanꞌ ykwiꞌ Jesús loꞌo yu, chaꞌ
ja katsaꞌ yu ꞌin nten sa ñaꞌan ngwa ꞌin yu:
―Yaa lyaa chkwiiꞌ loꞌo sti joꞌo nu ndiꞌin

niꞌ lyaa ―ndukwin Jesús ꞌin yu tiꞌí kanꞌ―.
Nde kwa taa lomstan nu ndukwin ayman
Moisés nu yuꞌwi ti sꞌni chaꞌ taan ꞌin Ndiose
bra nu wa nchkaa seꞌen tiꞌí ꞌñaan. Ng-
wañaꞌan ka biyaꞌ tiꞌ nten bra nu chkwiꞌ sti
joꞌo chaꞌ wa ngwa luwi tyukwi ñaꞌaan. Ja
ska ꞌa kicha nsuꞌwi ꞌiin ni.

15Nchga tsanwa nganen la chaꞌ ꞌin Jesús
bra kanꞌ, chaꞌ nchkwiꞌ ꞌa nten chaꞌ ꞌin. Kanꞌ
chaꞌ kaꞌan ꞌa nten mdyoꞌ tiꞌin seꞌen ndiꞌin
Jesús, chaꞌ kunan neꞌ nchga chaꞌ nu chkwiꞌ
yu loꞌo neꞌ, chaꞌ kuꞌni yu chaꞌ chkaa nu tiꞌí
ꞌin neꞌ. 16Bra kanꞌmdoꞌo Jesúsndyaa yu niꞌ
kixinꞌ, nde seꞌen ka tyiꞌin yu ska ti yu, chaꞌ
chkwiꞌ yu loꞌo Ndiose Sti yu la kanꞌ.

Yꞌni Jesús joꞌó ꞌin ska nten nu nchkunꞌ
ñaꞌaan tyukwin yu

17 Ngwa ska tsan nduꞌu Jesús chaꞌ ꞌin
Ndiose ꞌin kaꞌan nten. Kichen tyi neꞌ kanꞌ
lka nchga kichen xuwe ti nu ndiꞌin nde lo
yuu ꞌin Galilea, nu ndiꞌin nde lo yuu ꞌin
Judea, loꞌoneꞌ kichen Jerusalénndiꞌin kanꞌ.
Loꞌo ndiꞌin tyun neꞌ fariseo laja nten kanꞌ.
(Kti ꞌa ngiꞌni neꞌ fariseo, nxkeꞌ tiꞌ neꞌ; lye
ꞌa ngiꞌni siyeꞌ neꞌ loꞌo xka ta nten.) Loꞌo
ndiꞌin tyun mstru nu nduꞌu chaꞌ joꞌo niꞌ
lyaa. Wa mgii tiꞌ nchga nten nu ndiꞌin la
kanꞌ, chaꞌ Ndiose lka nu nda chabiyaꞌ ꞌin
Jesús chaꞌ ngiꞌni chkaa yu ꞌin neꞌ tiꞌí. 18Bra
kanꞌ mdiyan loꞌo neꞌ ꞌin ska yu tiꞌí nu nsu
niꞌ katan, chaꞌwa nchkunꞌ ñaꞌaan tyukwin
yu tiꞌí kanꞌ. Ngwa tiꞌ neꞌ chaꞌ sten neꞌ niꞌ
ñaꞌan seꞌen ndiꞌin Jesús, chaꞌ tsaa loꞌo neꞌ
ꞌin yu tiꞌí kanꞌ la seꞌen nduun Jesús, ñaꞌaan
loꞌo katan ngwa tiꞌ neꞌ. 19Bra kanꞌ ja mjwi
ñaꞌan nu sten neꞌ loꞌo yu tiꞌí kanꞌ niꞌ ñaꞌan,
chaꞌ kaꞌan ꞌa nten ndiꞌin kanꞌ; kanꞌ chaꞌ
mskwen neꞌ ꞌin yu nde ke naꞌan. Bra kanꞌ
mslaa neꞌ chinꞌ ke naꞌan, chaꞌ ngwañaꞌan
mjwi ñaꞌan mdiꞌya tiꞌin neꞌ ꞌin yu tiꞌí kanꞌ
nde seꞌennduun Jesús jluꞌwe la seꞌenndiꞌin
ntenkaꞌankanꞌ. 20Bra tingwabiyaꞌ tiꞌ Jesús

chaꞌ suꞌwe ꞌa ndyaa ñaꞌan tiꞌ neꞌ kanꞌ ꞌin yu,
kanꞌ chaꞌ ykwiꞌ yu loꞌo yu tiꞌí kanꞌ:
―Yu kula ―ndukwin―, wa yꞌni Ndiose

chaꞌ tlyu tiꞌ kiꞌya nu ndiꞌin ꞌiin ―ndukwin
Jesús ꞌin yu tiꞌí kanꞌ.

21 Bra kanꞌ mdaꞌan ꞌa chaꞌ tiye mstru nu
nduꞌu chaꞌ joꞌo kanꞌ loꞌo neꞌ fariseo: “¿Ti ka
nu lka yu kiꞌyu re a? ¿Ni chaꞌ lka re a? Kuxi
ꞌa nchkwiꞌ yu chaꞌ ꞌin Ndiose chaꞌ nchkwiꞌ
yu ngwañaꞌan” mskeꞌ tiꞌ neꞌ. “Ja ka ꞌin ska
nten chalyuu kuꞌni tyii kiꞌya sa ñaꞌanngiꞌni
yu re, ja ka kuꞌni nten chaꞌ tlyu tiꞌ kiꞌya
nu ndiꞌin ꞌin nten; ska ti Ndiose ka kuꞌni
tyii kiꞌya nu ndiꞌin ꞌin nten.” Ngwañaꞌan
mdaꞌan chaꞌ tiye neꞌ.

22-23Wa jlyo tiꞌ Jesús sa ñaꞌan chaꞌ ndaꞌan
tiye neꞌ. Bra kanꞌmnichaꞌ yu ꞌin neꞌ kanꞌ:
―¿Ni chaꞌ ndaꞌan chaꞌ tiye wan ng-

wañaꞌan a? ¿Ta nxkeꞌ tiꞌ wan chaꞌ tukwi
la lka si chkwiǐnꞌ loꞌo yu tiꞌí kwa chaꞌ kuꞌni
Ndiose chaꞌ tlyu tiꞌ kiꞌya nu ndiꞌin ꞌin yu a?
¿Ta nxkeꞌ tiꞌwan chaꞌ sa la ka chaꞌ chkwiǐnꞌ
loꞌo yu tiꞌí: “Tyituun lyaa, tyaꞌaan” nxkeꞌ tiꞌ
wan a? ¿Ni sa ñaꞌan tñan nu sa la kuꞌniǐn
chaꞌ ꞌin yu kwa sikwa a? 24 Nchka tiǎnꞌ
chaꞌ ka biyaꞌ tiꞌ wan chaꞌ wa nda Ndiose
chabiyaꞌ ꞌñaǎn, chaꞌ kuꞌniǐn chaꞌ tlyu tiꞌ
nchgakiꞌyanundiꞌin ꞌinnten lajanundiꞌiǐn
lo chalyuu ―ndukwin Jesús―. Kanꞌ chaꞌ
wa msuꞌwa Ndiose ꞌñaǎn ndijyaǎn lo cha-
lyuu chaꞌ kaǎn nten.
Bra kanꞌ xiyaꞌ ykwiꞌ Jesús loꞌo yukiꞌyunu

nchkunꞌ ñaꞌaan tyukwin yu:
―Nde lka chaꞌ nu chkwiǐnꞌ loꞌoo―nduk-

win Jesús ꞌin yu―, tyituun lyaa chaꞌ tyaa
naꞌan tyii; tyaa loꞌo katan seꞌenmstii tsan.

25 Bra ti mdyituun yu tiꞌí kanꞌ, laja nu
naꞌan nchga nten kanꞌ ꞌin yu. Bra kanꞌ
ndyaa loꞌo yu katan ꞌin yu. Suꞌwe ꞌa ngwa
tiye yu xa numdoꞌo yu ndyaa yu, kanꞌ chaꞌ
yꞌni tnun yu ꞌin Ndiose. 26 Yuwe ꞌa tiꞌ neꞌ
ndiꞌinneꞌ. Brakanꞌnchganeꞌkanꞌyꞌni tnun
neꞌ ꞌin Ndiose:
―Ja ya ñaꞌaan chaꞌ kuꞌni Ndiose ska chaꞌ

tnun sa ñaꞌan nu yꞌni Jesús kwa ni ―nduk-
win neꞌ ꞌin taꞌa neꞌ.
Ngwañaꞌan ykwiꞌ neꞌ loꞌo taꞌa neꞌ chaꞌ

ytsen ꞌa neꞌ.
Msiꞌya Jesús ꞌin Leví chaꞌ tsaa yu loꞌo

27 Chunꞌ ndiꞌin la ndyaa Jesús chinꞌ ti lo
kichen, bra kanꞌ naꞌan yu ꞌin ska nten nde

seꞌen ndukwa yu ndlo yu tñi ꞌin nten; Leví
naan yu kiꞌyu kanꞌ. Tñan lka yu chaꞌ kulo
yu tñi ꞌinneꞌkichen chaꞌ ꞌinneꞌxka laꞌa tsuꞌ.
Bra kanꞌ ykwiꞌ Jesús loꞌo yu:
―Kaan lyaa, tsaa loꞌoǔn―ndukwin.
28 Loꞌo ngulaa yaꞌ Leví tñan ꞌin yu chaꞌ

tsaa yu loꞌo Jesús bra kanꞌ.
29 Chunꞌ ndiꞌin la, kanꞌ yꞌni Leví ska taꞌa

tlyu nde naꞌan tyi yu, chaꞌ kuꞌni tnun yu ꞌin
Jesús. Mdiyan tyun nten naꞌan tyi yu, loꞌo
taꞌa ngiꞌni Leví tñan chaꞌ ndlo tñi ꞌin nten;
loꞌo ti ndiꞌin la xka ta nten la kanꞌ. 30 Bra
kanꞌ mdyisnan neꞌ fariseo nu kti ꞌa ngiꞌni
neꞌ, nxkeꞌ tiꞌ neꞌ, loꞌo mstru nu nduꞌu chaꞌ
joꞌo kanꞌ, ykwiꞌ neꞌ loꞌo neꞌ nu ngiꞌni xaꞌan
chaꞌ ꞌin Jesús.
―¿Ni chaꞌ lka chaꞌ suꞌwa ti nchku wan

loꞌo neꞌ kuxi kwa a? ¿Ni chaꞌ suꞌwa ti ndiꞌin
wan loꞌo neꞌ kwa a? ―ndukwin neꞌ―. Msu
ꞌin neꞌ xka laꞌa tsuꞌ lka neꞌ kwa. Kwiñi ꞌa neꞌ
kwa chaꞌ ndlo neꞌ kaꞌan ꞌa tñi ꞌin nten. Loꞌo
ti ndiꞌin la xka tantennungiꞌni ꞌa chaꞌkuxi.

31Bra kanꞌmxkwen Jesús ꞌin neꞌ kanꞌ:
―Nten nu ngula tiꞌ ni, ja tsaa naan neꞌ

kanꞌ ꞌin ska nu kuꞌni joꞌó ꞌin neꞌ; neꞌ tiꞌí
lka nu ndaꞌan naan ꞌin ska nu kuꞌni joꞌó
ꞌin neꞌ ―ndukwin―. 32Ngwañaꞌan naꞌ, ja
ndijyaǎn chaꞌ tyaꞌan naǎn ꞌin nten nunxkeꞌ
tiꞌ chaꞌ ja ndiꞌin kiꞌya ꞌin; nan wa ndijyaǎn
chaꞌ chkwiǐnꞌ loꞌo neꞌ kuxi, chaꞌ kulaa yaꞌ
neꞌ kiꞌya nu ndiꞌin ꞌin neꞌ.

Suꞌwenka tiye neꞌ, bra nu ti ndiꞌin Jesús lo
chalyuu

33Bra kanꞌmnichaꞌ neꞌ ꞌin Jesús:
―Loꞌo neꞌ nu ngiꞌni xaꞌan ꞌin Xuwa, loꞌo

neꞌ nu ngiꞌni xaꞌan ꞌin neꞌ fariseo, ¿ni chaꞌ
lye ꞌa nchkwiꞌ neꞌ kanꞌ loꞌo Ndiose? Kwiꞌ
ngwañaꞌan, ja nchku neꞌ tsan nu nchkwiꞌ
neꞌ loꞌo Ndiose. Loꞌo neꞌ nu ngiꞌni xaꞌan
ꞌiin, xka ñaꞌan ngiꞌni neꞌ kanꞌ; xkwiꞌ suꞌwe
ꞌa nchku neꞌ, xkwiꞌ suꞌwe ꞌa ndiꞌyo neꞌ
―ndukwin neꞌ ꞌin Jesús.

34Mxkwen Jesús chaꞌ re ꞌin neꞌ kanꞌ bra
kanꞌ:
―Bra nu kaja kwilyoꞌo nten, nchku neꞌ

nu ndaꞌan loꞌo kuxiin; ja ndiꞌin neꞌ ngiteꞌ tiꞌ
neꞌ tsan kanꞌ, bra nu ndiꞌin neꞌ loꞌo kuxiin
―ndukwin Jesús―. 35 Bra nu tiya tsan nu
xñi neꞌ ꞌin nu kiꞌyu kuxiin chaꞌ tyaa loꞌo neꞌ
ꞌin yu, brakanꞌ ja ku ꞌaneꞌ taꞌa suꞌwensuꞌwi
yu; kaxiꞌin tiꞌneꞌbrakanꞌ. Kwiꞌngwañaꞌan,

suꞌwe nka tiye taꞌa suꞌweěn ni, ni siya ka
xiꞌin ꞌa tiꞌneꞌnde loo la brakanꞌ―ndukwin
Jesús.

36Loꞌo kanꞌ ykwiꞌ Jesús chaꞌ re loꞌo neꞌ:
―Ja siꞌyuwan ska yuꞌwe teꞌ tiji ꞌwan chaꞌ

xuꞌwa lo ska teꞌ kusun ꞌwan. Si ngwañaꞌan
kuꞌni wan, ja kanun suꞌwe teꞌ tiji kanꞌ bra
kanꞌ, tyiꞌiin ran tyaaꞌ seꞌen nchkwan teꞌ
kanꞌ; loꞌo yuꞌwe teꞌ tiji kanꞌ, ja suꞌwa ñaꞌan
loꞌo teꞌ kusun kanꞌ. 37 Loꞌo xka chaꞌ ni
―ndukwin Jesús ꞌin neꞌ―, ja nsuꞌwa neꞌ
xalyu nu tka mdoꞌo ti niꞌ chkaꞌ kula. Si
suꞌwaneꞌ ꞌin ranniꞌ chkaꞌkula, ndla ti katsu
siꞌ chkaꞌ kanꞌ; lyaꞌa chkaꞌ kanꞌ, tyii xalyu
kalu bra kanꞌ. 38Niꞌ chkaꞌ tiji xuꞌwi xalyu
nu tkamdoꞌo ti. 39Bra nuwa yiꞌo neꞌ xalyu
nuwakula, ja nchka ꞌa tiꞌneꞌ koꞌo neꞌ xalyu
nu tka mdoꞌo ti. “Xi la ndiꞌyo xalyu nu wa
kula kanꞌ” nchkwin neꞌ.
Ngwañaꞌanngwachaꞌ tiyanuykwiꞌ Jesús

loꞌo neꞌ kanꞌ.
6

Ja mdiya tiꞌ neꞌ fariseo tñan nu ngiꞌni taꞌa
ndaꞌan Jesús

1 Bra nu ngwa ska tsan nu nxitñaꞌ neꞌ,
bra kanꞌ mdaꞌan Jesús chinꞌ tuwiin loꞌo
neꞌ nu ngiꞌni xaꞌan chaꞌ ꞌin yu, mdijin neꞌ
seꞌen ndiꞌin jyan trigu ꞌin nten. Laja nu
mdijin ti neꞌ, mcha neꞌ chinꞌ loo trigu. Bra
kanꞌmchu neꞌ ꞌin ran tuyaꞌ ti neꞌ chaꞌ kalu
mta trigu kanꞌ; yku neꞌ chinꞌ mta ran bra
kanꞌ. 2Loꞌo kanꞌmdiya chinꞌ neꞌ fariseo nu
ndaꞌanñaꞌan ꞌin neꞌ kanꞌ, nu lye ꞌa ykwiꞌneꞌ
loꞌo taꞌa ndaꞌan Jesús:
―¿Ni chaꞌ lka ngiꞌni wan tñan ng-

wañaꞌan, chaꞌ mcha wan loo trigu kwa a?
¿Ja jlyo tiꞌ wan chaꞌ tsan kti ꞌa lka ni a? Ja
nsuꞌwi chabiyaꞌ ꞌñaan kuꞌnian tñan tsan nu
kti ꞌa―ndukwin neꞌ fariseo kanꞌ.

3Bra kanꞌmxkwen Jesús ꞌin neꞌ kanꞌ:
―¿Ja ya chkwiꞌ wan lo kityi ꞌin Ndiose

seꞌen ndukwa chaꞌ sa ñaꞌan tñan nu yꞌni
ayman David sꞌni a? ―ndukwin Jesús ꞌin
neꞌ―. Ngwa ska tsan ngiteꞌ ꞌa tiꞌ yu, ng-
wañaꞌan ngiteꞌ ꞌa tiꞌ nchga neꞌ taꞌa ndaꞌan
yu. 4 Jlyo tiꞌ yu chaꞌ ndukwa jaxlya nu lka
lomstan ꞌin Ndiose lo msaa niꞌ ñaꞌan teꞌ nu
ndiꞌin chaꞌ ꞌin Ndiose. Kanꞌ chaꞌ yaa neꞌ
niꞌ ñaꞌan kanꞌ; yku neꞌ jaxlya kanꞌ, ni siya
ja nsuꞌwi chabiyaꞌ ku nchga nten ꞌin ran,

ska ti sti joꞌo nsuꞌwi chabiyaꞌ ku jaxlya kanꞌ
―ndukwin Jesús ꞌin neꞌ.

5Bra kanꞌ xka chaꞌ ykwiꞌ Jesús loꞌo neꞌ:
―Loꞌo naꞌ, wa msuꞌwa Ndiose ꞌñaǎn ndi-

jyaǎn chaꞌkaǎnntenni, loꞌonaꞌ lkaǎnndloo
la ꞌin tsan nu nxitñaꞌ nten.

Ska yu tiꞌí nu nchkunꞌ yaꞌ
6Ngwa xka tsan taꞌa, tsan nu kti ꞌin neꞌ,

bra kanꞌ mdiya Jesús niꞌ lyaa. La kanꞌ yaa
tukwa yu, mdyisnan yu ngwaꞌu yu chaꞌ
ꞌin Ndiose ꞌin nten bra kanꞌ. Niꞌ lyaa kanꞌ
mdiꞌin ska ntennungwityi yaꞌ yu laꞌa seꞌen
kwin ꞌin yu. 7 Loꞌo mdiꞌin mstru nu nduꞌu
chaꞌ joꞌoniꞌ lyaakanꞌ, loꞌoneꞌ fariseomdiꞌin
loꞌo neꞌ. Taꞌa tyukwaa lo nten kanꞌ ñaꞌan
kwiꞌya ꞌa neꞌ ꞌin Jesús, si kuꞌni ka joꞌó ꞌin
yu tiꞌí kanꞌ tsan kti kanꞌ; ndaꞌan naan ꞌa neꞌ
sa ñaꞌan ka xtya neꞌ kiꞌya ꞌin Jesús. 8 Bra ti
ngwa biyaꞌ tiꞌ Jesús nchga chaꞌ nu mdaꞌan
tiye neꞌ. Bra kanꞌ ykwiꞌ Jesús loꞌo yu nu
nchkunꞌ yaꞌ kanꞌ:
―Tyituun lyaa, yaa tuun jluꞌwe laja neꞌ

kwa―ndukwin Jesús ꞌin yu tiꞌí kanꞌ.
Bra kanꞌmdyituun yu tiꞌí kanꞌ, ndyaa yu

nde seꞌenndukwin Jesús ꞌin yuchaꞌ tsaayu.
9Bra kanꞌ ykwiꞌ Jesús ska chaꞌ loꞌo nten nu
mñi lyoꞌo ti chaꞌ ngiꞌni kti:
―¿Ni sa ñaꞌan tñan suꞌwe la chaꞌ kuꞌnian

tsan kti sikwa a? ―ndukwin Jesús ꞌin neꞌ
kanꞌ―. ¿Ta ska chaꞌ suꞌwe kuꞌnian bra kanꞌ
a? ¿O ta suꞌwe la kuꞌnian ska chaꞌ kuxi
a?, xkeꞌ tiꞌ wan ―ndukwin―. ¿Ta suꞌwe la
si kulaan ꞌin nten tsan kanꞌ, chaꞌ ja kaja
neꞌ bra kanꞌ a? ¿O ta suꞌwe la, nxkeꞌ tiꞌ
wan, taan chabiyaꞌ kaja nten bra kanꞌ a?
―ndukwin Jesús ꞌin neꞌ.

10Loꞌo kanꞌ naꞌan ꞌa Jesús ꞌin nchga nten
nu nduun seꞌen ndiꞌin yu, ykwiꞌ yu loꞌo yu
tiꞌí kanꞌ bra kanꞌ:
―Xñii yaaꞌ.
Ngwañaꞌan yꞌni yu kanꞌ, bra ti nchkaa

yaꞌ yu bra kanꞌ. 11 Loꞌo msinꞌ ꞌa tiꞌ neꞌ nu
mñilyoꞌo ti chaꞌ ngiꞌni kti kanꞌ, mdyisnan
neꞌ ykwiꞌ neꞌ loꞌo taꞌa neꞌ:
―¿Ni sa ñaꞌan kuꞌnian loꞌo yu kwa chaꞌ ja

kuꞌni ꞌayungwañaꞌana? ―ndukwinneꞌ ꞌin
taꞌa neꞌ bra kanꞌ.

Ngulo suwi Jesús tii tyukwantennukuꞌni
xaꞌan chaꞌ ꞌin yu

12 Bra kanꞌ ndyaa Jesús xka ti yu ska
lo kiꞌya chaꞌ chkwiꞌ yu loꞌo Ndiose Sti yu.
Tyukwi tla nganun yu nchkwiꞌ yu loꞌo
Ndiose bra kanꞌ. 13 La ngwiꞌya xaa xka
tsan, bra kanꞌmsiꞌya yu ꞌin nten nu ndaꞌan
loꞌoyuchaꞌkanneꞌ seꞌenndiꞌinyu. Brakanꞌ
ngulo suwi yu tii tyukwa neꞌ kanꞌ; mda yu
chabiyaꞌ ꞌinneꞌkanꞌ, chaꞌ tsaaneꞌkwaꞌuneꞌ
ꞌin nten tyun kichen. 14 Nde ndukwa nin
neꞌnungulo suwi Jesúsbrakanꞌ: Simón,nu
mstya Jesús xka nin yu chaꞌ Tyu ka naan
yu, kanꞌ lka ska yu; loꞌo Ndre taꞌa ngula
Simón, loꞌo Santiago, loꞌo Xuwa, loꞌo Lpe,
loꞌo Bartolomé, 15 loꞌo Mateo, loꞌo Toma,
loꞌo xka Santiago sñiꞌ Alfeo, loꞌo xka Simón
nu lka nten ꞌin ska ta neꞌ cananista, 16 loꞌo
Juda sñiꞌ Santiago, loꞌo Juda Iscariote nu
kujwiꞌ xuꞌwa ꞌin Jesús yaꞌ neꞌ kuxi chunꞌ
ndiꞌin la; ngwañaꞌan naan nten nu ngulo
suwi Jesús bra kanꞌ.

Ngwaꞌu Jesús ꞌin kaꞌan ꞌa nten
17 Bra kanꞌ ngwiꞌya Jesús siꞌ kiꞌya kanꞌ

loꞌo ñaꞌaan ta nten kanꞌ ꞌin yu, nganun yu
ska lo ntenꞌ loꞌo tyun nten nu ngiꞌni xaꞌan
chaꞌ ꞌin yu kanꞌ. Loꞌo mdiya kaꞌan la nten
seꞌen ndiꞌin Jesús, nten nu mdoꞌo lo yuu
ꞌin Judea, loꞌo neꞌ kichen Jerusalén, loꞌo neꞌ
kichen Tiro, loꞌo neꞌ kichen Sidón, kichen
nu ndiya tuꞌwa tujoꞌo. Wa mdiyan neꞌ la
kanꞌ, chaꞌ kunan neꞌ chaꞌ nu chkwiꞌ Jesús
loꞌo neꞌ; loꞌo nchka tiꞌ neꞌ chaꞌ kuꞌni Jesús
joꞌó ꞌin neꞌ tiꞌí nu ndiya ꞌin neꞌ. 18Loꞌo nten
numsñi kwiꞌin kuxi ꞌin, loꞌo neꞌ kanꞌ nchka
tiꞌ neꞌ chaꞌ chkaa neꞌ. 19Nchga nten nu tiꞌí
kanꞌ nchka tiꞌ neꞌ kalaꞌ neꞌ ꞌin Jesús, nchka
tiꞌ neꞌ chaꞌ kuꞌni yu joꞌó ꞌin nchga nten nu
tiꞌí kanꞌ. Chaꞌ tnun ꞌa chabiyaꞌ nda Ndiose
ꞌin yu, kanꞌ chaꞌ nchga neꞌ tiꞌí kanꞌ nchkaa
bra kanꞌ.

Sa ñaꞌan nu ngwaꞌu Jesús ꞌin neꞌ nu
ndukwa siꞌ kiꞌya kanꞌ

20Naꞌan Jesús ꞌin neꞌ nu ngiꞌni xaꞌan chaꞌ
ꞌin yu, bra kanꞌmdyisnan yu nguaꞌu yu ꞌin
neꞌ:
―Ka suꞌwe ka tiye wan nu tiꞌí ti ñaꞌan

ndiꞌin lo chalyuu re ―ndukwin―. Ndiose
lka nu ñaꞌansiin ꞌwan, chaꞌ kanꞌ nu nka
Xꞌnanwan.

21 ’Kwiꞌ ngwañaꞌan, ka suꞌwe ka tiye wan
nu lye ꞌa nchka tiꞌ wan kunan wan ska

chaꞌ nu ñi, sa ñaꞌan lka si ngiteꞌ ꞌa tiꞌ wan
―ndukwin―. Chunꞌ ndiꞌin la, kalaꞌ tiꞌwan
bra kanꞌ.
’Kwiꞌ ngwañaꞌan, ka suꞌwe ka tiye wan

nu xiꞌin tiꞌ ndiꞌin lo chalyuu re ni, chaꞌ
chunꞌ ndiꞌin la ka suꞌwe ka tiye wan bra
kanꞌ―ndukwin Jesús―.

22 ’Kwiꞌ ngwañaꞌan, ka suꞌwe ka tiye wan
ni siya tiꞌí tiꞌneꞌñaꞌan neꞌ ꞌwan, ni siya kulo
neꞌ ꞌwan seꞌen ndiꞌin wan, ni siya kuxi ꞌa
chkwiꞌ neꞌ loꞌo wan, ni siya ja nchka ꞌa tiꞌ
neꞌ chkwiꞌ neꞌ loꞌo wan, chunꞌ msñi wan
chaꞌ ꞌñaǎn, naꞌ nu wamsuꞌwa Ndiose ꞌñaǎn
ndijyaǎn chaꞌ kaǎn nten. 23 Ka suꞌwe ꞌa
ka tiye wan bra kanꞌ, ni siya ta neꞌ nchga
nu tiꞌí ꞌwan ngwañaꞌan. Ja kuwe tiꞌ wan,
wa lka ndiꞌin ska chaꞌ suꞌwe nu wa tlyu
chinꞌ nu ta Ndiose ꞌin skaa wan nde seꞌen
ndiꞌin Ni―ndukwin Jesús bra kanꞌ―. Kwiꞌ
ngwañaꞌanngwa ti sꞌni, chaꞌ tiꞌí ꞌa tiꞌayman
kula ꞌin nten nu ykwiꞌ chaꞌ ꞌin Ndiose loꞌo
neꞌ―ndukwin Jesús―.

24 ’Tꞌnan ꞌa ꞌwan neꞌ kuliyaꞌ; suꞌwe ꞌa
ngwa tiye wan nu ngwa sꞌni la; nu ka nde
loo la, ja ka ꞌa suꞌwe ka tiye wan bra kanꞌ
―ndukwin―.

25 ’Kwiꞌ ngwañaꞌan, tꞌnan ꞌa ꞌwan nu
suꞌwe ꞌa ngalaꞌ tiꞌ wan loꞌo chaꞌ suꞌwe nu
nsuꞌwi lochalyuureni, chaꞌkaꞌan ꞌachaꞌka
nu lyiji ꞌwan nde loo la―ndukwin Jesús―.
’Kwiꞌ ngwañaꞌan, tꞌnan ꞌa ꞌwan nu lye

ꞌa xtyi lyoꞌo wan ꞌin taꞌa nten wan; chunꞌ
ndiꞌin la loꞌo wan xiꞌya wan chaꞌ lye ꞌa ka
xiꞌin tiꞌwan bra kanꞌ―ndukwin Jesús―.

26 ’Kwiꞌ ngwañaꞌan, tꞌnan ꞌa ꞌwan bra nu
suꞌwe ꞌa chkwiꞌ nchga nten ꞌwan. Kwiꞌ
ngwañaꞌan yꞌni ayman ꞌwan nu yuꞌwi sꞌni,
chaꞌ suꞌwe ꞌa ykwiꞌ nten ꞌin neꞌ nu ykwiꞌ
chaꞌ kwiñi ꞌin Ndiose loꞌo neꞌ; mdiya ꞌa tiꞌ
neꞌ chaꞌ kwiñi kanꞌ.
Ngwañaꞌan ngwaꞌu Jesús ꞌin nchga nten

nu ngiꞌni xaꞌan chaꞌ ꞌin yu.
Suꞌwe ti xuꞌwi tiyean ñaꞌaan ꞌin nten nu

nxuun loꞌoan
27Ti nchkwiꞌ la Jesús bra kanꞌ:
―Nde lka chaꞌ nu chkwiǐnꞌ loꞌo wan nu

xlyaawan kunan suꞌwewan chaꞌ nu nchk-
wiǐnꞌ. Suꞌwe ti xuꞌwi tiye wan ñaꞌan wan
ꞌin nten nu nxuun loꞌo wan, suꞌwe ti xuꞌwi
tiye wan loꞌo nten nu tiꞌí tiꞌ ꞌwan. 28 Kwiꞌ
ngwañaꞌan, suꞌwe ti jñanwanchaꞌ suꞌwe ꞌin

Ndiose chaꞌ ꞌin nten nu nsuꞌwa kiꞌya ꞌwan,
loꞌo chkwiꞌwan loꞌoNdiose chaꞌ ꞌin ntennu
nchkwiꞌ chaꞌ kuxi loꞌowan. 29Bra nu jwiꞌin
neꞌ ndukunꞌ ke wan, bra kanꞌ xitukwi wan
ta wan xka laꞌa skaꞌ wan chaꞌ jwiꞌin neꞌ
ndukunꞌ ꞌwan xiyaꞌ bra kanꞌ. Bra nu kulaa
ska nten teꞌ tnun tuꞌwa nu nchkuꞌ wan,
bra kanꞌ ta wan chabiyaꞌ ꞌin neꞌ chaꞌ loꞌo
xkanꞌ wan kwiꞌya neꞌ tsaa neꞌ. 30 Ta wan
ꞌin nten nchga nan nu jñan neꞌ ꞌwan; bra
nu xñi neꞌ ska nan ꞌwan, ja jñan ꞌa wan
ꞌin ran xiyaꞌ. 31Ndiꞌin chaꞌ kuꞌni wan chaꞌ
suꞌwe loꞌo nten, si nchka tiꞌwan chaꞌ suꞌwe
ti kuꞌni nten loꞌo wan.

32 ’Jlyo tiǎnꞌ chaꞌ suꞌwe nka tiye wan
ñaꞌan wan ꞌin wa lka ti nten nu suꞌwe ti
nka tiye ñaꞌan ꞌwan; loꞌo nten kuxi, wa jlyo
tiꞌ neꞌ kuꞌni neꞌ sa ñaꞌan ngiꞌni wan. Loꞌo
ni, Ndiose nchka tiꞌ chaꞌ ñaꞌan suꞌwe wan
ꞌin nchga nten, siꞌi loꞌo taꞌa suꞌwe nsuꞌwi ti
wan. 33 Kwiꞌ ngwañaꞌan, ngiꞌni wan chaꞌ
suꞌwe loꞌo nten nu wa yꞌni ska chaꞌ suꞌwe
loꞌowan; loꞌonten kuxi, wa jlyo tiꞌneꞌkuꞌni
neꞌ sa ñaꞌan ngiꞌni wan. Ndiose nchka tiꞌ
chaꞌ kuꞌni wan chaꞌ suꞌwe loꞌo nchga nten,
siꞌi loꞌo taꞌa suꞌwe nsuꞌwi ti wan. 34 Nda
wan ska nan jñan nten nu ndayaꞌ ti ꞌwan,
ngwañaꞌan ngiꞌni wan. ¿Ta suꞌwe ꞌa ngiꞌni
wan, xkeꞌ tiꞌ wan bra kanꞌ a? Loꞌo nten
kuxi, kwiꞌngwañaꞌanngiꞌnineꞌ loꞌo taꞌaneꞌ,
si tayaꞌ ska taꞌa neꞌ ꞌin neꞌ. 35 Kanꞌ chaꞌ
ꞌwan ni, suꞌwe ti xuꞌwi tiye wan ñaꞌan wan
ꞌin taꞌa kusuun wan, kuꞌni wan chaꞌ suꞌwe
loꞌo neꞌ kanꞌ. Ta wan nan jñan neꞌ, ja kuwe
tiꞌ wan si tya neꞌ xuꞌwe ꞌwan, si ja tya neꞌ
ꞌwan. Tlyu ꞌa chaꞌ suꞌwe kaja ꞌwan nde
seꞌen ndiꞌin Ndiose si suꞌwe nka tiye wan
ñaꞌan wan ꞌin nchga nten, chaꞌ ngwañaꞌan
ngiꞌni nten nu lka sñiꞌNdiose. Loꞌo Ndiose,
nchka tꞌnan ꞌa tiꞌ Ni ꞌin nten, ni siya xaꞌan
tiye neꞌ, ni siya ja ndya ꞌa neꞌ xuꞌwe ꞌin
Ni; 36 kanꞌ chaꞌ chka tꞌnan tiꞌ wan ꞌin nten
sikwa, sa ñaꞌan nu nchka tꞌnan tiꞌ Ndiose
Stian ꞌñaan.

Jandiꞌin chaꞌxkwiꞌ chkwiꞌkaꞌan tiwan ꞌin
taꞌa ntenwan

37 ’Ja chkwiꞌ wan ꞌin chaꞌ kuxi nu ngiꞌni
taꞌa nten wan, chaꞌ bra kanꞌ ja ndiꞌin chaꞌ
chkwiꞌ Ndiose ꞌin chaꞌ kuxi nu ngiꞌni wan.
Ja ta wan nu tiꞌí ꞌin taꞌa nten wan, chaꞌ bra
kanꞌ ja ndiꞌin chaꞌ ta Ndiose nu tiꞌí ꞌwan.
Kuꞌni wan chaꞌ tlyu tiꞌ ꞌin taꞌa nten wan,

chaꞌbrakanꞌkuꞌniNdiose chaꞌ tlyu tiꞌ ꞌwan.
38 Ta wan chaꞌ suꞌwe ꞌin taꞌa nten wan,
chaꞌ ngwañaꞌan ta Ndiose chaꞌ suꞌwe ꞌwan;
suꞌwe ꞌa msaꞌan biyaꞌ chaꞌ suꞌwe nu suꞌwa
Ndiose niꞌ kasiya ꞌwan bra kanꞌ. Sa ñaꞌan
lka ska biyaꞌmlya nu lye ꞌamsaꞌan, nu tsaa
ꞌansuꞌwinanniꞌ, chaꞌwanskwinneꞌ ꞌin ran
chaꞌkiꞌya tiꞌin lanankanꞌ; ndukwa ꞌa tuꞌwa
biyaꞌ kanꞌ, ngwañaꞌan lka chaꞌ suꞌwe nu
suꞌwa Ndiose niꞌ kasiya ꞌwan. Sa ñaꞌan nu
ngiꞌni wan loꞌo taꞌa nten wan, ngwañaꞌan
kuꞌni Ndiose loꞌo wan.

39Nde lka xka chaꞌ tiya nu ngwaꞌu Jesús
ꞌin neꞌ bra kanꞌ:
―Ska yu kwityiinꞌ ni, ¿ta ka kwaꞌu yu

tuwiin ꞌin taꞌa kwityiinꞌ yu a? Ja ka ꞌin yu.
Kuxi ꞌaka ꞌin yubrakanꞌ; suꞌwa ti tiyuu taꞌa
tyukwaa yu ska loo kwaꞌan bra kanꞌ, chaꞌ
ja ska yu kanꞌ ñaꞌan yu tuwiin seꞌen ndyaa
yu. 40Ska yu kuneꞌ nu tka ngiꞌni xaꞌan ti, ja
ka tyijin lyo yu ꞌinmstru ꞌin yu; chinꞌ ti chaꞌ
jlyo tiꞌ yu. Xa wa mdyii yꞌni xaꞌan yu, kanꞌ
nu suꞌwa ti nchka ꞌin yu loꞌo mstru ꞌin yu
bra kanꞌ.

41 ’¿Ni chaꞌ ndla ꞌa nchkwiꞌ wan ꞌin ska
chaꞌ kuxi nu yꞌni xka la nten taꞌa wan a?,
ñaꞌan tiꞌ ska kata yuunuyten kiloo yu. Loꞌo
kanꞌ ja nduwe ꞌa tiꞌ wan chaꞌ tlyu ꞌa chaꞌ
kuxi nu ngiꞌni ykwiꞌ wan, ñaꞌan tiꞌ ska si
yka nu ndukunꞌ ñaꞌaan kiloo wan. 42 ¿Ni
chaꞌ lka tnun ꞌa tiye wan chaꞌ chkwiꞌ wan
loꞌo taꞌa ntenwan a?: “Taa chabiyaꞌ kuloǔn
yuu nu nsuꞌwi kiloo” nchkwin wan ꞌin neꞌ,
loꞌo kanꞌ ja ñaꞌan wan mti tnun nu nsuꞌwi
kiloo ykwiꞌ wan. ¡Nan kwiñi ꞌa wan! Kulo
ndukwa la ndiꞌin chaꞌ kulo wan mti tnun
nu nsuꞌwi kiloo ykwiꞌ wan, bra kanꞌ ka
ñaꞌansuꞌwewanchaꞌkulowankatayuunu
nsuꞌwi kiloo taꞌa nten wan.

Nsuꞌwi lyoan ꞌin ska yka xa wa naꞌaan
nan nu ndyoꞌo loo yka kanꞌ

43 ’Ska yka kwiñii ni, ta ran ska nan nu
kunanjoꞌo ꞌñaan. Loꞌo ska yka nu kuxi, ja
ta ꞌa ran ska nan nu ka kuan. 44 Nchga
yka nsuꞌwi lyo neꞌ ꞌin ran xa wa naꞌan
neꞌ nan nu ndyoꞌo loo ran. Ja xtun neꞌ
nan nu xi nchku ꞌin kicheꞌ yka; kwiꞌ ng-
wañaꞌan, ja xtun neꞌ siꞌyu chi kutun ꞌin
kicheꞌ styaꞌ. 45 Nchga nten nu suꞌwe tiye,
suꞌwe ꞌa nchkwiꞌ neꞌ kanꞌ; loꞌo nchga nten
nu kuxi tiye, kuxi ti nchkwiꞌ neꞌ kanꞌ bra

kanꞌ. Sa ñaꞌan chaꞌ nu nsuꞌwi niꞌ kasiya ꞌin
skaa nten, ngwañaꞌan nchkwiꞌ neꞌ.

Tukwa lo kiyaꞌ naꞌan numñan nten
46 Ti ngwaꞌu la Jesús xka chaꞌ tiya ꞌin neꞌ

bra kanꞌ:
―¿Ni chaꞌ nchkwiꞌ ꞌa wan ꞌñaǎn chaꞌ

Xꞌnan wan lkaǎn a? Loꞌo ja ndukwa wan
chaꞌ nu nchkwiǐnꞌ loꞌo wan ―ndukwin
Jesús―. 47 Chkwiǐnꞌ ska chaꞌ tiya loꞌo wan
ni, sa ñaꞌan lka nten nu ndijyan seꞌen
ndiꞌiǐn chaꞌ kunan neꞌ chaꞌ nchkwiǐnꞌ, loꞌo
kanꞌ ndukwa neꞌ chaꞌ kanꞌ. 48 Sa ñaꞌan
lka ska yu kiꞌyu nu mñan naꞌan ꞌin yu, ng-
wañaꞌan lka nten kanꞌ. Suꞌwe ꞌamsuꞌwayu
kiꞌyu kanꞌ kee kiyaꞌ naꞌan ꞌin yu, chaꞌ chunꞌ
kee siyaꞌ ti ndukwa kiyaꞌ naꞌan kanꞌ. Bra
kanꞌ lye ꞌa ngwiꞌya tyoo, loꞌo tlyaa ꞌa tyiꞌa
yuu mdijin kiyaꞌ naꞌan kanꞌ; wa lyuꞌwa ti
naꞌan kanꞌ, loꞌo ja ngwa ꞌin tyiꞌa yuu kanꞌ
xlyuu ꞌin ran, chaꞌ tsaa ꞌa nduun kiyaꞌ ran
chunꞌ kee kanꞌ. 49Loꞌondiya xka la ntennu
nnanchaꞌnunchkwiǐnꞌ loꞌo, loꞌo jandukwa
ꞌaneꞌ chaꞌkanꞌ. Sañaꞌan lkaxkayukiꞌyunu
mñannaꞌan ꞌin yu lo ysiin ti, ngwañaꞌan lka
nten kanꞌ. Ja kiꞌñi yuꞌwi kiyaꞌ naꞌan ꞌin yu
kiꞌyu kanꞌ. Kanꞌ ngwiꞌya tyoo tlyaa, mdijin
tyiꞌa yuu kiyaꞌ naꞌan kanꞌ. Bra kanꞌ mdyii
ran nguꞌwa ran lo tyiꞌa yuu kanꞌ.

7
Yꞌni Jesús joꞌó ꞌin skamsu ꞌinxꞌnansndaru

1Brawamdyii ykwiꞌ Jesús loꞌo nten kanꞌ,
bra kanꞌ mdoꞌo yu ndyaa yu nde kichen
Capernaum. 2 La kanꞌ ndiꞌin ska capitán
nu lka ndloo ꞌin sndaru ꞌin neꞌ romano, neꞌ
xka laꞌa tsuꞌ tujoꞌo lka neꞌ kanꞌ. Mdiya ska
msu ꞌin yu nu ndiya ꞌa tiꞌ yu ꞌin. Loꞌo ni, tiꞌí
ꞌa msu kanꞌ, wa kaja ti yu. 3 Xa wa ynan
capitán kanꞌ kaꞌan ꞌa chaꞌ nu nchkwiꞌ nten
chaꞌ ꞌin Jesús, bra kanꞌ ykwiꞌ yu loꞌo chinꞌ
yukulakichenkanꞌ, chaꞌ tsaaneꞌ chkwiꞌneꞌ
loꞌo Jesús chaꞌ kan yu kuꞌni yu joꞌó ꞌin msu
nu tiꞌí kanꞌ ꞌin yu. 4 Mdoꞌo neꞌ ndyaa neꞌ
brakanꞌ. Branumdiyaneꞌkanꞌ seꞌenndiꞌin
Jesús, bra kanꞌmdyisnan neꞌ ykwiꞌ neꞌ loꞌo
yu chaꞌ ꞌin capitán kanꞌ.
―Suꞌwe ꞌa nten lka capitán kanꞌ―nduk-

win neꞌ ꞌin Jesús―. Yu nu nsuꞌwi lyo ꞌa ꞌwa
lka yu kanꞌ, kanꞌ chaꞌ suꞌwe ꞌa si kuꞌnii joꞌó
ꞌinmsu nu tiꞌí kanꞌ ꞌin yu―ndukwin neꞌ―.

5 Wa ndyaꞌan ꞌa tiꞌ ba chaꞌ ndiꞌin yu kula
kanꞌ kichen tyi ba. Ti ykwiꞌ ti yumda yu tñi
chaꞌ tyaꞌ laa ꞌwakichen tyi bare―ndukwin
neꞌ.

6 Bra kanꞌ ndyaa Jesús loꞌo neꞌ kanꞌ. Ti ji
kala neꞌ loꞌo Jesús seꞌen ndukwa naꞌan ꞌin
capitán kanꞌ, bra kanꞌ msuꞌwa capitán ꞌin
xka ta taꞌa suꞌwe yu chaꞌ tsaa neꞌ tyukwa
taꞌa neꞌ loꞌo Jesús tuwiin seꞌen ndijyan yu:
―Nde ñaꞌan nchkwiꞌ capitán kanꞌ

―ndukwin neꞌ ꞌin Jesús bra kanꞌ―: “Ja
kuwe tiiꞌ lye ꞌaa, yu kula” ndukwin, “ja
nꞌni chaꞌ kan wan naꞌan tyiǐn” ndukwin
capitán. 7 “Kanꞌ chaꞌ ja loꞌoǔn ndaꞌaǎn bra
nu yaa neꞌ yaa tiꞌin neꞌ ꞌiin tsan” ndukwin.
“Sa kanꞌ ti tñan nchka tiǎnꞌ, si kuloo tñan,
chkaamsu ꞌñaǎn kwa ñaꞌan ti.” Ngwañaꞌan
ndukwin capitán kanꞌ, chaꞌ chkwiꞌ ba loꞌoo
―ndukwin neꞌ―. 8 Loꞌo ndukwin yu chaꞌ
re ꞌwa: “Loꞌo naꞌ ni” ndukwin yu, “ndiya
xka nundlo tñan ꞌñaǎn; loꞌo naꞌndloǔn tñan
ꞌin sndarunundiꞌin ꞌñaǎn” ndukwin. “Tsaa
neꞌ lo kichen ꞌñaǎn, si kuloǔn tñan ꞌin neꞌ
chaꞌ tsaaneꞌ; kanneꞌ seꞌenndiꞌiǐn, si siꞌyaǎn
ꞌin neꞌ chaꞌ kan neꞌ; bra ti kuꞌni msu ꞌñaǎn
ya ñaꞌan ti tñan nu kuloǔn ꞌin yu” ndukwin
capitánkanꞌ. “Kanꞌ chaꞌni, jlyo tiǎnꞌ chaꞌka
ꞌiinkuloo tñan chaꞌ chkaayu tiꞌí kanꞌ ꞌñaǎn.”
Sa kanꞌ ti chaꞌnchka tiꞌ capitán chkwiꞌ loꞌoo
―ndukwin neꞌ taꞌa suꞌwe capitán kanꞌ ꞌin
Jesús.

9Brawaynan Jesús chaꞌnuykwiꞌneꞌ loꞌo,
nduwe ꞌa tiꞌ yu. Bra kanꞌ mxitukwi Jesús
seꞌen ndijyan tuwiin, ykwiꞌ yu loꞌo nten nu
ndaꞌan loꞌo yu:
―Chañi chaꞌ nu nchkwiǐnꞌ loꞌo wan ni

―ndukwin Jesús―, chaꞌ ja yañaꞌaǎn ꞌin ska
nten nu suꞌwe ꞌa ndyaa ñaꞌan tiꞌ ꞌin Ndiose
sa ñaꞌan nu ndyaa ñaꞌan tiꞌ capitán kanꞌ.
Tyukwi ñaꞌaan nasiyun Israel re, ja nsuꞌwi
nten nu ndyaa ñaꞌan tiꞌ ꞌñaǎn ngwañaꞌan
―ndukwin Jesús ꞌin neꞌ.

10 Loꞌo kanꞌ mxitukwi taꞌa suꞌwe nsuꞌwi
capitán kanꞌ, ndyaa neꞌ seꞌen ndukwa
naꞌan tyi yu kula kanꞌ. Bra kanꞌ naꞌan neꞌ
chaꞌwa nchkaamsu nu tiꞌí kanꞌ.

Yꞌni Jesús chaꞌ xiyaꞌ ndyuꞌu ska yu kuneꞌ
nuwa ngujwi

11 Chunꞌ ndiꞌin la ndyaa Jesús nde ska
kichen seꞌen naan Naín; ndyaa neꞌ nu
ngiꞌni xaꞌan chaꞌ ꞌin yu loꞌo yu, loꞌo kaꞌan

ꞌa nten ndyaa loꞌo. 12 Wa ndiya neꞌ tuꞌwa
kichen kanꞌ, bra kanꞌ naꞌan neꞌ chaꞌ ndyaa
loꞌo neꞌ kichen kanꞌ ꞌin ska ayman chaꞌwa
katsiꞌ. Sñiꞌ ska nu kunaꞌan tiꞌi lka ayman
kanꞌ; wa nganun nu kunaꞌan kanꞌ xka ti
chaꞌngujwi sñiꞌ, chaꞌ ska ti sñiꞌ kiꞌyunsuꞌwi
nu kunaꞌan kanꞌ, loꞌo wa ngujwi yu ni.
Tyun ꞌa neꞌ kichen kanꞌ mdaꞌan neꞌ loꞌo.
13 Bra nu naꞌan Jesús nu nka Xꞌnaan ꞌin
ayman kanꞌ, ngwa tꞌnan ꞌa tiꞌ yu ꞌin nu
kunaꞌan tiꞌi jyaꞌan ayman kanꞌ. Bra kanꞌ
ykwiꞌ yu loꞌo:
―Ja kunaan―ndukwin yu.
14Bra kanꞌ yaa Jesús seꞌenndiꞌin neꞌkanꞌ,

mstya yaꞌ yu chunꞌ kaꞌ seꞌennsuꞌwi ayman.
Bra kanꞌ yaa tuun neꞌ nu ndiꞌya ꞌin ayman
kanꞌ, ykwiꞌ Jesús loꞌo ayman kanꞌ:
―Yu kuneꞌ―ndukwin―, ¡tukwii lyaa!
15 Bra ti mdyitukwa ayman kanꞌ, mdy-

isnan yu ykwiꞌ yu loꞌo neꞌ bra kanꞌ. Xiyaꞌ
ndya Jesús ꞌin yu kuneꞌ kanꞌ ꞌin jyaꞌan yu
bra kanꞌ. 16 Yuwe ꞌa tiꞌ nchga nten la kanꞌ,
chaꞌ naꞌan neꞌ ꞌin yu nu ngujwi kanꞌ. Bra
kanꞌmdyisnan neꞌ yꞌni tnun neꞌ ꞌin Ndiose.
―Tnun ꞌa chaꞌ ndiꞌin ꞌin yu nu wa

mdiyan seꞌen ndiꞌian ni ―ndukwin neꞌ―,
kanꞌ lka nu nchkwiꞌ nchga chaꞌ ꞌin Ndiose
loꞌoan.
Ngwañaꞌan ndukwin neꞌ bra kanꞌ. Loꞌo

xka chaꞌ ykwiꞌ neꞌ:
―Wamdiyan Ndiose ni, chaꞌ tayaꞌ Ni ꞌin

nten ꞌin Ni―ndukwin neꞌ.
17 Wa lye ꞌa nganen nchga chaꞌ tnun

nu yꞌni Jesús nde nchga kichen lo yuu ꞌin
Judea; ngwañaꞌan tyun kichen nu ndiꞌin
tijyuꞌ la nganen chaꞌ kanꞌ.

Ngulo Xuwa tñan ꞌin nten ꞌin yu chaꞌ tsaa
neꞌ seꞌen ndiꞌin Jesús

18Wa ynan Xuwa sa ñaꞌan chaꞌ nu ngwa
nde kwa, chaꞌ yu kuneꞌ nu ndaꞌan loꞌo
Xuwa, kanꞌ lka nu ytsaꞌ ꞌin yu. 19 Bra
kanꞌ msiꞌya Xuwa ꞌin tukwa yu kuneꞌ taꞌa
ndaꞌan yu kanꞌ. Ngulo yu tñan ꞌin neꞌ chaꞌ
tsaa kunichaꞌ neꞌ ꞌin Jesús si chañi chaꞌ
ykwiꞌ yu lka yuKrixtu, nten nu tnunnchka
nuwa suꞌwa ti Ndiose chaꞌ kan lo chalyuu;
o ta ti ndiꞌin chaꞌ kata la chinꞌ neꞌ sa ñaꞌan
bra nu kan xka nten nu tnun la chaꞌ ndiꞌin
ꞌin. 20 Bra kanꞌ ndyaa nten ꞌin Xuwa seꞌen
ndiꞌin Jesús, chaꞌ chkwiꞌ neꞌ loꞌo yu:



SAN LUCAS 7:21 118 SAN LUCAS 7:33

―Wa ngulo Xuwa nu ndukwatya ꞌin
nten tñan ꞌwa chaꞌ ndijyan ba ―ndukwin
neꞌ―, chaꞌ kunichaꞌ ba ꞌiin: ¿Ta chañi chaꞌ
ti kwiꞌ Krixtu lka nuꞌwin a? ¿Ta nuꞌwin lka
nten nu tnun nchka nu wa suꞌwa ti Ndiose
chaꞌ kan lo chalyuu re a? ¿O ta ti ndiꞌin chaꞌ
kata laba ꞌinxkantennu tnun lachaꞌndiꞌin
ꞌin a? Nchka tiꞌ ba chaꞌ kaja chaꞌ nu ñi ꞌwa.

21 Bra nu ndiꞌin neꞌ kanꞌ seꞌen ndiꞌin
Jesús, bra kanꞌ yꞌni Jesús joꞌó ꞌin tyun neꞌ
tiꞌí. Mdiyaneꞌnuwasꞌnimsñikicha ꞌin, loꞌo
mdiya nu sa ndijin ti kicha ꞌin, loꞌo numsñi
kwiꞌin kuxi ꞌin; bra ti nchkaa neꞌ kanꞌ. Loꞌo
neꞌ kwityiinꞌ, yꞌni Jesús chaꞌ ngalaa kiloo
neꞌ. 22Kanꞌ chaꞌmxkwen Jesús ꞌin neꞌ kanꞌ
bra kanꞌ:
―Yaa lya wan katsaꞌ wan ꞌin Xuwa kwa

nchga chaꞌ nu wa naꞌan wan seꞌen ndiꞌiǐn,
nchga chaꞌ nu wa ynan wan nde re. Katsaꞌ
wan ꞌin yu chaꞌ xiyaꞌ ngalaa kiloo tyun
nten nu ngwa kwityiinꞌ; bra kanꞌ suꞌwe ꞌa
ndaꞌanneꞌnu tiꞌí kiyaꞌ; kwiꞌngwañaꞌan,wa
luwi kunaꞌneꞌnungutsuꞌ kunaꞌ; loꞌo ni, wa
nnan suꞌwe neꞌ nu ngwa kuꞌun tunskan;
loꞌo nten nu wa ngujwi, ndyuꞌu neꞌ xiyaꞌ;
loꞌo neꞌ tiꞌi ni, nnan neꞌ chaꞌ suꞌwenunchk-
wiǐnꞌ loꞌo neꞌ sa ñaꞌan ndlaaNdiose ꞌin nten
ꞌin nchga chaꞌ kuxi. Ngwañaꞌan nchkwin
wan ꞌin Xuwa kanꞌ. 23 Si nu ja ka jyuꞌu tiꞌ
wanñaꞌanwan ꞌñaǎn, ka suꞌwekasiya ꞌwan
bra kanꞌ―ndukwin Jesús ꞌin neꞌ.

24Bra kanꞌmxitukwi neꞌ ndyaa neꞌ, nten
nu wa mnin Xuwa ꞌin chaꞌ yan kanꞌ. Bra
kanꞌ mdyisnan Jesús ykwiꞌ chaꞌ ꞌin Xuwa
kanꞌ loꞌo nten nu nganun seꞌen ndiꞌin.
―¿Sa ñaꞌan nan nxkeꞌ tiꞌ wan a? Wa yaa

naꞌan wan ꞌin Xuwa kanꞌ nu ngwa xkanꞌ
nde niꞌ kixinꞌ seꞌen ja ndiꞌin nten ―nduk-
win Jesús―. ¿Nxkeꞌ tiꞌwan chaꞌ tukwa chaꞌ
nka tiye yu bra nu nchkwiꞌ yu loꞌo nten a?
Wa jlyo tiꞌ wan chaꞌ nchkii yka kii bra nu
nchka kwiꞌin, nchkii taꞌa tyukwaa laꞌa. ¿Ta
ngwañaꞌan mskeꞌ tiꞌ wan xa nu naꞌan wan
ꞌin yu a? 25 ¿Sa ñaꞌan nan mskeꞌ tiꞌ wan
bra nu naꞌan wan ꞌin yu kanꞌ sikwa a? ¿Ta
suꞌwe ꞌa steꞌ yu bra nu naꞌan wan ꞌin yu la
kanꞌ a? Wa jlyo tiꞌ wan chaꞌ siꞌi niꞌ kixinꞌ
ndiꞌin nten nu suꞌwe ꞌa steꞌ, siꞌi niꞌ kixinꞌ
ndiꞌinntennunsuꞌwi ꞌa tñi ꞌinneꞌ chaꞌkwiji
neꞌ kwa ñaꞌan ti; naꞌan tyi neꞌ kuliyaꞌ nu
lka ree, la kanꞌ ndiꞌin neꞌ kanꞌ. 26 Ja chan

mgii tiꞌ wan chaꞌ lka Xuwa kanꞌ ska nten
nu nchkwiꞌ chaꞌ ꞌin Ndiose loꞌo nten. Chañi
chaꞌ lka yu ngwañaꞌan, loꞌo ni, tlyu la tñan
mjwi ꞌin yu. 27Nde lka chaꞌ nu ndukwa lo
kityi kula chaꞌ ꞌin tñan nu nsuꞌwi ꞌin Xuwa
kanꞌ:
Kuloǔn tñan ꞌin ska msu ꞌñaǎn chaꞌ tsaa yu

nde loo la ꞌiin seꞌen tsaa,
chaꞌ tsaa yu slaa lya yu tuwiin seꞌennu tsaa

ykwiiꞌ, ndukwin Ndiose ꞌin Krixtu.
28Ti nchkwiꞌ la Jesús loꞌo neꞌ bra kanꞌ:
―Chaꞌ nu ñi nchkwiǐnꞌ loꞌo wan chaꞌ ꞌin

Xuwa nu ndukwatya ꞌin nten, chaꞌ ja ya
xuꞌwi ska nten chalyuu nu tnun la tñan
nchka ꞌin, sa ñaꞌan tñan nu lka Xuwa kanꞌ.
Bra kanꞌ wa ndijyaǎn chaꞌ kaǎn ndloo niꞌ
kasiya ꞌin nten. Loꞌo ni, nchga nten nu tsaa
ñaꞌan tiꞌ ꞌñaǎn, tnun la chaꞌ nchka ꞌin neꞌ
kanꞌ keXuwa, ni siya tiꞌi ti neꞌ, ni siya kuneꞌ
ti neꞌ―ndukwin Jesús.

29 Bra kanꞌ nten nu wa yaa seꞌen ndiꞌin
Xuwa chaꞌ tukwatya yu ꞌin neꞌ ti ngwa
xkanꞌ la, bra wa ynan neꞌ chaꞌ nu ykwiꞌ
Jesús loꞌo neꞌ, bra kanꞌ yꞌni tnun nchga neꞌ
kanꞌ ꞌin Ndiose, loꞌo neꞌ kuxi nu ndlo tñi
ꞌin nten chaꞌ ꞌin neꞌ xka laꞌa tsuꞌ, loꞌo xka
ta nten. 30Kwi ngwañaꞌan, neꞌ fariseo loꞌo
mstru nu nduꞌu chaꞌ joꞌo nu ja xlyaa chaꞌ
tukwatya Xuwa ꞌin neꞌ nu ngwa bra kanꞌ,
ja ngwiꞌya neꞌ kwenta ꞌin tñan nu ngiꞌni
Ndiose chaꞌ nu ndayaꞌNi ꞌin nten. Bra kanꞌ
xiyaꞌ ykwiꞌ Jesús loꞌo neꞌ:

31―Ja suꞌwe sa ñaꞌan nu ngiꞌni nten cha-
lyuu ni ―ndukwin―. 32 Sa ñaꞌan ngiꞌni
nu xuwe nu ndiꞌin jya ti jluꞌwe kichen,
ngwañaꞌan ngiꞌni nten chalyuu ni. Nchka
ndaja tiꞌ nu xuwe ñaꞌan ꞌin taꞌa ndiꞌin jya
neꞌ, chaꞌ ja nchka ꞌa tiꞌ taꞌa neꞌ tyiꞌin jya neꞌ
loꞌo neꞌ. Bra kanꞌ nxiꞌya nu xuwe ꞌin taꞌa
ndiꞌin jya: “¿Ni chaꞌ lka ja xlyaa wan kula
kiyaꞌ wan a? Nan ngala ba chinꞌ jiin loꞌo
kuwi kii chaꞌ ꞌwan” ndukwin nu xuwe ꞌin
taꞌa. “¿Ni chaꞌ lka ja xlyaa wan ka xiꞌin tiꞌ
wan loꞌo ba a? Nan ngala ba jiin xiꞌin, nan
nganan ba ndiꞌin ba” ndukwin nu xuwe
ꞌin taꞌa ndiꞌin jya. Loꞌo ꞌwan ―ndukwin
Jesús―, ti kwiꞌngwañaꞌanngiꞌniwan, ꞌwan
nu lka wan nten chalyuu ni; xkwiꞌ chaꞌ
ndaja tiꞌwan ꞌin taꞌa nten wan seꞌen ndiꞌin
wan, chaꞌ ja suꞌwe nka tiye wan siyaꞌ ti
ñaꞌanwan ꞌin taꞌa ntenwan. 33Nde ndlyuu

ti nchkwiꞌ wan ―ndukwin Jesús ꞌin neꞌ―.
Bra nu yan Xuwa nu ndukwatya ꞌin nten
chalyuu, ja yku yu loꞌo wan, ja yiꞌo yu
xalyu loꞌowan; brakanꞌndukwinwanchaꞌ
nsuꞌwikwiꞌin xaꞌan ꞌin yu―ndukwin Jesús
ꞌin neꞌ―. 34Chunꞌ ndiꞌin la msuꞌwa Ndiose
ꞌñaǎn ndijyaǎn chaꞌ kaǎn nten; suꞌwa ti
nchkuǔn loꞌo wan bra kanꞌ, suꞌwa ti ndiꞌiǐn
loꞌo wan naꞌan tyi wan. Kanꞌ chaꞌ nchkwiꞌ
wan ꞌñaǎn: “Ñaꞌaan sa ñaꞌan nu ngiꞌni yu
kwa ni” ndukwin wan ꞌin taꞌa wan, “xkwiꞌ
nan nchku ti yu kwa nchka tiꞌ yu, xkwiꞌ
nan kuꞌwi ti yu ndaꞌan yu. Ja suꞌwe yu
kwa chaꞌ lka yu taꞌa suꞌwe nsuꞌwi neꞌ kuxi
nu ndlo tñi ꞌñaan, loꞌo xka ta neꞌ kuxi kanꞌ
lka taꞌa suꞌwe nsuꞌwi yu” ndukwin wan
ꞌñaǎn. 35 Ndukwin wan chaꞌ ja suꞌwe chaꞌ
nu nchkwiǐnꞌ; kanꞌ chaꞌ nde loo la ka biyaꞌ
tiꞌwan chaꞌ nu chañi ꞌa lka chaꞌ nu nchkwiꞌ
nten ꞌñaǎn, chaꞌ nu tñan ꞌin Ndiose ndi-
jyaǎn.

Yku tlyaa Jesús seꞌenndiꞌin ska yu fariseo
36 Mdiya ska yu fariseo nu ykwiꞌ loꞌo

Jesús chaꞌ tsaa ku tlyaa loꞌo yu naꞌan tyi
yu. Loꞌo neꞌ fariseo kanꞌ ni, kti ꞌa ngiꞌni
neꞌ, mskeꞌ tiꞌ neꞌ. Bra kanꞌ yaa Jesús seꞌen
ndukwa naꞌan tyi yu, yaa tukwa yu tuꞌwa
msaa. 37 Ti kwiꞌ kichen kanꞌ mdiꞌin ska
nu kunaꞌan nu kaꞌan ꞌa kiꞌyu nsuꞌwi ꞌin.
Bra nu ngwa biyaꞌ tiꞌ nu kunaꞌan kanꞌ, chaꞌ
wa mdiyan Jesús ku tlyaa seꞌen ndiꞌin yu
fariseo kanꞌ, bra kanꞌ chaꞌ ꞌin ti nu kunaꞌan
kanꞌ yaa seꞌen ndiꞌin Jesús;mdiyan loꞌo ska
teꞌén lyuꞌ ti sete nu xi ꞌa tyiꞌi. 38 Yaa tukwa
nu kunaꞌan kanꞌ lyuu kwiꞌ seꞌen ti seꞌen
ndukwa kiyaꞌ Jesús bra kanꞌ. Nganan ꞌa nu
kunaꞌan kanꞌ, ngalu tyiꞌa kiloo chunꞌ kiyaꞌ
Jesús; bra kanꞌ msuweꞌ kichanꞌ ke kiyaꞌ yu
chaꞌ xtyi kiyaꞌ yu. Ykwichaꞌ nu kunaꞌan
kanꞌ kiyaꞌ Jesús bra kanꞌ, mdyii sete xi kanꞌ
mslu chunꞌ kiyaꞌ yu. 39 Loꞌo yu fariseo nu
wa ykwiꞌ loꞌo Jesús chaꞌ tsaa ku tlyaa seꞌen
ndiꞌin yu, bra wa naꞌan yu ꞌin nu kunaꞌan
kanꞌ, kanꞌmdaꞌan chaꞌ tiye yu bra kanꞌ: “Ja
chañi chaꞌ lka yu re ska nten nu nchkwiꞌ
chaꞌ ꞌinNdiose loꞌonten. Si kwiꞌkanꞌ lkayu,
bra kanꞌ ja chan kiꞌya yu kwenta sa ñaꞌan
lka nu kunaꞌan nu nxtya yaꞌ chunꞌ kiyaꞌ yu
ni; ka biyaꞌ tiꞌ yu chaꞌ ska nu kunaꞌan nu
chen ꞌañaꞌanngiꞌnindiꞌin lo chalyuu lkanu
kunaꞌan kwa.”

40Bra kanꞌmdyisnan Jesús ykwiꞌ yu loꞌo
yu fariseo kanꞌ:
―Simón, ndiya ska chaꞌ nu chkwiǐnꞌ

loꞌoo―ndukwin Jesús ꞌin yu.
―Katsaaꞌ lyaa ꞌñaǎn, yu kula ―ndukwin

yu fariseo ꞌin yu bra kanꞌ.
41 ―Mdiya tukwa nten nu ndukwi tneꞌ,

chaꞌmjñiꞌ neꞌ tñi ꞌin ska yu kuliyaꞌ―nduk-
win Jesús ꞌin yu fariseo kanꞌ―. Ska yu
ndukwi yu kaꞌan ꞌa tñi ꞌin yu kuliyaꞌ kanꞌ,
xka yu ndukwi yu chinꞌ la ꞌin yu kanꞌ.
42 Taꞌa tyukwaa yu ja ngwa ꞌin yu tya yu
tñi ꞌin yu kuliyaꞌ kanꞌ bra kanꞌ. Kanꞌ chaꞌ
nchka tꞌnan tiꞌ yu kuliyaꞌ kanꞌ ꞌin taꞌa tyuk-
waa yu kanꞌ; yꞌni tyii yu kwenta ꞌin yu
kanꞌngwañaꞌan ti. Katsaaꞌ lyaa ꞌñaǎn sikwa
―ndukwin Jesús ꞌin yu fariseo kanꞌ―, ¿ti
ka lka nu suꞌwe la nka tiye ñaꞌan ꞌin yu
kuliyaꞌ kanꞌ a? ¿Si ska yu, o ta xka yu a?

43Bra kanꞌmxkwen Simón ꞌin Jesús:
―Nu ndukwi kaꞌan la, kanꞌ lka; chunꞌ

lye la yꞌni nu kuliyaꞌ kanꞌ chaꞌ tlyu tiꞌ ꞌin.
Ngwañaꞌan lka kanꞌ―ndukwin Simón.
―Chañi chaꞌ nchkwiiꞌ ―ndukwin Jesús

bra kanꞌ.
44Naꞌan ꞌa Jesús seꞌen ndiꞌin nu kunaꞌan

kanꞌ, bra kanꞌ xiyaꞌ ykwiꞌ yu loꞌo Simón
kanꞌ:
―Kiꞌyaa chinꞌ kwenta sa ñaꞌan nu ngiꞌni

nu kunaꞌan re ―ndukwin―. Bra nu
mdiyaǎn niꞌ ñaꞌan re tsan, nuꞌwin ja mdaa
tyiꞌa katen kiyaǎnꞌ; loꞌo ni, wa mjyaꞌan
nu kunaꞌan re kiyaǎnꞌ loꞌo tyiꞌa kiloo, wa
mxtyi nu kunaꞌan re kiyaǎnꞌ loꞌo kichanꞌ ke
ti. 45Kwiꞌ ngwañaꞌan, nuꞌwin ja ykwichaaꞌ
ꞌñaǎn bra nu mdiyaǎn niꞌ ñaꞌan re; loꞌo nu
kunaꞌan re, ti bra mdiyaǎn niꞌ ñaꞌan re, ja
ya tyii chkwichaꞌ kiyaǎnꞌ. 46Ngwañaꞌan ja
msluu sete keěn tsan; loꞌo ni, wa mslu nu
kunaꞌan re sete xi chunꞌ kiyaǎnꞌ. 47Nde lka
chaꞌ nu katsaǎnꞌ ꞌiin ni, chaꞌ suꞌwe la nchka
tꞌnan tiꞌ nu kunaꞌan re ꞌñaǎn, kanꞌ chaꞌ ka
biyaꞌ tiiꞌ chaꞌ wa yꞌni tyii Ndiose kiꞌya nu
ndukwi, ni siyakaꞌan ꞌakiꞌyamdiꞌin ꞌin tloo
Ndiose. Loꞌo nten nu ja ndiꞌin lye kiꞌya
ꞌin chaꞌ kuꞌni tyii Ndiose ꞌin ran, chinꞌ la
chaꞌ nduwe tiꞌ neꞌ kanꞌ ñaꞌan neꞌ ꞌin Ndiose
―ndukwin Jesús ꞌin Simón.

48 Bra kanꞌ ykwiꞌ Jesús loꞌo nu kunaꞌan
kanꞌ:

―Wa yꞌni tyii Ndiose nchga kiꞌya nu
mdiꞌin ꞌiin―ndukwin.

49 Bra kanꞌ nten nu suꞌwa ti mdiyan loꞌo
Jesús chaꞌ ku tlyaa neꞌ seꞌen ndiꞌin Simón,
mdyisnan neꞌ kanꞌ ykwiꞌ neꞌ loꞌo taꞌa neꞌ:
―¿Ti ka nu lka yu kiꞌyu re a? ¿La nde

mjwi chabiyaꞌ ꞌin yu chaꞌ kuꞌni tyii yu kiꞌya
nu ndiꞌin ꞌin nten a? ―ndukwin neꞌ.

50 Loꞌo ykwiꞌ Jesús loꞌo nu kunaꞌan kanꞌ
bra kanꞌ:
―Wamdyii chaꞌ kuxi nundiꞌin ꞌiin chunꞌ

ndyaa ñaꞌan tiiꞌ ꞌñaǎn. Tiin ti tyiꞌin niꞌ
kasiya ꞌiin, tyaa lyaa ni.

8
Neꞌ kunaꞌan numdayaꞌ ꞌin Jesús

1 Chunꞌ ndiꞌin la, mdoꞌo Jesús ndyaa yu
tyun kichen, loꞌo kichen tnun, loꞌo kichen
xuwe ti. Ykwiꞌ ꞌa yu chaꞌ suꞌwe ꞌin Ndiose
loꞌo neꞌ kichen kanꞌ; ykwiꞌ yu chaꞌ wa ndi-
jyan Ndiose chaꞌ ka Ni ndloo niꞌ kasiya ꞌin
nten. Suꞌwa mdaꞌan Jesús loꞌo tii tyukwa
neꞌ nu ngiꞌni xaꞌan chaꞌ ꞌin yu. 2 Loꞌo tyun
neꞌ kunaꞌanndyaa loꞌo neꞌ kanꞌ; tiꞌí ꞌa ngwa
neꞌ kunaꞌan kanꞌ nu ngwa sꞌni la, bra kanꞌ
yꞌni Jesús chaꞌ nchkaa neꞌ, loꞌowa ngulo yu
kwiꞌin kuxi nu nsuꞌwi ꞌin neꞌ kanꞌ. Ndaꞌan
ska nu kunaꞌan nu naan Liya Magdalena
loꞌo neꞌ, wa mdoꞌo kati loo kwiꞌin kuxi
ꞌin. 3 Loꞌo kanꞌ Xnan naan xka nu ndaꞌan
loꞌo neꞌ; kwilyoꞌo ska yu naan Chuza lka
Xnan kanꞌ, ska yu nu lka ndloo chaꞌ ꞌin ree
Herodes lka yu Chuza kanꞌ. Ngwañaꞌan Su-
sana, loꞌo ti tyun la neꞌ kunaꞌan nu ndayaꞌ
ꞌin Jesús loꞌo nan nu nsuꞌwi ꞌin neꞌ.

Chaꞌ ꞌin nten nu ytamta trigu
4 Bra kanꞌ kaꞌan ꞌa nten kichen kanꞌ

mdoꞌoneꞌndyaanaꞌanneꞌ ꞌin Jesús. Brawa
mdyoꞌ tiꞌin nten kaꞌan kanꞌ sa tlyu ti, bra
kanꞌ ykwiꞌ Jesús loꞌo neꞌ. Nde lka chaꞌ nu
ngwaꞌu yu ꞌin neꞌ kanꞌ bra kanꞌ:

5―Wa ndyaa ska nten kata mta trigu ꞌin
yu. Katsaǎnꞌ ꞌwan sa ñaꞌan ngwa bra nu
msnen yu mta kanꞌ: Ngalu chinꞌ mta kanꞌ
tuwiin seꞌen ndijin nten, ngwoꞌo sta neꞌ
mta kanꞌ bra kanꞌ, loꞌo yan kiñi yku ꞌin ran.
6Xka tamtakanꞌngalu seꞌennuchinꞌ ꞌayuu
nskwa chunꞌ kee. Bra nu mtsu mta kanꞌ,
ja ngwa kaluu suꞌwe kala kanꞌ, chunꞌ ja
kiꞌñi yaa suun ran;mdyii kala kanꞌ ngwityi
ran bra kanꞌ, chaꞌ ja mjwi seꞌen tsaa suun

ran. 7Xka tamta kanꞌ ngalu seꞌenmdukwa
yka kicheꞌ nu ngwa xkanꞌ; bra kanꞌ bra ti
ndyukwa kuten yka kicheꞌ kanꞌ xiyaꞌ, sa
ñaꞌan yaꞌ nu ja mda ꞌa ran seꞌen kaluu kala
trigu kanꞌ siyaꞌ ti. 8 Xka ta mta kanꞌ ngalu
seꞌen nu suꞌwe ꞌa yuu; suꞌwe ꞌa ngaluu kala
kanꞌ, kaꞌan ꞌa mta mdoꞌo lo juun ran bra
kanꞌ. Seꞌen nu yta yu skamlya ti mta trigu,
kanꞌ nu suꞌwe ꞌa mdoꞌo; sa yaꞌ ska siyentu
mlyamtamdoꞌo bra kanꞌ.
Bra wa mdyii ykwiꞌ Jesús chaꞌ kanꞌ loꞌo

neꞌ, bra kanꞌ kwen ꞌa ykwiꞌ yu:
―Kunan suꞌwe wan si chañi chaꞌ nchka

tiꞌwankunanwanchaꞌ suꞌwenunchkwiǐnꞌ
loꞌo wan.

Ytsaꞌ Jesús ꞌin neꞌ ni chaꞌ lka nchkwiꞌ yu
chaꞌ kutsiꞌ ti

9 Bra kanꞌ mnichaꞌ neꞌ nu ngiꞌni xaꞌan
chaꞌ ꞌin Jesúskanꞌ sañaꞌanndyoꞌo chaꞌkanꞌ.
10Mxkwen Jesús ꞌin neꞌ bra kanꞌ:
―ꞌWan nu ndaꞌan wan loꞌoǔn, ndayaꞌ

ꞌa Ndiose ꞌwan chaꞌ nchka biyaꞌ tiꞌ wan
nchga chaꞌ nu yuꞌwi nchkunꞌ ti nu ngwa
sꞌni; kanꞌ chaꞌ ka ꞌwan ka biyaꞌ tiꞌ wan sa
ñaꞌankuloNdiose tñan ꞌinnten. Xka tanten
ni, xkwiꞌ chaꞌ kutsiꞌ ti nchkwiǐnꞌ loꞌo neꞌ
bra nu chkwiǐnꞌ ska chaꞌ tiya loꞌo neꞌ, chaꞌ
ngwañaꞌan ja ka biyaꞌ tiꞌ neꞌ, ni siya naꞌan
neꞌnungwaxkanꞌ; ja skachaꞌkanunkeneꞌ,
ni siya wa ynan neꞌ nu ngwa xkanꞌ.

Ykwiꞌ Jesús sa ñaꞌan ndyoꞌo chaꞌ ꞌin nten
nu ytamta

11 ’Nde lka sa ñaꞌan ndyoꞌo chaꞌ kanꞌ
―ndukwin Jesús ꞌin neꞌ―. Sañaꞌan lkamta
nu wa msnen yu kanꞌ, ngwañaꞌan lka chaꞌ
suꞌwe nu nchkwiꞌ Ndiose loꞌo nten. 12 Sa
ñaꞌan lka ska ta mta nu ngalu tuwiin kanꞌ,
ngwañaꞌan lka nten nuwa ynan chaꞌ suꞌwe
kanꞌnungwaxkanꞌ, loꞌokanꞌbra ti ndijyan
kuneꞌ xaꞌan chaꞌ kuꞌni tyii chaꞌ suꞌwe nu
nsuꞌwi niꞌ kasiya ꞌin neꞌ kanꞌ; ja ndyuꞌwi
ꞌa tiꞌ neꞌ chaꞌ suꞌwe kanꞌ bra kanꞌ, ja nchka
tyoꞌo laa neꞌ kanꞌ ꞌin chaꞌ kuxi ꞌin yu bra
kanꞌ. 13 Sa ñaꞌan lka xka ta mta nu ngalu
lo yuu seꞌen lti ti tuꞌwa yuu chunꞌ kee kanꞌ,
ngwañaꞌan lkantennusuꞌwe ꞌanka tiyeneꞌ
branu ynanneꞌ chaꞌ suꞌwekanꞌ ti kulo. Bra
kanꞌ sa ñaꞌan lka kala xuwe kanꞌ, chaꞌ ja
kiꞌñi yaa suun ran lo kee kanꞌ, ngwañaꞌan
lka nten kanꞌ, chaꞌ chinꞌ ti bra ndalo neꞌ
chaꞌmsñi neꞌ chaꞌ suꞌwe kanꞌ; bra nu ñaꞌan

xka ta nten ꞌin neꞌ kanꞌ, ndla ti kulaa yaꞌ
neꞌ chaꞌ suꞌwe kanꞌ bra kanꞌ. 14Sa ñaꞌan lka
chaꞌ ꞌin mta nu ngalu laja yka kicheꞌ kanꞌ,
ngwañaꞌan lka nten nuwa ynan chaꞌ suꞌwe
kanꞌ nu ngwa xkanꞌ; loꞌo kanꞌ ndiꞌin ꞌa tñan
ꞌin neꞌ, ndiꞌin ꞌa tñi ꞌin neꞌ, loꞌo nsuꞌwi ꞌa
seꞌen kwiji neꞌ tñi chaꞌ ꞌin ti neꞌ; kanꞌ chaꞌ
ja nchka kanun suꞌwe chaꞌ suꞌwe kanꞌ niꞌ
kasiya ꞌin neꞌ. 15 Sa ñaꞌan lka mta nu ngalu
seꞌen nu suꞌwe ꞌa yuu kanꞌ, ngwañaꞌan lka
nten nu tyukwi ti tiye neꞌ nnan neꞌ chaꞌ
suꞌwenu nchkwiꞌNdiose loꞌo neꞌ; xlyaa neꞌ
tukwa neꞌ nchga chaꞌ nu nchkwiꞌ Ndiose
loꞌo neꞌ. Ndalo neꞌ kanꞌ bra kanꞌ, ja ndaꞌan
chunꞌ neꞌ chaꞌ wa msñi neꞌ chaꞌ kanꞌ. Loꞌo
bra kanꞌ suꞌwe ꞌa chaꞌ nsuꞌwi niꞌ kasiya ꞌin
neꞌ kanꞌ.

Chaꞌ ꞌin xaa nu xtya neꞌ niꞌ ñaꞌan
16 ’Ja tukwin xtya xaa niꞌ ñaꞌan ꞌin, chaꞌ

tukunꞌ neꞌ ꞌin xaa kanꞌ chunꞌ ndiꞌin la; ti
kwiꞌ ti chaꞌ, ja xtyaneꞌ skaxaa skaniꞌkiꞌyan
ti. Ja ngiꞌni neꞌ ngwañaꞌan. Nxtya neꞌ xaa
ska seꞌen nu kwan, chaꞌ xuꞌwi xaa chaꞌ ka
ñaꞌan neꞌ nchga nan nu ndiꞌin niꞌ ñaꞌan
kanꞌ. 17Nchga chaꞌ nu nsuꞌwi nchkunꞌ ꞌin
nten ni, tyija lyo chaꞌ kanꞌ ꞌin neꞌ chunꞌ
ndiꞌin la; nchga chaꞌ nu nsuꞌwi mnan ti ni,
tyija chaꞌkanꞌ ꞌinneꞌ chunꞌndiꞌin la, chaꞌka
biyaꞌ tianꞌ chaꞌ kanꞌ bra kanꞌ.

18 ’Kanꞌ chaꞌ kunan suꞌwe wan sikwa.
Ntennundyaañaꞌan tiꞌ chaꞌnungiꞌni xaꞌan
neꞌ chaꞌ ꞌin Ndiose ni, ti chkwiꞌ la Ndiose
loꞌo neꞌ kanꞌ; loꞌo kanꞌ, nten nu ja ndyaa
ñaꞌan tiꞌ chaꞌ kanꞌ, nu ja nchka tiꞌ kuꞌni
xaꞌan chaꞌ kanꞌ, kuꞌni Ndiose chaꞌ ja ka ꞌin
neꞌ kanꞌ kuꞌni xaꞌanneꞌ chaꞌ ꞌinNdiose siyaꞌ
ti.

Mdiyan jyaꞌan Jesús loꞌo yu kiꞌyu taꞌa
Jesús

19 Bra kanꞌ mdiyan jyaꞌan Jesús, ndijyan
loꞌo yu kiꞌyu taꞌa yu, mdiyan neꞌ seꞌen
ndiꞌin yu bra kanꞌ. Ja ngwa kan neꞌ kwiꞌ
seꞌen ndiꞌin yu, chaꞌ kaꞌan ꞌa nten ndiꞌin.
20 Kanꞌ chaꞌ ndyaa rsun nde seꞌen nduun
Jesús bra kanꞌ:
―Chunꞌ naꞌan nduun jyaꞌaan loꞌo taꞌaa.

Nchka tiꞌ neꞌ chkwiꞌ neꞌ loꞌoo ―ndukwin
neꞌ ꞌin yu.

21Bra kanꞌmxkwen Jesús ꞌin neꞌ:
―Nten nu nnan chaꞌ nu nchkwiꞌ Ndiose

loꞌo neꞌ, loꞌo ngiꞌni neꞌ kanꞌ nchga tñan nu

ndlo Ni ꞌin neꞌ, sa ñaꞌan si lka neꞌ jyaꞌaǎn,
sa ñaꞌan si lka neꞌ taꞌaǎn, ngwañaꞌan lka neꞌ
kanꞌ―ndukwin Jesús ꞌin neꞌ.

Ngulo Jesús tñan ꞌin kwiꞌin loꞌo kulooꞌ lo
tiyuꞌ

22Ngwa ska tsan mdoꞌo Jesús loꞌo neꞌ nu
ngiꞌni xaꞌan chaꞌ ꞌin yu, ndyaa neꞌ tuꞌwa
tiyuꞌ. Bra kanꞌ yten neꞌ ska niꞌ yka naꞌan
xuwe ti ndyaa neꞌ.
―Tsaan xka laꞌa tsuꞌ tiyuꞌ re ―ndukwin

Jesús ꞌin neꞌ.
Ndyaa neꞌ loꞌo Jesús bra kanꞌ. 23Bra nu ti

ndiꞌin neꞌ niꞌ yka naꞌan kanꞌ lo tyiꞌa, yuꞌwi
ꞌa sla Jesús; bra ti yijaꞌ yu chinꞌ. Bra kanꞌ lye
ꞌa mdyisnan kwiꞌin mskwa loo tiyuꞌ kanꞌ.
Loꞌo lye ꞌa ngatsa kulooꞌ loo tyiꞌa tiyuꞌ bra
kanꞌ, yten tyiꞌa niꞌ yka naꞌan kanꞌ, sa wa
sten ti yka naꞌan kanꞌ niꞌ tyiꞌa. 24 Bra kanꞌ
ndyaa mlyo neꞌ sla Jesús nde seꞌen nskwa
yu lajaꞌ yu. Ykwiꞌ neꞌ loꞌo yu bra kanꞌ:
―¡Yu kula, yu kula! ―ndukwin neꞌ ꞌin

yu―, ¡xaa tiiꞌ! ¡Wa sten ti yka naꞌan re niꞌ
tyiꞌa, kajaan bra kanꞌ!
Mdyituun Jesús bra kanꞌ, ngulo yu tñan

ꞌin kwiꞌin loꞌo kulooꞌ kanꞌ. Bra ti ngwa tiin
ran bra kanꞌ; ja mskwa ꞌa kwiꞌin, ja ngutsa
ꞌa kulooꞌ. 25Bra kanꞌ ykwiꞌ Jesús loꞌo neꞌ nu
ngiꞌni xaꞌan chaꞌ ꞌin yu:
―¿Ni chaꞌ ja ndyaa ñaꞌan tiꞌ wan ꞌin

Ndiose chaꞌ ka ꞌin Ni kuꞌni Ni ngwañaꞌan a?
―ndukwin Jesús ꞌin neꞌ kanꞌ.
Ytsen ꞌa neꞌ kanꞌ, yuwe ꞌa tiꞌ neꞌ ñaꞌan neꞌ

ꞌin Jesús bra kanꞌ.
―¿Ti ka nu lka yu re a? ―ndukwin neꞌ

ꞌin taꞌa neꞌ―, chaꞌ ynan kwiꞌin, ynan kulooꞌ
chaꞌ nu nchkwiꞌ yu ―ndukwin neꞌ ꞌin taꞌa
ngiꞌni xaꞌan neꞌ.

Ngulo Jesús kwiꞌin xaꞌan nu msñi ꞌin ska
nten

26 Laꞌa tiyuꞌ nde re, lo yuu ꞌin neꞌ Galilea
lka; bra kanꞌ xka laꞌa tsuꞌ tiyuꞌ, lo yuu ꞌin
neꞌ Gadara lka kanꞌ. Bra kanꞌ ndyaa neꞌ niꞌ
yka naꞌan xuwe ti kanꞌ, mdiya neꞌ lo yuu
ꞌin neꞌ Gadara bra kanꞌ. 27 Bra wa mdoꞌo
neꞌ niꞌ yka naꞌan kanꞌ, bra kanꞌ ndyukwa
taꞌa Jesús loꞌo ska yu kiꞌyu neꞌ Gadara nu
msñi kwiꞌin xaꞌan ꞌin yu. Wa sꞌni nsuꞌwi
kwiꞌin kanꞌ ꞌin yu; ti bra kanꞌ ja nchkuꞌ
yu steꞌ yu, ja ndyiꞌin yu niꞌ ñaꞌan. Ndaꞌan
yuꞌwi ti yu, ndyaꞌan yijaꞌ yu niꞌ lyoꞌoo seꞌen



SAN LUCAS 8:28 122 SAN LUCAS 8:45

ndyuꞌwi ayman. 28 Bra wa naꞌan yu ꞌin
Jesús,brakanꞌkwen ꞌamsiꞌyayu,mlyuuyu
tloo Jesús.
―¿Nan lka kuꞌnii loꞌoǔn a?, yu kula Jesús

―ndukwin yu tiꞌí kanꞌ―. Jlyo tiǎnꞌ chaꞌ
lkaa Sñiꞌ Ndiose nu lka ndloo la ti. Kuꞌnii
chaꞌ tlyu tiꞌ ꞌñaǎn, ja taanu tiꞌí ꞌñaǎn―nduk-
win yu tiꞌí kanꞌ ꞌin Jesús.

29 Ngwañaꞌan ykwiꞌ yu chaꞌ wa ngulo
Jesús tñan ꞌin kwiꞌin xaꞌan kanꞌ, chaꞌ tyoꞌo
kwiꞌin kanꞌ ꞌin yu. Ti ngwa sꞌni tyun yaꞌ
mxlyuu kwiꞌin kanꞌ ꞌin yu; kanꞌ chaꞌ ndiꞌin
nten kwan ꞌin yu, nchkanꞌ yaꞌ yu, nchkanꞌ
kiyaꞌ yu loꞌo karenan chkwan. Loꞌo kanꞌ ja
nduwe tiꞌ yu ꞌin karenan kanꞌ, bra ti nsiꞌyu
kuꞌ yu chkwan kanꞌ. Kwiꞌ ngwañaꞌan,
ndyaꞌan loꞌo kwiꞌin xaꞌan kanꞌ ꞌin yu, nx-
nan yu niꞌ kixinꞌ seꞌen ja ndiꞌin nten. 30Bra
nu ndyukwa taꞌa Jesús loꞌo yu tiꞌí kanꞌ, bra
kanꞌmnichaꞌ Jesús ꞌin yu:
―¿Ni sa ñaꞌan naan nuꞌwin a? ―nduk-

win Jesús ꞌin yu.
―Kaꞌan ꞌa loo niǐn―ndukwin yu tiꞌí kanꞌ

ꞌin Jesús, chaꞌ kaꞌan ꞌa kwiꞌin xaꞌan yꞌni tiꞌí
ꞌin yu.

31Ntsen ꞌa kwiꞌin xaꞌan kanꞌ si kulo Jesús
tñan ꞌin ran chaꞌ tyaa ran tuwiin seꞌen
mdoꞌo ran nde niꞌ yuu. Kanꞌ chaꞌ yꞌni
kwiꞌin chaꞌmjñan yu tiꞌí kanꞌ ꞌin Jesús chaꞌ
ja kulo yu tñan chaꞌ tyoꞌo kwiꞌin kanꞌ. 32 Ti
kwiꞌ tsan kanꞌ mdaꞌan ska ta tnun kuweꞌ
siꞌ kiꞌya nu ndiꞌin kwiꞌ seꞌen ti kanꞌ. Bra
kanꞌ mjñan yu tiꞌí kanꞌ chabiyaꞌ ꞌin Jesús
chaꞌ kanun kwiꞌin xaꞌan kanꞌ loꞌo kuweꞌ.
Mda Jesús chabiyaꞌ ꞌin kwiꞌin kanꞌbra kanꞌ.
33 Mdoꞌo kwiꞌin xaꞌan kanꞌ ꞌin yu tiꞌí kanꞌ,
msñi ran ꞌin kuweꞌ bra kanꞌ. Bra ti msnan
nchga kuweꞌ kanꞌ nde ska loo kwaꞌan kiꞌñi,
mdiyuu iꞌ ndyaa iꞌ lo tyiꞌa tiyuꞌ; ngujwi iꞌ
bra kanꞌ, chaꞌ yiꞌo iꞌ tyiꞌa tiyuꞌ kanꞌ.

34 Bra wa naꞌan neꞌ chaꞌ kanꞌ, neꞌ nu
mdaꞌan loꞌo kuweꞌ kanꞌ, msnan neꞌ ndyaa
neꞌ bra kanꞌ. Ndyaa neꞌ nde kichen tyi neꞌ,
ndyaa ytsaꞌ neꞌ chaꞌ kanꞌ ꞌin taꞌa kichen tyi
neꞌ; loꞌo ytsaꞌ neꞌ ꞌin nchga nten nu ndiꞌin
niꞌ kixinꞌ kwiꞌ seꞌen ti sa ñaꞌan ngwa chaꞌ
kanꞌ. 35 Bra kanꞌ mdoꞌo neꞌ kichen kanꞌ,
mdiyan naꞌan neꞌ chinꞌ ꞌin yu kanꞌ, nan
lka ngwa ꞌin yu. Bra wa mdiyan neꞌ seꞌen
ndiꞌin Jesús, bra kanꞌ naꞌan neꞌ ꞌin yu kiꞌyu
nu yuꞌwi kwiꞌin xaꞌan ꞌin, chaꞌ wa nchkaa

yu; ndukuꞌ yu steꞌ yu, tiin ti ndukwayu tloo
Jesús. Ytsen ꞌa neꞌbra kanꞌ. 36Bra kanꞌnten
nu naꞌan bra nu ngulo Jesús kwiꞌin kanꞌ ꞌin
yu, ytsaꞌ neꞌ kanꞌ ꞌin taꞌa neꞌ sa ñaꞌan ngwa
chaꞌ nchkaa yu kanꞌ. 37 Bra kanꞌ lye ykwiꞌ
nchga neꞌ kichen kanꞌ loꞌo Jesús chaꞌ tyoꞌo
tsuꞌ yu, chaꞌ ja kanun ꞌa Jesús lo yuu kanꞌ;
ytsen ꞌa neꞌ kichen kanꞌ. Kanꞌ chaꞌ mdoꞌo
Jesús ndyaa yu niꞌ yka naꞌan xuwe kanꞌ.
38Loꞌoyukiꞌyunu tkamdoꞌo ti kwiꞌin xaꞌan
ꞌin, mjñan ꞌa yu ꞌin Jesús chaꞌ tsaa yu loꞌo
Jesús niꞌ yka naꞌan bra kanꞌ; loꞌo ja mda
Jesús chabiyaꞌ chaꞌ tsaa yu loꞌo.

39―Yaa lyaa naꞌan tyii ―ndukwin Jesús
ꞌin yu nu wa mꞌni kwiꞌin loꞌo kanꞌ―. Kat-
saaꞌ ꞌin nchga nten, nchga chaꞌ tnun nuwa
yꞌni Ndiose loꞌoo.
Ndyaa yu bra kanꞌ, ytsaꞌ yu chaꞌ kanꞌ ꞌin

nchga nten taꞌa kichen tyi yu, nchga chaꞌ
tnun nuwa yꞌni Jesús loꞌo yu.

Sñiꞌ Jairo loꞌonukunaꞌannuylaꞌsteꞌ Jesús:
tukwa loo chaꞌ tnun nu yꞌni Jesús

40 Bra kanꞌ mxitukwi Jesús ndyaan laꞌa
tiyuꞌ nde re xiyaꞌ. Suꞌwe ꞌa ngwa tiye neꞌ
kichen kanꞌ chaꞌ ngala yu xiyaꞌ; suꞌwe ꞌa
ykwiꞌ neꞌ loꞌo yu, chaꞌ ngita ꞌa neꞌ ꞌin yu
sa bra nu tyaan yu xiyaꞌ. 41 Bra wa ngala
Jesús, bra kanꞌ bra ti mdiyan ska yu kiꞌyu
nu naan Jairo seꞌen ndiꞌin yu; yu kula lka
yu kanꞌ, nu nduun loo la niꞌ lyaa lka yu
kanꞌ. Mdiyan yu bra kanꞌ, mduun xtyinꞌ yu
tloo Jesús, lye ꞌa mjñan yu kanꞌ chaꞌ tlyu tiꞌ
ꞌin Jesús chaꞌ tsaa Jesús naꞌan tyi yu. 42 Ska
ti sñiꞌ Jairo nsuꞌwi, ska nu kunaꞌan kuneꞌ
nu nsuꞌwi tii tyukwa ti yijan. Loꞌo ni, tiꞌí
ꞌa nu lyuꞌ kanꞌ, wa kaja ti. Kanꞌ chaꞌ ndyaa
Jesús loꞌo yu kula kanꞌ, loꞌo kaꞌan ꞌa nten
taꞌa ndaꞌan yu. Tkanꞌ ꞌa ndiꞌin nten tuwiin
seꞌen ndyaa Jesús.

43 Laja nten kanꞌ ndyaa ska nu kunaꞌan
nu tiꞌí ꞌa. Wa mdyii tii tyukwa yijan tiꞌí nu
kunaꞌan kanꞌ, xkwiꞌ kicha nu ndiꞌya tnen
nsuꞌwi ꞌin nu kunaꞌan kanꞌ. Wa mdyii tñi
ꞌin nu kunaꞌan kanꞌ ngwiji, siyaꞌ neꞌ joꞌó, ja
ska nten ngwa ꞌin kuꞌni joꞌó ꞌin nu kunaꞌan
kanꞌ. 44 Loꞌo ni, yan nu kunaꞌan kanꞌ nde
chunꞌ Jesús, ylaꞌ kiyaꞌ steꞌ yu; bra ti msiꞌyu
kuꞌ chaꞌ ngalu tnen kanꞌ, bra ti nchkaa nu
kunaꞌan kanꞌ. 45Bra kanꞌmnichaꞌ Jesús ꞌin
neꞌ numdaꞌan loꞌo:

―¿Ti ka nu ylaꞌ steěnꞌ a? ―ndukwin.
Nchga nten ykwiꞌ chaꞌ ja tukwin ylaꞌ steꞌ

Jesús. Kanꞌ chaꞌ loꞌo Tyu loꞌo xka ta taꞌa
ndaꞌan yu, mxkwen neꞌ ꞌin Jesús bra kanꞌ:
―Yu kula ―ndukwin neꞌ―, nchga

chuunꞌ tkanꞌ ꞌa ndiꞌin nten. Ni chaꞌ lka
nchkwiiꞌ sikwa: “¿Ti ka nu ylaꞌ steěnꞌ a?”

46 Bra kanꞌ xiyaꞌ mxkwen Jesús ꞌin neꞌ
kanꞌ:
―Chañi chaꞌ wa ylaꞌ ska nten ꞌñaǎn

―ndukwin―. Mgii tiǎnꞌ chaꞌ wa mdoꞌo
chinꞌ chaꞌ tiya ꞌñaǎn chaꞌ wa yꞌniǐn joꞌó ꞌin
ska nten.

47 Bra kanꞌ jlyo tiꞌ nu kunaꞌan kanꞌ, chaꞌ
ngwabiyaꞌ tiꞌ Jesús chaꞌkanꞌ, kanꞌ chaꞌytsaꞌ
ꞌin yu; nchkwaan ti nu kunaꞌan kanꞌ ndi-
jyan chaꞌ ytsen ꞌa. Bra kanꞌ mduun xtyinꞌ
nu kunaꞌan kanꞌ tloo Jesús; tloo nchga nten
nu nduun nde kwa ytsaꞌ ꞌin yu ni chaꞌ lka
ylaꞌ steꞌ yu, loꞌo wa nchkaa bra ti bra kanꞌ.
48Kanꞌ ykwiꞌ Jesús loꞌo nu kunaꞌan kanꞌ:
―Chaꞌ wa ndyaa ñaꞌan tiiꞌ chaꞌ ka ꞌin

Ndiose kuꞌni chaꞌ tnun, kanꞌ chaꞌ wa
nchkaa ni, sñiěnꞌ ―ndukwin Jesús ꞌin nu
kunaꞌan kanꞌ―. Ja kuwe tiiꞌ, tyaa lyaa ni.

49 Laja nu nchkwiꞌ Jesús, bra kanꞌ
mdiyan ska nten nu mdoꞌo naꞌan tyi Jairo,
yu kula kanꞌ nu ka ndloo la niꞌ lyaa ꞌin neꞌ
kanꞌ. Kwiꞌ yu kanꞌ mdiya ytsaꞌ yu ꞌin Jairo
bra kanꞌ:
―Wa ngujwi sñiiꞌ, yu kula ―ndukwin

yu―. Ja chkwiiꞌ ꞌa loꞌoyukulakwachaꞌkan
yu naꞌan tyii.

50 Loꞌo wa ynan Jesús chaꞌ nu ykwiꞌ yu
loꞌo yu kula kanꞌ.
―Ja kutseen―ndukwin Jesús―, ska ti si

tsaañaꞌan tiiꞌ chaꞌka ꞌinNdiose, bra kanꞌka
suꞌwe sñiiꞌ―ndukwin Jesús ꞌin Jairo.

51 Bra nu ngala neꞌ naꞌan tyi Jairo, bra
kanꞌ ja mda Jesús chabiyaꞌ chaꞌ sten neꞌ sa
tlyu ti loꞌo yu niꞌ ñaꞌan; wa lka ti nten sten
loꞌo yu niꞌ ñaꞌan, ndukwin yu.
―Tyu, loꞌo Santiago, loꞌo Xuwa, loꞌo sti

loꞌo jyaꞌan ti nu lyuꞌ kwa sten neꞌ niꞌ ñaꞌan
re loꞌoǔn―ndukwin yu.

52Nganan ꞌa xka ta nten nu ndiꞌin chunꞌ
naꞌan kanꞌ, chaꞌwangujwi nu kunaꞌan lyuꞌ
kanꞌ. Bra kanꞌ ykwiꞌ Jesús loꞌo neꞌ kanꞌ:
―Ja kunan wan ―ndukwin―. Siꞌi nan

ngujwi nu lyuꞌ re, nan lajaꞌ ti re―ndukwin
Jesús ꞌin neꞌ.

53Mstyi lyoꞌo neꞌ ꞌin Jesús bra kanꞌ, chaꞌ
jlyo tiꞌneꞌ chaꞌ chañi chaꞌwangujwi nu lyuꞌ
kanꞌ. 54 Bra kanꞌ yten Jesús niꞌ ñaꞌan, msñi
yu yaꞌ nu lyuꞌ kanꞌ, loꞌo kwen ꞌa ykwiꞌ yu
loꞌo nu lyuꞌ bra kanꞌ:
―Tukwii lyaa, sñiěnꞌ―ndukwin yu.
55 Bra kanꞌ xiyaꞌ ngala tyiꞌi niꞌ kasiya ꞌin

nu kunaꞌan lyuꞌ kanꞌ, bra ti mdyitukwi bra
kanꞌ; ngulo Jesús tñan ꞌin neꞌ chaꞌ ta neꞌnan
ku nu lyuꞌ kanꞌ bra kanꞌ. 56 Yuwe ꞌa tiꞌ neꞌ
kula ꞌin nu lyuꞌ kanꞌ. Loꞌo kanꞌ ngulo Jesús
tñan ꞌin neꞌ chaꞌ ja katsaꞌ neꞌ ꞌin xka la nten
sa ñaꞌan ngwa chaꞌ kanꞌ.

9
Ngulo Jesús tñan ꞌin taꞌa tii tyukwa neꞌ

kanꞌ, chaꞌ tsaa neꞌ chkwiꞌ neꞌ loꞌo nten xka la
kichen

1 Mxoꞌ tiꞌin Jesús ꞌin tii tyukwa neꞌ nu
ngiꞌni xaꞌan chaꞌ ꞌin yu, chaꞌ ta yu chabiyaꞌ
ꞌin neꞌ chaꞌ kulo neꞌ ꞌin nchga loo kwiꞌin
kuxi numsñi ꞌin nten, loꞌo kuꞌni neꞌ joꞌó ꞌin
nchga loo kicha nu nsuꞌwi ꞌin nten. 2Ngulo
yu tñan ꞌin tii tyukwa neꞌ kanꞌ, chaꞌ kwaꞌu
neꞌ chaꞌ suꞌwe ꞌin Ndiose ꞌin nten kichen
seꞌen nu tsaa neꞌ, chaꞌ ka Ndiose ndloo niꞌ
kasiya ꞌin nten; kwiꞌ ngwañaꞌan kuꞌni neꞌ
chaꞌ chkaaneꞌ tiꞌí. 3Brakanꞌykwiꞌ Jesús loꞌo
neꞌ kanꞌ:
―Ja skanankwiꞌyawan tsaawan tuwiin

―ndukwin yu ꞌin neꞌ―, ja loꞌo yka skan
ꞌwan, ja loꞌokwijin ꞌwan, ja loꞌonankuwan
ꞌwan, ja loꞌo tñi ꞌwan, ja ska kanꞌ kwiꞌya
wan tsaa wan ni. Ska ti xkanꞌ wan kwiꞌya
wan tsaa wan, ja kwiꞌya wan xka la loo
nan. 4 Nchga naꞌan tyi neꞌ kichen seꞌen
nu tiya wan ni, kanꞌ kanun wan sa ñaꞌan
yaꞌ nu tyoꞌo wan kichen kanꞌ tyaa wan bra
kanꞌ. 5 Si ndiya kichen seꞌen nu ja ndiya
tiꞌ neꞌ chaꞌ nu nchkwiꞌ wan loꞌo neꞌ, seꞌen
nu ja nchka tiꞌ neꞌ chaꞌ kanun wan seꞌen
ndiꞌin neꞌ, bra ti tyoꞌo wan tsaa wan xka
kichen. Skwinwankiyaꞌwanchaꞌkaluyuu
numsñi snanwanbranu tyoꞌowankichen
kanꞌ; chunꞌ chaꞌ kanꞌ, ka biyaꞌ tiꞌ neꞌ kichen
kanꞌ chaꞌ kuxi ꞌa tñan nu yꞌni neꞌ loꞌo wan
bra kanꞌ.

6Mdoꞌo neꞌ ndyaa neꞌ bra kanꞌ, mdaꞌan
neꞌ nchga kichen xuwe ti. Bra kanꞌ ngwaꞌu
neꞌ ꞌin neꞌ kichen kanꞌ sa ñaꞌan ndlaa
Ndiose ꞌin nten ꞌin nu kuxi; loꞌo yꞌni neꞌ joꞌó

ꞌin neꞌ tiꞌí nu ndiꞌin nchga kichen kanꞌ, loꞌo
nchkaa neꞌ tiꞌí kanꞌ bra kanꞌ.

Ngujwi Xuwa numdukwatya ꞌin nten
7Nungwa tyempukanꞌHerodesnaannu

lka gobernador. Wa ynan yu chaꞌ ꞌin nchga
tñan nu yꞌni Jesús, loꞌo kanꞌ, nduwe ꞌa tiꞌ
yu: “¿Ti nten lka Jesús kanꞌ a?” Mdiya tyun
nten nu nchkwiꞌ chaꞌ wa ndyuꞌu ayman
Xuwa xiyaꞌ. 8 Loꞌo mdiya nten nu nchkwiꞌ
chaꞌ xiyaꞌ ndyoꞌo tukwa ayman Elías nu
yuꞌwi lo chalyuu nu ngwa sꞌni, nchkwiꞌ neꞌ
chaꞌ ayman kanꞌ lka Jesús; kwiꞌngwañaꞌan,
mdiya nten nu nchkwiꞌ chaꞌ xka ayman nu
ykwiꞌ chaꞌ ꞌin Ndiose loꞌo nten nu ngwa
sꞌni lka Jesús, chaꞌ wa ndyuꞌu ayman kanꞌ
xiyaꞌ, ndukwin neꞌ. 9 Loꞌo ykwiꞌ Herodes
bra kanꞌ:
―Ykwiǐnꞌ nguloǔn tñan chaꞌ mdijin kuꞌ

neꞌ ke Xuwa. Loꞌo Jesús kanꞌ ni, kaꞌan ꞌa
chaꞌ nganen nchkwiꞌ nten ꞌin yu, ¿ti ka nu
lka yu sikwa a?
Bra kanꞌ lye ꞌa ngwa tiꞌ Herodes chaꞌ

ñaꞌan yu ꞌin ykwiꞌ Jesús.
Mda Jesús nan yku kiꞌyumi nten

10 Mxitukwi neꞌ taꞌa ndaꞌan Jesús ngala
neꞌ seꞌen ndiꞌin yu xiyaꞌ, bra kanꞌ ytsaꞌ neꞌ
ꞌin yu nchga tñan nu yꞌni neꞌ kichen seꞌen
yaa neꞌ. Bra kanꞌ ndyaa loꞌo yu ꞌin neꞌ
nu ngiꞌni xaꞌan chaꞌ ꞌin yu ska seꞌen nu ja
ndiꞌinnten,mskeꞌ tiꞌyu, kwiꞌ seꞌen ti kichen
Betsaida. 11Loꞌo ngwa biyaꞌ tiꞌ xka ta nten
kanꞌ nde seꞌen ndyaa Jesús, bra kanꞌmdoꞌo
ñaꞌanneꞌ ꞌin yu. Mdiyanneꞌ seꞌenndiꞌin yu,
brakanꞌnganunneꞌ chaꞌkwaꞌuyu ꞌinneꞌ sa
ñaꞌan ka chaꞌ nde loo la, bra nu ka Ndiose
ndloo niꞌ kasiya ꞌin nten. Loꞌo mdiyan neꞌ
tiꞌí chaꞌngwa tiꞌneꞌ kuꞌni yu chaꞌ chkaa neꞌ.

12Bra nuwangwamsiin, bra kanꞌmdyoꞌ
tiꞌin neꞌ nu ngiꞌni xaꞌan chaꞌ ꞌin Jesús seꞌen
ndiꞌin yu chaꞌ chkwiꞌ neꞌ loꞌo yu:
―Chkwiiꞌ loꞌo neꞌ kwa chaꞌ tsaa naan neꞌ

nan ku neꞌ, seꞌen kajaꞌ neꞌ tla nde kichen
xuwe ti kwa―ndukwinneꞌnungiꞌni xaꞌan
chaꞌ ꞌin yu―. Seꞌen ndiꞌian re, ja nsuꞌwi
nan ku neꞌ siyaꞌ ti ―ndukwin neꞌ kanꞌ ꞌin
Jesús.

13 ―ꞌWan, ta wan nan ku nchga nten
kaꞌan kwa ―ndukwin Jesús ꞌin neꞌ nu
ngiꞌni xaꞌan chaꞌ ꞌin yu bra kanꞌ.

―Chinꞌ ꞌa nan nsuꞌwi ꞌware ―ndukwin
neꞌ―. Kiꞌyu ti jaxlya tejeꞌ loꞌo tukwa ti kula
loꞌo ꞌwa. Ska ti si tsaa naan ba skwa chaꞌ
kunchganeꞌ re―ndukwinneꞌ ꞌin Jesúsbra
kanꞌ.

14 Kiꞌyu mi yu kiꞌyu ti mdiꞌin kanꞌ. Bra
kanꞌykwiꞌ Jesús loꞌoneꞌnungiꞌnixaꞌanchaꞌ
ꞌin yu:
―Chkwiꞌ wan loꞌo neꞌ kwa chaꞌ tyan neꞌ

tyukwa neꞌ kwenta tuꞌwatyii neꞌ ―nduk-
win yu ꞌin neꞌ.

15Ngwañaꞌan yꞌni taꞌa tii tyukwaneꞌ kanꞌ
loꞌo nten kaꞌan kanꞌ, bra ti ndyaa tukwa
neꞌ lyuu. 16 Bra kanꞌ nkwan Jesús ꞌin kiꞌyu
jaxlya tejeꞌ kanꞌ loꞌo tukwa kula kanꞌ. Nde
kwan naꞌan yu chaꞌ ndyaa yu xuꞌwe ꞌin
Ndiose chaꞌ ꞌin nan ku neꞌ kanꞌ. Bra kanꞌ
msuꞌwe yu jaxlya loꞌo kula kanꞌ, mda yu
yuꞌwe kanꞌ ꞌin taꞌa ndaꞌan yu chaꞌ kutsaa
neꞌ nan chaꞌ ku nten kaꞌan kanꞌ. 17Nchga
neꞌ kanꞌ yku neꞌ jaxlya loꞌo kula kanꞌ bra
kanꞌ, ngulaꞌ tiꞌ nchga neꞌ kanꞌ. Chunꞌ ndiꞌin
la msaꞌan tii tyukwa xkuwi nsuꞌwi yuꞌwe
jaxlya loꞌo kula nu nganun yku neꞌ kanꞌ.

Ytsaꞌ ñi Tyu chaꞌ ti kwiꞌ nu nkaKrixtu lka
Jesús

18 Ngwa ska tsan mdiꞌin Jesús ska ti yu
nchkwiꞌ yu loꞌo Ndiose. Bra kanꞌ mdiyan
neꞌ nu ngiꞌni xaꞌan chaꞌ ꞌin yu nde seꞌen
ndiꞌin yu. Mnichaꞌ Jesús ꞌin neꞌ kanꞌ bra
kanꞌ:
―¿Tikanu lkaǎn,nchkwiꞌneꞌ a? ―nduk-

win Jesús ꞌin neꞌ kanꞌ.
19―Ndiya nten nu nchkwiꞌ chaꞌ nuꞌwin

lkaa ayman Xuwa nu mdukwatya ꞌin nten
nu ngwa sꞌni ―ndukwin neꞌ ꞌin yu―, loꞌo
ndiya nu nchkwiꞌ chaꞌ ayman Elías lkaa,
loꞌo ndiya xka ta nu nchkwiꞌ chaꞌ nuꞌwin
lkaa ska ayman nu ykwiꞌ chaꞌ ꞌin Ndiose
loꞌo nten nu ngwa sꞌni; sꞌni ꞌa ngujwi yu
kanꞌ, loꞌo ni, ndyuꞌu yu kanꞌ xiyaꞌ, nchkwiꞌ
neꞌ.

20 ―¿Loꞌo ꞌwan a? ―ndukwin Jesús ꞌin
neꞌ nu ngiꞌni xaꞌan chaꞌ ꞌin yu bra kanꞌ―,
¿ti ka nu lkaǎn, nxkeꞌ tiꞌwan a?
Bra kanꞌmxkwen Tyu ꞌin yu:
―Krixtu numsuꞌwaNdiose ꞌiin chaꞌ ndi-

jyan lo chalyuu, kanꞌ lka nuꞌwin ―nduk-
win Tyu ꞌin yu.

Ytsaꞌ Jesús ꞌin neꞌ chaꞌwa kaja ti yu

21 Lye ꞌa ykwiꞌ Jesús loꞌo neꞌ nu ngiꞌni
xaꞌan chaꞌ ꞌin yu, chaꞌ ja katsaꞌneꞌ chaꞌ kanꞌ
ꞌin nten, chaꞌ Krixtu lka ykwiꞌ yu.

22―Naꞌ nuwamsuꞌwaNdiose ꞌñaǎn ndi-
jyaǎn chaꞌ kaǎn nten ―ndukwin Jesús―,
ndiꞌin chaꞌ lye ꞌa ta neꞌ nu tiꞌí ꞌñaǎn. Ti kwiꞌ
ti chaꞌ, kulaa yaꞌ neꞌ wsiya ꞌñaǎn; loꞌo neꞌ
nu lka ndloo la, loꞌo mstru nu nduꞌu chaꞌ
joꞌo, kulaa yaꞌ neꞌ ꞌñaǎn. Ndiꞌin chaꞌ kujwi
neꞌ ꞌñaǎn; loꞌo la taꞌa snan tsan, bra kanꞌ
tyuꞌuǔn xiyaꞌ lo chalyuu. Tyoꞌoǔn niꞌ kwaa
seꞌen nu suꞌwa neꞌ ꞌñaǎn chaꞌ katsiǐnꞌ.

23 Chunꞌ ndiꞌin la, bra kanꞌ ykwiꞌ Jesús
loꞌo nchga nten:
―Si ndiya wan nu chañi chaꞌ nchka

tiꞌ wan tsaa wan loꞌoǔn ―ndukwin yu―,
ndiꞌin chaꞌ kulaa yaꞌ wan nchga chaꞌ nu
nsuꞌwi ꞌa tiye wan, chaꞌ tyaꞌan wan loꞌoǔn
nchga tsan, ni siya kujwi nten ꞌwan chaꞌ
ndyaa ñaꞌan tiꞌ wan ꞌñaǎn. 24 Kanaꞌ wan
chalyuu ꞌwan si lye la tyaꞌan chaꞌ tiye wan
sa ñaꞌan ka suꞌwe la ꞌwan, ti ykwiꞌ ti wan.
Loꞌo ni, si xlyaa wan xñi wan chaꞌ ꞌñaǎn,
ni siya kujwi nten ꞌwan chaꞌ wa yten wan
chaꞌ ꞌñaǎn,kaja chalyuukwi ꞌwannde seꞌen
ndiꞌin Ndiose bra kanꞌ. 25 Ja ndyuꞌwi lyo
siyaꞌ ti chaꞌ kuliyaꞌ nu nsuꞌwi ꞌwan, ni siya
ñaꞌaan chalyuukaja ꞌwannde re, loꞌokanaꞌ
chaꞌ ꞌwan loꞌo Ndiose siꞌya chaꞌ kanꞌ. 26 Si
ka jyuꞌu tiꞌwanñaꞌanwan ꞌñaǎn, loꞌonaꞌ, ka
jyuꞌu tiǎnꞌ ñaꞌaǎn ꞌwan bra kanꞌ, naꞌ nu wa
msuꞌwa Ndiose ꞌñaǎn ndijyaǎn chaꞌ kaǎn
nten. Ja nꞌni chaꞌ ni siya wjyuꞌu tiꞌ wan
ꞌñaǎn, ni siya wjyuꞌu tiꞌ wan ꞌin chaꞌ suꞌwe
nu nchkwiǐnꞌ tiǎn. Bra nu kaǎn xiyaꞌ chunꞌ
ndiꞌin la chaꞌ kaǎn ndloo la ꞌin nten, bra
kanꞌ ka jyuꞌu tiǎnꞌ ñaꞌaǎn ꞌwan. Luwi ꞌa xaa
kaǎn loꞌoǔn bra kanꞌ chaꞌ xaa ꞌin Ndiose
Stiǐn lka ran; suꞌwa ti kaǎn loꞌo nchga anga-
jle, angajle nu luwi ꞌa siyaꞌ ti. 27Chañi chaꞌ
nu nchkwiǐnꞌ loꞌo wan, chaꞌ ndiya nten nu
ndiꞌin loꞌoǔn lo chalyuu re ni, nu ja ya kaja
neꞌ ka biyaꞌ tiꞌ neꞌ chaꞌ wa mdyisnan chaꞌ
lka Ndiose ndloo lo chalyuu.

Mxaꞌan tyukwi ñaꞌaan chunꞌ Jesús bra nu
mduun yu lo kiꞌya

28Bra wamdaꞌa snuꞌ tsan nu ykwiꞌ Jesús
chaꞌkanꞌ, brakanꞌmchkwenyu ska lokiꞌya
chaꞌ chkwiꞌ yu loꞌo Ndiose; ndyaa loꞌo yu
ꞌin Tyu loꞌo Santiago loꞌo Xuwa. 29 Bra nu
mduun Jesús nchkwiꞌ loꞌo Ndiose Sti yu,

bra kanꞌ ska bra ti mxaꞌan tyukwi ñaꞌaan
chunꞌ Jesús; sa ñaꞌan ska xaa nu ngaten ꞌa,
ngwañaꞌan ngaten ꞌa ñaꞌan steꞌ yu. 30 Bra
kanꞌ mdoꞌo tukwa tyukwa yu kiꞌyu nde
seꞌen nduun Jesús,mduun ti neꞌ kanꞌ ykwiꞌ
neꞌ loꞌo Jesús; ayman Moisés loꞌo ayman
Elías nu yuꞌwi lo chalyuu sꞌni ngwa neꞌ
kanꞌ. 31 Tyukwi ñaꞌaan seꞌen nduun neꞌ
mjiꞌin ska xaa nu lye ꞌa ñaꞌan. Ykwiꞌ neꞌ
loꞌo Jesús chaꞌ ꞌin nchga tñan nu wa mda
Ndiose Sti yu chaꞌ kuꞌni yu chunꞌ ndiꞌin la,
bra nu kaja yu nde kichen Jerusalén. 32Ni
siya yuꞌwi ꞌa sla Tyu loꞌo taꞌa ndaꞌan yu, ti
ndii tiꞌ neꞌ, kanꞌ chaꞌ naꞌan neꞌ nchga chaꞌ
suꞌwe ꞌin Jesús, loꞌo taꞌa tyukwaa aymannu
suꞌwa mdiꞌin loꞌo yu. 33 Bra wa tyaa ti taꞌa
tyukwaa neꞌ kanꞌ, bra kanꞌ ykwiꞌ Tyu loꞌo
Jesús:
―Xꞌnan ba ―ndukwin―, ¡suꞌwe ꞌa chaꞌ

ndiꞌin ba nde! ¿Ta suꞌwe si kwiñan ba snan
rmara a? Ska ka seꞌen tyiꞌin ykwiiꞌ, xka ran
ka seꞌen tyiꞌin Moisés, loꞌo xka ran ka seꞌen
tyiꞌin Elías―ndukwin.
Loꞌo Tyu ni, ja ngwa biyaꞌ tiꞌ yu sa ñaꞌan

ndyoꞌo chaꞌ nu ykwiꞌ yu. 34 Ti nchkwiꞌ yu,
loꞌo kanꞌ mdiyan ska koo nu yuꞌwi ñaꞌaan
seꞌenndiꞌinneꞌ. Lye ꞌaytsenneꞌ seꞌenndiꞌin
neꞌ laja koo kanꞌ, chaꞌ lye ꞌa ñaꞌan koo kanꞌ.
35Bra kanꞌ ynen tyiꞌi ska nten, bra ti ngwa
biyaꞌ tiꞌ neꞌ chaꞌNdiose lka nu nchkwiꞌ laja
koo kanꞌ:
―Tikwiꞌyure lkaSñiěnꞌ; ndiya ꞌa tiǎnꞌ ꞌin

yu ―ndukwin Ni―. Seen tyuun wan chaꞌ
kunanwan nchga chaꞌ nu chkwiꞌ yu re loꞌo
wan―ndukwin Ni.

36 Bra wa ynan neꞌ nchga chaꞌ nu wa
ykwiꞌ Ndiose chaꞌ ꞌin Jesús, bra kanꞌ naꞌan
neꞌ chaꞌ ska ti Jesús nduun kanꞌ. Mnan ti
ndyaa tiꞌinneꞌ; ja ska chaꞌykwiꞌneꞌ loꞌoxka
la nten, sa ñaꞌan ngwa chaꞌ nu naꞌan neꞌ lo
kiꞌya kanꞌ.

Yꞌni Jesús joꞌó ꞌin ska yu kuneꞌ nu msñi
kwiꞌin kuxi ꞌin

37La xka tsan brawangwiꞌya neꞌ siꞌ kiꞌya
kanꞌ, tyun ꞌa nten ndyaa ndyukwa taꞌa neꞌ
loꞌo Jesús. 38Mdiya ska yu kiꞌyu laja nten
kaꞌan kanꞌ nu kwen ꞌa ykwiꞌ loꞌo Jesús:
―Mstru―ndukwin yu ꞌin Jesús―, kuꞌnii

chaꞌ suꞌwe tsaa naꞌaan chinꞌ ꞌin sñiěnꞌ,
chunꞌ ska ti kanꞌ ndiya ꞌñaǎn. 39Ndiya tsan

nxlyuukwiꞌin ꞌin yu, ngiꞌni kwiꞌin kanꞌ chaꞌ
kwen ꞌa nxiꞌya yu bra kanꞌ; nxlyuu kwiꞌin
kanꞌ ꞌin yu sa ñaꞌan yaꞌ ndyoꞌo ngoꞌ tuꞌwa
yu. Kuxi ꞌangiꞌni kwiꞌin kanꞌ loꞌo yu, chaꞌ ja
xlyaa kulaa ran ꞌin yu. 40Kanꞌ chaꞌ tꞌnan ꞌa
ykwiǐnꞌ loꞌoneꞌnungiꞌni xaꞌanchaꞌ ꞌiin chaꞌ
kulo neꞌ ꞌin kwiꞌin kuxi nu msñi ꞌin sñiěnꞌ,
loꞌo ja ngwa ꞌin neꞌ kulo neꞌ ꞌin ran siyaꞌ ti.

41 Bra kanꞌ mxkwen Jesús ꞌin yu tloo
nchga nten numdiꞌin loꞌo yu:
―¡Ja ya tsaa ñaꞌan tiꞌ wan ꞌñaǎn siyaꞌ ti,

ꞌwan nten chalyuu! ―ndukwin Jesús―,
chaꞌ kuxi ꞌa kasiya ꞌwan. ¡Ja suꞌwe kanuǔn
seꞌen ndiꞌin wan, ja taloǔn ꞌwan siyaꞌ ti!
―ndukwin Jesús ꞌin neꞌ―. Kaan loꞌoo ꞌin
sñiiꞌ seꞌen ndiꞌiǐn―ndukwin Jesús ꞌin sti yu
tiꞌí kanꞌ bra kanꞌ.

42Branumdiyan yu tiꞌí kanꞌ seꞌennduun
Jesús, bra ti mxlyuu kwiꞌin kuxi kanꞌ ꞌin yu
lyuu. Bra kanꞌ lye ꞌa mxlyuu kiꞌin kwiꞌin
ꞌin yu. Bra kanꞌ ngulo Jesús tñan ꞌin kwiꞌin
kuxi nu nsuꞌwi ꞌin yu chaꞌ tyoꞌo ran tyaa
ran, nchkaayu tiꞌí kanꞌbrakanꞌ. Kanꞌykwiꞌ
Jesús loꞌo sti yu tiꞌí kanꞌ chaꞌ tyan yꞌya ꞌin
sñiꞌ, loꞌo kanꞌ ndya Jesús ꞌin yu nu yuꞌwi
kwiꞌin kanꞌ ꞌin sti yu xiyaꞌ. 43 Nchga nten
nduwe ꞌa tiꞌ neꞌ chaꞌ naꞌan neꞌ chaꞌ tnun nu
yꞌni Ndiose loꞌo yu.

Xiyaꞌ ytsaꞌ Jesús ꞌin neꞌ chaꞌ ndiꞌin chaꞌ
kaja yu
Nchga nten ndiya ꞌa tiꞌ ñaꞌan neꞌ chaꞌ

tnun kanꞌ nu tka yꞌni ti Jesús. Xa nu ti
nduwe ꞌa tiꞌneꞌ ꞌin chaꞌkanꞌ, ykwiꞌ Jesús loꞌo
neꞌ nu ndaꞌan loꞌo yu:

44―Kunan suꞌwe wan chaꞌ nu chkwiǐnꞌ
loꞌowan, kiꞌyasuꞌwewankwentani. Ndiya
ska nten nu kujwiꞌ xuꞌwa ꞌñaǎn ꞌin neꞌ
wsiya chaꞌ kuꞌni neꞌ chaꞌ kuxi loꞌoǔn, naꞌ
nu wa msuꞌwa Ndiose ꞌñaǎn ndijyaǎn chaꞌ
kaǎn nten―ndukwin Jesús.

45 Ja ngwiꞌya neꞌ nu ngiꞌni xaꞌan chaꞌ ꞌin
yu kwenta siyaꞌ ti, jamjwi ñaꞌan ka biyaꞌ tiꞌ
neꞌ chaꞌ kanꞌ; ngwañaꞌan ytsen ꞌa neꞌ chaꞌ
kunichaꞌ neꞌ ꞌin Jesús sa ñaꞌan ndyoꞌo chaꞌ
nu ykwiꞌ yu loꞌo neꞌ.

Ykwiꞌ luwe neꞌ ti ka nu ka ndloo la ꞌin taꞌa
neꞌ chunꞌ ndiꞌin la

46 Bra kanꞌ neꞌ nu ngiꞌni xaꞌan chaꞌ ꞌin
Jesúskanꞌ, lye ꞌa ykwiꞌ luweneꞌ loꞌo taꞌaneꞌ,
ni ñaꞌan nu tyuun loo la ꞌin neꞌ nde loo la.

47Loꞌo Jesús,bra ti ngwabiyaꞌ tiꞌnchga chaꞌ
nunka tiye neꞌ. Bra kanꞌmsñi yu yaꞌ skanu
lyuꞌ, mdiyan loꞌo yu ꞌin nu lyuꞌ kanꞌ seꞌen
nduun neꞌ. 48Bra kanꞌ ykwiꞌ yu chaꞌ re loꞌo
neꞌ:
―Bra nu tayaꞌ wan ꞌin ska nten chaꞌ

ꞌñaǎn, ni siya ska nten ñaꞌan tiꞌ nu lyuꞌ re,
kwiꞌ ngwañaꞌan ndayaꞌwan ꞌñaǎn bra kanꞌ
―ndukwin Jesús―. Loꞌo nten nu tukwa
tñan ꞌñaǎn, loꞌo tñan ꞌin Ndiose ndukwa neꞌ
kanꞌ bra kanꞌ, chaꞌ Ndiose lka nu msuꞌwa
ꞌñaǎn ndijyaǎn seꞌen ndiꞌin wan. Loꞌo yu
taꞌa wan nu xlyaa ka nu kuneꞌ la ꞌin taꞌa
wan, kanꞌ nu ka ndloo la ꞌwan chaꞌ ꞌñaǎn,
nka tiyeěn.

Ska nten nu ja nxuun loꞌoan, kanꞌ lka nu
ka tayaꞌ ꞌñaan

49Bra kanꞌ ykwiꞌ Xuwa loꞌo Jesús:
―Mstru ―ndukwin―, wa naꞌan ba chaꞌ

nduun ska nten nu ndlo ꞌin kwiꞌin kuxi nu
msñi ꞌin nten chabiyaꞌ ꞌiin, ndukwin yu.
Kanꞌ chaꞌ ngwaꞌa loꞌo ba ꞌin yu kanꞌ, chaꞌ ja
kuꞌni ꞌa yu ngwañaꞌan; ja mda ba chabiyaꞌ
ꞌin yu, chaꞌ ja loꞌo yu kanꞌ ndaꞌan yu ngiꞌni
xaꞌan yu loꞌo ba.

50Nde ñaꞌanmxkwen Jesús ꞌin Xuwa bra
kanꞌ:
―Ja chkwiꞌ wan loꞌo yu chaꞌ ja kuꞌni

yu ngwañaꞌan, chaꞌ ska nten nu ja nxuun
loꞌoan, ja chan loꞌo yu ka tayaꞌ yu kanꞌ
ꞌñaǎn.

Ndukunꞌ Jesús chaꞌ ꞌin Santiago loꞌo
Xuwa

51 Bra wa tiya ti tsan chaꞌ tyaa Jesús nde
niꞌ kwan, bra kanꞌ ngusñi yu tuwiin chaꞌ
tyaa yu nde Jerusalén. 52Ngulo yu tñan ꞌin
neꞌ nu ngiꞌni xaꞌan chaꞌ ꞌin yu chaꞌ tsaa neꞌ
nde loo la ꞌin yu, chaꞌ tsaa chkwiꞌ neꞌ loꞌo
neꞌ kichen xuwe ti seꞌen nu tyijin yu loꞌo
neꞌ. Bra kanꞌ ndyaa neꞌ kanꞌ ska kichen
xuwe ti nu ndukwa kwiꞌ seꞌen ti kichen
Samaria; mdaꞌan naan neꞌ seꞌen tyiꞌin neꞌ
tla kanꞌ. 53 Bra kanꞌ ja mslyaa neꞌ kichen
xuwe kanꞌ ta seꞌen kanun neꞌ tla, chaꞌ jlyo
tiꞌ neꞌ kichen kanꞌ, chaꞌ wa tsaa ti neꞌ nde
kichen Jerusalén. 54Bra wa ynan Santiago
loꞌo Xuwa taꞌa ndaꞌan Jesús chaꞌ kanꞌ, bra ti
ykwiꞌ neꞌ kanꞌ loꞌo Jesús:
―Yu kula ―ndukwin neꞌ kanꞌ―, ¿ta ja

nchka tiiꞌ chaꞌ jñan ba kiiꞌ nu tyoꞌo nde niꞌ
kwan chaꞌ kaluu lyuu seꞌen ndiꞌin neꞌ kwa

a? Kuꞌni tyii ran ꞌin neꞌ siyaꞌ ti, skin neꞌ
bra kanꞌ. Ngwañaꞌan yꞌni ayman Elías sꞌni
―ndukwin neꞌ ꞌin Jesús.

55 Bra kanꞌ naꞌan ꞌa Jesús ꞌin neꞌ kanꞌ,
ykwiꞌ yu loꞌo neꞌ bra kanꞌ:
―Ja ndiꞌya wan kwenta siyaꞌ ti sa ñaꞌan

ndyoꞌo chaꞌ nu nchkwiꞌ wan ―ndukwin
Jesús―. Siꞌi Tyiꞌi Ndiose lka nu ngwaꞌu
ꞌwanchaꞌ chkwiꞌwanchaꞌkuxingwañaꞌan;
kuneꞌ xaꞌan lka nu ngwaꞌu ꞌwan chaꞌ
chkwiꞌ wan ngwañaꞌan. 56 Ja msuꞌwa
Ndiose Stiǐn ꞌñaǎn ndijyaǎn chaꞌ kaǎn nten,
chaꞌ kuꞌniǐn tyiǐn ꞌin nten chalyuu; chaꞌ ka
kulaa Ndiose ꞌin nten chalyuu ꞌin nchga
chaꞌ kuxi, kanꞌ tñan ndijyaǎn chaꞌ kuꞌniǐn
―ndukwin Jesús.
Bra kanꞌ mdoꞌo neꞌ yaa neꞌ xka kichen

xuwe ti.
Nten nu chañi chaꞌ nchka tiꞌ tyaꞌan loꞌo

Jesús
57Tuꞌwa tuwiin seꞌenndyaaneꞌnaꞌanneꞌ

ꞌin ska yu kiꞌyu.
―Yu kula―ndukwin yu―, loꞌoǔnnchka

tiǎnꞌ tsaꞌaǎn loꞌoo; la seꞌen tsaa, tsaꞌaǎn
loꞌoo.

58 Bra kanꞌ mxkwen Jesús ꞌin yu kiꞌyu
kanꞌ:
―Nu lka kutaꞌ ni, ndiya tukee ꞌin iꞌ

seꞌen ndyuꞌwi iꞌ kajaꞌ iꞌ; loꞌo kiñi xuwe ti,
nskwa seꞌen ndyuꞌwi iꞌ lo yka; loꞌoǔn ni,
wa mdiyaǎn lo chalyuu chaꞌ kaǎn nten,
loꞌo kanꞌ ja nsuꞌwi seꞌen xkwaǎn kajaǎnꞌ, ja
ndiya seꞌen tyukwaǎn xitñaǎnꞌ.

59Bra kanꞌ ykwiꞌ Jesús loꞌo xka yu kiꞌyu:
―Kaan ñaꞌan lyaa ꞌñaǎn―ndukwin.
―Yu kula ―ndukwin yu ꞌin Jesús bra

kanꞌ―, kataa chinꞌ ꞌñaǎn chaꞌ ti kanuǔn la
chinꞌ loꞌo stiǐn sañaꞌanyaꞌnukaja stiǐn, chaꞌ
ñaꞌaǎn katsiꞌ yu.

60Bra kanꞌ ykwiꞌ Jesús loꞌo yu:
―Ti ndiya la chinꞌ xka ta nten ꞌwan nu

ka kutsiꞌ ꞌin nten nu wa ngujwi; nuꞌwin
ni, ndiꞌin chaꞌ tsaa loꞌoǔn chaꞌ chkwiiꞌ chaꞌ
suꞌwe ꞌin Ndiose loꞌo nten.

61Bra kanꞌ ykwiꞌ xka yu kiꞌyu loꞌo Jesús:
―Yu kula, loꞌoǔn nchka tiǎnꞌ tsaꞌaǎn

loꞌoo ―ndukwin yu―, kataa chinꞌ ꞌñaǎn
chaꞌ tyaꞌaǎn slaǎnꞌ loꞌo neꞌ taꞌaǎn nde naꞌan
tyiǐn.

62 Bra kanꞌ mxkwen Jesús ꞌin yu kiꞌyu
kanꞌ:

―Bra wa mdyisnan nten kuꞌni ska tñan,
ja ka tyoꞌo suꞌwe tñan kanꞌ ꞌin neꞌ si tyaꞌan
chunꞌneꞌ ꞌin ran. Sañaꞌan lkantennundaꞌa
yuu, ja ka kwaꞌa suꞌwe neꞌ yuu si xkwiꞌ
ñaꞌanneꞌndechunꞌneꞌ; kwiꞌngwañaꞌan lka
bra nu lka Ndiose ndloo niꞌ kasiya ꞌin nten
chalyuuwanni, ja taNi tñankuꞌniwanchaꞌ
ꞌin Ni si xkwiꞌ nchka tiꞌ wan tyaꞌan chunꞌ
wan ꞌin ran.

10
Nsuꞌwa Jesús ꞌin snan yla nsuꞌwi tii

tyukwa neꞌ ndyaa neꞌ
1Chunꞌndiꞌin la, kanꞌngulo suwi Jesús ꞌin

snan yla nsuꞌwi tii tyukwa neꞌ chaꞌ tsaa neꞌ
nde loo la seꞌen tsaa yu; kwenta tukwa ti
neꞌ tsaaneꞌnchgaseꞌen, nchgakichenseꞌen
nchka tiꞌ Jesús tsaa yu. 2Bra kanꞌ ykwiꞌ yu
loꞌo neꞌ kanꞌ:
―Chañi chaꞌ nsuꞌwi ꞌa tñan, chaꞌ chk-

wianꞌ loꞌo nten chaꞌ sten neꞌ chaꞌ ꞌin Ndiose
―ndukwin Jesús ꞌin neꞌ kanꞌ―, loꞌo chinꞌ
ti nten nu ka ꞌin kuꞌni tñan kanꞌ; kanꞌ chaꞌ
chkwiꞌwan loꞌo Ndiose Stiǐn, nu nka Xꞌnan
tñan kanꞌ, chaꞌ ti ta la Ni xka ta nten nu
ka kuꞌni tñan kanꞌ. 3 Yaa lya wan sikwa.
Seꞌen nu suꞌwaǎn ꞌwan chaꞌ tsaa wan, la
kanꞌ tyiꞌin wan laja nten kuxi sa ñaꞌan si
ndiꞌin slyaꞌkuneꞌ lajawoꞌo tlá; tyiꞌinNdiose
loꞌo wan chaꞌ ja ska ka ꞌwan bra kanꞌ. 4 Ja
kwiꞌya wan kwijin seꞌen xuꞌwi tñi, ni ska
kwijin, ni kanan ꞌwan ja xuꞌwi kiyaꞌ wan.
Ngwañaꞌan ja kanun wan tuwiin chan ꞌa,
chaꞌ chkwiꞌ wan loꞌo nten. 5 Bra nu kala
wan naꞌan tyi ska nten, bra kanꞌ nde ñaꞌan
ndiꞌin chaꞌ chkwiꞌ wan loꞌo nten nu ndiꞌin
niꞌ ñaꞌan kanꞌ: “Tiin ti tyiꞌin niꞌ kasiya ꞌwan
nu ndiꞌin naꞌan re” nchkwin wan. 6 Bra
kanꞌ si chañi chaꞌ nchka tiꞌ neꞌ nu ndiꞌin
niꞌ ñaꞌan kanꞌ kunan la neꞌ chaꞌ ꞌin Ndiose,
bra kanꞌ kuꞌni Ni chaꞌ tiin ti tyiꞌin niꞌ kasiya
ꞌin neꞌ kanꞌ; loꞌo si ja nchka tiꞌ neꞌ kunan
neꞌ chaꞌ kanꞌ, ja kuꞌni Ni chaꞌ suꞌwe loꞌo
neꞌ. 7 Kanun wan naꞌan tyi neꞌ nu suꞌwe
nchkwiꞌ kanꞌ, ku wan koꞌo wan nchga nan
nu nchku neꞌ kanꞌ; ska nten nu ngiꞌni tñan
ni, ndiꞌin chabiyaꞌ ꞌin yu chaꞌ ku yu loꞌo
nten. Ja tyaꞌan la wan ya ñaꞌan ti naꞌan
tyi nten. 8 Bra nu tiyan wan ska kichen
seꞌen nu suꞌwe ꞌa nchkwiꞌ nten loꞌo wan,
ku wan nchga nan nu ta neꞌ ꞌwan, 9 kuꞌni
wan joꞌó ꞌin neꞌ tiꞌí nu ndiꞌin kanꞌ. Loꞌo

kanꞌ chkwiꞌ wan loꞌo neꞌ kanꞌ: “Bra ti ka
Ndiose ndloo niꞌ kasiya ꞌwan.” 10 Bra nu
tiyan wan ska kichen seꞌen ja nchka tiꞌ neꞌ
chaꞌ chkwiꞌ wan chaꞌ ꞌin Ndiose loꞌo neꞌ,
bra ti tyoꞌo wan tuꞌwa kichen. Bra kanꞌ
chkwiꞌ wan loꞌo neꞌ: 11 “Nskwin ba kiyaꞌ
ba chaꞌ kalu yuu kichen tyi wan nu msñi
kaꞌan kiyaꞌ ba; ngwañaꞌan ka biyaꞌ tiꞌ wan
chaꞌ siꞌya chaꞌ kuxi kasiya ꞌwan, kanꞌ chaꞌ
tyoꞌo ba kichen tyi wan tyaa ba. Loꞌo ꞌwan
nten kuxi ni, ndiꞌin chaꞌ ka biyaꞌ tiꞌ wan
chaꞌnchka tiꞌNdiose chaꞌbra ti kaNi ndloo
niꞌ kasiya ꞌwan”, ngwañaꞌan nchkwin wan
ꞌin neꞌ kichen kanꞌ. 12 Nde lka chaꞌ nu
nchkwiǐnꞌ loꞌo wan, chaꞌ bra nu tsaa tii
chalyuu re, bra kanꞌ kaꞌan la nu tiꞌí ka ꞌin
neꞌkichenkanꞌ; chinꞌ la nu tiꞌí ka ꞌin ayman
kichen Sodoma nu kuxi ꞌa yꞌni nu ngwa
sꞌni.

Kichen nu ja ndukwa nten chaꞌ nu
nchkwiꞌNdiose

13 ’¡Tꞌnan ꞌa wan, neꞌ kichen Corazín!
Ngwañaꞌan, ¡tꞌnan ꞌa wan, neꞌ kichen Bet-
saida! Wa kaꞌan ꞌa chaꞌ tnun nu wa naꞌan
wan, loꞌo kanꞌ ja mjyuꞌu tiꞌ wan siyaꞌ ti ꞌin
chaꞌ kuxi nu ngiꞌni wan. Nu ngwa sꞌni,
xaꞌan ꞌa neꞌ kichen Tiro, xaꞌan ꞌa neꞌ kichen
Sidón; neꞌ xka laꞌa tsuꞌ ngwa neꞌ kanꞌ. Bra
kanꞌ ja mjwi ñaꞌan ka jyuꞌu tiꞌ neꞌ kanꞌ ꞌin
chaꞌ kuxi nu yꞌni neꞌ, chaꞌ ja ya ñaꞌan neꞌ
kanꞌ ska chaꞌ tnun sa ñaꞌan nu wa naꞌan
wan,neꞌ Israel; kanꞌchaꞌ jamxaꞌanneꞌ siyaꞌ
ti chaꞌ kuxi nu yuꞌwi niꞌ kasiya ꞌin neꞌ, ja
ykuꞌ ꞌa neꞌ teꞌ ngata, ja msuꞌwa neꞌ jii ke
neꞌ sa ñaꞌan nu ngiꞌni neꞌ kanꞌ seꞌen nskwa
ayman. 14 Ñi katsaǎnꞌ ꞌwan chaꞌ ka suꞌwe
la chaꞌ ꞌin ayman neꞌ kichen Tiro nu yuꞌwi
nu ngwa sꞌni, ka suꞌwe la chaꞌ ꞌin ayman
neꞌ kichen Sidón, bra nu tiya tsan tlyu chaꞌ
kuꞌni biyaꞌ Ndiose ꞌin nten chalyuu; lye la
ta Ndiose nu tiꞌí ꞌwanbra kanꞌ, chaꞌ ja ynan
wan siyaꞌ ti. 15 Loꞌo ni, ꞌwan neꞌ kichen
Capernaum, nxkeꞌ tiꞌwan chaꞌ ka suꞌwe la
kichen tyi wan. ¿Ja ta Ndiose nu tiꞌí ꞌwan,
nxkeꞌ tiꞌwan a? Kulaa yaꞌNdiose ꞌwan chaꞌ
tyaa wan nde lo jwlyaa siyaꞌ ti.
Ti nchkwiꞌ la Jesús loꞌo snanylansuꞌwi tii

tyukwa neꞌ kanꞌ bra kanꞌ:
16―Nten nu kunan suꞌwe chaꞌnu chkwiꞌ

wan loꞌo neꞌ, wa lka neꞌ sa ñaꞌan nchka tiꞌ
si nganan suꞌwe neꞌ ska chaꞌ nu nchkwiǐnꞌ
loꞌo neꞌ; bra kanꞌ nten nu kulo chunꞌ chaꞌ

ꞌwan, wa lka neꞌ sa ñaꞌan nchka tiꞌ si ndlo
chunꞌ neꞌ chaꞌ nu nchkwiǐnꞌ. Nten nu kulo
chunꞌ chaꞌ nu nchkwiǐnꞌ, nan ndlo chunꞌ
neꞌ chaꞌ ꞌin Ndiose nu msuꞌwa ꞌñaǎn ndi-
jyaǎn; ngwañaꞌanndyoꞌo chaꞌ kanꞌ―nduk-
win Jesús ꞌin neꞌ.
Mdoꞌo neꞌ ndyaa neꞌ bra kanꞌ.
Wamxitukwi neꞌ numsuꞌwa Jesús ndyaa

kanꞌ ndyaan neꞌ xiyaꞌ
17 Chunꞌ ndiꞌin la mxitukwi snan yla

nsuꞌwi tii tyukwaneꞌkanꞌ, ndyaanneꞌxiyaꞌ
seꞌen ndiꞌin Jesús. Suꞌwe ꞌa nsuꞌwi tiye neꞌ
ndyaan neꞌ.
―Yu kula―ndukwin neꞌ ꞌin Jesús―, loꞌo

kwiꞌin kuxi ynan tñan nu ngulo ba ꞌin ran
chabiyaꞌ ꞌiin―ndukwin neꞌ.

18Ykwiꞌ Jesús loꞌo neꞌ bra kanꞌ:
―Chañi chaꞌ ꞌwan. Loꞌoǔn naꞌaǎn ꞌin

Satanás xa wa mdiyuu yu lyuu; sa ñaꞌan
mdiyuu tiꞌyu lyuu, ngwañaꞌan mdiyuu yu.
Wa ngulo Ndiose ꞌin kuneꞌ xaꞌan kanꞌ nde
seꞌen tlyu seꞌenndiꞌinNdiose ndeniꞌkwan,
mdiyuu yu sa la lyuu bra kanꞌ; kanꞌ chaꞌ
ynan kwiꞌin kuxi kanꞌ chaꞌ nu ykwiꞌ wan
loꞌoni. 19Loꞌowandaǎn chabiyaꞌ ꞌwan chaꞌ
xtya kiyaꞌ wan chunꞌ kunan tlá, loꞌo chunꞌ
xeꞌen; chabiyaꞌ ꞌñaǎn tukunꞌ wan chaꞌ ꞌin
kuneꞌ xaꞌan siyaꞌ ti. Kwiꞌ ngwañaꞌan, ja ka
kuxi ꞌwan siyaꞌ ti, ja ska chaꞌ kuxi ñaꞌan
wan bra kanꞌ. 20 Loꞌo ni, ja nꞌni chaꞌ ka
suꞌwe nka tiye wan chaꞌ nu ynan ti kwiꞌin
kuxi kanꞌ tñan nu ngulo wan ꞌin ran, suꞌwe
la ka tiye wan chaꞌwa ngwaꞌan Ndiose nin
wan nde seꞌen ndiꞌin Ni nde niꞌ kwan.

Suꞌwe ꞌa yuꞌwi tiye Jesús
21Ska bra ti kanꞌ suꞌwe ꞌa yuꞌwi tiye Jesús

chaꞌ ndiꞌin Tyiꞌi Ndiose loꞌo yu. Kanꞌ chaꞌ
ykwiꞌ Jesús loꞌo Ndiose Sti yu bra kanꞌ:
―Stiǐn,kuꞌni tnuǔn ꞌinnuꞌwinni. Nuꞌwin

lkaaNdiose nu lka ndloo la ti nde niꞌ kwan,
ngwañaꞌan nuꞌwin lkaa ndloo la lo cha-
lyuu. Wa yuꞌwi kutsiꞌ ti chaꞌ kanꞌ, chaꞌ ꞌin
nten nu ngwa ti sꞌni la, chaꞌ ja ngwa biyaꞌ
tiꞌ siyaꞌ ti nten nu ngwa ꞌa ꞌin chaꞌ joꞌo;
ngwa xuꞌwe ꞌiin chaꞌ sa bra ni, wa ngwaꞌuu
suꞌwe chaꞌ kanꞌ ꞌin nten nu ja siyeꞌ, nten
nu ja jlyo suꞌwe tiꞌ. Ngiꞌni tnuǔn ꞌiin chaꞌ
ngwañaꞌan ngwa tiiꞌ chaꞌ ka ―ndukwin
Jesús ꞌin Ndiose.

22 Bra kanꞌ ykwiꞌ yu loꞌo neꞌ nu mdiyan
seꞌen ndiꞌin yu:
―Wamda Stiǐn nchga nan ꞌñaǎn. Loꞌo ja

tukwin jlyo tiꞌ chaꞌ lkaǎn SñiꞌNdiose; ska ti
ykwiꞌ Stiǐn, kanꞌnu jlyo tiꞌ. Ja tukwin la jlyo
tiꞌ ti ka nu lka Stiǐn; skaǎn tiǎnꞌ, jlyo tiǎnꞌ ti
ka nu lka Stiǐn. Loꞌo ka jlyo tiꞌ xka ta nten,
ñaꞌanntennuxlyaǎn chaꞌ kwaꞌuǔn ꞌin neꞌ ti
ka nu lka Stiǐn, loꞌo neꞌ kanꞌ ka biyaꞌ tiꞌ neꞌ
bra kanꞌ.

23 Bra kanꞌ mxinaꞌan Jesús nde seꞌen
nduunneꞌnungiꞌni xaꞌan chaꞌ ꞌin yu, ykwiꞌ
yu loꞌo neꞌ bra kanꞌ:
―Kasuꞌwe ꞌaka tiyentennuñaꞌannchga

chaꞌ tnun nu wa naꞌan wan ni. 24 Chañi
chaꞌ nu nchkwiǐnꞌ loꞌo wan re, chaꞌ kaꞌan
ꞌa nten nu ykwiꞌ loꞌo nten chaꞌ ꞌin Ndiose
sꞌni la, loꞌo kaꞌan ꞌa ree nu ngwa ndloo sꞌni
la, wa mdiꞌin ta ꞌa neꞌ kanꞌ, chaꞌ ñaꞌan neꞌ
chaꞌ tnun nuwa naꞌanwan ni, loꞌo ja naꞌan
neꞌ ꞌin ran nu ngwa sꞌni; wamdiꞌin ta ꞌa neꞌ
kanꞌ chaꞌkunanneꞌ chaꞌnungananwanni,
chaꞌ ngwa ꞌa tiꞌ neꞌ kunan neꞌ chaꞌ kanꞌ nu
ngwasꞌni. Ngujwineꞌbrakanꞌ, loꞌo janaꞌan
neꞌ chaꞌ kanꞌ, ja ynan neꞌ chaꞌ kanꞌ siyaꞌ ti
―ndukwin Jesús ꞌinneꞌnungiꞌnixaꞌanchaꞌ
ꞌin yu.

Ska chaꞌ suꞌwenu yꞌni ska yu samaritano
25 Bra kanꞌ mdiyan ska mstru nu nduꞌu

chaꞌ joꞌo chaꞌ chkwiꞌ biyaꞌ yu loꞌo Jesús. Bra
kanꞌmnichaꞌ yu ꞌin Jesús:
―Mstru ―ndukwin―, ¿ni sa ñaꞌan

kuꞌniǐn chaꞌ kaja chalyuu nu ja tsaa tii ꞌa
ꞌñaǎn?

26Bra kanꞌmxkwen Jesús ꞌin yu:
―¿Ni sa ñaꞌan tñannguloNdiose ꞌñaannu

ndukwa lo kityi kula? ¿Ni sa ñaꞌan ndyoꞌo
chaꞌ kanꞌ, nxkeꞌ tiiꞌ?

27Brakanꞌykwiꞌmstrununduꞌuchaꞌ joꞌo
kanꞌ:
―Nde ñaꞌan nchkwiꞌ chaꞌ kula kanꞌ

―ndukwin mstru kanꞌ―, chaꞌ tyukwi ti
tiyean xuꞌwi chaꞌ ꞌñaan loꞌo Ndiose nu nka
Xꞌnaan, loꞌo luwi ti kasiya ꞌñaan tukwaan
chaꞌ nu nchkwiꞌ Ni, loꞌo kuꞌni tnuan ꞌin
Ni loꞌo nchga chaꞌ tiya nu nda Ni ꞌñaan,
sa ñaꞌan yaꞌ nu taloan tyiꞌin chaꞌ ꞌñaan loꞌo
Ni. Kwiꞌ ngwañaꞌan, ndiꞌin chaꞌ chka tꞌnan
tianꞌ ꞌin taꞌa ntean, sa ñaꞌan nu nchka tianꞌ
chaꞌ chka tꞌnan tiꞌ xka la nten ꞌñaan.

28Bra kanꞌ ykwiꞌ Jesús loꞌo yu kanꞌ:

―Suꞌwe ꞌa chaꞌ nu mxkween ꞌñaǎn. Si
ngwañaꞌan kuꞌnii, kaja chalyuu kwi kanꞌ
ꞌiin bra kanꞌ.

29 Loꞌo mstru nu nduꞌu chaꞌ joꞌo kanꞌ ni,
ngwa tiꞌ yu chaꞌ tyoꞌo suꞌwe la chaꞌ nu wa
ykwiꞌ yu, kanꞌ chaꞌ ndukwin yu ꞌin Jesús:
―¿Ti ka nu lka taꞌa nteěn sikwa a?
30 Bra kanꞌ ngatsaꞌ Jesús chaꞌ tiya re ꞌin

mstru kanꞌ, chaꞌ ka biyaꞌ tiꞌ yu:
―Mdoꞌo ska neꞌ taꞌa kichen tyian nde

Jerusalén, ndyaa yu tuwiin nde ꞌya la, nde
kichen Jericó. Loꞌo kanꞌ mdoꞌo tukwa
tukwa snan nten nu ngiꞌni kunan, ngulaa
neꞌ nchga nan nu loꞌo ꞌin yu; ngulo neꞌ steꞌ
yu, bra kanꞌ tiꞌí ꞌa mjiꞌin neꞌ xaꞌan kanꞌ ꞌin
yu sa ñaꞌan yaꞌ nu wa kaja ti yu. Bra kanꞌ
ngulaa sti neꞌ ꞌin yu seꞌen nu mjiꞌin neꞌ ꞌin
yu. 31Chunꞌ ndiꞌin lamdijin ska sti joꞌo taꞌa
kichen tyian ti kwiꞌ tuwiin kanꞌ. Bra wa
naꞌan sti joꞌo kanꞌ ꞌin yu tiꞌí kanꞌ, bra kanꞌ
ntan ti mdijin seꞌen ysu yu tiꞌí kanꞌ, ndyaa
bra kanꞌ. 32 Loꞌo kanꞌ mdiyan ska xta, ska
neꞌLeví, ti kwiꞌ tuwiinkanꞌ. Yaanaꞌanchinꞌ
ꞌin yu tiꞌí kanꞌ; sa bra ti naꞌan ꞌin yu, mdijin
xta ndyaa bra kanꞌ. 33 Ti kwiꞌ tuwiin kanꞌ
ndaꞌan ska yu Samaria, ska neꞌ nu mdoꞌo
xka lo yuu. Bra wa naꞌan ꞌin yu tiꞌí kanꞌ,
bra ti nchka tꞌnan tiꞌ yu ꞌin yu tiꞌí kanꞌ.
34Ndyaa yu seꞌen ndiya yu tiꞌí kanꞌ, yꞌni yu
joꞌó ꞌin nchga seꞌen tiꞌí ꞌin yu kanꞌ loꞌo sete
loꞌo mñun. Bra kanꞌ mxiin yu teꞌ lo seꞌen
tiꞌí ꞌin yu kanꞌ, mstya ꞌin yu tiꞌí kanꞌ chunꞌ
buru ꞌin ykwiꞌ yu, ndyaa loꞌo ꞌin yu naꞌan
tyi ska nten chaꞌ ñaꞌansiin neꞌ ꞌin yu tiꞌí
kanꞌ nde kanꞌ. 35 La xka tsan wa tyaa ti yu
samaritano kanꞌ, bra kanꞌ ngulo yu tukwa
tñiplata chaꞌ ta ꞌinneꞌnu lkanaꞌan tyi seꞌen
ndiya yu tiꞌí kanꞌ. Kanꞌ nu ykwiꞌ yu loꞌo neꞌ
nu lka naꞌan tyi kanꞌ: “Ñaꞌansiin wan ꞌin
yu tiꞌí re. Si nu ti kwiji la tñi ꞌwan chaꞌ ꞌin
yu re, bra ti katsaꞌ wan ꞌñaǎn xa nu jyaǎn
seꞌen ndiꞌin wan xiyaꞌ; bra kanꞌ taǎn laǎn
tñi ꞌwan” ndukwin yu samaritano kanꞌ.
Brawamdyiingwaꞌu Jesús chaꞌ tiya re ꞌin

yu, bra kanꞌmnichaꞌ yu ꞌin mstru kanꞌ:
36 ―Suꞌwe sikwa. Snan nten nu mdijin

tuwiin seꞌenmdiꞌin yu tiꞌí kanꞌ ni, ¿ti ka nu
mnaꞌansiin suꞌwe la ꞌin yu tiꞌí kanꞌ? ¿Ti ka
nu chañi chaꞌ lka taꞌa nten ꞌin yu tiꞌí kanꞌ?

37 ―Nu nchka tꞌnan tiꞌ ꞌin yu tiꞌí kanꞌ
―ndukwin mstru nu nduꞌu chaꞌ joꞌo kanꞌ
ꞌin Jesús.
Bra kanꞌ ykwiꞌ Jesús loꞌomstru kanꞌ:
―Yaa lyaa sikwa, kwiꞌ ngwañaꞌan kuꞌnii

loꞌo taꞌa nteen.
Mdiyan Jesús seꞌen ndiꞌinMarta loꞌo Liya

38 Msñi Jesús tuwiin, ndyaa yu loꞌo taꞌa
ndaꞌanyu. Loꞌokanꞌmdiyanneꞌ skakichen
xuwe ti seꞌen ndiꞌin ska nu kunaꞌan nu
naan Marta. Suꞌwe ꞌa nka tiye Marta chaꞌ
ndiya Jesús seꞌen ndiꞌin. 39 Loꞌo ndiya ska
taꞌa ngula Marta nu naan Liya. Bra ti
mdukwa Liya kanꞌ lyuu kwiꞌ seꞌen ti seꞌen
ndukwa Jesús chaꞌ ngwa ꞌa tiꞌ kunan nchga
chaꞌ nu nchkwiꞌ yu. 40 Bra kanꞌ Marta ni,
kaꞌan ꞌa tñan sñanndiꞌin chaꞌkuꞌni. Kanꞌnu
ykwiꞌ loꞌo Jesús:
―Neꞌ kula―ndukwinMarta ꞌin yu―, ¿ja

nduwe tiiꞌ chaꞌ kaꞌan ꞌa tñan sñan mxnun
Liya taꞌaǎn chaꞌ kuꞌniǐn xkaǎn tiǎn a? Kanꞌ
chaꞌ suꞌwe la si chkwiiꞌ loꞌo nu kwa, chaꞌ
kan tayaꞌ chinꞌ ꞌñaǎn.

41Bra kanꞌmxkwen Jesús ꞌin Marta:
―Marta, Marta, ndiꞌin ꞌa tñan ꞌiin

―ndukwin Jesús―. Kaꞌan ꞌa chaꞌ ndaꞌan
tiyee chaꞌ ꞌin nchga tñan xuwe nu ndiꞌin
ꞌiin. 42Loꞌo ni, ti ndiya xka tñan nu suꞌwe la
kuꞌnii, ska chaꞌ nu nꞌni la chaꞌ ꞌiin; kanꞌ lka
chaꞌ nu nchka tiꞌ Liya kuꞌni ni. Ngiꞌni Liya
ska tñannundloo la, kanꞌ chaꞌ ja ndiꞌin chaꞌ
kulaa xka nten tñan kanꞌ ꞌin Liya.

11
Sa ñaꞌan nu chkwianꞌ loꞌoNdiose

1Ngwa ska tsan ndiꞌin Jesús ngiꞌni tnun
yu ꞌin Ndiose. Bra wa mdyii ykwiꞌ yu loꞌo
Ndiose, bra kanꞌ ykwiꞌ ska yu nu ngiꞌni
xaꞌan chaꞌ ꞌin yu loꞌo yu:
―Yu kula ―ndukwin―, kwaꞌuu ꞌwa sa

ñaꞌan ka chkwiꞌ ba loꞌo Ndiose, sa ñaꞌan nu
ngwaꞌuaymanXuwa ꞌin neꞌnumdaꞌan loꞌo
yu.

2Bra kanꞌ ngwaꞌu Jesús ꞌin neꞌ:
―Bra nu chkwiꞌ wan loꞌo Ndiose, nde

ñaꞌan chkwiꞌwan:
Ndiose Sti ba nu ndiꞌin nde niꞌ kwan, ska

ti nuꞌwin ngiꞌni tnun nten chalyuu
ꞌiin.

Kaan lo chalyuu re chaꞌ ka ndloo la ꞌwa.

Nchka tiꞌ ba chaꞌ ka nchga chaꞌ nu nchka
tiiꞌ chaꞌ ka lo chalyuu re, sa ñaꞌan nu
nchka nde niꞌ kwan seꞌen ndiꞌiin.

3Taa nan ku ba kwenta ska tsan.
4Kuꞌnii chaꞌ tlyu tiꞌ ꞌwa ꞌin nchga chaꞌ kuxi

nu yꞌni ba, chaꞌ ngwañaꞌan wa yꞌni
ba chaꞌ tlyu tiꞌ ꞌin xka la nten nu yꞌni
chaꞌ kuxi loꞌo ba.

Ja taa chabiyaꞌ chaꞌ jwakii nu kuxi ꞌwa,
kulaa ꞌwa yaꞌ kuneꞌ xaꞌan bra kanꞌ.

Ngwañaꞌan ngwaꞌu Jesús ꞌin neꞌ nu ngiꞌni
xaꞌan chaꞌ ꞌin yu bra kanꞌ. 5 Kanꞌ xiyaꞌ
ngwaꞌu yu ꞌin neꞌ kanꞌ:
―Nde chkwiǐnꞌ ska chaꞌ loꞌowan: Ska yu

taꞌa wan mdiya ska taꞌa suꞌwe nsuꞌwi yu.
Ska tla, xa wa ngwa jluꞌwe tla, ndyaa yu
naꞌan tyi taꞌa suꞌwe nsuꞌwi yu chaꞌ chkwiꞌ
yu loꞌo: “Che, taa snan tyaja jñan tiǎn. 6Tka
ngala ti ska yu taꞌa suꞌwe nsuꞌwiǐn naꞌan
tyiǐn, loꞌo ja nsuꞌwi siyaꞌ ti nan nu taǎn chaꞌ
ku yu.” 7 Bra kanꞌ yu nu lka naꞌan tyi mxk-
wen ꞌin yu: “Ja nchka tiǎnꞌ chaꞌ chkwiiꞌ ya
ñaꞌan ti loꞌoǔn. Wa nchkunꞌ tunaꞌan ꞌñaǎn.
Loꞌo nu xuwe ꞌñaǎn wa nskwa lo kiꞌyan
lajaꞌ loꞌoǔn. Ja ka tyaa tukwiǐn chaꞌ taǎn ran
ꞌiin” ndukwin taꞌa suꞌwe nsuꞌwi yu ꞌin yu
kanꞌ. 8 Chañi lka chaꞌ nu katsaǎnꞌ ꞌwan ni
―ndukwin Jesús ꞌin neꞌ―. Ja mslyaa taꞌa
suꞌwensuꞌwi yu tyaa tukwi chaꞌ ta tyaja ꞌin
yu kanꞌ, ni siya taꞌa suꞌwensuꞌwi yu. Chunꞌ
ndiꞌin la, ja chanxlyaa taꞌa suꞌwensuꞌwiyu
ta tyaja kanꞌ ꞌin yu, chaꞌ ja nchka ꞌa tiꞌ yu
chaꞌ ti xitukwi la yu ꞌin yu xiyaꞌ; kanꞌ chaꞌ
tyaa tukwi taꞌa suꞌwe nsuꞌwi yu, ta nchga
nan nu nchka tiꞌ yu kanꞌ bra kanꞌ. 9Loꞌo ni,
chkwiǐnꞌ chaꞌ re loꞌo wan: Bra nu jñanwan
ska chaꞌ ꞌin Ndiose, ta Ni chaꞌ kanꞌ ꞌwanbra
kanꞌ; loꞌo bra nu tsaa naan wan ꞌin Ndiose,
tyija lyo Ni ꞌwan bra kanꞌ; si tyukwi ti tiye
wan chkwiꞌwan loꞌoNdiose, kunanNi chaꞌ
nu chkwiꞌwan loꞌo bra kanꞌ. 10Nchga nten
nu jñan ska chaꞌ ꞌin Ndiose, kaja chaꞌ kanꞌ
ꞌin neꞌ bra kanꞌ; kwiꞌ ngwañaꞌan, nchga
ntennu tsaanaan ꞌinNdiose, tyija lyoNi ꞌin
neꞌ bra kanꞌ; kwiꞌ ngwañaꞌan, nchga nten
nu tyukwi ti tiye chkwiꞌ loꞌoNdiose, kunan
Ni chaꞌ nu chkwiꞌ neꞌ loꞌo bra kanꞌ.

11 ’ꞌWan nten chalyuu nu nsuꞌwi nu
xuwe ꞌwan, bra nu jñan sñiꞌ wan nan ku
ꞌwan, ja ta wan ska nan kuxi ku sñiꞌ wan.
Ñaꞌan tiꞌ si jñan neꞌ jaxlya ku neꞌ, ja ta wan

ska kee ku neꞌ bra kanꞌ; si jñan neꞌ kula ku
neꞌ, ja ta wan kunan ku neꞌ bra kanꞌ; 12 si
jñan neꞌ ska skuwe, ja ta wan ska xeꞌen ku
neꞌ bra kanꞌ. 13 Kanꞌ chaꞌ sikwa, si jlyo tiꞌ
wan chaꞌ ta wan nan suꞌwe nu ku sñiꞌwan,
ni siya xaꞌan tiyewan, kwiꞌ ngwañaꞌan jlyo
la tiꞌNdiose Stiwannundiꞌin ndeniꞌkwan,
loꞌo suꞌwe langiꞌniNi. Chka tꞌnan tiꞌNdiose
ꞌwan, ta Ni Tyiꞌi ykwiꞌ Ni nu kanun niꞌ
kasiya ꞌwan bra nu jñanwan ꞌin Ni.

Mstya neꞌ kiꞌya ꞌin Jesús
14Ndiya ska yu kiꞌyunu kuꞌun chunꞌ chaꞌ

wa msñi ska kwiꞌin kuxi ꞌin yu, loꞌo ngulo
Jesús ꞌin kwiꞌin kuxi nu msñi ꞌin yu, ndyaa
ranbra kanꞌ. Bra numdoꞌo kwiꞌin nu yuꞌwi
ꞌin yu kuꞌun kanꞌ, ngwa chkwiꞌ yu bra kanꞌ.
Yuwe ꞌa tiꞌ nten chaꞌ naꞌan neꞌ chaꞌ kanꞌ.
15Mdiya nu ykwiꞌ chaꞌ:
―Ndlo yu kwa ꞌin kwiꞌin kuxi ꞌin nten

chabiyaꞌ ꞌin Beelzebú, nu nka xꞌnan nchga
lo kwiꞌin kuxi ―ndukwin neꞌ.

16Loꞌo kanꞌ ndiya nu ngwa tiꞌ ñaꞌan biyaꞌ
ꞌin Jesús, kanꞌ numjñan ꞌin Jesús chaꞌ kuꞌni
yu xka chaꞌ tnun chabiyaꞌ ꞌin Ndiose nu
ndiꞌin nde niꞌ kwan. 17 Wa mgii tiꞌ Jesús
nchga chaꞌ nu nka tiye neꞌ, kanꞌ chaꞌ ykwiꞌ
yu loꞌo neꞌ bra kanꞌ:
―Tsaa tii chaꞌ ꞌin nchga kichen seꞌen

xkwiꞌ chaꞌwsuun kuꞌni neꞌ loꞌo taꞌa neꞌ, bra
nuska taneꞌwsiyanxuunneꞌ loꞌoxka taneꞌ
wsiya. Kwiꞌ ngwañaꞌan loꞌo taꞌa ndiꞌin neꞌ
ska ti niꞌ ñaꞌan, si ndiya chaꞌwsuun ꞌin neꞌ
loꞌo ska taꞌa ndiꞌin neꞌ, ja ka ꞌa tyiꞌin suꞌwe
neꞌ ska ti niꞌ ñaꞌan kanꞌ. 18Kanꞌ chaꞌ ja talo
chaꞌ ꞌin Satanás si xuun taꞌa Satanás kanꞌ
loꞌomsu ꞌin yu; tyii chaꞌ ꞌin kuneꞌ xaꞌan bra
ti bra kanꞌ. Loꞌo naꞌ ni ―ndukwin Jesús―,
wa ndukwin wan chaꞌ nguloǔn ꞌin kwiꞌin
kuxi numsñi ꞌin nten chabiyaꞌ ꞌin Beelzebú
nu nka xꞌnan kwiꞌin kuxi kanꞌ, ngwañaꞌan
nchkwiꞌ wan ꞌñaǎn. 19 ¿Ta chañi nchkwiꞌ
wan chaꞌ chabiyaꞌ ꞌin Beelzebú ndloǔn ꞌin
kwiꞌin kuxi a? Ja ñi nchkwiꞌ wan siyaꞌ
ti, chaꞌ loꞌo neꞌ nu ngiꞌni xaꞌan chaꞌ ꞌwan
ndloneꞌ ꞌin kwiꞌin kuxi; chabiyaꞌ ꞌinNdiose
ndlo neꞌ kwiꞌin kanꞌ, ndukwin wan. Siꞌya
tñan nu ngiꞌni neꞌ kanꞌ ka biyaꞌ tiꞌ wan si
chaꞌ nu ñi nchkwiꞌ wan, o ta chaꞌ kwiñi ti
nchkwiꞌwan. 20Chabiyaꞌ ꞌinNdiosendloǔn
ꞌin kwiꞌin kuxi nu wa msñi ꞌin nten, kanꞌ

chaꞌkabiyaꞌ tiꞌwanchaꞌwandiya tsan chaꞌ
ka Ndiose ndloo niꞌ kasiya ꞌwan.

21 ’Ñaꞌan tiꞌ ska nten nu tlá ꞌa, nduun
yu kwan tuꞌwa naꞌan ꞌin yu. Wa lka nsu
xtyi ꞌin yu kwiꞌ ti seꞌen nduun yu, chaꞌ
ngwañaꞌan ja ska ka ꞌin yuꞌwa ꞌin yu. 22Ska
ti si tiyan xka ta nten nu xaꞌan la, kuꞌni neꞌ
kanꞌ kanan ꞌin yu bra kanꞌ; kulaa neꞌnchga
chkwan nu nsuꞌwi ꞌin yu seꞌen nduun yu
kwan, kuꞌni neꞌ kunan yuꞌwa ꞌin yu kanꞌ,
chaꞌ kaja chinꞌ ꞌin nchga neꞌ bra kanꞌ.
Loꞌo ykwiꞌ Jesús chaꞌ re bra kanꞌ:
23―Nten nu ja xlyaa xñi chaꞌ ꞌñaǎn, nan

nxuun neꞌ kanꞌ loꞌoǔn bra kanꞌ, ngwañaꞌan
ndyoꞌo chaꞌ kanꞌ. Loꞌo nten nu ja xlyaa
tayaꞌ ꞌñaǎn, ngiꞌni neꞌ chaꞌ ja xñi taꞌa nten
neꞌ chaꞌ ꞌñaǎn sikwa.

Bra nu ndyaan kwiꞌin kuxi xiyaꞌ
24 ’Bra nu ngulaa yaꞌ kwiꞌin kuxi ꞌin ska

nten, bra kanꞌ tyaꞌan yuꞌwi kwiꞌin kanꞌ niꞌ
kixinꞌ tijyuꞌ seꞌen ja ndiꞌin nten; tsaa kwiꞌin
kuxi kanꞌ tsaa naan seꞌen xitñaꞌ chinꞌ. Bra
nu ja kaja seꞌen xitñaꞌ kwiꞌin kanꞌ, bra kanꞌ
chkwiꞌ ran: “Tyaꞌaǎn ni, xitukwiǐn tyaǎn
xiyaꞌ nde seꞌen mdiꞌiǐn ti kulo.” 25 Bra nu
tiyan kwiꞌin kanꞌ seꞌen ndiꞌin yu kanꞌ xiyaꞌ,
bra kanꞌ ñaꞌan ran chaꞌ ti ndiꞌin laja niꞌ
kasiya ꞌinyukanꞌ; ja ska chaꞌ suꞌwemsuꞌwa
yu niꞌ kasiya ꞌin yu, ni siyamskeꞌ tiꞌ yu chaꞌ
luwi ran. 26 Bra ti tsaa kwiꞌin kanꞌ xiyaꞌ,
tsaa naan ran ꞌin xa kati kwiꞌin kuxi nu
xaꞌan la, chaꞌ suꞌwa ti xñinchga kwiꞌin kanꞌ
ꞌin yu kanꞌ. Ka kuxi la chaꞌ ꞌin yu kanꞌ bra
kanꞌ, chaꞌ kaꞌan la kwiꞌin msñi ꞌin yu bra
kanꞌ.

Bra nu chañi chaꞌ suꞌwe ꞌa nka tiyean
27 Bra wa mdyii ykwiꞌ Jesús ngwañaꞌan,

bra kanꞌ ykwiꞌ ska nu kunaꞌan loꞌo Jesús.
Laja nten kaꞌan kanꞌ nduun nu kunaꞌan
kanꞌ nchkwiꞌ:
―¡Suꞌwe ꞌa nka tiye neꞌ kula jyaꞌaan nu

yꞌni kala ꞌiin, nu mda ytiiꞌ! ―ndukwin nu
kunaꞌan kanꞌ ꞌin yu.

28Bra kanꞌmxkwen Jesús ꞌin nu kunaꞌan
kanꞌ:
―Siꞌi chaꞌ kanꞌ ―ndukwin―. ¡Suꞌwe

la nka tiye nten nu kunan suꞌwe nchga
chaꞌ nu nchkwiꞌ Ndiose loꞌo neꞌ, nchga nu
ndukwa chaꞌ ꞌin Ni!

Nchka tiꞌ nten kuxi ñaꞌan kwiꞌya neꞌ ska
chaꞌ tnun

29Tindyoꞌ tiꞌin laneꞌ sa tlyu ti seꞌenndiꞌin
Jesús bra kanꞌ, xiyaꞌ ykwiꞌ Jesús loꞌo neꞌ:
―Xaꞌan ꞌa nten chalyuu ni ―ndukwin

Jesús―. Wa nchka tiꞌ neꞌ chaꞌ kuꞌniǐn ska
chaꞌ tnun chabiyaꞌ ꞌin Ndiose, chaꞌ ñaꞌan
kwiꞌya neꞌ ꞌin ran ñaꞌan tiꞌ ska chaꞌ wjya
ti. Loꞌo ja kuꞌniǐn ngwañaꞌan. Ndiꞌin chaꞌ
tyaa yuꞌwi tiꞌ wan sa ñaꞌan nu ngwa ꞌin
ayman Jona nu yuꞌwi chalyuu nu ngwa
sꞌni. 30 Tnun ꞌa chaꞌ yꞌni Ndiose loꞌo Jona
kanꞌ tuwiin seꞌen ndyaa yu nde kichen
Nínive chaꞌ chkwiꞌ yu chaꞌ ꞌin Ndiose loꞌo
nten kanꞌ. Kwiꞌ ngwañaꞌan, tnun ꞌa chaꞌ
kuꞌni Ndiose loꞌoǔn nu ndijyaǎn chaꞌ kaǎn
nten ―ndukwin Jesús―, chaꞌ ka biyaꞌ tiꞌ
nten chalyuu ni, chaꞌ ꞌin Ndiose. 31 Wa
lka ndiꞌin nu tiꞌí ꞌwan nten chalyuu nde
seꞌen ndiꞌin Ndiose bra wa mdyii chalyuu,
siꞌya chaꞌkuxinungiꞌniwan; brakanꞌ tyoꞌo
tukwa ska ayman nu ngwa reina nu ngwa
ndloo lo chalyuu nu ngwa sꞌni, chaꞌ xtya
kiꞌya ꞌwan seꞌen ndiꞌin Ndiose. Bra kanꞌ
chkwiꞌ neꞌ kula kanꞌ sa ñaꞌan ngwa bra
nu yaa ykwiꞌ neꞌ kula kanꞌ loꞌo ayman ree
Salomón. Tijyuꞌ ꞌa kichen tyi reina kanꞌ,
bra kanꞌ wa ynan chaꞌ tiya ꞌa ree Salomón
chaꞌ nchkwiꞌ yu loꞌo nten; kanꞌ chaꞌmdiya
reina seꞌen ndiꞌin ree kanꞌ bra kanꞌ, chaꞌ
kunan chaꞌ tiya nu nchkwiꞌ ree kanꞌ. Loꞌo
ꞌwan ni, ja xlyaa wan kunan wan chaꞌ ꞌin
Ndiose. Tnun la tñan ngiꞌni Ndiose ni, chaꞌ
ndiꞌiǐn lo chalyuu; chinꞌ la chaꞌ ngwa ꞌin
ayman ree Salomón nu ngwa sꞌni. 32 Bra
kanꞌ loꞌo neꞌ ayman kichen Nínive nu yuꞌwi
sꞌni, xtya neꞌ kiꞌya ꞌwan tsan nu kuꞌni biyaꞌ
Ndiose ꞌwan. Wa ynan neꞌ Nínive kanꞌ,
nchga chaꞌ nu ykwiꞌ Jona loꞌo neꞌ chabiyaꞌ
ꞌin Ndiose; mjyuꞌu tiꞌ neꞌ bra kanꞌ, ngulaa
yaꞌneꞌnchga chaꞌkuxinunsuꞌwi ꞌinneꞌbra
kanꞌ. Loꞌo ꞌwan, ja xlyaa wan kunan wan
chaꞌ nu nchkwiǐnꞌ loꞌo wan. Tnun la tñan
ngiꞌni Ndiose ni, chinꞌ la chaꞌ ngwa la nu
yaa ayman Jona nde Nínive nu ngwa sꞌni
kanꞌ.

Nan lka nu ta xaa nu xuꞌwi niꞌ kasiya ꞌin
nten

33 ’Ja tukwin kwaꞌan kiiꞌ ꞌin ska xaa chaꞌ
suꞌwa kutsiꞌ neꞌ ꞌin ran chunꞌ ndiꞌin la. Ja
suꞌwa kutsiꞌ neꞌ ꞌin ran ska niꞌ kajun; kwan

xtya neꞌ xaa kanꞌ, chaꞌ ta ran xaa nchga
seꞌen ndaꞌan neꞌ niꞌ ñaꞌan kanꞌ. 34 Loꞌo
ꞌwan ni, kiloo wan nda xaa ꞌwan, kanꞌ chaꞌ
suꞌwe nchka ñaꞌan wan chalyuu. Bra nu
ti suꞌwe nsuꞌwi xaa kiloo wan, bra kanꞌ ka
ñaꞌanwanchaꞌkuꞌniwannchga loo tñannu
ndiꞌin chaꞌ kuꞌni wan, ka kuꞌni wan xkwiꞌ
tñan suꞌwe. Si tiꞌí kiloo wan, ja ka chkanꞌ
kiloo wan bra kanꞌ, chaꞌ tla ꞌa xaa kiloo
wan bra kanꞌ. 35Ndii ti tiꞌwan sikwa; kiꞌya
wan kwenta si chañi chaꞌ nsuꞌwi xaa luwi
niꞌ kasiya ꞌwan, si ja nsuꞌwi chaꞌ kuxi niꞌ
kasiya ꞌwan. 36 Si luwi kasiya ꞌwan ni, ja
ndiꞌin chaꞌ ꞌwan siyaꞌ ti loꞌo chaꞌ kuxi; xaa
tiꞌwansikwa, sañaꞌansi suꞌwe ꞌangaꞌni ska
xaa seꞌen ndiꞌin wan.

Ykwiꞌ Jesús ꞌin neꞌ nu kti ꞌa ngiꞌni,mskeꞌ tiꞌ
neꞌ

37 Bra nu mdyii ykwiꞌ Jesús, bra kanꞌ
ykwiꞌ ska neꞌ fariseo loꞌo Jesús chaꞌ tsaa
naꞌan tyi yu, chaꞌ ku tlyaa neꞌ. Kanꞌ chaꞌ
ndyaa Jesús loꞌo yu, kanꞌ ndyaa tukwa yu
tuꞌwa msaa. 38 Yuwe ꞌa tiꞌ yu fariseo kanꞌ,
bra nu naꞌan yu chaꞌ ja mnaꞌ Jesús sa ñaꞌan
nu ngiꞌni neꞌ judío xa wa ku ti neꞌ tyaja.
39 Bra kanꞌ ykwiꞌ Xꞌnaan loꞌo yu fariseo
kanꞌ:
―ꞌWan neꞌ fariseo ―ndukwin Jesús―,

suꞌwe ꞌa ngiꞌni luwi tloo wan, ngiꞌni luwi
chunꞌ wan, sa ñaꞌan lka nu ngaten ska sa,
ngaten ska kaꞌnan. Loꞌo niꞌ kasiya ꞌwan,
xkwiꞌ chaꞌkuxi nsuꞌwi; nchka tiꞌwankulaa
wan nan nu nsuꞌwi ꞌin xka ta nten, tiꞌí tiꞌ
wan ꞌin taꞌa nten wan. 40 Tintu ꞌa ꞌwan.
¿Siꞌi ska ti Ndiose mñan Ni tyukwi ñaꞌaan,
ni siya niꞌ kasiya ꞌñaan, ni siya nde chuanꞌ
a? Wa mñan Ndiose yaanꞌ, loꞌo naꞌan Ni
nchga chaꞌ nu nsuꞌwi niꞌ kasiya ꞌñaan. 41 Si
tyukwi ti tiyewan tawannchga chaꞌ suꞌwe
nu nsuꞌwi ꞌwan chaꞌ tayaꞌ wan ꞌin neꞌ tiꞌi,
bra kanꞌ tukwa Ndiose tñan nu ngiꞌni wan
chaꞌ luwi kasiya ꞌwan.

42 ’¡Tꞌnan ꞌa ꞌwan, neꞌ fariseo! ―ndukwin
Jesús―. Kti ꞌa ngiꞌni wan loꞌo Ndiose loꞌo
nchga nan xuwe ti nu nsuꞌwi ꞌwan, loꞌo
nchga nan nu nda wan lomstan ꞌin Ndiose
niꞌ lyaa; sa yuꞌwe ti nchga kixinꞌ nu suꞌwe
tyiꞌi, sa yuꞌwe nchga kixinꞌ nu nchka xiyan
skwa, nda wan ꞌin ran ꞌin Ndiose bra nu
tka msiꞌi ti wan ꞌin ran. Loꞌo kanꞌ ja ñi
ngiꞌni biyaꞌ wan ꞌin nten; kwiꞌ ngwañaꞌan,

ja suꞌwenka tiyewan ñaꞌanwan ꞌin Ndiose
siyaꞌ ti; kanꞌ lka tñan nu ndiꞌin chaꞌ kuꞌni
wan ndla la, loꞌo ñaꞌan ti kuꞌni wan xka la
tñan xuwe ti nu nsuꞌwi ꞌwan bra kanꞌ.

43 ’¡Tꞌnan ꞌa ꞌwan, neꞌ fariseo! Ndiya ꞌa tiꞌ
wan tyukwa wan lo yka seꞌen suꞌwe la niꞌ
lyaa, loꞌo ndiya ꞌa tiꞌ wan chaꞌ kuꞌni tnun
nten ꞌwan bra nu nduunwan lo kiyaꞌ.

44 ’¡Tꞌnan ꞌa ꞌwan, neꞌ fariseo!, loꞌo ꞌwan
mstru nu nduꞌu chaꞌ joꞌo, chaꞌ lye ꞌa ngiꞌni
ktiwan tloo nten. Sa ñaꞌan lka ska kwaanu
ndiya niꞌ lyoꞌoo ꞌin ayman, seꞌen nu ja ska
nan nchkunꞌ chunꞌ, ni siya kee ja nskwa;
bra kanꞌ ndyoꞌo sta nten chunꞌ ran, chaꞌ ja
jlyo tiꞌ neꞌ chaꞌ kwaa lka ran. Ngwañaꞌan
lkawan, chaꞌ nu kwiñi lyoꞌo ti wan ꞌin nten
nu ja ndii tiꞌ sa ñaꞌan lka wan.

45Brakanꞌykwiꞌ skamstrununduꞌuchaꞌ
joꞌo loꞌo Jesús:
―Mstru―ndukwin―, bra nu ykwiiꞌ ng-

wañaꞌan, loꞌo ꞌwaremsuꞌwaa kiꞌya ꞌwa.
46Mxkwen Jesús ꞌin yu kanꞌ bra kanꞌ:
―Loꞌo ꞌwan, mstru nu nduꞌu chaꞌ joꞌo,

¡tꞌnan ꞌa ꞌwan! Tiꞌin ꞌa tñannundawanchaꞌ
kuꞌninten, sañaꞌanyaꞌnu janchka ꞌa ꞌinneꞌ
kuꞌni neꞌ tñan kanꞌ siyaꞌ ti. Loꞌo ꞌwan ni, ja
ndayaꞌwan ꞌin neꞌ; ni loꞌo ska loo xñii yaꞌ ti
wan, ja ndayaꞌwan ꞌin neꞌ.

47 ’¡Tꞌnan ꞌa ꞌwan!, chaꞌ suꞌwe ꞌa naꞌan
nñanwan chunꞌ kwaa seꞌen nsu ayman nu
ykwiꞌ chaꞌ ꞌin Ndiose loꞌo nten nu ngwa
sꞌni; loꞌo kanꞌ, ti kwiꞌ neꞌ taꞌa wan lka ay-
man nu yjwi ꞌin ayman kanꞌ, ni siya suꞌwe
ꞌa tiye ayman kanꞌ bra nu yuꞌwi neꞌ ti sꞌni.
48 Bra kanꞌ ka biyaꞌ tianꞌ chaꞌ ska ñaꞌan ti
chaꞌ kuxi nka tiyewan loꞌo ayman taꞌawan
ti sꞌni; nanwa yjwi ayman kanꞌ ꞌin nten nu
yꞌni tñan ꞌin Ndiose nu ngwa sꞌni, loꞌo ni,
ꞌwan lka nu nñan naꞌan chunꞌ kwaa seꞌen
nsu ayman nu ykwiꞌ chaꞌ ꞌin Ndiose loꞌo
nten nu ngwa sꞌni.

49 ’Nchga chaꞌ jlyo tiꞌ Ndiose, kanꞌ chaꞌ
ykwiꞌ Ni chaꞌ re nu ngwa sꞌni: “Ti kuloǔn
laǎn tñan ꞌin nten nu kan seꞌen ndiꞌin nten
chalyuu, chaꞌ chkwiꞌneꞌkanꞌ chaꞌnuñi loꞌo
neꞌ chaꞌ ꞌñaǎn. Loꞌo kanꞌ kujwi nten cha-
lyuu ꞌin tyun neꞌ kanꞌ, ka tiꞌí tiꞌ nten ꞌin neꞌ
kanꞌ” ndukwin kityi ꞌin Ndiose kanꞌ. 50Bra
kanꞌ ta Ndiose nu tiꞌí ꞌin nten nu ndiꞌin lo
chalyuu re ni, chunꞌ chaꞌ yjwi neꞌ ꞌin nchga
aymannuykwiꞌchaꞌ ꞌinNdiose loꞌontennu

ngwa sꞌni. Ti bra nu mñan Ndiose chalyuu
ti kulo, 51 ti bra ngujwi ayman Abel, sa
ñaꞌanyaꞌnungujwi aymanZacarías, yjwi ꞌa
neꞌ ꞌin nten ꞌin Ndiose. Loꞌo Zacarías kanꞌ,
jluꞌwe niꞌ lyaa mduun yu; ska laꞌa ndukwa
msaa seꞌennchkin lomstan, xka laꞌanskwa
naꞌannukti ꞌachaꞌ ꞌinNdiose, jluꞌwe lakanꞌ
yjwi neꞌ ꞌin yu. Chañi chaꞌ nu nchkwiǐnꞌ
loꞌo wan, chaꞌ ta Ndiose nu tiꞌí ꞌwan nten
chalyuu ni, siꞌya chaꞌ wa yjwi ayman taꞌa
wan ꞌin neꞌ kanꞌ nu ngwa sꞌni.

52 ’¡Tꞌnan ꞌa ꞌwan, mstru nu nduꞌu chaꞌ
joꞌo! Wa ndyija lyo ꞌwan sa ñaꞌan nu kuꞌni
xaꞌan wan nchga loo chaꞌ. Loꞌo kanꞌ ykwiꞌ
wan, ja xlyaa wan kuꞌni xaꞌanwan chaꞌ nu
nchkwiǐnꞌ chaꞌ ꞌin Ndiose Stiǐn; ngwañaꞌan
ndukunꞌ wan chaꞌ ꞌin xka ta nten bra nu
nchka tiꞌ neꞌ kuꞌni xaꞌan neꞌ chaꞌ kanꞌ.

53 Bra wa mdyii ykwiꞌ Jesús chaꞌ kanꞌ,
mdyisnan neꞌ msinꞌ tiꞌ neꞌ ꞌin Jesús, mstru
nunduꞌu chaꞌ joꞌo kanꞌ loꞌoneꞌ fariseo kanꞌ.
Kuxi ꞌa ngwa tiye neꞌ kanꞌ, kanꞌ chaꞌ kaꞌan
ꞌa chaꞌ tukwimnichaꞌ neꞌ ꞌin Jesús bra kanꞌ.
54 Ngwa ꞌa tiꞌ neꞌ kanꞌ chaꞌ chkwiꞌ tsaa yu
skachaꞌnukuxi, chaꞌkajañaꞌannuxtyaneꞌ
kiꞌya ꞌin yu bra kanꞌ.

12
Nchkwiꞌ Jesús chaꞌ ꞌin nten nu tukwa chaꞌ

nka tiye
1 Wa mdyoꞌ tiꞌin tyun ꞌa mi nten seꞌen

ndiꞌin Jesús bra kanꞌ. Tkanꞌ ꞌa ndiꞌin neꞌ
kanꞌ, sañaꞌanyaꞌnundyoꞌostaneꞌkiyaꞌ taꞌa
neꞌ. Bra kanꞌ ykwiꞌ Jesús loꞌo neꞌ nu ngiꞌni
xaꞌan chaꞌ ꞌin yu:
―Chaꞌ tiya ti tiꞌ wan sa ñaꞌan tñan nu

ngiꞌni neꞌ fariseo, neꞌ nu kti ꞌa ngiꞌni, nxkeꞌ
tiꞌ neꞌ. 2 Chunꞌ ndiꞌin la tyija lyo ꞌin nten
nchga chaꞌ nu nsuꞌwi nchkunꞌ ti ni; chunꞌ
ndiꞌin lakaja lañaꞌankabiyaꞌ tiꞌntennchga
chaꞌ nu nchka mnan ti ni. 3 Nchga chaꞌ
nu wa ytsaꞌ wan ꞌin nten niꞌ ñaꞌan tyi neꞌ,
nde loo la kunan nchga nten kichen chaꞌ
kanꞌ; nchga chaꞌ nu wa ykwiꞌmnan ti wan
loꞌo nten, chaꞌ ngaꞌan yaꞌ naꞌan seꞌen ndiꞌin
wan, nde loo lakwen ꞌakanenxiꞌyaneꞌ chaꞌ
kanꞌ tyukwi ñaꞌaan lo kichen.

Ykwiꞌ Jesús ti ka nu chañi lka chaꞌ kut-
sean ꞌin

4 ’Taꞌa suꞌween nsuꞌwiǐn lka wan, kanꞌ
chaꞌ chkwiǐnꞌ chaꞌ re loꞌo wan, chaꞌ ja kut-
senwan ꞌinntenchalyuunukakujwi ꞌñaan,
chaꞌ ja ka kuꞌni neꞌ kanꞌ xka la chaꞌ kuxi
ꞌñaan chunꞌ ndiꞌin la, bra nu wa ngujwian.
5 Katsaǎnꞌ ꞌwan ni, ti ka nu chañi lka chaꞌ
kutsen wan ꞌin: Ndiose ni, kutsen wan ꞌin
Ni. Bra nu kiꞌyaNi kasiya ꞌin nten, bra kanꞌ
ndiꞌin chabiyaꞌ ꞌin Ndiose chaꞌ kulo Ni tñan
ꞌin kasiya ꞌinnten chaꞌ tsaande lo jwlyaa, si
nchka tiꞌ Ni. Chaꞌ nu ñi nchkwiǐnꞌ loꞌo wan
ni, suꞌwe la si kutsen wan ꞌin Ndiose.

6 ’Wa jlyo tiꞌ wan chaꞌ xꞌnan ꞌa ngaꞌan
kiñi xuwenundujwiꞌnten, kiꞌyu kiñi xuwe
kaja ꞌwan chunꞌ tukwa tñi xuwe ti; loꞌo
Ndiose, ñaꞌansiin Ni ꞌin nchga ꞌni xuwe
kanꞌ. 7 Ngwañaꞌan ꞌwan, ngiꞌni Ndiose
kwenta ꞌin skaa wan, wa jlyo tiꞌ Ni ni
lkwa kichanꞌ ke skaa wan; kanꞌ chaꞌ ja
kutsen wan, chaꞌ kaꞌan ꞌa ndyuꞌwi lyo wan
nde seꞌen ndiꞌin Ndiose. Ja suꞌwa siyaꞌ ti
ndyuꞌwi lyo wan loꞌo kiñi xuwe, ni siya
kaꞌan ꞌa kiñi xuwe lka kanꞌ.

Nten nu ja ntsen chkwiꞌ chaꞌ ꞌin Jesús tloo
xka ta nten

8 ’Nde lka chaꞌ nu nchkwiǐnꞌ loꞌo wan ni.
Ja ka jyuꞌu tiꞌ wan chkwiꞌ wan tloo xka
ta nten chalyuu chaꞌ lka wan nten ꞌñaǎn;
loꞌo naꞌ nu ndijyaǎn chaꞌ kaǎn nten, ja ka
jyuꞌu tiǎnꞌ chkwiǐnꞌ chaꞌ lkawannten ꞌñaǎn.
Ngwañaꞌan chkwiǐnꞌ nde seꞌen tyiꞌiǐn loꞌo
angajle ndeniꞌkwan. 9Si ndiya skawannu
chkwiꞌ loꞌo xka nten chaꞌ ja ndiꞌin chaꞌ ꞌin
yu loꞌoǔn siyaꞌ ti, loꞌo naꞌ, kwiꞌ ngwañaꞌan
chkwiǐnꞌ chaꞌ ja nsuꞌwi lyoǔn ꞌin nten kanꞌ
seꞌen ndiꞌin angajle nde niꞌ kwan.

10 ’Kuꞌni Ndiose chaꞌ tlyu tiꞌ ꞌin nten nu
chkwiꞌ chaꞌ kuxi ꞌñaǎn nu ndijyaǎn chaꞌ
kaǎn nten; loꞌo nten nu chkwiꞌ chaꞌ kuxi
ꞌin tñan nu ngiꞌni Tyiꞌi Ndiose, ja kuꞌni ꞌa Ni
chaꞌ tlyu tiꞌ ꞌin nten kanꞌ.

11 ’ꞌWan nu lkawan nten ꞌñaǎn, ja kutsen
wan bra nu chkwiꞌ biyaꞌ neꞌ loꞌo wan niꞌ
lyaa, bra nu kuꞌni biyaꞌ neꞌ ꞌwan tloo nten
nu lka tñan. Ja kuwe ꞌa tiꞌwan sa ñaꞌan chaꞌ
nu chkwiꞌ wan loꞌo neꞌ kanꞌ, chaꞌ ka kulaa
neꞌ ꞌwan. 12 Tyiꞌi Ndiose, kwaꞌu Ni ꞌwan sa
ñaꞌan chaꞌ nu chkwiꞌwan loꞌo neꞌ bra kanꞌ.

Chaꞌ ꞌin nu kuliyaꞌ tintu

13 Mdiya ska yu kiꞌyu laja nten kaꞌan
kanꞌ. Mdyisnan yu ykwiꞌ yu loꞌo Jesús bra
kanꞌ:
―Yu kula ―ndukwin yu―, katsaaꞌ lyaa

ꞌin yu taꞌaǎn chaꞌ suꞌwe yu chaꞌ kuliyaꞌ nu
mxnun sti ba ꞌwa loꞌo yu.

14Bra kanꞌmxkwen Jesús ꞌin yu kanꞌ:
―Siꞌi tñan ꞌñaǎn lka, chaꞌ kuꞌni biyaǎnꞌ

chaꞌ ꞌwan; siꞌi tñan ꞌñaǎn lka, chaꞌ suꞌweěn
chaꞌ kuliyaꞌ nu ndiꞌin chaꞌ kaja ꞌin skaa
wan.

15Loꞌo kanꞌ ykwiꞌ Jesús xka chaꞌ loꞌo nten
nu ndiꞌin loꞌo yu:
―Chaꞌ tiya ti tiꞌ wan tyiꞌin wan lo cha-

lyuu. Ja xitukwi ꞌa tiꞌwannchga chaꞌ suꞌwe
nu nsuꞌwi ꞌin nten bra nu ndiꞌin wan lo
chalyuu; ja chañi chaꞌ tyiꞌin suꞌween laan
lo chalyuu ni siya ndiꞌin ꞌa chaꞌ kuliyaꞌ, ni
siya nsuꞌwi kaꞌan ꞌa nan ꞌñaan.

16 Bra kanꞌ ykwiꞌ Jesús ska chaꞌ tiya loꞌo
neꞌ:
―Ndiya ska yu kuliyaꞌ. Suꞌwe ꞌa yuu nu

ndiya ꞌin yu, kaꞌan ꞌa tya mjwi ꞌin yu ska
yijan bra kanꞌ. 17 Loꞌo kanꞌ mdyisnan yu
kuliyaꞌ kanꞌ, kaꞌan ꞌa chaꞌ mdaꞌan tiye yu:
“¿Nan ka kuꞌniǐn ni a? Ja tyoꞌo skwa ꞌa seꞌen
xuꞌwi tya ꞌñaǎn. 18Nde tñan kuꞌniǐn sikwa,
suꞌwe la kuꞌni tyiǐn nchga juꞌwa ꞌñaǎn chaꞌ
tyaꞌ xka naꞌan nu tlyu la ti. La kanꞌ xuꞌwi
tya ꞌñaǎn, loꞌo nchga lo yuꞌwa ꞌñaǎn. 19Loꞌo
kanꞌ ka suꞌwenka tiyeěn chkwiǐnꞌ: Suꞌwe ꞌa
chalyuu mjwi ꞌñaǎn ni. Kaꞌan ꞌa chaꞌ suꞌwe
wa ndiꞌin ꞌñaǎn, tyoꞌo skwa ran ꞌñaǎn tyun
yijan. Loꞌo ni, tsaa ꞌa tiǎnꞌ tyiꞌiǐn lo cha-
lyuu; nsuꞌwi ꞌa nan kuǔn ni, koꞌoǔn xalyu,
tyaꞌaǎn paseya.” 20 Bra kanꞌ ykwiꞌ Ndiose
loꞌo yu: “Tintu ꞌa chaꞌ ndaꞌan tiyee. Tla
ndiꞌa ti ndiꞌin chaꞌ kajaa” ndukwin Ndiose
ꞌin yu kuliyaꞌ kanꞌ. “¿Ti ka nu kanun loꞌo
nchga chaꞌ suꞌwe nu tka mxooꞌ seꞌen ti, nu
mjwi ꞌiin ni a?” ndukwin Ndiose ꞌin yu
kuliyaꞌ kanꞌ bra kanꞌ. 21Ngwañaꞌan ka ꞌin
nten nu xkwiꞌ chaꞌ ka kuliyaꞌ ti ndaꞌan chaꞌ
tiye, loꞌo ja nduwe tiꞌ neꞌ si ka neꞌ nten
suꞌwe chaꞌ ꞌin Ndiose.

Ñaꞌansiin Ndiose ꞌin sñiꞌ nu ndiꞌin lo cha-
lyuu

22 Bra kanꞌ ykwiꞌ Jesús loꞌo neꞌ nu ngiꞌni
xaꞌan chaꞌ ꞌin yu:
―Nde lka chaꞌ nu chkwiǐnꞌ loꞌo wan ni:

Ja kaꞌan ꞌa chaꞌ tyaꞌan tiye wan nan lka

nu lyiji ꞌwan chaꞌ ku wan seꞌen ndiꞌin wan
lo chalyuu, loꞌo ja tyaꞌan ꞌa chaꞌ tiye wan
chaꞌ ꞌin steꞌ wan. 23 Suꞌwe la chaꞌ luꞌuun
tian, ja nꞌni chaꞌ kuan kaꞌan ꞌa nan; suꞌwe
la chaꞌ ndiꞌin tian, ja nꞌni chaꞌ kuanꞌ teꞌ nu
suꞌwe ꞌa ñaꞌan. 24Ñaꞌan wan chinꞌ sa ñaꞌan
lka chaꞌ ꞌin ꞌni nu lka kwityanꞌ; ja ntya iꞌ
nskwaꞌ, ja ngiꞌni iꞌ kwa, ja ndukwa naꞌan
tyi iꞌ, ja nñan iꞌ juꞌwa seꞌen xuꞌwi nan ku
iꞌ; ngwañaꞌan ti nda Ndiose nan ku iꞌ. Loꞌo
ꞌwan ni, ¡kaꞌan la ndyuꞌwi lyo wan chaꞌ ꞌin
Ndiose ke kwityanꞌ kanꞌ! 25 Ja ka kaluu la
wan xa jluꞌwemetro kwan la, ni siya kaꞌan
la chaꞌ tyaꞌan tiye wan; 26 chinꞌ ti chaꞌ lka
kanꞌ, loꞌo ja nchka ꞌwan kuꞌni wan ꞌin ran
siyaꞌ ti. Kwiꞌ ngwañaꞌan, ja ndiꞌin chaꞌ lye
ꞌa tyaꞌan chaꞌ tiye wan chaꞌ ꞌin ska chaꞌ nu
wa tnun la.

27 ’Ñaꞌanwan chinꞌ ꞌin yka kee nu nsuꞌwi
laja kixinꞌ kwa. Suꞌwe ꞌa ñaꞌan kee nu
ndyukwa lo ran, jangiꞌni ran tñan, ja nchka
ꞌin ran kwiñan teꞌ chaꞌ kuꞌ ran. Nde lka
chaꞌnuchkwiǐnꞌ loꞌowanni, chaꞌ ꞌinayman
Salomón nu yuꞌwi ti sꞌni. Kuliyaꞌ ꞌa ngwa
ayman kanꞌ, suꞌwe ꞌa ñaꞌan steꞌ yu; loꞌo ja
suꞌwañaꞌan steꞌ yu loꞌo kee kwa, chaꞌ suꞌwe
la ñaꞌan kee kwa. 28 Kwiꞌ ngwañaꞌan lka
chaꞌ ꞌin kii nu ndukwa niꞌ kixinꞌ kwa ni.
Ngaluu kii kanꞌ suꞌwe ti; la xka tsan, ja
chkanꞌ ꞌa kii kwa chaꞌwamkin ran. Ndiose
ngiꞌni chaꞌ suꞌwe ꞌa ñaꞌan kii kanꞌ; kwiꞌ
ngwañaꞌan ꞌwan, chañi chaꞌ ta Ndiose teꞌ
kuꞌwan, ni siya chinꞌ ti ndyaa ñaꞌan tiꞌwan
ꞌin Ni. 29Kanꞌ chaꞌ ni, ja kaꞌan ꞌa chaꞌ tyaꞌan
tiye wan: “¿Nan ka kuan ni a? ¿Nan ka
koꞌoan ni a?” Siꞌi xkwiꞌ tyaꞌan luwe wan
chaꞌ tsaa naan wan nan ku wan, nan koꞌo
wan, 30 chaꞌ xkwiꞌ chaꞌ kanꞌ nduwe ꞌa tiꞌ ya
ñaꞌan ti nten chalyuu. Nu ꞌwan ni, ja kuwe
tiꞌ wan, jlyo tiꞌ Ndiose Sti wan sa ñaꞌan ka
kaja nchga nan nu lyiji ꞌwan chaꞌ tyijin
yuꞌwi ꞌwan lo chalyuu. 31 Siꞌi xkwiꞌ chaꞌ
ꞌwan, ti ykwiꞌ ti wan tyaꞌan chaꞌ tiye wan
sikwa. Nde lka tñan nu ndiꞌin chaꞌ kuꞌni
wan. Tukwa wan nchga chaꞌ nu nchkwiꞌ
Ndiose, chaꞌ ka Ni ndloo niꞌ kasiya ꞌwan
seꞌen ndiꞌin wan lo chalyuu; bra kanꞌ ta
Ndiose nchga nan nu lyiji ꞌwan.

Nchga nan nu nsuꞌwi ꞌñaan taan ꞌin
Ndiose

32 ’Ja kutsen wan. Nten ꞌñaǎn lka wan,
ni siya chinꞌ ti neꞌ taꞌa wan nu lka wan
nten ꞌin Ndiose; wa mjwi chalyuu suꞌwe
ꞌwan chaꞌ Ndiose Stiǐn lka ndloo la ꞌwan,
chaꞌ ngwañaꞌan nchka tiꞌ Ni. 33 Ja kuwe tiꞌ
wan, kujwiꞌ wan nan nu nsuꞌwi ꞌwan chaꞌ
ta wan tñi ꞌin nten nu tiꞌi. Loꞌo kanꞌ ja ka
kasun kwijin seꞌen nsuꞌwi tñi ꞌwan, ja ka
tyii nan nu mstya seꞌen wan seꞌen ndiꞌin
Ndiose ndeniꞌkwan; nde kanꞌ ja ka ꞌa kuꞌni
neꞌkunan tñi ꞌwan, ja kakukwisunꞌ ꞌin ran.
34Wa lkandiꞌin kasiya ꞌwan loꞌonchga chaꞌ
nu ndiya la tiꞌ wan, ni siya chaꞌ suꞌwe nu
mxoꞌ tiꞌin wan chaꞌ ꞌwan ti lo chalyuu, ni
siya chaꞌ suꞌwe numstya seꞌen Ndiose chaꞌ
ꞌwan nde seꞌen ndiꞌin Ni.

Ndii ti tianꞌ tyiꞌian lo chalyuu
35-36 ’Ndii ti tiꞌwan tyiꞌin wan lo chalyuu

chaꞌ ka kuꞌni kuwe tiꞌ wan, sa ñaꞌan nu
ngiꞌni msu nu ndiꞌin naꞌan ꞌin ska nten.
Mdiya ska tla ndyaa xꞌnan naꞌan kanꞌ taꞌa
seꞌen kaja kwilyoꞌo nten. Ti ndii tiꞌ msu
kanꞌ, ti ndukuꞌ neꞌ steꞌ neꞌ, ñaꞌan ti nsuꞌwi
xaaniꞌñaꞌan seꞌennganunmsukanꞌ; ti ndii
tiꞌ neꞌ chaꞌ ngita neꞌ ꞌin xꞌnan neꞌ, sa ñaꞌan
bra nu kala xꞌnan neꞌ kanꞌ. Bra nu kala
yu, jwiꞌin yaꞌ yu tunaꞌan nde liyaꞌ, bra ti
slaa msu tunaꞌan ꞌin yu bra kanꞌ. 37 Suꞌwe
ꞌa ka ꞌin msu kanꞌ, si ti ndii tiꞌ neꞌ bra nu
kala xꞌnan neꞌ chaꞌ kuꞌni lya neꞌ tñan nu
kulo xꞌnan neꞌ. Chañi lka chaꞌ nu chkwiǐnꞌ
loꞌowan, chaꞌndeñaꞌanchkwiꞌxꞌnannaꞌan
kanꞌ loꞌo msu ꞌin yu: “Tyukwa lya wan
tuꞌwa msaa re.” Bra kanꞌ kuꞌni kuwe tiꞌ
ykwiꞌ xꞌnan neꞌ chaꞌ ku neꞌ. 38 Suꞌwe ꞌa ka
ꞌin neꞌ kanꞌ, chaꞌ ti ndii tiꞌ neꞌ, ni siya tla ꞌa
kala ykwiꞌ xꞌnanneꞌ, ni siya tyijin jluꞌwe tla
kala yu.

39 Ndiꞌya wan kwenta sa ñaꞌan nu kuꞌni
ska xꞌnan naꞌan, si jlyo tiꞌ yu sa ñaꞌan bra
tiya ska yu nu kuꞌni kunan niꞌ ñaꞌan; tyuun
yu kwan tuꞌwanaꞌan, chaꞌ ja ta yu chabiyaꞌ
kuꞌni neꞌ kunan nan nu nsuꞌwi niꞌ ñaꞌan.
40Ngwañaꞌan ꞌwan ni, ndii ti tiꞌ wan tyiꞌin
wan lo chalyuu; bra nu kaǎn xiyaꞌ, naꞌ
nu wa msuꞌwa Ndiose ꞌñaǎn ndijyaǎn chaꞌ
kaǎn nten, ja chan kaǎn ska bra nu ja kii tiꞌ
wan chaꞌ nu kaǎn.

Msu nu ndukwa suꞌwe tñan ꞌin xꞌnan yu
41―Yu kula―ndukwin Tyu ꞌin Jesús bra

kanꞌ―, ¿ta loꞌo bare ti nchkwiiꞌ chaꞌ tiya

kanꞌ a? ¿Ta ja suꞌwe la si kunan nchga nten
chaꞌ kanꞌ, xkeꞌ tiiꞌ a? ―ndukwin Tyu.

42Bra kanꞌmxkwen Jesús ꞌin yu:
―¿Ta nsuꞌwi wan nu tyukwi ti tiye wan

xlyaa wan kuꞌni wan tñan ꞌñaǎn a? Nde lka
tñannukuꞌniwansikwa. Skamsunusuꞌwe
ni, ta xꞌnan yu tñan ꞌin yu chaꞌ ka yu ndloo
la niꞌ ñaꞌan ꞌin xꞌnan yu; kulo xꞌnan yu tñan
ꞌin yu chaꞌ xku yu ꞌin nchga nten nu ndiꞌin
niꞌ ñaꞌan kanꞌ. 43 Ka suꞌwe ꞌa ka tiye msu
kanꞌ bra nu kan xꞌnan yu xiyaꞌ, si chañi ka
chaꞌ ngiꞌni yu tñan nu wa ngulo xꞌnan yu
ꞌin yu. 44 Chaꞌ nu ñi nchkwiǐnꞌ loꞌo wan ni,
chaꞌ tlyu la tñan taxꞌnanyu ꞌinmsukanꞌbra
kanꞌ, sañaꞌanyaꞌkayundloo ꞌinnchga tñan
ꞌin xꞌnan yu. 45 Loꞌo ska msu nu ja nduwe
tiꞌ ꞌin tñan nu ngulo xꞌnan yu ꞌin yu, bra ti
kiꞌya chaꞌ kuxi ke yu. Tiyaꞌ ꞌa kan xꞌnan yu,
xkeꞌ tiꞌ yu. Bra kanꞌ tyisnan yu kanꞌ kuꞌni
yuchaꞌxaꞌan; kuꞌni tlá yu ꞌin taꞌamsuyu, ni
siya neꞌ kunaꞌan, ni siya yu kiꞌyu. Kaꞌan ꞌa
skwa ku yu, sa kuꞌ ti koꞌo yu xalyu, sa kuꞌ ti
tyaꞌan yu kuꞌwi yu. 46Loꞌo kanꞌ bra ti tyoꞌo
tukwa xꞌnan yu ska tsan nu ja kii tiꞌ yu. Ja
jlyo tiꞌ yuni bra tyoꞌo tukwa ykwiꞌ xꞌnan yu
xiyaꞌ, ti kwiꞌ ti chaꞌ ja ndyaa ñaꞌan tiꞌ yu si
kala xꞌnan yu tsan kanꞌ. Bra kanꞌ lye ꞌa nu
tiꞌí ta xꞌnan yu ꞌin yu nu xaꞌan kanꞌ. Suꞌwa
ti tsaa yu nde lo jwlyaa chaꞌ kaja nu tiꞌí ꞌin
yu loꞌontennu ja nnan chaꞌ ꞌinNdiose siyaꞌ
ti.

47 ’Chaꞌ nu jlyo tiꞌmsu kanꞌ sa ñaꞌan tñan
ngulo xꞌnan yu ꞌin yu, loꞌo kanꞌ ja yꞌni ndla
yu tñan kanꞌ, ta xꞌnan yu nu tiꞌí ꞌin yu bra
kanꞌ; tiꞌí ꞌa jwiꞌin xꞌnan yu ꞌin yu. 48 Xka
la msu nu ja ngwa biyaꞌ tiꞌ sa ñaꞌan tñan
ngulo xꞌnan yu ꞌin yu, chinꞌ la nu tiꞌí kaja
ꞌin yu bra kanꞌ; siyaꞌ la chinꞌ jwiꞌin xꞌnan
yu ꞌin yu, ni siya ndiꞌin chaꞌ lye ꞌa kaja nu
tiꞌí ꞌin yu siꞌya tñan nu ja yꞌni yu kanꞌ. Bra
nu xnun nten kaꞌan ꞌa tñan ꞌñaan, bra kanꞌ
ndiꞌin chaꞌ kuꞌnian kaꞌan la tñan chaꞌ ꞌin neꞌ
kanꞌ. LoꞌoNdiose, si taNi tyun lo chaꞌ suꞌwe
ꞌñaan, kwiꞌ ngwañaꞌan tyun lo tñan ndiꞌin
chaꞌ kuꞌnian chaꞌ ꞌin Ni.

Lye ꞌa xuun nten chalyuu chaꞌ mdiyan
Jesús lo chalyuu

49 ’Wa ndijyaǎn lo chalyuu chaꞌ kwaꞌaǎn
kiiꞌ seꞌenndiꞌinnten, loꞌoni, suꞌwe lanchka
tiǎnꞌ si wa lka nchkin kiiꞌ kanꞌ. 50Wa tyis-
nan ti ska chaꞌ tnun, wa steěn tiǎn ska tñan,

sa ñaꞌan lka si ndukwatya neꞌ ꞌñaǎn; kanꞌ
chaꞌ ndaꞌan ꞌa chaꞌ tiyeěn ni, ¿ni sa ñaꞌan
bra tsaa tii tñan kanꞌ a? 51 ¿Ta xkwiꞌ tiin
ti tyiꞌin nten chalyuu chaꞌ wa ndijyaǎn lo
chalyuu, xkeꞌ tiꞌwan a? Siꞌi. Ja nchka tyiꞌin
neꞌ tiin ti, chaꞌ nu xkwiꞌ nxuun neꞌ nka tiye
neꞌ. 52 Nde lka chaꞌ nu ka ni, seꞌen ndiꞌin
kaꞌyuntenskanaꞌan, brakanꞌ tyisnansnan
neꞌ kanꞌ nu ja msñi chaꞌ ꞌñaǎn, xuun neꞌ
kanꞌ loꞌo tyukwa neꞌ nu msñi chaꞌ ꞌñaǎn; si
ndiꞌin tukwantennu jamsñi chaꞌ ꞌñaǎn loꞌo
snan nten nu msñi chaꞌ kanꞌ, ti kwiꞌ ti chaꞌ
xuun neꞌ loꞌo taꞌa neꞌ chaꞌwa yten neꞌ chaꞌ
ꞌñaǎn―ndukwin Jesús―. 53Xuun ska nten
loꞌo sñiꞌ kiꞌyu yu, kwiꞌ ngwañaꞌan xuun ska
yu kiꞌyu loꞌo sti yu; xuun ska neꞌ kula loꞌo
nu kunaꞌan sñiꞌ, kwiꞌ ngwañaꞌan xuun ska
nu kunaꞌan kuneꞌ loꞌo jyaꞌan; xuun ska neꞌ
kula loꞌo sñiꞌ xiin neꞌ, kwiꞌngwañaꞌanxuun
ska kuxiin loꞌo jyaꞌan laa chaꞌ wa yten neꞌ
chaꞌ ꞌñaan―ndukwin Jesús.

Ja nchkakii tiꞌntennankanuka chalyuu
nde loo la

54 Xiyaꞌ ykwiꞌ Jesús loꞌo nten nu ndiya
seꞌen ndiꞌin yu:
―Loꞌo ꞌwan ni, ndiya bra nu ñaꞌan wan

ndyoꞌo tukwa koo tnun nde seꞌen ndyaa
kwichaa, kanꞌ chaꞌ nchkwiꞌ wan: “Tyoo
kiꞌya ni.” Chañi chaꞌ ꞌwan, kiꞌya tyoo bra
kanꞌ. 55 Bra nu tyisnan xkwa kwiꞌin ndi-
jyan nde jꞌni bra kanꞌ nchkwiꞌ wan: “Wa
mdyisnan ka tikeeꞌ kwan ni.” Chañi chaꞌ
ꞌwan, ngwañaꞌan ka bra kanꞌ. 56 ¡Kwiñi ꞌa
ꞌwan! Nchka biyaꞌ tiꞌwan ska nannuñaꞌan
wan nde niꞌ kwan; wa nsuꞌwi lyo wan chaꞌ
kanꞌ. ¿Ni chaꞌ lka ja ndii ꞌa tiꞌ wan siyaꞌ ti
nan ka nu nchka ꞌwan lo chalyuu re ni?
―ndukwin Jesús ꞌin neꞌ.

Kuꞌnian chaꞌ ka tiin chaꞌwsuun ꞌñaan loꞌo
nu tiꞌí tiꞌ ꞌñaan

57 ’¿Ni chaꞌ lka ja nchka ka tiin chaꞌ ꞌwan
loꞌo taꞌa wan? 58 Nde ñaꞌan kuꞌni wan
suꞌwe la, bra nu tsaa loꞌo ska nten ꞌwan
seꞌen ndiꞌin wsiya chaꞌ xtya yu kiꞌya ꞌwan:
kuwe tiꞌ wan chaꞌ wjñi chaꞌ ꞌwan loꞌo yu
laja nu ti ndaꞌan ti wan tuwiin. Si ja kuꞌni
wan ngwañaꞌan, bra kanꞌ tawsiya ꞌwan yaꞌ
policía. Loꞌo neꞌ kanꞌ ni, suꞌwa neꞌ ꞌwan
niꞌ ñaꞌan chkwan bra kanꞌ. 59 Chañi chaꞌ
nu nchkwiǐnꞌ loꞌo wan, chaꞌ ja tyoꞌo ꞌa wan

siyaꞌ ti sa ñaꞌan yaꞌ nu ta wan nchga tñi nu
jñan nten kanꞌ ꞌwan.

13
Ndiꞌin chaꞌ kulaa tiꞌian chaꞌ kuxi nu

ngiꞌnian
1Ti kwiꞌ tyempu kanꞌmdiyan chinꞌ nten

seꞌen ndiꞌin Jesús. Ytsaꞌ neꞌ kanꞌ ꞌin yu
bra kanꞌ, sa ñaꞌan ngwa bra nu tka yjwi ti
gobernadorPilato ꞌin tyunneꞌGalilea. Laja
nu yꞌni kti neꞌ Galilea kanꞌ niꞌ lyaa, bra nu
yjwi neꞌ ꞌni chaꞌ ka lomstan ꞌin Ndiose, bra
kanꞌmdiyan sndaru ꞌin Pilato, yjwi sndaru
kanꞌ ꞌin neꞌ kanꞌ, ndukwinneꞌ. 2Ykwiꞌ Jesús
loꞌo neꞌ bra kanꞌ:
―¿Ta siꞌya chaꞌ xaꞌan ꞌa neꞌ Galilea kwa,

kanꞌ chaꞌ yjwi Pilato ꞌin neꞌ, nxkeꞌ tiꞌ wan
a? Ja xaꞌan lye neꞌ kanꞌ. Nan yꞌni ti neꞌ sa
ñaꞌan nu ngiꞌni taꞌa kichen tyi neꞌ, 3 siꞌi nan
kuxi la yꞌni neꞌ kanꞌ. Kwiꞌ ngwañaꞌan ꞌwan
ni, si ja ka jyuꞌu tiꞌwan ꞌin nchga chaꞌ kuxi
nungiꞌniwan, chaꞌ kulaa yaꞌwan chaꞌ kuxi
kanꞌ, ti kwiꞌ ti chaꞌ, ndukwa chaꞌ kaja wan
bra kanꞌ ―ndukwin Jesús ꞌin neꞌ―. 4 Loꞌo
xka ta tiꞌyun xnannten kanꞌnungujwi nde
tuꞌwa tyiꞌa Siloé chaꞌ mlyuu naꞌan kwan
chunꞌ neꞌ bra kanꞌ. ¿Ta siꞌya chaꞌ xaꞌan ꞌa
neꞌ kanꞌ, kanꞌ chaꞌ ngwa ꞌin neꞌ ngwañaꞌan,
nxkeꞌ tiꞌ wan a? Ja xaꞌan lye neꞌ kanꞌ. Nan
yꞌni ti neꞌ sañaꞌan tñannungiꞌni taꞌakichen
tyi neꞌ nde Jerusalén, 5 siꞌi nan kuxi la yꞌni
neꞌ kanꞌ. Kwiꞌ ngwañaꞌan ꞌwan ni, si ja ka
jyuꞌu tiꞌ wan ꞌin nchga chaꞌ kuxi nu ngiꞌni
wan, chaꞌ kulaa yaꞌwan chaꞌ kanꞌ, ti kwiꞌ ti
chaꞌ, ndiꞌin chaꞌ kaja wan.

Yka kityi nu ja ndyoꞌo nan ku neꞌ loo ran
6Bra kanꞌ ykwiꞌ Jesús chaꞌ tiya re loꞌo neꞌ:
―Mdiya ska nten nu nsuꞌwi ska yka

kwiñii nu suꞌwe ꞌa ꞌin yu, ska yka nu nda
mta nu xi ꞌa; ndukwa yka kanꞌ ska niꞌ
lyoꞌoo seꞌen yta yu yka chi kutun. Chunꞌ
ndiꞌin la ndyaa naꞌan yu ꞌin yka kwiñii
kanꞌ si ndukwa nan ku loo. Ja ska nan
ndukwa loo, ja ska nan mjwi ku yu siyaꞌ
ti. 7 Kanꞌ chaꞌ ykwiꞌ yu loꞌo nu ngiꞌni
tñan niꞌ lyoꞌoo kanꞌ: “Wa mdaꞌa snan yijan
ndyaꞌaǎnnaꞌaǎn si tyoꞌokanankuǔn lo yka
re, loꞌo jamjwi ran ꞌñaǎn siyaꞌ ti. Siꞌyuu lyaa
ꞌin ran, kuloo ꞌin ran siyaꞌ ti, chaꞌ xuꞌwe
ti ndukwa yka kwa lo yuu re; suꞌwe la si

xka nan kataan lo yuu re” ndukwin xꞌnan
yuu kanꞌ. 8 Bra kanꞌ mxkwen yu nu ngiꞌni
tñanniꞌ lyoꞌoo kanꞌ ꞌin xꞌnanyu: “Xnuun ꞌin
yka re xka yijan ti, yu kula” ndukwin yu.
“Kuꞌni xuꞌweěn yuu nu ndiꞌin suun yka re,
suꞌwaǎn kaꞌan ꞌa yuu suꞌwe suun ran. 9 Ja
chan si xlyaa la ran tyoꞌo nan loo ran bra
kanꞌ; si ja tyoꞌo nan loo ran siyaꞌ ti, siꞌyuǔn
ꞌin ran bra kanꞌ.”

Ska tsan taꞌa yꞌni Jesús joꞌó ꞌin ska nu
kunaꞌan nu nchkunꞌ tyukwin chunꞌ

10 Mdiya ska tsan taꞌa mdiꞌin Jesús niꞌ
lyaa nduꞌu yu ꞌin nten. 11 Loꞌo nde kwa
mdiꞌin ska nu kunaꞌan numsñi kwiꞌin kuxi
ꞌin. Siꞌya kwiꞌin kanꞌ ngwa tiꞌí nu kunaꞌan
kanꞌ tiꞌyun xnan yijan; wa nchkunꞌ tyuk-
win chunꞌ, sa ñaꞌanyaꞌnu ja ngwa ꞌa jñi ran
siyaꞌ ti. 12Naꞌan Jesús ꞌin neꞌ kula kanꞌ, bra
kanꞌ ykwiꞌ yu loꞌo:
―Wa nchkaa ni, ja ka tiꞌí ꞌa ꞌiin xiyaꞌ

―ndukwin yu ꞌin neꞌ kula kanꞌ.
13Loꞌokanꞌmstyayaꞌ Jesús chunꞌneꞌkula

kanꞌ. Bra ti mjñi tyukwin chunꞌ. Bra kanꞌ
mdyisnan neꞌ kula nu ngwa tiꞌí kanꞌ ytsaꞌ
ꞌin nten, chaꞌ tnun ꞌa chaꞌ yꞌni Ndiose loꞌo.
14Loꞌoni, nten nu lka ndloo la niꞌ lyaa kanꞌ,
msinꞌ ꞌa tiꞌneꞌ kanꞌ ꞌin yu, chaꞌwayꞌni Jesús
joꞌó ꞌin nten tsan taꞌa.
―Skwa tsan suꞌwe chaꞌ kuꞌnian tñan

―ndukwin nu lka ndloo la kanꞌ―, kanꞌ
tsan suꞌwe chaꞌ kan wan chaꞌ ka joꞌó ꞌwan;
ja kan ꞌawan tsan taꞌa chaꞌ ka joꞌó ꞌwanbra
kanꞌ―ndukwin yu ꞌin neꞌ.

15 ―Kwiñi ꞌa wan ―ndukwin Jesús ꞌin
nu lka ndloo la niꞌ lyaa kanꞌ bra kanꞌ―.
Nchgawan loꞌo taꞌawan xtiꞌwan kutamsu
ꞌwan, buru ꞌwan, chaꞌ tsaa loꞌo wan ꞌin iꞌ
chaꞌ koꞌo iꞌ tyiꞌa, tsan taꞌa―ndukwin yu―.
16 Loꞌo nu kunaꞌan re, ti kwiꞌ taꞌa nten ꞌin
ayman Abraham nu yuꞌwi ti sꞌni lka, wa
tiꞌyun xnan yijan ndatsaa ꞌa Satanás ꞌin
seꞌen ndiꞌin. ¿Ja suꞌwe la xkeꞌ tiꞌwan si ku-
laan ꞌin neꞌ kula re tsan taꞌa a? ―ndukwin
Jesús.

17Mjyuꞌu ꞌa tiꞌ neꞌ nu nka kontra ꞌin Jesús
chaꞌ mxkwen yu chaꞌ ꞌin nu lka ndloo la
kanꞌ ngwañaꞌan. Bra kanꞌ suꞌwe ꞌa ngwa
tiye xka ta nten nu mduun la kanꞌ, chaꞌ
naꞌan neꞌ nchga chaꞌ tnun nu yꞌni Jesús.

Chaꞌ ꞌinmta xuwe ti

18 Bra kanꞌ ngwaꞌu Jesús xka chaꞌ ꞌin
nten:
―Xka chaꞌ chkwiǐnꞌ loꞌo wan ni, chaꞌ ka

biyaꞌ tiꞌ wan sa ñaꞌan ka chaꞌ ka Ndiose
ndloo niꞌ kasiya ꞌwan. 19 Lka chaꞌ kanꞌ
ñaꞌan tiꞌ ska mta xiyan kwiꞌin nu xuwe ꞌa,
nu ndyaa loꞌo ska nten chaꞌ kata yu ran niꞌ
lyoꞌoo ꞌin yu. Loꞌobrakanꞌ, brawangalu la,
ska yka nu wa tnun chinꞌ lka ran. Bra kanꞌ
mdyisnan ngala kiñi chaꞌ kwiñan iꞌ seꞌen
xkwa iꞌ laja stanꞌ yka kanꞌ, chaꞌ wa tnun
chinꞌ yka kanꞌ.

Chaꞌ ꞌin skwan tiyeꞌ
20 Bra kanꞌ ykwiꞌ Jesús xka chaꞌ tiya loꞌo

neꞌ:
―Xka chaꞌ chkwiǐnꞌ loꞌo wan ni, sa ñaꞌan

ka chaꞌ ka Ndiose ndloo niꞌ kasiya ꞌwan
―ndukwin―. 21 Ngwañaꞌan lka chaꞌ, sa
ñaꞌan lka chinꞌ ti skwan tiyeꞌ nu msuꞌwa
ska nu kunaꞌan loꞌo kata jaxlya chaꞌ ka
jyaꞌan skwan jaxlya. Suꞌwe ꞌa mxtiyaꞌ ran,
chaꞌ sa tlyu ti skwen skwan kanꞌ.

Ska tunaꞌan lti ti
22 Tuwiin seꞌen ndyaa Jesús loꞌo neꞌ nde

Jerusalén, mdijin neꞌ tyun kichen tnun
seꞌen ndyaa neꞌ; loꞌo tyun kichen xuwe
ndyaa neꞌ, chaꞌ chkwiꞌ yu chaꞌ ꞌin Ndiose
loꞌo neꞌ kichen kanꞌ. 23Laja numdiꞌin Jesús
ska kichen, mnichaꞌ ska nten ꞌin yu:
―Yu kula, ¿ta chinꞌ ti nten kulaa Ndiose

ꞌin bra wa tyii ti chalyuu a? ―ndukwin.
Mxkwen Jesús ꞌin yu bra kanꞌ:
24―Lti ti tunaꞌan seꞌen sten wan la kanꞌ,

kanꞌ chaꞌ kuꞌni lya wan chaꞌ tyija tuwiin
ꞌwan nu kala nde tunaꞌan kanꞌ. Nde lka
chaꞌ nu chkwiǐnꞌ loꞌo wan, chaꞌ kaꞌan ꞌa
nten ndiꞌin nu nchkwiꞌ chaꞌ wa sten ti
neꞌ tunaꞌan kanꞌ, loꞌo ya ñaꞌan ti ngiꞌni
neꞌ kanꞌ ndiꞌin neꞌ lo chalyuu, kanꞌ chaꞌ
ja nchka tyija lyo ꞌin neꞌ siyaꞌ ti sa ñaꞌan
ka nu sten neꞌ tunaꞌan kanꞌ. 25 Bra kanꞌ
tyituun xꞌnan naꞌan kanꞌ, chaꞌ tukunꞌ yu
tunaꞌan kanꞌ. Bra nu kala wan, bra kanꞌ
tyisnan wan jwiꞌin yaꞌ wan tunaꞌan kanꞌ,
chkwiꞌ wan loꞌo: “Slaa lyaa tunaꞌan, yu
kula.” Bra kanꞌ chkwiꞌ yu loꞌo wan: “Ja
jlyo tiǎnꞌ ni nten lka wan.” 26 Loꞌo kanꞌ
xkwen wan ꞌin xꞌnan wan: “Yu kula, wa
ykuba tyaja loꞌoo,wayiꞌoba tyiꞌa loꞌoo. Wa
yaa ba ngwaꞌu ba chaꞌ ꞌiin ꞌin nchga nten
taꞌa kichen tyi ba” nchkwin wan. 27 Xiyaꞌ

chkwiꞌ yu loꞌo wan bra kanꞌ: “Ja nsuꞌwi
lyoǔn siyaꞌ ti ni nten lka wan. Tyaa lya
wan suꞌwe la; ja nchka tiǎnꞌ ñaꞌaǎn ꞌwan,
chaꞌ nten kuxi lka wan.” 28 Kunan ꞌa wan
bra kanꞌ, ku liꞌya wan chaꞌ lye ꞌa kasinꞌ tiꞌ
wan bra kanꞌ. Ka xiꞌin ꞌa tiꞌ wan bra nu
ñaꞌan wan chaꞌ ndiꞌin kaꞌan ꞌa nten seꞌen
ndiꞌin Ndiose bra nu tsaa tii chalyuu; loꞌo
ayman Abraham, loꞌo ayman Isaac, loꞌo
ayman Jacob, loꞌo nchga ayman nu ykwiꞌ
chaꞌ ꞌinNdiose loꞌontennungwasꞌni, ñaꞌan
wan ꞌin neꞌ ndiꞌin neꞌ la kanꞌ. Loꞌo ꞌwan
ni, kulaa yaꞌ Ndiose ꞌwan kanun wan nde
liyaꞌ. 29Nchga kichen chalyuu nsuꞌwi nten
nukankunannundiya lomsaa ꞌinNdiose,
bra nu ka Ndiose ndloo la bra nu tsaa tii
chalyuu; nde seꞌen ndyoꞌo tukwa kwichaa
tyoꞌo neꞌ kan neꞌ, ngwañaꞌan tyoꞌo neꞌ nde
seꞌen ndyaa kwichaa, loꞌo laꞌa seꞌen tuꞌwa
tyoꞌo neꞌ, loꞌo laꞌa seꞌen tikeeꞌ tyoꞌo neꞌ, kan
nchga nten kanꞌ nde seꞌen tlyu seꞌen ndiꞌin
Ndiose. 30 Loꞌo kanꞌ nde loo la tyiꞌin chinꞌ
nten nu mdoꞌo tukwa bra nu wa tsaa tii ti
chaꞌ; ngwañaꞌan nde chunꞌ la kanun chinꞌ
nten numdoꞌo tukwa ti kulo la.

Ndiꞌin ꞌa Jesús ynan chaꞌ ꞌin nu tiꞌí nu ka
ꞌin neꞌ Jerusalén chunꞌ ndiꞌin la

31 Ti kwiꞌ ñaꞌan bra mdiyan chinꞌ neꞌ
fariseo chaꞌ chkwiꞌ loꞌo Jesús:
―Tyaa lyaa ni ―ndukwin neꞌ ꞌin yu―.

Tyoꞌoo seꞌen ndiꞌian re, yaa tyiꞌiin xka
seꞌen, chaꞌwa nchka tiꞌ ree Herodes kujwi
ꞌiin.

32Ykwiꞌ Jesús loꞌo neꞌ kanꞌ bra kanꞌ:
―Yaa katsaꞌ wan chaꞌ re ꞌin yu kula tlá

kanꞌ: “Tsan ni loꞌo tsan tyaa, ti tyiꞌiǐn chinꞌ
lo chalyuu re chaꞌ kuloǔn kwiꞌin kuxi nu
msñi ꞌin nten, chaꞌ kuꞌniǐn chaꞌ chkaa xka
la nten nu tiꞌí. La mdaꞌa snan tsan, bra
kanꞌ tyii tñan nu mda Ndiose Stiǐn chaꞌ
kuꞌniǐn.” Ngwañaꞌan nchkwin wan ꞌin yu
kula kanꞌ. 33 Tyaꞌaǎn ni. Ti kaꞌan chinꞌ
tuwiin ti ji tsaꞌaǎn ni, ngwañaꞌan la tyaa,
ngwañaꞌan nu mdaꞌa snan tsan. Ykwiꞌ
wan jlyo tiꞌwan chaꞌ nde kichen Jerusalén
ndyiji nchga neꞌnunchkwiꞌ chaꞌ ꞌin Ndiose
loꞌo nten ―ndukwin Jesús ꞌin neꞌ fariseo
kanꞌ―. Kanꞌ chaꞌ tsaꞌaǎn nde kichen kwa
chaꞌ kajaǎn, si ngwañaꞌan lkaǎn ska nu
nchkwiꞌ chaꞌ ꞌin Ndiose loꞌo nten, nxkeꞌ tiꞌ
wan―ndukwin Jesús bra kanꞌ―.

34 ’Tꞌnan ꞌa ꞌwanneꞌ Jerusalén, chaꞌ tukwi
ꞌa chaꞌ nu ndiꞌin ꞌwan. Ti sꞌni yjwi wan
ꞌin neꞌ nu ykwiꞌ chaꞌ ꞌin Ndiose loꞌo nten,
mguun wan kee ꞌin nten nu ngwa tñan
ꞌin Ndiose. Tyun ꞌa bra ngwa tiǎnꞌ chaꞌ
ñaꞌansiǐn ꞌwan, chaꞌ ja ka kuxi ꞌwan; ñaꞌan
tiꞌ ska kwitu nu msoꞌ tiꞌin sñiꞌ niꞌ jluꞌwe iꞌ,
ngwañaꞌanngwa tiǎnꞌkuꞌniǐn loꞌowan, loꞌo
¡jamda wan chabiyaꞌ ꞌñaǎn siyaꞌ ti! 35Kanꞌ
chaꞌ kanun tiꞌin kichen tyi wan xkwiꞌ chaꞌ
xiꞌin ti tiꞌ ni. Ja ñaꞌan ꞌa wan ꞌñaǎn sa ñaꞌan
yaꞌ nu tiya bra nu chkwiꞌ wan chaꞌ ꞌñaǎn:
“Suꞌwe ꞌangiꞌniNdiose loꞌoanchaꞌ ꞌin yunu
ndijyan chabiyaꞌ ꞌin ykwiꞌ nu nka Xꞌnaan”
nchkwin wan bra kanꞌ.

14
Yꞌni Jesús joꞌó ꞌin ska yu kiꞌyu nu msñi

kicha kiin ꞌin
1 Ska tsan nu nxitñaꞌ neꞌ yaa Jesús yku

tlyaa yu naꞌan tyi xꞌnan neꞌ fariseo. Loꞌo
xka ta neꞌ fariseo, naꞌan ꞌa neꞌ ꞌin Jesús bra
kanꞌ. 2Nde tloo Jesús ndiya ska yu kiꞌyu nu
msñikichakiin ꞌin. 3Brakanꞌmnichaꞌ Jesús
ꞌinmstru nu nduꞌu chaꞌ joꞌo loꞌo neꞌ fariseo
kanꞌ:
―¿Ta ndiꞌin chabiyaꞌ chaꞌ kuꞌnian joꞌó

ꞌin ska nu tiꞌí tsan taꞌa, nxkeꞌ tiꞌ wan a?
―ndukwin Jesús ꞌin neꞌ kanꞌ―. ¿O ta ja
ndiꞌin chabiyaꞌ chaꞌ kuꞌnian joꞌó ꞌin neꞌ bra
kanꞌ a?

4 Jaykwiꞌ ꞌaneꞌkanꞌ siyaꞌ ti. Brakanꞌmsñi
Jesús yaꞌ yu tiꞌí kanꞌ, yꞌni chaꞌ nchkaa yu.
Loꞌo kanꞌ ykwiꞌ Jesús loꞌo yu kanꞌ:
―Tyaa lyaa naꞌan tyii ―ndukwin Jesús

ꞌin yu.
5Bra kanꞌ ykwiꞌ Jesús loꞌoneꞌ fariseo kanꞌ

xiyaꞌ:
―¿Ni sa ñaꞌan nxkeꞌ tiꞌ wan a? ¿Ni sa

ñaꞌan kuꞌni wan si tiyuu ska buru ꞌwan, si
tiyuu ska kuta msu ꞌwan ska tu tiyuu tsan
nunxitñaꞌneꞌa? ¿Ta siꞌi bra ti tsaawankulo
wan ꞌin iꞌ, ni siya tsan taꞌa nu tnun ꞌa lka a?

6 Ja mjwi ꞌa ñaꞌan xkwen neꞌ ꞌin Jesús bra
kanꞌ.

Neꞌ nu tsaa seꞌen kaja kwilyoꞌo nten
7Bra kanꞌ naꞌan Jesús chaꞌ xkwiꞌ nxñi neꞌ

fariseo kanꞌ yka xlyanunduun seꞌen suꞌwe
la nde ke msaa, chaꞌ tyukwa neꞌ. Kanꞌ chaꞌ
ykwiꞌ Jesús chaꞌ re loꞌo neꞌ kanꞌ bra kanꞌ:

8―Bra nu tsaa wan seꞌen kaja kwilyoꞌo
nten, ja tyukwa wan seꞌen nu tlyu la, seꞌen
ndyukwa neꞌ nu lka ndloo. ¿Ni sa ñaꞌan
kuꞌni wan si tiyan xka nten nu wa tnun la
nchka nde seꞌen ndukwa wan a? 9 Chunꞌ
ndiꞌin la, nten nu ngiꞌni taꞌa, nu wa ykwiꞌ
loꞌo wan ti kulo la chaꞌ kan wan taꞌa, ja
chan chkwiꞌ yu chaꞌ re loꞌo wan: “Ta wan
seꞌen tyukwa yu kula re” nchkwin yu. Loꞌo
kanꞌ ka jyuꞌu ꞌa tiꞌ wan, tsaa tukwa wan
xka seꞌen nu ja nduun yka xlya, la kanꞌ
tsaa tukwa wan bra kanꞌ. 10 Siꞌi xkwiꞌ nan
tsaa naan wan seꞌen suꞌwe la chaꞌ tyukwa
wan sikwa. Bra nu tsaa wan ska taꞌa, tsaa
tukwa wan ska laꞌa ti seꞌen ndyukwa nten
ya ñaꞌan ti. Loꞌo kanꞌ kan nu lka ndloo la
ꞌin taꞌa chaꞌ chkwiꞌ yu loꞌo wan: “Yu kula”
nchkwin yu ꞌwan, “Kan wan tyukwa wan
chinꞌ seꞌen suꞌwe la nde re.” Ngwañaꞌan
kuꞌni tnun la neꞌ ꞌin ykwiꞌ wan laja nten
kaꞌan nu ndukwa tuꞌwa msaa kanꞌ bra
kanꞌ. 11Nchgantennunchka tiꞌ chaꞌka tlyu
la ykwiꞌ, kanꞌ lka nu ka jyuꞌu la tiꞌ chunꞌ
ndiꞌin la; loꞌo nten nu chinꞌ ti chaꞌ nka tiye
ykwiꞌneꞌ, suꞌwayaꞌNdiose ꞌinneꞌkanꞌ, chaꞌ
ka ngula la niꞌ kasiya ꞌin neꞌ chunꞌndiꞌin la.

12 Bra kanꞌ nde lka chaꞌ nu ykwiꞌ Jesús
loꞌo yu kiꞌyu nu wa ykwiꞌ loꞌo chaꞌ kan taꞌa
seꞌen ndiꞌin yu:
―Bra nu chkwiꞌ wan loꞌo nten chaꞌ kan

neꞌ ku tlyaa neꞌ seꞌen ndiꞌin wan, siꞌi loꞌo
taꞌa suꞌwe nsuꞌwi ti wan chkwiꞌ wan, siꞌi
loꞌo taꞌa ngula ti wan chkwiꞌ wan, siꞌi loꞌo
taꞌa tijyuꞌ ti wan chkwiꞌ wan, siꞌi loꞌo neꞌ
kuliyaꞌ ti nu ndukwa naꞌan tyi kwiꞌ seꞌen
ti chkwiꞌ wan bra kanꞌ. Suꞌwa ti kuꞌni neꞌ
kanꞌ loꞌo wan chunꞌ ndiꞌin la, bra nu ngiꞌni
neꞌ ska taꞌa; sa ñaꞌan nu yꞌni wan loꞌo neꞌ,
ngwañaꞌan ti kuꞌni neꞌ kanꞌ loꞌo wan xiyaꞌ
bra kanꞌ. 13 ꞌWan ni, siꞌi ngwañaꞌan kuꞌni
wan bra nu kuꞌni wan ska taꞌa. Bra kanꞌ
xoꞌ tiꞌin wan neꞌ tiꞌí, loꞌo neꞌ kicha, loꞌo neꞌ
nu chkuꞌ kiyaꞌ, loꞌo neꞌ kwityiinꞌ chaꞌ ku
neꞌ loꞌo wan. 14 Bra kanꞌ suꞌwe ꞌa tyiꞌin
wan lo chalyuu si ngwañaꞌan kuꞌni wan,
chaꞌ nu kicha kanꞌ ni, ja kaja ñaꞌan tya neꞌ
chaꞌ suꞌwe kanꞌ ꞌwan. Chunꞌ ndiꞌin la kaja
chaꞌ suꞌwe ꞌwan, branu tyuꞌuwanxiyaꞌ loꞌo
nchga ayman nu ngwa suꞌwe kasiya ꞌin neꞌ
loꞌoNdiose bra numdiꞌin neꞌ lo chalyuunu
ngwa sꞌni.

Chaꞌ ꞌin ska taꞌa tnun nu yꞌni ska nten
15 Ti ndiꞌin neꞌ tuꞌwa msaa, nganan neꞌ

nchga chaꞌ nu nchkwiꞌ Jesús loꞌo neꞌ. Bra
kanꞌmxkwen skaneꞌ taꞌandukwayu tuꞌwa
msaa ꞌin Jesús:
―Suꞌwe ꞌa ka ꞌin nten nu ku skwa nde

seꞌen lka Ndiose ndloo la ―ndukwin yu
kanꞌ.

16 Bra kanꞌ ykwiꞌ Jesús chaꞌ tiya re loꞌo
yu, chaꞌ ka biyaꞌ tiꞌ neꞌ sa ñaꞌan ka ꞌin nten
chalyuubranukanNdiosechaꞌkaNindloo
la.
―Ndiya ska yu kiꞌyu yꞌni yu ska taꞌa,

nda yu ska siin chaꞌ ku neꞌ ―ndukwin
Jesús ꞌin neꞌ―. Wa ykwiꞌ yu loꞌo kaꞌan ꞌa
nten chaꞌ tyiꞌin neꞌ taꞌa kanꞌ. 17Wa mdiya
bra chaꞌ ka siin, bra kanꞌ ngulo yu tñan
ꞌin msu ꞌin yu chaꞌ tsaa chkwiꞌ loꞌo neꞌ:
“Wa lka ngwa suꞌwe skwa nu ka siin ꞌwan,
ndukwin xꞌnan ba.” 18 Bra kanꞌ nchga
nten nu wa ykwiꞌ yu loꞌo chaꞌ kan neꞌ taꞌa,
mdyisnan neꞌmjñan neꞌ chaꞌ tlyu tiꞌ ꞌin yu.
Nde lka chaꞌ nu ykwiꞌ ska yu kanꞌ: “Kuꞌnii
chaꞌ tlyu tiꞌ ꞌñaǎn, ja ka ꞌñaǎn kaǎn seꞌen
ndiꞌiin ni. Ndiꞌin chaꞌ tsaꞌaǎn tsaa naꞌaǎn
ska yuu nu tkamsiꞌiǐn tiǎn, kanꞌ chaꞌ nchka
tiǎnꞌ chaꞌ kuꞌnii chaꞌ tlyu tiꞌ ꞌñaǎn.” 19 Loꞌo
kanꞌ ykwiꞌ xka yu: “Tka msiꞌiǐn tiǎn kiꞌyu
ta kutamsu; kanꞌ chaꞌ tsaꞌaǎn kuꞌni biyaǎnꞌ
loꞌo iꞌ, si wa ka kuꞌni iꞌ tñan. Kuꞌnii chaꞌ
tlyu tiꞌ ꞌñaǎn, ja ka ꞌñaǎn kaǎn seꞌen ndiꞌiin
ni.” 20 Bra kanꞌ ykwiꞌ xka yu: “Tka mjwi ti
kwilyoꞌoǔn, kanꞌ chaꞌ ja ka ꞌñaǎn kaǎn seꞌen
ndiꞌiin ni.” 21 Bra kanꞌwa ngala msu seꞌen
ndiꞌin xꞌnan yu xiyaꞌ, ytsaꞌ yu ꞌin xꞌnan yu
nchga chaꞌ nu ndukwin neꞌ ꞌin yu. Lye ꞌa
msinꞌ tiꞌ xꞌnan naꞌan kanꞌ bra kanꞌ. Loꞌo
kanꞌ ykwiꞌ yu loꞌo msu kanꞌ: “Yaa lyaa lo
kichenxiyaꞌ chaꞌ chkwiiꞌ loꞌontennundiꞌin
lo kiyaꞌ kwa, chaꞌ kan neꞌ taꞌa seꞌen ndiꞌiǐn.
Chkwiiꞌ loꞌo neꞌ tiꞌi, loꞌo nten nu tiꞌí, loꞌo neꞌ
nu chkuꞌ kiyaꞌ, loꞌoneꞌ kwityiinꞌ, loꞌonchga
neꞌ kicha; bra kanꞌ kaan loꞌo ꞌin nchga neꞌ
kanꞌ nde re” ndukwin xꞌnan msu kanꞌ ꞌin
yu. 22 Chunꞌ ndiꞌin la ykwiꞌ msu kanꞌ loꞌo
xꞌnan yu: “Yu kula” ndukwin, “wa yꞌniǐn
nchga tñan nu nguloo ꞌñaǎn, loꞌo ñaꞌan ti
laja la seꞌen tyiꞌin nten niꞌ ñaꞌan re.” 23 Bra
kanꞌ ykwiꞌ xꞌnan msu loꞌo yu: “Yaa lyaa
lo kichen xiyaꞌ, yaa ñaꞌaan tuwiin, suꞌwaa
jwersa chaꞌ lye tatsaa ꞌin neꞌ chaꞌ kan neꞌ

niꞌ ñaꞌan ꞌñaǎn, chaꞌ xaꞌan niꞌ ñaꞌan re ꞌñaǎn
tyiꞌin nten. 24Nde lka chaꞌ nu chkwiǐnꞌ loꞌo
wan, chaꞌ ja ska nten nu ykwiꞌ yu loꞌo ti
kulo la, ja ku ꞌa neꞌ kanꞌ siin re ꞌñaǎn siyaꞌ
ti” ndukwin xꞌnan naꞌan kanꞌ.
Wa mdyii chaꞌ tiya nu mda Jesús loꞌo neꞌ

bra kanꞌ.
Ndiꞌin chaꞌ tyijian nu tiꞌí bra nu ndyaa

ñaꞌan tianꞌ ꞌin Jesús
25 Kaꞌan ꞌa nten ndaꞌan loꞌo Jesús, loꞌo

kanꞌ ykwiꞌ yu loꞌo neꞌ xiyaꞌ:
26―¿Ta nchka tiꞌ wan tyaꞌan wan loꞌoǔn

a? Ja ka ꞌwan xñi wan chaꞌ ꞌñaǎn si lye la
nka tiye wan ꞌin sti wan, ꞌin jyaꞌanwan, ꞌin
kwilyoꞌo wan, ꞌin sñiꞌ wan, ꞌin taꞌa ngula
wan, ni siya yu kiꞌyu ni siya neꞌ kunaꞌan; si
lye la nsuꞌwi tiye wan ꞌwan chaꞌ ñaꞌansiin
wan ꞌwan, ti ykwiꞌ ti wan, ja ka ꞌwan ka
wan nten ꞌñaǎn bra kanꞌ. 27 Si ja xlyaa
wan xñi wan tuwiin nu kwaꞌuǔn ꞌwan, ja
ka ꞌwan ka wan nten ꞌñaǎn bra kanꞌ; ndiꞌin
chaꞌxñiwantuwiinkanꞌ, ni siyakujwinten
ꞌwan chunꞌ ndyaa ñaꞌan tiꞌwan ꞌñaǎn. 28 Si
ndiya ska wan nu nchka tiꞌ wan kwiñan
wan ska naꞌan tnun, ja chan ti kulo la kulo
wan kwenta sa kwa tñi kunanjoꞌo ꞌwan
chaꞌ tyii tyaꞌnaꞌankanꞌ. 29Si xtyawankiyaꞌ
naꞌan, loꞌo chunꞌ ndiꞌin la ja ka kuꞌni tyii
wan naꞌan kanꞌ, nchga nten nu ñaꞌan tñan
kanꞌ, xtyi lyoꞌo neꞌ ꞌwan bra kanꞌ: 30 “Yu
kwa ngwa tiꞌ yu kwiñan yu ska naꞌan tnun,
loꞌo ja ngwa ꞌin yu kwiñan ji yu naꞌan kanꞌ”
nchkwin neꞌ.

31 ’Ñaꞌan tiꞌ ska ree nu nchka tiꞌ xuun loꞌo
xka ree. Ti kulo, kulo yu kwenta chaꞌ ka
biyaꞌ tiꞌyu si tyoꞌo skwa tiimi sndaru ꞌin yu,
chaꞌ tyijin lyo yu ꞌin xka ree nu loꞌo kalami
sndaru ꞌin ndijyan kusuun. 32 Si jlyo tiꞌ ree
kanꞌ chaꞌ ja ka ꞌin, bra nu ti tijyuꞌ ndijyan
xka ree kanꞌ, bra ti suꞌwa yu ꞌin nten nu
tsaa seꞌen ndijyan ree kanꞌ, chaꞌ chkwiꞌ
neꞌ loꞌo yu, chaꞌ ja kuꞌni ꞌa neꞌ chaꞌ wsuun
kanꞌ. Ngwañaꞌankuꞌni ree kanꞌ―ndukwin
Jesús―. 33 Kwiꞌ ngwañaꞌan nchga wan nu
lye la nka tiye wan ꞌin nchga chaꞌ suꞌwe nu
nsuꞌwi ꞌwan, nu jaxlyaawankulaayaꞌwan
ꞌin chaꞌ kanꞌ, ja ka ꞌwan ka wan nten ꞌñaǎn
bra kanꞌ.

Chaꞌ ꞌin tejeꞌ nu ja suꞌwe siyaꞌ ti

34 ’Ni siya suꞌwe ꞌa tejeꞌ, bra nu tyii chaꞌ
tiyenꞌ nu nsuꞌwi ꞌin ran, ja ka ꞌa kunanjoꞌo
tejeꞌ kanꞌ ꞌin nten bra kanꞌ. 35 Ja ska tñan
suꞌwe ka kuꞌni ran, ja ka sluan ꞌin ran lyuu
chaꞌ ka suꞌwe la yuu, ja ka xtiyaanꞌ ꞌin ran
loꞌo yuu kata. Ndiꞌin chaꞌ xkwaan ꞌin ran
―ndukwin Jesús―. Kunan suꞌwewan chaꞌ
nu nchkwiǐnꞌ loꞌowan, si xlyaawan kunan
wan―ndukwin Jesús ꞌin neꞌ.

15
Chaꞌ ꞌin ska ti slyaꞌ nu wa mnaꞌ yuꞌwi ꞌin

ska nten
1Nchga msu ꞌin neꞌ xka laꞌa tsuꞌ nu ndlo

kaꞌan ꞌa tñi ꞌinnten,mdiyanneꞌ seꞌenndiꞌin
Jesús chaꞌ kunan neꞌ sa ñaꞌan chaꞌ nduꞌu
yu; loꞌo xka ta neꞌ nu kuxi ngiꞌni, mdiyan
neꞌ seꞌen ndiꞌin Jesús bra kanꞌ. 2 Kanꞌ chaꞌ
mdyisnan neꞌ fariseo, loꞌo mstru nu nduꞌu
chaꞌ joꞌo, mxichaꞌ neꞌ ꞌin Jesús:
―Ndiya tiꞌ yu re ka suꞌwa chaꞌ ꞌin yu loꞌo

neꞌ kwa nu ngiꞌni ꞌa chaꞌ kuxi. Suꞌwa ti
nchku yu tyaja loꞌo neꞌ kuxi kwa ―nduk-
win neꞌ kanꞌ.

3 Bra kanꞌ ngwaꞌu Jesús chaꞌ tiya re ꞌin
neꞌ:

4 ―ꞌWan ni, si ndiya ska siyentu slyaꞌ
ꞌwan, loꞌo kanaꞌ ska iꞌ ꞌwan bra kanꞌ
―ndukwin Jesús―, ¿ta ja xnun tiꞌin wan
ꞌin kaꞌan la slyaꞌ kanꞌ, chaꞌ kanun iꞌ seꞌen
suꞌwe ndiꞌin iꞌ niꞌ kixinꞌ kanꞌ a? Xnun wan
ꞌin iꞌ chañi, chaꞌ nu tsaa naan wan ꞌin nu
mnaꞌ kanꞌ ꞌwan sa ñaꞌan yaꞌnu tyija iꞌ ꞌwan.
5 Bra wa ndyija slyaꞌ kanꞌ ꞌwan, ka suꞌwe
ꞌa ka tiye wan bra kanꞌ. Bra ti xtya wan
ꞌin iꞌ skun wan, 6 tyaan loꞌo wan ꞌin iꞌ tuꞌ
naꞌan tyi wan. Bra nu wa ngala wan naꞌan
tyi wan, bra kanꞌ xoꞌ tiꞌin wan ꞌin nchga
taꞌa suꞌwe nsuꞌwi wan loꞌo nchga nten nu
ndiꞌin kwiꞌ seꞌen ti seꞌen ndiꞌin wan, chaꞌ
chkwiꞌ wan loꞌo neꞌ: “Ka suꞌwe ꞌa ka tiye
wan loꞌo ba ni, chaꞌ wa ndyija slyaꞌ nu wa
mnaꞌ ꞌwa.” 7 Nde lka chaꞌ nu chkwiǐnꞌ loꞌo
wan: Kasuꞌwe ꞌaka tiyeNdiose loꞌonten ꞌin
Ni nde seꞌen ndiꞌin Ni ―ndukwin Jesús ꞌin
neꞌ fariseo bra kanꞌ―, chaꞌ wa ngwa jyuꞌu
tiꞌ ni siya ska ti nten chalyuu ꞌin chaꞌ kuxi
nu yꞌni neꞌ, chaꞌ ngulaa yaꞌ yu chaꞌ kuxi
kanꞌ bra kanꞌ. Ja ndiꞌin chaꞌ tyaꞌan chaꞌ tiye
Ndiose chaꞌ ꞌin xka jakwa yla nsuꞌwi tiꞌyun

lkwa nten suꞌwe nu ja ndiꞌin chaꞌ kuxi ꞌin
neꞌ, nxkeꞌ tiꞌ neꞌ.

Chaꞌ ꞌin ska tñi nu wa mnaꞌ ꞌin ska nu
kunaꞌan

8 Ngwaꞌu Jesús xka chaꞌ tiya ꞌin neꞌ bra
kanꞌ:
―¿Ni sa ñaꞌan kuꞌni ska nu kunaꞌan nu

nsuꞌwi tii tñi plata ꞌin a? Si kanaꞌ ska tñi
plata kanꞌ ꞌin neꞌ, ¿ni sa ñaꞌan kuꞌni neꞌ bra
kanꞌ a? Ja chan kwaꞌan nu kunaꞌan kanꞌ
kiiꞌ chaꞌ xuꞌwi xaa chaꞌ ykwa suꞌwe neꞌ niꞌ
ñaꞌan kanꞌ, sa ñaꞌan yaꞌ nu tyija tñi kanꞌ ꞌin
neꞌ. 9Bra nu wa ndyija tñi kanꞌ ꞌin neꞌ, bra
kanꞌ xoꞌ tiꞌin nu kunaꞌan kanꞌ ꞌin nchga taꞌa
suꞌwe nsuꞌwi neꞌ loꞌo nchga nten nu ndiꞌin
kwiꞌ seꞌen ti, chaꞌ katsaꞌ ꞌin nchga neꞌ kanꞌ:
“Ka suꞌwe ka tiye wan loꞌoǔn ni, chaꞌ wa
ndyija tñi nu mnaꞌ kanꞌ ꞌñaǎn.” 10 Suꞌwe ꞌa
ka tiye nu kunaꞌan kanꞌ, chaꞌwa ndyija lyo
tñi ꞌin neꞌ; kwiꞌ ngwañaꞌan ka seꞌen ndiꞌin
Ndiose, ka suꞌwe ꞌa ka tiye Ndiose loꞌo nten
ꞌin Ni nde niꞌ kwan, chaꞌ wa ngwa jyuꞌu tiꞌ
ska ti nten chalyuu ꞌin chaꞌ kuxi nu yꞌni,
ngulaa yaꞌ yu chaꞌ kuxi kanꞌ bra kanꞌ.

Ska yu kuneꞌ nu wa mnaꞌ nchga chaꞌ
suꞌwe ꞌin yu

11Ngwaꞌu Jesús xka chaꞌ tiya ꞌin neꞌ bra
kanꞌ:
―Ndiya ska yu kula nu ndiya tukwa sñiꞌ

kiꞌyu yu. 12 Loꞌo nu kuneꞌ ni, ykwiꞌ yu loꞌo
sti yu: “Stiǐn” ndukwin, “tyaa lyaa nchga
chaꞌ suꞌwe nu ndiꞌin chaꞌ kaja ꞌñaǎn.” Kanꞌ
chaꞌ bra ti msuꞌwe sti yu nchga chaꞌ suꞌwe
nu mdiꞌin ꞌin yu chaꞌ kaja ꞌin taꞌa tyukwaa
sñiꞌ yu. 13 Xa wa mdijin chinꞌ ti tsan, bra
kanꞌ yjwiꞌ yu kuneꞌ kanꞌ nchga chaꞌ suꞌwe
nu wa mda sti yu ꞌin yu. Bra wa mjwi tñi
kanꞌ ꞌin yu, mdoꞌo yu ndyaa yu tijyuꞌ loꞌo
tñi kanꞌ bra kanꞌ. Nde xka laꞌa tsuꞌ seꞌen
ndyaa yu, xkwiꞌ ya ñaꞌan ti ñaꞌan ngwiji
yu tñi kanꞌ. 14 Xa wa mdyii tñi ꞌin yu,
bra kanꞌ ngwa ska jwiꞌñan tlyu nde lo yuu
seꞌen ndiꞌin yu; ja yuꞌwi ꞌa nan ku yu, lye
ꞌa mteꞌ tiꞌ yu bra kanꞌ. 15 Ti kwiꞌ kichen
seꞌen ndiꞌin yu kanꞌmdyisnan yꞌni yu tñan
ꞌin ska nten; ngulo yu kanꞌ tñan ꞌin yu chaꞌ
tsaa yu niꞌ lyoꞌoo seꞌen ndiꞌin kuweꞌ ꞌin yu,
chaꞌ ñaꞌansiin yu ꞌin kuweꞌ kanꞌ. 16 Loꞌo
kanꞌngwa tiꞌyukuyundaꞌnunchkukuweꞌ
kanꞌ si ka kalaꞌ chinꞌ tiꞌ yu loꞌo ran, chaꞌ ja

tukwin nda nan ku yu, mteꞌ ꞌa tiꞌ yu bra
kanꞌ. 17 Chunꞌ ndiꞌin la nduwe suꞌwe tiꞌ
yu: “¿Ni a? ¿Ni lkwa msu ndiꞌin naꞌan tyi
stiǐn ngiꞌni tñan a? ¡Loꞌo ja ndyiji jwiꞌñan
neꞌ kanꞌ, ti nganun la nan nchku neꞌ kanꞌ!
¡Loꞌo naꞌ ni, nde re ndiꞌiǐn ndijiǐn jwiꞌñan
chaꞌ ja ndyiji nan kuǔn siyaꞌ ti! 18 Suꞌwe
la tyaꞌaǎn nde naꞌan tyi stiǐn chaꞌ chkwiǐnꞌ
loꞌo: Stiǐn, chkwiǐnꞌ loꞌo yu, wa kaꞌan ꞌa
kiꞌyandukwiǐn chaꞌ ꞌinNdiose loꞌo chaꞌ ꞌiin,
chaꞌ mdaꞌaǎn yuꞌwiǐn tiǎn. 19 Ja ndiꞌin ꞌa
chaꞌ chkwiiꞌ chaꞌ sñiiꞌ lkaǎn; sa ñaꞌan nu
ngiꞌnii loꞌo msu ꞌiin, kwiꞌ ngwañaꞌan kuꞌnii
loꞌoǔn ni.” Ngwañaꞌanmdaꞌan chaꞌ tiye yu
chaꞌ chkwiꞌ yu loꞌo sti yu. 20Bra kanꞌmdoꞌo
yu ndyaan yu tuwiin nde naꞌan tyi sti yu.
’Ti tijyuꞌ ndyaan yu, naꞌan sti yu ꞌin yu

bra kanꞌ. Bra ti ndyaa sti yu ndyukwa taꞌa
yu loꞌo sñiꞌ yu; msñi siꞌ taꞌa yu loꞌo sñiꞌ yu
bra kanꞌ, sti yu ykwichaꞌ ꞌin yu chaꞌ nchka
tꞌnan ꞌa tiꞌ sti yu ꞌin yu. 21Bra kanꞌ ykwiꞌ yu
loꞌo sti yu: “Stiǐn” ndukwin yu, “wa kaꞌan
ꞌa kiꞌya ndukwiǐn chaꞌ ꞌin Ndiose loꞌo chaꞌ
ꞌiin. Ja ndiꞌin ꞌa chaꞌ chkwiiꞌ loꞌoǔn chaꞌ
lkaǎn sñiiꞌ.” 22 Bra kanꞌ ykwiꞌ yu kula kanꞌ
loꞌo msu ꞌin yu: “Yaa lya wan kulo wan teꞌ
nu suꞌwe la ñaꞌan chaꞌ xkuꞌ wan ꞌin yu re.
Suꞌwawan ska kwiiꞌ yaꞌ yu, suꞌwawan ska
ta kanan tiji kiyaꞌ yu. 23 Loꞌo kanꞌ tsaa ꞌya
wan kuta kuneꞌ nu taan la chaꞌ kujwi wan
chaꞌ kuan. ¡Kuꞌnian ska taꞌa! 24 Mdaꞌan
chaꞌ tiyeěn chaꞌwangujwi sñiěnꞌ re, loꞌo ni,
xiyaꞌ mdoꞌo tukwa yu; wa mnaꞌ yu, mskeꞌ
tiǎnꞌ, loꞌo xiyaꞌ ngala yu nde re.” Bra ti
mdyisnan yꞌni neꞌ ska taꞌa bra kanꞌ.

25 ’Ngwañaꞌan ngwa chaꞌ bra nu mdoꞌo
tukwa sñiꞌ nu wa kula la, ngala yu yaa yu
tñan. Wa kala ti yu tuꞌ naꞌan tyi sti yu, bra
kanꞌ ynan yu chaꞌ nganen muska, chaꞌ wa
nchka taꞌa la ngala yu. 26 Bra kanꞌ msiꞌya
yu ꞌin ska yu kuneꞌ, mnichaꞌ yu ꞌin msu
kanꞌ: “¿Nan lka nchka nde kwa a?” 27 Bra
kanꞌmxkwen yu kuneꞌ ꞌin yu: “Yu taꞌaa nu
mdaꞌanyuꞌwi ti,wangalayukanꞌni” nduk-
win yu kuneꞌ kanꞌ. “Kanꞌ chaꞌ ndukwin sti
wan chaꞌ kujwi ba kuta kuneꞌ nu suꞌwe la
ñaꞌan kanꞌ, chunꞌ nchka suꞌwe ꞌa nka tiye
sti wan chaꞌwa ngala yu suꞌwe ti.” 28Msinꞌ
ꞌa tiꞌ sñiꞌ nu kula la kanꞌ bra kanꞌ. Bra wa
naꞌan sti yu chaꞌ ja xlyaa ꞌa yu sten yu niꞌ
naꞌan, bra kanꞌ yaa ykwiꞌ sti yu loꞌo yu.

29 Bra kanꞌ ndukwin yu ꞌin sti yu: “Jlyo tiiꞌ
ni wa nkwa yijan ndiꞌiǐn ngiꞌniǐn tñan ꞌiin,
ja ska yaꞌ yꞌniǐn chaꞌ xaꞌan loꞌoo; nchga tñan
nu nguloo ꞌñaǎn, yꞌniǐn kanꞌ. Loꞌo ni ska
chivu xuwe ti ja mdaa ꞌñaǎn chaꞌ kuꞌniǐn
taꞌa loꞌo taꞌa suꞌweěn nsuꞌwiǐn. 30 Loꞌo ni,
xiyaꞌ ngala sñiiꞌ nu wa yꞌni tyii tñi ꞌiin, ng-
wiji yañaꞌan ti, chaꞌ lye ꞌayuꞌwinukunaꞌan
ꞌin yu. Chaꞌ ngala ti yu kanꞌ, bra ti yjwi
wan kuta kuneꞌ nu taan la chaꞌ ka taꞌa ꞌin
yu” ndukwin sñiꞌ nuwa kula la. 31Bra kanꞌ
ykwiꞌ yu kula sti yu loꞌo yu: “Chañi chaꞌ
nchga tsan ndiꞌiin loꞌoǔn. Kwiꞌ ngwañaꞌan,
nchga chaꞌ suꞌwe nu ndiya ꞌñaǎn, nan ꞌiin
lka nchga nan kanꞌ. 32 Loꞌo yu taꞌaa ni,
ni siya lye ꞌa mdaꞌan yuꞌwi yu, suꞌwe chaꞌ
ngiꞌnian ska taꞌa chaꞌ suꞌwe ti ngala yu ni.
Mdaꞌan chaꞌ tiyeěn chaꞌwa ngujwi yu, bra
kanꞌ ndyoꞌo tukwa yu xiyaꞌ; wa mnaꞌ yu,
mxkeꞌ tiǎnꞌ, bra kanꞌ ngala yu xiyaꞌ. Kanꞌ
chaꞌ ngiꞌnian ska taꞌa ni, chaꞌ lka suꞌwe ꞌa
nka tiyeěn ndiꞌiǐn.”

16
Skamsu nu ndloo la, nu sa ti yꞌni tñan, ni

siya kuxi ti tiye yu
1 Bra kanꞌ ykwiꞌ Jesús loꞌo neꞌ nu ngiꞌni

xaꞌan chaꞌ ꞌin yu:
―Mdiya ska yu kuliyaꞌ, loꞌo yuꞌwi ska

nten nu ndlo tñan ꞌin msu ꞌin yu kuliyaꞌ
kanꞌ. Wa mdiya ska tsan ytsaꞌ neꞌ ꞌin yu
kuliyaꞌ kanꞌ, chaꞌ wa tyii ti chaꞌ suꞌwe nu
nsuꞌwi ꞌin yu, chaꞌ ya ñaꞌan ti ngwiji msu
nu ndlo tñan kanꞌ chaꞌ suꞌwe nu ndiya ꞌin
yu kuliyaꞌ kanꞌ. 2Bra kanꞌmsiꞌya xꞌnan ꞌin
msu nu ndlo tñan kanꞌ, chaꞌ kunichaꞌ yu
ꞌin msu kanꞌ: “¿Ni sa ñaꞌan ndyoꞌo chaꞌ nu
nchkwiꞌ nten loꞌoǔn chaꞌ ꞌiin a?” ndukwin
yu. “¿Ni ñaꞌan tñan wa yꞌnii chaꞌ nchkwiꞌ
neꞌ loꞌoǔnngwañaꞌana? Tyaakwenta ꞌñaǎn
ni, katsaaꞌ lyaa ꞌñaǎn nchga tñan nu wa
yꞌnii. Ja ka ꞌa ꞌiin ka ndloo la ꞌin msu ꞌñaǎn
ni.” 3 Lye ꞌa mdaꞌan chaꞌ tiye msu nu ndlo
tñan kanꞌ bra kanꞌ: “¿Nan lka kuꞌniǐn ni, si
ja ta ꞌa xꞌnaǎn tñan nu kuꞌniǐn a? Ja jlyo
ꞌa tiǎnꞌ sa ñaꞌan tñan kuꞌniǐn bra kanꞌ. Ja
taloǔn kuꞌniǐn tñan niꞌ kixinꞌ; si tsaꞌaǎn lo
kiyaꞌ chaꞌ jñaǎn lomstan, ka jyuꞌu ꞌa tiǎnꞌ
bra kanꞌ. 4 Kanꞌ chaꞌ ni, wa jlyo tiǎnꞌ sa
ñaꞌannukuꞌniǐn chaꞌkaja seꞌen tyiꞌiǐnnaꞌan
tyi nten, si ja ta ꞌa xꞌnaǎn tñan nu kuꞌniǐn.”

Kanꞌ lka chaꞌnumdaꞌan chaꞌ tiyemsu kanꞌ,
loꞌo kuxi ti tiye yu. 5 Bra kanꞌ msiꞌya yu
ꞌin nchga nten nu ndukwi tneꞌ ꞌin xꞌnan
yu, mnichaꞌ yu ꞌin neꞌ bra kanꞌ: “¿Ni lkwa
nan ndukwii ꞌin xꞌnaǎn a?” ndukwin yu ꞌin
ska neꞌ. 6 “Ska mi litro sete ndukwiǐn ꞌin
yu kwa” ndukwin neꞌ kanꞌ bra kanꞌ. Bra
ti ndukwin msu nu ndlo tñan kanꞌ ꞌin neꞌ
kanꞌ: “Nde ndiya kityi seꞌen nu ndukwa
kwenta ꞌin tneꞌnundukwii. Tyukwaa chinꞌ
nde re chaꞌ kuꞌnii xka kityi, nu ndukwin
chaꞌ kiꞌyu ti siyentu litro sete ndukwii ꞌin
yu kula kanꞌ” ndukwin msu kanꞌ ꞌin. 7Bra
kanꞌ mnichaꞌ yu ꞌin xka yu: “Nuꞌwin ni,
¿ni lkwa nan ndukwii ꞌin xꞌnaǎn a?” “Ska
siyentu kwijin nskwaꞌ trigu” ndukwin yu
kanꞌ bra kanꞌ. “Jaan” ndukwin yu, “nde
ndiya kityi seꞌen nu ndukwa kwenta ꞌiin”
ndukwin msu kanꞌ. “Tyukwaa chinꞌ nde
re chaꞌ kuꞌnii xka kityi nu ndukwin chaꞌ
jakwayla ti kwijin, sa kanꞌ ti ndukwii ꞌin yu
kula kanꞌ.” 8 Chunꞌ ndiꞌin la ngwa biyaꞌ tiꞌ
ykwiꞌ xꞌnan yu sa ñaꞌan tñannu yꞌni yu. “Sa
ꞌa yꞌni msu nu ndlo tñan kanꞌ ꞌñaǎn bra nu
yꞌni yu tñan” ndukwin yu kula kuliyaꞌ kanꞌ.
Ti nchkwiꞌ la Jesús loꞌo neꞌ kanꞌ bra kanꞌ:
―Loꞌo ꞌwan ni, nu nchka ꞌa tiꞌ wan

tukwa wan nchga chaꞌ nu nchkwiꞌ Ndiose
―ndukwin―kakuꞌni xaꞌanwanchinꞌ chaꞌ
bra nu ñaꞌan wan sa ñaꞌan nu ngiꞌni xka
ta nten chalyuu loꞌo taꞌa neꞌ, ni siya kuxi ti
tiye neꞌ.

9 ’Nde lka chaꞌ nu chkwiǐnꞌ loꞌo wan
sikwa. Suꞌwe ti kuꞌni wan loꞌo nchga
chaꞌ suꞌwe nu nsuꞌwi ꞌwan lo chalyuu re;
tayaꞌ wan ꞌin xka la nten loꞌo chaꞌ suꞌwe
nu nsuꞌwi ꞌwan sa ñaꞌan yaꞌ tsaa tii cha-
lyuu ꞌwan, chaꞌ ngwañaꞌan kaja taꞌa suꞌwe
nsuꞌwi ꞌwan lo chalyuu re. Loꞌo bra kanꞌ ta
Ndiose seꞌen tyiꞌinwan nde seꞌen ndiꞌin Ni,
xka chalyuu nu ja tsaa tii ꞌa kaja ꞌwan bra
kanꞌ.

10 ’Nten nu suꞌwe ꞌa yꞌni ji ska tñan xuwe
ti, ngwañaꞌan suꞌwe kuꞌni neꞌ ska tñan nu
wa tlyu la; loꞌo nten nu kwiñi lyoꞌo ꞌin
xꞌnan, laja nu ngiꞌni neꞌ ska tñan xuwe ti,
ja chan ja ka kuꞌni neꞌ ska tñan nu wa tlyu
la. 11 Si ja nchka ñaꞌansiin wan ska chaꞌ
suꞌwe nu nsuꞌwi ꞌwan lo chalyuu, ti kwiꞌ
ti chaꞌ, ja ta Ndiose ska tñan suꞌwe la chaꞌ
kuꞌni wan chaꞌ ꞌin Ni. 12Nchga chaꞌ suꞌwe

nu nsuꞌwi ꞌwan lo chalyuu, nan wa nda
Ndiose chaꞌkanꞌ chaꞌñaꞌansiinwan ꞌin ran;
si ja kuꞌni suꞌwe ti wan loꞌo chaꞌ kanꞌ, ¿ni
sa ñaꞌan kuꞌni wan loꞌo chaꞌ suꞌwe nu nda
Ndiose chaꞌ kanun niꞌ kasiya ꞌwan a?

13 ’Ska msu ni, ja ka kuꞌni yu tñan ꞌin
tukwa xꞌnan yu ska bra ti; kuꞌni yu tñan ꞌin
ska ti xꞌnan yu ska yaꞌ ti. Ja chan ka tiꞌí tiꞌ
yu ꞌin ska xꞌnan yu bra kanꞌ, loꞌo suꞌwe la
chkwiꞌ yu loꞌo xka xꞌnanyubra kanꞌ; ti kwiꞌ
ti chaꞌ, suꞌwe lakuꞌni yu tñan ꞌin ska ti xꞌnan
kanꞌ, loꞌochinꞌ la tñankuꞌniyu ꞌinxkaxꞌnan
bra kanꞌ. Ja ka xñian chaꞌ ꞌin Ndiose nu nka
Xꞌnaan si ndiya ꞌa tianꞌ ꞌin tñi, chaꞌ sa ñaꞌan
lka xka xꞌnaan, ngwañaꞌan lka tñi kanꞌ bra
kanꞌ.

14Loꞌo neꞌ fariseo, chaꞌ nu ndiya ꞌa tiꞌ neꞌ
kanꞌ tñi, kanꞌ chaꞌ bra wa ynan neꞌ chaꞌ nu
nchkwiꞌ Jesús,mstyi lyoꞌo neꞌ ꞌin yu. 15Bra
kanꞌ ykwiꞌ Jesús loꞌo neꞌ kanꞌ:
―ꞌWan ―ndukwin yu― suꞌwe ꞌa ngiꞌni

wan chaꞌ ñaꞌan nten ꞌwan, loꞌo wa jlyo
suꞌwe tiꞌNdiose nchga chaꞌ kuxi nu ndaꞌan
chaꞌ tiye wan. Nten nu ngiꞌni tnun ꞌin ti
ykwiꞌ ti, kulaa yaꞌNdiose ꞌin neꞌ kanꞌ.

Sa ñaꞌan nchka loꞌo chaꞌ suꞌwe nu ꞌin
Ndiose

16 ’Bra wa sꞌni, ndiꞌin chaꞌ kula ꞌin nten,
ti kwiꞌ chaꞌ nuwa ykwiꞌNdiose loꞌoMoisés,
loꞌo neꞌ nu ykwiꞌ chaꞌ ꞌin Ndiose loꞌo nten
sꞌni; bra nu yan Xuwa, ti bra kanꞌ mdyis-
nan nganen chaꞌ suꞌwe ꞌin Ndiose, chaꞌ ka
Ndiose ndloo niꞌ kasiya ꞌin nten. Kaꞌan ꞌa
nten nsuꞌwa neꞌ jwersa chaꞌ xñi neꞌ chaꞌ ꞌin
Ndiose bra kanꞌ.

17 ’Ja tlyu tñan tsaa tii nchga nan nu
nsuꞌwi nde niꞌ kwan, kwiꞌ ngwañaꞌan, tsaa
tii tyukwi ñaꞌaan lo chalyuu; loꞌo ja tsaa tii
ꞌa nchga chaꞌ nu wa ykwiꞌNdiose loꞌo nten
sꞌni, ni siya ska chaꞌ nu chinꞌ la.

Nchkwiꞌ Jesús chaꞌ ꞌin ntennungulaa tiꞌin
ꞌin kwilyoꞌo

18Ti nchkwiꞌ la Jesús loꞌo neꞌ bra kanꞌ:
―Bra nu ngulo ska nten kityi chaꞌ ku-

laa tiꞌin yu ꞌin kwilyoꞌo yu, chaꞌ xiyaꞌ kaja
kwilyoꞌo yu loꞌo xka neꞌ kunaꞌan, chaꞌ kuxi
ngiꞌni yu kanꞌ bra kanꞌ. Kwiꞌ ngwañaꞌan,
si kaja kwilyoꞌo ska yu kiꞌyu loꞌo ska nu
kunaꞌannuwangulaa tiꞌin ꞌin kwilyoꞌo loꞌo
kityi, ti kwiꞌ ti chaꞌ kuxi ngiꞌni yu kiꞌyu kanꞌ
bra kanꞌ.

Chaꞌ ꞌin ska yu kuliyaꞌ loꞌo ska yu tiꞌi nu
naan Lázaro

19 ’Ndiya ska yu kuliyaꞌ, nu xkwiꞌ teꞌ
kaꞌan ꞌa ngaꞌan, xkwiꞌ teꞌ suꞌwe ꞌa ñaꞌan
nchkuꞌ yu. Lye ꞌa ngiꞌni yu la ndiꞌin yu
lo chalyuu, nchga tsan nchka taꞌa naꞌan
tyi yu. 20 Loꞌo ndiya ska yu tiꞌi nu naan
Lázaro, nu nsuꞌwi kitsuꞌ tyukwi ñaꞌaan yu.
Tuꞌwa tunaꞌan seꞌen ndiꞌin yu kuliyaꞌ kanꞌ
ndukwa Lázaro nchga tsan. 21Wa nchka tiꞌ
yu tiꞌi kanꞌ ku yu ya ñaꞌan ti nan nu ngalu
tuꞌwamsaa seꞌennchkuyukuliyaꞌkanꞌbra
kanꞌ. Loꞌo ndaꞌan xneꞌ seꞌen ndukwa yu tiꞌi
kanꞌ, ndeꞌe iꞌ lo kitsuꞌ nu nsuꞌwi chunꞌ yu.
22 Mdiya tsan ngujwi yu tiꞌi kanꞌ; loꞌo bra
kanꞌ yaa loꞌo angajle ꞌin ayman kanꞌ seꞌen
ndiꞌin ayman Abraham, nde seꞌen tlyu nu
wayꞌni xuꞌweNdiose ꞌin yu. Chunꞌndiꞌin la
ngujwi yu kuliyaꞌ kanꞌ, mtsiꞌ neꞌ ꞌin yu bra
kanꞌ. 23Bra wa ndiya yu kuliyaꞌ kanꞌ seꞌen
ndijin yunu tiꞌí lo jwlyaa, brakanꞌmskwen
yu ke yu naꞌan yu ꞌin ayman Abraham
tijyuꞌ ti, naꞌan yu chaꞌ suꞌwa ti ndukwa ay-
man Lázaro loꞌo Abraham bra kanꞌ. 24Kanꞌ
msiꞌya yu kuliyaꞌ kanꞌ ꞌin Abraham: “Sti
ba Abraham, chka tꞌnan tiꞌ ꞌñaǎn. Kuloo
tñan ꞌin Lázaro kwa chaꞌ kan loꞌo yu chinꞌ
tyiꞌa koꞌoǔn, chaꞌ kuchaꞌ yu chinꞌ tuꞌwaǎn
loꞌo yaaꞌ yu chaꞌ tlaꞌ chinꞌ ltseěnꞌ, chunꞌ
tikeeꞌ ꞌa nsuꞌwiǐn lo kiiꞌ re.” 25 Bra kanꞌ
ndukwin ayman Abraham ꞌin yu: “Sñiěnꞌ”
ndukwin, “suꞌwe ꞌa ngwa ꞌiin la mdiꞌiin lo
chalyuu. Loꞌo Lázaro re ni, siꞌi ngwañaꞌan
ngwa ꞌin yu, chaꞌ mdijin ꞌa yu nu tiꞌí xa
mdiꞌin yu lo chalyuu. Kanꞌ chaꞌ kaja seꞌen
tyiꞌin suꞌweyunde reni; loꞌonuꞌwin, ndiꞌin
chaꞌ kaja nu tiꞌí ꞌiin ni. 26 Ti nsuꞌwi la xka
chaꞌ ꞌware nde seꞌen ndiꞌin ba, ndiya ska lo
kwaꞌannu tlyu ꞌa jluꞌwe la seꞌenndiꞌinbare
loꞌo wan; kanꞌ chaꞌ si ndiya neꞌ taꞌa ba nu
nchka tiꞌ tsaa seꞌen ndiꞌin wan, ja ka ꞌin neꞌ
tsaa neꞌ. Kwiꞌ ngwañaꞌan ꞌwan, nu ndiꞌin
wan nde kwa, ja ka ꞌwan kan wan nde re.”
27 Bra kanꞌ tꞌnan ꞌa ykwiꞌ yu kuliyaꞌ kanꞌ
loꞌo: “Kuꞌnii ska chaꞌ suꞌwe loꞌoǔn, sti ba
Abraham” ndukwin yu kuliyaꞌ kanꞌ. “Taa
ꞌin Lázaro chaꞌ tsaa yu seꞌen ndiꞌin stiǐn,
28 kwiꞌ seꞌen ndiꞌin xa kiꞌyu yu taꞌaǎn, chaꞌ
chkwiꞌ yu loꞌo yu kwa, chaꞌ ja kan ꞌa yu
seꞌen ndijiǐn nu tiꞌí nde re.” 29 Bra kanꞌ
mxkwen Abraham ꞌin yu: “Wa jlyo tiꞌ neꞌ

kanꞌ nchga chaꞌ nu ngwaꞌan aymanMoisés
ti sꞌni; loꞌo xka la kityi ꞌin Ndiose seꞌen nu
ngwaꞌan ayman nu ngwa sꞌni, ndiya kityi
kanꞌ ꞌin yu taꞌaa. ¡Suꞌwe la si kunan suꞌwe
neꞌ chaꞌ nu ndukwa lo kityi kanꞌ!” 30 Bra
kanꞌmxkwen yu kuliyaꞌ kanꞌ ꞌin Abraham:
“Chañi ꞌiin, sti ba Abraham. Ja chan si
tsaa ska ayman nde seꞌen ndiꞌin neꞌ kwa,
bra ti kulaa yaꞌ neꞌ chaꞌ kuxi nu ngiꞌni neꞌ
bra kanꞌ.” 31 Xiyaꞌ ykwiꞌ ayman Abraham
loꞌo yu kuliyaꞌ kanꞌ bra kanꞌ: “Chaꞌ nu ja
xlyaa neꞌ kwa tukwa neꞌ tñan nu ngulo
Moisés lo kityi, ti kwiꞌ ti chaꞌ ja nnan neꞌ
chaꞌ nu ykwiꞌ ayman nu msuꞌwa Ndiose
chaꞌ chkwiꞌ loꞌo nten nu ngwa sꞌni, kwiꞌ
ngwañaꞌan, ja tukwa neꞌ xka la chaꞌ nu
chkwiꞌ Ndiose loꞌo neꞌ, ni siya xiyaꞌ tyuꞌu
ska ayman chaꞌ chkwiꞌ loꞌo neꞌ kwa.”

17
Kuxi ꞌa si ndiꞌin ska kiꞌya nu ndijin lyo

ꞌñaan
1 Xiyaꞌ ykwiꞌ Jesús loꞌo nu ngiꞌni xaꞌan

chaꞌ ꞌin yu:
―Nsuꞌwi ꞌa nten nu nchkwiꞌ loꞌoan chaꞌ

kuꞌnian ska chaꞌ kuxi; loꞌo nten nu ndatsaa
ꞌin taꞌantenneꞌ chaꞌkuꞌni chaꞌkuxi loꞌoneꞌ,
¡tꞌnan ꞌa neꞌ kanꞌ! 2Suꞌwe la si skanꞌ ska kee
kichi ynen neꞌ kanꞌ, chaꞌ tsaa xkwan neꞌ ꞌin
neꞌ lo tyiꞌa tujoꞌo; bra kanꞌ ja ka ꞌa tatsaa la
neꞌ ꞌin nten ñaꞌan tiꞌ ska nu xuwe ti re.

3 ’Bra nu kuꞌni ska neꞌ taꞌa ndaꞌan wan
chaꞌkuxi loꞌowan, brakanꞌ chkwiꞌwanloꞌo
yu chaꞌ ja kuꞌni ꞌa yu chaꞌ kuxi kanꞌ loꞌo
wan. Si kulaa yaꞌ yu chaꞌ kuxi kanꞌ, kuꞌni
wanchaꞌ tlyu tiꞌ ꞌinyubrakanꞌ; 4ni siyakati
yaꞌ ta yu chaꞌ msinꞌ tiꞌ ꞌwan ska tsan, loꞌo
kati yaꞌ kan yu chkwiꞌ yu loꞌo wan: “Kuꞌni
wan chaꞌ tlyu tiꞌ ꞌñaǎn, ja kuꞌniǐn ꞌaǎn chaꞌ
nu kuxi loꞌo wan ni” nchkwin yu bra kanꞌ,
ndiꞌin chaꞌ kuꞌni wan chaꞌ tlyu tiꞌ ꞌin yu.

Kaꞌan ꞌa chaꞌ ka ꞌñaan si ndyaa ñaꞌan tianꞌ
ꞌin Ndiose

5 Bra kanꞌ ykwiꞌ nu ngiꞌni xaꞌan chaꞌ ꞌin
Jesús:
―Tayaaꞌ ꞌwa chaꞌ ka tsaa ñaꞌan la tiꞌ ba

ꞌiin―ndukwin neꞌ ꞌin yu.
6―Jlyo tiꞌ wan chaꞌ ndiya mta kixinꞌ nu

xuwe ꞌa―ndukwin Jesús ꞌinneꞌ―. Sañaꞌan
lka ska mta xuwe ti, ngwañaꞌan lka wan,
chaꞌ ja nchka ꞌwan lye. Ja nꞌni chaꞌ, ni siya

chinꞌ ti chaꞌ tsaa ñaꞌan tiꞌ wan ꞌin Ndiose
Stiǐn,kachkwiꞌwan loꞌoykakityi re: “Tyoꞌo
tsuuꞌ nde seꞌen ndukwaa re, tsaa tukwaa
nde lo tyiꞌa tujoꞌokwa.” Loꞌobrakanꞌñaꞌan
wan chaꞌ kiꞌya yka kanꞌ kwenta chaꞌ nu
ykwiꞌwan loꞌo ran.

Tñan nu ndiꞌin chaꞌ kuꞌnian loꞌo nten
chunꞌ ngiꞌnian tñan ꞌin Ndiose

7 ’¿Ni sa ñaꞌan nxkeꞌ tiꞌ wan ni a? ¿Ni sa
ñaꞌan kuꞌni wan si ndiya ska msu ꞌwan nu
wa yaa niꞌ kixinꞌ chaꞌndaꞌa yu yuu ꞌwan, ni
siya yaa yu chaꞌ ñaꞌansiin yu ꞌin kuta ꞌwan
a? Nde msiin nu tka ngala ti msu kanꞌ chaꞌ
yaa yu tñan, ¿ta chkwiꞌ wan chaꞌ re loꞌo yu
a?: “Kaan lyaa tyukwaa chinꞌ tuꞌwa msaa
re chaꞌ kuꞌnii chinꞌ siin ni.” 8 Ja nchkwiꞌ
wanngwañaꞌan loꞌo yu, nxkeꞌ tiǎnꞌ. Ja chan
nde ñaꞌan chkwiꞌwan loꞌo yu: “Kuꞌnii lyaa
chaꞌ keeꞌ nan ka siin ku ba. Ti kulo ku ba
koꞌo ba, bra kanꞌ kuu koꞌoo” nchkwin wan
ꞌinmsu kanꞌ. 9 ¿Ta ndyawan xuꞌwe ꞌinmsu
kanꞌ, chaꞌ ngiꞌni yu tñan nu ngulo wan ꞌin
yu a? Ja ngiꞌni xꞌnanmsu ngwañaꞌan. 10 Sa
ñaꞌan lkamsu, ngwañaꞌan lka wan; bra wa
yꞌniwannchga tñannunguloNdiose ꞌwan,
ndiꞌin chaꞌ chkwiꞌwanbra kanꞌ: “Msu kuxi
ti lka bare, chaꞌ tñan nu ndiꞌin chaꞌ kuꞌni ti
ba, sa kanꞌ ti tñan yꞌni ba” nchkwin wan.

Yꞌni Jesús joꞌó ꞌin tii ntennumsñikichanu
ngatsuꞌ kunaꞌ neꞌ

11 Msñi Jesús tuwiin ndyaa nde
Jerusalén, bra kanꞌ mdijin neꞌ lo yuu ꞌin
Galilea, ndyaa neꞌ nde lo yuu ꞌin Samaria.
12 Mdiya Jesús ska kichen xuwe, bra kanꞌ
ndyukwa taꞌa yu loꞌo tii neꞌ tiꞌí nu wa
ndijyan seꞌen ndiꞌin yu; kicha nu ngatsuꞌ
kunaꞌ msñi ꞌin neꞌ kanꞌ. Ti tijyuꞌ ti nduun
neꞌ seꞌen ndiꞌin Jesús, 13 kwen ꞌa ykwiꞌ neꞌ
loꞌo yu bra kanꞌ:
―¡Yu kula Jesús! ―ndukwin neꞌ bra

kanꞌ―, ¡chka tꞌnan tiiꞌ ꞌwa!
14 Xa wa naꞌan Jesús ꞌin neꞌ, bra kanꞌ

ndukwin yu:
―Tyaa lya wan seꞌen ndiꞌin sti joꞌo chaꞌ

ñaꞌan yu tyukwi ñaꞌan wan ―ndukwin
Jesús ꞌin neꞌ tiꞌí kanꞌ.
Mdoꞌo neꞌ ndyaa neꞌ bra kanꞌ. Seꞌen yaa

neꞌ tuwiin, ndii tiꞌneꞌ chaꞌngwa luwi kunaꞌ
neꞌ xiyaꞌ; wa mdyii chaꞌ tiꞌí neꞌ bra kanꞌ.
15Kanꞌ chaꞌmxitukwi ska yu tiꞌí kanꞌ, kwen

ꞌa ykwiꞌ yu chaꞌ yꞌni tnun yu ꞌin Ndiose.
16 Bra kanꞌ mduun xtyinꞌ yu seꞌen ndiꞌin
Jesús, yaa sti yu mstya tloo yu lyuu chaꞌ
ndya yu xuꞌwe ꞌin Jesús. Loꞌo neꞌ Samaria
lka yu kanꞌ, neꞌ xka laꞌa tsuꞌ lka yu. 17 Bra
kanꞌ ykwiꞌ Jesús loꞌo yu:
―¿Ta siꞌi tii neꞌ nu ngatsuꞌ kunaꞌ neꞌ

nchkaa neꞌ tsan a? ¿La ngwa xa chkaa neꞌ
kanꞌ ni a? 18 Ska ti yu re nu siꞌi neꞌ Israel
taꞌaan lka yu, kanꞌ lka nu mxitukwi chaꞌ
kuꞌni tnun yu ꞌin Ndiose.

19Bra kanꞌ ykwiꞌ Jesús loꞌo yu kiꞌyu kanꞌ:
―Tyituun lyaa, tyaa ni ―ndukwin―.

Wa nchkaa ni, chaꞌ ndyaa ñaꞌan tiiꞌ chaꞌ nu
ykwiǐnꞌ loꞌoo.

Nan nu ka bra nu ka Ndiose ndloo la niꞌ
kasiya ꞌin nten

20 Loꞌo bra kanꞌ mnichaꞌ neꞌ fariseo ꞌin
Jesús sa ñaꞌan bra nu kanNdiose chaꞌ ka Ni
ndloo la ꞌin nten. Mxkwen Jesús ꞌin neꞌ bra
kanꞌ:
―Siꞌi ska nan nu chkanꞌ ndijyan tijyuꞌ

lka chaꞌ kanꞌ. 21 Ja ka chkwianꞌ chaꞌ re:
“Nde ti nduun Ni”; ja ka chkwianꞌ: “Nde
kwandukwaNi.” Nanwa lkaNdiosendloo
niꞌ kasiya ꞌin nten bra ni.

22 Bra kanꞌ ykwiꞌ Jesús loꞌo neꞌ nu ngiꞌni
xaꞌan chaꞌ ꞌin yu:
―Nde loo la tiya bra nu ka ꞌa tiꞌ wan

ñaꞌan wan ꞌñaǎn, ni siya xka tsan ti tyiꞌiǐn
loꞌo wan lo chalyuu ka tiꞌ wan, naꞌ nu wa
msuꞌwa Ndiose ꞌñaǎn ndijyaǎn chaꞌ kaǎn
nten; loꞌo ja ka ꞌa ñaꞌanwan ꞌñaǎn bra kanꞌ.
23 Chkwiꞌ neꞌ loꞌo wan chaꞌ ꞌñaǎn bra kanꞌ:
“Nde ti nduun yu”; loꞌo chkwiꞌ neꞌ: “Nde
kwa nduun yu.” Ja tsaa ñaꞌan tiꞌ wan ꞌin
neꞌ kanꞌ, ja xñiwan chaꞌ kwiñi nu nchkwiꞌ
neꞌkanꞌ―ndukwin Jesús ꞌinneꞌ―. 24Suꞌwa
ñaꞌan nchka tiꞌ bra nu ndyuwi tyukwi
ñaꞌaan niꞌ kwan, ngwañaꞌan ka ꞌñaǎn bra
nu tiya tsan chaꞌ ñaꞌan neꞌ ꞌñaǎn ndyaǎn
xiyaꞌ, naꞌ nu wa mdiyaǎn chaꞌ lkaǎn nten.
25 Ti kulo ndiꞌin chaꞌ kaꞌan ꞌa nu tiꞌí kaja
ꞌñaǎn. Kwiꞌngwañaꞌan, neꞌ taꞌa kichen tyiǐn
kulaa yaꞌ neꞌ ꞌñaǎn. 26 Sa ñaꞌan ngwa ꞌin
nten nu yuꞌwi lo chalyuu sꞌni, taꞌa suꞌwa
neꞌ loꞌo ayman Noé kanꞌ, ngwañaꞌan ka ꞌin
nten chalyuu bra nu tyaǎn xiyaꞌ, naꞌ nu
wa mdiyaǎn chaꞌ kaǎn nten. 27 Taꞌa suꞌwa
ayman Noé kanꞌ ni, yꞌni neꞌ taꞌa, yku neꞌ,

yiꞌo neꞌ, mjwi kwilyoꞌo neꞌ; sa kanꞌ ti chaꞌ
nka tiye neꞌ sa ñaꞌan bra numñanNoé kanꞌ
yka naꞌan tnun. Bra kanꞌ yten yu niꞌ yka
naꞌan kanꞌ loꞌo nchga nan nu nsuꞌwi ꞌin
yu. Loꞌo bra kanꞌ lye ꞌa mduun tyoo, mdyii
nten chalyuungujwi neꞌ. 28Ti kwiꞌ sa ñaꞌan
ngwa ꞌin neꞌ kichen seꞌen mdiꞌin ayman
Lot, ngwañaꞌan ka ꞌin nten chalyuu tsan
kanꞌ. Nten taꞌa kichen tyi Lot ni, yku neꞌ,
yiꞌo neꞌ, msiꞌi neꞌ yuꞌwa, yjwiꞌ neꞌ yuꞌwa,
yta neꞌ jyan, mñan neꞌ naꞌan; sa kanꞌ ti tñan
nu ndiya tiꞌ neꞌ yꞌni neꞌ, 29 sa ñaꞌan bra
nu ngulo Ndiose ꞌin Lot kanꞌ nde kichen
Sodoma kanꞌ. Bra kanꞌ mslu Ndiose kiiꞌ
loꞌo kata sufri nchkin lo yuu. Mdyii chaꞌ
ꞌin nchga neꞌ Sodoma kanꞌ; taꞌa suꞌwa Lot
ni, ngujwi nchga neꞌ. 30Ngwañaꞌan ka tsan
kanꞌ bra nu ñaꞌan neꞌ ꞌñaǎn ndyaǎn xiyaꞌ,
naꞌ nu wa mdiyaǎn ska yaꞌ chaꞌ kaǎn nten;
ja ka biyaꞌ tiꞌ neꞌ ni tsan ka kanꞌ.

31 ’Bra nu tiya tsan kanꞌ, si ndiya nten
nu nduun ke naꞌan tyi neꞌ, ja ka ꞌa ꞌin neꞌ
kiꞌya neꞌ lyuu chaꞌ kulo neꞌ yuꞌwanu ndiꞌin
niꞌ ñaꞌan ꞌin neꞌ. Kwiꞌ ngwañaꞌan, si nsuꞌwi
neꞌ niꞌ kixinꞌ, ja ka ꞌa ꞌin neꞌ xitukwi neꞌ
tyaan neꞌ tuꞌ naꞌan tyi neꞌ. 32Tyaa yuꞌwi tiꞌ
wan sa ñaꞌan nu ngwa ꞌin nu kunaꞌan ꞌin
Lot bra kanꞌ; ngwa tiꞌ neꞌ xitukwi neꞌ tyaan
nde kichen kanꞌ xiyaꞌ, bra kanꞌ yꞌni Ndiose
chaꞌ nchka neꞌ ska kee. 33 ꞌWan ni, kanaꞌ
chalyuu ꞌwan si xkwiꞌndaꞌan chaꞌ tiyewan
sa ñaꞌan nu ka ꞌwan, ti ykwiꞌ ti wan; kaja
chalyuu kwi ꞌwan si xlyaa wan tsaa ñaꞌan
tiꞌwan ꞌñaǎn,ni siya kujwi nten ꞌwan chunꞌ
nu yten wan chaꞌ ꞌñaǎn.

34 ’Katsaǎnꞌ ꞌwan sa ñaꞌan ka si kaǎn xa
tla; si nskwa tukwa nten lajaꞌ ska ti lo
kiꞌyan, kan yꞌya Ndiose ꞌin ska neꞌ, kanun
skwa xka ti neꞌ bra kanꞌ. 35Kwiꞌngwañaꞌan
ka si ndiya tukwa nu kunaꞌan suꞌwa ti
ndiyoo neꞌ ska tsan, kan yꞌya Ndiose ꞌin
ska neꞌ, kanun xka ti neꞌ bra kanꞌ. 36 Kwiꞌ
ngwañaꞌan ka si ndiya tukwa yu kiꞌyu lo
tñan ꞌin neꞌ niꞌ kixinꞌ, tyaa loꞌo Ndiose ꞌin
ska yu, kanun xka ti yu bra kanꞌ.

37 Bra wa ynan neꞌ chaꞌ kanꞌ, bra kanꞌ
mnichaꞌ neꞌ ꞌin Jesús:
―¿La nde yaꞌ ka ngwañaꞌan, yu kula?

―ndukwin neꞌ.
Bra kanꞌmxkwen Jesús ꞌin neꞌ:

―La seꞌen ndiya ska nan tukun, la kanꞌ
tyoꞌ tiꞌin laxu; ngwañaꞌan ka bra nu tyoꞌ
tiꞌin nten xa wa mdyii chalyuu, kaja ꞌa nu
tiꞌí ꞌin neꞌ bra kanꞌ.

18
Chaꞌ ꞌin nu kunaꞌan tiꞌi nu ndatsaa ꞌa ꞌin

wse
1 Ngwaꞌu Jesús ꞌin neꞌ chaꞌ taꞌa ti chkwiꞌ

neꞌ loꞌo Ndiose, chaꞌ ja ka ndaja tiꞌ neꞌ siyaꞌ
ti bra nu nchkwiꞌ neꞌ loꞌo Ndiose. Nde lka
ska chaꞌ tiya nu ykwiꞌ Jesús loꞌo neꞌ bra
kanꞌ:

2―Ska kichen ndiya skawse nu ja ngiꞌni
tnun ꞌin Ndiose, ja ska chaꞌ nduwe tiꞌ
yu. 3 Ti kwiꞌ kichen kanꞌ ndiya ska nu
kunaꞌan tiꞌi. Ndyaa naꞌan nu kunaꞌan
kanꞌ ꞌin wse kanꞌ bra kanꞌ, chaꞌ ndiya chaꞌ
kuxi nu ngiꞌni xka nten loꞌo; ngwa tiꞌ jñi
suꞌwe chaꞌ ꞌin loꞌo taꞌa nxuun tloo wse.
4Tyun yaꞌ yaa nu kunaꞌan kanꞌ seꞌen ndiꞌin
wse, loꞌo ja nduwe tiꞌ wse kanꞌ chaꞌ nu
nchkwiꞌ nu kunaꞌan kanꞌ loꞌo yu. Chunꞌ
ndiꞌin la mdaꞌan chaꞌ tiye wse kanꞌ: “Ni
siya ja ndukwaǎn chaꞌ nu nchkwiꞌ Ndiose,
kwiꞌ ngwañaꞌan ja nduwe tiǎnꞌ ska chaꞌ
nu nchkwiꞌ nten chalyuu, 5 ja nꞌni chaꞌ
kanꞌ, kuꞌniǐn biyaǎnꞌ chaꞌ ꞌin nu kunaꞌan
tiꞌi re, chaꞌ ñaꞌan ti ndaꞌan nu kunaꞌan re
nda chaꞌ msinꞌ tiꞌ ꞌñaǎn. Kanꞌ chaꞌ tayaǎnꞌ
chinꞌ ꞌin nukunaꞌan re” ndukwinwse kanꞌ,
“kuꞌniǐn biyaǎnꞌ ꞌin kiꞌya re, chaꞌ ja kan ꞌa
nu kunaꞌan re ta chaꞌmsinꞌ tiꞌ ꞌñaǎn xiyaꞌ.”

6Ti nchkwiꞌ la Jesús loꞌo neꞌ bra kanꞌ:
―Ngwañaꞌan ykwiꞌ wse xaꞌan kanꞌ, bra

kanꞌmdayaꞌ yu ꞌin nu kunaꞌan kanꞌ, ni siya
ja suꞌwe nka tiye yu ―ndukwin Jesús ꞌin
neꞌ―. 7Loꞌo Ndiose ni, suꞌwe ꞌa nsuꞌwi tiye
Ndiose, bra ti tayaꞌNi ꞌin nten nuwa ngulo
suwi Ni chaꞌ ka nten ꞌin Ni, chunꞌ lye ꞌa
nchkwiꞌ neꞌ loꞌo Ni tsan loꞌo tla. ¿Ta tiyaꞌ ꞌa
tayaꞌ Ndiose ꞌin neꞌ, nxkeꞌ tiꞌ wan a? 8Nde
lka chaꞌ nu chkwiǐnꞌ loꞌo wan, chaꞌ bra ti
tayaꞌNdiose ꞌin neꞌ kanꞌ, kuꞌniNi chaꞌ tiin ti
tyiꞌin kasiya ꞌin neꞌ. Loꞌo naꞌnuwamsuꞌwa
Ndiose ꞌñaǎn ndijyaǎn chaꞌ kaǎn nten, bra
nu tiyaǎn xiyaꞌ, ¿ta ñaꞌan ti tyija lyo ꞌñaǎn
nten nu ti ndyaa ñaꞌan tiꞌ ꞌin Ndiose Stiǐn a?

Ska chaꞌ ꞌin tukwa lo nten nu yaa niꞌ lyaa
9Nde lka xka chaꞌ tiya nu ykwiꞌ Jesús loꞌo

nten, ska chaꞌ ꞌin neꞌ nu ngiꞌni siyeꞌ ꞌa tloo

xka ta nten; xkwiꞌ chaꞌnuñingiꞌni neꞌ kanꞌ,
nxkeꞌ tiꞌneꞌ, loꞌoxkwiꞌnxtyi lyoꞌo ti neꞌkanꞌ
ꞌin xka la nten. Nde lka chaꞌ nu ykwiꞌ Jesús
bra kanꞌ:

10―Tukwantenndyaaniꞌ lyaa tnun chaꞌ
chkwiꞌ neꞌ loꞌo Ndiose: Ska yu kanꞌ lka yu
fariseonukti ꞌachaꞌ ꞌinneꞌ, nxkeꞌ tiꞌneꞌ, xka
yu lka yu ska yu kuxi nu njñan tñi ꞌin nten
chaꞌ ꞌin neꞌ xka laꞌa tsuꞌ. 11 Yu fariseo kanꞌ
ni, nduun yu jluꞌwe laa, nde ñaꞌan ykwiꞌ yu
loꞌo Ndiose bra kanꞌ: “Ndiose” ndukwin,
“ngwaxuꞌwe ꞌiin chaꞌ jangiꞌniǐn sañaꞌannu
ngiꞌni xka la nten; xaꞌan ꞌa ngiꞌni neꞌ, ngiꞌni
ꞌa neꞌ kunan, kuxi ꞌa ngiꞌni neꞌ loꞌo kwilyoꞌo
xka nten. Naꞌ ni, ja ngiꞌniǐn ngwañaꞌan,
ja ngiꞌniǐn sa ñaꞌan ngiꞌni yu kuxi kwa
nu kwiñi ti njñan kaꞌan ꞌa tñi chaꞌ ꞌin neꞌ
xka laꞌa tsuꞌ nu lka ndloo la” ndukwin yu
fariseo kanꞌ ꞌin Ndiose. 12 “Tukwa yaꞌ ska
smnan janchkuǔn tyaja chaꞌngiꞌniǐn tnuǔn
ꞌiin. Loꞌo ndaǎn ꞌiin sa yuꞌwe nchga nan
nu ngiꞌniǐn kanan ska smnan” ndukwin yu
fariseo kanꞌ. 13 Loꞌo yu kiꞌyu nu njñan tñi
chaꞌ ꞌin neꞌ xka laꞌa tsuꞌ ni, tijyuꞌ ti mdyi-
tuun yu; ja ngwa tiye yu chaꞌ skwen kiloo
yu chinꞌ, chaꞌ xiꞌin ꞌa tiꞌ yumduun yumjiꞌin
ti yundukunꞌ tijyan tiye yubranuykwiꞌ yu
loꞌo Ndiose: “¡Chka tꞌnan tiiꞌ ꞌñaǎn, Ndiose
Stiǐn, chaꞌ ndiꞌin ꞌa kiꞌya ꞌñaǎn!” ndukwin
yu kiꞌyu kanꞌ. Sa kanꞌ ti chaꞌ ykwiꞌ yu.

14 ’Nde lka chaꞌ nu nchka tiǎnꞌ chkwiǐnꞌ
loꞌo wan ―ndukwin Jesús ꞌin neꞌ―, chaꞌ
yu kiꞌyu nu njñan tñi chaꞌ ꞌin neꞌ xka laꞌa
tsuꞌ, wa yꞌni tyii Ndiose kiꞌya nu ndiꞌin
ꞌin yu kanꞌ; kanꞌ chaꞌ suꞌwe ngwa tiye yu
mxitukwi yu ndyaa yu naꞌan tyi yu. Loꞌo
ja ngwa ꞌin yu fariseo kanꞌngwañaꞌan, chaꞌ
nten nu ngiꞌni tnun ꞌin ti ykwiꞌ ti, ndiꞌin
chaꞌ ka jyuꞌu tiꞌ nten kanꞌ chunꞌ ndiꞌin la;
loꞌo nten nu mjyuꞌu ꞌa tiꞌ siꞌya chaꞌ kuxi nu
ndiꞌin ꞌin neꞌ, chunꞌ ndiꞌin la ka suꞌwe la
kasiya ꞌin neꞌ tloo Ndiose.

Nkwan Jesús ꞌin nu xuwe
15 Bra kanꞌ ndijyan loꞌo nten ꞌin kaꞌan ꞌa

nu xuwe chaꞌ xtya yaꞌ Jesús ke nu xuwe
kanꞌ. Bra wa naꞌan neꞌ nu ngiꞌni xaꞌan kanꞌ
ꞌin nten nu ndijyan loꞌo ꞌin nu xuwe kanꞌ,
bra timdyisnanneꞌkanꞌ yꞌni tlá neꞌ ꞌin nten
nundijyankanꞌ. 16Brakanꞌmsiꞌya Jesús ꞌin
neꞌ nu ngiꞌni xaꞌan chaꞌ ꞌin yu, chaꞌ kan neꞌ
seꞌen ndiꞌin yu. Bra kanꞌ ykwiꞌ yu loꞌo neꞌ:

―Ta wan chabiyaꞌ chaꞌ kan nu xuwe
re seꞌen ndiꞌiǐn ―ndukwin―, chaꞌ ska nu
xuweni, suꞌwe ꞌansñi chaꞌ suꞌwe ꞌinNdiose
niꞌ kasiya ꞌin, tyukwi ti tiye kanꞌ siyaꞌ ti. Ka
kulo Ndiose tñan ꞌin nten nu tsaa ñaꞌan tiꞌ
ꞌin Ndiose, sa ñaꞌan nu ndyaa ñaꞌan tiꞌ ska
nu xuwe ꞌin sti. 17 Chaꞌ nu ñi nchkwiǐnꞌ
re loꞌo wan. Nten nu ja xñi chaꞌ suꞌwe ꞌin
Ndiose sa ñaꞌan nu nsñi ska nu xuwe re
chaꞌ nu nchkwiꞌ sti, ja ka ka Ndiose ndloo
niꞌ kasiya ꞌin neꞌ.

Ykwiꞌ ska yu kuliyaꞌ loꞌo Jesús
18Nde kwa mduun ska nten tlyu nu lka

ndloo ꞌin neꞌ judío. Bra kanꞌ mnichaꞌ yu
kanꞌ ꞌin Jesús:
―Mstru, suꞌwe ꞌa ngiꞌnii nchga tsan

―ndukwin―. ¿Ni sañaꞌankuꞌniǐn chaꞌkaja
chalyuunu ja tsaa tii ꞌa ꞌñaǎna? ―ndukwin
yu kiꞌyu kanꞌ.

19Bra kanꞌmxkwen Jesús ꞌin yu:
―¿Ni chaꞌ nxkeꞌ tiiꞌ chaꞌ suꞌwe ꞌa nten

lkaǎn a? ―ndukwin Jesús ꞌin yu kanꞌ―.
Ska tiNdiose lkanu chañi chaꞌ suꞌwe. 20Wa
jlyo tiiꞌnchga tñannunguloNdiose ꞌin nten
nu ngwa sꞌni, chaꞌ nde ñaꞌan nchkwiꞌ lo
kityi: “Ja kuꞌni wan chaꞌ kuxi loꞌo kwilyoꞌo
xka nten” ndukwin kityi kanꞌ. “Ja kujwi
wan ꞌin taꞌa ntenwan; ja kuꞌniwan kunan;
ja chkwiꞌ wan kwentu ꞌin taꞌa nten wan;
kuꞌni tlyu wan ꞌin sti wan loꞌo jyaꞌan wan,
ngwañaꞌan tukwawan chaꞌ nu nchkwiꞌ neꞌ
kula ꞌwan loꞌo wan.” Ngwañaꞌan nchkwiꞌ
chaꞌ kula nu mda Ndiose ꞌñaan nu ngwa
sꞌni.

21―Ti lyuǔnꞌmdukwaǎnnchga chaꞌkanꞌ
―ndukwin yu kanꞌ ꞌin Jesús.

22 Bra wa ynan Jesús chaꞌ kanꞌ, bra kanꞌ
ndukwin ꞌin yu:
―Xka ti chaꞌ ti ji kuꞌnii. Yaakujwiiꞌnchga

chaꞌ suꞌwe nu nsuꞌwi ꞌiin, chaꞌ kaja tñi nu
taa ꞌin nten nu tiꞌi; kaꞌan la chaꞌ suꞌwe kaja
ꞌiin nde loo la nde seꞌen ndiꞌin Ndiose bra
kanꞌ. Bra wa yꞌnii tñan kanꞌ, bra kanꞌ ka
tyaꞌaan loꞌoǔn.

23 Bra nu ynan yu kanꞌ chaꞌ nu ykwiꞌ
Jesús, bra ti ngwa xiꞌin tiꞌ yu, chaꞌ kuliyaꞌ
ꞌa yu. 24Naꞌan Jesús chaꞌ xiꞌin ꞌa tiꞌ yu, bra
kanꞌ ykwiꞌ loꞌo neꞌ nu ndiꞌin kwiꞌ seꞌen ti:
―¡Tukwi ꞌa chaꞌ sten neꞌ kuliyaꞌ chaꞌ ꞌin

Ndiose, chaꞌ ka Ndiose ndloo la niꞌ kasiya
ꞌin neꞌ! 25 Sa la tñan chaꞌ tyijin ska ꞌni kiyaꞌ

kuxa, ni siya ska ꞌni tnun, ni siya sa ñaꞌan
lka ska camello. Sa la chaꞌ kanꞌ; tukwi la
tñan chaꞌ sten skaneꞌkuliyaꞌ chaꞌ ꞌinNdiose
chaꞌ ka Ndiose ndloo la ꞌin yu ―ndukwin
Jesús.

26 Bra wa ynan neꞌ chaꞌ kanꞌ, mdaꞌan ꞌa
chaꞌ tiye neꞌ:
―¿Ti ka nu ka tyoꞌo laa ꞌin chaꞌ kuxi nu

nsuꞌwi chalyuu sikwa, chaꞌ kala yu seꞌen
ndiꞌin Ndiose a? ―ndukwin neꞌ.

27 ―Ja ska nten chalyuu ka kuꞌni tñan
kanꞌ; ska ti Ndiose, kanꞌ lka nu nchka kuꞌni
chaꞌkalanten seꞌenndiꞌinykwiꞌNi―nduk-
win Jesús ꞌin neꞌ kanꞌ.

28―Yu kula ―ndukwin Tyu ꞌin Jesús―,
wangulaa tiꞌinbanchganannunsuꞌwi ꞌwa
chaꞌ tyaꞌan ba loꞌoo, sa ñaꞌan nu ndukwiin
chaꞌ kuꞌni ba―ndukwin.

29Bra kanꞌmxkwen Jesús ꞌin yu:
―Chañi chaꞌ nu nchkwiǐnꞌ loꞌo wan ni,

chaꞌ ꞌin nten nu wa yaa tijyuꞌ chaꞌ kuꞌni
tñan ꞌin Ndiose; ja siyaꞌ kulaa yaǎnꞌ ꞌin neꞌ
kanꞌ ya ñaꞌan ti. Ndiya bra wa ngulaa tiꞌin
neꞌ nchga chaꞌ suꞌwe nu ndiꞌin ꞌin neꞌ, chaꞌ
nu ndyaa neꞌ tñan ꞌin Ndiose; loꞌo naꞌan tyi
neꞌ, loꞌo kwilyoꞌo neꞌ, loꞌo sti neꞌ, loꞌo jyaꞌan
neꞌ, loꞌo sñiꞌ neꞌ, ndiya bra ngulaa tiꞌin neꞌ
nchga chaꞌ kanꞌ, chaꞌ nu ndyaa neꞌ tñan ꞌin
Ndiose. 30Loꞌo bra kanꞌ kaꞌan la chaꞌ suꞌwe
kaja ꞌin neꞌ kanꞌ lo chalyuu ni, sa ñaꞌan chaꞌ
nu mnaꞌ ꞌin neꞌ kanꞌ, mxkeꞌ tiꞌ neꞌ; chunꞌ
ndiꞌin la kaja chalyuu nu ja tsaa tii ꞌa siyaꞌ
ti ꞌin neꞌ bra kanꞌ.

Xiyaꞌ ytsaꞌ Jesús ꞌin neꞌ chaꞌwa kaja ti yu
31Bra kanꞌmsiꞌya Jesús ꞌin tii tyukwa neꞌ

nungiꞌni xaꞌan chaꞌ ꞌin yu, chaꞌ tyoꞌ tiꞌin neꞌ
seꞌen ndiꞌin yu chaꞌ chkwiꞌ yu loꞌo neꞌ:
―Tsaan nde Jerusalén ni ―ndukwin

yu―, seꞌen ka nchga tñan nu ndukwin ay-
man nu ykwiꞌ chaꞌ ꞌin Ndiose nu ngwa sꞌni;
ngwaꞌan neꞌ chaꞌ kanꞌ lo kityi, nchga chaꞌ
nuka ꞌñaǎn,naꞌnundijyaǎn chaꞌkaǎnnten.
32 Wa ta ti neꞌ ꞌñaǎn ꞌin neꞌ xka laꞌa tsuꞌ
chaꞌxtyi lyoꞌoneꞌ ꞌñaǎn, chaꞌ chkwiꞌneꞌ chaꞌ
tiꞌí ꞌñaǎn, loꞌo suꞌwa tyiꞌa ndyoꞌo tuꞌwa neꞌ
tloǔn. 33 Ti kulo jwiꞌin neꞌ ꞌñaǎn loꞌo ti su,
kujwi neꞌ ꞌñaǎn bra kanꞌ. Mdaꞌa snan tsan,
tyuꞌuǔn xiyaꞌ bra kanꞌ; ja kanuǔn seꞌen
ndiꞌin ayman.

34 Nchga nu ngiꞌni xaꞌan chaꞌ ꞌin Jesús
kanꞌ, ja ngwa biyaꞌ tiꞌ neꞌ chaꞌ kanꞌ; ja jlyo

tiꞌ neꞌ ni chaꞌ ykwiꞌ yu ngwañaꞌan. Ska chaꞌ
tukwingwa, jangwiꞌyaneꞌkwenta sañaꞌan
ndyoꞌo chaꞌ kanꞌ.

Yꞌni Jesús chaꞌnchkaa skayukwityiinꞌnu
lka neꞌ Jericó

35Wamdiyan ti Jesús tuꞌwakichen Jericó
bra kanꞌ. La kanꞌ ndiya ska yu kwityiinꞌ
tuꞌwa tuwiin, mjñan yu lomstan. 36 Chaꞌ
kaꞌan ꞌa nten ynan yu ndijyan tuwiin, kanꞌ
chaꞌmnichaꞌ yukwityiinꞌ kanꞌ ꞌin xkanten:
―¿Nan ka nchka re ni a? ―ndukwin yu.
37 Bra kanꞌ ytsaꞌ neꞌ ꞌin yu chaꞌ Jesús

Nazaret kanꞌ ndijyan tuwiin kwa. 38 Bra
kanꞌ kwen ꞌa msiꞌya yu kwityiinꞌ kanꞌ ꞌin
Jesús:
―Jesús, sñiꞌ David nu ngwa ayman stii

nuyuꞌwi ti sꞌni―ndukwinyu―, ¡chka tꞌnan
tiiꞌ ꞌñaǎn ni! ―ndukwin yu.

39 Nten nu ndukwa loo la, kanꞌ msiꞌya
loꞌo neꞌ ꞌin yu chaꞌ ka tiin yu chaꞌ nxiꞌya yu;
loꞌo ja ynan yu, kwen lamsiꞌya yu bra kanꞌ:
―Nuꞌwin, nu lkaa taꞌa nten ꞌin ayman

David ―ndukwin yu―, ¡chka tꞌnan tiiꞌ
ꞌñaǎn!

40Bra kanꞌ ndyaa tuun Jesús chaꞌ chkwiꞌ
loꞌo neꞌ chaꞌ kan loꞌo neꞌ ꞌin yu kwityiinꞌ
kanꞌ seꞌen nduun yu. Bra nu mdiya
yu kwityiinꞌ kanꞌ kwiꞌ seꞌen ti, bra kanꞌ
mnichaꞌ Jesús ꞌin yu kwityiinꞌ kanꞌ:

41 ―¿Nan lka kuꞌniǐn loꞌoo, nchka tiiꞌ a?
―ndukwin Jesús ꞌin yu.
―Yu kula ―ndukwin yu―, nchka tiǎnꞌ

chaꞌ kuꞌnii joꞌó ꞌin kiloǔn ―ndukwin yu
kwityiinꞌ kanꞌ.

42―¡Chkaa kiloo sikwa! ―ndukwin Jesús
ꞌin yu―. Chunꞌ chaꞌ ndyaa ñaꞌan tiiꞌ ꞌñaǎn,
kanꞌ chaꞌ nchkaa kiloo ni―ndukwin Jesús.

43 Bra ti nchkaa kiloo yu kwityiinꞌ kanꞌ,
ngwa naꞌan yu xiyaꞌ. Loꞌo bra kanꞌ mdoꞌo
yu mdaꞌan yu loꞌo Jesús, ngiꞌni tnun yu ꞌin
Ndiose. Loꞌo nchga nten nu naꞌan chaꞌ
kanꞌ, loꞌo neꞌ kanꞌ yꞌni tnun neꞌ ꞌin Ndiose
bra kanꞌ.

19
Jesús loꞌo Zaqueo

1Bra kanꞌ mdaꞌan Jesús ndyaa yu jluꞌwe
kichen Jericó kanꞌ. 2 La kanꞌ ndiꞌin ska
yu kuliyaꞌ nu naan Zaqueo, xꞌnan neꞌ nu
mjñan kaꞌan tñi ꞌin nten chaꞌ ꞌin neꞌ xka laꞌa

tsuꞌ lka yu. 3Wa nchka tiꞌ yu xuꞌwi lyo yu
ꞌin Jesús, loꞌo ja ngwañaꞌan yu ꞌin Jesús chaꞌ
kaꞌan ꞌa nten ndiꞌin. Loꞌo Zaqueo ni, lyuꞌ ti
kuꞌ yu. 4Bra kanꞌmsnan yu ndyaa tuun yu
nde loo seꞌen ndijyan neꞌ, mchkwen yu lo
ska yka kityi tuwiin seꞌen ndiꞌin chaꞌ tyijin
Jesús, chaꞌ mnan ti ñaꞌan yu ꞌin Jesús bra
kanꞌ, nka tiye yu. 5 Xa nu ndijin ti Jesús,
bra kanꞌ naꞌan Jesús nde kwan, ykwiꞌ loꞌo
Zaqueo kanꞌ:
―Zaqueo ―ndukwin Jesús ꞌin yu―,

kiꞌyaa lyaa lyuu, chaꞌ ndiꞌin chaꞌ tsaꞌaǎn
naꞌan tyii ni.

6 Bra ti ngwiꞌya Zaqueo lyuu, chaꞌ ndiya
ꞌa tiꞌ yu chaꞌ nu ykwiꞌ Jesús loꞌo yu; suꞌwe
ꞌa nka tiye yu ta yu seꞌen tyiꞌin Jesús. 7Bra
nunaꞌannten chaꞌndyaa Jesús seꞌen ndiꞌin
Zaqueokanꞌ, nchganeꞌ lye ꞌanchkwiꞌneꞌni
chaꞌ ndyaa Jesús niꞌ ñaꞌan tyi ska neꞌ kuxi,
ska nten nu ndiꞌin ꞌa kiꞌya ꞌin. 8 Bra kanꞌ
mdyituun Zaqueo chaꞌ chkwiꞌ loꞌo Jesús:
―Ñaꞌaan ꞌaan, yu kula ―ndukwin yu―.

Taǎn sa jluꞌwe chaꞌ suꞌwe nu nsuꞌwi ꞌñaǎn
ꞌin neꞌ tiꞌi. Si ti ndiꞌin nan nu yꞌniǐn kunaǎn
chaꞌwamñi lyoꞌoǔn ꞌin neꞌ, tyaǎn nan kanꞌ
ꞌin neꞌ, jakwa sa kwa tyija ꞌin neꞌ ―nduk-
win Zaqueo bra kanꞌ.

9―Loꞌoni, wangulaaneꞌnundiꞌin naꞌan
re ꞌin chaꞌ kuxi nu ndiꞌin ꞌin neꞌ―ndukwin
Jesús bra kanꞌ―, chaꞌ yu re ni, taꞌa nten
ꞌin ayman Abraham nu yuꞌwi ti sꞌni lka
yu. 10 Wa msuꞌwa Ndiose ꞌñaǎn ndijyaǎn
chaꞌ kaǎn nten chaꞌ tyaꞌan naǎn ꞌin nten nu
mnaꞌ kasiya ꞌin neꞌ siꞌya chaꞌ kuxi, chaꞌ ka
kulaǎn ꞌin nten kanꞌ.

Chaꞌ ꞌin tii tñi oro
11 Laja nu ndiꞌin ti neꞌ nganan neꞌ chaꞌ

nu nchkwiꞌ Jesús loꞌo neꞌ, bra kanꞌ ykwiꞌ
yu chaꞌ tiya re loꞌo neꞌ. Wa ndla ti tiya neꞌ
loꞌo Jesús tuꞌwa kichen Jerusalén, bra kanꞌ
mskeꞌ tiꞌ neꞌ chaꞌ lka Jesús nu nka Krixtu,
nten nu tnun nchka nu wa suꞌwa ti Ndiose
chaꞌ kan lo chalyuu; mskeꞌ tiꞌ neꞌ chaꞌ wa
mdiya ti kwiꞌ bra nu ka Ndiose ndloo ꞌin
nten chunꞌ tñan nu ngiꞌni Krixtu bra kanꞌ.
12Kanꞌ chaꞌ ykwiꞌ Jesús chaꞌ re loꞌo neꞌ:
―Ndiya ska yukiꞌyu, skanten suꞌwe. Wa

tsaa ti yu tijyuꞌ nde xka kichen tnun la,
chaꞌ ta neꞌ tñan ꞌin yu chaꞌ ka yu ndloo la
ꞌin neꞌ taꞌa kichen tyi yu; bra nu wa mjwi

tñan kanꞌ ꞌin yu, bra ti xitukwi yu tyaan
yu xiyaꞌ, nka tiye yu. 13 Xa nu ti ji ti tsaa
yu, bra kanꞌ msiꞌya yu ꞌin tii nten nu lka
msu ꞌin yu, chaꞌ ta yu ska tñi ꞌin skaa neꞌ,
ska tñi oro nu kaꞌan ꞌa ndyuꞌwi lyo. Bra
kanꞌ ykwiꞌ yu loꞌo msu kanꞌ: “Kuꞌni wan
tñan loꞌo tñi re tyukwi laja nu tsaꞌaǎn ni,
sa ñaꞌan bra nu kalaǎn xiyaꞌ” ndukwin yu
ꞌin neꞌ. 14 Loꞌo nten taꞌa kichen tyi yu, ja
suꞌwe nka tiye neꞌ ñaꞌan neꞌ ꞌin yu. Bra
kanꞌngulo neꞌ kanꞌ tñan ꞌin xka ta nten chaꞌ
tsaa ñaꞌan neꞌ ꞌin yu, chaꞌ chkwiꞌ neꞌ chaꞌ
re loꞌo ree nu lka ndloo la ti kichen tijyuꞌ
kanꞌ: “Ja nchka tiꞌ ba ꞌin yu kwa chaꞌ ka yu
ndloo la ꞌwa kichen tyi ba” ndukwin neꞌ.
Loꞌo ja nduwe tiꞌ ree nu lka ndloo la ti kanꞌ
siyaꞌ ti, chaꞌ nu wa ykwiꞌ neꞌ ngwañaꞌan.
15Kanꞌ chaꞌ bra nu ngala yu chaꞌ wa mjwi
tñan chaꞌ lka yu ndloo la, ngala yu naꞌan
tyi yu xiyaꞌ bra kanꞌ. Bra ti ngulo yu tñan
chaꞌ kan neꞌ msu nu mda yu tñi ꞌin chaꞌ
kuꞌni neꞌ tñan loꞌo ran, chaꞌ ka biyaꞌ tiꞌ yu sa
ñaꞌan kanan yꞌni neꞌ loꞌo tñi kanꞌ. 16 Ykwiꞌ
msu nu ngala kulo kanꞌ loꞌo xꞌnan yu: “Tii
sa ñaꞌan numda ꞌñaǎn yꞌniǐn kanan” nduk-
win msu kanꞌ ꞌin yu. 17 Bra kanꞌ mxkwen
ree ꞌin msu kanꞌ: “Suꞌwe ꞌa sikwa. Ska
msu suꞌwe ꞌa lkaa. Ngwañaꞌan yꞌnii loꞌo
ska tñan xuwe ti; kanꞌ chaꞌ taǎn chabiyaꞌ
chaꞌ kaa ndloo la ꞌin tii kichen chabiyaꞌ
ꞌñaǎn.” 18 Ngala xka msu seꞌen ndiꞌin yu
bra kanꞌ: “Yu kula” ndukwin yu, “kiꞌyu sa
ñaꞌan nu mda ꞌñaǎn yꞌniǐn kanan” nduk-
win. 19 Ti kwiꞌ ti chaꞌ ndukwin ree kanꞌ
ꞌin: “Nuꞌwin kuloo tñan ꞌin kiꞌyu kichen
chabiyaꞌ ꞌñaǎn sikwa” ndukwin ree kanꞌ ꞌin
msu kanꞌ. 20 Bra kanꞌ ngala xka msu kanꞌ:
“Yu kula” ndukwin, “nde ndyaǎn loꞌoǔn tñi
ꞌiin, chaꞌ suꞌwemsuꞌwa koꞌoǔn tñi kanꞌ ska
niꞌ pañitu. 21Ntseěn chinꞌ kuꞌniǐn tñan ꞌiin,
chaꞌ ska kiꞌyu tiji lkaa. Nskwaꞌ nu nskwaꞌ
xka ta nten, kanꞌ lka nu ndyiji ꞌiin; bra nu
ngiꞌni wan kwa, xka ta nten lka nu ngiꞌni
tñankanꞌ.” 22Brakanꞌndukwin ree kanꞌ ꞌin
yu: “Ndaja ꞌa nuꞌwin. Siꞌya chaꞌ ngwañaꞌan
ndukwiin, kanꞌ chaꞌ xtyaǎn kiꞌya ꞌiin bra”
ndukwin ree bra kanꞌ. “Jlyo tiiꞌ chaꞌ lkaǎn
ska nten tiji, chaꞌ nskwaꞌ nu nskwaꞌ xka
ta nten, kanꞌ lka nu kaja ꞌñaǎn; ngwañaꞌan
ngiꞌniǐn kwa, loꞌo xka ta nten ngiꞌni tñan
kanꞌ” ndukwin. 23 “¿Ni chaꞌ lka ja mdaa tñi

ꞌñaǎn jñan xka la nten sikwa a? Chaꞌ nu
bra nu ngalaǎn xiyaꞌ, wa ndyija tñi ꞌñaǎn
bra kanꞌ. Loꞌo chinꞌ sñiꞌ tñi tyija ꞌñaǎn bra
kanꞌ.” 24 Bra kanꞌ ykwiꞌ ree loꞌo neꞌ nu
ndiꞌin kanꞌ: “Xñi wan tñi ꞌin yu re chaꞌ ta
wan ꞌin msu suꞌwe nu wa nsuꞌwi tii tñi oro
ꞌin.” 25 “Yu kula” ndukwin neꞌ kanꞌ ꞌin ree
kanꞌ bra kanꞌ, “nanwa nsuꞌwi tii tñi oro ꞌin
yu kwa. ¿Ni chaꞌ ti kaja la xka tñi ꞌin yu
a?” 26 Mxkwen ree kanꞌ ꞌin neꞌ bra kanꞌ:
“Ngwañaꞌan lkantennunsuꞌwiskachaꞌ ꞌin,
ti taǎn kaꞌan la chaꞌ ꞌin nten kanꞌ; loꞌo nten
nu chinꞌ ti chaꞌ nsuꞌwi ꞌin, si ja nchka tiꞌ neꞌ
kuꞌni neꞌ tñan loꞌo ran, kulaǎn ti chinꞌ ti chaꞌ
nu nsuꞌwi ꞌin neꞌ bra kanꞌ. 27 Loꞌo ni, nten
kanꞌ nu ja ngwa tiꞌ chaꞌ kaǎn ree ndloo ꞌin
neꞌ, kwiꞌ nu msuun loꞌoǔn, tyaan loꞌo lya
wan ꞌin neꞌ kanꞌ nde re, chaꞌ kujwi wan ꞌin
neꞌ nde seꞌen ndiꞌiǐn.”

Yꞌni tnun neꞌ ꞌin Jesús bra nungala yu nde
kichen Jerusalén

28 Bra wa ykwiꞌ Jesús chaꞌ kanꞌ, bra
kanꞌmdoꞌo yu ndyaa yu tuwiin ndyaa nde
Jerusalén. 29 Wa kala ti neꞌ tuꞌwa kichen
Betfagé, ska laꞌa kichen kanꞌ nde siꞌ kiꞌya
Olivos lka, bra kanꞌ ngulo Jesús tñan ꞌin
tukwa neꞌ nu ngiꞌni xaꞌan chaꞌ ꞌin yu.

30 ―Yaa wan nde kichen xuwe kwa nu
kwiꞌ seꞌen ti nchka. Bra nu tiya wan nde
kwa, bra kanꞌ tyija ska buru kuneꞌ nu
nduunnchkanꞌ ꞌwan, nu ja ya tyukwanten
chunꞌ siyaꞌ ti. Xtiꞌwan ꞌin iꞌ chaꞌ tyaan loꞌo
wan ꞌin iꞌ nde re. 31 Si ndiya nu chkwiꞌ loꞌo
wan: “¿Ni chaꞌ nxtiꞌwan buru kwa a?”, bra
kanꞌ xkwen wan ꞌin neꞌ kanꞌ: “Jesús nu lka
Xꞌnanwan nchka tiꞌ ꞌin iꞌ”.

32 Ndyaa neꞌ nu ngiꞌni xaꞌan chaꞌ ꞌin yu
bra kanꞌ. Ti kwiꞌ sa ñaꞌan chaꞌ nu ndukwin
Jesús, ngwañaꞌan ngwa. 33 Bra nu nduun
neꞌnxtiꞌneꞌburu kanꞌ, bra kanꞌmnichaꞌnu
lka xꞌnan buru kanꞌ ꞌin neꞌ:
―¿Ni chaꞌ nxtiꞌwan buru kwa a?
34Bra kanꞌmxkwen neꞌ ꞌin nten kanꞌ:
―Ndiya tñan kunanjoꞌo iꞌ ꞌin Xꞌnaan.
35 Ngala loꞌo neꞌ buru kanꞌ seꞌen nduun

Jesús bra kanꞌ. Mstya neꞌ steꞌ neꞌ chunꞌ iꞌ,
loꞌo bra kanꞌ mskwen neꞌ ꞌin Jesús chunꞌ
iꞌ. 36 Sa ñaꞌan nu ndyaa Jesús tuwiin, ng-
wañaꞌanmstyaneꞌ teꞌ loyuubrakanꞌ. 37Wa
kiꞌya tiꞌin ti neꞌ siꞌ kiꞌya Olivos, bra kanꞌ bra
ti mdyisnan neꞌ yꞌni tnun neꞌ ꞌin Ndiose,
chaꞌ kaꞌan ꞌa chaꞌ tnun wa naꞌan neꞌ; kwen

msiꞌya neꞌ chaꞌ suꞌwe ꞌa nka tiyeꞌ neꞌ bra
kanꞌ:

38 ―¡Suꞌwe ꞌa ngiꞌni Ndiose chaꞌ ꞌin yu
nu ndijyan re chabiyaꞌ ꞌin Ndiose nu nka
Xꞌnaan, chaꞌ ka yu ndloo la ꞌñaan! ―nduk-
win neꞌ―. ¡Tiin ti tyiꞌin nchga nan nu
nsuꞌwi nde niꞌ kwan seꞌen ndiꞌin Ndiose!
¡Loꞌo ni, kuꞌni tnuan ꞌin Ni!

39 Mdiya ska tukwa ti neꞌ fariseo laja
nten kanꞌ nu ndukwin ꞌin Jesús bra kanꞌ:
―Mstru ―ndukwin neꞌ kanꞌ―, chkwiiꞌ

loꞌo nten nu ndaꞌan loꞌoo, chaꞌ ja chkwiꞌneꞌ
ngwañaꞌan.

40Mxkwen Jesús ꞌin neꞌ bra kanꞌ:
―Si ja chkwiꞌ ꞌa neꞌ re ni, xiꞌya nchga kee

bra kanꞌ―ndukwin Jesús.
41 Bra nu wa ndijyan Jesús kwiꞌ seꞌen

ti tuꞌwa kichen Jerusalén, ynan ꞌa yu chaꞌ
naꞌanyukichenkanꞌ. Brakanꞌykwiꞌyu loꞌo
neꞌ:

42―Tsan ni ti, nu ti ndiꞌin wan chinꞌ lo
chalyuu, si xlyaa wan kunan wan ska chaꞌ
nu chkwiǐnꞌ loꞌo wan, suꞌwe ꞌa ka ꞌwan bra
kanꞌ, suꞌwe ti tyiꞌin wan bra kanꞌ ―nduk-
win Jesús―. Loꞌo ꞌwan, ja nchka ꞌa ka biyaꞌ
tiꞌwan chaꞌ re, chaꞌwa nsuꞌwi kutsiꞌ ti chaꞌ
re ꞌwan ―ndukwin―. 43 Chunꞌ ndiꞌin la
tiya ska tsan nu kuxi ꞌa ꞌwan. Loꞌo bra
kanꞌxoꞌ tukwanunxuun loꞌowanmondun
yuu ñaꞌaan tuꞌwa kichen tyi wan. Bra kanꞌ
suꞌwa loꞌoo neꞌ kanꞌ tuwiin tuꞌwa kichen.
44 Kuꞌni tyii neꞌ ꞌin kichen tyi wan, sa la
lyuu siyaꞌ ti, kujwi neꞌ ꞌin taꞌa ndiꞌin wan;
ja ska ꞌa kee kanun skwa ran chunꞌ taꞌa
ran nde kichen tyi wan, chunꞌ nu ja xlyaa
wan xuꞌwi lyo wan ꞌñaǎn bra nu ni, chaꞌ
ndijyaǎn nu lkaǎn Sñiꞌ Ndiose nde seꞌen
ndiꞌin wan.

Ngulo Jesús ꞌin neꞌ nu ngiꞌni chaꞌ kuxi tuꞌ
laa tnun

45 Bra kanꞌ ndyaa Jesús lo kichen, yten
yu niꞌ lyoꞌoo laa tnun. Bra kanꞌ mdyisnan
yu ngulo yu ꞌin neꞌ nu ndujwiꞌ yuꞌwa loꞌo
neꞌ nu msiꞌi yuꞌwa la kwa, ngulo yu ꞌin neꞌ
chunꞌ laa bra kanꞌ. 46 Ykwiꞌ yu loꞌo neꞌ bra
kanꞌ:
―Wandukwa ska chaꞌ lo kityi ꞌin Ndiose

chaꞌ ꞌin laa re ―ndukwin Jesús―: “Ska
naꞌanseꞌennukachkwiꞌnchganten loꞌoǔn,
kanꞌ lka naꞌan ꞌñaǎn” ndukwin Ndiose. Ng-
wañaꞌan ndukwa chaꞌ lo kityi. Loꞌo ni, wa

yꞌniwan chaꞌ naꞌan tyi neꞌ kunan lka naꞌan
re―ndukwin Jesús ꞌin neꞌ kanꞌ.

47 Nchga tsan mdaꞌan Jesús ngwaꞌu ꞌin
neꞌ niꞌ lyaa kanꞌ. Loꞌo sti joꞌo nu lka ndloo,
loꞌo mstru nu nduꞌu chaꞌ joꞌo, loꞌo neꞌ kula
kichen, mdaꞌan naan neꞌ sa ñaꞌan ka xtya
neꞌ kiꞌya ꞌin Jesús, chaꞌ ka kujwi neꞌ ꞌin yu.
48 Ja ngwa kuꞌni neꞌ chaꞌ kuxi kanꞌ, chaꞌwa
kaꞌan ꞌa nten ndaꞌan loꞌo yu, chaꞌ ndiya ꞌa
tiꞌ neꞌ nganan neꞌ chaꞌ nu nchkwiꞌ yu.

20
Ngiꞌni Jesús tñan chabiyaꞌ ꞌin Ndiose

1 Ngwa ska tsan mdiyan Jesús niꞌ lyaa
nduꞌu yu ꞌin nten; nchkwiꞌ yu chaꞌ ꞌin
Ndiose, sa ñaꞌan nu kulaa Ni ꞌin nten. Bra
kanꞌ mdiyan nchga sti joꞌo nu lka ndloo,
loꞌo mstru nu nduꞌu chaꞌ joꞌo, loꞌo neꞌ kula
kichen kanꞌ, mdiyan neꞌ seꞌen ndiꞌin Jesús.
2Mnichaꞌ neꞌ kanꞌ ꞌin Jesús bra kanꞌ:
―Katsaaꞌ lyaa ꞌwa: ¿Ti ka nu mda

chabiyaꞌ ꞌiin chaꞌ kuꞌnii tñan nu ngiꞌnii a?
―ndukwin neꞌ.

3Bra kanꞌmxkwen Jesús ꞌin neꞌ kanꞌ:
―Loꞌoǔn kunichaǎnꞌ ska chaꞌ ꞌwan, chaꞌ

xkwenwan ꞌñaǎn: 4 ¿Ti ka numda chabiyaꞌ
ꞌin ayman Xuwa chaꞌ mdukwatya yu ꞌin
nten sikwa a? ¿Ta Ndiose a? ¿O ta nten
chalyuumda chabiyaꞌ ꞌin yu a?

5 Bra kanꞌ mdyisnan neꞌ ykwiꞌ luwe neꞌ
loꞌo taꞌa neꞌ:
―¿Ni sa ñaꞌan chkwianꞌ ni a? ―nduk-

win neꞌ ꞌin taꞌa neꞌ―. Si chkwianꞌ chaꞌ
Ndiose mda chabiyaꞌ ꞌin Xuwa kanꞌ, bra
kanꞌ xkwen yu kwa ꞌñaan chaꞌ: “¿Ni chaꞌ
ja mdukwa wan chaꞌ nu ngwaꞌu yu sikwa
a?” 6 Si chkwianꞌ chaꞌ nten chalyuu mda
chabiyaꞌ ꞌin Xuwa kanꞌ, bra kanꞌ kujwi
nchga nten nu ndiꞌin re ꞌñaan loꞌo kee, chaꞌ
ska yu nu ykwiꞌ chaꞌ ꞌin Ndiose loꞌo nten
ngwa ayman Xuwa kanꞌ, nchkwiꞌ neꞌ.

7 Bra kanꞌ mxkwen neꞌ nu tnun nchka
kanꞌ chaꞌ ja jlyo tiꞌ neꞌ ti ka nu lka mda
chabiyaꞌ ꞌin ayman Xuwa kanꞌ, chaꞌmduk-
watya yu ꞌin nten.

8Bra kanꞌ ykwiꞌ Jesús loꞌo neꞌ kanꞌ:
―Ti kwiꞌ ti chaꞌ, ja katsaǎnꞌ ꞌwan ti ka

nu lka mda chabiyaꞌ chaꞌ kuꞌniǐn tñan re
―ndukwin.

Chaꞌ ꞌinmsu nu xaꞌan

9 Bra ti mdyisnan Jesús ykwiꞌ ska chaꞌ
tiya loꞌo neꞌ nu nduun seꞌen ndiꞌin kanꞌ:
―Ndiya ska yu kiꞌyu nu yta tyun yka chi

kutun ska niꞌ lyoꞌo ꞌin yu. Bra kanꞌ mda
yu yuu seꞌen ngiꞌni yu tñan mjñan xka ta
nten. Bra kanꞌ mdoꞌo yu ndyaa yu tijyuꞌ;
xꞌni ꞌandyaayu. 10Branuwamdiyabrawa
xtunneꞌmta chi kutunkanꞌ, bra kanꞌngulo
xꞌnan tñan kanꞌ tñan ꞌin skamsu ꞌin yu, chaꞌ
tsaa chkwiꞌ loꞌo neꞌ nu ngiꞌni tñan niꞌ lyoꞌoo
ꞌin yu, chaꞌ ta neꞌ sa tkanꞌmta chi kutun nu
ndiꞌin chaꞌkaja ꞌin xꞌnan tñankanꞌ. Loꞌoneꞌ
kanꞌ ni, mjiꞌin neꞌ ꞌin msu kanꞌ, ngulo neꞌ
ꞌin yu;mxitukwi yu ndyaan yu seꞌen ndiꞌin
xꞌnanyu, loꞌo ja skananmdaneꞌ ꞌin yu siyaꞌ
ti. 11 Bra kanꞌ msuꞌwa xꞌnan tñan kanꞌ xka
msu ndyaa. Kwiꞌ ngwañaꞌan yꞌni neꞌ loꞌo
xkamsu kanꞌ; chen ñaꞌan ykwiꞌ neꞌ loꞌo yu,
bra kanꞌ mjiꞌin neꞌ ꞌin yu, loꞌo ja ska nan
mda neꞌ ꞌin yu. 12Xiyaꞌmsuꞌwa xꞌnan tñan
kanꞌ ꞌin xka msu ndyaa, chaꞌ jñan yu nan
nu mdoꞌo lo tñan kanꞌ. Loꞌo yu kanꞌ, lye ꞌa
ngwa tiꞌí tiꞌ neꞌ nu ngiꞌni tñan kanꞌ ꞌin yu, sa
ñaꞌanyaꞌnunguloneꞌ ꞌinyundechunꞌ loꞌoo
kanꞌ.

13 ’Loꞌo bra kanꞌ mdaꞌan chaꞌ tiye xꞌnan
tñan kanꞌ: “¿Ni sa ñaꞌan kuꞌniǐn ni a? Nde
ñaꞌan kuꞌniǐn: Suꞌwaǎn ꞌin sñiꞌ ykwiǐnꞌ nu
ndiya ꞌa tiǎnꞌ, chaꞌ tsaa la kanꞌ. Ja chan
xlyaaneꞌ tukwaneꞌ chaꞌnu chkwiꞌ yukanꞌ”
ndukwin xꞌnan tñan kanꞌ bra kanꞌ. 14 Bra
nu naꞌan nu ngiꞌni tñan niꞌ lyoꞌoo kanꞌ ꞌin
yukuneꞌ chaꞌndijyanyu, brakanꞌykwiꞌneꞌ
loꞌo taꞌa neꞌ: “Yu kwa lka nu nchka tiꞌ chaꞌ
kwiꞌya loo tñan re. ¿Ni sañaꞌankuꞌnian chaꞌ
kujwian ꞌin yu chaꞌ kanun tñan re ꞌñaan?”
ndukwin neꞌ kuxi kanꞌ ꞌin taꞌa neꞌ bra kanꞌ.
15 Bra ti ngulo neꞌ ꞌin sñiꞌ xꞌnan tñan nde
chunꞌ loꞌoo. Bra kanꞌ yjwi neꞌ ꞌin yu.
Bra kanꞌ mnichaꞌ Jesús ꞌin neꞌ nu ynan

chaꞌ kanꞌ:
―¿Ni sa ñaꞌan kuꞌni xꞌnan tñan kanꞌ loꞌo

neꞌ kuxi kanꞌ, xkeꞌ tiꞌ wan a? 16 Kan ykwiꞌ
xꞌnan tñan chaꞌ kujwi ꞌin neꞌ kuxi kanꞌ, bra
kanꞌ ta tñan kanꞌ ꞌin xka ta nten chaꞌ kuꞌni
neꞌ tñan loꞌo ran.
Brawaynanneꞌ chaꞌkanꞌ, brakanꞌnduk-

win neꞌ:
―¡Ja kuꞌni Ndiose ngwañaꞌan!
17Naꞌan ꞌa Jesús ꞌin neꞌ, bra kanꞌ ykwiꞌ yu

loꞌo neꞌ xiyaꞌ:

―¿Ni chaꞌ nchkwiꞌ kityi kula ꞌin Ndiose
chaꞌ re sikwa?:
Ti kwiꞌ kee tnun nu mxkwan neꞌ nu nñan

naꞌan chaꞌ ja suꞌwe ran, mskeꞌ tiꞌ neꞌ,
wamjwi tñan nu kuꞌni kee kanꞌ ni;

nduun ran seꞌen nka ndloo la chaꞌ ꞌin
Ndiose.

18 Naꞌ lkaǎn sa ñaꞌan lka kee tnun kanꞌ
―ndukwin Jesús―, chaꞌ sa ñaꞌan nu yꞌni
neꞌ nu nñan naꞌan loꞌo kee kanꞌ, ngwañaꞌan
ngiꞌniwan loꞌoǔn. Nten nu nchka tiꞌ tukunꞌ
lo chaꞌ nu nchkwiǐnꞌ loꞌo nten chalyuu, ja
suꞌwe tyiꞌin nten kanꞌ bra kanꞌ; bra nu
kuꞌni biyaꞌ Ndiose ꞌin nchga nten chalyuu,
tyii chaꞌ siyaꞌ ti ꞌin neꞌ kanꞌ, chaꞌ ja xlyaa
neꞌ xñi neꞌ chaꞌ ꞌñaǎn xa nu ti ndiꞌin neꞌ lo
chalyuu.

Chaꞌ ꞌin tñi nu ndlo neꞌ xka laꞌa tsuꞌ
19 Loꞌo bra kanꞌ nchga sti joꞌo nu lka

ndloo loꞌo neꞌ mstru nu nduꞌu chaꞌ joꞌo,
ngwa tiꞌ neꞌ chaꞌ xñi neꞌ ꞌin Jesús chaꞌ tyaa
loꞌo neꞌ ꞌin presu ti kwiꞌ bra kanꞌ; wa ngwa
biyaꞌ tiꞌ neꞌ kanꞌ, chaꞌ nchkwiꞌ Jesús chaꞌ ꞌin
ykwiꞌ neꞌ bra nu ykwiꞌ yu chaꞌ tiya kanꞌ.
Loꞌo ntsen neꞌ chinꞌ ꞌin neꞌ kichen kanꞌ,
20 kanꞌ chaꞌ mstya neꞌ ꞌin nten chaꞌ tyuun
kwan ꞌin Jesús, chaꞌkiꞌyaneꞌkwentani chaꞌ
chkwiꞌ yu;mnan ti yꞌni neꞌngwañaꞌan, chaꞌ
tyaꞌan chaꞌ tiye Jesús chaꞌ nten suꞌwe lka
neꞌ. Nchka ꞌa tiꞌ neꞌ chaꞌ kunan neꞌ ska chaꞌ
nu tyoꞌo tuꞌwa Jesús, chaꞌ bra kanꞌ ka xtya
neꞌkiꞌya ꞌin yu siꞌya chaꞌkanꞌ. Bra kanꞌ tyaa
loꞌo neꞌ ꞌin yu yaꞌ gobierno, chaꞌ kuꞌni biyaꞌ
neꞌ ꞌin yu. 21 Kanꞌ chaꞌ mnichaꞌ neꞌ kwiñi
kanꞌ ꞌin Jesús bra kanꞌ:
―Mstru ―ndukwin neꞌ kwiñi kanꞌ―,

jlyo tiꞌ ba chaꞌ xkwiꞌ chaꞌ nu ñi nchkwiiꞌ.
Suꞌwe ꞌa ndyoꞌo nchga chaꞌ nu nduꞌuu. Siꞌi
nan ndiya la tiiꞌ ꞌin ska ti nten; ni siya
kuliyaꞌ neꞌ, ni siya nchka ꞌa ꞌin neꞌ, suꞌwa ti
ngiꞌnii loꞌo nchga nten. Chañi chaꞌ nduꞌuu
chaꞌ ꞌin Ndiose. 22 Kuꞌnii chaꞌ tlyu tiꞌ ꞌwa,
katsaaꞌ ñi ꞌwa: ¿Ta nsuꞌwi chabiyaꞌ ꞌñaan
chaꞌ taan tñi nu njñan ree tlyu nu ndiꞌin
xka laꞌa tsuꞌ a? ¿O ta suꞌwe la si ja taan tñi
kanꞌ ꞌin ree kanꞌ a? ―ndukwin nten kanꞌ
ꞌin Jesús.

23 Mgii ꞌa tiꞌ Jesús sa ñaꞌan chaꞌ kwiñi
nu nka tiye neꞌ chaꞌ nu mnichaꞌ neꞌ ꞌin yu
ngwañaꞌan. Bra kanꞌ ykwiꞌ yu loꞌo neꞌ kanꞌ:

―¿Ni chaꞌ lka nchkwiꞌ biyaꞌ wan ng-
wañaꞌan loꞌoǔn a? ―ndukwin yu ꞌin neꞌ―.
24Kwaꞌuwan ska tñi plata ꞌñaǎn.
Bra kanꞌ ngwaꞌu neꞌ tñi plata kanꞌ ꞌin yu.
―¿Tinkwin lkanungaꞌan loo tñi rea? ¿Ti

lka nin nu ndukwa lo tñi re a? ―ndukwin
Jesús ꞌin neꞌ kwiñi kanꞌ bra kanꞌ.

25Mxkwen neꞌ ꞌin yu bra kanꞌ:
―Nin ree tlyunundiꞌin xka laꞌa tsuꞌ, kanꞌ

ndukwa lo tñikwa―ndukwinneꞌbrakanꞌ.
―Suꞌwe ―ndukwin Jesús bra kanꞌ―, ta

wannchganannundiꞌin chaꞌ tawan ꞌin ree
tlyu kanꞌ sikwa; kwiꞌngwañaꞌan, tawan ꞌin
Ndiose nchga nan nu ndiꞌin chaꞌ ta wan ꞌin
Ni.

26 Ja mjwi sa ñaꞌan nu xtya neꞌ kiꞌya
ꞌin Jesús nde seꞌen ndiꞌin neꞌ kichen kanꞌ.
Yuwe ꞌa tiꞌ neꞌ chunꞌ chaꞌ nu wa mxkwen
yu ꞌin neꞌ kwiñi kanꞌ, kanꞌ chaꞌ ja ska ꞌa chaꞌ
nchkwiꞌ neꞌ kanꞌ bra kanꞌ.

Mnichaꞌ neꞌ ꞌin Jesús sa ñaꞌan ka bra nu
tyuꞌu ayman xiyaꞌ

27Chunꞌndiꞌin lamdiyanxka taneꞌ judío,
mdiyan naꞌan neꞌ ꞌin Jesús. Neꞌ saduceo
lka neꞌ kanꞌ, ndukwin neꞌ chaꞌ ja tyuꞌu ꞌa
ayman xiyaꞌ. 28 Bra kanꞌ ykwiꞌ neꞌ loꞌo
Jesús:
―Mstru ―ndukwin neꞌ―, nu ngwa sꞌni

ngwaꞌan aymanMoisés ska chaꞌ lo kityi nu
nganun ꞌñaan. Ndeñaꞌannchkwiꞌ chaꞌkanꞌ.
Bra nuwa ngujwi ska yu kiꞌyu loꞌo nganun
ska ti kwilyoꞌo yu, loꞌo ja ska sñiꞌ neꞌ ndiꞌin,
bra kanꞌ ndiꞌin chaꞌ ꞌin taꞌa ngula yu nu
ndiꞌin ska ti chaꞌ kaja kwilyoꞌo yu loꞌo nu
kunaꞌan tiꞌi kanꞌ. Bra nu tyiꞌin sñiꞌ neꞌ, sñiꞌ
taꞌa mla yu nu wa ngujwi, kanꞌ lka sñiꞌ nu
tyiꞌin kulo, nchkwinneꞌ. 29Nde lka ska chaꞌ
nu ngwa. Mdiꞌin kati yu kiꞌyu taꞌa ngula
yu. Mjwi kwilyoꞌo yu nu kula la, bra kanꞌ
ngujwi yu loꞌo ja ya tyiꞌin sñiꞌ yu loꞌo nu
kunaꞌan kanꞌ. 30 Taꞌa ngula yu nu nchka
tukwa mjwi kwilyoꞌo loꞌo nu kunaꞌan kanꞌ
bra kanꞌ; ti kwiꞌ ti chaꞌ, ngujwi yu loꞌo
ja ya tyiꞌin sñiꞌ yu. 31 Loꞌo taꞌa ngula yu
nu nchka snan, kanꞌ mjwi kwilyoꞌo loꞌo
nu kunaꞌan kanꞌ; loꞌo nchga taꞌa mla yu
kanꞌ, mjwi kwilyoꞌo loꞌo nu kunaꞌan kanꞌ.
Ngujwi taꞌa kati yu kiꞌyu kanꞌ, ja ska sñiꞌ
neꞌ nsuꞌwi loꞌo nu kunaꞌan kanꞌ. 32 Mdyii
chaꞌ bra kanꞌ, loꞌo nu kunaꞌan kanꞌ ngujwi
bra kanꞌ―ndukwin neꞌ ꞌin Jesús―. 33Loꞌo

ni, bra nu tyuꞌu nchga ayman kanꞌ xiyaꞌ,
¿ti ka nu chañi la chaꞌ ngwa kwilyoꞌo nu
kunaꞌan kanꞌ a? Xamdiꞌin nu kunaꞌan kanꞌ
lo chalyuu, mjwi kwilyoꞌo loꞌo ska yu, loꞌo
brakanꞌmjwikwilyoꞌo loꞌoxkayu, sañaꞌan
yaꞌwamjwi kwilyoꞌo loꞌo taꞌa kati neꞌ kanꞌ.
¿Ti ka nu chañi la chaꞌ ngwa kwilyoꞌo nu
kunaꞌan kanꞌ a?

34Bra kanꞌmxkwen Jesús ꞌin neꞌ kanꞌ:
―Lo chalyuu re, xkwiꞌnankaja kwilyoꞌo

yu kiꞌyu loꞌo neꞌ kunaꞌan. 35 Bra kanꞌ nten
nu kaja xka chalyuu kwi nu ja tsaa tii ꞌa
ꞌin neꞌ seꞌen ndiꞌin Ndiose, bra nu tyuꞌu neꞌ
kanꞌ xiyaꞌ, ja kaja ꞌa kwilyoꞌo neꞌ; ti kwiꞌ ti
chaꞌ, ja ta ꞌa neꞌ ꞌin sñiꞌ neꞌ chaꞌ ka kwilyoꞌo,
36 chaꞌ la kanꞌ ja ndiꞌin ꞌa chaꞌ kaja neꞌ siyaꞌ
ti. Ka neꞌ kanꞌ sa ñaꞌan lka angajle, skan
ꞌin Ndiose nu ndiꞌin seꞌen ndiꞌin Ni; ka neꞌ
sñiꞌNdiose siyaꞌ ti, chaꞌwandyuꞌuneꞌxiyaꞌ.
37AymanMoisés ytsaꞌ ꞌñaan chaꞌ chañi chaꞌ
tyuꞌu nchga ayman xiyaꞌ. Lo kityi kanꞌ
ngwaꞌanMoisés sa ñaꞌan ngwa la nu naꞌan
yu yka xuwe ti, seꞌen nu mdyituun kiiꞌ
tyukwi ñaꞌaan lo yka kanꞌ, loꞌo ja nchkin
ran. Bra kanꞌ ynen ykwiꞌ Ndiose laja kiiꞌ
kanꞌ, ndukwin Ni chaꞌ Xꞌnan ayman Abra-
ham lka Ni, Xꞌnan ayman Isaac lka Ni,
Xꞌnan ayman Jacob lka Ni. Ngwañaꞌan
ndukwin Ndiose laja kiiꞌ kanꞌ, chaꞌ nten
taꞌaan nu mdiꞌin lo chalyuu nu ngwa sꞌni
ngwaaymankanꞌ. 38 Jandukwinkityi kanꞌ,
chaꞌ ngwaNdiose Xꞌnan neꞌ kanꞌ; ndukwin
chaꞌ ñaꞌan ti lka Ndiose Xꞌnan neꞌ kanꞌ bra
nu ni; ngwañaꞌan ndyoꞌo chaꞌ kanꞌ. Kanꞌ
chaꞌ loꞌo ꞌin nten luꞌu lka Ndiose ndloo la
ꞌin, loꞌo nchka ꞌa tiꞌ Ni chaꞌ nchga nten
chalyuu tyiꞌin chaꞌ ꞌin Ni―ndukwin Jesús.

39 Bra kanꞌ ykwiꞌ ska tukwa ti mstru nu
nduꞌu chaꞌ joꞌo kanꞌ loꞌo Jesús:
―Yu kula, suꞌwe ꞌa nchkwiiꞌ ―ndukwin

neꞌ.
40 Ytsen neꞌ bra kanꞌ. Ja yꞌni ꞌa tiye neꞌ

chaꞌ chkwiꞌ neꞌ xka la chaꞌ loꞌo Jesús.

Mnichaꞌ Jesús ꞌin neꞌ ni ñaꞌan nu lka sti
Krixtu

41Bra kanꞌmnichaꞌ Jesús ꞌin neꞌ kanꞌ:
―¿Ni chaꞌ lka nchkwiꞌ nten chaꞌ ayman

ree David nu yuꞌwi chalyuu sꞌni ka sti
Krixtu? 42 Ti kwiꞌ David mdaꞌan chaꞌ re lo
kityi Salmos:

Ndiose nu lka Xꞌnaan ndukwin ꞌin Krixtu
nu lka Xꞌnaǎn:

“Nuꞌwin tyukwaa nde laꞌa seꞌen kwin
ꞌñaǎn, chaꞌ suꞌwa ti ka ndloo loꞌoǔn”
ndukwin Ndiose,

43 “sa ñaꞌan yaꞌ nu kuꞌni tyiǐn chaꞌ ꞌin nchga
nten nu tiꞌí tiꞌ ꞌiin” ndukwin Ndiose
ꞌin Krixtu bra kanꞌ.

44Xꞌnaǎn, lka chaꞌnundukwin ykwiꞌDavid
ꞌin Krixtu. ¿Ni sa ñaꞌan ndyoꞌo chaꞌ nu
nchkwiꞌ nten chaꞌ sñiꞌ steꞌ ti ayman David
ka Krixtu sikwa a?

Mstya Jesús kiꞌya ꞌin mstru nu nduꞌu chaꞌ
joꞌo kanꞌ

45 Loꞌo bra kanꞌ ykwiꞌ Jesús loꞌo neꞌ nu
ngiꞌni xaꞌan chaꞌ ꞌin yu. Loꞌo nchga nten
nu ndiꞌin nde kwa ynan suꞌwe neꞌ chaꞌ nu
ykwiꞌ Jesús loꞌo neꞌ kanꞌ:

46―Chaꞌ tiya ꞌa tiꞌ tyiꞌinwanchaꞌ ja kwiñi
lyoꞌo mstru nu nduꞌu chaꞌ joꞌo kwa ꞌwan.
Ndiya ꞌa tiꞌmstrukanꞌ, chaꞌka tlyuneꞌ; kanꞌ
chaꞌ nchkuꞌ neꞌ teꞌ tukwin kuꞌ, teꞌ jwñun
ni, chaꞌ lye ꞌa kuꞌni tnun nten ꞌin neꞌ bra
nu tsaa neꞌ lo kiyaꞌ, ngwañaꞌan nchka tiꞌ
mstru kanꞌ. Xkwiꞌ lo yka xlya nu suꞌwe
la ñaꞌan ndyukwa neꞌ kanꞌ niꞌ lyaa ꞌin neꞌ,
ndukwa neꞌ seꞌen suꞌwe la chaꞌ ndaꞌan neꞌ
taꞌa. 47 Loꞌo ndlaa neꞌ kanꞌ naꞌan tyi nu
kunaꞌan nu nganun ska ti. Nñilyoꞌo ti neꞌ
kanꞌ ꞌin nten chaꞌ nten suꞌwe lka neꞌ kanꞌ;
kanꞌ chaꞌ kaꞌan ꞌa chaꞌ joꞌo nchkwiꞌ neꞌ,
chan ꞌa nchkwiꞌ neꞌ loꞌo Ndiose bra kanꞌ.
Chaꞌ nu tukwa chaꞌ nsuꞌwi tiye neꞌ kanꞌ,
kanꞌ chaꞌ kaꞌan la nu tiꞌí tyijin neꞌ bra kanꞌ.

21
Chaꞌ suꞌwe ꞌin nu kunaꞌan tiꞌi

1 Bra kanꞌ naꞌan Jesús ꞌin neꞌ kuliyaꞌ nu
ndaꞌan niꞌ lyaa, chaꞌ msuꞌwa neꞌ tñi niꞌ
kiñaꞌ seꞌen msuꞌwa neꞌ lomstan. 2 Loꞌo
ngwañaꞌan naꞌan yu ꞌin ska nu kunaꞌan
tiꞌi chaꞌ nganun ska ti, tukwa ti tñi xuwe
msuꞌwa lomstan kanꞌ. 3 Bra kanꞌ ykwiꞌ
Jesús loꞌo taꞌa ndaꞌan yu:
―Chañi chaꞌ nu nchkwiǐnꞌ loꞌo wan ni,

chaꞌkaꞌan lansuꞌwi lyo lomstannumdanu
kunaꞌan tiꞌi kwa ke lomstan numda nchga
nten. 4Neꞌ kuliyaꞌ kwa ni, mda neꞌ chinꞌ tñi
nuwangunun ti ꞌin neꞌ; loꞌo nu kunaꞌan tiꞌi
kwa ni, tiꞌi ꞌa, wa mda nchga nu nsuꞌwi ꞌin
chaꞌ tyijin yuꞌwi ꞌin lo chalyuu.

Wandla ti katin laa tnun ꞌin Jerusalén
5 Ti kwiꞌ bra kanꞌ mduun chinꞌ nten nu

nchkwiꞌ chaꞌ ꞌin laa tnun kanꞌ, loꞌo nchkwiꞌ
neꞌ chaꞌ ꞌin kee nu suꞌwe ꞌa ñaꞌan nu nsuꞌwi
siꞌ laa kanꞌ; nchkwiꞌ neꞌ chaꞌ ꞌin nchga nan
nu suꞌwe ꞌa ñaꞌan, nu wa mda neꞌ lomstan
chaꞌ ka suꞌwe la ñaꞌan niꞌ lyaa kanꞌ. Bra
kanꞌ ykwiꞌ Jesús chaꞌ ꞌin laa kanꞌ:

6―Tiya tsannu tyii chaꞌ ꞌinnchganannu
ñaꞌan wan re ni, katin ran, sa ñaꞌan yaꞌ nu
ja ska ꞌa kee kanun skwa chunꞌ taꞌa ran.

Chaꞌ tiꞌí nu ka la wa tsaa tii ti chalyuu
7Bra kanꞌmnichaꞌ neꞌ ꞌin Jesús:
―Mstru, ¿ni sa ñaꞌan bra ka chaꞌ kanꞌ a?

―ndukwin neꞌ ꞌin Jesús―. ¿Ni sa ñaꞌan ka
chaꞌkabiyaꞌ tiꞌbaxawaka ti chaꞌkuxi kanꞌ
a?

8 ―Kiꞌya wan kwenta ―ndukwin Jesús
bra kanꞌ―, chaꞌ ja tukwin kwiñi lyoꞌo ꞌwan.
Kaꞌan ꞌa nten kan nu chkwiꞌ chaꞌ ykwiꞌ neꞌ
lka Krixtu: “Wa ndiya bra nu mdiyan Ni
xiyaꞌ” nchkwinneꞌ kanꞌ. Ja xñiwan chaꞌnu
chkwiꞌ neꞌ kanꞌ. 9Bra nu kii tiꞌwan chaꞌwa
mdiyan bra nu lye ꞌa nxuun nten, ni siya
kichen tyi wan, ni siya tijyuꞌ la, ja kutsen
wan bra kanꞌ. Ndiꞌin chaꞌ ka nchga chaꞌ
kanꞌ ti kulo la, xa nu ti ji tiya bra tsaa tii
chalyuu.

10Bra kanꞌ ti ngwaꞌu la Jesús ꞌin neꞌ:
―Xuun taꞌa nten ska laꞌa tsuꞌ loꞌo neꞌ

xka laꞌa tsuꞌ, ngwañaꞌan xuun taꞌa nten
ska kichen tnun loꞌo nten xka kichen tnun.
11 Lye ꞌa kiñan chalyuu bra kanꞌ, lye ꞌa ka
jwiꞌñan ꞌin neꞌ; lo nchga kichen kan kicha
tnun nu xñi ꞌin nchga nten bra kanꞌ. Lye ꞌa
ñaꞌan ka nde niꞌ kwan, lye ꞌa kutsen nten
chalyuu chaꞌ ñaꞌan neꞌ nchga chaꞌ tnun nu
ka nde niꞌ kwan bra kanꞌ.

12 ’ꞌWan ni, xa nu ti ji ka chaꞌ kanꞌ, bra
kanꞌ xñi neꞌ ꞌwan chaꞌ skanꞌ neꞌ ꞌwan, ta
neꞌ nu tiꞌí ꞌwan, xtya neꞌ kiꞌya ꞌwan seꞌen
ndyoꞌ tiꞌin neꞌ niꞌ lyaa; loꞌo suꞌwa neꞌ ꞌwan
niꞌ ñaꞌan chkwan, tsaa loꞌo neꞌ ꞌwan tloo
ree, tloo xka la nten nu lka ndloo la, chunꞌ
msñi wan chaꞌ ꞌñaǎn. 13 Ni siya kuxi ꞌa ka
chaꞌ kanꞌ, kaja bra ꞌwan chaꞌ chkwiꞌ wan
chaꞌ ꞌñaǎn loꞌo nten bra kanꞌ. 14 Ja kaꞌan ꞌa
chaꞌ tyaꞌan chaꞌ tiye wan xa nu ti ji ka chaꞌ
kanꞌ, sa ñaꞌan nu chkwiꞌ wan loꞌo neꞌ nu
lka tñan chaꞌ ka tyoꞌo laa wan yaꞌ neꞌ kanꞌ.
15Ti kwiꞌ bra kanꞌ kuꞌniǐn chaꞌ kiꞌya chaꞌ ke
wan, chaꞌ ka jlyo tiꞌwan sa ñaꞌan nu chkwiꞌ

wan loꞌo neꞌ kanꞌ, chaꞌ ja kaja chaꞌ kuxi nu
chkwiꞌ nu nxuun loꞌo wan ꞌwan. 16 Ti kwiꞌ
stiwan, ti kwiꞌ taꞌangulawan, loꞌo taꞌawan
nu wa tijyuꞌ la, loꞌo taꞌa suꞌwe nsuꞌwi wan,
ti kwiꞌ neꞌ kanꞌ tsaa loꞌo neꞌ ꞌwan tloo neꞌ
wsiya. Loꞌo tiya bra nu kujwi neꞌ ꞌwan bra
kanꞌ, 17 chaꞌ tyukwi ñaꞌaan chalyuu nsuꞌwi
kaꞌan ꞌa nten nu ka tiꞌí tiꞌ ꞌwan chunꞌ ndyaa
ñaꞌan tiꞌwan ꞌñaǎn. 18 Ja ska kichanꞌkewan
kanaꞌ chaꞌ ꞌin Ndiose. 19 Bra wa mdaloo
wan nchga chaꞌ kuxi kanꞌ, bra kanꞌ kaja
chalyuu nu ja tsaa tii ꞌa ꞌwan bra wamdyii
nchga chaꞌ kanꞌ.

20 ’Bra nu ñaꞌan wan chaꞌ nsuꞌwa loꞌoo
nu nxuun loꞌo wan ñaꞌaan tuꞌwa kichen
Jerusalén re, bra kanꞌ ka biyaꞌ tiꞌ wan chaꞌ
wa tsaa tii chaꞌ ꞌin kichen tyiwan re. 21Loꞌo
bra kanꞌ nchga wan, loꞌo nchga nten nu
ti ndiꞌin lo yuu ꞌin Judea re, ndiꞌin chaꞌ
xnanwan tyaawanxuꞌwikutsiꞌwannde lo
kiꞌya; loꞌo nten nu ndiꞌin kichen Jerusalén
re, ndiꞌin chaꞌ tyoꞌo tsuꞌ neꞌ kichen re; loꞌo
neꞌ nu ndiꞌin niꞌ kixinꞌ, ja kaja ꞌa bra tyaan
neꞌ nde kichen. 22 Tsan nu tyijin wan nu
tiꞌí ka tsan kanꞌ, kwiꞌ tsan kanꞌ tyoꞌo tukwa
nchga chaꞌnundukwa lo kityi kula chaꞌ ka.
23 ¡Tꞌnan ꞌa neꞌ kunaꞌan nu nsuꞌwi sñiꞌ tsan
kanꞌ! Ngwañaꞌan, ¡tꞌnan ꞌa neꞌ kunaꞌan nu
nsuꞌwi kuwiꞌ kuneꞌ nu ti ngatiꞌ!, chaꞌ lye ꞌa
tyijin nten chalyuu nu tiꞌí; kuxi ꞌa nu tiꞌí nu
tyijin neꞌ bra kanꞌ. 24Ndiya neꞌ nu kaja laja
chaꞌwsuun kanꞌ, loꞌo ndiya xka ta nten nu
tyaa neꞌ presu tijyuꞌ, nchga lo yuu xka laꞌa
tsuꞌ. Kuꞌni tyii neꞌ xka laꞌa tsuꞌ kanꞌ kichen
Jerusalén re, sa ñaꞌan bra nu tyii yijan nu
mjwi chabiyaꞌ ꞌinneꞌkanꞌ, chaꞌkaneꞌndloo
nde re.

Sa ñaꞌan ka bra nu tyaan Sñiꞌ ykwiꞌ
Ndiose xiyaꞌ, ti kwiꞌ nu wa msuꞌwa Ni ndi-
jyan chaꞌ ka nten

25 ’Tyoꞌo tukwa chaꞌ tnun nu ñaꞌan neꞌ
lo kwichaa, lo koꞌ, kwiꞌ ngwañaꞌan lo kwii
kulasiin nu nsuꞌwi nde niꞌ kwan. Bra kanꞌ
lye ꞌa sten chaꞌ chenñaꞌan ke nten chalyuu;
kutsen ꞌa neꞌ bra kanꞌ, chunꞌ lye ꞌa kanen
ngatsa kulooꞌ lo tyiꞌa tujoꞌo. 26 Ka naꞌan ꞌa
tiꞌ nten, chaꞌ kutsen ꞌa neꞌ, laja nu ndiꞌin ta
neꞌ si ti ka la chaꞌ kuxi kanꞌ; lye ꞌa kuwe
tiꞌ neꞌ nan nka ka lo chalyuu. Loꞌo lye ꞌa
kiñannchgakwii kulasiinnunsuꞌwindeniꞌ
kwan. 27 Bra kanꞌ ñaꞌan neꞌ ꞌñaǎn ykwiǐnꞌ,



SAN LUCAS 21:28 155 SAN LUCAS 22:11

chaꞌwamsuꞌwaNdiose ꞌñaǎnndijyaǎn chaꞌ
kaǎn nten, ñaꞌan neꞌ ꞌñaǎn bra nu kaǎn
xiyaꞌ laja koo nu luwi ꞌa. Tlyu ꞌa chabiyaꞌ
kaja ꞌñaǎn bra nu kaǎn bra kanꞌ; kwiꞌ ng-
wañaꞌan, lye ꞌa xuꞌwi xaa seꞌen kaǎn bra
kanꞌ, chaꞌ kaǎn ndloo la. 28 Bra nu tyisnan
nchga chaꞌ kanꞌ, ka ngula la tiꞌ kasiya ꞌwan,
ka suꞌwe ka tiye wan xiyaꞌ, chunꞌ bra ti
kulaǎn ꞌwan bra kanꞌ―ndukwin Jesús.

29 Loꞌo ngwaꞌu Jesús xka chaꞌ re ꞌin neꞌ
bra kanꞌ:
―Ñaꞌan wan chinꞌ ꞌin nchga yka kityi,

ñaꞌan wan chinꞌ ꞌin yka nstin; 30 bra nu
ñaꞌan wan chaꞌ wa ndukwa lkaꞌ yka kanꞌ,
brakanꞌkabiyaꞌ tiꞌwanchaꞌwandla ti kala
tyoo. 31 Ti kwiꞌ ngwañaꞌan ka loꞌo nchga
chaꞌ nu nchkwiǐnꞌ re, ka biyaꞌ tiꞌ wan chaꞌ
wa kan ti Ndiose chaꞌ ka ndloo la bra kanꞌ.

32 ’Chañi chaꞌ nu nchkwiǐnꞌ loꞌo wan
―ndukwin Jesús―, ka nchga chaꞌ kanꞌ bra
nu ja ya tyii chaꞌ ꞌin nten nu ndiꞌin lo cha-
lyuuni. 33Tyii chaꞌ ꞌinnchganannunsuꞌwi
nde niꞌ kwan, tyii chaꞌ ꞌin nchga nan nu
nsuꞌwi lo yuu, loꞌo ja tyii chaꞌnuwaykwiǐnꞌ
loꞌo wan; ndiꞌin chaꞌ ka nchga chaꞌ kanꞌ.

34 ’Kiꞌya wan kwenta ꞌwan, ti ykwiꞌ ti
wan, chaꞌ tiya ti tiꞌ tyiꞌin wan bra nu tiya
tsan kanꞌ; si kwiji ti wan chaꞌ suꞌwe ꞌwan
ya ñaꞌan ti chaꞌ ndaꞌan yuꞌwi ti wan lo
kichen, chaꞌ kuꞌwi ti wan, kwiꞌ ngwañaꞌan,
si nsuꞌwi tyun ꞌa chaꞌ nu nduwe ꞌa tiꞌ
wan lo chalyuu, ja ka tyiꞌin wan ndii ti
tiꞌ wan bra kanꞌ. Sa ñaꞌan nchka tiꞌ ska
soꞌo, 35 ngwañaꞌan kutsen nten bra nu
tiya tsan kanꞌ, nchga seꞌen ndiꞌin nten
tyukwi ñaꞌaan chalyuu. 36 Kanꞌ chaꞌ, chaꞌ
tiya ti tiꞌ tyiꞌin wan lo chalyuu. Nchga
bra chkwiꞌ wan loꞌo Ndiose chaꞌ tayaꞌ Ni
ꞌwan, chaꞌ taloo wan bra nu ka chaꞌ kuxi
kanꞌ lo chalyuu. Loꞌo bra kanꞌ kaja ñaꞌan
kala wan seꞌen tyukwaǎn ykwiǐnꞌ seꞌen
nu kuꞌni biyaǎnꞌ chaꞌ ꞌwan, naꞌ nu wa
msuꞌwa Ndiose ꞌñaǎn ndijyaǎn chaꞌ kaǎn
nten―ndukwin Jesús ꞌin neꞌ.

37Bra nu tikeeꞌ kwan nchga tsanmdaꞌan
Jesús nguaꞌu yu ꞌin nten niꞌ lyaa tnun nde
kichen Jerusalén kanꞌ; nchga tla mdoꞌo yu
ndyaa yu nde lo kiꞌya nu ndukwa kwiꞌ
seꞌen ti, nu naan kiꞌya Olivos. 38 Nchga
tsan, tlya ꞌa mdaꞌan kaꞌan ꞌa nten niꞌ lyaa

tnun kanꞌ, chaꞌ kunan neꞌ nchga chaꞌ nu
nduꞌu Jesús.

22
Mnan ti mskanꞌ neꞌ chaꞌ loꞌo taꞌa neꞌ chaꞌ

xñi neꞌ ꞌin Jesús
1 Wa tiya ti taꞌa bra nu nchku neꞌ judío

ska lo jaxlya nu ja loꞌo skwan tiyeꞌ ndyaꞌ;
taꞌa pascua, ngwañaꞌan naan taꞌa kanꞌ.
2 Loꞌo sti joꞌo nu lka ndloo loꞌo mstru nu
nduꞌu chaꞌ joꞌo kanꞌ, mnan ti ndaꞌan naan
neꞌ sa ñaꞌan ka kujwi neꞌ ꞌin Jesús. Mnan
ti yꞌni neꞌ chaꞌ kanꞌ, chaꞌ ntsen neꞌ ꞌin neꞌ
kichen kanꞌ.

3 Bra kanꞌ ykwiꞌ kuneꞌ xaꞌan nu naan
Satanás yten niꞌ kasiya ꞌin Juda Iscariote, ti
kwiꞌ taꞌa neꞌ nu ngiꞌni xaꞌan chaꞌ ꞌin Jesús
lka yu kanꞌ. 4 Kanꞌ lka nu ndyaa seꞌen
ndiꞌin sti joꞌo nu lka ndloo la loꞌo neꞌ nu
lka tñan niꞌ lyaa. Bra kanꞌ ykwiꞌ yu loꞌo
neꞌ kanꞌ sa ñaꞌan nu kuꞌni yu chaꞌ ta yu ꞌin
Jesús yaꞌ yu nu nduun kwan, chaꞌ tyaan
loꞌo neꞌ ꞌin Jesús seꞌen ndiꞌin sti joꞌo kanꞌ.
5 Suꞌwe ꞌa ngwa tiye sti joꞌo kanꞌ. Loꞌo bra
kanꞌ ndukwin neꞌ kanꞌ ꞌin yu chaꞌ ta neꞌ tñi
ꞌin yu; 6mskanꞌ yu chaꞌ loꞌo neꞌ, kanꞌ chaꞌ
mdyisnanyungunaanyu sañaꞌannukuꞌni
yu chaꞌ tyaan loꞌo yu ꞌin Jesús laja nu ja
ndiꞌin nten kichen.

Xiyaꞌ ti ku siin Jesús loꞌo neꞌ nu ngiꞌni
xaꞌan chaꞌ ꞌin yu

7 Bra kanꞌ wa mdiya tsan taꞌa nu nchku
neꞌ jaxlya tiji kanꞌ nu ja loꞌo skwan tiyeꞌ
ndyaꞌ; ti kwiꞌ tsan kanꞌ ndiꞌin chaꞌ kujwi
neꞌ slyaꞌ kuneꞌ chaꞌ ku neꞌ siin taꞌa pascua
kanꞌ. 8 Bra kanꞌ ngulo Jesús tñan ꞌin Xuwa
loꞌo Tyu:
―Yaa lya wan chaꞌ kuꞌni xuꞌwe wan siin

nu kuan chaꞌ ꞌin taꞌa pascua re ―ndukwin
yu ꞌin neꞌ kanꞌ.

9Bra kanꞌmnichaꞌ neꞌ kanꞌ ꞌin yu:
―¿La nde yaꞌ nchka tiiꞌ chaꞌ kuꞌni xuꞌwe

ba siin kanꞌ a? ―ndukwin neꞌ.
10Mxkwen Jesús ꞌin neꞌ bra kanꞌ:
―Bra nu sten wan tuꞌwa kichen ni, bra

kanꞌ tyukwa taꞌa wan loꞌo ska yu kiꞌyu nu
ndukwa ska teꞌén tyiꞌa skun yu―ndukwin
Jesús―. Tsaa ñaꞌan wan ꞌin yu sa ñaꞌan
yaꞌ nu kala wan ska tunaꞌan seꞌen sten
yu. 11 Bra kanꞌ chkwiꞌ wan loꞌo neꞌ nu lka

naꞌan tyi kanꞌ: “Nde lka chaꞌ nu ndukwin
mstru chaꞌ jñan ba ꞌiin: ¿La nde yaꞌ ndukwa
kwartu seꞌen kaǎn chaꞌ ku siinǎn loꞌo neꞌ
nu ngiꞌni xaꞌan chaꞌ ꞌñaǎn, chaꞌ kuꞌni ba
taꞌa pascua re a?” nchkwin wan ꞌin yu.
12Bra kanꞌ kwaꞌu yu ska kwartu ꞌwan, ska
kwartu tlyu nde kwan la nu wa lka ngwa
suꞌwe. La kanꞌ kuꞌni xuꞌwe wan siin kanꞌ
―ndukwin Jesús ꞌin neꞌ.

13Mdoꞌo neꞌ kanꞌ ndyaa neꞌ bra kanꞌ; sa
ñaꞌan nu ndukwin Jesús ꞌin neꞌ chaꞌ ka,
ngwañaꞌan ngwa chaꞌ kanꞌ. Bra kanꞌ yꞌni
xuꞌweneꞌ siin seꞌennukuꞌnineꞌ taꞌapascua
kanꞌ.

14 Bra wa mdiya bra chaꞌ ku siin neꞌ,
ndyaa tukwa Jesús tuꞌwa msaa loꞌo neꞌ nu
ngiꞌni xaꞌan chaꞌ ꞌin yu bra kanꞌ. 15 Loꞌo
ykwiꞌ yu loꞌo neꞌ kanꞌ:
―¡Ti sꞌni nchka tiǎnꞌ chaꞌ ku siinǎn taꞌa

pascua re loꞌo wan, bra nu ti ji kajaǎn!
―ndukwin Jesús―. 16Nchka tiǎnꞌ katsaǎnꞌ
ꞌwan chaꞌ xiyaꞌ ti kuꞌniǐn taꞌa re loꞌowan sa
ñaꞌan bra nu tsaa tii chalyuu, loꞌo bra kanꞌ
kuǎn ꞌin ran xiyaꞌ bra nu ka Ndiose ndloo
la ꞌin nchga nten.

17 Bra kanꞌ msñi Jesús ska basu mñun,
ndyaa yu xuꞌwe ꞌin Ndiose bra kanꞌ. Nde
lka chaꞌnu ykwiꞌ yu loꞌo neꞌnungiꞌni xaꞌan
chaꞌ ꞌin yu bra kanꞌ:
―Koꞌo wan mñun nu nsuꞌwi niꞌ basu

re, kwiꞌ ngwañaꞌan ta wan mñun re koꞌo
nchga neꞌ taꞌa wan ―ndukwin Jesús bra
kanꞌ―. 18Chañi chaꞌ nu katsaǎnꞌ ꞌwan, chaꞌ
ja koꞌoǔn ꞌaǎn mñun loꞌo wan sa ñaꞌan bra
nu ka Ndiose ndloo la ꞌin nchga nten.

19 Bra kanꞌ msñi Jesús ja xlya, ndyaa yu
xuꞌwe ꞌin Ndiose, msuꞌwe yu jaxlya kanꞌ,
chaꞌ ta yu ꞌin neꞌ. Bra kanꞌ ykwiꞌ yu loꞌo neꞌ:
―Nde lkaǎn, tyukwi ñaꞌaan ykwiǐnꞌ lka

re. Nan wa nda Ndiose Stiǐn ꞌñaǎn chaꞌ
kajaǎn chaꞌ ka suꞌwe chaꞌ ꞌwan. Tyaa yuꞌwi
tiꞌwan ꞌñaǎn bra nu kuwan jaxlya re.

20 Ti kwiꞌ ngwañaꞌan yꞌni Jesús loꞌo basu
kanꞌ bra wamdyii yku neꞌ.
―Bra nu koꞌowanmñun re tyaa yuꞌwi tiꞌ

wan ꞌin chaꞌ kwi nu wa skanꞌ ti Ndiose loꞌo
wan ―ndukwin Jesús bra kanꞌ―. Bra nu
kajaǎn lo wsi, bra kanꞌ kalu tneěn chaꞌ ka
suꞌwe chaꞌwan.

21 ’Loꞌo ni, ndiya yu nu kujwiꞌ xuꞌwa
ꞌñaǎn yaꞌ neꞌ xaꞌan; suꞌwa ti ndukwaǎn loꞌo
yukanꞌ tuꞌwamsaa re―ndukwin Jesúsbra

kanꞌ―. 22 Loꞌo naꞌ nu wa ndijyaǎn chaꞌ
kaǎn nten, ndiꞌin chaꞌ tsaꞌaǎn tuwiin seꞌen
ndukwin Ndiose Stiǐn chaꞌ tsaꞌaǎn. Bra
kanꞌ, ¡tꞌnan ꞌa yu nu wa yjwiꞌ xuꞌwa ꞌñaǎn
yaꞌ neꞌ xaꞌan kanꞌ!

23Bra kanꞌmdyisnanneꞌnchkwiꞌneꞌ loꞌo
taꞌa ndukwa neꞌ kanꞌ:
―¿Ti ka lka nu ta ꞌin mstru ꞌñaan yaꞌ neꞌ

xaꞌan a? ―ndukwin neꞌ.
Ngiꞌni siyeꞌ neꞌ loꞌo taꞌa ngiꞌni xaꞌan neꞌ

24Bra ti mdyisnan neꞌ ngiꞌni siyeꞌ neꞌ loꞌo
taꞌa ngiꞌni xaꞌan neꞌ, nchkwiꞌneꞌ ti ka nu ka
ndloo la ꞌin taꞌa neꞌ. 25 Laja bra kanꞌ xiyaꞌ
ykwiꞌ Jesús loꞌo neꞌ:
―Nchga lo xꞌnan chalyuu, suꞌwe ꞌa ndlo

neꞌ tñan ꞌin nten ꞌin neꞌ; nten nu suꞌwe ꞌa
ngiꞌni lka nu lka ndloo kanꞌ, ngwañaꞌan
nchkwiꞌ neꞌ bra kanꞌ. 26 ꞌWan ni, ja ndiꞌin
chaꞌ kuꞌni wan ngwañaꞌan loꞌo taꞌa nten
wan. Nde ka tñan nu kuꞌni wan suꞌwe la.
Bra nu nchka tiꞌ wan chaꞌ ka ndloo la chaꞌ
ꞌwan ke taꞌa nten wan, bra kanꞌ ndiꞌin chaꞌ
kuꞌni wan sa ñaꞌan si lka wan nu xuwe la
ꞌin neꞌ taꞌa wan ―ndukwin Jesús ꞌin neꞌ
kanꞌ―. Ngwañaꞌan ꞌwan nu nchka tiꞌ wan
kulowan tñan ꞌin taꞌa ntenwan, ndiꞌin chaꞌ
kuꞌni wan tñan chaꞌ ꞌin nchga neꞌ taꞌa wan.
27 ¿Ti ka nu ngiꞌni la chaꞌ ꞌin sikwa a? ¿Nu
ndukwa tuꞌwa msaa chaꞌ ku a? ¿O ta msu
nunxku ꞌin yu a? Chañi chaꞌ yunundukwa
tuꞌwa msaa, kanꞌ lka nu ngiꞌni la chaꞌ ꞌin,
chaꞌ kanꞌ lka xꞌnan neꞌ. Naꞌ ni, sa ñaꞌan si
lkaǎn skamsu ꞌwan, ngwañaꞌan ndiꞌiǐn laja
wan―ndukwin Jesús―.

28 ’ꞌWan ni, wa ndiꞌin wan loꞌoǔn nchga
tsan nu ndiꞌiǐn ndijiǐn nu tiꞌí lo chalyuu re,
29 kanꞌ chaꞌ taǎn ska tñan suꞌwe nu kuꞌni
wan chaꞌ ka wan tñan loꞌoǔn; tñan kanꞌ ka
sa ñaꞌan lka tñan nu nda Stiǐn ꞌñaǎn, chaꞌ
kaǎn ndloo. 30 Loꞌo suꞌwa ti ku wan koꞌo
wan loꞌoǔn bra kanꞌ; kwiꞌ suꞌwa ti tyukwa
wan loꞌoǔn bra nu kuꞌni biyaǎnꞌ ꞌin nchga
nten; loꞌo ngwañaꞌan kuꞌni biyaꞌ wan ꞌin
taꞌa nten wan, nu tii tyukwa ta neꞌ Israel
taꞌaan.

Chkwiꞌ Tyu loꞌo neꞌ chaꞌ ja nsuꞌwi lyo yu
ꞌin Jesús siyaꞌ ti

31 Bra kanꞌ ykwiꞌ Jesús loꞌo Tyu Simón
kanꞌ:
―Simón ―ndukwin―, sa ñaꞌan lka chaꞌ

ꞌiin ni, ñaꞌan tiꞌ si wa mjñan Satanás
chabiyaꞌ chaꞌ ta nu tiꞌí ꞌin nchga wan; wa

nchka tiꞌ yu kuꞌni biyaꞌ yu ꞌwan, chaꞌ xitsen
yu ꞌwan. Sa ñaꞌan lka xa nu nskwian mta
trigu chaꞌ tyuwi ran, ngwañaꞌan kuꞌni yu
loꞌo wan, nchka tiꞌ yu. 32 Bra kanꞌ wa
mjñaǎn ꞌin Ndiose Stiǐn chaꞌ ꞌiin, Tyu, chaꞌ
ja tsaa tii chaꞌ tsaa ñaꞌan tiiꞌ ꞌñaǎn. Bra wa
mdijin chaꞌkuxi kanꞌ ꞌiin, chaꞌxiyaꞌ chkwiiꞌ
chaꞌ ꞌñaǎn, bra kanꞌ ka tayaaꞌ ꞌin xka la taꞌa
wan chaꞌ suꞌwe la xñi neꞌ chaꞌ ꞌñaǎn.

33 ―Yu kula ―ndukwin Simón bra
kanꞌ―, ja nꞌni chaꞌ ni siya tsaꞌaǎn loꞌoo
niꞌ ñaꞌan chkwan, ni siya kajaǎn loꞌoo
―ndukwin yu ꞌin Jesús.

34 ―Nde lka chaꞌ nu nchkwiǐnꞌ loꞌoo ni,
Tyu ―ndukwin Jesús ꞌin yu―, chaꞌ bra nu
ti ji xiꞌya la kwiꞌe tla ndaꞌa, bra kanꞌ snan
yaꞌ chkwiiꞌ chaꞌ ja nsuꞌwi lyoo ꞌñaǎn.

Wandla ti tiya bra nu tyijin Jesús nu tiꞌí
35Bra kanꞌmnichaꞌ Jesús ꞌin neꞌ:
―Bra nu nguloǔn tñan ꞌwan chaꞌ tsaa

wan xka kichen nu ja loꞌo kwijin tñi ꞌwan,
ja loꞌoxkakwijin, ja loꞌokanan ꞌwan, ¿tawa
yuꞌwi nan nu lyiji ꞌwan bra kanꞌ a?
―Ja skanan lyiji ꞌwabrakanꞌ―mxkwen

neꞌ ꞌin yu.
36Bra kanꞌ ykwiꞌ Jesús loꞌo neꞌ:
―Ngwañaꞌan ngwa bra kanꞌ, loꞌo ni, xka

ñaꞌan ndiꞌin chaꞌ kuꞌni wan ni. ꞌWan nu
nsuꞌwi kwijin tñi ꞌwan, loꞌo kanꞌ kwiꞌya
wan tsaa wan, loꞌo xka kwijin; si ja nsuꞌwi
xtyi wsuun ꞌwan, ndiꞌin chaꞌ kujwiꞌ wan
steꞌ wan chaꞌ xiꞌi wan xtyi kanꞌ. 37 Nde
lka chaꞌ nu nchkwiǐnꞌ loꞌo wan chaꞌ ndiꞌin
chaꞌ tyoꞌo tukwa chaꞌ kuxi nu nchkwiꞌ kityi
kula chaꞌ ka ꞌñaǎn. Ngwañaꞌan ndukwa
chaꞌ: “Sa ñaꞌan nu ngiꞌni nten loꞌo neꞌ kuxi,
ngwañaꞌan kuꞌni neꞌ loꞌo ykwiꞌ Krixtu.”
Nchga chaꞌ nu ndiꞌin chaꞌ ka ꞌñaǎn, chañi
chaꞌ ka chaꞌ kanꞌ ꞌñaǎn―ndukwin Jesús ꞌin
neꞌ.

38Bra kanꞌ ndukwin neꞌ kanꞌ ꞌin yu:
―Yu kula, nde ndiya tukwa xtyi wsuun

―ndukwin neꞌ.
―Yaꞌ la sikwa―ndukwin Jesús bra kanꞌ.
Ykwiꞌ Jesús loꞌo Ndiose Sti yu nde Getse-

maní
39 Bra kanꞌ mdoꞌo Jesús ndyaa yu nde lo

kiꞌya Olivos, sa ñaꞌan nu ngiꞌni ti yu. Loꞌo
neꞌ nu ngiꞌni xaꞌan chaꞌ ꞌin yu, mdoꞌo ñaꞌan
neꞌ ꞌin yu bra kanꞌ. 40Bra numdiyan neꞌ la
kanꞌ, bra kanꞌ ykwiꞌ Jesús loꞌo neꞌ:

―Chkwiꞌ wan loꞌo Ndiose Stiǐn chaꞌ ja
kwiñi lyoꞌo kuneꞌ xaꞌan ꞌwan―ndukwin.

41 Bra kanꞌ mdoꞌo tsuꞌ Jesús nde seꞌen
ndiꞌin neꞌ sa ñaꞌan yaꞌ nu tiya ska kee kuun
neꞌ, la kanꞌmduun xtyinꞌ Jesús chaꞌ chkwiꞌ
yu loꞌo Ndiose.

42 ―Stiǐn ―ndukwin yu―, ¿ja nsuꞌwi
chinꞌ xka ñaꞌan nu ka kuꞌniǐn tñan tnun
re, chaꞌ ja kaja la nu tiꞌí ꞌñaǎn? ―nduk-
win Jesús ꞌin Ndiose Sti yu―. Ni siya ng-
wañaꞌan, nchka tiǎnꞌ kuꞌniǐn nchga tñan sa
ñaꞌan nu nchka tiiꞌ chaꞌ kuꞌniǐn.

43 Bra kanꞌ mdoꞌo tukwa ska angajle nu
mdoꞌo nde seꞌen ndiꞌin Ndiose niꞌ kwan,
chaꞌ kuꞌni chaꞌ talo la Jesús tñan kanꞌ. 44Xa
nu lye ꞌa tiꞌí Jesús, bra kanꞌ lye la ykwiꞌ yu
loꞌoNdiose. Loꞌo lye ꞌangulo rta Jesúsñaꞌan
mdsuꞌ lo yuu; sa ñaꞌan lka ska mdsuꞌ tnen
ykwiꞌ, ngwañaꞌan ñaꞌan ran.

45 Mdyii ykwiꞌ Jesús loꞌo Ndiose Sti yu,
bra kanꞌ mxitukwi yu ndyaan yu seꞌen
ndiꞌin neꞌ nu ngiꞌni xaꞌan chaꞌ ꞌin yu. Bra
kanꞌ ndyija neꞌ ꞌin yu, ndiꞌin neꞌ lajaꞌ neꞌ
chaꞌ ja mdalo ꞌa neꞌ, chaꞌ xiꞌin ꞌa tiꞌ neꞌ.
46Bra kanꞌ ykwiꞌ yu loꞌo neꞌ:
―¿Ni chaꞌ lka ndiꞌin wan lajaꞌ wan ni?

Tyituun lya wan chaꞌ chkwiꞌ wan loꞌo
Ndiose, chaꞌ ja kwiñi lyoꞌo kuneꞌ xaꞌan
ꞌwan.

Ndyaa loꞌo neꞌ ꞌin Jesús presu
47 Ti nchkwiꞌ la Jesús loꞌo neꞌ kanꞌ, bra

kanꞌ mdiyan kaꞌan ꞌa nten. Nu naan Juda
kanꞌ, ska yu nsuꞌwi laja tii tyukwa neꞌ
nu ngiꞌni xaꞌan chaꞌ ꞌin Jesús, ngwaꞌu yu
tuwiin ꞌin nten kaꞌan kanꞌ. Yan yu seꞌen
nduun Jesús chaꞌ chkwichaꞌ yu skaꞌ Jesús.
48Bra kanꞌ ykwiꞌ Jesús loꞌo yu kanꞌ:
―Juda ―ndukwin―, ¿ta kujwiiꞌ xuꞌwa

ꞌñaǎn yaꞌ neꞌ xaꞌan, kanꞌ chaꞌ nchkwichaaꞌ
ꞌñaǎn a?, naꞌ nu wa msuꞌwa Ndiose ꞌñaǎn
ndijyaǎn chaꞌ kaǎn nten.

49 Bra wa naꞌan neꞌ nu nduun loꞌo Jesús
sa ñaꞌan ngwa chaꞌ kanꞌ, bra kanꞌ mnichaꞌ
neꞌ ꞌin yu:
―Yu kula ―ndukwin neꞌ―, ¿ta kulaa ba

ꞌiin loꞌo xtyi, chaꞌ ja kan ꞌa neꞌ kwa a?
50Bra kanꞌmskwen ska taꞌa neꞌ kanꞌ xtyi

ꞌin yu, msiꞌyu kuꞌ yu jin nxkan laꞌa seꞌen
kwin ꞌin ska msu ꞌin xꞌnan sti joꞌo. 51 Bra
kanꞌ ndukwin Jesús ꞌin neꞌ:

―Yaꞌ la sa kwa ti. Kulaa sti wan xtyi
ꞌwan.
Bra kanꞌ ylaꞌ Jesús jin nxkan msu kanꞌ,

xiyaꞌ ngwa suꞌwe jin nxkan yu bra kanꞌ.
52Bra ti ykwiꞌ Jesús loꞌo sti joꞌonu lkandloo,
loꞌo neꞌ nu lka tñan niꞌ lyaa, ngwañaꞌan loꞌo
nchga neꞌ kula kichen numdiyan chaꞌ tyaa
loꞌo ꞌin yu:
―¿Ta nan mdiyan wan loꞌo xtyi ꞌwan,

loꞌo yka ꞌwan, chaꞌ jwiꞌin yka wan ꞌñaǎn sa
ñaꞌannunjyiꞌinneꞌ ꞌin skayunuyꞌnikunan
a? 53 Nchga tsan mdiꞌiǐn loꞌo wan niꞌ lyaa
tnun kanꞌ, ja siyaꞌ mskwen yaꞌ wan ꞌñaǎn
bra kanꞌ. Loꞌo ni, wa mjwi chinꞌ tyempu
ꞌwan chaꞌ kuꞌni wan chaꞌ kuxi re, chaꞌ wa
mdakuneꞌxaꞌan chabiyaꞌ ꞌwan; ti kwiꞌkanꞌ
lka nu ndlo la tñan ꞌwan.

Lye ꞌa ykwiꞌ Tyu chaꞌ ja nsuꞌwi lyo yu ꞌin
Jesús

54 Loꞌo msñi neꞌ ꞌin Jesús chaꞌ ka presu,
ndyaa loꞌo neꞌ ꞌin nde tuꞌ naꞌan ꞌin xꞌnan
sti joꞌo bra kanꞌ. Loꞌo Tyu ni, ndyaa ñaꞌan
yu ꞌin neꞌ tijyuꞌ ti bra kanꞌ. 55 Kanꞌ mxuꞌu
tukwa neꞌ chinꞌ kiiꞌ jluꞌwe liyaꞌ naꞌan ꞌin sti
joꞌo,mdyoꞌ tiꞌin neꞌ tuꞌwakiiꞌ kanꞌ bra kanꞌ;
loꞌo Tyu ndukwa yu laja neꞌ. 56 Bra kanꞌ
naꞌan ska nu kunaꞌannu lkamsu ꞌin sti joꞌo
chaꞌ loꞌoTyundukwa tuꞌwakiiꞌkanꞌ. Naꞌan
kwiꞌya ꞌa nu kunaꞌan kanꞌ ꞌin yu, bra kanꞌ
ykwiꞌ loꞌo neꞌ:
―Loꞌo yu kiꞌyu re ndaꞌan loꞌo Jesús kanꞌ

―ndukwin ꞌin neꞌ.
57 Bra ti mxkwen Tyu ꞌin nu kunaꞌan

kanꞌ:
―Neꞌ kula, ja nsuꞌwi lyoǔn ꞌin yu kwa

―ndukwin Tyu bra kanꞌ.
58Chunꞌndiꞌin la chinꞌnaꞌan xka nten ꞌin

yu.
―Loꞌo yu re lka yu taꞌa ndaꞌan neꞌ kwa

―ndukwin nten kanꞌ.
―Siꞌi naꞌ ―ndukwin yu―. Ja lkaǎn taꞌa

ndaꞌan neꞌ kwa―ndukwin Tyu ꞌin neꞌ.
59Chunꞌndiꞌin la, brakanꞌykwiꞌxkanten

loꞌo taꞌa ndaꞌan yu:
―Chañi chaꞌ loꞌo yu kiꞌyu re ndaꞌan loꞌo

presu kwa, chaꞌ loꞌo yu re lka yuneꞌGalilea
―ndukwin yu bra kanꞌ.

60 ―Che ―ndukwin Tyu bra kanꞌ―, ja
jlyo tiǎnꞌ ni chaꞌ lka nchkwiꞌ wan ng-
wañaꞌan.

Ti kwiꞌ bra nu ti nduun Tyu nchkwiꞌ,
bra kanꞌ msiꞌya ska la kwiꞌe. 61 Bra kanꞌ
mxinaꞌan Jesús seꞌen nduun yu niꞌ ñaꞌan,
chaꞌ ñaꞌan yu ꞌin Tyu. Bra ti ndyaa yuꞌwi tiꞌ
Tyu chaꞌnuwaykwiꞌ Jesús loꞌoyu ti kulo la.
Ndeñaꞌanngwachaꞌkanꞌ: “Branu ti ji xiꞌya
la kwiꞌe tla ndiꞌa, bra kanꞌ snan yaꞌ chkwiiꞌ
chaꞌ ja nsuꞌwi lyoo ꞌñaǎn” ndukwin Jesús ti
bra kanꞌ. 62 Bra kanꞌ mdoꞌo Tyu nde liyaꞌ,
lye ꞌa ynan yu chaꞌ ngwa xiꞌin ꞌa tiꞌ yu.

Mstyi lyoꞌo neꞌ ꞌin Jesús
63 Loꞌo neꞌ nu nduun kwan ꞌin Jesús,

mstyi lyoꞌo ꞌa neꞌ ꞌin Jesús,mjiꞌin neꞌ ꞌin yu.
64Mskanꞌneꞌ ska teꞌ tloo Jesús,mykwanꞌneꞌ
tloo yu. Bra kanꞌ ykwiꞌ neꞌ loꞌo yu:
―¿Ta jlyo ka tiiꞌ ni, ti ka nu yjwi ꞌiin a?

―ndukwin neꞌ.
65 Ngwañaꞌan kaꞌan la chaꞌ chen ñaꞌan

ykwiꞌ neꞌ kanꞌ loꞌo Jesús bra kanꞌ.
Mduun Jesús tloo neꞌ nu lka tñan

66 Ngwiꞌya xaa, bra kanꞌ mdyoꞌ tiꞌin neꞌ
kula ꞌin neꞌ judío, loꞌo sti joꞌo nu lka ndloo,
loꞌomstrununduꞌuchaꞌ joꞌo; ndyaa loꞌoneꞌ
ꞌin Jesús tloo nchga neꞌwsiya kanꞌ. La kanꞌ
mdyisnan neꞌmnichaꞌ neꞌ ꞌin yu:

67 ―Katsaaꞌ lya ꞌwa si lkaa Krixtu
―ndukwin neꞌ ꞌin yu.
Mxkwen Jesús ꞌin neꞌ bra kanꞌ:
―Ni siya kuniǐn ꞌwan ngwañaꞌan, ja tsaa

ñaꞌan tiꞌ wan ꞌñaǎn. 68 Ni siya ndiya ska
chaꞌ nu kunichaǎnꞌ ꞌwan, ja xkwen wan
ꞌñaǎn. Wa jlyo tiǎnꞌ chaꞌ ja kulaawan ꞌñaǎn.
69Kanꞌ chaꞌ, chunꞌ ndiꞌin la naꞌ nu ndijyaǎn
chaꞌ kaǎn nten, tyukwaǎn nde laꞌa seꞌen
kwin ꞌin Ndiose nu nchka ꞌin nchga tñan.

70Bra ti mnichaꞌ nchga neꞌ tnun ꞌin yu:
―¿Nuꞌwin lkaa Sñiꞌ ykwiꞌ Ndiose sikwa

a?
Bra kanꞌmxkwen Jesús ꞌin neꞌ xiyaꞌ:
―Chañi chaꞌ nu ykwiꞌ wan, chaꞌ nduk-

win wan chaꞌ kanꞌ nu lkaǎn―ndukwin yu
ꞌin neꞌ.

71 ―Ja nchka tianꞌ kunaan xka nten nu
jlyo la tiꞌ―ndukwin neꞌ bra kanꞌ―. Taꞌaan
wa ynaan chaꞌ nu ykwiꞌ yu re. Tuꞌwa ykwiꞌ
yu re wamdoꞌo chaꞌ kwiñi―ndukwin neꞌ.

23
Mduun Jesús tloo Pilato nu lka ndloo la

1 Mdyituun nchga neꞌ wsiya bra kanꞌ,
ndyaa loꞌo neꞌ ꞌin Jesús seꞌen ndiꞌin Pi-
lato nu lka gobernador romano bra kanꞌ.
2Mdyisnan neꞌmstya neꞌ kiꞌya ꞌin Jesús bra
kanꞌ:
―Wa msñi ba ꞌin yu kiꞌyu re, chaꞌ ndat-

saa ꞌa yu ꞌin neꞌ judío taꞌa kichen tyi ba.
Ndukwin yu chaꞌ ja nsuꞌwi chabiyaꞌ ta ba
tñi nu ndlo neꞌ nu lka tñan ꞌwan, neꞌ ro-
mano; loꞌo lye ꞌa nchkwiꞌ yu chaꞌ ykwiꞌ yu
lka yu Krixtu, sa ñaꞌan si lka yu ree nu lka
ndloo la ꞌwa―ndukwin neꞌ ꞌin Pilato.

3Bra kanꞌmnichaꞌ Pilato ꞌin Jesús:
―¿Ta nuꞌwin lkaa Ree ꞌin neꞌ judío a?

―ndukwin.
Bra kanꞌmxkwen Jesús ꞌin Pilato:
―Ti kwiꞌ sa ñaꞌan nu wa ykwiiꞌ, ti kwiꞌ

kanꞌ lkaǎn―ndukwin.
4Bra kanꞌ ykwiꞌ Pilato loꞌo sti joꞌo nu lka

ndloo loꞌo xka la nten nu ndaꞌan loꞌo yu:
―Ja ska chaꞌ kuxi ndyija ꞌñaǎn chaꞌ

xtyaǎn kiꞌya ꞌin yu re―ndukwin Pilato.
5Loꞌo xiyaꞌ lye la ykwiꞌ neꞌ kanꞌ, kwen ꞌa

msiꞌya loꞌo neꞌ ꞌin Pilato bra kanꞌ:
―Nda yu re chaꞌmsinꞌ tiꞌ ꞌin nchga nten

nde Judea re siꞌya chaꞌ nu nduꞌu yu ꞌin neꞌ
―ndukwin neꞌ―. Nde Galilea mdyisnan
yu re, loꞌo ni, loꞌo nde re nduꞌu yu chaꞌ kuxi
kanꞌ ꞌin neꞌ.

Mduun Jesús tloo Herodes
6 Bra wa ynan Pilato chaꞌ kanꞌ, bra kanꞌ

mnichaꞌ yu ꞌin neꞌ si nde Galilea mdoꞌo
Jesús ndijyan.

7―Ti kwiꞌ―ndukwin neꞌ.
Bra kanꞌ ndyuꞌwi tiꞌ Pilato chaꞌ ndiꞌin

Herodes kichen Jerusalén tsan kanꞌ. Loꞌo
Herodes ni, lka yu ndloo ꞌin neꞌ Galilea;
kanꞌ chaꞌ msuꞌwa Pilato ꞌin Jesús ndyaa
seꞌen ndiꞌin Herodes kanꞌ bra kanꞌ. 8 Bra
wa naꞌan Herodes ꞌin Jesús, suꞌwe ꞌa ngwa
tiye yu bra kanꞌ, chaꞌwa sꞌni ꞌa nchka tiꞌ yu
ñaꞌanyu ꞌin Jesús. Waynanyuchaꞌnchkwiꞌ
nten chaꞌ ꞌin Jesús, loꞌo nchka ꞌa tiꞌ yu ñaꞌan
yu ska chaꞌ tnun nu kuꞌni Jesús. 9 Kaꞌan
ꞌa chaꞌ mnichaꞌ yu ꞌin Jesús bra kanꞌ, loꞌo
ja mxkwen ꞌa Jesús ꞌin yu siyaꞌ ti. 10 Loꞌo
ndiꞌin sti joꞌo nu lka ndloo loꞌo mstru nu
nduꞌu chaꞌ joꞌo; mstya ꞌa neꞌ kanꞌ kiꞌya ꞌin
Jesús, kaꞌan ꞌa chaꞌ kuxi ykwiꞌ neꞌ kanꞌ ꞌin
yu. 11 Bra kanꞌ lye ꞌa mda Herodes nu tiꞌí
ꞌin Jesús; ngwañaꞌan sndaru ꞌin yu, kuxi ꞌa

yꞌni neꞌ loꞌo. Mxkuꞌ neꞌ teꞌ suꞌwe ꞌa ñaꞌan ꞌin
yubrakanꞌ, chaꞌkajañaꞌannuxtyi lyoꞌoneꞌ
ꞌin yu. Teꞌ nduwi ꞌa ñaꞌan lka ran, sa ñaꞌan
ñaꞌan steꞌ ree mxkuꞌ neꞌ ꞌin yu. Bra kanꞌ
msuꞌwa Herodes ꞌin Jesús ndyaa xiyaꞌ nde
seꞌenndiꞌinPilato. 12Tsankanꞌngwasuꞌwa
chaꞌ ꞌin Herodes loꞌo Pilato xiyaꞌ; yuꞌwi ꞌa
chaꞌ wsuun ꞌin neꞌ ti kulo la, loꞌo ni yꞌni
xuꞌwe neꞌ chaꞌ ꞌin neꞌ xiyaꞌ.

Ngulo Pilato tñan chaꞌ kujwi neꞌ ꞌin Jesús
13 Bra kanꞌ mxoꞌ tiꞌin Pilato ꞌin nchga sti

joꞌo nu lka ndloo, loꞌo nchga neꞌwsiya, loꞌo
nchga nten kichen. 14Ykwiꞌ yu loꞌo neꞌ bra
kanꞌ:
―Ti kwiꞌ ꞌwan mdiyan loꞌo wan ꞌin yu

kiꞌyure seꞌenndiꞌiǐn,ndukwinwanchaꞌ lye
ꞌa nskwen tikeeꞌ yu ꞌin taꞌa kichen tyi wan
―ndukwin yu ꞌin neꞌ―. Wa ykwiǐnꞌ loꞌo yu
re tloo nchga wan; wa naꞌan wan chaꞌ ja
ska kiꞌya ndyija ꞌin yu ꞌñaǎn, sa ñaꞌan kiꞌya
nu mstya wan ꞌin yu. 15 Kwiꞌ ngwañaꞌan
Herodes, jamjwi kiꞌyanuxtya yukula kanꞌ
ꞌin Jesús re, kanꞌ chaꞌwamda yu kula kanꞌ
ꞌin yu ndyaan yu seꞌen ndiꞌiǐn xiyaꞌ. Ja ska
chaꞌ kuxi yꞌni yu sikwa, kanꞌ chaꞌ ja ndiꞌin
ꞌa chaꞌ kaja yu chaꞌ ꞌñaǎn. 16 Taǎn chinꞌ nu
tiꞌí ꞌin yu kulo ndukwa la, bra kanꞌ kulaǎn
ꞌin yu―ndukwin Pilato ꞌin neꞌ.

17Nchga yijan laja taꞌa pascua, bra kanꞌ
ndlaa yu gobernador ꞌin ska ti presu ngwa
ti ñaꞌan; 18 kanꞌ chaꞌmdyisnan nchga nten
kichen, kwen ꞌa msiꞌya neꞌ suꞌwa ti, mjñan
neꞌ xka presu ꞌin Pilato:
―¡Ja kulaa ꞌin yu kiꞌyu re! ―ndukwin

neꞌ―. ¡Yaa loꞌoo ꞌin yu re! ¡Kulaa ꞌin
Barrabás kanꞌ, chaꞌ tyoꞌo yu ngwa ti ñaꞌan!

19Nan wa msuꞌwa neꞌ ꞌin Barrabás kanꞌ
niꞌ ñaꞌan chkwan siꞌya chaꞌ mdatsaa ꞌa yu
ꞌin nten kichen chaꞌ xuun neꞌ loꞌo neꞌ xka
laꞌa tsuꞌ nu lka ndloo. Bra kanꞌ yjwi ꞌa
Barrabás ꞌin nten. 20Ngwa tiꞌ Pilato kulaa
ꞌin Jesús, kanꞌ chaꞌ xiyaꞌ ykwiꞌ yu loꞌo neꞌ.
21 Kwen la mxkwen nten kaꞌan kanꞌ ꞌin
Pilato bra kanꞌ:
―¡Jwiꞌin kaꞌaan lyaa ꞌin yu lo wsi chaꞌ

kaja yu! ―ndukwin neꞌ―. ¡Jwiꞌin kaꞌaan
lyaa ꞌin yu lo wsi! ―ndukwin nten kaꞌan
kanꞌ bra kanꞌ.

22Wamdaꞌa snan yaꞌ ykwiꞌ Pilato loꞌo neꞌ
bra kanꞌ:

―¿Ni sa ñaꞌan chaꞌ kuxi yꞌni yu re a? Ja
ska chaꞌ kuxi ꞌin yu re ndyija ꞌñaǎn―nduk-
win Pilato―, kanꞌ chaꞌ ja nꞌni ꞌa chaꞌ kaja
yu. Suꞌwe la si taǎn chinꞌnu tiꞌí ꞌin yu, chunꞌ
ndiꞌin la kulaǎn ꞌin yu.

23 Bra kanꞌ kwen la msiꞌya neꞌ mxkwen
neꞌ ꞌin Pilato, chaꞌ jwiꞌin kaꞌan lya ꞌin Jesús
lo wsi. Lye ꞌa ykwiꞌ nten kichen, loꞌo sti
joꞌo nu lka ndloo ykwiꞌ ꞌa neꞌ, kanꞌ chaꞌ keeꞌ
ꞌa mslyaa Pilato kuꞌni tñan nu ngwa tiꞌ neꞌ.
24 Bra kanꞌ mda yu chabiyaꞌ chaꞌ ka chaꞌ
numjñan neꞌ. 25Ngulaa yu ꞌin Barrabás nu
yꞌni ꞌa chaꞌwsuun, nuwayjwi ꞌin nten, chaꞌ
kanꞌ lka nu ngulo suwi nten kichen chaꞌ
tyoꞌo ñaꞌan chkwan. Bra kanꞌ mda Pilato
ꞌin Jesús ꞌin neꞌ chaꞌ kuꞌni neꞌ sa ñaꞌan nu
nchka ti tiꞌ neꞌ kuꞌni neꞌ loꞌo yu.

Mjiꞌin kaꞌan neꞌ ꞌin Jesús lo wsi
26 Bra kanꞌ ndyaa loꞌo sndaru ꞌin Jesús

chaꞌ jwiꞌin kaꞌan neꞌ ꞌin yu lo wsi. Bra kanꞌ
ndyukwa taꞌa sndaru loꞌo skantennunaan
Simón, nu ndyaan yu yaa yu niꞌ kixinꞌ;
neꞌ kichen Cirene lka yu kanꞌ. Kanꞌ ngulo
sndaru tñan ꞌin yu chaꞌ kwiꞌya yu wsi nu
mdiꞌya Jesús.

27 Kaꞌan ꞌa nten ndyaa ñaꞌan neꞌ ꞌin
Jesús. Kwiꞌ ngwañaꞌan, mdaꞌan kaꞌan ꞌa neꞌ
kunaꞌan, nganaan ꞌaneꞌ; kwen ꞌamsiꞌyaneꞌ
chaꞌ xiꞌin ꞌa tiꞌ neꞌ chaꞌ ꞌin Jesús. 28Bra kanꞌ
naꞌan Jesús seꞌen nduun neꞌ kunaꞌan kanꞌ,
ykwiꞌ yu loꞌo neꞌ kanꞌ:
―ꞌWan neꞌ kunaꞌan Jerusalén re, ja ku-

naan ꞌawan chaꞌ ꞌñaǎn―ndukwin Jesús ꞌin
neꞌ―. Suꞌwe la kunaan wan chaꞌ ꞌwan, ti
ykwiꞌ ti wan, chaꞌ ꞌin sñiꞌ wan. 29Wa tiya
ti tsan kuxi ꞌwan, bra kanꞌ chkwiꞌ nten chaꞌ
re: “Suꞌwe la ndiꞌin ska nu kunaꞌan nu ja
ya tyiꞌin sñiꞌ, nu ja ya kuꞌni kala ska nten,
nu ja ya ta katiꞌ ska nu xuwe” nchkwin neꞌ.
30 Bra kanꞌ tyisnan nten xiꞌya: “Suꞌwe la
si tiyu kiꞌya kwan chuanꞌ, skunꞌ mondun
yuu chuanꞌ, chaꞌ tsaa tii chaꞌ ꞌñaan siyaꞌ ti.”
Ngwañaꞌan chkwiꞌ neꞌ bra kanꞌ. 31 Ñaꞌan
wan sa ñaꞌan nu ngiꞌni neꞌ loꞌoǔn ni. ¿Ni sa
ñaꞌan kuꞌni neꞌ loꞌo wan neꞌ judío bra kanꞌ
sikwa? Suꞌwe ꞌa chaꞌ nu ndiꞌin ꞌñaǎn; sa
ñaꞌan lka ska yka nu ngaꞌá ꞌa, ngwañaꞌan
suꞌwe ndiꞌin tiyeěn loꞌo Ndiose Stiǐn. Loꞌo
ꞌwan, ja suꞌwechaꞌnunchka ꞌwan;wandla
ti tyii chaꞌ ꞌwan ngwa ti ñaꞌan, chaꞌ sa ñaꞌan

lka ska yka nkwi, ngwañaꞌan lka wan loꞌo
taꞌa kichen tyiwan―ndukwin Jesús ꞌin neꞌ
kanꞌ.

32Loꞌo ndyaa loꞌo neꞌ ꞌin xa tyukwa nten
nu tnun ꞌa kiꞌya ndiꞌin ꞌin neꞌ, chaꞌ suꞌwa
ti kujwi neꞌ ꞌin nten kanꞌ loꞌo Jesús. 33 Bra
numdiya neꞌ seꞌen naan La Calavera (kiꞌya
seꞌennskwa tijyanke jyoꞌo), bra kanꞌmjiꞌin
kaꞌan neꞌ ꞌin Jesús lo wsi la kanꞌ. Kwiꞌ ng-
wañaꞌan, mjiꞌin kaꞌan neꞌ ꞌin taꞌa tyukwaa
nten nu mdiꞌin kiꞌya tnun ꞌin; mjiꞌin kaꞌan
neꞌ ꞌin ska yu kuxi kanꞌ lo xka yka wsi nu
nduun laꞌa seꞌen kwin seꞌen ngaꞌan Jesús,
bra kanꞌ mjiꞌin kaꞌan neꞌ ꞌin xka yu kuxi
kanꞌ loxkaykawsinunduun laꞌaseꞌenkaa.
34Xa nu ti ndiꞌin sndaru numjiꞌin kaꞌan ꞌin
neꞌ lo wsi, bra kanꞌ ykwiꞌ Jesús loꞌo Ndiose
Sti yu:
―Stiǐn ―ndukwin yu―, kuꞌnii chaꞌ tlyu

tiꞌ ꞌin neꞌ re, ja jlyo ꞌa tiꞌneꞌni chaꞌ lka ngiꞌni
neꞌ ngwañaꞌan.
Bra kanꞌ ngutsaa sndaru kanꞌ steꞌ Jesús

xa nu ndiꞌin jya ti neꞌ loꞌo taꞌa neꞌ. 35 Loꞌo
mdiꞌin ꞌa nten nu ñaꞌan kwiꞌya ꞌin Jesús.
Loꞌo neꞌ wsiya mstyi lyoꞌo neꞌ ꞌin Jesús bra
kanꞌ. Nde ñaꞌan ykwiꞌ neꞌ loꞌo taꞌa neꞌ:
―Ngulaa yu ꞌin xka la nten nu ngwa

xkanꞌ; loꞌo ni, ndiꞌin chaꞌ kulaa yu ꞌin yu, ti
ykwiꞌ ti yu, si chañi chaꞌ lka yu Krixtu nu
ngulo suwiNdiose ꞌinndijyan lochalyuure
―ndukwin neꞌ kanꞌ.

36Loꞌo sndaru kanꞌ, mstyi lyoꞌo neꞌ ꞌin yu
ndijyan neꞌ kwiꞌ seꞌen nduun wsi, mda neꞌ
mñun tiyeꞌ chaꞌ koꞌo yu. 37 Bra kanꞌ ykwiꞌ
neꞌ kanꞌ loꞌo yu:
―Kulaa ꞌiin ti ykwiiꞌ ti, si chañi lkaa Ree

ꞌin neꞌ judío ―ndukwin sndaru kanꞌ ꞌin
Jesús.

38 Wa ngaꞌan letra ke wsi seꞌen ngaꞌan
Jesús nu nchkwiꞌ: “Yu re lka yu Ree nu lka
ndloo la ꞌin neꞌ judío.” Snan lo chaꞌ nu
nchkwiꞌ nten ngaꞌan chaꞌ kanꞌ: chaꞌ griego
ngaꞌan, loꞌo chaꞌ latín ngaꞌan, loꞌo chaꞌ nu
nchkwiꞌ neꞌ judío ngaꞌan.

39 Bra kanꞌ chen ñaꞌan ykwiꞌ ska yu ku-
nan taꞌa ngaꞌan Jesús lo wsi kanꞌ:
―Si chañi chaꞌ Krixtu lkaa, kulaa ꞌiin

ti ykwiiꞌ ti sikwa; loꞌo ꞌware, kulaa ꞌwa
―ndukwin yu ꞌin Jesús.

40Brakanꞌmxkwenxkayukunan ꞌin taꞌa
yu:

―¿Ja ntseen ꞌin Ndiose sikwa a? Suꞌwa ti
nu tiꞌí ndijian taꞌa snaan ni ―ndukwin yu
ꞌin taꞌakunanyu―. 41Ñi ꞌandiꞌin chaꞌ taneꞌ
nu tiꞌí ꞌñaan, chaꞌ kanꞌ ndiꞌin chaꞌ ka ꞌñaan
siꞌya chaꞌ kuxi nu yꞌnian; loꞌo yu re, ja ska
chaꞌ kuxi yꞌni yu re.

42Bra kanꞌ ykwiꞌ yu kanꞌ loꞌo Jesús:
―Yu kula Jesús ―ndukwin―, tyuꞌwi tiiꞌ

ꞌñaǎn xa nu tyisnan chaꞌ kaa ndloo―nduk-
win yu kunan kanꞌ.

43Mxkwen Jesús ꞌin yu bra kanꞌ:
―Chañi chaꞌ nchkwiǐnꞌ loꞌoo ―nduk-

win―, ti kwiꞌ tsan ni ka tyiꞌiin loꞌoǔn la
seꞌen suꞌwe ꞌa, seꞌen ndiꞌin Ndiose nde niꞌ
kwan―ndukwin Jesús ꞌin yu.

Ngujwi Jesús
44Ndiꞌya kwan ngwa, bra kanꞌ ngwa tla

tyukwi ñaꞌaan chalyuu; ngwa tla sa ñaꞌan
yaꞌ nu mdiya bra wa snan siin, 45 loꞌo
ngwa tla loo kwichaa bra kanꞌ. Teꞌ tlyu
nu ndukwi niꞌ lyaa tnun kanꞌ, mdoꞌo yuꞌwe
teꞌ kanꞌ jluꞌwe la bra kanꞌ. 46 Loꞌo kwen ꞌa
msiꞌya Jesús:
―Stiǐn, tiꞌyaa kasiya ꞌñaǎn ―ndukwin

yu.
Bra wa ykwiꞌ yu chaꞌ kanꞌ, bra ti ngujwi

yu bra kanꞌ.
47 Bra nu naꞌan capitán ꞌin sndaru ro-

mano sañaꞌanngwachaꞌkanꞌ, brakanꞌyꞌni
tnun yu ꞌin Ndiose. Nde ñaꞌan ykwiꞌ yu bra
kanꞌ:
―Chañi chaꞌ ja mdiꞌin kiꞌya ꞌin ayman re

siyaꞌ ti ―ndukwin capitán ꞌin sndaru kanꞌ.
48 Nchga nten nu ndiꞌin nde kwa bra

kanꞌ, xa wa naꞌan neꞌ nchga chaꞌ nu ngwa
kanꞌ, mdoꞌo neꞌ ndyaa neꞌ bra kanꞌ. Mjiꞌin
neꞌ ndukunꞌ neꞌ tijyan tiye neꞌ ndyaa neꞌ
chaꞌ xiꞌin ꞌa tiꞌ neꞌ. 49 La kanꞌ nganun
nchga taꞌa suꞌwe nsuꞌwi Jesús nde seꞌen
nduunwsi, loꞌo neꞌ kunaꞌan nuwamdaꞌan
loꞌo yu ti bra nu mdyisnan ti tñan ꞌin yu
nde Galilea, nganun neꞌ kanꞌ tijyuꞌ ti ñaꞌan
kwiꞌya neꞌ chaꞌ nu nchka kanꞌ.

Mtsiꞌ ayman Jesús
50 Wa ndiya ska nten suꞌwe nu ngiꞌni

tnun ꞌin Ndiose, Se naan yu kula kanꞌ. Ari-
matea lka kichen tyi yu; ndiꞌin kichen kanꞌ
lo yuu ꞌin Judea. Skanu lka tñan lka Sekanꞌ,
suꞌwa ti ndukwayu loꞌonchganeꞌwsiya ꞌin
neꞌ judío. 51Ti ngwa sꞌniwa ngita ꞌa Se kanꞌ

sa ñaꞌan bra kan Ndiose chaꞌ ka Ni ndloo
la lo chalyuu, kanꞌ chaꞌ ja ngwa suꞌwa chaꞌ
ꞌin yu loꞌo taꞌa wsiya yu chaꞌ mstya neꞌ
kiꞌya ꞌin Jesús. 52Ndyaa Se bra kanꞌ, ndyaa
seꞌen ndiꞌin Pilato chaꞌ jñan chabiyaꞌ tsaa
loꞌo ꞌin ayman Jesús chaꞌ kutsiꞌ ꞌin ayman
kanꞌ. 53Mdiꞌya neꞌ ꞌin ayman kanꞌ lo wsi,
bra kanꞌmxiin Se ska teꞌ luwi chunꞌ ayman
Jesús; yaa loꞌo neꞌ ꞌin ayman kanꞌ msuꞌwa
neꞌ ꞌin yu ska niꞌ kwaa seꞌen ngulu neꞌ siꞌ
yuu, seꞌen ja ya kutsiꞌ neꞌ ꞌin nten siyaꞌ ti.
54 Tsan taꞌa siin lka kanꞌ, kanꞌ chaꞌ ngiꞌni
kuwe tiꞌ neꞌ chaꞌwa tyisnan ti taꞌa.

55Loꞌo neꞌ kunaꞌan nu yan loꞌo Jesús nde
Galilea ni, yaa ñaꞌan neꞌ ꞌin Se kanꞌ, chaꞌ
ñaꞌan niꞌ kwaa seꞌen nsu ayman Jesús, chaꞌ
ka biyaꞌ tiꞌ neꞌ la nde yaꞌmsuꞌwa neꞌ ꞌin ay-
mankanꞌ. 56Brakanꞌmxitukwineꞌndyaan
neꞌ lo kichen xiyaꞌ. Loꞌo yꞌni xuꞌwe neꞌ tyiꞌa
nu xi tyiꞌi, loꞌo sete nu suꞌwe tyiꞌi chaꞌ xuꞌwi
chunꞌ ayman kanꞌ. Bra kanꞌ mxitñaꞌ neꞌ
tsan taꞌa kanꞌ, sa ñaꞌan nu ndukwa tñan lo
kityi kula chaꞌ kuꞌni neꞌ.

24
Ndyuꞌu Jesús xiyaꞌ

1 Wa kiꞌya ti xaa tsan kulo ꞌin smnan
kanꞌ, tlya ꞌa ndyaa neꞌ kunaꞌan kanꞌ tuꞌwa
kwaa seꞌen mtsiꞌ ayman Jesús. Mbiꞌya neꞌ
tyiꞌa xi tyiꞌi nu wa yꞌni xuꞌwe neꞌ. Loꞌo
xka ta neꞌ kunaꞌan ndyaa loꞌo neꞌ. 2Ndiya
neꞌ tuꞌwa kwaa, bra kanꞌ naꞌan neꞌ kee nu
nchkunꞌ tuꞌwa kwaa kanꞌ, chaꞌ ja nduun ꞌa
kee kanꞌ tuꞌwa kwaa; ndukwa laa ti kwaa
kanꞌ. 3Yten neꞌ niꞌ kwaa chaꞌ ñaꞌan neꞌ, loꞌo
ja nsu ꞌa ayman Jesús bra kanꞌ. 4 Ytsen ꞌa
neꞌ kunaꞌan kanꞌbra kanꞌ, ja jlyo ꞌa tiꞌneꞌ sa
ñaꞌan nu kuꞌni neꞌ. Bra kanꞌ naꞌan neꞌ chaꞌ
loꞌo nduun tukwa yu kiꞌyu seꞌen ndiꞌin neꞌ;
nduwi ꞌa steꞌ yu kiꞌyu kanꞌ. 5Msnan yuꞌwi
tiye neꞌ kunaꞌan kanꞌ bra kanꞌ, mdyisti neꞌ
lyuu chaꞌ ytsen ꞌa neꞌ ꞌin yu kiꞌyu kanꞌ. Bra
kanꞌ ykwiꞌ yu kanꞌ loꞌo neꞌ:
―¿Ni chaꞌ ndaꞌan naan wan ꞌin ska nten

nu luꞌu seꞌen nsu ayman re a? ―ndukwin
neꞌ―. 6 Ja nsu ꞌa yu kanꞌ nde re, chaꞌ wa
ndyuꞌuyuxiyaꞌ. Tyaayuꞌwi tiꞌwansañaꞌan
chaꞌ nu ndukwin yu ꞌwan bra nu ti ndiꞌin
wan nde Galilea. 7 Ykwiꞌ yu nu wa yan yu
lo chalyuu chaꞌ ngwa yu nten, wa ytsaꞌ yu
ꞌwan nu ngwa xkanꞌ chaꞌ ta neꞌ ꞌin yu yaꞌ

neꞌ xaꞌan, chaꞌ jwiꞌin kaꞌan neꞌ ꞌin yu lowsi.
Lamdaꞌa snan tsan, bra kanꞌ tyuꞌuyuxiyaꞌ,
ndukwin yu.

8 Bra kanꞌ ndyaa yuꞌwi tiꞌ neꞌ kunaꞌan
kanꞌ nchga chaꞌ nu ykwiꞌ Jesús loꞌo neꞌ ti
ngwaxkanꞌ la chaꞌ ꞌin ykwiꞌ yu. 9Mdyituun
neꞌ, mdoꞌo neꞌ ndyaan neꞌ lo kichen, ngala
neꞌ seꞌenndiꞌin tii xkaneꞌnuyꞌni xaꞌan chaꞌ
ꞌin Jesús. Bra kanꞌ ytsaꞌ neꞌ kunaꞌan kanꞌ
nchga chaꞌ kanꞌ ꞌin neꞌ, kanꞌ chaꞌ ngwa chaꞌ
nchga neꞌ nu mdaꞌan loꞌo Jesús ynan neꞌ
chaꞌ kanꞌ bra kanꞌ. 10Nde lka sa ñaꞌan naan
nu kunaꞌan nu yaa tuꞌwa kwaa kanꞌ: yaa
LiyaMagdalena, loꞌo Xnan, loꞌo Liya jyaꞌan
Santiago, loꞌo xka la neꞌ kunaꞌan. 11 Siꞌi
ngwañaꞌanngwa,mskeꞌ tiꞌneꞌnuyꞌnixaꞌan
kanꞌ; nan wa yten chaꞌ chen ñaꞌan ke neꞌ
kunaꞌan kanꞌ, mskeꞌ tiꞌ neꞌ. Ja ndyaa ñaꞌan
tiꞌ neꞌ chaꞌ nu ytsaꞌ neꞌ kunaꞌan kanꞌ ꞌin neꞌ
siyaꞌ ti.

12Ni siya ngwañaꞌan mskeꞌ tiꞌ neꞌ, bra ti
msnan Tyu ndyaa yu tuꞌwa kwaa kanꞌ. Bra
kanꞌ naꞌan Tyu niꞌ kwaa kanꞌ, chaꞌ xka laꞌa
ti nsu teꞌ nu mxiin chunꞌ ayman Jesús nu
ngwa xkanꞌ. Bra kanꞌ mdoꞌo Tyu ndyaan
yunde seꞌenndiꞌin neꞌ xiyaꞌ, mdaꞌan ꞌa chaꞌ
tiye neꞌ sa ñaꞌan ngwa chaꞌ ja nsu ꞌa ayman
kanꞌ.

Nde ñaꞌan ngwa xa ndyaa neꞌ tuwiin nde
Emaús

13 Ti kwiꞌ tsan kanꞌ mdoꞌo yu tukwa
yu ndyaa yu nde kichen Emaús. Kichen
kanꞌ nsuꞌwi tii xka kilómetro biyaꞌ tijyuꞌ ꞌin
Jerusalén. 14Mdaꞌan ti yu tuwiin, nchkwiꞌ
ꞌa yu loꞌo taꞌa yu chaꞌ ꞌin nchga chaꞌ nu
ngwa bra kanꞌ. 15 Ti nchkwiꞌ luwe yu ꞌin
chaꞌ kanꞌ, bra kanꞌmdukwa ykwiꞌ Jesús ꞌin
yu, suꞌwa ti ndaꞌan Jesús loꞌo yu. 16Naꞌan
yu chinꞌ ꞌin Jesús, loꞌo ja ngwa xuꞌwi lyo
suꞌwe yu ꞌin Jesús, chaꞌ nsuꞌwi ska chaꞌ nu
ndukunꞌ xaa kiloo yu. 17 Bra kanꞌ mnichaꞌ
Jesús ꞌin yu:
―¿Ni sa ñaꞌan chaꞌ nchkwiꞌ luwe wan

chaꞌ ndijyan wan tuwiin re? ¿Ni chaꞌ lka
xiꞌin ꞌa tiꞌwan? ―ndukwin Jesús ꞌin neꞌ.
Bra ti ndyaa tuun yu, 18mxkwen ska yu

nu naan Cleofas ꞌin Jesús:
―Tyukwi ñaꞌaan chalyuu wa jlyo tiꞌ neꞌ

nan lka ngwa nde Jerusalén tsan nu tka
mdijin ti. ¿Ta xka ti nuꞌwinnu ja jlyo tiꞌnan

lka nu ngwa nde Jerusalén kwa a? Jlyo tiꞌ
nchga neꞌ xka kichen nu yaa taꞌa kwa.

19―¿Nan lka ngwa a? ―ndukwin Jesús
ꞌin yu.
Bra kanꞌmxkwen yu ꞌin Jesús:
―Chaꞌ ꞌin Jesús Nazaret ―ndukwin

yu―, ska nten nu ykwiꞌ chaꞌ ꞌin Ndiose
loꞌo nten ngwa yu. Ngwa ꞌa ꞌin yu chkwiꞌ
yu, loꞌo ngwa ꞌa ꞌin yu kuꞌni yu kaꞌan ꞌa
chaꞌ tnun chabiyaꞌ ꞌinNdiose; kaꞌan ꞌa nten
naꞌan ꞌin chaꞌ tnun kanꞌ. 20Bra kanꞌ sti joꞌo
nu lka ndloo loꞌo neꞌ nu lka tñan, mda neꞌ
ꞌin yu yaꞌ neꞌwsiya chaꞌ kujwi neꞌ ꞌin yu lo
wsi. 21Wa mdijin snan tsan nu ngwa chaꞌ
kanꞌ. Loꞌo bare ni, ndyaa ñaꞌan ꞌa tiꞌ ba ꞌin
yu nu ngwa xkanꞌ, chaꞌ kanꞌ lka nu kulaa
ꞌin neꞌ Israel taꞌaan, chaꞌ ja ka ꞌaneꞌ xka laꞌa
tsuꞌ ka ndloo la ꞌñaan, chaꞌ tyiꞌin suꞌwean lo
yuu kichen tyian, ngwa tiꞌ ba. 22 Loꞌo ni,
mxitsen chinꞌ neꞌ kunaꞌan taꞌa ndaꞌan ba
ꞌwa, chaꞌ tlya ꞌa yaa neꞌ kunaꞌan kanꞌ tuꞌwa
kwaa, 23 loꞌo ja ndyija ꞌa ayman Jesús kanꞌ
ꞌin neꞌ, niꞌ kwaa. Ndyaan neꞌ bra kanꞌ, ytsaꞌ
neꞌ ꞌwa chaꞌ wa naꞌan neꞌ ska chaꞌ tnun.
Nan ngwaꞌu tloo ti tukwa angajle ꞌin neꞌ
kunaꞌan kanꞌ; ndukwin angajle kanꞌ ꞌin neꞌ
chaꞌ wa ndyuꞌu Jesús xiyaꞌ ni. 24 Bra ti yaa
chinꞌ neꞌ taꞌa yꞌni xaꞌan ba tuꞌwa kwaa bra
kanꞌ, naꞌan neꞌ ꞌin angajle kanꞌ sa ñaꞌan nu
ndukwin nu kunaꞌan kanꞌ, loꞌo ja naꞌan neꞌ
ꞌin ykwiꞌ Jesús.

25 Bra kanꞌ ykwiꞌ Jesús loꞌo yu nu taꞌa
ndijyan yu tuwiin kanꞌ:
―Ti lyiji ꞌa chaꞌ ꞌwan chaꞌ ka biyaꞌ suꞌwe

tiꞌwan nchga chaꞌ; keeꞌ ꞌa nxñiwan nchga
chaꞌ nu ngwaꞌu ayman nu ykwiꞌ chaꞌ ꞌin
Ndiose loꞌontennungwasꞌni. 26¿Ta siꞌi nan
ndukwa chaꞌ tyijin nu nka Krixtu kanꞌ nu
tiꞌí sa ñaꞌan nu ngwa ni a? Chunꞌ ndiꞌin la
stenKrixtu seꞌen suꞌwe ꞌa ñaꞌan seꞌen nu ka
tnun la ti yu.

27Bra kanꞌmdyisnan Jesús ngwaꞌu yu ꞌin
neꞌ, nchga chaꞌ nuwa ndukwa lo kityi kula
chaꞌ ꞌin ykwiꞌ yu. Mdyisnan yu loꞌo kityi nu
ngwaꞌan ayman Moisés, bra kanꞌ ykwiꞌ yu
nchga chaꞌ nu ndukwa lo kityi nu ngwaꞌan
neꞌ nu ykwiꞌ chaꞌ ꞌin Ndiose loꞌo nten nu
ngwa sꞌni.

28Wa tiya ti neꞌ tuꞌwakichen seꞌenndyaa
neꞌ, bra kanꞌ yꞌni Jesús sa ñaꞌan si ti tsaa la
yu tuwiin tijyuꞌ la. 29 Bra kanꞌ lye ꞌa ykwiꞌ

neꞌ loꞌo yu chaꞌ kanun yu seꞌen ndiꞌin neꞌ.
Ndukwin neꞌ ꞌin yu:
―Kanun loꞌo ba chaꞌ wa msiin ꞌa ni, wa

kiꞌya ti tla.
Bra kanꞌ yten Jesús niꞌ ñaꞌan chaꞌ kanun

yu loꞌo neꞌ. 30Wa ndukwa yu loꞌo neꞌ tuꞌwa
msaa, bra kanꞌ msñi yu ska jaxlya, ndya
yu xuꞌwe ꞌin Ndiose; bra kanꞌ msuꞌwe yu
jaxlya kanꞌ, chaꞌ ta yu ku neꞌ. 31Ti kwiꞌ bra
ngala xaa kiloo neꞌ, loꞌo yuꞌwi lyo suꞌweneꞌ
ꞌin yu. Bra kanꞌmdoꞌo yu seꞌen ndukwaneꞌ
ndyaa yu, ja naꞌan ꞌa neꞌ ꞌin yu bra kanꞌ.
32Bra ti ykwiꞌ neꞌ loꞌo taꞌa neꞌ bra kanꞌ:
―¿Ta siꞌi chañi chaꞌ suꞌwe ꞌa ngwa tiyean

ni a? ―ndukwin―. Tiin ti mdiꞌin kasiya
ꞌñaan bra nu mdiyan yu nchkwiꞌ yu loꞌoan
tuwiin, chunꞌwa ngwaꞌu yu ꞌñaan sa ñaꞌan
nu nchkwiꞌ kityi kula ―ndukwin neꞌ ꞌin
taꞌa neꞌ.

33Bra kanꞌ chinꞌ ti bra ngunun neꞌ, bra ti
msñi neꞌ tuwiin ndyaan neꞌ nde Jerusalén
xiyaꞌ. Bra kanꞌ ngala neꞌ nde seꞌen ndyoꞌ
tiꞌin taꞌa tii xka neꞌ nu yꞌni xaꞌan chaꞌ ꞌin
Jesús kanꞌ, loꞌo chinꞌ xka ta taꞌa ndaꞌan neꞌ
ndiꞌin neꞌ kanꞌ. 34Bra ti ykwiꞌ neꞌ nu ndiya
kanꞌ loꞌo neꞌ nu tka ngala ti bra kanꞌ:
―Chañi chaꞌ wa ndyuꞌu Jesús xiyaꞌ

―ndukwin neꞌ―. Wa naꞌan Simón ꞌin yu.
35 Bra kanꞌ loꞌo yu nu yaa nde kichen

Emaús, ytsaꞌyu ꞌin taꞌayu sañaꞌannungwa
ꞌin yu tuwiin; ndukwin yu sa ñaꞌan ngwa
chaꞌ yuꞌwi lyo yu ꞌin Jesús bra nu mkwan
Jesús ꞌin jaxlya nu yku yu bra kanꞌ.

Ngwaꞌutloo Jesús ꞌinneꞌnuyꞌnixaꞌanchaꞌ
ꞌin Ni

36Ti nchkwiꞌ ti neꞌ chaꞌ kanꞌ loꞌo taꞌa neꞌ,
loꞌo bra kanꞌ mdiyan ykwiꞌ Jesús. Mdy-
ituun yu jluꞌwe la seꞌen ndiꞌin neꞌ chaꞌ
chkwiꞌ yu loꞌo neꞌ:
―Tiin ti tyiꞌin kasiya ꞌwan―ndukwinyu

ꞌin neꞌ kanꞌ bra kanꞌ.
37 Ngitsen ti neꞌ ndiꞌin neꞌ bra kanꞌ,

mdaꞌan ꞌa chaꞌ tiye neꞌ, chaꞌ ska kwiꞌin ti
naꞌan neꞌ, mskeꞌ tiꞌ neꞌ. 38 Bra kanꞌ ykwiꞌ
Jesús loꞌo neꞌ kanꞌ:
―¿Ni chaꞌ lka nu ngitsen wan ndiꞌin

wan? ―ndukwin―. ¿Ni chaꞌ lka nu nduwe
ꞌa tiꞌwan? ―ndukwin yu ꞌin neꞌ―. 39Ñaꞌan
wan yaǎnꞌ, ñaꞌan wan kiyaǎnꞌ; ti kwiǐnꞌ
lkaǎn. Kalaꞌ wan ꞌñaǎn, chaꞌ ka biyaꞌ tiꞌ

wan chaꞌ naꞌ lkaǎn. Ska kwiꞌin ti ni, ja
nsuꞌwi kunaꞌ ran, ja loꞌo tijyan nsuꞌwi ran;
loꞌo ni, wa naꞌan wan chaꞌ nsuꞌwi kunaǎnꞌ
―ndukwin Jesús ꞌin neꞌ.

40 Bra kanꞌ ngwaꞌu yu yaꞌ yu, ngwaꞌu yu
kiyaꞌ yu ꞌin neꞌ. 41 Ja ngwa xuꞌwi lyo suꞌwe
neꞌ ꞌin yu chunꞌ chaꞌ suꞌwe ꞌa nka tiyeꞌ neꞌ,
chaꞌ nduwe ꞌa tiꞌ neꞌ ñaꞌan neꞌ ꞌin yu xiyaꞌ.
Kanꞌ chaꞌ ndukwin Jesús ꞌin neꞌ:
―¿Ta ja ndiya chinꞌ nan kuǔn ꞌwan a?
42Bra kanꞌmda neꞌ sa yuꞌwe kula ngwiꞌi

ꞌin yu, loꞌo sa yuꞌwe skwaꞌ kwiñaꞌ kwitun.
43―Suꞌwe―ndukwin Jesús bra kanꞌ.
Msñi yu nan ku yu kanꞌ, yku yu ꞌin ran

loꞌo neꞌ bra kanꞌ. 44 Bra ti ykwiꞌ yu loꞌo neꞌ
bra kanꞌ:
―Chaꞌ nu tka ngwa ti ꞌñaǎn, kanꞌ lka chaꞌ

nu wa ytsaǎnꞌ ꞌwan bra nu ti mdiꞌiǐn loꞌo
wan ti ngwa xkanꞌ ―ndukwin yu―. Bra
kanꞌ niǐn ꞌwan chaꞌ ndiꞌin chaꞌ ka ꞌñaǎn
nchga chaꞌ nu ndukwa chaꞌ ꞌñaǎn lo kityi
nu ngwaꞌan ayman Moisés, loꞌo lo kityi nu
ngwaꞌan ayman nu ykwiꞌ chaꞌ ꞌin Ndiose
loꞌo nten nu ngwa sꞌni, loꞌo lo kityi Salmos
ndukwa chaꞌ kanꞌ.

45 Bra kanꞌ ngwaꞌu Jesús ꞌin neꞌ nchga
chaꞌ nu nchkwiꞌ kityi kula kanꞌ: 46 Kanꞌ
ndukwin yu ꞌin neꞌ:
―Wa sꞌni ndukwa chaꞌ kajaǎn, chaꞌ naꞌ

lkaǎn Krixtu kanꞌ; la mdaꞌa snan tsan ngu-
jwiǐn ni, bra kanꞌ ndukwa chaꞌ tyuꞌuǔn
xiyaꞌ. 47 Bra kanꞌ ndiꞌin chaꞌ chkwiꞌ wan
chaꞌ ꞌñaǎn loꞌonten tyukwi ñaꞌaan chalyuu.
Nde Jerusalén tyisnanwan katsaꞌwan chaꞌ
kanꞌ ꞌin nten kulo ndukwa la. Ndiꞌin chaꞌ
chkwiꞌ wan loꞌo nten chaꞌ ka wjyuꞌu tiꞌ neꞌ
ꞌin chaꞌ kuxi nu ndiꞌin ꞌin neꞌ, chaꞌ kulaa
yaꞌ neꞌ ꞌin nchga chaꞌ kuxi nu ngiꞌni neꞌ;
bra kanꞌ kuꞌni Ndiose chaꞌ tlyu tiꞌ ꞌin nchga
kiꞌya nu ndukwi neꞌ. 48 Loꞌo ꞌwan ni, ka
chkwiꞌwan chaꞌ ꞌñaǎn loꞌo nten, chaꞌ jlyo tiꞌ
wan nchga chaꞌ nu wa ngwa ꞌñaǎn. 49 Loꞌo
taǎn Tyiꞌiǐn ykwiǐnꞌ ꞌwan, chaꞌ wa ykwiꞌ
Stiǐn chaꞌ ta Ni Tyiꞌi Ni ꞌwan; kanꞌ chaꞌ
kanun wan nde Jerusalén re, sa ñaꞌan bra
nu kaja jwersa ꞌin Tyiꞌi Ndiose ꞌwan, kanꞌ
nu tyoꞌo nde niꞌ kwan chaꞌ kan kanun niꞌ
kasiya ꞌwan.

Mchkwen Jesús ndyaaNi nde niꞌ kwan
50Bra kanꞌmdoꞌo Jesús kichen Jerusalén

kanꞌ, ndyaa loꞌoNi ꞌin neꞌnde tuꞌwakichen

Betania kanꞌ. Nde kanꞌ mskwen Jesús yaꞌ
chaꞌ lkwan Ni ꞌin neꞌ. 51Laja nu mdukwan
Ni ꞌin neꞌ, bra ti mdoꞌo Ni ndyaa Ni nde
niꞌ kwan bra kanꞌ. 52 Yꞌni tnun neꞌ kanꞌ ꞌin
Ni, bra kanꞌ mxitukwi neꞌ ndyaan neꞌ nde
Jerusalén xiyaꞌ. Suꞌwe ꞌa ngwa tiye neꞌ bra
kanꞌ, 53 nchga bra mdaꞌan neꞌ niꞌ lyaa chaꞌ
kuꞌni tnunneꞌ ꞌinNdiose. Ngwañaꞌanngwa
chaꞌ kanꞌ.

Kityi nu ngwaꞌan Xuwa sa
ñaꞌan ngwa chaꞌ ꞌin Jesús

Ngwaꞌan tñanNdiose ꞌin ska ti nunkaSñiꞌ
Ni chaꞌ ka nten

1 Nu ngwa ti kulo la ndiꞌin Ndiose, kwiꞌ
ndiꞌin yu nu lka tyukwi chaꞌ ꞌin Ndiose;
ndiꞌin yu kanꞌ loꞌo Ndiose. Yu nu lka chaꞌ
kanꞌni, suꞌwandiꞌin chaꞌ ꞌin yu loꞌoNdiose.
2 Suꞌwa ndiꞌin yu loꞌo Ndiose nu ngwa ti
kulo la. 3 Loꞌo yu kanꞌ ngwiñan Ni nchga
nan; ja skanannunsuꞌwi chalyuu tyaꞌ, si ja
loꞌo yu kanꞌmñan yu ꞌin ran. 4 Seꞌen ndiꞌin
Ndiose mdoꞌo yu kanꞌ, yan yu lo chalyuu
chaꞌ ka suꞌwe kasiya ꞌñaan, nan neꞌ nten
chalyuu. Yꞌni yu chaꞌ ka biyaꞌ tianꞌ nchga
chaꞌ nu ñi loꞌo xaa nu nda yu chaꞌ kanun
niꞌ kasiya ꞌñaan. 5Ñaꞌan ti njñiꞌni xaa kanꞌ
seꞌen tla nu nsuꞌwi niꞌ kasiya ꞌin neꞌ xaꞌan,
loꞌo ja nchka ꞌin neꞌ xaꞌan suwiꞌ neꞌ xaa
kanꞌ.

6-7Ngwaꞌan tñan Ndiose ꞌin ska yu kiꞌyu
nu naan Xuwa, chaꞌ chkwiꞌ yu loꞌo nten
chaꞌ ꞌin xaa nu wa ta ti Ni chaꞌ xuꞌwi niꞌ
kasiya ꞌin nten. Yan Xuwa kanꞌ, ykwiꞌ yu
chaꞌ kanꞌ loꞌo nten, chaꞌ tsaa ñaꞌan tiꞌnchga
nten chaꞌ ꞌin Ndiose siꞌya chaꞌ nu ykwiꞌ yu
loꞌo neꞌ. 8 Siꞌi ti kwiꞌ xaa nu nda Ndiose
ngwa Xuwa kanꞌ, wa yan ti yu chaꞌ kwaꞌu
yu chaꞌ kanꞌ ꞌin nten. 9Nu lka xaa nu chañi
ka,wamdiyanyukanꞌ lo chalyuuchaꞌ tayu
xaa nu ka xuꞌwi niꞌ kasiya ꞌin nchga nten.

10Ndiꞌin yu kanꞌ lo chalyuu, ti kwiꞌ chaꞌ
nu wa ytsaꞌ Ndiose ꞌin nten lka yu kanꞌ.
Ngwiñan Ni chalyuu loꞌo yu kanꞌ, loꞌo ja
yuꞌwi lyonten chalyuu ꞌin yu kanꞌbra kanꞌ.
11 Yan yu kanꞌ lo chalyuu ꞌin yu nu ngwa
xkanꞌ ti, loꞌo nten chalyuu nu ngwiñan yu,
ja mdukwa neꞌ chaꞌ ꞌin yu. 12 Ni siya ng-
wañaꞌan, ti ndiꞌin chinꞌ nten nu wa yten
chaꞌ ꞌin yu, ndyaa ñaꞌan tiꞌ neꞌ kanꞌ ꞌin yu
bra kanꞌ; nda Ni chabiyaꞌ ꞌin nten kanꞌ chaꞌ
ka neꞌ sñiꞌ Ndiose. 13 Loꞌo nten nu lka sñiꞌ
Ndiose ni, ja ndlya neꞌ kanꞌ sa ñaꞌan nu
ndlya nchga sñiꞌ nten; sñiꞌ Ndiose lka neꞌ
kanꞌ, siꞌi ska nten chalyuu lka nu yꞌni kwi
kasiya ꞌin neꞌ kanꞌ.

14 Ngwa yu kanꞌ nten, ti kwiꞌ yu nu lka
chaꞌ ꞌin Ndiose. Suꞌwa ti mdiꞌin yu loꞌoan
lo chalyuu re. Naꞌan ba ꞌin yu chaꞌ tlyu ꞌa
chaꞌ ndiꞌin ꞌin yu, chaꞌ lka yu ska ti nu nka
SñiꞌNdiose. Xkwiꞌ suꞌwe ꞌangiꞌni yu loꞌoan,
xkwiꞌ chaꞌnuñinchkwiꞌ yu. 15Nde lka chaꞌ
nu ykwiꞌ Xuwa chaꞌ ꞌin Jesús kanꞌ. Kwen
ykwiꞌ Xuwa bra kanꞌ:
―Kwiꞌ yu re lka nu niǐn ꞌwan chaꞌ kan

lo chalyuu chunꞌndiꞌin la ꞌñaǎn―ndukwin
Xuwa―, ni siya tlyu la chaꞌ ndiꞌin ꞌin yu,
siyaꞌ la ti chaꞌ ꞌñaǎn. Ngwañaꞌan niǐn ꞌwan,
ni siya bra nu ja ya kalaǎn, wa luꞌu ykwiꞌ
yu.

16 Nchga loo nan nsuꞌwi ꞌin Jesús, loꞌo
nchga tsan ndyiji chaꞌ suꞌwe ꞌñaan loꞌo
Jesús. 17Nu ngwa sꞌni ytsaꞌ ayman Moisés
chaꞌ ꞌin nten, nchga tñan nu ndiꞌin chaꞌ
kuꞌni neꞌ chaꞌ ꞌin Ndiose. Bra nu mdiyan
Jesucristo ni, xka ñaꞌan ngiꞌni yu; kaꞌan
ꞌa xuꞌwe nda yu ꞌñaan, nduꞌu yu chaꞌ nu
ñi ꞌñaan bra kanꞌ. 18 Ja tukwin naꞌan ꞌin
Ndiose; ska ti Jesús naꞌan ꞌin Ni, kanꞌ nu
nduꞌu sa ñaꞌan lka Ndiose ꞌñaan, neꞌ nten
chalyuu. Loꞌo Jesús kanꞌ ni, kanꞌ lka ska ti
nu lka SñiꞌNdiose, loꞌo ndiya ꞌa tiꞌNi ꞌin yu.

Mnichaꞌ neꞌ judío ꞌin Xuwa Bautista: ¿Ti
ka nu lkaa a?

19 Loꞌo tyun sti joꞌo loꞌo neꞌ xta, mdoꞌo
neꞌ kichen Jerusalén, mdiyan neꞌ seꞌen
ndiꞌin Xuwa bra kanꞌ. Neꞌ judío nu ndiꞌin
Jerusalén, kanꞌ nu ngulo tñan ꞌin neꞌ, chaꞌ
tsaaneꞌ seꞌenndiꞌinXuwachaꞌkunichaꞌneꞌ
ꞌin Xuwa ti ka nu lka yu. 20 Ja mjyuꞌu ꞌa
tiꞌ Xuwa; ñi ytsaꞌ yu ꞌin neꞌ chaꞌ siꞌi ti kwiꞌ
yu lka yu Krixtu, nten nu tnun nchka nu
msuꞌwaNdiose chaꞌ kan lo chalyuu.

21―¿Ti ka nu lkaa sikwa a? ―ndukwin
neꞌ ꞌin yu―. ¿Ayman Elías lkaa a?
―Siꞌi nu kanꞌ lkaǎn―ndukwin Xuwa.
―Wa tyoꞌo tukwa ti ska yu kula nu

chkwiꞌ chaꞌ ꞌin Ndiose loꞌo ba, nxkeꞌ tiꞌ ba
―ndukwin neꞌ―. ¿Siꞌi nu kanꞌ lkaa a?
―Siꞌi naꞌ―ndukwin Xuwa bra kanꞌ.
22―¿Ti ka nu lkaa sikwa a? ―ndukwin

neꞌ ꞌin yu―. Ndiꞌin chaꞌ xkwen ba chaꞌ ꞌin
nten nu ngulo tñan ꞌwa chaꞌ kan ba nde re.
¿Ni sa ñaꞌan chaꞌ nchkwiiꞌ chaꞌ ꞌiin, ti ykwiiꞌ
tii a?

23Mxkwen Xuwa ꞌin neꞌ bra kanꞌ:

―Ndendiya chaꞌnukwennchkwiǐnꞌ loꞌo
nten seꞌen nduǔn niꞌ kixinꞌ: “Slaa lya wan
tuwiin ñi chaꞌ kan nu nka Xꞌnaan.” ―Kanꞌ
lka ska chaꞌ ꞌin Ndiose nu wa ykwiꞌ ayman
Isaías loꞌo nten nu ngwa sꞌni.

24 Loꞌo ndiya chinꞌ neꞌ fariseo nu nduun
loꞌo neꞌ Jerusalén kanꞌ seꞌen ndiꞌin Xuwa.
25Xiyaꞌ ykwiꞌ neꞌ kanꞌ loꞌo Xuwa bra kanꞌ:
―¿Ni chaꞌ lka nduun ndukwatyaa ꞌin

nten a?, chaꞌ siꞌi nten tnun kanꞌ lkaa, siꞌi
aymanElías lkaa, siꞌi yukulanuchkwiꞌ chaꞌ
ꞌin Ndiose lkaa.

26 ―Loꞌo tyiꞌa ti ndukwatyaǎn ꞌin nten
―ndukwin Xuwa―. Loꞌo xka yu kiꞌyu
nduun seꞌen ndiꞌin wan ni, ja ya xuꞌwi
lyo wan ꞌin yu kanꞌ. 27 Chunꞌ ndiꞌin la
mdiyan yu kanꞌ lo chalyuu, naꞌ mdiyaǎn
kulondukwa la; tnun la ti lka yukanꞌ, chinꞌ
la chaꞌ nchka ꞌñaǎn ―ndukwin Xuwa ꞌin
neꞌ―. Suꞌwe ꞌa ka tiyeěn ni siya ska tñan
xuwe ti ka ꞌñaǎn, ñaꞌan tiꞌ si xtiǐnꞌ ti snan
yu kwa, chaꞌ tnun la chaꞌ nchkwiꞌ yu ke naꞌ
―ndukwin Xuwa kanꞌ.

28 Ngwañaꞌan ngwa nde lo yuu ꞌin Be-
tania, seꞌen mduun Xuwa mdukwatya ꞌin
nten. Xka laꞌa tsuꞌ chku Jordán ndiya
kichen Betania kanꞌ.

Lomstan luꞌu nu katen kiꞌya nu ndiꞌin ꞌin
nten

29 La xka tsan naꞌan Xuwa chaꞌ ndijyan
Jesús seꞌenndiꞌin yu, kanꞌ chaꞌ ykwiꞌ yu loꞌo
nten nu nduun nde kwa:
―Ñaꞌan kwiꞌya wan ꞌin yu kula kwa

―ndukwin Xuwa―. Wa ngulo suwi
Ndiose ꞌin yu kwa chaꞌ kaja yu siꞌyaan.
Ñaꞌan tiꞌ ska slyaꞌ kuneꞌ nu liye tiꞌ, nu
ndujwi nten tlooNdiose, ngwañaꞌannchka
tiꞌ yu kwa, chunꞌ nu suwi yu nchga kiꞌya
nu ndiꞌin ꞌin nten chalyuu ―ndukwin
Xuwa―. 30Chaꞌ ꞌin yu kwa ykwiǐnꞌ, bra nu
niǐn ꞌwanchaꞌwakan ti skanten lo chalyuu
re. Tnun la chaꞌ nchka ꞌin yu kwa ke naꞌ, ni
siya chunꞌ ndiꞌin lamdiyan yu. Ngwañaꞌan
niǐn ꞌwan chaꞌ wa luꞌu yu kwa xa nu ti ji
kalaǎn. 31 Loꞌoǔn ni, ja yuꞌwi lyoǔn ꞌin yu
kwa ti kulo; ndukwatyaǎn ꞌinnten loꞌo tyiꞌa
ti chaꞌkaxuꞌwi lyoneꞌ Israel ꞌin yukwande
loo la.

32 Chunꞌ ndiꞌin la ykwiꞌ Xuwa chaꞌ ꞌin
Jesús loꞌo neꞌ:

―Wa naꞌaǎn bra nu mdoꞌo Tyiꞌi Ndiose
niꞌ kwan yan ngwiꞌya ke Jesús; sa ñaꞌan
ndiꞌya ska kiñi cha kun, ngwañaꞌan nga-
nunndukwakeyu―ndukwin―. 33Ndiose
lkanungulo tñan ꞌñaǎn chaꞌ tukwatyaǎn ꞌin
nten, loꞌo Ndiose lka nu ytsaꞌ ꞌñaǎn chunꞌ
ja yuꞌwi lyoǔn ꞌin Jesús ti kulo la. “Bra nu
ñaꞌaan chaꞌ ndijyan ndiꞌya Tyiꞌiǐn ykwiǐnꞌ
ke ska nten” ndukwin Ndiose ꞌñaǎn, “bra
kanꞌ ka biyaꞌ tiiꞌ chaꞌ yu kanꞌ lka nu tuk-
watya ꞌin nten loꞌo Tyiꞌiǐn ykwiǐnꞌ, siꞌi loꞌo
tyiꞌa ti” ndukwinNi. 34Wanaꞌaǎn chaꞌkanꞌ.
Kwiꞌ chañi chaꞌ nu chkwiǐnꞌ loꞌo wan: Yu
kwa lka ska ti nu nka Sñiꞌ Ndiose, kwiꞌ nu
wa ngulo suwi Ni ꞌin yu.

Nten nu yꞌni xaꞌan chaꞌ ꞌin Jesús ti kulo
35Ngwaxka tsan, xiyaꞌmduunXuwande

kwa, nduun loꞌo tukwa neꞌ nu ngiꞌni xaꞌan
chaꞌ ꞌin yu; mdijin Jesús bra kanꞌ. 36Naꞌan
Xuwa ꞌin Jesús, ykwiꞌ Xuwa chaꞌ ꞌin yu bra
kanꞌ:
―Nde kwa ndyaa yu nu kaja siꞌya kiꞌya

nu ndukwian, ñaꞌan tiꞌ ska slyaꞌ kuneꞌ nu
ndujwi nten tloo Ndiose.

37Bra nu ynan tyukwaa neꞌ kanꞌ chaꞌ nu
ykwiꞌ Xuwa, bra ti yaa ñaꞌan neꞌ kanꞌ ꞌin
Jesús. 38Mxinaꞌan Jesús nde chunꞌ tuwiin
seꞌen ndyaa yu, naꞌan yu chaꞌ ndyaa ñaꞌan
neꞌ kanꞌ ꞌin yu. Kanꞌ chaꞌmnichaꞌ Jesús ꞌin
neꞌ:
―¿Ni nan lka ndaꞌan naanwan a?
―Mstru ―ndukwin neꞌ ꞌin Jesús―, ¿la

nde yaꞌ ndiꞌin nuꞌwin a?
―Kan naꞌan wan chinꞌ seꞌen ndiꞌiǐn

―ndukwin Jesús bra kanꞌ.
39Kanꞌ chaꞌ ndyaa naꞌan neꞌ naꞌan seꞌen

ngala Jesús, yaa ykwiꞌ neꞌ loꞌo yu bra kanꞌ.
Bra wa jakwa siin mdiyan neꞌ la kwa, loꞌo
nganun neꞌ loꞌo yu tyukwi msiin bra kanꞌ.

40Wa mdiya tukwa nten kanꞌ nu mdoꞌo
ñaꞌan ꞌin Jesús, kwiꞌ nu wa ynan chaꞌ nu
ykwiꞌ Xuwa loꞌo neꞌ. Ska yu kanꞌ naan
Ndre, taꞌa ngula Tyu Simón lka yu. 41 Bra
ti ndyaa Ndre ndyaa naan yu ꞌin taꞌa yu, ti
kwiꞌSimónkanꞌ. YkwiꞌNdre loꞌo taꞌayubra
kanꞌ:
―Wa ndyija lyo ꞌwa nu lka Krixtu, nten

tnunnumsuꞌwaNdiosendijyan lo chalyuu
―ndukwin Ndre.

42Ndyaa loꞌo Ndre ꞌin Simón seꞌen ndiꞌin
Jesús bra kanꞌ. Naꞌan kwiꞌya ꞌa Jesús ꞌin

Simón kanꞌ, loꞌo nde ndiya chaꞌ nu ykwiꞌ
Jesús loꞌo yu bra kanꞌ:
―Simón lka nin nuꞌwin ―ndukwin―,

sñiꞌ Jona lkaa; Cefas ka naan nde loo la
―ñaꞌan tiꞌ chkwianꞌ chaꞌtñan: ska kee,
suꞌwa ti lka chaꞌ kanꞌ loꞌo Tyu.

Msiꞌya Jesús ꞌin Lpe loꞌoNatanael
43 La xka tsan, ngwa tiye Jesús chaꞌ tsaa

yu nde Galilea. Nde kwa ndyukwa taꞌa yu
loꞌo ska yu kiꞌyu nu naan Lpe:
―Tsaa loꞌoǔn ―ndukwin Jesús ꞌin Lpe

bra kanꞌ.
44 Ti kwiꞌ yu Galilea lka Lpe kanꞌ, kwiꞌ

kanꞌ lka Ndre loꞌo Tyu; kichen Betsaida lka
kichen tyi neꞌ.

45 Chunꞌ ndiꞌin yaa Lpe chaꞌ chkwiꞌ yu
loꞌo Natanael taꞌa ndaꞌan yu:
―Wa naꞌan ba ꞌin Krixtu, nten tnun

nchka nu ykwiꞌ ayman Moisés chaꞌ ꞌin lo
kityi ꞌin Ndiose nu ngwa sꞌni ―ndukwin
Lpe―. Ti kwiꞌ chaꞌ ꞌin yu kanꞌ ykwiꞌ nchga
aymannuykwiꞌchaꞌ ꞌinNdiose loꞌontennu
ngwa sꞌni. Jesús naan yu kanꞌ, sñiꞌ ska nu
naan Se. Nazaret lka kichen tyi yu.

46 ―¿Ta suꞌwe kichen kanꞌ a? ―nduk-
win Natanael―. ¿Ta ndiya nten suꞌwe nde
kichen Nazaret kanꞌ a?
―Kaan naꞌaan lyaa chinꞌ ꞌin yu sikwa

―ndukwin Lpe.
47Naꞌan Jesús chaꞌ ndijyan Natanael:
―Nde kwa ndijyan ska neꞌ Israel nu

chañi chaꞌ ngiꞌni tnun ꞌin Ndiose ―nduk-
win Jesús―. Ja la nsuꞌwi chaꞌ kwiñi ꞌin yu.

48MnichaꞌNatanael ꞌin Jesús bra kanꞌ:
―¿Sa ñaꞌan ngwa, chaꞌ yuꞌwi lyoo ꞌñaǎn

a?
―Branu ti ji chkwiꞌLpe loꞌoo―ndukwin

Jesús―, ti bra kanꞌ naꞌaǎn ꞌiin xa nu nduun
kiyaꞌ yka kityi kanꞌ.

49―Mstru―ndukwinNatanael―, chañi
chaꞌ nuꞌwin lkaa ska ti nu lka Sñiꞌ Ndiose,
nuꞌwin lkaa ree nu nka ndloo ꞌin neꞌ Israel.

50Mxkwen Jesús ꞌin Natanael bra kanꞌ:
―¿Ta ska ti chunꞌ chaꞌ nu wa ykwiǐnꞌ

loꞌoo chaꞌ wa naꞌaǎn ꞌiin kiyaꞌ yka kityi
kanꞌ, kanꞌ chaꞌ ndyaa ñaꞌan tiiꞌ ꞌñaǎn a?
―ndukwin yu―. Chinꞌ ti chaꞌ lka kanꞌ, chaꞌ
tnun la ti ñaꞌaan nde loo la.

51Xiyaꞌ ykwiꞌ Jesús loꞌo neꞌ bra kanꞌ:
―Chañi chaꞌ nu nchkwiǐnꞌ loꞌo wan ni

―ndukwinyu―. Nde loo lañaꞌanwanchaꞌ

tyukwa laa seꞌen ndiꞌin Ndiose niꞌ kwan.
Ka biyaꞌ tiꞌ wan bra kanꞌ chaꞌ wa msuꞌwa
Ndiose ꞌñaǎnndijyaǎn lo chalyuu chaꞌ kaǎn
nten. Loꞌo seꞌen tyiꞌiǐn, la kanꞌ ñaꞌan wan
ꞌin angajle nu ndiꞌin seꞌen ndiꞌin Ndiose;
tyaꞌan angajle kanꞌ, skwen angajle kanꞌ niꞌ
kwan, kiꞌya angajle kanꞌ seꞌen tyiꞌiǐn.

2
Yaa Jesús taꞌa seꞌenmjwi kwilyoꞌo neꞌ

1-2 Xa wa mdaꞌa snan tsan, ndyaa jyaꞌan
Jesús seꞌen kaja kwilyoꞌo neꞌ nde kichen
Caná, nde lo yuu ꞌin Galilea. Wa ykwiꞌ neꞌ
loꞌo Jesús loꞌo neꞌ nu ngiꞌni xaꞌan chaꞌ ꞌin
yu, kanꞌ chaꞌ loꞌo neꞌ kanꞌ ndyaa neꞌ taꞌa
bra kanꞌ. 3 Chunꞌ ndiꞌin la ja mjwi ꞌa mñun
koꞌo neꞌ nu ndiꞌin taꞌa kanꞌ, mdyii ran. Loꞌo
ndyaa jyaꞌan Jesús ndyaa ytsaꞌ ꞌin yu bra
kanꞌ:
―Wamdyii mñun yiꞌo neꞌ―ndukwin.
4Mxkwen Jesús ꞌin jyaꞌan bra kanꞌ:
―¿Ta tñan ꞌñaǎn lka kwa a? Ti ji tiya bra

chaꞌ kwaꞌuǔn tloǔn ꞌin nten ti ka nu lkaǎn.
5Ni siya ngwañaꞌan ykwiꞌ yu, nde ndiya

chaꞌ nu ykwiꞌ jyaꞌan yu loꞌomsu bra kanꞌ:
―Kuꞌni wan ñaꞌaan tñan nu kulo yu re

ꞌwan―ndukwin.
6 Nde kwa ti nduun skwa katunꞌ tyiꞌa,

katunꞌ tnun nu ndyaꞌ loꞌo kee lka kanꞌ. Bra
nu wa msaꞌan katunꞌ kanꞌ, nsuꞌwi ni siya
tuꞌwa tyii litro, ni siya snan yla tyii litro
tyiꞌa, chaꞌwa lka tñannundiꞌin ꞌinneꞌ judío,
chaꞌnukatenkiyaꞌneꞌxanu stenneꞌ skaniꞌ
ñaꞌan. 7Kanꞌ ykwiꞌ Jesús loꞌomsu kanꞌ:
―Kuꞌni xaꞌan wan katunꞌ kwa loꞌo tyiꞌa.
Yꞌni xaꞌan msu kanꞌ katunꞌ loꞌo tyiꞌa sa

ñaꞌan bra numsaꞌan ran.
8―Kulowan chinꞌ tyiꞌa―ndukwin Jesús

ꞌin msu―. Yaa loꞌo wan ꞌin ran chaꞌ koꞌo
nten nu kwa tyi kanꞌ.
Ngwañaꞌan yꞌni msu bra kanꞌ, mda neꞌ

chinꞌ tyiꞌa koꞌo neꞌ kwa tyi bra kanꞌ. 9 Yiꞌo
biyaꞌ neꞌ kanꞌ, loꞌo mñun nchka ran. Ja jlyo
tiꞌ yu kula kanꞌ nde yaꞌ mdoꞌo mñun kanꞌ,
msu ti jlyo tiꞌ chaꞌ tyiꞌa nu ndyaa yꞌya neꞌ
tsan lkamñun kanꞌ. Loꞌomsiꞌya neꞌ kwa tyi
kanꞌ ꞌin yu nu mjwi kwilyoꞌo, ykwiꞌ yu loꞌo
bra kanꞌ:

10―Xka ta nten ni―ndukwin yu kula―,
xkwiꞌ mñun nu suꞌwe la lka nu nda neꞌ
ndiꞌyu nten bra numdyisnan ti taꞌa; xa wa

ngulaꞌ tiꞌ neꞌ chaꞌ yiꞌo ꞌa neꞌmñun kanꞌ, bra
kanꞌ nda neꞌmñun nu kuxi la chaꞌ koꞌo neꞌ
nu ndiꞌin taꞌa―ndukwin neꞌ kwa tyi ꞌin yu
numjwi kwilyoꞌo―. Loꞌo nuꞌwinni, ni siya
wa tyii ti taꞌa, la ni ndaa mñun nu suꞌwe la
ti chaꞌ koꞌoan. Suꞌwe ꞌa kanꞌ.

11 Kichen Caná nde lo yuu ꞌin Galilea
ngwa chaꞌ kanꞌ, bra numdyisnan yꞌni Jesús
chaꞌ tnun chabiyaꞌ ꞌin Ndiose Sti yu. Loꞌo
chaꞌ tnun kanꞌ ngwaꞌu tloo Jesús ꞌin nten,
chaꞌ ñaꞌan neꞌ chaꞌ tlyu ꞌa tñan nka yu. Kanꞌ
chaꞌ mdyisnan neꞌ nu ngiꞌni xaꞌan chaꞌ ꞌin
yu, ndyaa ñaꞌan tiꞌ neꞌ ꞌin Jesús bra kanꞌ.

12 Chunꞌ ndiꞌin la mdoꞌo Jesús ndyaa yu
kichenCapernaumbra kanꞌ. Ndyaa yu loꞌo
jyaꞌan yu, loꞌo yu kiꞌyu taꞌa yu, loꞌo neꞌ nu
ngiꞌni xaꞌan chaꞌ ꞌin yu ndyaa neꞌ. Nganun
neꞌ chinꞌ la kanꞌ.

Ngulo Jesús ꞌin neꞌ xaꞌan nu ndiꞌin niꞌ lyaa
tnun

13Wa tiya ti taꞌa pascua ꞌin neꞌ judío, kanꞌ
chaꞌ ndyaa Jesús taꞌa Jerusalén. 14 Ndyaa
Jesús niꞌ lyaa tnun la kanꞌ, loꞌo naꞌan yu
chaꞌ ndiꞌin ꞌa nten ngiꞌni kanan niꞌ lyaa
kanꞌ; ndyujwiꞌ ꞌa neꞌ toro, ndyujwiꞌ neꞌ
slyaꞌ, ndyujwiꞌ neꞌ kiñi cha kuun chaꞌ ka
lomstan ꞌin nten niꞌ lyaa. Kwiꞌ ndiꞌin neꞌ
nu ngiꞌni kanan ꞌin nten chaꞌ nu mxaꞌan
neꞌ tñi nu nnanjoꞌo ꞌin neꞌ kichen niꞌ lyaa,
ndukwaneꞌ kanꞌ tuꞌwamsaa ꞌin neꞌ. 15Loꞌo
msñi Jesús ska ti su chaꞌ jwiꞌin yu ꞌin neꞌ nu
ngiꞌni kanan kanꞌ, chaꞌ kulo yu ꞌin neꞌ kanꞌ
niꞌ lyaa kanꞌ; loꞌo slyaꞌ ꞌin neꞌ, loꞌo toro ꞌin
neꞌ, loꞌo nchga yuꞌwa ꞌin neꞌ, ngulo yu ꞌin
neꞌ mdoꞌo neꞌ nde chunꞌ laa. Kwiꞌ mxlyuu
yu msaa seꞌen ndukwa neꞌ nu mxaꞌan tñi
kanꞌ, mxkwan yu tñi ꞌin neꞌ bra kanꞌ. 16Lye
ykwiꞌyu loꞌontennundujwiꞌkiñi chakuun
bra kanꞌ:
―¡Yaa loꞌo wan ꞌin yuꞌwa kwa nde chunꞌ

laa re! ―ndukwin Jesús―. ¡Ja kuꞌni wan
chaꞌkanaꞌan tnunre ꞌin Stiǐnñaꞌan tiꞌnaꞌan
lo kiyaꞌ!

17 Loꞌo ndyuꞌwi tiꞌ neꞌ nu ngiꞌni xaꞌan
kanꞌ ska chaꞌnundukwa lokityi ꞌinNdiose:
“StiǐnNdiose, xlyaǎn ꞌaǎn chaꞌ ꞌinnaꞌan tyii,
chunꞌ ndiya tiǎnꞌ ꞌiin” ndukwin kityi kanꞌ.

18Loꞌomsinꞌ ꞌa tiꞌ neꞌ judío bra kanꞌ, kanꞌ
chaꞌmnichaꞌ neꞌ ꞌin Jesús:
―¿Ti ka nu lka nda chabiyaꞌ ꞌiin chaꞌ

kuꞌnii ngwañaꞌan a? ―ndukwin neꞌ ꞌin

Jesús―. ¿Ni sa ñaꞌan kuꞌnii chaꞌ tsaa ñaꞌan
tiꞌ ba ꞌiin?

19 ―Kuꞌni tyii wan naꞌan re ―ndukwin
Jesús―, loꞌo chunꞌ snan tsan kwiñaǎn ran
xiyaꞌ bra kanꞌ.

20 ―Tuꞌwa ndukwa skwa yijan mdyii
ndyaꞌ laa tnun re ―ndukwin neꞌ ꞌin yu―.
¿Ta ka ꞌiin kwiñaan ran xiyaꞌ chunꞌ snan
tsan ti a?

21 Loꞌo siꞌi chaꞌ ꞌin laa tnun ykwiꞌ Jesús,
ni siya ykwiꞌ yu ska chaꞌ loꞌo neꞌ nan nu ka
ꞌin yu, ti ykwiꞌ ti yu, sa ñaꞌan tyuꞌu yu xiyaꞌ
xa nu wa ngujwi yu. 22 Kanꞌ chaꞌ bra nu
wa ndyuꞌu Jesús xiyaꞌ, kanꞌ ndyuꞌwi tiꞌ neꞌ
nu ngiꞌni xaꞌan chaꞌ ꞌin yu nchga chaꞌ nu
ykwiꞌ yu loꞌo neꞌ tsan kanꞌ; ndyaa ñaꞌan tiꞌ
neꞌ chaꞌ kanꞌ, kwiꞌ ndyaa ñaꞌan tiꞌ neꞌ chaꞌ
nu ngwaꞌan ayman lo kityi ꞌin Ndiose nu
ngwa sꞌni.

Jlyo tiꞌ Jesús nchga chaꞌ nu ndaꞌan tiye
nchga nten

23 Xa nu mdiꞌin Jesús Jerusalén taꞌa pas-
cua kanꞌ, bra kanꞌ mdyisnan kaꞌan nten
ndyaa ñaꞌan tiꞌ neꞌ chaꞌ ꞌin yu, xa wa naꞌan
neꞌ nchga chaꞌ tnun nu yꞌni yu. 24 Ni siya
ngwañaꞌan, jlyo tiꞌ Jesús chaꞌ ti ji tsaa ñaꞌan
suꞌwe tiꞌ neꞌ ꞌin yu, chaꞌ suꞌwe ꞌa nsuꞌwi lyo
yu ꞌin nten, nchga chaꞌnunsuꞌwi niꞌ kasiya
ꞌin skaa nten. 25 Ja nꞌni chaꞌ katsaꞌ xka nten
ꞌin yu sa ñaꞌan chaꞌ nu nsuꞌwi niꞌ kasiya ꞌin
skaa nten, chaꞌ jlyo ꞌa tiꞌ yu, ti ykwiꞌ ti yu,
sa ñaꞌan chaꞌ nu nsuꞌwi niꞌ kasiya ꞌin nchga
nten.

3
Jesús loꞌoNicodemo

1Ndiya ska yu kula ꞌin neꞌ judío nu naan
Nicodemo, yu fariseo nu lka ndloo la ngwa
yu. Loꞌo neꞌ fariseo ni, kti ꞌa ngiꞌni neꞌ,
nxkeꞌ tiꞌ neꞌ. 2 Bra nu ngwiꞌya tla yaa yu
kula kanꞌ seꞌen ndiꞌin Jesús:
―Mstru Jesús ―ndukwin yu―, jlyo

tiꞌ nten chaꞌ nuꞌwin lkaa ska mstru nu
msuꞌwa Ndiose ꞌiin ndijyaan lo chalyuu,
chaꞌ ja ka ꞌiin kuꞌnii skaa chaꞌ tnun si ja
loꞌo Ndiose ndayaꞌ ꞌiin. Jlyo tiꞌ ba chaꞌ ja
ka ꞌin nten chalyuu kuꞌni neꞌ ngwañaꞌan
―ndukwin Nicodemo ꞌin Jesús.

3Ykwiꞌ Jesús loꞌo yu bra kanꞌ:
―Chañi ꞌa chaꞌ nu nchkwiǐnꞌ loꞌoo ni,

chaꞌngiꞌni StiǐnNdiose chaꞌkala nten xiyaꞌ,



SAN JUAN 3:4 169 SAN JUAN 3:23

xanuxlyaaneꞌ stenneꞌ chaꞌ ꞌinNdiose, chaꞌ
ka Ni ndloo niꞌ kasiya ꞌin neꞌ ―ndukwin
Jesús.

4―¿Ni sa ñaꞌan ka kalaan xiyaꞌ xa nu wa
msuanꞌ? ―ndukwin Nicodemo ꞌin Jesús―.
¿Ta ka stean niꞌ jyaꞌaan xiyaꞌ a?, chaꞌ xiyaꞌ
kalaan―ndukwin yu.

5-6 ―Chañi chaꞌ nu chkwiǐnꞌ loꞌoo ni
―ndukwin Jesús―. Nten lka nu ndlya
xa nu yꞌni kala nten chalyuu ꞌin neꞌ, loꞌo
Tyiꞌi Ndiose lka nu ngiꞌni chaꞌ xaꞌan kasiya
ꞌin nten ―ndukwin Jesús―. Ndiꞌin chaꞌ
ka kwi kasiya ꞌwan si nchka tiꞌ wan chaꞌ
kulo Ndiose tñan niꞌ kasiya ꞌwan. Ndiꞌin
chaꞌ xuꞌwi wan lo tyiꞌa, kwiꞌ ngwañaꞌan
ndiꞌin chaꞌ kanun Tyiꞌi Ndiose niꞌ kasiya
ꞌwan―ndukwin Jesús ꞌin Nicodemo―. 7 Ja
kuwe ꞌa tiiꞌ ꞌin chaꞌ nu nchkwiǐnꞌ loꞌoo,
chaꞌ ndiꞌin chaꞌ kala nten xiyaꞌ. 8 Kwiꞌin
ni, nskwa kwiꞌin la seꞌen nchka tiꞌ ran; ni
siya nganaan chaꞌ nganen nskwa kwiꞌin,
ja nchka biyaꞌ tianꞌ la nde mdoꞌo kwiꞌin
kanꞌ, la nde tsaa ran bra kanꞌ ―nduk-
win Jesús―. Kwiꞌ ngwañaꞌan lka loꞌo Tyiꞌi
Ndiose, ja nchka biyaꞌ tiꞌ nten sa ñaꞌan nu
ngiꞌni Ndiose chaꞌ ka kwi kasiya ꞌin neꞌ
―ndukwin Jesús ꞌin yu.

9 ―¿Ni sa ñaꞌan ka chaꞌ kanꞌ ngwañaꞌan
a? ―ndukwin Nicodemo bra kanꞌ.

10Loꞌomskwen Jesús ꞌin yu bra kanꞌ:
―¿Ta siꞌi mstru kula ꞌin neꞌ judío lkaa a?

¿Ni chaꞌ lka ja ndiꞌyaa kwenta ꞌin chaꞌ kanꞌ
sikwa? ―ndukwin Jesús ꞌin yu―. 11 Chañi
ꞌa chaꞌ nu chkwiǐnꞌ loꞌoo ni. Nu bare, ñi
nchkwiꞌ ba chaꞌ ꞌin ska chaꞌ nu wa jlyo
tiꞌ ba, ska chaꞌ nu wa naꞌan ba, loꞌo ja la
ndukwa wan chaꞌ nu nchkwiꞌ ba ―nduk-
win Jesús―. 12Ndiya chaꞌnunchkwiǐnꞌ loꞌo
wan chaꞌ ꞌin chalyuu re, loꞌo ja ndyaa ñaꞌan
tiꞌ wan chaꞌ kanꞌ. ¿Ni sa ñaꞌan ka chaꞌ nu
tsaa ñaꞌan tiꞌwan ꞌñaǎn xa nu chkwiǐnꞌ loꞌo
wan ska chaꞌ ꞌin Ndiose nu nka ndloo a?
―ndukwin Jesús ꞌin Nicodemo―.

13 ’Ja ya tsaa ska nten niꞌ kwan seꞌen
ndiꞌin Ndiose. Skaǎn tiǎn nu msuꞌwa
Ndiose ꞌñaǎn ndijyaǎn chaꞌ kaǎn nten, nde
kwa mdoꞌoǔn chaꞌ ndijyaǎn lo chalyuu re;
nde kwa lka naꞌan tyiǐn. 14 Xa nu mdiꞌin
ayman Moisés lo ntenꞌ wtyi kanꞌ nu ngwa
sꞌni, kwan mskwen yu ska kunan chkwan
nu ndukwi chunꞌ yka, chaꞌ ñaꞌan nten ku-
nan kanꞌ, chaꞌ chkaa neꞌ nu yku kunan

tlá ꞌin ―ndukwin Jesús―. Sa ñaꞌan nu
mskwen yu ꞌin kunan chkwan kanꞌ kwan,
ngwañaꞌan ndiꞌin chaꞌ skwen neꞌ ꞌñaǎn lo
wsi, naꞌ nu ndijyaǎn chaꞌ kaǎn nten. 15Loꞌo
nchgantennustenchaꞌ ꞌñaǎn,kaja chalyuu
suꞌwe ꞌin neꞌ bra kanꞌ, chalyuu nu ja tsaa tii
ꞌa―ndukwin Jesús ꞌin Nicodemo―.

Suꞌwe ꞌa nka tiye Ndiose ñaꞌanNi ꞌin nten
16 ’Suꞌwe ꞌa nka tiye Ndiose ñaꞌan Ni ꞌin

nten chalyuu, kanꞌ chaꞌ msuꞌwa Ni ꞌñaǎn,
skaǎn tiǎn nu lkaǎn Sñiꞌ Ni chaꞌ ndijyaǎn
lo chalyuu, chaꞌ ja tsaa ꞌa nten lo jwlyaa
xa nu xñi neꞌ chaꞌ ꞌñaǎn; kaja chalyuu
suꞌwe ꞌin neꞌ kanꞌ, chalyuu nu ja tsaa tii ꞌa
―ndukwin Jesús―. 17WamsuꞌwaNi ꞌñaǎn
ndijyaǎn lo chalyuu chaꞌ suwiǐn kiꞌya nu
ndukwi nten chalyuu. Ja nchka tiꞌ Stiǐn
Ndiose chaꞌ xkwiꞌ nan xtya Ni kiꞌya ꞌin
nten; ja ndijyaǎn lo chalyuu chaꞌ kuꞌniǐn
ngwañaꞌan―ndukwin Jesús―.

18 ’Ja ta ꞌa Ndiose nu tiꞌí ꞌin nten nu
xñi chaꞌ ꞌñaǎn, ni siya wa yꞌni biyaꞌ Ni ꞌin
nchga nten nu ja xlyaa xñi chaꞌ ꞌñaǎn; ta
Ni nu tiꞌí ꞌin neꞌ kanꞌ, chunꞌ ja mslyaa ꞌa
neꞌ tsaa ñaꞌan tiꞌ neꞌ ꞌñaǎn chaꞌ lkaǎn skaǎn
tiǎn nu lka Sñiꞌ Ndiose ―ndukwin Jesús―.
19Wa nda Ndiose xaa ndijyan lo chalyuu,
loꞌo ja nxlyaa ꞌa nten chalyuu tyiꞌin seꞌen
xaa kanꞌ. Nsuꞌwi ꞌa nten nu ndiya la tiꞌ
tyiꞌin seꞌen tla, chaꞌ xaꞌan ꞌa tiye neꞌ kanꞌ;
kanꞌ chaꞌ nsuꞌwi kiꞌya nu mstya Ndiose ꞌin
neꞌ kanꞌ. 20 Ja nchka tiꞌ nten xaꞌan chaꞌ
ta Ndiose xaa nu xuꞌwi niꞌ kasiya ꞌin neꞌ.
Tijyuꞌ ti ndaꞌanneꞌ kanꞌ seꞌen ja ñaꞌanNi ꞌin
neꞌ, nxkeꞌ tiꞌ neꞌ, chaꞌ xkwiꞌ chaꞌ kuxi ngiꞌni
neꞌ kanꞌ―ndukwin Jesús―. 21Nten nu xñi
chaꞌ nu nchkwiꞌ Ndiose loꞌo neꞌ, ta Ndiose
xaa nu xuꞌwi niꞌ kasiya ꞌin neꞌ kanꞌ. Ndiꞌin
neꞌ seꞌen xaa kanꞌ, chaꞌ ka jlyo tiꞌ xka ta
ntenchaꞌngiꞌnineꞌkanꞌnchga tñannundlo
Ndiose ꞌin neꞌ.

Xiyaꞌ ykwiꞌ Xuwa Bautista chaꞌ ꞌin Jesús
loꞌo nten

22 Chunꞌ ndiꞌin la ndyaa Jesús, ndyaa yu
loꞌo nten nu ngiꞌni xaꞌan chaꞌ ꞌin yu, mdiꞌin
neꞌ chinꞌ nde lo yuu ꞌin Judea. Mdukwatya
Jesús ꞌin nten la kanꞌ. 23 Loꞌo ndiꞌin Xuwa
kwiꞌ seꞌen ti, chaꞌ ti ndukwatya yu ꞌin nten;
ndiꞌin yu ska seꞌen naan Enón, kwiꞌ seꞌen
ti Salim, seꞌen tlya ꞌa tyiꞌa. Kaꞌan ꞌa nten



SAN JUAN 3:24 170 SAN JUAN 4:10

ndaꞌan neꞌ chaꞌ tukwatya yu ꞌin neꞌ. 24 Ti ji
suꞌwa neꞌ ꞌin Xuwa kanꞌ niꞌ ñaꞌan chkwan
bra kanꞌ.

25 Loꞌo lye ꞌa nxuun neꞌ judío loꞌo neꞌ nu
ngiꞌni xaꞌan chaꞌ ꞌin Xuwa bra kanꞌ; lye
nchkwiꞌneꞌ loꞌo taꞌaneꞌ sañaꞌannusuꞌwela
kuꞌni neꞌ chaꞌ ka luwi kasiya ꞌin neꞌ chaꞌ ꞌin
Ndiose. 26Kanꞌ chaꞌmdiyanneꞌ seꞌenndiꞌin
Xuwa chaꞌ chkwiꞌ neꞌ loꞌo yu:
―Mstru ―ndukwin neꞌ―, ti kwiꞌ yu nu

yaa seꞌen mdiꞌiin xka laꞌa tsuꞌ chku Jordán
ti ngwa xkanꞌ, ti kwiꞌ nu ndukwiin chaꞌ nd-
loo la lka yu, wa ngala yu kanꞌ ndukwatya
yu ꞌin nten laꞌa tsuꞌ re ni. Kaꞌan ꞌa nten
ndaꞌan seꞌen ndiꞌin yu.

27Loꞌomxkwen Xuwa ꞌin neꞌ bra kanꞌ:
―Sa kwa ti tñan ka kuꞌni ska nten, sa

ñaꞌan nu nda Ndiose chabiyaꞌ kuꞌni neꞌ
―ndukwin yu―. 28 Wa ynan wan chaꞌ
nu niǐn ꞌwan nu ngwa xkanꞌ, chaꞌ ja lkaǎn
Krixtu, nten nu tnun nchka nu wa kan ti
lo chalyuu. Wa lka tñan ndiya ꞌñaǎn chaꞌ
ndla lamdiyaǎn chaꞌxñiǐn tuwiin seꞌenkan
nu lka Krixtu―ndukwin Xuwa―. 29Ñaꞌan
tiꞌ xa wa mjwi kwilyoꞌo neꞌ, ska ti yu kiꞌyu
kanꞌ, kanꞌ nu lka kwilyoꞌo kuxiin; loꞌo taꞌa
suꞌwe nsuꞌwi nu kiꞌyu kanꞌ, suꞌwe ꞌa nka
tiye yu kunan yu chaꞌ nu nchkwiꞌ yu kanꞌ.
Sa ñaꞌan suꞌwe nka tiye taꞌa suꞌwe nsuꞌwi
yu ndiꞌin yu xa wa mjwi kwilyoꞌo neꞌ, ng-
wañaꞌannaꞌ suꞌwe ꞌa nka tiyeěn chaꞌñaꞌaǎn
ꞌinneꞌnunnanchaꞌnunduꞌu Jesús―nduk-
win Xuwa―. 30Kwiꞌ ngwañaꞌan, tiꞌ kwiꞌ yu
ka yu tnun la, loꞌo naꞌ ndiꞌin chaꞌ kaǎn nu
siyaꞌ la bra kanꞌ.

Seꞌen ndiꞌin Ndiosemdoꞌo Jesús
31 Ndloo la lka Krixtu chaꞌ mdoꞌo yu niꞌ

kwan seꞌen ndiꞌin Ndiose, mdiyan yu lo
chalyuu bra kanꞌ. Loꞌo Xuwa ni, sñiꞌ ska
nten chalyuu ngwa yu kanꞌ; ndukwanaꞌan
tyi yu lo chalyuu. Kwiꞌ ñaꞌan nchkwiꞌ yu,
sa ñaꞌan nu nchkwiꞌ nten ti. Nu lka Jesu-
cristo ni, mdoꞌo yu niꞌ kwan seꞌen ndiꞌin
Ndiose, ndloo la ti yu kanꞌ; 32 mduꞌu yu
chaꞌ nu ñi ꞌñaan, chaꞌ ꞌin nchga nan nu wa
naꞌan yu, nchga chaꞌ nu wa ynan yu la
kanꞌ. Loꞌo ja xlyaa ꞌa nten xñi neꞌ chaꞌ nu
nchkwiꞌyu. 33Branuxñian chaꞌnunchkwiꞌ
Jesús, kanꞌ katsaanꞌ ꞌin taꞌaan chaꞌñi ꞌa chaꞌ
nu nchkwiꞌ Ndiose loꞌoan. 34 Wa msuꞌwa
Ndiose ꞌin Jesucristondijyanyu lo chalyuu,

loꞌo xkwiꞌ chaꞌ ꞌinNdiose nchkwiꞌ yu loꞌoan
chabiyaꞌ ꞌin Tyiꞌi Ndiose nu nsuꞌwi ꞌin yu.
Loꞌo Ndiose ni, ja tsaa tii ꞌa chaꞌ nda Ni
Tyiꞌi Ni ꞌin Sñiꞌ Ni. 35 Ndiya ꞌa tiꞌ Ndiose
Sti yu ñaꞌan Ni ꞌin Sñiꞌ, ti kwiꞌ Jesús kanꞌ;
loꞌo nchga chabiyaꞌ nu ndiya yaꞌ Ndiose,
msuꞌwaNi ꞌin SñiꞌNi chaꞌndijyanyu. 36Bra
nu xñi nten chaꞌ ꞌin Jesús, chaꞌ nu lka yu
Sñiꞌ Ndiose, ja tsaa tii ꞌa chalyuu suꞌwe nu
ta Ndiose ꞌin neꞌ kanꞌ. Loꞌo nten nu ja xlyaa
tukwa chaꞌnunchkwiꞌ Jesús, ja ta ꞌaNdiose
chalyuu suꞌwekanꞌ ꞌinneꞌ; ndiꞌin chaꞌ lye ta
Ni nu tiꞌí ꞌin neꞌ kanꞌ bra kanꞌ.

4
Ska nu kunaꞌan nu lka neꞌ Samaria

1 Chunꞌ ndiꞌin la ynan neꞌ fariseo, ngwa
biyaꞌ tiꞌ neꞌ chaꞌ kaꞌan la nten ndaꞌan loꞌo
Jesús chaꞌ kuꞌni xaꞌan neꞌ chaꞌ ꞌin yu bra
kanꞌ, kwiꞌ ndukwatya yu ꞌin neꞌ; chinꞌ la
nten ndiꞌin nu ngiꞌni xaꞌan ꞌin Xuwa bra
kanꞌ. 2 Loꞌo siꞌi ti kwiꞌ Jesús nu ndukwatya
ꞌin nten; yu kuneꞌ nu ngiꞌni xaꞌan chaꞌ ꞌin
yu, kanꞌ lka nu ndukwatya ꞌin nten. 3 Bra
nu ngwa biyaꞌ tiꞌ Jesús chaꞌ wa ynan neꞌ
fariseo chaꞌ kanꞌ, mdoꞌo yu lo yuu ꞌin Judea
bra kanꞌ, ndyaa yu la lo yuu ꞌin Galilea kanꞌ
xiyaꞌ.

4 Kanꞌ chaꞌ ndyaa Jesús tuwiin, mdijin
yu lo yuu ꞌin Samaria. 5 Kanꞌ mdiyan yu
kichen Sicar, ska kichen seꞌen ndiꞌin neꞌ
Samaria. Ndiya kichen kanꞌ lo yuu nu wa
mda ayman Jacob ꞌin ayman Se sñiꞌ yu nu
ngwa sꞌni. 6 Nde kwa ndiya ska tu tiyuu
nu ndukwin neꞌ chaꞌ chku ꞌin ayman Jacob
lka kanꞌ. Wa ndla ti ka ndiꞌya kwan ngwa
bra kanꞌ, kwiꞌ ngwa tñaꞌ ꞌa Jesús tuwiin;
kanꞌ chaꞌ ndyaa tukwa yu tuꞌwa chku kanꞌ.
7-8Wa ndyaa neꞌ nu ngiꞌni xaꞌan chaꞌ ꞌin yu
lo kichen, ndyaa siꞌi neꞌ nan ku neꞌ. Chunꞌ
ndiꞌin la yan ska nu kunaꞌan neꞌ Samaria,
mdiyan yꞌya tyiꞌa bra kanꞌ.
―¿Ja taa chinꞌ tyiꞌa koꞌoǔn a? ―ndukwin

Jesús ꞌin nu kunaꞌan kanꞌ.
9 ―Kwiꞌ neꞌ judío lka nuꞌwin ―nduk-

win nu kunaꞌan kanꞌ―, loꞌo naꞌ lkaǎn neꞌ
Samaria. ¿Ni chaꞌ lka njñaan tyiꞌa koꞌoo
ꞌñaǎn? ―ndukwin nu kunaꞌan kanꞌ.
(Ngwañaꞌan ndukwin chaꞌ ja suꞌwe

nsuꞌwi neꞌ Samaria loꞌo neꞌ judío bra kanꞌ.)
10Loꞌomxkwen Jesús ꞌin nu kunaꞌan kanꞌ:

―¿Ja jlyo tiiꞌ nchga chaꞌ suꞌwe nu nda
Ndiose ꞌin nten a? ―ndukwin Jesús―. Si
jlyo tiiꞌ ti kanu lkanunjñan tyiꞌakoꞌo ꞌiin, ja
chan nuꞌwin chkwiiꞌ loꞌoǔn chaꞌ taǎn tyiꞌa
koꞌoo bra kanꞌ ―ndukwin yu―, loꞌo taǎn
tyiꞌa koꞌoo nu chañi kuꞌni kuꞌu kasiya ꞌiin.

11―Neꞌkula―ndukwinnukunaꞌankanꞌ
ꞌin Jesús―, kiꞌñi ꞌa chku tiyuu re; loꞌo ja
loꞌobalde ꞌiin―ndukwin―. ¿Ni sa ñaꞌanka
kuloo tyiꞌa chaꞌ kuꞌni kuꞌu ꞌñaǎn a? ―nduk-
win―. 12 ¿Ta kaꞌan la nsuꞌwi lyo nuꞌwin ke
ayman Jacob ꞌñaan nu nda chku tiyuu re
ꞌwa a? ―ndukwin―. Yiꞌo ayman kanꞌ tyiꞌa
chku re, kwiꞌ ngwañaꞌan yiꞌo sñiꞌ yu, loꞌo
skunꞌ neꞌ yiꞌo tyiꞌa re.

13 ―Bra nu koꞌo nten tyiꞌa chku re
―ndukwin Jesús―, xiyaꞌ kityi tiꞌ neꞌ chunꞌ
ndiꞌin la ―ndukwin yu―. 14 Loꞌo ni, xa
nu koꞌo neꞌ tyiꞌa nu taǎn, ja kityi ꞌa tiꞌ neꞌ
xiyaꞌ bra kanꞌ ―ndukwin―. Taǎn ska lo
tyiꞌakoꞌoneꞌnukuꞌni kuꞌukasiya ꞌinneꞌ. Sa
ñaꞌan lka si tyukwa tyiꞌa niꞌ kasiya ꞌin neꞌ,
ngwañaꞌan lka chaꞌ kanꞌ, loꞌo ja tsaa tii ꞌa
chalyuu nu taǎn ꞌin neꞌ bra kanꞌ.

15Mxkwen nu kunaꞌan kanꞌ ꞌin Jesús bra
kanꞌ:
―Taa lyaa tyiꞌa kanꞌ koꞌoǔn, neꞌ kula

―ndukwin―, chaꞌ jakityi ꞌa tiǎnꞌxiyaꞌ, chaꞌ
ja ka ꞌa tlyu tñan ꞌñaǎn kan yꞌyaǎn tyiꞌa nde
re.

16 Loꞌo ykwiꞌ Jesús loꞌo nu kunaꞌan kanꞌ
bra kanꞌ:
―Yaa lyaayaa tiꞌin ꞌinkwilyoꞌoochaꞌkan

yu nde re.
17 ―Ja ndiya kwilyoꞌoǔn ―ndukwin nu

kunaꞌan kanꞌ bra kanꞌ.
―Ñi ꞌa chaꞌ ykwiiꞌ loꞌoǔn chaꞌ ja ndiya

kwilyoꞌoo ―ndukwin Jesús bra kanꞌ―.
18 Wa kiꞌyu yaꞌ mjwi kwilyoꞌoo nu ngwa
sꞌni, loꞌo siꞌi kwilyoꞌoo lka nu kiꞌyu nu
ndiꞌin loꞌoo ni ―ndukwin yu―. Ñi ꞌa chaꞌ
ykwiiꞌ loꞌoǔn.

19 ―Neꞌ kula ―ndukwin nu kunaꞌan
kanꞌ―, ngwa biyaꞌ tiǎnꞌ ni, chaꞌ ndiꞌin ꞌa
chaꞌ tiya ꞌiin, chaꞌ nuꞌwin lkaa ska nu
nchkwiꞌ chaꞌ ꞌin Ndiose loꞌo nten ―nduk-
win―. 20 Kiꞌya kwan kwa ni, kti ꞌa kiꞌya
kwan kwa ꞌin nu ngwa ayman ꞌwa ti sꞌni,
chaꞌ nde kwa yꞌni tnun ayman kanꞌ ꞌin
Ndiose; loꞌo xka chaꞌ ndaꞌan tiye wan neꞌ
judío, chaꞌ ndukwin wan chaꞌ ndiꞌin chaꞌ

kuꞌni tnuan ꞌin Ndiose ska ti niꞌ lyaa tnun
nu ndukwa Jerusalén.

21 ―Kunaan suꞌwe chaꞌ nchkwiǐnꞌ
―ndukwin Jesús ꞌin nu kunaꞌan kanꞌ―.
Wa tiya ti bra chaꞌ ja kuꞌni tnun ꞌa wan
ꞌin Ndiose lo kiꞌya kti kwa, kwiꞌ ja kuꞌni
tnun ꞌa wan ꞌin Ni la kichen Jerusalén
―ndukwin―. 22 ꞌWan neꞌ Samaria ni, xa
nu ngiꞌni tnun wan ꞌin Ndiose, ja nsuꞌwi
lyo wan nan nu ngiꞌni tnun wan; neꞌ judío
bare, nsuꞌwi lyo ba nan nu ngiꞌni tnun ba,
chaꞌ ska neꞌ kichen tyi ba lka nten tnun
nu kulaa ꞌin nchga nten ꞌin chaꞌ xaꞌan
―ndukwin Jesús ꞌin nu kunaꞌan kanꞌ―.
23Wa tiya ti bra, ti kwiꞌ bra nu ni lka, chaꞌ
kuꞌni tnun nten ꞌin Ndiose tyukwi ti tiye
neꞌ. Loꞌo Tyiꞌi Ndiose suꞌwa yaꞌ Ni ꞌin neꞌ
bra kanꞌ, chaꞌ ngwañaꞌan nchka tiꞌ Ndiose
chaꞌ ka xa nu kuꞌni tnun nten ꞌin Ni. 24 Ja
ka ñaꞌan nten ꞌin Ndiose; nchga tsan ngiꞌni
Tyiꞌi Ni tñan lo chalyuu, ni siya ja nchka
ñaꞌan nten ꞌin Ni. Ngwañaꞌan lka Ndiose.
Loꞌo nten nu chañi chaꞌ nchka tiꞌ kuꞌni
tnun ꞌin Ni, ndiꞌin chaꞌ kuꞌni tnun neꞌ ꞌin
Ni tyukwi ti tiye neꞌ; loꞌo Tyiꞌi Ndiose suꞌwa
yaꞌ Ni ꞌin neꞌ kanꞌ chaꞌ kuꞌni tnun neꞌ ꞌin Ni
bra kanꞌ.

25 Xiyaꞌ ykwiꞌ nu kunaꞌan kanꞌ loꞌo Jesús
bra kanꞌ:
―Ndiꞌyaǎn kwenta chaꞌ wa kan ti ska

nten nu tnun chka, kwiꞌ nu suꞌwa Ndiose
ꞌin chaꞌ kan lo chalyuu; Krixtu ka naan yu
kanꞌ ―ndukwin―. Bra nu kan yu kanꞌ,
kwaꞌu ñi yu nchga chaꞌ tukwi ꞌñaan bra
kanꞌ.

26Mxkwen Jesús ꞌin nu kunaꞌan kanꞌ bra
kanꞌ:
―Ti kwiǐnꞌ lkaǎn nu nchkwiǐnꞌ loꞌoo ni.
27 Ti kwiꞌ bra kanꞌ ngala neꞌ nu ngiꞌni

xaꞌan chaꞌ ꞌin yu xiyaꞌ, nduwe ꞌa tiꞌ neꞌ
chaꞌndukwa Jesúsnchkwiꞌ loꞌonukunaꞌan
kanꞌ. Loꞌo jamnichaꞌneꞌ ꞌinyukulakanꞌ: ni
nan lka nchka tiꞌ nu kunaꞌan kanꞌ loꞌo yu,
ni sa ñaꞌan chaꞌnchkwiꞌ yu loꞌo nu kunaꞌan
kanꞌ. 28 Loꞌo mstya nu kunaꞌan kanꞌ teꞌén
tyiꞌa lo yuu bra kanꞌ, mdoꞌo ndyaa lo
kichen; ndyaa ytsaꞌ ꞌin nten kichen chaꞌ
tsaa naꞌan neꞌ ꞌin Jesús bra kanꞌ.

29 ―Nde kwa ti nduun ska nten nu
nsuꞌwi ꞌa chaꞌ tiya ꞌin ―ndukwin nu
kunaꞌankanꞌ―. Nchga lo tñannuyꞌniǐnbra
numdiyaǎn lo chalyuu, nchga chaꞌkanꞌwa

ytsaꞌ yu kula kanꞌ ꞌñaǎn. ¿Ta siꞌi yu kanꞌ lka
Krixtu, nten nu tnun nchka nu wa kan ti,
xkeꞌ tiꞌwan a?

30 Bra ti mdoꞌo nten kichen ndyaa seꞌen
ndukwa Jesús bra kanꞌ. 31Ti ji tiya neꞌ kanꞌ
seꞌen ndukwa Jesús, loꞌo tꞌnan nchkwiꞌ neꞌ
nungiꞌni xaꞌan chaꞌ ꞌin yu loꞌoyu chaꞌkuyu
chinꞌ tyaja.
―Mstru ―ndukwin neꞌ―, ¿ja kuu chinꞌ

ni a?
32―Wangulaꞌ tiǎnꞌ―ndukwin Jesús bra

kanꞌ―. Wandiya chinꞌnan ykuǔn re loꞌo ja
nsuꞌwi lyo wan ꞌin ran.

33Ykwiꞌneꞌnungiꞌnixaꞌanchaꞌ ꞌinyu loꞌo
taꞌa neꞌ bra kanꞌ:
―¿Ta wa yan loꞌo neꞌ nan yku yu a?

―ndukwin neꞌ.
34 Loꞌo ykwiꞌ Jesús loꞌo neꞌ kanꞌ xiyaꞌ bra

kanꞌ:
―Bra nu ngiꞌniǐn tñan ꞌin Stiǐn Ndiose,

ngulaꞌ tiǎnꞌ sa ñaꞌan si wa ykuǔn tyija, sa
ñaꞌan si wa yiꞌoǔn tyiꞌa ―ndukwin yu bra
kanꞌ―. Ndiꞌin chaꞌ kuꞌni tyiǐn tñan nu
mdaStiǐn ꞌñaǎn chaꞌnundijyaǎn lo chalyuu
―ndukwin yu―. 35 “Xa wa mdaꞌa jakwa
koꞌ, bra kanꞌ kuꞌni neꞌ kwa.” ¿Ta kwiñi chaꞌ
nchkwiꞌ nten ngwañaꞌan a? ―ndukwin
Jesús ꞌin neꞌ nu ngiꞌni xaꞌan chaꞌ ꞌin yu―.
Xka chaꞌ chkwiǐnꞌ loꞌo wan ni, chaꞌ ñaꞌan
wan chinꞌ ꞌin nten kaꞌan kwa nu ndijyan
seꞌen ndiꞌian ―ndukwin yu―. Nchka ꞌa tiꞌ
neꞌkanꞌkunanneꞌ chaꞌnuchkwiǐnꞌ loꞌoneꞌ.
Ñaꞌan tiꞌ ska jyan nu suꞌwe ꞌa ngutsi, chaꞌ
ndla ti ka kwa ꞌin ran, ngwañaꞌan lka nten
kwa. 36Kaja siyaꞌ msu ꞌñaǎn nu kuꞌni kwa
kanꞌ, loꞌo ja tsaa tii ꞌa tñannu yꞌnimsu kanꞌ.
Chunꞌndiꞌin la suꞌwa ti ka suꞌweka tiye taꞌa
tyukwaa ta nten re ꞌñaǎn: loꞌo neꞌnunsnen
chaꞌ suꞌwe ꞌin Ndiose seꞌen ndiꞌin nchga
nten, loꞌo neꞌ nu ñaꞌan sa ñaꞌan wa yten
nten chalyuu chaꞌ ꞌin Ndiose ―ndukwin
Jesús ꞌin neꞌ nu ngiꞌni xaꞌan chaꞌ ꞌin yu―.
37 Chañi lka chaꞌ nu nchkwiꞌ nten: “Ska ta
lka yu nu ntya nskwaꞌ, xka ta lka yu nu
nxtun tya.” 38Nu ꞌwan ni, wa nguloǔn tñan
ꞌwan ―ndukwin Jesús―, chaꞌ tsaa wan
kuꞌni tyii wan ska tñan nu ja ya kuꞌni wan,
chaꞌ kan loꞌo wan ꞌin nten seꞌen ndiꞌiǐn,
nchga nten nu nchka tiꞌ sten chaꞌ ꞌñaǎn.
Xka ta ntenwa yꞌni tñan kanꞌ kulo ndukwa
la, loꞌo ni ñaꞌan wan sa ñaꞌan tsaa toꞌo tñan
nu yꞌni neꞌ ti bra kanꞌ.

39 Loꞌo tyun neꞌ Samaria, neꞌ kwa tyi ni,
msñi neꞌ chaꞌ ꞌin Jesús chunꞌ chaꞌ nu ytsaꞌ
nu kunaꞌan kanꞌ ꞌin neꞌ: “Nchga chaꞌ kuxi
nu yꞌniǐn ti bra nu mdiyaǎn lo chalyuu sa
la ni, nchga chaꞌ kanꞌ ykwiꞌ yu kula kanꞌ
loꞌoǔn” ndukwin nu kunaꞌan kanꞌ ꞌin neꞌ.
40 Kanꞌ mdiyan neꞌ kanꞌ seꞌen ndiꞌin Jesús,
lye ꞌa ykwiꞌneꞌ loꞌo Jesús chaꞌ ti kanun la yu
chinꞌkichen tyi neꞌ. Kanꞌ chaꞌnganun Jesús
tukwa tsan bra kanꞌ. 41Bra wa ynan la neꞌ
chaꞌ nu ngwaꞌu Jesús ꞌin neꞌ, kaꞌan la nten
msñi chaꞌ nu nchkwiꞌ yu bra kanꞌ. 42 Kanꞌ
ykwiꞌ neꞌ loꞌo nu kunaꞌan kanꞌ:
―Siꞌi chunꞌ chaꞌ ykwiꞌ nuꞌwin msñi ba

chaꞌ ꞌin yu ni; ti ykwiꞌ ti yu, ykwiꞌ yu loꞌo
ba, kanꞌ chaꞌ ndyaa ñaꞌan tiꞌ ba chaꞌ nu
ykwiꞌ yu. Ndiꞌya ba kwenta chaꞌ chañi chaꞌ
yu kula re lka Krixtu, nten nu tnun nchka
nu wa mdiyan chaꞌ kulaa ꞌin nchga nten
chalyuu ꞌin chaꞌ xaꞌan.

Yꞌni Jesús joꞌó ꞌin sñiꞌ yu nu lka tñan ꞌin ree
43 Xa wa mdijin tukwa tsan kanꞌ, mdoꞌo

Jesús lo yuu nu kwenta ꞌin Samaria, ti
ndyaa la yu lo yuu ꞌin Galilea bra kanꞌ.
44 Wa ndukwin yu chaꞌ ja nnan nten chaꞌ
nu nchkwiꞌ ska nten nu lka taꞌa kichen tyi
neꞌ, xa nu nchkwiꞌ neꞌ kanꞌ chaꞌ ꞌin Ndiose
loꞌo neꞌ. 45 Xa wa mdiyan yu lo yuu kanꞌ,
suꞌwe ꞌa ykwiꞌ neꞌGalilea loꞌo yu. Wa naꞌan
neꞌkanꞌnchga chaꞌ tnunnuyꞌni Jesúsxanu
yaa yu taꞌa kichen Jerusalén, chaꞌ loꞌo neꞌ
kanꞌ yaa neꞌ taꞌa kanꞌ.

46 Chunꞌ ndiꞌin la mdiyan Jesús kichen
Caná nde lo yuu ꞌin Galilea xiyaꞌ; kichen
kanꞌ ngwa seꞌen ngwiñan Jesús mñun loꞌo
tyiꞌa ti, chaꞌ yiꞌo neꞌ nu mdiꞌin taꞌa kanꞌ.
Ndiya ska yu kula nu ndiꞌya tñan tnun
ꞌin ree, tiꞌí ꞌa sñiꞌ yu nskwa naꞌan tyi yu
nde kichen Capernaum. 47 Bra nu ynan
yu nu lka tñan kanꞌ, chaꞌ mdoꞌo Jesús yuu
nu kwenta ꞌin Judea, mdiyan yu lo yuu
ꞌin Galilea, kanꞌ ndyaa yu kula kanꞌ seꞌen
ndiꞌin Jesús. Mjñan ꞌayukula chaꞌ tlyu tiꞌ ꞌin
Jesús chaꞌ tsaa yu kichen tyi yu kula kanꞌ,
chaꞌ tsaayukuꞌniyu joꞌó ꞌin sñiꞌyukanꞌ chaꞌ
wa kaja ti sñiꞌ yu.

48 ―¿Ni ñaꞌan bra tsaa ñaꞌan tiꞌ wan ꞌin
Ndiose a? ―ndukwin Jesús ꞌin yu kula kanꞌ
bra kanꞌ―. Jlyo tiǎnꞌ chaꞌ ja tsaa ñaꞌan tiꞌ
wan ꞌin Ndiose chaꞌ ka kuꞌni Ni nchga tñan,

ni siya kuꞌniǐn ska chaꞌ tnun chaꞌ ñaꞌan
kwiꞌya wan ꞌin ran.

49 ―Yu kula ―ndukwin yu nu lka tñan
kanꞌ ꞌin Jesús―, kuꞌnii chaꞌ suꞌwe tsaa
naꞌan tyiǐn ni, xa nu ti ji kaja sñiěnꞌ.

50 ―Tyaa lyaa naꞌan tyii ni ―ndukwin
Jesús ꞌin yu―, chkaa sñiiꞌ, ja kaja yu kanꞌ.
Ndyaa ñaꞌan tiꞌ yu nu lka tñan kanꞌ chaꞌ

nu ykwiꞌ Jesús loꞌo yu bra kanꞌ. Bra ti
mdoꞌo yu kula kanꞌndyaa yu kichen tyi yu.
51 Tuwiin kanꞌ seꞌen ndyaan yu, ndyukwa
taꞌa yu loꞌomsu ꞌin yu:
―Ti luꞌusñiiꞌ, yukula―ndukwinmsu ꞌin

yu―. Ja kaja ꞌa yu ni.
52 ―¿Ni ñaꞌan bra mdyisnan nchkaa

sñiěnꞌ a? ―ndukwin yu nu lka tñan kanꞌ ꞌin
msu ꞌin yu bra kanꞌ.
―Ti kaa, bra wa ska siin, bra kanꞌmdoꞌo

tikeeꞌ ꞌin yu―ndukwinmsu ꞌin yu.
53Bra ti ngwa biyaꞌ tiꞌ sti yu nu ngwa tiꞌí

kanꞌ, chaꞌ ti kwiꞌ bra nu ykwiꞌ Jesús loꞌo yu
chaꞌ chkaa sñiꞌ yu, ti kwiꞌ bra kanꞌ nchkaa
sñiꞌ yu. Ndyaa ñaꞌan tiꞌ yu kula kanꞌ ꞌin
Jesúsbrakanꞌ, kwiꞌngwañaꞌanndyaañaꞌan
tiꞌ nchga nten nu ndiꞌin naꞌan tyi yu.

54Wangwa tukwachaꞌ tnunnuyꞌni Jesús
chabiyaꞌ ꞌin Ndiose nde lo yuu ꞌin Galilea
kanꞌ, xa nu wa mdoꞌo yu Judea mdiyan yu
nde kwa.

5
Ska nten nu nchkunꞌ tyukwin nu nskwa

tuꞌwa tiyuꞌ Betzaa
1 La xka yijan bra nu ngwa taꞌa ꞌin neꞌ

judío nde Jerusalén, xiyaꞌ ndyaa Jesús taꞌa
bra kanꞌ. 2 Kichen Jerusalén, kanꞌ ndiya
ska tuloꞌoo kichen seꞌen naan Tuloꞌoo ꞌin
Slyaꞌ. La kanꞌ ndiya ska tiyuꞌ lyuꞌ ti, kwiꞌ
Betzaa naan tiyuꞌ kanꞌ, chaꞌ nchkwiꞌ neꞌ
judío lka chaꞌ kanꞌ. Nchga laꞌa tsuꞌ tuꞌwa
tiyuꞌ lyuꞌ ti kanꞌ ndukwi kaꞌyu corredor,
3 seꞌen ndiꞌin kaꞌan ꞌa nu tiꞌí: nu kwityiinꞌ,
nu chkuꞌ kiyaꞌ, nu nchkunꞌ tyukwin. Ndiꞌin
neꞌ la kanꞌ ngita neꞌ chaꞌ kiñan lo tyiꞌa tiyuꞌ
kanꞌ. 4Ndyaa ñaꞌan ꞌa tiꞌ neꞌ kichen ꞌin tyiꞌa
kanꞌ, chaꞌ xꞌni ndyukwi ndiꞌya ska angajle
ꞌin Ndiose nu mdoꞌo niꞌ kwan, ndyaa lo
tyiꞌa tiyuꞌ kanꞌ, chaꞌ xñan lo ran. Loꞌo nu
tiꞌí nu ndyaa chaꞌ kata chku kulo ndukwa
la xa nu tkamñan ti tyiꞌa, kanꞌ lka nu chkaa

ꞌin ya ñaꞌan ti kicha nunsuꞌwi ꞌin, ndukwin
neꞌ. 5Wa nskwa ska nten nu tiꞌí kiyaꞌ nde
kwa; wa kalatyii ndukwa snuꞌ yijan nskwa
yu tiꞌí yu. 6 Bra nu naꞌan Jesús ꞌin nu tiꞌí
kanꞌ seꞌen nskwa yu, ngwa biyaꞌ tiꞌ Jesús
chaꞌ sꞌni nskwa yu bra kanꞌ. Mnichaꞌ Jesús
ꞌin nu tiꞌí bra kanꞌ si chañi chaꞌ nchka tiꞌ yu
chkaa yu.

7―Yu kula ―ndukwin yu ꞌin Jesús―, ja
tukwin ndiya ꞌñaǎn nu ka tayaꞌ chinꞌ ꞌñaǎn
chaꞌ tsaa loꞌo ꞌñaǎn tuꞌwa tyiꞌa bra nu kiñan
lo ran. Tka mdyituun tiǎn loꞌo ndla la
ndyaa xka nten lo tiyuꞌ kwa.

8―Tyituun lyaa ni ―ndukwin Jesús bra
kanꞌ―, xkuunꞌ lyaa teꞌ kwa ꞌiin loꞌo jaaꞌ
kwa, tyaa loꞌoo ꞌin ran naꞌan tyii.

9 Loꞌo ngwañaꞌan ngwa, bra ti nchkaa
nu tiꞌí kanꞌ. Ti kwiꞌ bra kanꞌ mdyisnan yu
ndaꞌan yu, ndyaa loꞌo yu jaaꞌ ꞌin yu. Tsan
saru ngwa bra kanꞌ. Kti ꞌa tsan kanꞌ chaꞌ
ꞌin neꞌ judío, ja ngiꞌni ꞌa neꞌ tñan tsan kanꞌ.
10Kanꞌ chaꞌ ykwiꞌ neꞌ judío loꞌo nu ngwa tiꞌí
kanꞌ tuwiin:
―Tsan nu nxitñaꞌ nten lka ni―ndukwin

neꞌ kanꞌ ꞌin yu ―. Ja nsuꞌwi ꞌa chabiyaꞌ ꞌiin
chaꞌ tyaꞌan loꞌoo jaaꞌ kwa ꞌiin ni.

11Mxkwen nu ngwa tiꞌí kanꞌ ꞌin neꞌ bra
kanꞌ:
―Nu yꞌni joꞌó ꞌñaǎn, kanꞌ lka nu ngulo

tñan ꞌñaǎn chaꞌ tyaa loꞌoǔn jaaꞌ re tuꞌ naꞌan
tyiǐn bra kanꞌ―ndukwin.

12―¿Ti ka nu lka ngulo tñan ꞌiin chaꞌ tyaa
loꞌoo jaaꞌ kwa ꞌiin a? ―ndukwin neꞌ kanꞌ.

13 Ja jlyo tiꞌ nu ngwa tiꞌí kiyaꞌ kanꞌ sa
ñaꞌan naan nu wa yꞌni joꞌó ꞌin. Kaꞌan ꞌa
nten ndiꞌin nde kwa, loꞌo ja tukwin naꞌan
ꞌin Jesús bra nu mdoꞌo yu ndyaa yu. 14 Xa
wa msiin la, xiyaꞌ mdukwa taꞌa Jesús loꞌo
nungwa tiꞌí kanꞌbranumdaꞌanyuniꞌ lyaa.
Ykwiꞌ Jesús loꞌo yu bra kanꞌ:
―Wa nchkaa ni ―ndukwin ꞌin yu―,

kanꞌ chaꞌ kulaa yaꞌ chaꞌ kuxi kwa ꞌiin chaꞌ
ja tyukwa ꞌaa xka chaꞌ tnun la.

15 Ndyaa nu ngwa tiꞌí kanꞌ bra kanꞌ,
ndyaa ytsaꞌ yu ꞌin neꞌ judío kanꞌ, chaꞌ Jesús
lka nu yꞌni chaꞌ nchkaa yu. 16 Kanꞌ chaꞌ
msinꞌ ꞌa tiꞌ neꞌ judío kanꞌ ꞌin Jesús, chaꞌ yꞌni
Jesús chaꞌ tnun loꞌo nu tiꞌí kanꞌ tsan taꞌa
nu nxitñaꞌ neꞌ. Mdyisnan neꞌ kanꞌ yꞌni liyeꞌ
tiꞌ neꞌ ꞌin yu, ngwa tiꞌ neꞌ kujwi neꞌ ꞌin yu.
17Ykwiꞌ Jesús loꞌo neꞌ bra kanꞌ:

―Ti ji tyii kuꞌni Stiǐn tñan ―ndukwin
Jesús―, kwiꞌ ngwañaꞌan naꞌ, ti ngiꞌniǐn
tñan.

18Kanꞌ chaꞌ chen ꞌanka tiyeneꞌ judíokanꞌ
ñaꞌan neꞌ ꞌin Jesús, nsuꞌwi ꞌa neꞌ kanꞌ nu
nchka tiꞌ kujwi ꞌin Jesús bra kanꞌ. Tiꞌí tiꞌ neꞌ
kanꞌ ꞌin yu, chaꞌyꞌni yu tñan tsan taꞌa ꞌinneꞌ,
ndukwin neꞌ. Ja ndiya tiꞌ neꞌ siyaꞌ ti chaꞌ
ndukwin Jesús chaꞌ Ndiose lka Sti yu, chaꞌ
suꞌwa ti ngiꞌni yu loꞌo Ndiose.

Ndiose Sti Jesús lka nu mda chabiyaꞌ ꞌin
yu

19 Loꞌo mxkwen Jesús ꞌin neꞌ judío bra
kanꞌ:
―Chañi chaꞌ nu chkwiǐnꞌ loꞌo wan ni

―ndukwin yu―. Ja ska tñan ka kuꞌniǐn
ti ykwiǐnꞌ tiǎn, skaǎn tiǎn nu lkaǎn Sñiꞌ
Ndiose. Ti kwiꞌ tñan nu naꞌaǎn chaꞌ ngiꞌni
Stiǐn, ti kwiꞌ tñan kanꞌ ngiꞌniǐn nde re
―ndukwin yu―. 20 Stiǐn ni, suꞌwe ꞌa nka
tiye Ni ñaꞌan Ni ꞌñaǎn, chaꞌ Sñiꞌ Ni lkaǎn
―ndukwin Jesús―. Nchga tñan nu ngiꞌni
Stiǐn, nduꞌu Ni ꞌñaǎn. Loꞌo ti kuꞌni la Stiǐn
Ndiose chaꞌ tnun nu ja ya ñaꞌan wan, chaꞌ
kuwe ꞌa tiꞌ wan ꞌin Ni. 21 Ti ta Ndiose cha-
lyuu ꞌin nten xiyaꞌ, nchga nten nu nchka tiꞌ
Ni chaꞌ ta Ni chalyuu ꞌin; loꞌo ti kwiꞌ tñan
ngiꞌniǐn, naꞌ nu lkaǎn Sñiꞌ Ndiose, taǎn xka
chalyuu ꞌin nchga nten nu nchka tiǎnꞌ taǎn
ran ―ndukwin Jesús ꞌin neꞌ―. 22 Ja ngiꞌni
biyaꞌ Stiǐn ꞌin nten chalyuu; wa mda Ni
chabiyaꞌ ꞌñaǎn, chaꞌ SñiꞌNi lkaǎn, chaꞌ kuꞌni
biyaǎnꞌ ꞌin nchga nten. 23Nchka tiꞌ Ni chaꞌ
kuꞌni tnun nchga nten ꞌñaǎn, sa ñaꞌan nu
ngiꞌni tnun neꞌ ꞌin ti kwiꞌNi. Xa nu ja xlyaa
nten kuꞌni tnun ꞌñaǎn chaꞌ nu lkaǎn SñiꞌNi,
kwiꞌ ngwañaꞌan ja ka kuꞌni tnun neꞌ ꞌin Ni
numsuꞌwa ꞌñaǎn ndijyaǎn.

24 ’Chañi ꞌa chaꞌ nu nchkwiǐnꞌ loꞌo wan
ni: Nchga nten nu kunan chaꞌ nu chkwiǐnꞌ
loꞌo neꞌ, nchga nten nu tsaa ñaꞌan tiꞌ ꞌin
Stiǐn Ndiose nu msuꞌwa ꞌñaǎn ndijyaǎn lo
chalyuu, ja tsaa tii ꞌa chalyuu kwi nu ta
Ndiose ꞌin neꞌ kanꞌ. Ja kuꞌni biyaꞌ Ni ꞌin
neꞌ kanꞌ, chaꞌ ja ndiꞌin ꞌa chaꞌ kaja neꞌ kanꞌ;
nchga bra tyiꞌin neꞌ kanꞌ loꞌoNi―ndukwin
Jesús ꞌin neꞌ―. 25Kwiꞌ ngwañaꞌan, chañi ꞌa
xka chaꞌ nu chkwiǐnꞌ loꞌo wan ―ndukwin
yu―. Ndla ti tiya tsan, loꞌo wa mdiya
ti kwiꞌ tyempu ni, chaꞌ naꞌ nu lkaǎn Sñiꞌ
Ndiose siꞌyaǎn ꞌin nchga nten nu ndiꞌin

lo chalyuu; ndiꞌin neꞌ sa ñaꞌan lka si wa
ngujwineꞌ siꞌyanchga chaꞌxaꞌannunsuꞌwi
tiye neꞌ. Bra nu kunan nten chaꞌ nu chk-
wiǐnꞌ loꞌo, kaja chalyuu suꞌwe ꞌin neꞌ, nchga
nten nu xñi chaꞌ ꞌñaǎn―ndukwin Jesús ꞌin
neꞌ―. 26 Nchka ꞌin Stiǐn Ndiose kuꞌni Ni
chaꞌ xaꞌan kasiya ꞌin neꞌ kuxi, nchka ꞌin Ni
ta Ni chalyuu nu ja tsaa tii ꞌa ꞌin neꞌ kanꞌ.
Suꞌwa ndiꞌin chaꞌ ꞌñaǎn loꞌo Stiǐn, chaꞌ wa
mda Stiǐn chabiyaꞌ chaꞌ kuꞌniǐn ngwañaꞌan
―ndukwin Jesús―. 27 Kwiꞌ ngwañaꞌan,
ndiya chabiyaꞌ ꞌñaǎn chaꞌ kuꞌni biyaǎnꞌ ꞌin
nten chalyuu, chunꞌ wa ndijyaǎn lo cha-
lyuu chaꞌ kaǎn nten. 28 Ja kuwe ꞌa tiꞌ wan;
chañi tiya bra nu kanen xiꞌya Stiǐn Ndiose
ꞌin nchga ayman seꞌen mtsiꞌ neꞌ. Kunan
neꞌ kanꞌ chaꞌ nu chkwiꞌ Ni bra kanꞌ, tyoꞌo
neꞌ niꞌ kwaa, tsaa neꞌ la seꞌen ndiꞌin chaꞌ
tsaa neꞌ. 29Nten nu ngwa suꞌwe kasiya ꞌin
ni, tyuꞌu neꞌ xiyaꞌ, tyaa neꞌ tyiꞌin neꞌ loꞌo
Ndiose; nten nu ndiya chaꞌ xaꞌan ꞌin, tyuꞌu
neꞌ kanꞌ xiyaꞌ, tsaa neꞌ kanꞌ seꞌen ta Ndiose
nu tiꞌí ꞌin neꞌ, seꞌen nu tsaa tii chaꞌ ꞌin neꞌ
siyaꞌ ti ―ndukwin Jesús―.

Chañi chaꞌ suꞌwachaꞌ ꞌin Jesús loꞌoNdiose
Sti yu

30 ’Ja ska tñan ka ꞌñaǎn si skaǎn tiǎn
―ndukwin Jesús―. Bra nu ngiꞌni biyaǎnꞌ
ꞌin nten, ngiꞌniǐn sa ñaꞌan nu nchkwiꞌ Stiǐn
loꞌoǔn chaꞌ kuꞌniǐn. Suꞌwa ngiꞌni biyaǎnꞌ
ꞌin nchga nten, chaꞌ ngiꞌniǐn sa ñaꞌan nu
nchka tiꞌ Stiǐn nu ngwaꞌan tñan ꞌñaǎn chaꞌ
ndijyaǎn lo chalyuu; ja ngiꞌniǐn ska chaꞌ
nu ngulo keěn ti ykwiǐnꞌ tiǎn ―ndukwin
Jesús bra kanꞌ―. 31 Siꞌi chaꞌ nu ndloǔn
keěn tiǎn lka chaꞌ nu nchkwiǐnꞌ loꞌo wan.
Ja tsaa ñaꞌan tiꞌ xka ta nten ꞌñaǎn si ng-
wañaꞌan ti chkwiǐnꞌ. 32 Ndiya xka nu jlyo
tiꞌ chaꞌ nchkwiǐnꞌ xkwiꞌ chaꞌ nu ñi, kwiꞌ jlyo
tiǎnꞌ chaꞌ xkwiꞌ chaꞌ nu ñi nchkwiꞌ Ni kanꞌ
―ndukwin―. 33Wa msuꞌwa wan nten nu
yaa seꞌen ndiꞌin Xuwa kanꞌ, loꞌo chañi ꞌa
chaꞌ nu ykwiꞌXuwa loꞌo neꞌ kanꞌ chaꞌ ꞌñaǎn.
34 Ja ndiꞌin chaꞌ kaja xka nu chkwiꞌ chaꞌ
nu ñi chaꞌ ꞌñaǎn. Nchkwiǐnꞌ chaꞌ re loꞌo
wan chaꞌ kaja ñaꞌan lyaa wan ꞌin chaꞌ kuxi
kanꞌ ꞌwan, bra nu ka biyaꞌ chaꞌ ꞌwan tloo
Ndiose. 35 Xuwa kanꞌ ni ―ndukwin Jesús
bra kanꞌ―, ykwiꞌ yu chaꞌ ꞌñaǎn loꞌo nten
sa ñaꞌan si lka yu ska xaa nu ndyuwi ꞌa,
nu nda xaa nchga seꞌen ndiꞌin nten. Suꞌwe

ꞌa nka tiye wan xa nu ykwiꞌ Xuwa loꞌo
wan bra kanꞌ ―ndukwin Jesús―. 36 Loꞌo
chinꞌ ꞌa chaꞌ ꞌñaǎn ykwiꞌ Xuwa loꞌo wan;
wa kaꞌan la chaꞌ ñaꞌan wan ni, chunꞌ chaꞌ
mdiyaǎn lo chalyuu, xa nu ñaꞌan wan tñan
tnun nu ngulo Stiǐn ꞌñaǎn chaꞌ kuꞌniǐn. Ti
kuꞌniǐn tñan kanꞌ sa ñaꞌan yaꞌ tyii ran. Loꞌo
tñan kanꞌ ka jlyo tiꞌ wan chaꞌ Stiǐn lka nu
ngulo tñan ꞌñaǎn chaꞌ mdiyaǎn lo chalyuu
re ―ndukwin Jesús―. 37 Kwiꞌ ngwañaꞌan,
ngwaꞌu ñi Stiǐn chaꞌ ꞌñaǎn ꞌwan, chaꞌ ti
kwiꞌ Stiǐn lka nu ngwaꞌan tñan ꞌñaǎn chaꞌ
mdiyaǎn. Loꞌo ꞌwan ni, ja ya kunan wan
chaꞌ nu nchkwiꞌ Ndiose, ja ya ñaꞌan wan
ꞌin Ni. 38 Ja nganun chaꞌ nu ykwiꞌ Stiǐn niꞌ
kasiya ꞌwan, chaꞌ ja ndyaa ñaꞌan tiꞌ wan
ꞌñaǎn chaꞌ wa msuꞌwa Ni ꞌñaǎn mdiyaǎn
lo chalyuu ―ndukwin―. 39 Nchga tsan
nchkwiꞌ ꞌawan lo kityi kula ꞌinNdiose; xkeꞌ
tiꞌwan chaꞌ xa nu chkwiꞌwan lo kityi kanꞌ,
kaja chalyuu nu ja tsaa tii ꞌa ꞌwan bra kanꞌ.
Loꞌo chañi chaꞌ nu ndukwa lo kityi kanꞌ,
ngwañaꞌan ka xuꞌwi lyo nten ꞌñaǎn xa nu
chkwiꞌneꞌ lo kityi kanꞌ. 40Loꞌo ja xlyaawan
jñanwan chalyuu suꞌwe kanꞌ ꞌñaǎn.

41 ’Ja nchka tiǎnꞌ chaꞌ kuꞌni tnun nten
ꞌñaǎn, ti ykwiǐnꞌ tiǎn ―ndukwin Jesús ꞌin
neꞌ―. 42 ꞌWan ni, jlyo tiǎnꞌ chaꞌ xka ñaꞌan
ngiꞌni wan, chunꞌ ja nsuꞌwi tiye wan ꞌin
Stiǐn Ndiose. 43 Wa msuꞌwa Ndiose ꞌñaǎn
mdiyaǎn chaꞌ kuꞌniǐn tñan ꞌin Ni, ni siya
ja xlyaa ꞌa wan kunan wan nchga chaꞌ nu
nchkwiǐnꞌ loꞌo wan. Loꞌo bra nu kan xka ta
nten nu kuꞌni tñan ꞌin ti ykwiꞌ ti, bra ti xñi
wan chaꞌ ꞌin neꞌ kanꞌ bra kanꞌ. 44Kanꞌ chaꞌ
ja ka xñi wan chaꞌ ꞌin Ndiose ―ndukwin
Jesús ꞌin neꞌ―. Ndloo la chaꞌ ꞌwan chaꞌ
suꞌwe ti chkwiꞌ nten ꞌwan, loꞌo ja ndloo
ꞌa chaꞌ ꞌwan chaꞌ kuꞌni suꞌwe Ndiose loꞌo
wan. 45 Siꞌi naꞌ nu xtyaǎn kiꞌya ꞌwan tloo
Ndiose―ndukwin Jesús ꞌin neꞌ judío―. Wa
lka ndiꞌin kiꞌya ꞌwan chunꞌ chaꞌ nu wa
ykwiꞌ ayman Moisés nu ngwa sꞌni, ti kwiꞌ
ti chaꞌ nu ndyaa ñaꞌan ꞌa tiꞌ wan sa bra ni,
ndukwin wan. 46Bra ti xñiwan chaꞌ ꞌñaǎn
si chañi chaꞌ wa msñi wan chaꞌ nu ykwiꞌ
aymanMoisés―ndukwin Jesúsbrakanꞌ―.
Chaꞌ ꞌñaǎn ngwaꞌan ayman kanꞌ lo kityi nu
ngwa sꞌni. 47 Loꞌo ni, ja msñi ꞌa wan chaꞌ
nu ngwaꞌan ayman kanꞌ. Kanꞌ chaꞌ ni, ¿ni
sa ñaꞌan kuꞌni wan chaꞌ xñi wan chaꞌ nu

chkwiǐnꞌ loꞌo wan sikwa a?

6
Mda Jesús nan yku kiꞌyumi nten

1Chunꞌndiꞌin lamdoꞌo Jesúsndyaa laxka
laꞌa tsuꞌ tiyuꞌ Galilea, ti kwiꞌ tiyuꞌ Tiberias
lka kanꞌ. 2 Sa tlyu ti ndyaa ñaꞌan kaꞌan ꞌa
nten ꞌinyu, chunꞌwanaꞌanneꞌ chaꞌ tnunnu
wa yꞌni yu chaꞌnchkaa neꞌ tiꞌí. 3Loꞌo ndyaa
Jesús ska lo nten, ndyaa tukwa yu chinꞌ la
kanꞌ loꞌo nten nu ngiꞌni xaꞌan chaꞌ ꞌin yu.
4Wa tiya ti taꞌa pascua bra kanꞌ, taꞌa tnun
ꞌin neꞌ judío lka taꞌa kanꞌ. 5Loꞌo naꞌan Jesús
chaꞌ sa tlyu ti mdiyan kaꞌan ꞌa nten seꞌen
ndiꞌin yu. Kanꞌ chaꞌmnichaꞌ yu ꞌin Lpe:
―¿La nde yaꞌ xiꞌian nan ku nten kaꞌan

kwa a? ―ndukwin Jesús.
6 Jlyo tiꞌ Jesús sa ñaꞌan kuꞌni yu, loꞌongwa

tiꞌ yu ñaꞌan yu sa ñaꞌan kuꞌni Lpe kanꞌ.
7Mxkwen Lpe ꞌin yu bra kanꞌ:
―Ja tyoꞌo skwa tukwa siyentu tñi plata

chaꞌ xiꞌian nan ku nchga nten re, ni siya
chinꞌ ti kaja ku skaa neꞌ―ndukwin.

8Loꞌo nduun ska yu nu ngiꞌni xaꞌan chaꞌ
ꞌin Jesús, nu naan Ndre, taꞌa ngula Tyu
Simón lka yu. Ykwiꞌ Ndre loꞌo Jesús bra
kanꞌ:

9―Ndiya ska nu kiꞌyu lyuꞌ ti re ―nduk-
win Ndre―, loꞌo chinꞌ kiꞌyu jaxlya tejeꞌ ꞌin
yu, loꞌo tukwa kula xuwe ti ꞌin yu. Ja
tyoꞌo skwa chaꞌ kanꞌ, chaꞌ ku nten kaꞌan re
―ndukwin Ndre ꞌin Jesús.

10―Chkwiꞌwan loꞌo nten kaꞌan kwa chaꞌ
tyukwa neꞌ chinꞌ lo yuu kwa ―ndukwin
Jesús bra kanꞌ.
Xiin ꞌa yuu seꞌen suꞌwe kanꞌ loꞌo kaꞌan

ꞌa kii xuwe ndiꞌin la kanꞌ. Kiꞌyu mi xkwiꞌ
nu kiꞌyu ti mdiꞌin tsan kanꞌ, nu mdukwa
lo kii. 11Kanꞌ msñi Jesús jaxlya kanꞌ, ndya
yu xuꞌwe ꞌin Ndiose chaꞌ nda Ni nan ku neꞌ
kanꞌ. Kwiꞌ mdyisnan msuꞌwe Jesús jaxlya
kanꞌ, mda yu ꞌin neꞌ nu ngiꞌni xaꞌan chaꞌ
ꞌin yu, loꞌo neꞌ kanꞌ lka nu ngutsaa jaxlya
ꞌin nten kaꞌan kanꞌ seꞌen ndukwa neꞌ. Loꞌo
kunaꞌ kula kanꞌ mda Jesús ku neꞌ. Suꞌwe
yku neꞌ sa ñaꞌan nu ngulaꞌ tiꞌ neꞌ nchga neꞌ.
12Xa wamdyii yku neꞌ, ykwiꞌ Jesús loꞌo neꞌ
nu ngiꞌni xaꞌan chaꞌ ꞌin yu xiyaꞌ bra kanꞌ:
―Xoꞌ kii wan nchga yuꞌwe nu nga-

nun seꞌen yku neꞌ kwa, chaꞌ ja kanaꞌ ran
―ndukwin yu.

13Ngwañaꞌan yꞌni neꞌ bra kanꞌ, loꞌo nga-
nun tii tyukwa xkuwi msaꞌan nu yuꞌwi
jaxlya yuꞌwe kanꞌ, yuꞌwe nu nganun seꞌen
yku neꞌ. 14Wa naꞌan neꞌ chaꞌ tnun nu tka
yꞌni Jesús,kanꞌ chaꞌykwiꞌneꞌ loꞌo taꞌandiꞌin
neꞌ:
―Chañi chaꞌ yu kwa lka yu kula nu

ndiꞌin chaꞌ chkwiꞌ chaꞌ ꞌinNdiose loꞌoan, nu
wa kan ti lo chalyuu re.

15Bra ti mgii tiꞌ Jesús chaꞌ nchka ꞌa tiꞌ neꞌ
xñi neꞌ ꞌin yu, chaꞌ tsaa loꞌo neꞌ ꞌin yu chaꞌ
ka yu ree nu ka ndloo la ꞌin neꞌ. Kanꞌ chaꞌ
mdoꞌo tsuꞌ Jesús ndyaa mnan ti siꞌ kiꞌya,
ndyaa yu ska ti yu.

Mdaꞌan Jesús lo tyiꞌa tiyuꞌ
16Wandyaakwichaabrakanꞌ, loꞌoneꞌnu

ngiꞌni xaꞌan chaꞌ ꞌin yu, mdiyan neꞌ tuꞌwa
tiyuꞌ xiyaꞌ. 17 Yten neꞌ niꞌ yka naꞌan chaꞌ
tyoꞌo neꞌ tsaa neꞌ la xka laꞌa tsuꞌ tiyuꞌ xiyaꞌ,
chaꞌ tyaan neꞌ kichen Capernaum, ngwa
tiꞌ neꞌ. Ngwiꞌya tla bra kanꞌ, loꞌo ja ya
kan Jesús seꞌen ndiꞌin neꞌ lo tyiꞌa. 18 Lye
ꞌa nskwa kwiꞌin lo tyiꞌa tiyuꞌ kanꞌ, ngatsa
ꞌa tyiꞌa, yuꞌwi ꞌa kulooꞌ. 19 Wa ndyaa yka
naꞌan ꞌin neꞌ nu ngiꞌni xaꞌan chaꞌ ꞌin yu
ta kiꞌyu o ta skwa kilómetro biyaꞌ tijyuꞌ lo
tyiꞌa, loꞌo naꞌan neꞌ chaꞌ ndijyan Jesús seꞌen
ndiꞌin neꞌ bra kanꞌ; ndaꞌan yu ndijyan yu
lo tyiꞌa. Ytsen ꞌa neꞌ xa nu naꞌan neꞌ ꞌin yu.
20Kanꞌ chaꞌ bra ti ykwiꞌ Jesús loꞌo neꞌ:
―¡Ja kutsen wan, naꞌ lkaǎn re! ―nduk-

win yu.
21Suꞌwe ꞌangwa tiye neꞌ xawayten Jesús

niꞌ yka naꞌan ꞌin neꞌ. Kwiꞌ ndla ti ngala yka
naꞌan xka laꞌa tsuꞌ tiyuꞌ bra kanꞌ.

Yaa naan neꞌ ꞌin Jesús
22 La xka tsan ti ndiꞌin nten kaꞌan kanꞌ

sa tlyu ti tuꞌwa tiyuꞌ bra kanꞌ. Ska ti yka
naꞌan kanꞌ naꞌan neꞌ mdukwi tuꞌwa tyiꞌa
msiin, loꞌo jlyo tiꞌ neꞌ chaꞌ ja ndyaa Jesús
niꞌ yka naꞌan kanꞌ loꞌo neꞌ nu ngiꞌni xaꞌan
chaꞌ ꞌin yu; ykwiꞌ ti neꞌ ndyaa neꞌ. 23 Chunꞌ
ndiꞌin lamdiyanxka ta ykanaꞌannumdoꞌo
kichen Tiberias. Ndukwi ran tuꞌwa tyiꞌa
kwiꞌ seꞌen ti seꞌen yku neꞌ jaxlya kanꞌ, bra
nu ndya Xꞌnaan xuꞌwe ꞌin Ndiose chaꞌ ꞌin
ran. 24Xawangwabiyaꞌ tiꞌneꞌ chaꞌ jandiꞌin
ꞌa Jesús tuꞌwa tiyuꞌ kanꞌ, kwiꞌ ja ndiꞌin ꞌa neꞌ
nu ngiꞌni xaꞌan chaꞌ ꞌin yu la kanꞌ, bra kanꞌ
yten neꞌ niꞌ yka naꞌan nu wa mdiyan kanꞌ,

ndyaa neꞌ kichen Capernaum, ndyaa naan
neꞌ ꞌin Jesús.

Ska lo tyaja nu chañi kuꞌni chaꞌ ngalaꞌ
tianꞌ

25 La xka laꞌa tsuꞌ kanꞌ ndyukwa taꞌa neꞌ
loꞌo Jesús. Bra timnichaꞌneꞌ ꞌin yubrakanꞌ:
―Mstru ―ndukwin neꞌ―, ¿ni bra

mdoꞌoo ndijyaan ti nde a?
26Ngwaꞌu Jesús ska chaꞌ ꞌin neꞌ bra kanꞌ:
―Nduwe ꞌa tiǎnꞌ chaꞌ wa ndijyan naan

wan ꞌñaǎn chunꞌ chaꞌ mdaǎn jaxlya yku
wan nu ngwa xkanꞌ ―ndukwin yu―.
Ngulaꞌ tiꞌ wan bra nu yku wan ꞌin ran bra
kanꞌ. Chañi chaꞌ kanꞌ chaꞌ ndijyan naan
wan ꞌñaǎn ni, ja ndijyan wan chaꞌ ngwa
biyaꞌ tiꞌ wan chaꞌ tnun nu yꞌniǐn chabiyaꞌ
ꞌin Ndiose. 27 Suꞌwe la kuꞌni wan tñan chaꞌ
kaja ska chaꞌ nu talo la ꞌwan ―ndukwin
Jesús bra kanꞌ―. Chañi chaꞌ kalaꞌ tiꞌ wan,
bra nu kaja chalyuu nu ja tsaa tii ꞌa ꞌwan.
Ska nan nu nchkuan ni, chinꞌ ti bra ngalaꞌ
tianꞌ loꞌo ran, bra ti ngiteꞌ tianꞌ xiyaꞌ. Loꞌo
ni, naꞌnundijyaǎn chaꞌ kaǎnnten, taǎn ska
chaꞌ suꞌwe ꞌwan nu kuꞌni chaꞌ kalaꞌ tiꞌwan,
loꞌo ja tsaa tii ꞌa chaꞌ kanꞌ ꞌwan―ndukwin
yu―. Nan wa nda Stiǐn Ndiose chabiyaꞌ
ꞌñaǎn chaꞌ taǎn chaꞌ suꞌwe kanꞌ ꞌwan.

28Mnichaꞌ neꞌ ꞌin Jesús bra kanꞌ:
―¿Ni ñaꞌan kuꞌni ba sikwa a?, chaꞌ ka

kuꞌni ba tñannunchka tiꞌNdiose chaꞌ kuꞌni
ba.

29 ―Nde lka tñan nu nchka tiꞌ Ndiose
chaꞌ kuꞌni wan ―ndukwin Jesús―. Xñi
wan chaꞌ ꞌñaǎn, chaꞌ wa msuꞌwa Ni ꞌñaǎn
ndijyaǎn lo chalyuu.

30Bra ti mnichaꞌ neꞌ ꞌin Jesús xiyaꞌ:
―¿Ni sañaꞌankuꞌnii sikwaa? ¿Ni sañaꞌan

chaꞌ tnun kuꞌnii chaꞌ ñaꞌan kwiꞌya ba chinꞌ
ꞌin ran, chaꞌ xñi ba chaꞌ ꞌiin chunꞌ ndiꞌin
la? ―ndukwin neꞌ ꞌin Jesús―. 31Wa mda
Ndiose nan ku ayman ꞌñaan xa wa mdaꞌan
yuꞌwi ti neꞌ lo ntenꞌ wtyi nu ngwa sꞌni.
Nde ndiya chaꞌ nu ndukwa lo kityi kula
kanꞌ: “Wa mda Ndiose nan yku neꞌ, ska
nan numdoꞌo seꞌen ndiꞌin Ni nde niꞌ kwan,
ngwiꞌya ran lyuu.”

32Ti ngwaꞌu la Jesús ꞌin neꞌ bra kanꞌ:
―Chañi ꞌa chaꞌ nu nchkwiǐnꞌ loꞌowan ni:

Stiǐn Ndiose lka nu ta chaꞌ nu chañi kuꞌni
chaꞌ kalaꞌ tiꞌwan kanꞌ, ti kwiꞌ chaꞌ kanꞌ lka
nu ndyoꞌo seꞌen ndiꞌin Ni; ja lka ran ti kwiꞌ
chaꞌ nu mda ayman Moisés, nu yku neꞌ nu

ngwa sꞌni ―ndukwin―. 33 Ta Stiǐn ska lo
chaꞌnukiꞌyaniꞌkasiya ꞌwan,nuchañikuꞌni
chaꞌ kalaꞌ tiꞌ wan xa wa mjwi chaꞌ kanꞌ
ꞌwan, sa ñaꞌan lka bra nu nchkuan tyaja.
Ndyoꞌo chaꞌ suꞌwe kanꞌ seꞌen ndiꞌin Ndiose
nde niꞌ kwan, ndijyan ran lo chalyuu, nda
ran chalyuu nu ja tsaa tii ꞌa ꞌin nten nu xñi
chaꞌ ꞌñaǎn.

34 ―Yu kula ―ndukwin neꞌ ꞌin Jesús―,
taa lyaa chaꞌ suꞌwe kanꞌ ku ba, chaꞌ ku ba
ꞌin ran nchga tsan bra kanꞌ.

35 ―Sa ñaꞌan ngiꞌni tyaja bra nu mdyii
ykuan ꞌin ran, ngwañaꞌan kuꞌniǐn loꞌo nten,
xa nu xñi neꞌ chaꞌ ꞌñaǎn ―ndukwin Jesús
bra kanꞌ―. Taǎn ska chalyuu ꞌin neꞌ kanꞌ
seꞌen nu kalaꞌ tiꞌ neꞌ ―ndukwin Jesús―.
Loꞌonchgantennuxuꞌwichaꞌ ꞌinneꞌ loꞌoǔn,
ja jñan la neꞌ xka lo nan ku neꞌ; bra nu
xñi neꞌ chaꞌ ꞌñaǎn, ja kityi ꞌa tiꞌ neꞌ bra kanꞌ
―ndukwin―. 36 ꞌWanni, chañi chaꞌnuniǐn
ꞌwan nu ngwa xkanꞌ chaꞌ ja ndyaa ñaꞌan
tiꞌ wan ꞌñaǎn, ni siya wa naꞌan wan ꞌñaǎn
―ndukwin Jesús―. 37 Nchga nten nu wa
nda Stiǐn chaꞌ ka ꞌñaǎn, neꞌ nu msñi chaꞌ
ꞌñaǎn, ka neꞌ kanꞌ nten ꞌñaǎn bra kanꞌ, loꞌo
ja kuloǔn ꞌin neꞌ chaꞌ tyaa neꞌ xka seꞌen.
38 Wa mdoꞌoǔn seꞌen ndiꞌin Stiǐn Ndiose,
mdiyaǎn lo chalyuu chaꞌ kuꞌniǐn tñan nu
ngulo Stiǐn ꞌñaǎn; ja ndijyaǎn chaꞌ kuꞌniǐn
sañaꞌannunchka tiǎnꞌkuꞌniǐn tiǎn―nduk-
win Jesús―. 39 Nchka tiꞌ Stiǐn chaꞌ ja ska
nten kanaꞌ, xa wamsñi neꞌ chaꞌ ꞌñaǎn. Kwiꞌ
kuꞌniǐn chaꞌ tyuꞌuneꞌ kanꞌ xiyaꞌ xawa tyii ti
chalyuu ―ndukwin―. 40Loꞌo Stiǐn Ndiose
nu ngwaꞌan tñan ꞌñaǎn ndijyaǎn, nde lka
tñan nu nchka tiꞌ Ni chaꞌ ka: Nchka tiꞌ Ni
chaꞌ ja tsaa tii ꞌa chalyuu kwi nuwa nda Ni
ꞌin nten, nchga neꞌ nu tsaa ñaꞌan tiꞌ ꞌñaǎn
chaꞌ lkaǎn Sñiꞌ Ni, nchga neꞌ nu xñi chaꞌ
ꞌñaǎn. Kwiꞌ ngwañaꞌan, chañi chaꞌ kuꞌniǐn
chaꞌ tyuꞌu neꞌ xiyaꞌ xa wa tyii ti chalyuu.

41 Loꞌo ja ndiya ꞌa tiꞌ neꞌ judío chaꞌ re
nu ykwiꞌ Jesús: “Sa ñaꞌan nu ngiꞌni tyaja,
ngwañaꞌan kuꞌniǐn loꞌo nten; ka kalaꞌ tiꞌ neꞌ
niꞌ kasiya ꞌin neꞌ xa nu xñi neꞌ chaꞌ ꞌñaǎn.
Skaǎn tiǎnnumdoꞌoǔn seꞌen ndiꞌin Ndiose,
skaǎn tiǎn ka kuꞌniǐn chaꞌ kalaꞌ tiꞌ nten”
ndukwin Jesús. Lye ꞌa ykwiꞌ neꞌ judío loꞌo
taꞌa neꞌ chaꞌ ja suꞌwe chaꞌ kanꞌ:

42 ―¿Ta siꞌi Jesús sñiꞌ Se lka nu kwa a?
―ndukwin neꞌ―. Wa nsuꞌwi lyoan ꞌin sti

yu loꞌo jyaꞌan yu. ¿Ni sa ñaꞌan lka chaꞌ nu
nchkwiꞌ yu kwa chaꞌ wa mdoꞌo yu seꞌen
ndiꞌin Ndiose?

43Kanꞌ chaꞌ ykwiꞌ Jesús chaꞌ re:
―Ja chkwiꞌ wan chaꞌ kuxi loꞌo taꞌa wan

ꞌin chaꞌ nu ykwiǐnꞌ loꞌo wan tsan ―nduk-
win yu―. 44 Ja tukwin ka nten ꞌñaǎn nu
ja loꞌo Stiǐn Ndiose kuꞌni chaꞌ ka neꞌ ng-
wañaꞌan. Loꞌo naꞌ lkaǎn nu kuꞌniǐn chaꞌ
tyuꞌu neꞌ kanꞌ xiyaꞌ xa wa tyii ti chalyuu
―ndukwin Jesús―. 45Nde ndiya ska chaꞌ
nu ngwaꞌan ska ayman lo kityi nu ngwa
sꞌni: “Ndiose lka nu kwaꞌu chaꞌ nu ñi ꞌin
nten” ndukwin kityi kanꞌ. Kanꞌ chaꞌ nten
ꞌñaǎn ka nchga nten nu kunan chaꞌ nu
nchkwiꞌ Stiǐn Ndiose, nchga nten nu kuꞌni
xaꞌan chaꞌ nu kwaꞌu Ni ꞌin neꞌ.

46 ’Ja ndiya nten chalyuu nuwa naꞌan ꞌin
StiǐnNdiose―ndukwin Jesús―. Skaǎn tiǎn
wa naꞌaǎn ꞌin Ni, chaꞌ wa mdoꞌoǔn seꞌen
ndiꞌin Ni. 47 Chañi ꞌa chaꞌ nu nchkwiǐnꞌ
loꞌo wan ni, chaꞌ nchga nten nu xñi chaꞌ
ꞌin Ndiose, wa lka mjwi chalyuu nu ja tsaa
tii ꞌa ꞌin neꞌ kanꞌ ―ndukwin―. 48 Taǎn
ska lo chalyuu nu suꞌwe ꞌin neꞌ seꞌen kalaꞌ
suꞌwe tiꞌ neꞌ. 49 Wa yku ayman ꞌwan nan
nu mda Ndiose ꞌin neꞌ chaꞌ ku neꞌ, ngwiꞌya
ran lyuu lo ntenꞌ wtyi seꞌen mdaꞌan yuꞌwi
neꞌ; loꞌo ja luꞌu ꞌa neꞌ kanꞌ ni, ni siya yku
neꞌ nan kanꞌ nu ngwa sꞌni. 50 Nde lka
chaꞌ nu chkwiǐnꞌ loꞌo wan ni, chaꞌ ꞌin chaꞌ
suꞌwe kanꞌ nu ta Ndiose ꞌin nten, nu chañi
kuꞌni chaꞌ kalaꞌ tiꞌ neꞌ ―ndukwin Jesús―.
Seꞌen ndiꞌin Ndiose mdoꞌo chaꞌ suꞌwe kanꞌ,
ndijyan kanꞌ lo chalyuu; chañi chaꞌ bra
nu ku nten nan kanꞌ, ja tsaa tii ꞌa chalyuu
ꞌin neꞌ bra kanꞌ. 51 Naꞌ lkaǎn chaꞌ suꞌwe
kanꞌ nu kaja ꞌin nten ―ndukwin Jesús―.
Mdoꞌoǔn seꞌen ndiꞌin Ndiose ndijyaǎn lo
chalyuu chaꞌ kaǎn nten, chaꞌ kaja chalyuu
kwi ꞌin nten ñaꞌaan chalyuu. Bra nu ku neꞌ
ꞌñaǎn tyukwiñaꞌaǎn, ja tsaa tii ꞌachalyuu ꞌin
neꞌ kanꞌ bra kanꞌ.

52 Loꞌo mdyisnan neꞌ judío kanꞌ, lye ꞌa
ykwiꞌ neꞌ loꞌo taꞌa neꞌ bra kanꞌ.
―¿Ni sa ñaꞌan kuꞌni yu kwa chaꞌ ta yu

kunaꞌyu chaꞌkuan? ―ndukwinneꞌ ꞌin taꞌa
neꞌ.

53Kanꞌ chaꞌ ykwiꞌ Jesús chaꞌ re loꞌo neꞌ:
―Chañi ꞌa chaꞌ nu chkwiǐnꞌ loꞌo wan ni

―ndukwin yu―: Ja ka tyiꞌin suꞌwewan niꞌ
kasiya ꞌwan bra nu ti ji kaja nchga chaꞌ nu

ꞌñaǎn ꞌwan, ti ykwiǐnꞌ tiǎn nu mdiyaǎn lo
chalyuu chaꞌ kaǎn nten. Ndiꞌin chaꞌ sten
chaꞌ kanꞌ niꞌ kasiya ꞌwan, ñaꞌan tiꞌ si ka ku
wan kunaǎnꞌ, ñaꞌan tiꞌ si ka koꞌowan tneěn
―ndukwin Jesús―. 54 Loꞌo nchga nten
nu kaja tyukwi ñaꞌaǎn ꞌin neꞌ ngwañaꞌan,
ja tsaa tii ꞌa chalyuu ꞌin neꞌ kanꞌ. Loꞌo
kuꞌniǐn chaꞌ tyuꞌu neꞌ kanꞌ xiyaꞌ xa wa tyii
ti chalyuu ―ndukwin Jesús―. 55 Chañi
chaꞌ ka kaja tyukwi ñaꞌaǎn ꞌwan, sa ñaꞌan si
kaja kunaǎnꞌ chaꞌ ku wan, sa ñaꞌan si kaja
tneěn chaꞌ koꞌo wan. 56 Loꞌo nchga nten
nu ngwañaꞌan ku neꞌ, nu ngwañaꞌan koꞌo
neꞌ chaꞌ nu taǎn ꞌin neꞌ―ndukwin Jesús―,
nchga tsan tyiꞌin neꞌ kanꞌ loꞌoǔn; loꞌo naꞌ ni,
tyiꞌiǐn loꞌo neꞌ kanꞌ bra kanꞌ. 57 Nchga bra
luꞌu StiǐnNdiose numsuꞌwa ꞌñaǎnndijyaǎn
ndere, kwiꞌ chabiyaꞌ ꞌinNdiose luꞌuǔn;kwiꞌ
ngwañaꞌan, chabiyaꞌ ꞌñaǎn tyuꞌu nten nu
xñi chaꞌ ꞌñaǎn, nten nu kaja tyukwi ñaꞌaǎn
ꞌin neꞌ. 58 Ti kwiꞌ naꞌ lkaǎn chaꞌ suꞌwe kanꞌ
nu ku neꞌ kanꞌ―ndukwin Jesús―, chaꞌwa
mdoꞌoǔn seꞌen ndiꞌin Ndiose ndijyaǎn lo
chalyuu; ja lka chaꞌ suꞌwe kanꞌ ti kwiꞌ nan
nu yku ayman ꞌñaan lo ntenꞌwtyi nu ngwa
sꞌni ―ndukwin yu―. Ja luꞌu ꞌa neꞌ kanꞌ ni,
ni siya wa yku neꞌ nan kanꞌ nu ngwa sꞌni;
loꞌo ꞌwan ni, xa nu kaja chaꞌ suꞌwe kanꞌ
ꞌwan chaꞌ ku wan―ndukwin yu―, ja tsaa
tii ꞌa chalyuu ꞌwan bra kanꞌ.

59Ngwañaꞌan ngwaꞌu Jesús ꞌin neꞌ Caper-
naum niꞌ ñaꞌan seꞌen ndyoꞌ tiꞌin neꞌ judío
chaꞌ kunan neꞌ chaꞌ ꞌin Ndiose.

Ka kwi kasiya ꞌñaan bra nu kunaan chaꞌ
nu ykwiꞌ Jesús

60Brawa ynan tyun nten nu ngiꞌni xaꞌan
chaꞌ ꞌin Jesús chaꞌnuykwiꞌyu, ykwiꞌneꞌ loꞌo
taꞌa neꞌ bra kanꞌ:
―Tnun ꞌa chaꞌnchkwiꞌ yu kula re loꞌoan.

Suꞌwe la ja kunaan ꞌaan chaꞌ kanꞌ.
61 Jlyo tiꞌ Jesús chaꞌ nchkwiꞌ ꞌa neꞌ nu

ngiꞌni xaꞌan kanꞌ loꞌo taꞌa neꞌ ꞌin chaꞌnu tka
ykwiꞌ ti yu, kanꞌ chaꞌmnichaꞌ yu ꞌin neꞌ bra
kanꞌ:
―¿Ta kasinꞌ tiꞌ wan ꞌñaǎn chunꞌ chaꞌ nu

nchkwiǐnꞌ loꞌo wan a? ―ndukwin yu―.
62 ¿Ni sa ñaꞌan chaꞌ tyaꞌan chaꞌ tiye wan
si ñaꞌan wan ꞌñaǎn xa nu tyaꞌaǎn seꞌen
mdoꞌoǔn ti kulo?, ti kwiꞌ naꞌ nu mdiyaǎn
lo chalyuu chaꞌ kaǎnnten―ndukwin Jesús
ꞌin neꞌ kanꞌ―. 63 Ti kwiꞌ tyiꞌi nu ta Ndiose

chaꞌ kanun niꞌ kasiya ꞌñaan, kanꞌ lka nu ta
chalyuu suꞌwe ꞌñaan; ja luꞌuan loꞌo jwersa
nu ndiꞌin ti ꞌñaan ―ndukwin Jesús―. Kwiꞌ
ngwañaꞌan, nchga chaꞌ nu nchkwiǐnꞌ loꞌo
wan ni, chaꞌ ꞌin ska nan nu ta Ndiose ꞌin
nten lka chaꞌ kanꞌ, ska chaꞌ nu xuꞌwi niꞌ
kasiya ꞌin nten lka kanꞌ; loꞌo kaja chalyuu
kwi ꞌin neꞌ xa nu tukwa neꞌ chaꞌ kanꞌ.
64 Loꞌo ti ndiya neꞌ taꞌa ndaꞌan wan nu ja
ya tsaa ñaꞌan tiꞌ ꞌñaǎn―ndukwin Jesús bra
kanꞌ.
Ti bra nuwamdyisnan ti chaꞌ, ti kwiꞌ bra

kanꞌmgii tiꞌ Jesús ti ka kanu ja tsaañaꞌan tiꞌ
ꞌin yu, ti ka kanukuꞌni trisiyun ꞌin yu chunꞌ
ndiꞌin la. 65Ykwiꞌ Jesús bra kanꞌ:
―Kanꞌ chaꞌ ykwiǐnꞌ loꞌo wan tsan chaꞌ ja

tukwin ka nten ꞌñaǎn bra nu ja loꞌo Stiǐn
Ndiose kuꞌni Ni chaꞌ ka neꞌ nten ꞌñaǎn.

66Ti bra kanꞌ tyun ꞌa nten nungiꞌni xaꞌan
chaꞌ ꞌin yu ngulaa yaꞌ neꞌ chaꞌ kanꞌ, ja
mslyaa ꞌa neꞌ kanꞌ tyaꞌan neꞌ loꞌo yu bra
kanꞌ. 67 Loꞌo mnichaꞌ Jesús ꞌin tii tyukwa
nten kanꞌ:
―¿Ta loꞌo wan kulaa yaꞌ wan ꞌñaǎn, nka

tiye wan a? ―ndukwin yu ꞌin neꞌ.
68Mxkwen Tyu Simón ꞌin Jesús bra kanꞌ:
―Yu kula ―ndukwin―, ¿la nde yaꞌ

ndiya xka seꞌen tsaa ba chaꞌ kunan ba
nchga chaꞌnuñinunchkwiiꞌa? Ja tsaa tii ꞌa
chalyuu ꞌwa xa nu kunan suꞌwe ba chaꞌ nu
nchkwiiꞌ―ndukwin―. 69Wa ndyaa ñaꞌan
tiꞌ ba ꞌiin. Wa jlyo tiꞌ ba chaꞌ Ndiose lka nu
ngulo suwi ꞌiin, chaꞌ ska ti nuꞌwin nu chañi
lkaa ska ti nu lka SñiꞌNdiose nu ndiꞌin chaꞌ
kaan lo chalyuu.

70 ―Ngwañaꞌan naꞌ ―ndukwin Jesús―,
wangulo suwiǐn ꞌin taꞌa tii tyukwawan, nu
si ndiya ska wan nu lka kuneꞌ xaꞌan.

71Loꞌo ngwa tiꞌ Jesús chkwiꞌ loꞌo neꞌ chaꞌ
ꞌin Juda sñiꞌ Simón Iscariote, kanꞌ lka nu ta
ꞌin Jesús yaꞌ neꞌ xaꞌan chunꞌ ndiꞌin la. Loꞌo
Juda kanꞌ ni, ti kwiꞌ kanꞌ ndiꞌin loꞌo nu tii
tyukwa neꞌ nu ngiꞌni xaꞌan chaꞌ ꞌin Jesús
bra kanꞌ.

7
Ja ndyaa ñaꞌan tiꞌ taꞌa Jesús ꞌin yu

1 Chunꞌ ndiꞌin la xkwiꞌ nde lo yuu ꞌin
Galileamdaꞌan Jesús; jamdaꞌan ꞌayu loyuu
ꞌin Judea bra kanꞌ, chaꞌ ndiya neꞌ judío nu
nchka ꞌa tiꞌ neꞌ kujwi neꞌ ꞌin yu. 2Wa tiya

ti ska taꞌa ꞌin neꞌ judío, ska taꞌa nu nchkwiꞌ
neꞌ loꞌo ran chaꞌ taꞌa ꞌin naꞌan teꞌ lka ran.
3Ykwiꞌ taꞌa Jesús loꞌo yu bra kanꞌ:
―Tyoꞌoo lyaa seꞌen ndiꞌian re, yaa lyaa

nde lo yuu ꞌin Judea suꞌwe la ―ndukwin
taꞌa Jesús ꞌin yu―. Ndiꞌin ꞌa neꞌ nu ngiꞌni
xaꞌan chaꞌ ꞌiin nde kwa; suꞌwe la kwaꞌuu
la chinꞌ chaꞌ tnun nu ngiꞌnii ꞌin neꞌ kanꞌ.
4 Ja kuꞌnii tñan kanꞌ mnan ti xa nu nchka
tiiꞌ chaꞌ xuꞌwi lyo nchga nten ꞌiin; ti ykwiiꞌ
tii katsaaꞌ ꞌin nchga nten kwa chaꞌ ka ꞌiin
kuꞌnii chaꞌ tnun bra kanꞌ.

5 Ngwañaꞌan ykwiꞌ neꞌ, chaꞌ loꞌo taꞌa
Jesús, ja ndyaa ñaꞌan tiꞌ neꞌ ꞌin yu. 6 Kanꞌ
chaꞌ ykwiꞌ Jesús chaꞌ re:
―Ti ji tiya bra nu ndiꞌin chaꞌ tsaꞌaǎn la

kanꞌ. Loꞌo ꞌwan ni, ya ñaꞌan ti tsan suꞌwe
chaꞌ tsaa wan ―ndukwin Jesús―, 7 chaꞌ
ja tiꞌí tiꞌ neꞌ ꞌwan; naꞌ lkaǎn nu tiꞌí ꞌa tiꞌ
neꞌ ꞌñaǎn, chaꞌ nchkwiǐnꞌ chaꞌ nu ñi loꞌo
neꞌ chaꞌ ꞌin nchga chaꞌ kuxi nu ngiꞌni neꞌ
―ndukwin―. 8 Yaa lya wan ykwiꞌ ti wan
taꞌa kanꞌ; ja tsaꞌaǎn, chaꞌ ti ji tiya bra nu
ndiꞌin chaꞌ tsaꞌaǎn la kanꞌ.

9 Sa kwa ti chaꞌ ykwiꞌ Jesús bra kanꞌ, loꞌo
nganun yu nde Galilea bra kanꞌ.

Ndiꞌin Jesús taꞌa ꞌin naꞌan teꞌ
10 Ndyaa nu kiꞌyu taꞌa Jesús taꞌa. Chunꞌ

ndiꞌin la mdoꞌo yu ti ykwiꞌ ti yu ndyaa yu
taꞌakanꞌ. Jandyaa Jesús sa tlyu ti loꞌoxka ta
nten, ska ti yu ndyaa yu chaꞌ ja ñaꞌan nten
ꞌin yu. 11 Laja nu nchka taꞌa kanꞌ, ndaꞌan
neꞌ judío ndaꞌan naan neꞌ ꞌin yu bra kanꞌ:
―¿La nde ndaꞌan yu kanꞌ a? ―ndukwin

neꞌ.
12 Kaꞌan ꞌa chaꞌ nchkwiꞌ neꞌ kichen kanꞌ

loꞌo taꞌa neꞌ chaꞌ ꞌin Jesús. Ndiya neꞌ nu
nchkwiꞌ: “Suꞌwe ꞌa nten lka yu kwa.” Loꞌo
ndiya xka ta nten nu nchkwiꞌ: “Siꞌi. Xkwiꞌ
chaꞌ kwiñi nchkwiꞌ yu kwa, nñi lyoꞌo ti yu
ꞌinnten.” 13Ntsenneꞌ ꞌinneꞌ judío,kanꞌ chaꞌ
mnan ti nchkwiꞌ neꞌ loꞌo taꞌa neꞌ.

14 Ska snuꞌ tsan ndalo taꞌa kanꞌ. Mdaꞌa
jakwa tsan nchka taꞌa kanꞌ, ndyaa Jesús niꞌ
lyaa tnun bra kanꞌ; mdyisnan yu ngwaꞌu
yu ꞌin neꞌ nde kwa. 15Nduwe ꞌa tiꞌ neꞌ judío
chaꞌ nchka ꞌa ꞌin Jesús:
―¿Ni chaꞌ nchka ꞌa ꞌin yu kwa nduꞌu yu

ꞌin nten? Ja tyun yijan mdaꞌan yu xla, ja
yꞌni xaꞌan suꞌwe yu kwa―ndukwin neꞌ.

16Kanꞌ chaꞌ ykwiꞌ Jesús chaꞌ re loꞌo neꞌnu
ndiꞌin niꞌ lyaa kanꞌ:
―Ja nduꞌuǔn ꞌin nten chaꞌ nu ndloǔn

keěn ti ykwiǐnꞌ tiǎn; nchga chaꞌ nu ndaꞌan
tiye Ndiose nu msuꞌwa ꞌñaǎn ndijyaǎn lo
chalyuu, kanꞌ lka chaꞌ nu nduꞌuǔn ꞌin nten
―ndukwin Jesús―. 17 Bra nu xlyaa wan
kuꞌni wan tñan nu nchka tiꞌ Ndiose chaꞌ
kuꞌni wan, bra kanꞌ ka biyaꞌ tiꞌ wan la nde
yaꞌmdoꞌo chaꞌ nu nduꞌuǔn ꞌin nten, ni siya
seꞌen ndiꞌin Ndiosemdoꞌo chaꞌ kanꞌ, ni siya
ska chaꞌ nu nguloǔn keěn ti ykwiǐnꞌ tiǎn
lka chaꞌ kanꞌ ―ndukwin yu―. 18 Ska nten
nu xkwiꞌ nchkwiꞌ chaꞌ ꞌin ti ykwiꞌ ti loꞌo
nten, ngiꞌni yu chaꞌ ka tlyu la yu, ti ykwiꞌ ti
yu. Xka ñaꞌan ngiꞌniǐn, chaꞌ tyukwi ti tiyeěn
ngiꞌniǐn tnuǔn ꞌin Ndiose nu nka Xꞌnaǎn,
kanꞌ nu ngwaꞌan tñan ꞌñaǎn chaꞌ kaǎn lo
chalyuu. Loꞌo ja nsuꞌwi chaꞌ kwiñi ꞌñaǎn
siyaꞌ ti.

19 ’Ti kwiꞌ ayman Moisés ngwaꞌu ꞌñaan
chaꞌ kuꞌnian nchga tñan nu nchka tiꞌ
Ndiose, loꞌo ja siyaꞌ ndukwa wan chaꞌ kanꞌ
―ndukwin Jesús―. Loꞌo ni, nchka tiꞌ wan
kujwi wan ꞌñaǎn. ¿Ni chaꞌ lka bra kanꞌ?

20―Ñaꞌan tiꞌ ska kuneꞌ xaꞌan, ngwañaꞌan
ngiꞌni nuꞌwin ―ndukwin neꞌ ꞌin Jesús bra
kanꞌ―. ¿Ti ka nu lka nchka tiꞌ kujwi ꞌiin
sikwa a?

21Kanꞌ chaꞌykwiꞌ Jesús chaꞌ re loꞌoneꞌbra
kanꞌ:
―Ska yaꞌ ti yꞌniǐn ska chaꞌ tnun tsan taꞌa,

tsannukti ꞌa ꞌwan, loꞌonduwe ꞌa tiꞌwanbra
kanꞌ. 22Ndiya ska tñan nu ndukwa ꞌa wan
―ndukwin yu―, ska tñan nu ytsaꞌ ayman
Moisés ꞌwan sꞌni chaꞌ kuꞌni wan. Loꞌo siꞌi
Moisés kanꞌ ngwa nu ykwiꞌ chaꞌ kanꞌ loꞌo
wan, chaꞌ ti sꞌni la, xa nu ja ya kala Moisés,
yꞌniayman taꞌawan tñankanꞌ. Nde lka tñan
kanꞌ nu ndyaa ñaꞌan ꞌa tiꞌwan: Nsiꞌyu wan
kijinnuxuwekiꞌyusñiꞌwanchaꞌ lkwanneꞌ,
ni siya tsan nu nxitñaꞌ neꞌ lka kanꞌ―nduk-
win Jesús―. 23 Xa wa mdaꞌa snuꞌ tsan nu
ngula sñiꞌwan, ngiꞌniwan tñankanꞌ, ni siya
nxitñaꞌ neꞌ chaꞌ taꞌa, chunꞌ ndukwa ꞌa wan
nchga chaꞌ nu wa ytsaꞌ Moisés ꞌñaan chaꞌ
kuꞌnian. Kanꞌ chaꞌni, ¿ni chaꞌ lkamsinꞌ ꞌa tiꞌ
wan ꞌñaǎn sikwa? ―ndukwin Jesús―. ¿Ta
chunꞌ chaꞌ nu yꞌniǐn chaꞌ nchkaa ska nten,
ni siya ska tsan nxitñaꞌ neꞌ ngwa kanꞌ, kanꞌ
chaꞌmsinꞌ tiꞌwan ꞌñaǎn a? 24 Ja suꞌwe kuꞌni

biyaꞌwan ꞌin nten ska chaꞌwanaꞌan ti wan
ꞌin neꞌ ―ndukwin yu―. Tsaa naan wan
nu chañi lka suun chaꞌ ꞌin neꞌ, ngwañaꞌan
kuꞌni biyaꞌ ñiwan ꞌin neꞌ.

Ytsaꞌ Jesús la nde yaꞌ mdoꞌo yu chaꞌ
mdiyan yu lo chalyuu

25Xa wa ynan chinꞌ neꞌ kichen Jerusalén
chaꞌ kanꞌ, bra kanꞌmdyisnan ykwiꞌneꞌ chaꞌ
ꞌin yu bra kanꞌ:
―Yu kwa ni, ¿ta siꞌi yu kwa nu ndaꞌan

naan neꞌ ꞌin yu chaꞌ kujwi neꞌ ꞌin yu a?
―ndukwin neꞌ―. 26 Loꞌo ni, ñaꞌan wan
chinꞌ sa ñaꞌan ngiꞌni yu kwa, nduun yu
nchkwiꞌ yu seꞌen ndiꞌin nchga nten. Loꞌo ja
siyaꞌ nchka ꞌin neꞌ kulo neꞌ tñan ꞌin yu chaꞌ
ja chkwiꞌ ꞌa yu―ndukwin neꞌ ꞌin taꞌa neꞌ―.
¿Ta wa mgii tiꞌ nu nka ndloo ꞌñaan, chaꞌ yu
kwa lka yu Krixtu, nten nu tnun nchka nu
ndiꞌin chaꞌ kan ti sꞌni sikwa? 27 Jlyo tianꞌ la
nde yaꞌmdoꞌo yu kwa. Loꞌo siꞌi ngwañaꞌan
ka bra nu kan Krixtu, nten nu tnun nchka
kanꞌ, ti kwiꞌ yu nu ndiꞌin taan chaꞌ kan yu.
Bra nu kan yu kanꞌ, ja tukwin ka biyaꞌ tiꞌ la
nde yaꞌ tyoꞌo yu kan yu.

28 Kanꞌ chaꞌ kwen ykwiꞌ Jesús laja nu
nduun yu nduꞌu yu ꞌin neꞌ niꞌ lyaa tnun
kanꞌ:
―¡Chañi chaꞌnsuꞌwi lyowan ꞌñaǎn, chañi

chaꞌ jlyo tiꞌ wan la nde yaꞌ mdoꞌoǔn!
―ndukwin―, loꞌo ja jlyo tiꞌwan ni kwenta
ꞌin ndijyaǎn nde re. Ska ti Ndiose msuꞌwa
ꞌñaǎn ndijyaǎn lo chalyuu, loꞌo ja nsuꞌwi
lyo wan ꞌin Ni ―ndukwin Jesús―. 29 Naꞌ
nsuꞌwi lyoǔn ꞌin Ndiose, chaꞌ seꞌen ndiꞌin
Ni mdoꞌoǔn ndijyaǎn; Ndiose lka nu ngulo
tñan ꞌñaǎn chaꞌ kaǎn nde re.

30 Xa wa mdyii ykwiꞌ Jesús chaꞌ kanꞌ,
mdiyan xka ta nten seꞌen ndiꞌin yu bra
kanꞌ, ngwa tiꞌ neꞌ chaꞌ xñi neꞌ ꞌin yu. Loꞌo ja
tukwin ngwa ꞌin kalaꞌ ꞌin yu, chaꞌ ti ji tiya
bra ꞌin neꞌ xaꞌan chaꞌ xñi neꞌ ꞌin yu. 31 Ni
siya ngwañaꞌan ngwa tiꞌ neꞌ kanꞌ, ti ndiꞌin
kaꞌan nten nu msñi chaꞌ ꞌin yu. Ykwiꞌ neꞌ
loꞌo taꞌa neꞌ bra kanꞌ:
―Ti kwiꞌ chaꞌ tnun chabiyaꞌ ꞌin Ndiose

ngiꞌni yu re, sa ñaꞌan nu ndukwa lo kityi
chaꞌ kuꞌni neꞌnu tnunnchka kanꞌnundiꞌin
chaꞌkan; kanꞌ lkayure, nxkeꞌ tiꞌba―nduk-
win neꞌ.

Nchka tiꞌ neꞌ fariseo suꞌwa ꞌin Jesús niꞌ
ñaꞌan chkwan

32 Wa ynan neꞌ fariseo nchga chaꞌ nu
nchkwiꞌ neꞌ kichen chaꞌ ꞌin Jesús. Kanꞌ
chaꞌ ngulo neꞌ tñan ꞌin xta nu ngiꞌni kwan
niꞌ lyaa, chaꞌ tsaa neꞌ xñi neꞌ ꞌin Jesús; ng-
wañaꞌan yꞌni sti joꞌo nu nka ndloo loꞌo neꞌ
fariseo kanꞌ. 33 Ykwiꞌ Jesús loꞌo nten nu
ndiꞌin niꞌ lyaa tnun kanꞌ bra kanꞌ:
―Ti tyiꞌiǐn laǎn ti chinꞌ loꞌo wan lo cha-

lyuu re ―ndukwin yu―, loꞌo bra kanꞌ
tyaꞌaǎn seꞌen ndiꞌin Stiǐn nu ngwaꞌan tñan
ꞌñaǎn chaꞌ ndijyaǎn nde re ―ndukwin
yu―. 34 Tsaa naan wan ꞌñaǎn la seꞌen
ndiꞌiǐn, loꞌo ja tyija lyoǔn ꞌwan bra kanꞌ,
chaꞌ ja kaja chabiyaꞌ tsaa wan seꞌen tyiꞌiǐn
bra kanꞌ.

35―¿La nde yaꞌ tsaa yu kwa, seꞌen ja ka
tyija lyo yu ꞌñaan a? ―ndukwin neꞌ judío
kanꞌ ꞌin taꞌaneꞌ―. ¿Ta tijyuꞌ tsaa yu, la seꞌen
ndiꞌin xka ta neꞌ judío taꞌaan a? ¿Ta tsaa
yu chaꞌ kwaꞌu yu chaꞌ ꞌin Ndiose ꞌin xka
ta nten nu ndiꞌin la kanꞌ a? ―ndukwin
neꞌ―. 36 ¿Ni sa ñaꞌan chaꞌ ndaꞌan tiye yu
kwa chaꞌnchkwiꞌ yu chaꞌ re a?: “Tsaa naan
wan ꞌñaǎn la seꞌen ndiꞌiǐn, loꞌo ja tyija lyoǔn
ꞌwan, chaꞌ ja kaja chabiyaꞌ tsaa wan seꞌen
tyiꞌiǐn bra kanꞌ” ndukwin yu tsan.

Ska loo tyiꞌanu tyukwaniꞌkasiya ꞌin nten
37 Xa wa tyii ti taꞌa, tsan ykwiꞌ taꞌa, ti

nduun Jesús niꞌ lyaa tnun bra kanꞌ. Kwen
ykwiꞌ yu loꞌo nten nu ndiꞌin nde kwa:
―Branukityi tiꞌwantyiꞌa, kanwanseꞌen

ndiꞌiǐn chaꞌ taǎn tyiꞌa koꞌo wan ―nduk-
win yu―. 38 Nchga nten nu ndiꞌin chaꞌ
ꞌin loꞌoǔn, ka ꞌin neꞌ kanꞌ sa ñaꞌan lka si
ndukwa tyiꞌa niꞌ kasiya ꞌin neꞌ. Tlyu ꞌa chaꞌ
suꞌwe ka niꞌ kasiya ꞌin neꞌ kanꞌ, chaꞌ ka
kuꞌni suꞌwe neꞌ kanꞌ loꞌo taꞌa nten neꞌ bra
kanꞌ―ndukwin Jesús ꞌin neꞌ―. Lo kityi ꞌin
Ndiose nchkwiꞌ chaꞌ ngwañaꞌan ka ꞌin neꞌ.

39 Ngwañaꞌan ykwiꞌ Jesús loꞌo neꞌ kwa,
chaꞌwa ta ti Ndiose Tyiꞌi Ni chaꞌ kanun niꞌ
kasiya ꞌin nchga nten nu xñi chaꞌ ꞌin Ni. Ja
ya ta Ndiose Tyiꞌi Ni kan lo chalyuu, chunꞌ
ja ya tyaa Jesús seꞌen ndiꞌin Ndiose nu lka
Sti yu.

Ja suꞌwa nchkwiꞌ nten chaꞌ ꞌin Jesús
40 Kanꞌ ndiya nten kichen nu wa ynan

chaꞌ kanꞌ, nu ykwiꞌ chaꞌ ꞌin Jesús:

―Chañi chaꞌ yu kwa lka yu kula nu
ndiꞌin chaꞌ kan ti sꞌni, nu chkwiꞌ chaꞌ ꞌin
Krixtu loꞌoan―ndukwin neꞌ.

41Loꞌo xka ta nten ykwiꞌ xka chaꞌ ꞌin yu:
―Yu kwa lka nten nu tnun nchka nu

msuꞌwa Ndiose chaꞌ kulaa ꞌñaan, ti kwiꞌ
Krixtu lka yu―ndukwin neꞌ.
Loꞌo mxkwen xka ta nten kichen ꞌin taꞌa

neꞌ bra kanꞌ:
―¡Siꞌi neꞌ Galilea ka nten tnun nchka

kanꞌ! 42Lo kityi kula kanꞌ nchkwiꞌ chaꞌ ska
nten taꞌa ayman David ka nten tnun kanꞌ;
kichen Belén kala yu kanꞌ, chaꞌ taꞌa kichen
tyi ayman David lka yu kanꞌ.

43 Ja ngwa suꞌwa chaꞌ ꞌin neꞌ loꞌo taꞌa neꞌ
chaꞌ ꞌin Jesús. 44Loꞌo ja tukwinmsñi ꞌin yu,
ni siya ndiꞌin nten nu ngwa ꞌa tiꞌ xñi ꞌin yu,
chaꞌ tsaa loꞌo neꞌ ꞌin yu niꞌ ñaꞌan chkwan.

Ja ndyaa ñaꞌan tiꞌ neꞌ nu lka tñan ꞌin Jesús
45Xiyaꞌndyaa xta nungiꞌni kwanniꞌ lyaa

kanꞌ seꞌen ndiꞌin sti joꞌo nu lka ndloo, seꞌen
ndiꞌin neꞌ fariseo. Mnichaꞌ neꞌ ꞌin xta bra
kanꞌ:
―¿Ni chaꞌ lka ja loꞌo yu kanꞌmdiyan loꞌo

wan seꞌen ndiꞌin ba a?
46Mxkwen xta kanꞌ ꞌin neꞌ bra kanꞌ:
―¡Ja ya kunan ba nchkwiꞌ ska nten sa

ñaꞌan nu nchkwiꞌ yu kwa!
47 Lye ꞌa ykwiꞌ neꞌ fariseo loꞌo xta bra

kanꞌ:
―¿Ta loꞌo wan mñi lyoꞌo yu kwa ꞌwan

sikwaa? ―ndukwinneꞌ―. 48 Ja siyaꞌndiꞌin
nten nu lka ndloo ꞌñaan nu msñi chaꞌ ꞌin
yu kanꞌ. Loꞌo neꞌ fariseo taꞌa ba, ti kwiꞌ
ti ja ndyaa ñaꞌan tiꞌ ba chaꞌ nu nchkwiꞌ
yu ―ndukwin neꞌ―. 49 Neꞌ kichen re, ja
la suꞌwe neꞌ; xkwiꞌ chaꞌ xaꞌan ndaꞌan chaꞌ
tiye neꞌ, chunꞌ ja nnan ꞌa neꞌ chaꞌ nu ykwiꞌ
aymanMoisés loꞌoan.

50 Loꞌo mdyituun ska neꞌ fariseo laja neꞌ
kanꞌ bra kanꞌ; Nicodemo naan yu, ti kwiꞌ
yu kula kanꞌ lka yu nu wa yaa seꞌen ndiꞌin
Jesús tla kanꞌ.

51 ―Bra nu kuꞌni biyaanꞌ ꞌin ska nten,
ja ndiya chabiyaꞌ ꞌñaan chaꞌ taan nu tiꞌí ꞌin
nten kanꞌ xa nu ti ji kunaan nchga chaꞌ nu
nchkwiꞌ yu kanꞌ, xa nu ti ji ka biyaꞌ tianꞌ
sa ñaꞌan chaꞌ ndiꞌin ꞌin yu kanꞌ bra kanꞌ
―ndukwin Nicodemo bra kanꞌ.

52 ―¿Ti kwiꞌ neꞌ Galilea lkaa sikwa a?
―ndukwin taꞌa fariseo ꞌin Nicodemo bra
kanꞌ―. Ñaꞌan nuꞌwin chinꞌ lo kityi ꞌin

Ndiose nu ngwaꞌan neꞌ nu ngwa sꞌni, chaꞌ
ka biyaꞌ la tiiꞌ chaꞌ siꞌi neꞌ Galilea ka nten
nu ka chkwiꞌ chaꞌ ꞌin Ndiose loꞌoan.

Mstya neꞌ kiꞌya ꞌin ska nu kunaꞌan
53 [Nchga nten ndyaa neꞌ tuꞌ naꞌan tyi neꞌ

bra kanꞌ.

8
1 Loꞌo Jesús mdoꞌo yu ndyaa yu ska ti yu

lo kiꞌya Olivos chaꞌ chkwiꞌ yu loꞌo Ndiose.
2 Bra wa kiꞌya ti xaa, xiyaꞌ ndyaa Jesús
chaꞌ tyiꞌin chinꞌ niꞌ lyaa tnun. Bra ti ndyoꞌ
tiꞌin nchga nten seꞌen ndiꞌin yu bra kanꞌ.
Ndyaa tukwayu, ngwaꞌuyu chaꞌ ꞌinNdiose
ꞌin neꞌ kwa bra kanꞌ. 3 Loꞌo mdiyan neꞌ
fariseo kanꞌ seꞌen ndiꞌin Jesús, loꞌo mstru
nu nduꞌu chaꞌ joꞌo, yan loꞌo neꞌ ꞌin ska nu
kunaꞌannundukwikiꞌya. Wandyija lyonu
kunaꞌan kanꞌ ꞌin neꞌ loꞌo kwilyoꞌo xka nten.
Mdiyan loꞌo neꞌ ꞌin nu kunaꞌan kanꞌ, mjiꞌin
tyuunneꞌ ꞌin tloonchgantennundiꞌinkwa.
4Ykwiꞌ neꞌ kanꞌ loꞌo Jesús bra kanꞌ:
―Mstru―ndukwin neꞌ―, wa ndyija lyo

nu kunaꞌan re ꞌwa loꞌo kwilyoꞌo xka nten
―ndukwin neꞌ ꞌin Jesús―. 5 Chabiyaꞌ
ꞌwa, chabiyaꞌ ꞌin chaꞌ nu wa ykwiꞌ ayman
Moisés loꞌoan, ndiꞌin chaꞌ kaja neꞌ kwa loꞌo
kee ti. ¿Ni sa ñaꞌan nchkwiin ni a?

6 Ykwiꞌ biyaꞌ ti neꞌ kanꞌ loꞌo Jesús, chaꞌ
nchka tiꞌneꞌ tyijin ti chaꞌ ꞌin neꞌ loꞌo yu, chaꞌ
kaja ñaꞌan xtya neꞌ kiꞌya ꞌin yu. Loꞌo Jesús
ni, mdukwi lyuu ti yu, mdaꞌan yu letra lo
yuu loꞌo loo xñii yaꞌ ti yu. 7Timnichaꞌ la neꞌ
ꞌin Jesús,kanꞌ chaꞌmdyituunñiyu, ykwiꞌyu
loꞌo neꞌ numdiyan loꞌo ꞌin nu kunaꞌan kanꞌ
bra kanꞌ:
―Si ndiya ska wan nu ja ndukwi wan

kiꞌya―ndukwin yu―, kanꞌkanukuunkee
ꞌin nu kunaꞌan kwa kulo ndukwa la.

8 Xiyaꞌ mdukwi lyuu Jesús mdaꞌan loꞌo
loo xñii yaꞌ ti yu lo yuu, loꞌo ja ykwiꞌ ꞌa yu
bra kanꞌ. 9Brawa ynan neꞌ chaꞌ kanꞌ, mdy-
isnanneꞌmdoꞌoneꞌndyaaneꞌbrakanꞌ, chaꞌ
nu jlyo tiꞌ neꞌ chaꞌ ndukwi neꞌ kiꞌya. Kulo la
ndyaa neꞌ nu kula la, chunꞌ ndiꞌin la ndyaa
nchga neꞌ kwenta ska ti neꞌ. Loꞌo nganun
Jesús ska ti yu, kwiꞌ ngwañaꞌan, ti nduun
nu kunaꞌan kanꞌ ngita ꞌin yu sa ñaꞌan bra
nu chkwiꞌ yu loꞌo. 10Mdyituun Jesús xiyaꞌ,
ykwiꞌ yu loꞌo nu kunaꞌan kanꞌ bra kanꞌ:



SAN JUAN 8:11 182 SAN JUAN 8:26

―¿La nde yaꞌ ndyaa neꞌ kwa a? ―nduk-
win yu―. ¿Ti nduun neꞌ numstya kiꞌya ꞌiin
a?

11 ―Ja tukwin nduun nu mstya kiꞌya
ꞌñaǎn,neꞌkula―ndukwinnukunaꞌankanꞌ.
―Suꞌwe sikwa ―ndukwin Jesús ꞌin nu

kunaꞌan kanꞌ―. Ngwañaꞌan naꞌ, ja ndiꞌin
kiꞌya nu xtyaǎn ꞌiin. Tyaa lyaa ni ―nduk-
win―, ja kuꞌnii ꞌaa ngwañaꞌan xiyaꞌ.]

Xaa nu xuꞌwi niꞌ kasiya ꞌin nten lka Jesús
12Xiyaꞌ ykwiꞌ Jesús loꞌontenniꞌ lyaa kanꞌ:
―Naꞌ lkaǎn nu taǎn xaa nu xuꞌwi niꞌ

kasiya ꞌin nten chalyuu ―ndukwin yu―.
Kanun xaa luwi ꞌñaǎn niꞌ kasiya ꞌin nten
nu tsaa ñaꞌan tiꞌ ꞌñaǎn, kwiꞌ ja tsaa tii ꞌa
chalyuu ꞌin neꞌ kanꞌ bra kanꞌ. Ja sten yuꞌwi
neꞌkanꞌ loꞌokuneꞌxaꞌannu janchka tiꞌ chaꞌ
xuꞌwi xaa ꞌñaǎn niꞌ kasiya ꞌin nten.

13Ykwiꞌ neꞌ fariseo loꞌo Jesús bra kanꞌ:
―Ska ti nuꞌwin ndlo luwi chaꞌ ꞌiin, ti yk-

wiiꞌ tii. Loꞌo ja kunan ꞌa nten chaꞌ nchkwiiꞌ
ngwañaꞌan.

14Mxkwen Jesús ꞌin neꞌ bra kanꞌ:
―Kunan nten chaꞌ nu chkwiǐnꞌ loꞌo neꞌ.

Ni siya skaǎn tiǎnnchkwiǐnꞌñi chaꞌ ꞌñaǎn, ti
ykwiǐnꞌ tiǎn―ndukwin yu―. Wa jlyo tiǎnꞌ
la nde yaꞌ mdoꞌoǔn, kwiꞌ jlyo tiǎnꞌ la nde
yaꞌ tsaꞌaǎn; ꞌwan ni, ja siyaꞌ jlyo tiꞌ wan la
nde yaꞌ mdoꞌoǔn, ja jlyo tiꞌ wan la nde yaꞌ
tsaꞌaǎn ―ndukwin Jesús ꞌin neꞌ―. 15 Wa
lka mstya wan kiꞌya ꞌñaǎn. Bra nu ngiꞌni
wan ngwañaꞌan, ngiꞌni wan sa ñaꞌan ngiꞌni
nten chalyuu ti. Loꞌo naꞌ ni, ja ndijyaǎn lo
chalyuu chaꞌ xtyaǎn kiꞌya ꞌin nten ―nduk-
win―. 16 Chañi chaꞌ ka ꞌñaǎn kuꞌni biyaǎnꞌ
ꞌin nten. Bra nu kuꞌni biyaǎnꞌ ꞌin neꞌ ni,
ñi ꞌa chaꞌ nu chkwiǐnꞌ bra kanꞌ, chaꞌ siꞌi
skaǎn tiǎn kuꞌni biyaǎnꞌ ꞌin neꞌ; loꞌo naꞌ loꞌo
Ndiosenumsuꞌwa ꞌñaǎnndijyaǎn re, suꞌwa
kuꞌni biyaꞌ ba ꞌin neꞌ bra kanꞌ ―ndukwin
Jesús―. 17 Ndukwaan ꞌaan chaꞌ kula nu
ndukwa lo kityi ti sꞌni; nde kwa ndiya ska
chaꞌ nu nchkwiꞌ chaꞌ tyoꞌo luwi nten ꞌin sa
ñaꞌan chaꞌ nu ndiꞌin ꞌin neꞌ, bra nu suꞌwa
chkwiꞌ tukwa nten ꞌin chaꞌ kanꞌ. 18 Kanꞌ
chaꞌ ni, naꞌ lkaǎn ska nu kanꞌ ―ndukwin
Jesús―, chaꞌ ñi nchkwiǐnꞌ chaꞌ ꞌñaǎn, ti yk-
wiǐnꞌ tiǎn; xka nu lka Stiǐn nu ngwaꞌan tñan
ꞌñaǎn ndijyaǎn nde re.

19 ―¿La nde yaꞌ ndiꞌin Stii sikwa a?
―ndukwin neꞌ ꞌin Jesús bra kanꞌ.

―Ja siyaꞌ yuꞌwi lyo wan ꞌñaǎn, loꞌo ti
kwiꞌ ti chaꞌ, ja la nsuꞌwi lyo wan ꞌin Stiǐn
―ndukwin Jesús ꞌin neꞌ―. Si nsuꞌwi lyo
wan ꞌñaǎn, kwiꞌ ngwañaꞌan nsuꞌwi lyowan
ꞌin Stiǐn bra kanꞌ.

20 Ngwañaꞌan ndukwin Jesús xa nu
ngwaꞌu yu ꞌin nten niꞌ lyaa tnun, ndukwa
yu kwiꞌ seꞌen ti seꞌen nskwa kiñaꞌ tñi, seꞌen
nsuꞌwaneꞌ tñinuka lomstan ꞌinneꞌniꞌ lyaa.
Loꞌo ja tukwin msñi ꞌin Jesús, chaꞌ tsaa loꞌo
ꞌin yuniꞌñaꞌan chkwan, chaꞌ ti ji tiya bra ꞌin
yu chaꞌ ta neꞌ xaꞌan nu tiꞌí ꞌin yu bra kanꞌ.

“Ja ka ꞌa tsaawan seꞌen tyiꞌiǐn”
21Xiyaꞌ ykwiꞌ Jesús loꞌo neꞌ bra kanꞌ:
―Tsaꞌaǎn ni ―ndukwin yu―. Chunꞌ

ndiꞌin la tsaa naan wan ꞌñaǎn nde seꞌen
mdaꞌaǎn, loꞌo ja tyija lyoǔn ꞌaǎn ꞌwan bra
kanꞌ ―ndukwin―. Kaja wan loꞌo kiꞌya nu
ndiꞌin ꞌwan, ni siya ti ji tyija lyoǔn ꞌwan,
loꞌo ja ka ꞌa ꞌwan tsaa wan seꞌen tyiꞌiǐn bra
kanꞌ.

22―¿Ta kujwi yu ꞌin yu, ti ykwiꞌ ti yu a?
―ndukwin neꞌ judío ꞌin taꞌa neꞌ―. ¿Ta ng-
wañaꞌan ndaꞌan chaꞌ tiye yu chaꞌ ndukwin
yu: “Ja ka ꞌa ꞌwan tsaa wan seꞌen tyiꞌiǐn bra
kanꞌ” a?

23 Kanꞌ chaꞌ lye la ykwiꞌ Jesús loꞌo neꞌ
kanꞌ:
―Chalyuu re seꞌen ndiꞌin wan, chen ꞌa

ñaꞌan ngiꞌni nten; loꞌo naꞌ ni, xka chalyuu
la seꞌen ndiꞌin Ndiose, nde kwa mdoꞌoǔn
―ndukwin yu―. Wa ndyaꞌan tiꞌ wan ꞌin
chaꞌ xaꞌan nu ngiꞌni nten chalyuu; loꞌo naꞌ
ni, nsuꞌwi tiyeěn ꞌin Stiǐn Ndiose la seꞌen
ndiꞌin Ni ―ndukwin Jesús―. 24 Kanꞌ chaꞌ
niǐn ꞌwan chaꞌ kaja wan loꞌo kiꞌya nu ndiꞌin
ꞌwan. Loꞌo chañi chaꞌ kanꞌ. Kaja wan loꞌo
kiꞌya nu ndiꞌin ꞌwan, chaꞌ ja ndyaa ñaꞌan
tiꞌwan ꞌñaǎn, chaꞌ lkaǎn ti kwiꞌ sa ñaꞌan nu
niǐn ꞌwan chaꞌ lkaǎn.

25―¿Ti ka nu lkaa sikwa a? ―ndukwin
neꞌ ꞌin Jesús bra kanꞌ.
―Ti xkanꞌ niǐn ꞌwan ti ka nu lkaǎn

―ndukwin Jesús bra kanꞌ―. 26 Loꞌo ti
kaꞌan la chaꞌ ka chkwiǐnꞌ loꞌo wan chaꞌ ꞌin
kiꞌya nu ndiꞌin ꞌwan. Chañi ꞌa chaꞌ nu
nchkwiꞌNdiose numsuꞌwa ꞌñaǎn ndijyaǎn,
loꞌo nchga chaꞌ nu nchkwiꞌ Ni loꞌoǔn, sa
kanꞌ ti chaꞌ lka nu nchkwiǐnꞌ loꞌo nten cha-
lyuu.

27 Ja ngwa biyaꞌ tiꞌ neꞌ chaꞌ nu ykwiꞌ Jesús
loꞌoneꞌ, chaꞌ ꞌinNdiosenu lkaSti yu. 28Kanꞌ
chaꞌ ti nchkwiꞌ la Jesús loꞌo neꞌ bra kanꞌ:
―Chunꞌ ndiꞌin la, bra nu skwen wan

ꞌñaǎn lo wsi, ka biyaꞌ tiꞌ wan chaꞌ lkaǎn
ti kwiꞌ sa ñaꞌan nu niǐn ꞌwan chaꞌ lkaǎn,
naꞌ nu ndijyaǎn lo chalyuu chaꞌ kaǎn nten
―ndukwin Jesús―. Ja ska tñan ngiꞌniǐn
chabiyaꞌ ꞌñaǎn, ti ykwiǐnꞌ tiǎn; Stiǐn Ndiose,
kanꞌ lka nu ngwaꞌu ꞌñaǎn nchga chaꞌ nu
chkwiǐnꞌ ―ndukwin―. 29 Nchga tsan
ndiꞌin Ni loꞌoǔn, ti kwiꞌNi nu ngwaꞌan tñan
ꞌñaǎn chaꞌ ndijyaǎn re. Ja ngulaa yaꞌ ꞌa Stiǐn
ꞌñaǎn, chaꞌ xkwiꞌ tñan nu ndiya tiꞌ Ni, kanꞌ
lka tñan nu ngiꞌniǐn.

30 Xa wa ynan neꞌ chaꞌ nu ykwiꞌ Jesús,
tyun ꞌa neꞌ ndyaa ñaꞌan tiꞌ neꞌ ꞌin yu bra
kanꞌ.

“Ja ka tatsaaneꞌ ꞌwanchaꞌkuꞌniwan chaꞌ
xaꞌan”

31Kanꞌ chaꞌ ti ngwaꞌu la Jesús chaꞌ ꞌin neꞌ
judío numsñi ke ti neꞌ chaꞌ nu nchkwiꞌ yu:
―Bra nu kanun chaꞌ nu nduꞌuǔn ꞌwan

niꞌ kasiya ꞌwan, ti kwiꞌ chaꞌ ꞌin Ndiose kanꞌ,
chañi chaꞌ ka wan nten nu ngiꞌni xaꞌan
ꞌñaǎn bra kanꞌ ―ndukwin Jesús ꞌin neꞌ―.
32Kwiꞌkabiyaꞌ tiꞌwannchgachaꞌnuñi; loꞌo
ja tukwin ka tatsaa ꞌwan chaꞌ kuꞌni wan
chaꞌ xaꞌan bra kanꞌ, chunꞌ jlyo tiꞌ wan chaꞌ
nu ñi kanꞌ.

33 ―Nten taꞌa ayman Abraham lka ba
―ndukwin neꞌ judío kanꞌ―, loꞌo ja tukwin
ka tatsaa ꞌwachaꞌkuꞌnibachaꞌxaꞌan. ¿Ni sa
ñaꞌannchka tiiꞌ chkwiiꞌ loꞌo ba xa nu ykwiiꞌ
chaꞌ re: “Ja ka tatsaa neꞌ ꞌwan chaꞌ kuꞌni
wan chaꞌ xaꞌan” a? ―ndukwin neꞌ judío
kanꞌ ꞌin Jesús.

34―Chañi ꞌa chaꞌ nu nchkwiǐnꞌ loꞌo wan
ni―ndukwin Jesúsbra kanꞌ―. Nchganten
nu ndiꞌin kiꞌya ꞌin, wa lka ndiya xꞌnan neꞌ.
35Skamsu nu ndiꞌin naꞌan tyi xꞌnan yu, wa
lka ti chaꞌ suꞌwe ndyiji ꞌin yu, chaꞌ ja lka yu
ñaꞌan tiꞌ sñiꞌ xꞌnan yu. Loꞌo sñiꞌ xꞌnan yu
kanꞌ, nchga bra ndiꞌin yu loꞌo sti yu, ndyiji
nchga chaꞌ suꞌwe ꞌin yu―ndukwin Jesús―.
36 Skaǎn tiǎn nu lkaǎn Sñiꞌ Ndiose, bra nu
kulaǎn ꞌwan, chañi chaꞌ ja ka ꞌa tatsaa neꞌ
ꞌwan chaꞌ kuꞌni wan chaꞌ xaꞌan xiyaꞌ seꞌen
ndiꞌinwan―ndukwin―. 37 Jlyo tiǎnꞌ chaꞌ ti
kwiꞌ nten taꞌa ayman Abraham lkawan, ni
siya nchka tiꞌ wan kujwi wan ꞌñaǎn, chunꞌ

ja ndukwawan chaꞌ nu nchkwiǐnꞌ loꞌowan
―ndukwin Jesús―. 38Nduꞌuǔn ꞌwannchga
chaꞌnuwanaꞌaǎn seꞌen ndiꞌin StiǐnNdiose,
kanꞌ lka chaꞌ nu nchkwiǐnꞌ loꞌo wan. Loꞌo
ꞌwan ni, ngiꞌni wan nchga tñan nu yꞌni
xaꞌanwan ꞌin sti wan, kanꞌ ti tñan nu ngiꞌni
wan.

39Mxkwen neꞌ ꞌin Jesús bra kanꞌ:
―Ayman Abraham, kanꞌ ngwa ayman

kula ꞌwa, nu yuꞌwi chalyuu nu ngwa sꞌni
―ndukwin neꞌ.
―Si chañi chaꞌ lka wan nten taꞌa ay-

man Abraham kanꞌ, kuꞌni wan ti kwiꞌ tñan
nu yꞌni Abraham ―ndukwin Jesús ꞌin neꞌ
kanꞌ―. 40Nchka ꞌa tiꞌwan kujwi wan ꞌñaǎn
ni, ni siya xkwiꞌ chaꞌ nu ñi nduꞌuǔn ꞌwan,
ti kwiꞌ chaꞌ nu ñi nu ykwiꞌ Ndiose loꞌoǔn.
¡Loꞌo ja yꞌni ayman Abraham ngwañaꞌan!
―ndukwin Jesús―. 41Kanꞌ chaꞌ nchkwiǐnꞌ
chaꞌ ndiya xka nu lka sti wan, loꞌo ti kwiꞌ
tñan nu ndlo nu kanꞌ ꞌwan, kanꞌ lka tñan nu
ndiya la tiꞌwan kuꞌni wan.
―Siꞌi sñiꞌ kuneꞌ xaꞌan lka bare ―nduk-

win neꞌ―. Ska ti Ndiose lka Sti ba ―nduk-
win neꞌ judío ꞌin Jesús bra kanꞌ.

42―¿Ta kwiꞌNdiose lka Sti wan sikwa a?
¿Ni chaꞌ lka ja ndiya tiꞌ wan ꞌñaǎn sikwa
a? ―ndukwin Jesús―. Seꞌen ndiꞌin Ndiose
mdoꞌoǔn, loꞌondiꞌiǐn lo chalyuu re chabiyaꞌ
ꞌin Ni ―ndukwin Jesús―. Siꞌi chaꞌ ꞌñaǎn
ti ykwiǐnꞌ tiǎn ndijyaǎn lo chalyuu, Ndiose
ykwiꞌ ngulo Ni tñan ꞌñaǎn chaꞌ kaǎn. 43 ¿Ni
chaꞌ lka ja nnan wan chaꞌ nu nchkwiǐnꞌ
loꞌo wan a? ―ndukwin Jesús ꞌin neꞌ bra
kanꞌ―. Ja xlyaa wan ka biyaꞌ tiꞌ wan chaꞌ
nu nchkwiǐnꞌ loꞌo wan ―ndukwin yu ꞌin
neꞌ judío kanꞌ―. 44 Ti kwiꞌ kuneꞌ xaꞌan lka
sti wan, loꞌo nchka tiꞌ wan kuꞌni wan ti
kwiꞌ tñan nu ngulo nu kanꞌ ꞌwan. Ti bra nu
mdyisnan chalyuu, ti bra kanꞌ mdyisnan
nu kanꞌ ngiꞌni ñuꞌun ꞌin nten ―ndukwin
Jesús―. Ja mdoꞌo nu kanꞌ seꞌen ndukwa
kiyaꞌ chaꞌnuñi, kanꞌ chaꞌ ja siyaꞌndiya chaꞌ
nuñi ꞌinnukanꞌ―ndukwin―. Xanukwiñi
lyoꞌo nu kanꞌ ꞌin nten, chaꞌ ꞌin ti ykwiꞌ ti
lka chaꞌ kwiñi nu nchkwiꞌ loꞌo neꞌ. Ska nu
kwiñi tnun lka kuneꞌ xaꞌan, ti kwiꞌ kanꞌ lka
sti nchga nu kwiñi. 45Chaꞌ nu ñi nchkwiǐnꞌ
loꞌo wan ni, kanꞌ chaꞌ ja la ndyaa ñaꞌan tiꞌ
wan ꞌñaǎn, chaꞌ siꞌi chaꞌ kwiñi nchkwiǐnꞌ
loꞌo wan. 46 Loꞌo ni, ja ka chkwiꞌ wan chaꞌ
naꞌ ndukwiǐn kiꞌya; bra nu kwaꞌuǔn ska

chaꞌ nu ñi ꞌwan, ¿ni chaꞌ lka ja tsaa ñaꞌan
tiꞌ wan ꞌñaǎn bra kanꞌ a? 47 Nchga nten
nu nchkwiꞌ chaꞌ Ndiose lka Sti neꞌ, xlyaa
neꞌ kanꞌ kunan neꞌ nchga chaꞌ nu nchkwiꞌ
Ni loꞌo neꞌ ―ndukwin Jesús ꞌin neꞌ judío
kanꞌ―. Loꞌo siꞌi sñiꞌ Ndiose lka wan, kanꞌ
chaꞌ ja nchka ꞌa tiꞌwan kunanwan chaꞌ nu
nchkwiǐnꞌ loꞌo wan.

Wa nsuꞌwi Krixtu xa nu ti ndiꞌin ayman
Abrahamnu ngwa sꞌni

48Ykwiꞌ neꞌ judío loꞌo Jesús bra kanꞌ:
―Chañi ꞌa chaꞌnunchkwiꞌ ba chaꞌ ꞌiin ni,

chaꞌ neꞌ Samaria lka nuꞌwin. Ñaꞌan tiꞌ ska
kuneꞌ xaꞌan, ngwañaꞌan ngiꞌnii ―ndukwin
neꞌ ꞌin Jesús bra kanꞌ.

49 ―Ja siyaꞌ ngwa kuneꞌ xaꞌan ndloo
la ꞌñaǎn ―ndukwin Jesús―. Naꞌ ngiꞌniǐn
tnuǔn ꞌin Stiǐn Ndiose; loꞌo ꞌwan ni, ja siyaꞌ
ngiꞌni tnunwan ꞌñaǎn. 50 Ja nchka tiǎnꞌ chaꞌ
kuꞌni tnun nten ꞌñaǎn, chaꞌ Stiǐn Ndiose,
kanꞌ nu ngiꞌni chaꞌ ka tlyuǔn. Ska ti Ndiose
lka nu kuꞌni biyaꞌ ꞌin nchga nten. 51 Chañi
ꞌa chaꞌ nu nchkwiǐnꞌ loꞌo wan ni: Bra nu
kunan nten chaꞌ nu ngwaꞌuǔn ꞌin neꞌ, ja
tsaa tii ꞌachalyuusuꞌwenutaǎn ꞌinneꞌkanꞌ,
ni siya kaja neꞌ.

52Loꞌoykwiꞌneꞌ judíokanꞌ loꞌo Jesúsxiyaꞌ
bra kanꞌ:
―Jlyo tiꞌ bare chaꞌ ñaꞌan tiꞌ ska kuneꞌ

xaꞌan, ngwañaꞌan ngiꞌnii ―ndukwin neꞌ―.
Sꞌni ngujwi ayman Abraham, sꞌni ngujwi
xka ta ayman nu ykwiꞌ chaꞌ ꞌin Ndiose loꞌo
nten. ¿Ni sa ñaꞌan ndaꞌan chaꞌ tiyee chaꞌ nu
tka ndukwiin ti, chaꞌ: “Ja tsaa tii ꞌa chalyuu
ꞌin nten nu kunan chaꞌ nu kwaꞌuǔn ꞌin neꞌ”
a? ―ndukwin neꞌ―. 53 ¿Nxkeꞌ tiiꞌ chaꞌ chinꞌ
la chaꞌ jlyo tiꞌaymanAbraham ꞌwa, kaꞌan la
chaꞌ jlyo tiꞌ nuꞌwin sikwa a? ¿Ta ngwañaꞌan
nxkeꞌ tiiꞌ a? Loꞌo ayman Abraham, loꞌo xka
ta ayman kanꞌ, wa ngujwi nchga neꞌ kanꞌ.
¿Ti ka nu lka nuꞌwin, nxkeꞌ tiiꞌ a?

54Mxkwen Jesús ꞌin neꞌ bra kanꞌ:
―Ja suꞌweěn siyaꞌ ti si kuꞌniǐn chaꞌ ka

tlyuǔn laǎn, ti ykwiǐnꞌ tiǎn; Stiǐn Ndiose,
kanꞌ nu ngiꞌni chaꞌ ca tlyuǔn ― ndukwin
Jesús―. Loꞌo ꞌwan ni, ngiꞌni wan chaꞌ
Sti wan lka Ndiose, 55 ni siya ja nsuꞌwi
lyo wan ꞌin Ni. Naꞌ nsuꞌwi lyoǔn ꞌin Ni.
Ja ka chkwiǐnꞌ chaꞌ ja nsuꞌwi lyoǔn ꞌin
Ni; kwiñiǐn si ngwañaꞌan nchkwiǐnꞌ, wa
lkaǎn sa ñaꞌan lka wan, chaꞌ kwiñi ꞌa wan.

Chañi chaꞌ nsuꞌwi lyoǔn ꞌin Stiǐn Ndiose,
kwiꞌ ngwañaꞌan, ndukwaǎn nchga chaꞌ nu
nchkwiꞌ Ni loꞌoǔn ―ndukwin Jesús ꞌin neꞌ
judío kanꞌ. 56Ayman Abraham ꞌwan ni, lye
ꞌa ngwa tiꞌ yu chaꞌ ñaꞌan yu ꞌñaǎn xa wa
ngulaǎn lo chalyuu. Loꞌo ngwañaꞌan ngwa,
naꞌan yu kula ꞌñaǎn, loꞌo suꞌwe ꞌa ngwa tiye
yu bra kanꞌ.

57 Lye ꞌa ykwiꞌ neꞌ judío loꞌo Jesús bra
kanꞌ:
―Ja ya xuꞌwii tuꞌwatyii yijan―ndukwin

neꞌ ꞌin yu―. ¿Ni sa ñaꞌan ngwa chaꞌ wa
naꞌaan ꞌin ayman Abraham sikwa a?

58―Chañi ꞌa chaꞌ nu nchkwiǐnꞌ loꞌo wan
ni ―ndukwin Jesús―. Wa nsuꞌwiǐn xa nu
ngula ayman Abraham kanꞌ.

59Msñineꞌkeechaꞌkuunneꞌ ꞌin Jesús chaꞌ
kujwi neꞌ ꞌin yu bra kanꞌ, loꞌo yuꞌwi kutsiꞌ
yu ꞌin neꞌ. Mdoꞌo yu niꞌ lyaa kanꞌ, mdijin yu
laja seꞌen ndiꞌin nten ndyaa yu bra kanꞌ.

9
Ska yu kiꞌyu nu wa ñaꞌan kwityiinꞌ yu xa

nu ngula yu
1 Tuꞌwa tuwiin seꞌen ndyaa Jesús, naꞌan

yu ska yu kwityiinꞌ, wa ñaꞌan kwityiinꞌ yu
xanungulayu. 2Kanꞌmnichaꞌneꞌnungiꞌni
xaꞌan kanꞌ ꞌin Jesús:
―Mstru ―ndukwin neꞌ―, ¿ti ka nu

ndukwikiꞌyachaꞌkwityiinꞌkilooyukwaxa
nu ngula yu a? ¿Ti ykwiꞌ ti yu a? ¿O ta neꞌ
kula ꞌin yu ndukwi neꞌ kiꞌya a?

3 ―Ja kwityiinꞌ yu kwa siꞌya kiꞌya nu
ndukwi yu, kwiꞌ ja kwityiinꞌ yu siꞌya kiꞌya
nu ndukwi neꞌ kula ꞌin yu―ndukwin Jesús
ꞌin neꞌ―. Kwityiinꞌ yu xa nu ngula yu chaꞌ
ka ñaꞌan nten sa ñaꞌan chaꞌ tnun ka bra nu
kuꞌni Ndiose chaꞌ chkaa yu. 4Bra nu ti xaa
ka kuꞌnian tñan―ndukwin Jesús―; xa wa
ndyaakwichaa, ja tukwinkakuꞌni tñanbra
kanꞌ. Kwiꞌ ngwañaꞌan naꞌ ―ndukwin―,
ndiꞌin chaꞌ kuꞌniǐn nchga tñan nu ngulo
Ndiose ꞌñaǎn chaꞌ nu msuꞌwa Ni ꞌñaǎn ndi-
jyaǎn lo chalyuu ―ndukwin Jesús―. 5Bra
nu ti tyiꞌiǐn lo chalyuu, ti taǎn xaa nu xuꞌwi
niꞌ kasiya ꞌin nten.

6 Xa nu mdyii ykwiꞌ Jesús, mxtyuu yu
chinꞌ tyiꞌa nu ndyoꞌo tuꞌwa yu lyuu, chaꞌ
kuꞌni yu chinꞌ yuu kutsuꞌ bra kanꞌ. Mdaꞌan
yu yuu kutsuꞌ kanꞌ chunꞌ kiloo yu kwityiinꞌ
kanꞌ. 7Ykwiꞌ Jesús loꞌo yu bra kanꞌ:

―Yaa jyaꞌaan kiloo seꞌen ndiꞌin yla
tyiꞌa nde Siloé―. Nchkwiꞌ neꞌ kwa chaꞌ
Siloé naan chku kanꞌ, ñaꞌan tiꞌ chkwianꞌ
chaꞌtñan: Chku seꞌen nu ngulo tñan ꞌin neꞌ
chaꞌ tsaa neꞌ.
Kanꞌ chaꞌ yaa yu kwityiinꞌ kanꞌ, yaa

mjyaꞌan yu kiloo yu tuꞌwa chku kanꞌ bra
kanꞌ. Bra nu ndyaan yu xiyaꞌ bra kanꞌ, wa
ngalaa kiloo yu. 8 Loꞌo neꞌ nu ndiꞌin kwiꞌ
seꞌen ti seꞌenndiꞌin nungwakwityiinꞌkanꞌ,
neꞌ nu wa naꞌan chaꞌmjñan yu lomstan nu
ngwa xkanꞌ, ykwiꞌ neꞌ kanꞌ loꞌo taꞌa neꞌ chaꞌ
ꞌin yu:
―Nu kiꞌyu re, ¿ta ti kwiꞌ yu re lka nu

mdukwa tuꞌwa tuwiin mjñan yu lomstan
ꞌin nten a?

9―Tikwiꞌkanꞌ lka―ndukwin ska taneꞌ.
―Siꞌi yu kanꞌ, ni siya suꞌwa ñaꞌan tloo yu

re―ndukwin xka ta neꞌ.
Loꞌomxkwen ti kwiꞌnukiꞌyukanꞌ chaꞌ ꞌin

neꞌ bra kanꞌ:
―Naꞌ lkaǎn nu kanꞌ.
10Kanꞌmnichaꞌ neꞌ ꞌin yu:
―¿Ni sa ñaꞌan ngwa chaꞌ nchkaa kiloo ni

a?
11 ―Ska nten nu naan Jesús, kanꞌ lka

nu mxtiyaaꞌ chinꞌ yuu kutsuꞌ chaꞌ taꞌan
yu chunꞌ kiloǔn ―ndukwin―. Kanꞌ ngulo
yu tñan ꞌñaǎn chaꞌ tsaꞌaǎn jyaꞌaǎn kiloǔn
nde chku Siloé. Kanꞌ chaꞌ yiꞌaǎn mjyaꞌaǎn
kiloǔn la kanꞌ, loꞌo bra ti ngalaa kiloǔn;
suꞌwe ꞌa nda xaa kiloǔn ni.

12―¿Landeyaꞌndyaa yukanꞌ a? ―nduk-
win neꞌ ꞌin yu bra kanꞌ.
―Ja jlyo tiǎnꞌ―ndukwin yu.
Ykwiꞌ neꞌ fariseo loꞌo nu ngwa kwityiinꞌ

13Ndyaa loꞌoneꞌ ꞌin yunungwakwityiinꞌ
kanꞌ seꞌenndiꞌinneꞌ fariseoniꞌ lyaa. 14Tsan
nu nxitñaꞌ neꞌ ngwa kanꞌ, kwiꞌ tsan kti ꞌa
ngwa xa numxtiyaaꞌ Jesús yuu kutsuꞌ kanꞌ,
yꞌni yu joꞌó kiloo yu kwityiinꞌ kanꞌ. 15Kanꞌ
chaꞌ mdyisnan neꞌ fariseo, mnichaꞌ neꞌ ꞌin
nu ngwa kwityiinꞌ kanꞌ:
―¿Ni sa ñaꞌanngwa chaꞌnunchkaa kiloo

a? ―ndukwin neꞌ ꞌin yu.
―Mdaꞌan ska nten yuu kutsuuꞌ chunꞌ

kiloǔn ―ndukwin yu kanꞌ―, kanꞌ yiꞌaǎn
mjyaꞌaǎn kiloǔn, suꞌwe ꞌa nda xaa kiloǔnni
―ndukwin bra kanꞌ.

16 Loꞌo ndiya chinꞌ neꞌ fariseo nu ykwiꞌ
chaꞌ re:

―Siꞌi seꞌen ndiꞌin Ndiose mdoꞌo yu kanꞌ,
kanꞌ chaꞌ ja nduwe tiꞌ yu ni siya kti ꞌa tsan
taꞌa ni.
Loꞌo ndiya xka ta nten nu ykwiꞌ chaꞌ re

ꞌin yu:
―¿Niñaꞌan ka ra ꞌin yu kanꞌ kuꞌni yu chaꞌ

tnun chabiyaꞌ ꞌin Ndiose si ndukwi ꞌa yu
kiꞌya ngwañaꞌan a?
Ja suꞌwa ykwiꞌ neꞌ kanꞌ chaꞌ ꞌin Jesús.

17 Xiyaꞌ mnichaꞌ neꞌ ꞌin nu ngwa kwityiinꞌ
bra kanꞌ:
―Nuꞌwin ni, ¿ni sa ñaꞌan chaꞌ nchkwiiꞌ

chaꞌ ꞌin yu kanꞌ, chunꞌwa yꞌni yu joꞌó kiloo
a?
Mxkwen yu kanꞌ ꞌin neꞌ bra kanꞌ:
―Ska yu kula nu nchkwiꞌ chaꞌ ꞌin Ndiose

loꞌo nten lka yu kanꞌ ―ndukwin yu nu
ngwa kwityiinꞌ kanꞌ.

18 Ja ndyaa ñaꞌan tiꞌ neꞌ judío kanꞌ, chaꞌ
wa ñaꞌan kwityiinꞌ yu kanꞌ xa nu ngula yu,
loꞌo ni, suꞌwe ꞌa nchkanꞌ naꞌan yu. Bra wa
mdyii chaꞌ, msiꞌya neꞌ ꞌin sti yu loꞌo jyaꞌan
yu bra kanꞌ. 19Kwiꞌmnichaꞌ neꞌ ꞌin neꞌ kula
kanꞌ:
―¿Ta sñiꞌwan lka yu kwa a? ―ndukwin

neꞌ―. ¿Ni sa ñaꞌan ngwa chaꞌ bra kanꞌ a?
¿Tawañaꞌan kwityiinꞌ yu xa nungula yu a?
¿Ni sa ñaꞌanngwa chaꞌngalaa kiloo yuni a?

20 Mxkwen sti yu loꞌo jyaꞌan yu ꞌin neꞌ
fariseo bra kanꞌ:
―Jlyo tiꞌ bare chaꞌ sñiꞌ ba lka yu, jlyo tiꞌ

ba chaꞌ wa ñaꞌan kwityiinꞌ yu xa nu ngula
yu ―ndukwin neꞌ―, 21 loꞌo ja siyaꞌ ndiꞌya
ba kwenta sa ñaꞌan ngwa chaꞌ ngalaa kiloo
yu ni. Ja jlyo tiꞌ ba ti ka nu yꞌni joꞌó ꞌin yu.
Kunichaꞌwan ꞌin yu, ti ykwiꞌ ti yu; wa tlyu
yu, ti kwiꞌ yu ka kitsaꞌ ñi yu ꞌwan sa ñaꞌan
ngwa chaꞌ ngalaa kiloo yu.

22Ngwañaꞌan ndukwin sti loꞌo jyaꞌan yu
nu ngwa kwityiinꞌ kanꞌ ꞌin neꞌ, chaꞌ ntsen
ꞌa neꞌ ꞌin neꞌ judío kanꞌ. Jlyo tiꞌ neꞌ, chaꞌ
neꞌ nu lka tñan ni, wa mskanꞌ neꞌ chaꞌ
loꞌo taꞌa neꞌ chaꞌ kulo neꞌ ꞌin nten niꞌ lyaa,
nchga nten nu chkwiꞌ chaꞌ Jesús lka Krixtu,
ntennu tnunnchkanumsuꞌwaNdiosechaꞌ
mdiyan lo chalyuu; loꞌo ja ta ꞌa neꞌ judío
kanꞌ chabiyaꞌ tsaaneꞌkanꞌniꞌ lyaaxiyaꞌbra
kanꞌ. 23 Kanꞌ chaꞌ ndukwin sti jyaꞌan nu
ngwa kwityiinꞌ kanꞌ: “Kunichaꞌwan ꞌin yu,
ti ykwiꞌ ti yu, wa tlyu yu”.

24 Ti msiꞌya neꞌ fariseo kanꞌ ꞌin nu ngwa
kwityiinꞌ kanꞌ xiyaꞌ. Kanꞌ lye ykwiꞌ neꞌ loꞌo:
―Chabiyaꞌ ꞌin Ndiose, chkwiiꞌ ska chaꞌ

nu ñi loꞌo ba ni―ndukwin neꞌ ꞌin yu―. Wa
jlyo tiꞌ ba chaꞌ ndukwi ꞌa Jesús kanꞌ kiꞌya.

25 ―Ja ndiꞌyaǎn kwenta si ndukwi yu
kiꞌya―ndukwinnungwakwityiinꞌ kanꞌ―.
Jlyo tiǎnꞌ chaꞌ kwityiǐnꞌ nu ngwa xkanꞌ, loꞌo
ni, wa ngalaa kiloǔn. Sa kanꞌ ti chaꞌ jlyo
tiǎnꞌ.

26―¿Ni sa ñaꞌan yꞌni yu kanꞌ loꞌoo sikwa
a? ―ndukwin neꞌ―. ¿Ni sa ñaꞌan tñan yꞌni
yu chaꞌ nchkaa kiloo ni a?

27―Wa ytsaǎnꞌ ꞌwan ska yaꞌ tsan, loꞌo ja
ynan wan chaꞌ kanꞌ ―ndukwin yu kanꞌ―.
¿Ni chaꞌ lka nchka tiꞌ wan kunan wan chaꞌ
kanꞌ xiyaꞌ a? ¿Ta loꞌo wan nchka tiꞌ wan
kuꞌni xaꞌan wan chaꞌ ꞌin yu a? ―ndukwin
yu kanꞌ.

28Ykwiꞌ neꞌ judío kanꞌ chaꞌ tiꞌí loꞌo yu bra
kanꞌ:
―Nuꞌwin lka ska nu ngiꞌni xaꞌan chaꞌ ꞌin

yu kanꞌ―ndukwin neꞌ―, bare ngiꞌni xaꞌan
ba chaꞌ ꞌin ayman Moisés. 29 Ndyaa ñaꞌan
tiꞌ ba chaꞌ ytsaꞌ Ndiose tyun chaꞌ ꞌin Moisés
kanꞌ, loꞌo ja la jlyo tiꞌ ba la nde yaꞌ mdoꞌo
Jesús kanꞌ mdiyan nde re ―ndukwin neꞌ
fariseo.

30Mxkwen yu ꞌin neꞌ fariseo bra kanꞌ:
―¡Tnun ꞌa chaꞌ nchkwiꞌ wan loꞌoǔn ni!

―ndukwin yu―. La kwa ti nduun ska yu
kiꞌyu nu tka yꞌni joꞌó kiloǔn, loꞌo ja jlyo
tiꞌ wan la nde yaꞌ mdoꞌo yu mdiyan yu
―ndukwin―. 31 Jlyo tianꞌ taꞌaan chaꞌ ja
nnan Ndiose chaꞌ nu nchkwiꞌ nten xaꞌan
loꞌo Ni; kunan Ni chaꞌ nu nchkwiꞌ nten
nu kuꞌni kti, nten nu ngiꞌni nchga tñan nu
kulo Ni ꞌin neꞌ ―ndukwin―. 32 Ti bra nu
mdyisnan chalyuu, ja ya ka kuꞌni nten chaꞌ
kalaa kiloo ska nten nu kwityiinꞌ ti xa nu
ngula yu. 33 Ja ka ꞌin yu kanꞌ kuꞌni yu tñan
kanꞌ si ja mdoꞌo yu seꞌen ndiꞌin Ndiose.

34―Skanuxaꞌan lkaanuꞌwin, loꞌonchka
tiiꞌ kwaꞌuu chaꞌ joꞌo ꞌwa ―ndukwin neꞌ
judío bra kanꞌ―. Ngwañaꞌan xaꞌaan ti bra
nu ngulaa, kwiꞌ ngwañaꞌan xaꞌaan xa ngu-
luu―ndukwin neꞌ.
Kanꞌ ngulo neꞌ ꞌin yu nu ngwa kwityiinꞌ

kanꞌ, ja nda ꞌa neꞌ chabiyaꞌ kan yu niꞌ lyaa
bra kanꞌ.

Ñaꞌan tiꞌ ska nu kwityiinꞌ lka neꞌ fariseo,
chaꞌ ja ndyaa ñaꞌan tiꞌ neꞌ ꞌin Jesús

35 Loꞌo ynan Jesús chaꞌ wa ngulo neꞌ ꞌin
yu kanꞌ niꞌ lyaa bra kanꞌ, kanꞌ chaꞌ xa nu
ndyukwa taꞌa Jesús loꞌo yu xiyaꞌ, mnichaꞌ
Jesús ꞌin yu bra kanꞌ:
―¿Ta wa ndyaa ñaꞌan tiiꞌ ꞌin ti kwiꞌ yu

nu wa mdiyan lo chalyuu chaꞌ ka nten a?
―ndukwin Jesús ꞌin yu.

36 ―¿Ti ka nu lka yu kanꞌ a?, yu kula
―ndukwin yu kanꞌ―. Nchka ꞌa tiǎnꞌ sñiǐn
chaꞌ ꞌin yu.

37―Wanaꞌannuꞌwin ꞌin yu kanꞌ―nduk-
win Jesús―. Naꞌ lkaǎn nu kanꞌ, naꞌ nu
nchkwiǐnꞌ loꞌoo ni.

38Bra ti mduun xtyinꞌ yu tloo Jesús.
―Ndyaa ñaꞌan tiǎnꞌ ꞌiin, Xꞌnaǎn ―nduk-

win.
39Ykwiꞌ Jesús loꞌo bra kanꞌ:
―Wa ndijyaǎn lo chalyuu chaꞌ kuꞌni

biyaǎnꞌ ꞌin nten, ti ka nu xñi chaꞌ ꞌñaǎn, ti
ka nu ja xlyaa xñi chaꞌ ꞌñaǎn ―ndukwin
Jesús―. Taǎn xaa nu xuꞌwi niꞌ kasiya ꞌin
nten nu xñi chaꞌ ꞌñaǎn, ni siya sa ñaꞌan
kwityiinꞌ ti neꞌ ndiꞌin neꞌ lo chalyuu; loꞌo
tukuǔnꞌ kiloo nten nu ja xlyaa xñi chaꞌ
ꞌñaǎn, ni siya suꞌwe ꞌa ngiꞌni neꞌ, nxkeꞌ tiꞌ
neꞌ.

40 Mduun chinꞌ neꞌ fariseo seꞌen ndiꞌin
Jesús xa nu ykwiꞌ yu ngwañaꞌan.
―¿Takwityiinꞌbare sikwaa? ―ndukwin

neꞌ ꞌin yu.
41 ―Ja lka wan yu kiꞌya chalyuu si

jlyo tiꞌ wan chaꞌ kwityiinꞌ wan ―ndukwin
Jesús―. Chaꞌnunchkwiꞌwan chaꞌ ka ñaꞌan
wan, kanꞌ chaꞌ ñaꞌan ti ndukwi wan kiꞌya.

10
Niꞌ lyoꞌoo seꞌen ndiꞌin slyaꞌ xa tla

1 ’Chañi chaꞌ nu nchkwiǐnꞌ loꞌo wan ni
―ndukwin Jesús ꞌin neꞌ judío bra kanꞌ―.
Tsaa ꞌa ndyaꞌ loꞌoo seꞌen ndiꞌin slyaꞌ xa
tla; bra nu ndaꞌan nten niꞌ lyoꞌoo kanꞌ, ska
ti tuloꞌoo ndiꞌin chaꞌ sten neꞌ. Ska nten
nu kuꞌni kunan, kanꞌ nu nchkwen chunꞌ
loꞌoo, ngiten yu xka seꞌen bra kanꞌ―nduk-
win Jesús―. 2 Tuloꞌoo ti ngiten nu lka
xꞌnan slyaꞌ kanꞌ. 3Nsuꞌwi lyo yu nu ndiꞌin
kwan tuloꞌoo ꞌin xꞌnan slyaꞌ, kanꞌ chaꞌ nda
yu chabiyaꞌ ꞌin yu kanꞌ sten yu niꞌ lyoꞌoo
―ndukwin Jesús―. Nsuꞌwi lyo slyaꞌ tyiꞌi

xꞌnan iꞌ; xa nu nsiꞌya yu ꞌin slyaꞌ ꞌin yu,
ndijyan iꞌ seꞌen ndiꞌin yu, ndaꞌan loꞌo yu
ꞌin iꞌ bra kanꞌ. 4 Bra wa mdoꞌo nchga slyaꞌ
chunꞌ loꞌoo, kanꞌ ndukwa loo la xꞌnan iꞌ,
nde chunꞌ la ndijyan slyaꞌ ꞌin yu bra kanꞌ,
chaꞌ nganan iꞌ nsiꞌya xꞌnan iꞌ ꞌin iꞌ. 5 Ja
ndyoꞌoñaꞌan iꞌ ꞌin xka la nten; xanunnan iꞌ
chaꞌ nu nchkwiꞌ xka nten loꞌo iꞌ, xnan iꞌ bra
kanꞌ, chaꞌ ja nsuꞌwi lyo iꞌ tyiꞌi xka nten.

6 Kanꞌ ngwa ska chaꞌ kutsiꞌ ti nu ykwiꞌ
Jesús loꞌo neꞌ, loꞌo ja ngwa biyaꞌ tiꞌ neꞌ sa
ñaꞌan lka chaꞌ nu ykwiꞌ Jesús loꞌo neꞌ bra
kanꞌ.

Ñaꞌansiin suꞌwe Jesús ꞌin slyaꞌ ꞌin yu
7Ykwiꞌ Jesús loꞌo neꞌ xiyaꞌ bra kanꞌ:
―Chañi chaꞌ nu nchkwiǐnꞌ loꞌo wan ni

―ndukwin Jesús―. Naꞌ lkaǎn sa ñaꞌan lka
tuloꞌoo kanꞌ, chaꞌ ndukwaǎn tuloꞌoo seꞌen
ngiten iꞌ. 8 Ja ndukwa slyaꞌ kanꞌ ꞌin nten
nu yan ti kulo la, bra nu ti ji kaǎn, chaꞌ
xkwiꞌ neꞌ kunan lka neꞌ kanꞌ; sa kuꞌ ti
ngiꞌnineꞌkunannannunsuꞌwi ꞌin taꞌanten
neꞌ ―ndukwin―. 9 Nu ndiꞌin tuloꞌoo ni,
suꞌwe ꞌa ñaꞌansiin yu ꞌin slyaꞌ ꞌin yu; kwiꞌ
ngwañaꞌan naꞌ, suꞌwe ꞌa ñaꞌansiǐn ꞌin nten
ꞌñaǎn ―ndukwin Jesús―. Ka sten nten
chaꞌ ꞌñaǎn chaꞌ ja tyukwa neꞌ chaꞌ kuxi bra
kanꞌ. Ka neꞌ kanꞌ sa ñaꞌan lka slyaꞌ kanꞌ
nu ndyaꞌan niꞌ lyoꞌoo, nu ndyoꞌo xiyaꞌ, kwiꞌ
ndyiji suꞌwe nan nchku iꞌ, ngwañaꞌan ka
nten ꞌñaǎn bra kanꞌ.

10 ’Xkwiꞌ tñankunanngiꞌni neꞌkwiñikanꞌ
―ndukwin Jesús―. Ndaꞌan neꞌ kanꞌ chaꞌ
kuꞌni ñuꞌun neꞌ ꞌin nten, chaꞌ kanaꞌ kasiya
ꞌin nten kanꞌ; loꞌo naꞌ ni, wa ndijyaǎn chaꞌ
taǎn chalyuu suꞌwe ꞌin nten, seꞌen ka tyiꞌin
neꞌ tyukwi ti tiyeneꞌbrakanꞌ―ndukwin―.
11 Suꞌwe ꞌa ñaꞌansiǐn ꞌin slyaꞌ ꞌñaǎn. Naꞌ
xlyaǎn kajaǎn chaꞌ ja kaja slyaꞌ ꞌñaǎn, chaꞌ
xkwiꞌndyaꞌanchaꞌ tiyeěn chaꞌ ꞌin iꞌ―nduk-
win―. 12 Ska msu ti ni, ja ñaꞌansiin suꞌwe
yu ꞌin slyaꞌ, xnan yu bra nu ñaꞌan yu chaꞌ
ndijyan ska ꞌni tlá. Msu kanꞌ ja lka yu
xꞌnan slyaꞌ, siꞌi ti kwiꞌ yu nu lka ꞌin iꞌ. Kanꞌ
chaꞌ kuꞌni tiꞌí ꞌni tlá ꞌin ñaꞌaan ta slyaꞌ kanꞌ;
tijyuꞌ xnan slyaꞌ, kanaꞌ yuꞌwi iꞌ bra kanꞌ
―ndukwin Jesús―. 13 Nxnan msu tijyuꞌ
chaꞌ tñan ꞌin nten ti ndaꞌan yu, siꞌi slyaꞌ ꞌin
yu lka iꞌ.

14 ’Suꞌwe ꞌa ñaꞌansiǐn ꞌin slyaꞌ ꞌñaǎn. Kwiꞌ
ngwañaꞌan, nsuꞌwi lyoǔn ꞌin nten ꞌñaǎn,

loꞌo wa ndyaꞌan tiꞌ nten kanꞌ ꞌñaǎn. 15 Sa
ñaꞌan nu nsuꞌwi lyo Stiǐn ꞌñaǎn, kwiꞌ ng-
wañaꞌan nsuꞌwi lyoǔn ꞌin Stiǐn; sa ñaꞌan
nu ndiꞌin chaꞌ ꞌñaǎn loꞌo Stiǐn, ngwañaꞌan
ndiꞌin chaꞌ ꞌñaǎn loꞌo nten ꞌñaǎn. Loꞌo naꞌ,
xlyaǎn kajaǎn chaꞌ ja kanaꞌ kasiya ꞌin nten
ꞌñaǎn―ndukwin Jesús ꞌin neꞌ―. 16Ti ndiya
tyun ꞌa ta nten ꞌñaǎn nu ndiꞌin kaꞌan ꞌa
kichen, nu ja suꞌwa ndiꞌin loꞌo ñaꞌaan ta
nten re; ndiꞌin chaꞌ tsaꞌaǎn tiꞌiǐn ꞌinneꞌkanꞌ,
chaꞌ loꞌoneꞌkanꞌkanneꞌniꞌ lyoꞌoore. Chunꞌ
ndiꞌin la kunan neꞌ kanꞌ chaꞌ nu chkwiǐnꞌ
loꞌo neꞌ. Kanꞌ ka nchga nten ꞌñaǎn ska ta ti
neꞌ, loꞌo naꞌ kaǎn skaǎn tiǎn nu nka Xꞌnan
neꞌ―ndukwin Jesús―.

17 ’Tsaa tii chalyuu ꞌñaǎn kajaǎn, chaꞌ
tyuꞌuǔn xiyaꞌ chunꞌ ndiꞌin la, kanꞌ chaꞌ
nsuꞌwi ꞌa tiye Stiǐn ñaꞌan Ni ꞌñaǎn. 18 Ja tuk-
win ka kujwi ꞌñaǎn, ti ykwiǐnꞌ tiǎn xlyaǎn
kajaǎn ―ndukwin Jesús―. Ka kuꞌniǐn ng-
wañaꞌan, chaꞌwanda StiǐnNdiose chabiyaꞌ
kajaǎn; kwiꞌ ngwañaꞌan, nda Ni chabiyaꞌ
chaꞌ tyuꞌuǔn xiyaꞌ.

19Xiyaꞌ ja ngwakuꞌni suꞌwaneꞌ judío chaꞌ
loꞌo taꞌaneꞌ, chaꞌnuykwiꞌ Jesúsngwañaꞌan.
20Ndiya ꞌa neꞌ nu ykwiꞌ chaꞌ re:
―Ñaꞌan tiꞌ ska kuneꞌ xaꞌan, ngwañaꞌan

ngiꞌni yu kwa. Wa mnaꞌ chaꞌ tiya ꞌin yu. Ja
ndiꞌin chaꞌkunaanchaꞌnunchkwiꞌyukwa.

21Loꞌo ykwiꞌ xka ta nten:
―Ja ngwa chkwiꞌ yu kwa ngwañaꞌan,

si nsuꞌwi kwiꞌin xaꞌan ꞌin yu. ¿Ta ka ꞌin
ska kuneꞌ xaꞌan kuꞌni chaꞌ chkaa kiloo nu
kwityiinꞌ a? Ja ka ꞌin.

Msuun neꞌ judío loꞌo Jesús
22 Tyempu tlyaꞌ ngwa kanꞌ, nu xuwe ꞌa

tsan. Nde kichen Jerusalén ngiꞌni tnun neꞌ
taꞌa nu nkwan laa tnun nde kwa. 23Ndyaa
Jesús tuꞌwa laa, la seꞌen nchkwiꞌneꞌ: Corre-
dor ꞌin Salomón. 24Kanꞌndyoꞌ tiꞌin tyun neꞌ
judío seꞌen ndiꞌin Jesús, mnichaꞌ neꞌ ꞌin yu
bra kanꞌ:
―¿Ni ñaꞌan bra chkwiiꞌ ñi loꞌo ba, chaꞌ

ka biyaꞌ tiꞌ ba si nuꞌwin lkaa nten nu tnun
nchkanu suꞌwaNdiose chaꞌkaan? ―nduk-
win neꞌ ꞌin Jesús―. Ja talo ba si ja katsaaꞌ
nchga chaꞌ kanꞌ ꞌwa. Suꞌwe la si chkwiiꞌ
chaꞌ nu ñi ni.

25 ―Ngwañaꞌan niǐn ꞌwan ska yaꞌ
―ndukwin Jesús ꞌin neꞌ kanꞌ bra kanꞌ―,
loꞌo ja siyaꞌ ndyaa ñaꞌan tiꞌ wan chaꞌ nu

ykwiǐnꞌ loꞌo wan nu ngwa xkanꞌ ―nduk-
win―. Bra nu ñaꞌan wan chaꞌ tnun nu
ngiꞌniǐn chabiyaꞌ ꞌin Stiǐn, ka biyaꞌ suꞌwe
tiꞌ wan bra kanꞌ. 26 Ja ndyaa ñaꞌan tiꞌ wan
chaꞌ tnun kanꞌ, chaꞌ siꞌi nten ꞌñaǎn lka
wan. Ngwañaꞌan niǐn ꞌwan nu ngwa xkanꞌ
―ndukwin Jesús ꞌin neꞌ―. 27Sañaꞌannnan
slyaꞌ chaꞌ nchkwiꞌ xꞌnan iꞌ, ngwañaꞌan
nganannten ꞌñaǎnxanunchkwiǐnꞌ loꞌoneꞌ.
Nsuꞌwi lyoǔn ꞌin neꞌkanꞌ, ndaꞌanneꞌ loꞌoǔn.
28 Ja tsaa tii ꞌa chalyuu nu taǎn ꞌin neꞌ kanꞌ,
ja kanaꞌ kasiya ꞌin neꞌ kanꞌ. Loꞌo ja tukwin
ꞌa ka kulaa ꞌin neꞌ nu nsuꞌwi yaǎnꞌ, chaꞌ
suꞌwe ꞌa ñaꞌansiǐn ꞌin neꞌ kanꞌ ―ndukwin
Jesús―. 29 Nan wa nda Stiǐn ꞌin nten kanꞌ
chaꞌ ka neꞌ nten ꞌñaǎn, loꞌo ja ndiya xka nu
tlyu la ke Ndiose; kanꞌ chaꞌ niǐn ꞌwan chaꞌ
ja tukwin ka kulaa ꞌin nten ꞌñaǎn, chaꞌ nu
Stiǐn ñaꞌansiin Ni ꞌin neꞌ. 30Kwiꞌ ngwañaꞌan
suꞌwa ndiꞌin chaꞌ ꞌin Stiǐn Ndiose loꞌoǔn
―ndukwin Jesús.

31 Loꞌo xiyaꞌmsñi neꞌ judío kanꞌ kee chaꞌ
kuun neꞌ ꞌin Jesús, chaꞌ kujwi neꞌ ꞌin yu.
32Kanꞌ chaꞌ ykwiꞌ yu loꞌo neꞌ kanꞌ:
―Wa kaꞌan ꞌa tñan suꞌwe yꞌniǐn chabiyaꞌ

ꞌin Stiǐn seꞌen ndiꞌin wan, kwiꞌ ngwañaꞌan,
wa naꞌanwan chaꞌ tnun nu yꞌniǐn. ¿Ta siꞌya
ska tñan suꞌwenu yꞌniǐn, kanꞌ chaꞌ nchka tiꞌ
wan kuun kee wan ꞌñaǎn ni a?

33 Mxkwen neꞌ judío kanꞌ ꞌin Jesús bra
kanꞌ:
―Ja kujwi ba ꞌiin loꞌo kee siꞌya ska tñan

suꞌwe nu yꞌnii ―ndukwin neꞌ―; siꞌya chaꞌ
kuxi nunchkwiiꞌ ꞌinNdiose, kanꞌ chaꞌkuun
kee ba ꞌiin. Sñiꞌ nten chalyuu lkaa, loꞌo
nuꞌwin ngiꞌnii chaꞌNdiose lkaa.

34Xiyaꞌ ykwiꞌ Jesús loꞌo neꞌ bra kanꞌ:
―Lo kityi seꞌen ndukwa chaꞌ kula nu

ndyaa ñaꞌan ꞌa tiꞌ wan, ndiya chaꞌ re
nu ykwiꞌ Ndiose: “Nchga wan lka wan
ndiose”; ngwañaꞌan nchkwiꞌ kityi. 35 Loꞌo
ni―ndukwin Jesús―, jlyo tianꞌ chaꞌ ja ka
ꞌñaan tukuanꞌ ska chaꞌ nu wa ykwiꞌ Ndiose
loꞌoan. Ndiya yaꞌ nchkwiꞌ kityi kanꞌ chaꞌ
ñaꞌan tiꞌ ndiose, ngwañaꞌan lka nten nu
kunan chaꞌnu chkwiꞌNi loꞌo. 36 ¿Ni chaꞌ lka
mstya wan kiꞌya ꞌñaǎn tloo Ndiose sikwa
a?, chaꞌnundukwinwan chaꞌ kuxi ꞌa nchk-
wiǐnꞌ ꞌin Ndiose ―ndukwin Jesús―. Wa
ngulo suwi Stiǐn ꞌñaǎn, msuꞌwa Ni ꞌñaǎn
chaꞌmdiyaǎn lo chalyuu. ¿Ni chaꞌ lka nxkeꞌ

tiꞌ wan chaꞌ ja suꞌwe chaꞌ nu ykwiǐnꞌ, chaꞌ
skaǎn tiǎn lkaǎn Sñiꞌ Ndiose a? 37Ngiꞌniǐn
nchga tñan nu ngiꞌni Stiǐn―ndukwin Jesús
bra kanꞌ―. Si ja ngiꞌniǐn ꞌin ran, ja ndiꞌin
chaꞌ tsaa ñaꞌan tiꞌwan ꞌñaǎn sikwa―nduk-
win. 38 Loꞌo ni, ka tsaa ñaꞌan tiꞌ wan chaꞌ
tnun nu ngiꞌniǐn, chunꞌ ngiꞌniǐn ti kwiꞌ tñan
nu ngiꞌni Ndiose, ni siya ja tsaa ñaꞌan tiꞌ
wan chaꞌ nu nchkwiǐnꞌ. Kanꞌ chaꞌ ka biyaꞌ
tiꞌwan, ka jlyo tiꞌwan, chaꞌ ska ti chaꞌ ꞌñaǎn
loꞌo Stiǐn; kwiꞌ ngwañaꞌan ska ti chaꞌ ꞌin
Stiǐn loꞌoǔn.

39Xiyaꞌngwa tiꞌneꞌ judío xñineꞌ ꞌin Jesús.
Loꞌo ja nganun ꞌa yu yaꞌ neꞌ, mdijin yu laja
nten, mdoꞌo yu ndyaa yu bra kanꞌ.

40 Kanꞌ chaꞌ ndyaa Jesús xka laꞌa tsuꞌ
chku Jordán xiyaꞌ, nde seꞌen mduun Xuwa
mdukwatya ꞌin neꞌ nu ngwa ti kulo. 41Nde
kanꞌ mdiꞌin yu, loꞌo kaꞌan ꞌa nten mdaꞌan
seꞌen ndiꞌin yu. Ykwiꞌ neꞌ loꞌo taꞌa neꞌ bra
kanꞌ:
―Ja ska chaꞌ tnun yꞌni Xuwa chaꞌ kuwe

tianꞌ ꞌin yu. Loꞌo chañi chaꞌ wa ndyaa toꞌo
nchga chaꞌ nu ykwiꞌ Xuwa kanꞌ nu ngwa
sꞌni chaꞌ ꞌin yu kula re.

42 Loꞌo tyun nten ndyaa ñaꞌan tiꞌ neꞌ ꞌin
Jesús xa numdiꞌin neꞌ la kwa.

11
Ngujwi Lázaro

1Ndiya ska yu kiꞌyu nu naan Lázaro. Tiꞌí
ꞌa yu kanꞌ. Neꞌ kichen Betania lka yu, loꞌo
Liya loꞌo Marta lka taꞌa ngula yu kanꞌ. 2 Ti
kwiꞌ Liya kanꞌ, taꞌa ngula yu tiꞌí kanꞌ, kanꞌ
lka nu suꞌwa sete xi tyiꞌi chunꞌ kiyaꞌ Jesús
nde loo la, kwiꞌ suweꞌ kichanꞌ ke ykwiꞌ
kiyaꞌ Jesús chaꞌ kityi ran. 3 Taꞌa tyukwaa
nu kunaꞌan kanꞌmsuꞌwa rsun ndyaa seꞌen
ndiꞌin Jesús:
―Kuꞌnii chaꞌ tlyu tiꞌ ꞌwa, Xꞌnan ba

―ndukwin nu kunaꞌan kanꞌ―, nde ndi-
jyan chaꞌ, chaꞌ ka biyaꞌ tiiꞌ chaꞌ tiꞌí ꞌa yu taꞌa
suꞌwee nsuꞌwii, nskwa yu niꞌ ñaꞌan tyi ba.

4Xawaynan Jesús chaꞌkanꞌ, ykwiꞌyubra
kanꞌ:
―Ja ndiꞌin chaꞌ kaja yu tiꞌí kanꞌ. Nan

tiꞌí yu kanꞌ ni, chaꞌ ka tlyu la Ndiose chunꞌ
ndiꞌin la, xa nu kuꞌni tnun nten ꞌñaǎn chaꞌ
skaǎn tiǎn lkaǎn nu lka SñiꞌNdiose. Bra nu
ñaꞌan nten chaꞌ tnun nu kuꞌniǐn chaꞌ ka joꞌó
ꞌin yu, kuꞌni tnun neꞌ ꞌin Ndiose bra kanꞌ.

5-6 Xa wa ynan Jesús chaꞌ tiꞌí Lázaro, ti
nganun yu tyukwa tsan seꞌen ndiꞌin yu bra
kanꞌ, ni siya nsuꞌwi ꞌa tiye yu ꞌin taꞌa snan
neꞌ kanꞌ, loꞌo Marta, loꞌo nu kunaꞌan taꞌa
ngula, loꞌo ti kwiꞌ Lázaro. 7 Chunꞌ ndiꞌin la,
ykwiꞌ Jesús loꞌo neꞌ nu ngiꞌni xaꞌan chaꞌ ꞌin
yu bra kanꞌ:
―Tyaan lo yuu ꞌin Judea xiyaꞌ ―nduk-

win yu.
8Mxkwen neꞌ ꞌin yu bra kanꞌ:
―Mstru ―ndukwin neꞌ―, ja sꞌni lye

ngwa tiꞌneꞌ judíokanꞌkuunkeeneꞌ ꞌiin chaꞌ
kujwi neꞌ ꞌiin, nka tiye neꞌ. ¿Loꞌo xiyaꞌ wa
tsaa ni a? ―ndukwin neꞌ ꞌin Jesús.

9Kanꞌ ykwiꞌ Jesús loꞌo neꞌ bra kanꞌ:
―¿Ta siꞌi tii tyukwa bra nsuꞌwi ska tsan

a? Bra nu tyaꞌaan tikeeꞌ kwan ni, ja ska
nan tyukwa kiyaanꞌ, chaꞌ ka ñaꞌaan seꞌen
ndaꞌaan chaꞌ ti xaa ―ndukwin―. 10 Loꞌo
bra nu ndaꞌaan tla, ya ñaꞌan ti nan nu nsu
tuwiin tyukwa kiyaanꞌ, chaꞌ ja nsuꞌwi xaa
ñaꞌaan ꞌin ran bra kanꞌ.

11Chunꞌ ndiꞌin la, xiyaꞌ ykwiꞌ Jesús:
―LajaꞌLázaro taꞌa suꞌweěnnsuꞌwiǐn. Nde

kwa tsaꞌaǎn ni, chaꞌ xkwiǐn ꞌin yu.
12―Mstru―ndukwinneꞌnungiꞌnixaꞌan

chaꞌ ꞌin yu―, si nu lajaꞌ ti yu, bra ti chkaayu
bra kanꞌ.

13 Mskeꞌ tiꞌ neꞌ chaꞌ nu yuꞌwi sla yu tiꞌí
kanꞌ, ni siya ngwa tiꞌ Jesús nchkwin ꞌin neꞌ
chaꞌ chañi chaꞌngujwi Lázaro. 14Ñi la ykwiꞌ
Jesús loꞌo neꞌ bra kanꞌ:
―Wa ngujwi Lázaro ―ndukwin―.

15Loꞌo suꞌwe nka tiyeěn chaꞌ ja mdiꞌiǐn nde
kwa bra nu ngujwi yu. Ja chan ka tsaa toꞌo
suꞌwe la chaꞌ ꞌwan, kwiꞌ sten suꞌwe la wan
chaꞌ ꞌñaǎn chunꞌ nu ngwañaꞌan ngwa ꞌin
yu kanꞌ ―ndukwin―. Tyaan seꞌen nskwa
ayman ni.

16 Kanꞌ ykwiꞌ Toma loꞌo taꞌa ngiꞌni xaꞌan
yu, ti kwiꞌ Toma nu ngula tukwa loꞌo taꞌa:
―Tyaan loꞌo yu kula sikwa, chaꞌ suꞌwa ti

kajaan loꞌo yu―ndukwin Toma.
“Tyuꞌu taꞌa ngulaa xiyaꞌ”

17 Xa wa mdiyan Jesús la kwa, ytsaꞌ neꞌ
ꞌin yu chaꞌ wa ndiya jakwa tsan mtsiꞌ ay-
man Lázaro. 18Loꞌo ja tijyuꞌ kichen Betania
kanꞌ ꞌin kichen Jerusalén, tukwa kilómetro
jluꞌwe, sa kwa ti tijyuꞌ ndyoꞌo loꞌo kichen
kanꞌ. 19 Kanꞌ chaꞌ kaꞌan neꞌ kichen tnun

ndyaa neꞌ chaꞌ tayaꞌ neꞌ ꞌin Marta loꞌo
Liya chaꞌ ngujwi taꞌa ngula neꞌ. 20 Bra
wa ynan neꞌ chaꞌ wa mdiyan Jesús, bra ti
mdoꞌo Marta ndyaa chaꞌ tyukwa taꞌa loꞌo
Jesús tuwiin. Ska ti Liya nganun niꞌ ñaꞌan.
21Kanꞌ ykwiꞌMarta loꞌo Jesús:
―Jangujwi taꞌangulaǎn simdiꞌiinnde re

nu ngwa ti kwiꞌyu ti, neꞌ kula ―ndukwin
nu kunaꞌan kanꞌ ꞌin Jesús―. 22 Jlyo tiǎnꞌ
chaꞌ ni siya ni, ti ka ꞌin Ndiose kuꞌni Ni ya
ñaꞌan ti chaꞌ nu jñaan ꞌin Ni.

23Mxkwen Jesús ꞌin Marta bra kanꞌ:
―Tyuꞌu taꞌa ngulaa xiyaꞌ.
24 ―Jlyo tiǎnꞌ chaꞌ xiyaꞌ tyuꞌu yu kanꞌ

xa nu tyuꞌu nchga ayman, bra nu tsaa tii
chalyuu―ndukwinMarta ꞌin yu.

25―Naꞌ lkaǎn nu ngiꞌniǐn chaꞌ tyuꞌu nten
xiyaꞌ ―ndukwin Jesús ꞌin Marta―, naꞌ
lkaǎn nu ngiꞌniǐn chaꞌ chañi kaja chalyuu
kwi ꞌin neꞌ ―ndukwin yu―. Ni siya kaja
neꞌ, ti tyuꞌu neꞌ kanꞌ xiyaꞌ, kaja chalyuu
kwi ꞌin neꞌ xa nu wa yten neꞌ chaꞌ ꞌñaǎn
―ndukwin Jesús―. 26 Loꞌo nchga nten nu
suꞌwe ti ndiꞌin tiye neꞌ chaꞌwayten neꞌ chaꞌ
ꞌñaǎn, ja ndiꞌin ꞌa chaꞌ kaja neꞌ kanꞌ. ¿Tawa
ndyaa ñaꞌan tiiꞌ chaꞌ re a?

27―Chañi chaꞌ ndyaa ñaꞌan tiǎnꞌ ꞌiin, neꞌ
kula ―ndukwin nu kunaꞌan kanꞌ―. Loꞌo
ni, wa ndyaa ñaꞌan tiǎnꞌ ꞌiin chaꞌ nuꞌwin
lkaa Krixtu, nten nu tnun nchka kanꞌ, loꞌo
nuꞌwin lkaa skaa tii nu lka Sñiꞌ Ndiose
ykwiꞌ; kwiꞌ ngwañaꞌan, wa msuꞌwa Ndiose
ꞌiin ndijyaan lo chalyuu re.

Loꞌo Jesús, ynan yu
28 Mdyii ykwiꞌ Marta ndyaa bra kanꞌ,

mnan ti msiꞌya ꞌin Liya taꞌa ngula:
―Wa kala ti Mstru ꞌñaan nde re ―nduk-

win―. Nxiꞌya yu ꞌiin chaꞌ tsaa seꞌen ndiꞌin
yu.

29 Bra nu ynan Liya chaꞌ kanꞌ, bra ti
mdoꞌo ndyaa seꞌen ndiꞌin Jesús bra kanꞌ.
30 Ti ji kala Jesús kichen, ti ndukwa yu
seꞌen ndyukwa taꞌa Marta loꞌo yu ti kulo
la. 31 Loꞌo neꞌ judío nu mdiyan chaꞌ tayaꞌ
ꞌin Liya niꞌ ñaꞌan ni, xa wa naꞌan neꞌ chaꞌ
bra ti mdoꞌo Liya ndyaa, mdoꞌo ñaꞌan neꞌ
ꞌin bra kanꞌ, chunꞌ mskeꞌ tiꞌ neꞌ chaꞌ tuꞌwa
kwaa ndyaa chaꞌ kunan.

32 Loꞌo mdiyan Liya seꞌen ndiꞌin Jesús.
Bra nu naꞌan ꞌin Jesús, bra ti mduun xtyinꞌ
tloo yu. Ykwiꞌ Liya loꞌo bra kanꞌ:
―Si mdiꞌiin nu ngwa ti kwiꞌyu ti ni, neꞌ

kula ―ndukwin―, ja ngujwi taꞌa ngulaǎn
bra kanꞌ.

33 Tyukwi ti tiye Jesús xiꞌin ꞌa tiꞌ yu bra
kanꞌ, yuwe ꞌa tiꞌ yu chaꞌ nganan Liya,
kwiꞌ nganan ꞌa neꞌ judío taꞌa ndaꞌan Liya.
34Mnichaꞌ Jesús ꞌin neꞌ bra kanꞌ:
―¿Landeyaꞌmtsiꞌwan ꞌin aymankanꞌ a?
―Kaan naꞌaan chinꞌ ꞌin yu, neꞌ kula

―ndukwin neꞌ bra kanꞌ.
35Loꞌo Jesús, ynan yu bra kanꞌ.
36 ―Mdiya ꞌa tiꞌ Jesús ꞌin ayman kanꞌ,

yuꞌwi ꞌa tiye yu ꞌin ayman kanꞌ―ndukwin
neꞌ judío bra kanꞌ.

37Loꞌo ndiya chinꞌ nten nu ndukwin:
―¿Ni chaꞌ lka ja yꞌni yu chaꞌ tyuꞌu Lázaro

kwa nu ngwa ti kwiꞌyu ti a? Nchka ꞌin yu
kuꞌni yu chaꞌ chkaa kiloo neꞌ kwityiinꞌ.

Ndyuꞌu Lázaro xiyaꞌ
38 Lye ꞌa ngwa xiꞌin tiꞌ Jesús xiyaꞌ, kanꞌ

ndyaa yu tuꞌwa kwaa. Ska tukee lka ran,
loꞌo nduun ska kee tlyu nu nchkunꞌ tuꞌwa
kwaa kanꞌ.

39 ―Kulo tsuꞌ wan kee kwa ―ndukwin
Jesús bra kanꞌ.
Bra ti ykwiꞌMarta taꞌa ngula ayman kanꞌ

loꞌo Jesús:
―Tukun ꞌa tyiꞌi ka si nu tyoꞌo tsuꞌ kee

kwa, neꞌ kula ―ndukwin―. Wa mdaꞌa
jakwa tsanmtsiꞌ ayman re.

40Loꞌo ykwiꞌ Jesús bra kanꞌ:
―¿Ta siꞌi wa niǐn ꞌwan chaꞌ bra nu tsaa

ñaꞌan tiꞌwan ꞌinNdiose, brakanꞌñaꞌanwan
chaꞌ tnun nu kuꞌni Ni a?

41 Ngulo tsuꞌ neꞌ kee nu nchkunꞌ tuꞌwa
kwaa bra kanꞌ. Loꞌo mxinaꞌan Jesús niꞌ
kwan bra kanꞌ.
―Stiǐn ―ndukwin Jesús ꞌin Ndiose―,

ngwa xuꞌwe ꞌiin chaꞌ wa ynaan chaꞌ nu
ykwiǐnꞌ loꞌoo. 42 Nchga tsan jlyo tiǎnꞌ chaꞌ
nnaan nchga chaꞌ nu nchkwiǐnꞌ loꞌoo; kanꞌ
chaꞌ chkwiǐnꞌ loꞌoo ni, chaꞌ ꞌin nten nu
ndiꞌin re, chaꞌka tsaañaꞌan tiꞌneꞌ ꞌñaǎn chaꞌ
nu chañi chaꞌ wa msuꞌwaa ꞌñaǎn ndijyaǎn
lo chalyuu re.

43Kwen ꞌa ykwiꞌ Jesús bra kanꞌ:
―¡Lázaro, tyoꞌoo lyaa nde liyaꞌ re!

44 Mdoꞌo nu ngwa ayman bra kanꞌ; ti
mxiin teꞌ ngaten ñaꞌaan chunꞌ yu, kwiꞌ
nchkunꞌ xka teꞌ tloo yu.
―Xtiꞌ lya wan teꞌ numxiin chunꞌ yu kwa

―ndukwin Jesús ꞌin neꞌ―, ta wan chabiyaꞌ
tyaꞌan suꞌwe yu.

Ykwiꞌneꞌ loꞌo taꞌaneꞌ sañaꞌannukakujwi
neꞌ ꞌin Jesús

45 Kaꞌan ꞌa neꞌ judío nu ndiꞌin ndayaꞌ ꞌin
Liya ti tsan, ndyaa ñaꞌan tiꞌ neꞌ ꞌin Jesús bra
kanꞌ, chunꞌ wa naꞌan neꞌ chaꞌ tnun nu tka
yꞌni ti Jesús chabiyaꞌ ꞌin Ndiose. 46 Ndiya
chinꞌ neꞌ kanꞌ nu bra ti ndyaa neꞌ seꞌen
ndiꞌin neꞌ fariseo, ytsaꞌ neꞌ ꞌin neꞌ sa ñaꞌan
nu yꞌni Jesús. 47 Kanꞌ chaꞌ sti joꞌo nu nka
ndloo, loꞌo neꞌ fariseo kanꞌ, mdyisnan neꞌ
msiꞌya neꞌ ꞌin taꞌa lka neꞌ tñan chaꞌ tyoꞌ tiꞌin
neꞌ. Xawamdiyanneꞌykwiꞌneꞌ loꞌo taꞌaneꞌ
bra kanꞌ:
―¿Ni ñaꞌan kuꞌnian ni a? ―ndukwin

neꞌ―. Kaꞌan ꞌa chaꞌ tnun ngiꞌni yu kanꞌ.
48 Si taan chabiyaꞌ ꞌin yu chaꞌ ti kuꞌni la yu
ngwañaꞌan, xñinchganeꞌkichenchaꞌ ꞌinyu
bra kanꞌ. Loꞌo kan neꞌ romano chaꞌ kuꞌni
tyii neꞌ laa tnun ꞌñaan bra kanꞌ, kulo neꞌ ꞌin
nchgaan loꞌo taꞌaan seꞌen ndiꞌian bra kanꞌ
―ndukwin neꞌ.

49 Loꞌo mdyituun ska yu nu naan Caifás.
Yijan kanꞌ lka yu xꞌnan sti joꞌo. Ykwiꞌ yu
loꞌo neꞌ kanꞌ bra kanꞌ:
―Ja ska chaꞌ jlyo tiꞌwan, 50 ja ndii tiꞌwan

siyaꞌ ti ―ndukwin yu―. Suꞌwe la ka ꞌwan
ni siya kaja ska ti nten, chaꞌ ja kaja nchga
neꞌ taꞌa kichen tyian. Kuxi la ka chaꞌ si
kuꞌni tyii neꞌ ñaꞌaan nasiyun re.

51Loꞌo siꞌi chaꞌ nu ngulo ke yu, ti ykwiꞌ ti
yu, chaꞌ nu ykwiꞌ yu ngwañaꞌan. Yijan kanꞌ
ngwa yu xꞌnan sti joꞌo, kanꞌ chaꞌ ndukwin
yu ngwañaꞌan. Chabiyaꞌ ꞌin Ndiose ykwiꞌ
yu loꞌo neꞌ, sa ñaꞌan chaꞌ nu ka ꞌin Jesús nde
loo la, bra nu kaja yu lo wsi. Siꞌi chaꞌ ꞌin neꞌ
judío ti kaja Jesús; 52 kaja yu chaꞌ ꞌin nchga
nten chalyuu, chaꞌ suꞌwa ti ka tiye nchga
nten nu ndyaa ñaꞌan tiꞌ ꞌin Ndiose, ti kwiꞌ
nten nu ngulo suwi Ndiose ꞌin chaꞌ ka sñiꞌ
Ni.

53 Kanꞌ chaꞌ mdyisnan neꞌ ykwiꞌ neꞌ nu
loꞌo taꞌa lka tñan neꞌ sa ñaꞌan ka kujwi neꞌ
ꞌin Jesús. 54 Loꞌo mdoꞌo Jesús lo yuu kanꞌ;
ja ndyaa ꞌa yu seꞌen ndiꞌin neꞌ judío, ndyaa
yu xka lo yuu seꞌen tijyuꞌ la chinꞌ, tuꞌwa

yuu wtyi. Ngala yu ska kichen seꞌen naan
Efraín bra kanꞌ, la kanꞌmdiꞌin Jesús loꞌo neꞌ
nu ngiꞌni xaꞌan chaꞌ ꞌin yu.

55Wa tiya ti taꞌa pascua, kanꞌ lka ska taꞌa
ꞌin neꞌ judíonde Jerusalén. Kaꞌanneꞌmdoꞌo
neꞌ kichen tyi neꞌ, ni siya kichen niꞌ kixinꞌ,
mdiyan neꞌ kichen Jerusalén bra kanꞌ. Bra
ti yꞌni luwi neꞌ tyukwi ñaꞌaan neꞌ chaꞌ ka
kuꞌni tnun neꞌ ꞌin Ndiose, xa nu ti ji ka taꞌa.
56 Loꞌo ndyaa naꞌan neꞌ si ndiꞌin Jesús. Bra
nu ndiꞌin neꞌ niꞌ lyaa, ykwiꞌ neꞌ loꞌo taꞌa neꞌ
bra kanꞌ:
―¿Ni ñaꞌan chaꞌ ka, xkeꞌ tiꞌ wan a?

―ndukwin neꞌ―. ¿Ta kan yu taꞌa, xkeꞌ tiꞌ
wan a?

57Nduwe ꞌa tiꞌ neꞌ chaꞌ loꞌo sti joꞌo nu nka
ndloo kanꞌ, loꞌo neꞌ fariseo, wa ngulo neꞌ
tñan ꞌin nchga neꞌ kichen; ndukwin sti joꞌo
chaꞌbranukaja chaꞌ ꞌinneꞌ landeyaꞌndiꞌin
Jesús, bra ti ndiꞌin chaꞌ katsaꞌ neꞌ ꞌin neꞌ nu
nka ndloo. Tsaa yu xta chaꞌ xñineꞌ ꞌin Jesús
bra kanꞌ, nchka tiꞌ neꞌ nu nka ndloo kanꞌ.

12
Mslu ska nu kunaꞌan sete chunꞌ kiyaꞌ

Jesús
1 Ti ji xa xkwa tsan chaꞌ ka taꞌa pas-

cua,mdiyan Jesús kichen Betania xiyaꞌ bra
kanꞌ. Betania lka kichen tyi Lázaro nu ngu-
jwi nu ngwa xkanꞌ, loꞌo bra kanꞌ yꞌni Jesús
chaꞌ ndyuꞌu yu xiyaꞌ. 2Yꞌni neꞌ kanꞌ ska siin
chaꞌ kuꞌni tnun neꞌ ꞌin Jesús bra kanꞌ, chaꞌ
suꞌwe ꞌa nka tiye neꞌ chaꞌ mdiyan yu seꞌen
ndiꞌin neꞌ. Marta yꞌni xuꞌwe nan nchku
neꞌ bra kanꞌ, loꞌo suꞌwa ndukwa Lázaro loꞌo
neꞌ seꞌen nchku siin neꞌ loꞌo Jesús. 3 Kanꞌ
mdiyan Liya loꞌo ska kwartu sete xi tyiꞌi.
Kaꞌan ꞌa nsuꞌwi lyo sete kanꞌ ni, chaꞌ xkwiꞌ
sete yka nardo lka ran. Mslu Liya sete kanꞌ
chunꞌ kiyaꞌ Jesús bra kanꞌ, loꞌo kichanꞌ ke
Liyamxtyi kiyaꞌ yu; nchganiꞌñaꞌanmskwa
xi tyiꞌi sete kanꞌbra kanꞌ. 4Loꞌomdiꞌin Juda
sñiꞌ Simón Iscariote loꞌo neꞌ, chaꞌ nten nu
ngiꞌni xaꞌan chaꞌ ꞌin Jesús ngwa yu. Ti kwiꞌ
kanꞌ ngwa nu kuꞌni trisiyun ꞌin Jesús loꞌo
neꞌ xaꞌan chunꞌ ndiꞌin la. Naꞌan Juda kanꞌ
sa ñaꞌan tñan nu yꞌni Liya, kanꞌ chaꞌ lye ꞌa
ykwiꞌ yu bra kanꞌ:

5―¿Ni chaꞌ lka ja ngwa kiyaꞌ sete xi tyiꞌi
ꞌin nu kunaꞌan kwa, chaꞌ kaja tñi nu tayaꞌ
ꞌin neꞌ tiꞌi a? ―ndukwin Juda kanꞌ―. Ja

chan kaja snan siyentu tñi plata loꞌo sete
kanꞌ.

6 Chaꞌ ngwa Juda ska nu ngiꞌni kunan,
kanꞌ chaꞌ ndukwin yu ngwañaꞌan; siꞌi chaꞌ
nchka tꞌnan tiꞌ yu ꞌin neꞌ tiꞌi. Ti kwiꞌ Juda
mdiꞌya loo yu kwijin seꞌen nsuꞌwi tñi ꞌin yu
taꞌa ndaꞌan Jesús, loꞌo yꞌni Juda kunan tñi
nu nsuꞌwi ꞌin nchga neꞌ kanꞌ.

7―Ta wan chabiyaꞌ kuꞌni nu kunaꞌan re
ngwañaꞌan ―ndukwin Jesús―. Wa mchk-
wan neꞌ re sete kanꞌ chaꞌ kunanjoꞌo ꞌin neꞌ
xa nu tiya bra chaꞌ kutsiꞌ neꞌ ꞌñaǎn―nduk-
win―. 8Nchga bra ndiꞌin nu tiꞌi loꞌowan lo
chalyuu re, ya ñaꞌan ti tsan ka tayaꞌwan ꞌin
neꞌ kanꞌ; loꞌo naꞌ ni, ja tyiꞌiǐn ꞌaǎn tyun tsan
seꞌen ndiꞌin wan.

Loꞌo ngwa tiꞌ neꞌ kujwi neꞌ ꞌin Lázaro
9 Wa mjwi rsun ꞌin neꞌ chaꞌ ndiꞌin Jesús

kichen Betania, kanꞌ chaꞌ ndyaa kaꞌan neꞌ
judío, sa tlyu ti ndyaa naꞌan neꞌ ꞌin Jesús.
Ngwa tiꞌ neꞌ kanꞌ ñaꞌan neꞌ ꞌin nu ngwa ay-
man Lázaro kanꞌ, nu yꞌni Jesús chaꞌ ndyuꞌu
xiyaꞌ. 10 Loꞌo nchga sti joꞌo nu nka ndloo
mskanꞌ neꞌ chaꞌ loꞌo taꞌa neꞌ, chaꞌ loꞌo ꞌin
Lázaro kujwi neꞌ; 11 chaꞌ wa ndyuꞌu Lázaro
xiyaꞌ, kanꞌ chaꞌ kaꞌan ꞌa neꞌ judío msñi neꞌ
chaꞌ ꞌin Jesús, ngulaa yaꞌ neꞌ kanꞌ ꞌin sti joꞌo
bra kanꞌ.

Yꞌni tnun neꞌ ꞌin Jesús chaꞌ ndijyan yu nde
Jerusalén

12 Kaꞌan ꞌa nten ndiꞌin taꞌa kanꞌ. La
xka tsan, ynan neꞌ chaꞌ ndijyan Jesús nde
Jerusalén; kanꞌ chaꞌmdoꞌo neꞌ ndyaa neꞌ sa
tlyu ti chaꞌ tyukwa taꞌaneꞌ loꞌo Jesús tuwiin.
13 Ndyaa loꞌo neꞌ lkaꞌ kiñan, loꞌo kwen ꞌa
msiꞌya neꞌ bra kanꞌ:
―¡Kuꞌni tnuan ꞌin Stian Ndiose! ―nduk-

win neꞌ ꞌin Jesús―. ¡Ndukwan ba ꞌiin chaꞌ
ndijyaan loꞌo chabiyaꞌ ꞌin ti kwiꞌ Ni nu nka
Xꞌnaan! ¡Ni siya ni ti, ndukwan Ndiose ꞌiin
chaꞌ lkaa Ree nu nka ndloo ꞌin neꞌ Israel!

14Mjwi ska buru ꞌin Jesús, ndyaa tukwa
yu chunꞌburubra kanꞌ, chunꞌndukwa chaꞌ
re lo kityi kula:
15 Ja kutsen wan, neꞌ kwa tyi kichen

Sión; ndijyan yu nu nka Xꞌnan wan,
ndukwa yu chunꞌ ska buru.

16Nu ngwa bra kanꞌ, ja ngwa biyaꞌ tiꞌ neꞌ
chaꞌ kanꞌ. Ti ji ka chaꞌ tnun kanꞌ ꞌin Jesús, ti
ji tyaa yu la seꞌen tlyu seꞌen ndiꞌin Ndiose

niꞌ kwan. Xa wa ngwa chaꞌ tnun kanꞌ,
ndyuꞌwi tiꞌneꞌnu yꞌni xaꞌan chaꞌ ꞌin yu chaꞌ
nu ndukwa lo kityi kula ti sꞌni. Ngwa biyaꞌ
tiꞌ neꞌ bra kanꞌ, chaꞌ sa ñaꞌan nu nchkwiꞌ
kityi, kwiꞌ ngwañaꞌan ngwa chaꞌ nu yꞌni
nten kaꞌan kanꞌ loꞌo Jesús.

17 Ngwañaꞌan ngwa bra kanꞌ. Nten
nu mdiꞌin seꞌen ndiꞌin Jesús tuꞌwa kwaa
seꞌen ngutsiꞌ ayman Lázaro, ytsaꞌ neꞌ ꞌin neꞌ
kichen sa ñaꞌan nu ngwa chaꞌ kanꞌ; xa nu
msiꞌya Jesús ꞌin Lázaro chaꞌ tyuꞌu yu xiyaꞌ;
18 kanꞌ chaꞌ mdoꞌo nten kaꞌan kanꞌ, ndyaa
neꞌ chaꞌ tyukwa taꞌa neꞌ loꞌo Jesús tuwiin,
chaꞌ wa ynan neꞌ sa ñaꞌan chaꞌ tnun nu
yꞌni Jesús loꞌo Lázaro. 19Kanꞌ chaꞌ ykwiꞌ neꞌ
fariseo loꞌo taꞌa neꞌ:
―Ñaꞌan wan ꞌin yu kanꞌ. ¿Ni sa ñaꞌan

kuꞌnian ni a? Ja ka ꞌñaan tukuanꞌ chaꞌ ꞌin yu
kanꞌ siyaꞌ ti. ¡Ñaꞌaan chalyuumsñi neꞌ chaꞌ
ꞌin yu ni!

Wamdiyan chinꞌ neꞌ xka laꞌa tsuꞌ ndaꞌan
naan neꞌ ꞌin Jesús

20 Loꞌo neꞌ griego mdiyan laja nten nu
ndaꞌan taꞌa kanꞌ nde Jerusalén. 21Mdiyan
chinꞌ neꞌ griego kanꞌ seꞌen ndiꞌin Lpe bra
kanꞌ. KichenBetsaidande loyuu ꞌinGalilea
lka kichen tyi Lpe kanꞌ. Ykwiꞌ neꞌ kanꞌ loꞌo
Lpe bra kanꞌ:
―Kuꞌnii chaꞌ tlyu tiꞌ ꞌwa, yu kula, nchka

tiꞌ ba tyukwa taꞌa ba loꞌo Jesús ―ndukwin
neꞌ.

22 Kanꞌ chaꞌ mdoꞌo Lpe ndyaa yu seꞌen
ndiꞌin Ndre taꞌa kichen tyi yu; kwiꞌ taꞌa
tyukwayundyaaytsaꞌyu ꞌin Jesúsbrakanꞌ.
23Loꞌo ykwiꞌ Jesús chaꞌ re loꞌo neꞌ:
―Wa ndiya bra ꞌñaǎn chaꞌ ka tnuǔn bra

nu kajaǎn, naꞌ nu wa mdiyaǎn lo chalyuu
chaꞌkaǎnnten―ndukwin Jesús―. 24Chañi
ꞌa chaꞌ nu chkwiǐnꞌ loꞌowan ni: Skamta nu
ntya nten ni, ñaꞌan tiꞌ skamta trigu, kanun
mta kanꞌ ya ñaꞌan ti si ja kata neꞌ ꞌin ran
niꞌ yuu ―ndukwin―. Xa wa yta neꞌ mta
kanꞌ niꞌ yuu, katsu mta kanꞌ bra kanꞌ, tyii
chaꞌ ꞌin mta kanꞌ sa ñaꞌan lka si wa ngujwi
ran. Xa nu katsu kuten mta kanꞌ, kaꞌan
ꞌa mta tyoꞌo loo ran xa wa ngula ran bra
kanꞌ. 25Ngwañaꞌan lka loꞌo nten nu nchka
tiꞌ xñi chaꞌ ꞌñaǎn―ndukwin Jesús―. Nchga
nten nu lye ꞌa ngiꞌni kti ꞌin neꞌ, ti ykwiꞌ ti
neꞌ, kanaꞌ kasiya ꞌin neꞌ; loꞌo nten nu ja

ntsen kaja chunꞌ nu wa yten chaꞌ ꞌñaǎn, ti
kwiꞌ nten lka nu kaja chalyuu kwi nu ja
tsaa tii ꞌa ꞌin neꞌ. 26 Bra nu nchka tiꞌ ska
nten kuꞌni tñan ꞌñaǎn―ndukwin Jesús bra
kanꞌ―, ndiꞌin chaꞌ tsaa yu la nde yaꞌ nu
nchka tiǎnꞌ chaꞌ tsaa yu. Chunꞌ ndiꞌin la ka
tyiꞌin yu kanꞌ la seꞌen ndiꞌiǐn bra kanꞌ, chaꞌ
lka yu ñaꞌan tiꞌ msu ꞌñaǎn. Loꞌo Stiǐn kuꞌni
tnun Ni ꞌin yu kanꞌ, chunꞌ nxlyaa yu kuꞌni
yu tñan ꞌñaǎn bra kanꞌ.

Ytsaꞌ Jesús ꞌin neꞌ chaꞌwa kaja ti yu
27Ti ykwiꞌ la Jesús loꞌo neꞌ bra kanꞌ:
―Kaꞌan ꞌa chaꞌ nduwe tiǎnꞌ ni. ¿Ta suꞌwe

la si jñaǎn ꞌin StiǐnNdiose chaꞌ ja tyukwa ꞌa
chaꞌ kuxi re ꞌñaǎn a? Ja suꞌwe kanꞌ, ja ka
chkwiǐnꞌ ngwañaꞌan. Wa ndiya bra ꞌñaǎn
ni, chaꞌ ka nchga tñan nu ndiꞌin chaꞌ ka
ꞌñaǎn.

28Kanꞌ ykwiꞌ Jesús loꞌo Ndiose Sti yu:
―Stiǐn, suꞌwe la ka tnun la nuꞌwin.
Ynen ykwiꞌ Ndiose niꞌ kwan bra kanꞌ.

Nde lka chaꞌ nu ykwiꞌNi:
―Wa lka ngiꞌni tnun nten chalyuu ꞌñaǎn

ykwiǐnꞌ, kwiꞌ ngwañaꞌan ti kuꞌni tnun la
neꞌ ꞌñaǎn xiyaꞌ chunꞌ tñan nu ngiꞌni nuꞌwin
―ndukwin Ndiose ꞌin Jesús.

29 Loꞌo ndukwin nten kaꞌan nu ndiꞌin
kwiꞌ seꞌen ti chaꞌ wa ynen ykwiꞌ tiꞌyu bra
kanꞌ, mskeꞌ tiꞌ neꞌ. Xka ta nten ndukwin
chaꞌ nde niꞌ kwan mdoꞌo chaꞌ nu ykwiꞌ ska
angajle loꞌo Jesús. 30Ykwiꞌ Jesús loꞌoneꞌbra
kanꞌ:
―Chaꞌ ꞌwan ngwa chaꞌ ynen ykwiꞌ

Ndiose nde niꞌ kwan, siꞌi chaꞌ ꞌñaǎn
―ndukwin Jesús―. 31 Wa ndiya bra nu
kuꞌni biyaꞌ Ndiose ꞌin nchga nten chalyuu,
wa ndiya bra nu tyijiǐn lyoǔn ꞌin kuneꞌ
xaꞌan nu nka ndloo lo chalyuu ―ndukwin
Jesús ꞌin neꞌ―. 32Bra nu skwen nten xaꞌan
ꞌñaǎn seꞌen ndiꞌiǐn lo chalyuu, xa nu jwiꞌin
kaꞌan neꞌ ꞌñaǎn lo wsi, bra kanꞌ kuniǐn chaꞌ
ka sten nchga nten chaꞌ ꞌñaǎn.

33 Ngwañaꞌan ndukwin Jesús chaꞌ ka
biyaꞌ tiꞌ neꞌ sa ñaꞌan ka bra nu kujwi neꞌ ꞌin
yu. 34Mxkwen neꞌ ꞌin Jesús bra kanꞌ:
―Wa ynan ba chaꞌ nu ngwaꞌan neꞌ lo

kityi kula ꞌñaan, chaꞌ ja tsaa tii ꞌa chalyuu
ꞌin Krixtu, nten nu tnun nchka kanꞌ nu
ta Ndiose chaꞌ kan lo chalyuu ―ndukwin
neꞌ―. ¿Ni sañaꞌanndyoꞌochaꞌnu tkaykwiiꞌ
ti, chaꞌndiꞌin chaꞌ jwiꞌin kaꞌanneꞌ ꞌinKrixtu

lo wsi a? ¿Ta ti kwiꞌ Krixtu nu kan lo
chalyuu chaꞌ ka nten a? ¿Ni sa ñaꞌan nten
lka nu lka Krixtu kanꞌ a?

35Mxkwen Jesús ꞌin neꞌ bra kanꞌ:
―Ti chinꞌ ti tsan ti tyiꞌiǐn seꞌen ndiꞌin

wan, naꞌ nu taǎn xaa nu xuꞌwi niꞌ kasiya
ꞌin nten ―ndukwin Jesús―. Kanꞌ chaꞌ ni,
tsaa wan seꞌen ndiꞌin chaꞌ tsaa wan bra nu
ti xaa, chaꞌ ja kuꞌni nu xaꞌan kanan ꞌwan, ti
kwiꞌ kuneꞌ xaꞌan nu nsuꞌwa tla lo chalyuu.
Bra nu nchka tla seꞌen ndaꞌaan, ja jlyo ꞌa
tianꞌ la nde yaꞌ ndaꞌaan bra kanꞌ. 36 Loꞌo
ꞌwan ―ndukwin Jesús ꞌin neꞌ―, suꞌwe la
stenwan chaꞌ ꞌñaǎn laja nu ti ndiꞌiǐn lo cha-
lyuu, naꞌ nu taǎn xaa nu xuꞌwi niꞌ kasiya
ꞌwan,ntenchalyuu. Loꞌo tyukwi ti tiyewan
ka wan nten ꞌin Ndiose bra kanꞌ.
Mdyii ykwiꞌ Jesús ngwañaꞌan loꞌo neꞌ,

mdoꞌo yu ndyaa yu ska seꞌen nu ja tyija lyo
yu ꞌin neꞌ bra kanꞌ.

Ni chaꞌ ja ndyaañaꞌan tiꞌneꞌ judío ꞌin Jesús
37 Ni siya wa yꞌni Jesús kaꞌan chaꞌ tnun

seꞌen ndiꞌin nten kanꞌ, jamslyaa neꞌ xñi neꞌ
chaꞌ nu ykwiꞌ yu. 38 Chañi ngwa chaꞌ nu
ngwaꞌanayman Isaías lo kityi ꞌinNdiose nu
ngwa sꞌni, kwiꞌ nu ndukwa re:
Ndiose Xꞌnaǎn, ndukwin lo kityi kanꞌ, ja

xlyaa neꞌ re xñi neꞌ chaꞌ ꞌiin, ti kwiꞌ
chaꞌ nu ytsaꞌ ba ꞌin neꞌ.

Ja siyaꞌ ngwa biyaꞌ tiꞌ neꞌ chaꞌ nuꞌwin yꞌnii
chaꞌ tnun seꞌen ndiꞌin neꞌ.

Ngwañaꞌan nchkwiꞌ kityi kanꞌ. 39Kanꞌ chaꞌ
ja ngwa ꞌin neꞌ judío xñi neꞌ chaꞌ ꞌin Jesús.
Loꞌo ndiya xka chaꞌ nu ngwaꞌan ayman
Isaías kanꞌ:
40 Wa mdukunꞌ Ndiose kiloo neꞌ kanꞌ, wa

yꞌni Ni chaꞌ ngwa tla ke neꞌ kanꞌ.
Ngwañaꞌan ngwa chaꞌ ja ñaꞌan ꞌa neꞌ chaꞌ

kanꞌ, chaꞌ ja ka biyaꞌ ꞌa tiꞌneꞌ sa ñaꞌan
ka chaꞌ kanꞌ.

Loꞌo ja xlyaa neꞌ kulaa yaꞌ neꞌ chaꞌ kuxi nu
ndiꞌin tiye neꞌ,

kanꞌ chaꞌ ja nchkakuꞌniǐn chaꞌ tlyu tiꞌ ꞌinneꞌ
ꞌin chaꞌ kuxi kanꞌ, chaꞌ chkaa neꞌ bra
kanꞌ, ndukwin Ndiose.

41 Ngwañaꞌan ngwaꞌan ayman Isaías, chaꞌ
wamgii tiꞌyuni sañaꞌan chaꞌ tnunnuka ꞌin
Jesús; chaꞌ ꞌin Jesús kanꞌ ykwiꞌ ayman Isaías
bra kanꞌ.

42 Loꞌo ngwa kaꞌan neꞌ judío nu ndyaa
ñaꞌan tiꞌ ꞌin Jesús, loꞌo chinꞌ neꞌ nu lka tñan;

ntsen neꞌ kanꞌ ꞌin neꞌ fariseo, kanꞌ chaꞌ ja
mslyaa neꞌ chkwiꞌ neꞌ chaꞌ ꞌin Jesús seꞌen
ndiꞌin nten. Ntsen neꞌ si kulo neꞌ fariseo
tñan ꞌin neꞌ chaꞌ ja ka ꞌa tsaa neꞌ niꞌ lyaa ꞌin
taꞌa neꞌ judío. 43 Ndiya la tiꞌ neꞌ kanꞌ chaꞌ
suꞌwe ti chkwiꞌnten chalyuu chaꞌ ꞌin neꞌ. Ja
nchka tiꞌneꞌ chaꞌkasuꞌwetiyeNdioseñaꞌan
Ni ꞌin neꞌ.

Ti lka nu xtya kiꞌya ꞌin nten chalyuu
44 Loꞌo kwen ꞌa ykwiꞌ Jesús loꞌo neꞌ bra

kanꞌ:
―Bra nu xñi nten chaꞌ ꞌñaǎn ni, siꞌi chaꞌ

skaǎn tiǎn ndyaa ñaꞌan tiꞌ neꞌ kanꞌ ꞌñaǎn;
loꞌo xñineꞌ chaꞌ ꞌinNdiose numsuꞌwa ꞌñaǎn
mdiyaǎn lo chalyuu bra kanꞌ ―ndukwin
yu―. 45 Bra nu ñaꞌan nten ꞌñaǎn, bra
kanꞌ ñaꞌan neꞌ kanꞌ ꞌin Ndiose nu ndlo tñan
ꞌñaǎn. 46Wa ndijyaǎn lo chalyuu chaꞌ kaǎn
ñaꞌan tiꞌ ska xaa nu xuꞌwi niꞌ kasiya ꞌin
nten. Bra nu xñi nten chaꞌ ꞌñaǎn, ja tyiꞌin
ꞌa neꞌ kanꞌ lo chalyuu tla, sa ñaꞌan lka si
ja nsuꞌwi xaa niꞌ kasiya ꞌin neꞌ siꞌya chaꞌ
xaꞌan nu ngiꞌni neꞌ. 47 Nduꞌuǔn chaꞌ ꞌin
nten; xa nu kunan neꞌ chaꞌ kanꞌ, loꞌo ja
tukwa neꞌ chaꞌ kanꞌ, ndiya kiꞌya ꞌin neꞌ, ni
siya siꞌi naꞌ nu xtyaǎn kiꞌya ꞌin neꞌ kanꞌ bra
kanꞌ ―ndukwin Jesús―. Ja mdiyaǎn chaꞌ
kuꞌniǐnbiyaǎnꞌ ꞌin nten chalyuuni; chaꞌku-
laǎn ꞌin neꞌ ꞌin chaꞌkuxi, kanꞌ chaꞌmdiyaǎn.
48 Wa ynan nten chaꞌ nu nchkwiǐnꞌ loꞌo
neꞌ; kanꞌ lka chaꞌ nu kanun kwenta ꞌin
neꞌ, bra nu kuꞌni biyaꞌ Ndiose ꞌin neꞌ xa
wamdyii chalyuu―ndukwin Jesús―. Bra
kanꞌ kuꞌni biyaꞌ Ni ꞌin nchga nten nu ja
mdukwa chaꞌ nu ykwiǐnꞌ, nu ja mslyaa xñi
chaꞌnunchkwiǐnꞌ loꞌoneꞌni. 49Siꞌi chabiyaꞌ
ꞌñaǎn, ti ykwiǐnꞌ tiǎn nchkwiǐnꞌ loꞌo nten;
StiǐnNdiosenumsuꞌwa ꞌñaǎn chaꞌmdiyaǎn
lo chalyuu, kanꞌ lka nu ngulo tñan ꞌñaǎn sa
ñaꞌan ka chaꞌ nu kwaꞌuǔn ꞌin nten, sa ñaꞌan
ka chaꞌ nu chkwiǐnꞌ loꞌo nten ―ndukwin
yu―. 50 Jlyo tiǎnꞌ chaꞌ talo ꞌa nchga chaꞌ
nu nchkwiꞌ Stiǐn loꞌo wan chaꞌ kuꞌni wan,
loꞌo ja tsaa tii ꞌa chalyuu ꞌwansi kunanwan
chaꞌ kanꞌ―ndukwin Jesús ꞌin neꞌ―. Nchga
chaꞌ nu wa ykwiꞌ Stiǐn loꞌoǔn, kanꞌ lka chaꞌ
nu nchkwiǐnꞌ loꞌo wan ni.

13
Mjyaꞌan Jesús kiyaꞌ neꞌ nu ngiꞌni xaꞌan

chaꞌ ꞌin yu

1 Ti ji tyukwa tsan chaꞌ ka taꞌa pascua
kanꞌ; jlyo tiꞌ Jesús chaꞌwa tiya ti bra ꞌin yu,
chaꞌ tyoꞌo yu chalyuu re tyaa yu nde seꞌen
ndiꞌin Ndiose Sti yu. Xkwiꞌ nsuꞌwi ꞌa chaꞌ
tiye Jesús ñaꞌan yu ꞌin nten chalyuu nu wa
yten chaꞌ ꞌin yu; loꞌo ñaꞌan ti nsuꞌwi ꞌa chaꞌ
tiye yu ꞌin nten kanꞌ, sa ñaꞌan bra nu tyii
chalyuu ꞌin yu.

2 Ti kwiꞌ bra kanꞌ yꞌni kuneꞌ xaꞌan chaꞌ
ngwiꞌya chaꞌ ke Juda sñiꞌ Simón Iscariote
chaꞌkuꞌni yu trisiyun ꞌin Jesúsyaꞌneꞌxaꞌan.
3 Jlyo tiꞌ Jesús chaꞌ nchga chaꞌ nu nsuꞌwi
ꞌin Ndiose Sti yu wa nda Ni ꞌin yu. Loꞌo
ngwañaꞌan jlyo tiꞌ yu chaꞌwamdoꞌo yu nde
seꞌen ndiꞌin Ndiose mdiyan yu lo chalyuu
re, loꞌo jlyo tiꞌ yu chaꞌ wa tyaa ti yu nde
seꞌen ndiꞌin Ndiose xiyaꞌ. Ni siya jlyo tiꞌ
Jesús nchga chaꞌ kanꞌ, 4 mdyituun Jesús
tuꞌwa msaa laja nu nchku siin neꞌ, ngulo
yu teꞌ tukwin nundukuꞌ yu,msñi yu xka teꞌ
chaꞌ skanꞌ yu siꞌ yu. 5 Bra kanꞌ msuꞌwa yu
tyiꞌa niꞌ siꞌyuu, ndyaa jyaꞌan yu kiyaꞌneꞌnu
ngiꞌni xaꞌan chaꞌ ꞌin yu, mxtyi yu kiyaꞌ neꞌ
loꞌo teꞌ nu nchkanꞌ siꞌ yu.

6Bra numdiyan Jesús seꞌen ndukwa Tyu
Simón, ykwiꞌ Tyu loꞌo yu bra kanꞌ:
―¿Nuꞌwina?, yukula. ¿Ta jyaꞌaankiyaǎnꞌ

a? ―ndukwin Tyu ꞌin yu.
7 ―Ja nchka biyaꞌ tiiꞌ ni, ni sa ñaꞌan

tñanngiꞌniǐnnde―ndukwin Jesús ꞌin yu―,
chunꞌ ndiꞌin la chinꞌ ka biyaꞌ tiiꞌ chaꞌ kanꞌ.

8―¡Ja kaja chabiyaꞌ jyaꞌaan kiyaǎnꞌ siyaꞌ
ti! ―ndukwin Tyu ꞌin Jesús.
―Ja ka xuꞌwi chaꞌ ꞌiin loꞌoǔn si ja jyaꞌaǎn

kiyaaꞌ―ndukwin Jesús ꞌin Tyu bra kanꞌ.
9―Suꞌwe sikwa, yu kula―ndukwin Tyu

Simón bra kanꞌ―. Ni siꞌi kiyaǎnꞌ tiǎn
jyaꞌaan sikwa, loꞌo yaǎnꞌ loꞌo keěn jyaꞌaan.

10 ―Luwi ꞌa tyukwi ñaꞌaan nan xa wa
ytaan chku ―ndukwin Jesús bra kanꞌ―,
ja ndiꞌin chaꞌ kataan chku xiyaꞌ bra kanꞌ.
Kiyaanꞌ tian katen bra nu stean niꞌ ñaꞌan.
Loꞌo ꞌwan, ni siya luwi ꞌa kasiya ꞌwan, ti
ndiꞌin xka yu loꞌo wan nu ja luwi ꞌa kasiya
ꞌin yu.

11 Bra nu ndukwin Jesús: “Ndiꞌin xka yu
loꞌo wan nu ja luwi ꞌa kasiya ꞌin yu”, ykwiꞌ
yungwañaꞌan chaꞌwa jlyo tiꞌ yu ti ka lkanu
kuꞌni trisiyun ꞌin yu yaꞌ neꞌ xaꞌan.

12 Bra wa mdyii mjyaꞌan Jesús kiyaꞌ neꞌ,
xiyaꞌ ykuꞌ yu steꞌ yu, loꞌo ndyaa tukwa yu
tuꞌwamsaa. Ykwiꞌ yu loꞌo neꞌ bra kanꞌ:
―¿Ngwa biyaꞌ tiꞌ wan nan lka nu yꞌniǐn

bra nu mjyaꞌaǎn kiyaꞌ wan ngwañaꞌan a?
―ndukwin yu―. 13 “Mstru” ndukwin wan
ꞌñaǎn; “Xꞌnan ba” ndukwin wan ꞌñaǎn, loꞌo
chañi ꞌa chaꞌ kanꞌ. Ti kwiꞌ ngwañaꞌan lkaǎn
chaꞌ ꞌwan―ndukwin yu―. 14Naꞌ nu lkaǎn
Xꞌnanwan, naꞌ nu lkaǎnMstru ꞌwan ni, wa
mjyaꞌaǎn kiyaꞌ wan; kanꞌ chaꞌ ndiꞌin chaꞌ
jyaꞌan wan kiyaꞌ taꞌa wan kwiꞌ ngwañaꞌan
―ndukwin yu―. 15Ngwa tiǎnꞌ chaꞌ kuwe
tiꞌ wan xa nu ñaꞌan wan mjyaꞌaǎn kiyaꞌ
taꞌa wan, chaꞌ sa ñaꞌan nu yꞌniǐn bra kanꞌ,
bra nu mdayaǎnꞌ ꞌwan, ngwañaꞌan ndiꞌin
chaꞌ kuꞌni wan loꞌo taꞌa wan ―ndukwin
Jesús ꞌin neꞌ nu ngiꞌni xaꞌan chaꞌ ꞌin yu―.
16Chañi chaꞌ nu nchkwiǐnꞌ loꞌo wan, chaꞌ ti
kwiꞌ nten nu lka xꞌnan neꞌ, kanꞌ nka ndloo
ꞌin neꞌ, siꞌi msu nu nka ndloo; loꞌo nten nu
ndlo tñan ꞌinneꞌ chaꞌ tsaaneꞌ lo kichen, kanꞌ
nka ndloo la, siꞌi neꞌ nu ndyaꞌan lo kichen
ti. 17Wa ngwa biyaꞌ tiꞌ wan nchga chaꞌ nu
tka ykwiǐnꞌ tiǎn loꞌowanni, kanꞌ chaꞌ suꞌwe
ꞌa ka tiye wan xa nu tukwa wan chaꞌ kanꞌ
―ndukwin Jesús―.

18 ’Ja nchkwiǐnꞌ chaꞌ ꞌin nchga wan. Jlyo
tiǎnꞌ ti nten ka nu ngulo suwiǐn chaꞌ kuꞌni
xaꞌan neꞌ chaꞌ ꞌñaǎn―ndukwin Jesús―. Ti
sꞌni ndukwa ska chaꞌ ꞌin Ndiose lo kityi
kula nu nchkwiꞌ: “Ti kwiꞌ yu kanꞌ nu suꞌwa
nchku tyaja loꞌoǔn, kanꞌ lka nu nxuun
loꞌoǔn ni” ngwañaꞌan ndukwin kityi kanꞌ;
loꞌo jlyo tiǎnꞌ chaꞌ ndiꞌin chaꞌ ka chaꞌ kanꞌ
―ndukwin Jesús―. 19 Wa ykwiǐnꞌ chaꞌ re
loꞌo wan ni, xa nu ti ji ka chaꞌ kanꞌ; bra wa
ngwa ngwañaꞌan, bra kanꞌ ka tsaa ñaꞌan tiꞌ
wan ꞌñaǎn, chaꞌ chañi chaꞌ lkaǎn skaǎn tiǎn
nu lka Sñiꞌ Ndiose, chañi chaꞌ mdiyaǎn lo
chalyuu, sa ñaꞌan nu niǐn ꞌwan. 20 Chañi
chaꞌ nu chkwiǐnꞌ loꞌo wan ni ―ndukwin
yu―, xa nu kunan wan chaꞌ nu nchkwiꞌ
skantennumsuꞌwaǎn chaꞌkanseꞌenndiꞌin
wan, bra kanꞌ suꞌwa ndyoꞌo chaꞌ ñaꞌan tiꞌ
si kunan wan chaꞌ ꞌñaǎn; loꞌo xa nu kunan
wan chaꞌ ꞌñaǎn, bra kanꞌ suꞌwa ndyoꞌo chaꞌ
ñaꞌan tiꞌ si kunan wan chaꞌ nchkwiꞌ Stiǐn
Ndiose nu msuꞌwa ꞌñaǎn ndijyaǎn lo cha-
lyuu re.

Ytsaꞌ Jesús ꞌinneꞌ ti kanukuꞌni trisiyun ꞌin

yu yaꞌ neꞌ xaꞌan
21 Bra nu wa ykwiꞌ Jesús ngwañaꞌan, tiꞌí

niꞌ kasiya ꞌin yu chaꞌ xiꞌin ꞌa tiꞌ yu. Ykwiꞌ yu
loꞌo neꞌ kanꞌ:
―Chañi ꞌa chaꞌ nu chkwiǐnꞌ loꞌo wan

ni, chaꞌ ndiya ska yu taꞌa ndaꞌan wan nu
kuꞌni trisiyun ꞌñaǎn yaꞌ yu xaꞌan ―nduk-
win Jesús bra kanꞌ.

22Nduwe ꞌa tiꞌ neꞌ nu ngiꞌni xaꞌan chaꞌ ꞌin
yu, naꞌan tloo taꞌa ti neꞌ bra kanꞌ; ja ndiꞌya
neꞌ kwenta siyaꞌ ti sa ñaꞌan chaꞌ nu ykwiꞌ
yu. 23Mskwa ska yu lo kaꞌ kwiꞌ seꞌen ti loꞌo
Jesús; suꞌwe ꞌa nsuꞌwi tiye Jesús ñaꞌan ꞌin
yu kiꞌyu kanꞌ, 24kanꞌ chaꞌ yꞌni chkan ti Tyu
Simón ꞌin yu kanꞌ, mnichaꞌ ꞌin yu:
―¿Ni sa ñaꞌannchka tiꞌ yu kula chkwiꞌ yu

bra nu ykwiꞌ yu ngwañaꞌan a?
25 Kanꞌ chaꞌ ndyaa xñi tloo yu kanꞌ

kwiꞌ seꞌen la seꞌen ndukwa Jesús bra kanꞌ.
Mnichaꞌ yu ꞌin Jesús:
―Xꞌnaǎn, ¿ti ka lka nu kanꞌ a? ―nduk-

win.
26 ―Nde ñaꞌan kuꞌniǐn ―ndukwin Jesús

ꞌin yu bra kanꞌ―. Taꞌaǎn sa yuꞌwe tyaja
ꞌñaǎn niꞌ kaꞌnan skwa re ni. Nten nu taǎn
yuꞌwetyajakanꞌ ꞌin chaꞌku, kanꞌ lkanuniǐn
ꞌwan.
Loꞌo mdaꞌan Jesús sa yuꞌwe tyaja niꞌ

kaꞌnan, mda ꞌin ran ꞌin Juda, sñiꞌ Simón
Iscariote bra kanꞌ. 27 Bra wa msñi Juda
tyaja kanꞌ, ti kwiꞌ bra kanꞌ yten kuneꞌ xaꞌan
nu naan Satanás, ndyaa niꞌ kasiya ꞌin Juda
kanꞌ. Ykwiꞌ Jesús loꞌo yu bra kanꞌ:
―Yaa lyaa lo kichen ꞌiin, chaꞌ kuꞌnii tñan

nu ndiꞌin chaꞌ kuꞌnii.
28 Loꞌo ja ska nu ndukwa tuꞌwa msaa

ngwa biyaꞌ tiꞌ ni chaꞌ ykwiꞌ Jesús loꞌo
Juda ngwañaꞌan. 29 Ti kwiꞌ Juda ngwa
nu ngwiꞌya kwijin tñi seꞌen nu ska tlyu
ti nsuꞌwi tñi ꞌin taꞌa neꞌ; kanꞌ chaꞌ ndiya
neꞌ kanꞌ nu mskeꞌ tiꞌ chaꞌ wa ngulo Jesús
tñan ꞌin yu, chaꞌ tsaa yu xiꞌi yu ska nan nu
kunanjoꞌo ꞌin neꞌ chaꞌ ka taꞌa. Loꞌo xka ta
neꞌmskeꞌ tiꞌneꞌ chaꞌndiya ska tñan ꞌin Juda,
chaꞌ tsaa loꞌo yu lomstan chaꞌ ta yu ꞌin neꞌ
tiꞌi. 30Kanꞌ chaꞌ xawamdyii yku Juda tyaja
kanꞌ, bra ti mdoꞌo yu ndyaa yu ni siya tla
bra kanꞌ.

Ska tñan kwi nu ndloo la ꞌñaan chaꞌ
kuꞌnian

31 Xa nu wa mdoꞌo Juda ndyaa yu, bra
kanꞌ ykwiꞌ Jesús loꞌo nten nu nganun kanꞌ:
―Branuni kuꞌniNdiose chaꞌka tlyu laǎn

chaꞌ ꞌñaǎn, naꞌ nu wa ndijyaǎn lo chalyuu
chaꞌ kaǎn nten―ndukwin yu―. Loꞌo kuꞌni
tnun nten ꞌin Ndiose chunꞌ chaꞌ tnun nu ka
ꞌñaǎn ―ndukwin yu―. 32 Loꞌo naꞌ kuꞌniǐn
chaꞌka tlyu la chaꞌ ꞌinStiǐn, chaꞌ lkaǎn skaǎn
tiǎn nu lka Sñiꞌ Ni, kwiꞌ ngwañaꞌan kuꞌni
Ni chaꞌ ka tlyu la chaꞌ ꞌñaǎn; loꞌo bra ti
kuꞌni Ni ngwañaꞌan. 33 Sñiěnꞌ ―ndukwin
Jesús ꞌin neꞌ kanꞌ―, ti tyiꞌiǐn loꞌo wan lo
chalyuu xa chinꞌ ti tsan. Sa ñaꞌan nu niǐn
ꞌin neꞌ judío nu ngwa xkanꞌ, ti kwiꞌ chaꞌ
chkwiǐnꞌ loꞌo wan ni: Tsaa naan wan ꞌñaǎn
nde seꞌen mdaꞌaǎn, loꞌo ja ka ꞌa ꞌwan tsaa
wan seꞌen tyiꞌiǐn bra kanꞌ―ndukwin yu―.
34 Nde katsaǎnꞌ ꞌwan sa ñaꞌan ka ska tñan
kwi nu kuꞌni wan. Ndiꞌin chaꞌ suꞌwe ꞌa
xuꞌwi tiyewanñaꞌanwan ꞌin taꞌantenwan;
sa ñaꞌan nu suꞌwe ꞌa nsuꞌwi tiyeěn naꞌaǎn
ꞌwan, kwiꞌ ngwañaꞌan ndiꞌin chaꞌ suꞌwe
xuꞌwi tiyewanñaꞌanwan ꞌin taꞌantenwan.
35Bra kanꞌ ka biyaꞌ tiꞌ ya ñaꞌan ti nten chaꞌ
lkawanntennungiꞌni xaꞌanchaꞌ ꞌñaǎn,bra
nu suꞌwe ꞌa nsuꞌwi tiye wan ñaꞌan wan ꞌin
taꞌa nten wan―ndukwin Jesús.

Ndukwin Jesúschaꞌwakulaayaꞌ tiTyu ꞌin
yu

36Ykwiꞌ Tyu Simón loꞌo Jesús bra kanꞌ:
―Xꞌnaǎn ―ndukwin―, ¿la nde yaꞌ tsaa

ni a?
―Ja kaja chabiyaꞌ ꞌiin bra nu ni chaꞌ

tsaa loꞌoǔn la seꞌen nu tsaꞌaǎn ―ndukwin
Jesús―. Chunꞌ ndiꞌin la tsaa nuꞌwin tuwiin
la kanꞌ.

37Loꞌomnichaꞌ Tyu ꞌin yu bra kanꞌ:
―¿Ni chaꞌ lka ja nchka tiiꞌ chaꞌ tsaꞌaǎn

loꞌoo la seꞌen tsaa, ni siya ni ti a? ―nduk-
win―. Ja nꞌni chaꞌ ni siya kajaǎn chaꞌ ꞌiin.

38―¿Ta chañika ꞌiin chaꞌxlyaakajaa chaꞌ
ꞌñaǎn? ―ndukwin Jesús ꞌin yu―. Chañi
chaꞌ nu chkwiǐnꞌ loꞌoo ni, chaꞌ bra nu ti ji
xiꞌya la kweꞌe nde tlya, snan yaꞌ xkween
chaꞌ ꞌin nten chaꞌ ja nsuꞌwi lyoo ꞌñaǎn.

14
Ngwaꞌu Jesús xka tuwiin kwi ꞌñaan

1 ’Ja tyaꞌan ꞌa kaꞌan chaꞌ tiye wan chaꞌ
ꞌñaǎn ―ndukwin Jesús ꞌin neꞌ bra kanꞌ―.
Wa msñi wan chaꞌ ꞌin Ndiose, ngwañaꞌan

xñi suꞌwe wan chaꞌ ꞌñaǎn bra kanꞌ. 2Kaꞌan
ꞌa seꞌen suꞌwe ndiya seꞌen ndiꞌin Ndiose
Stiǐn. Tlyunaꞌanndiya seꞌen tyiꞌinwannde
kwa. Tsaꞌaǎn la kanꞌ chaꞌ kuꞌniǐn xuꞌweěn
seꞌen tyiꞌin wan. Ja chkwiǐnꞌ loꞌo wan ng-
wañaꞌan, si siꞌi chaꞌ nu ñi nchkwiǐnꞌ loꞌo
wan ―ndukwin Jesús―. 3 Tsaꞌaǎn chaꞌ
kuꞌniǐn xuꞌweěn seꞌen tyiꞌinwan, kanꞌ kaǎn
lo chalyuuxiyaꞌ, tyaǎn tiꞌiǐn ꞌwanchaꞌ tyiꞌin
wan loꞌoǔn. 4 Jlyo tiꞌ wan la seꞌen tsaꞌaǎn,
jlyo tiꞌ wan sa ñaꞌan kuꞌniǐn chaꞌ tsaꞌaǎn la
kanꞌ.

5―Yu kula―ndukwin Toma―, ja jlyo ꞌa
tiꞌ ba la nde yaꞌ tsaa. ¿Ni sa ñaꞌan kuꞌni ba
chaꞌ tyija lyo tuwiinkanꞌ ꞌwaa? ―ndukwin
yu ꞌin Jesús.

6 ―Naꞌ lkaǎn nu nduꞌuǔn tuwiin kanꞌ
―ndukwin Jesús bra kanꞌ―, naꞌ nduꞌuǔn
nchga chaꞌ nu ñi lka; naꞌ ndaǎn chalyuu
suꞌwe ꞌin nten, chalyuu nu ja tsaa tii ꞌa ꞌin
neꞌ. Ja ka ꞌin nten chalyuu kala neꞌ nde
seꞌen ndiꞌin Ndiose si ja loꞌoǔn ―ndukwin
Jesús―. 7 Nsuꞌwi lyo wan ꞌñaǎn, kanꞌ chaꞌ
loꞌo Stiǐn nsuꞌwi lyo wan ꞌin Ni; ni siya ni,
nsuꞌwi lyo wan ꞌin Ni, chaꞌ wa naꞌan wan
ꞌin Ndiose xa nu naꞌan wan ꞌñaǎn.

8Mnichaꞌ Lpe ꞌin Jesús bra kanꞌ:
―Yukula―ndukwin―, kwaꞌuu ꞌwati ka

nu lka Stii, sa kanꞌ ti chaꞌ nchka tiꞌ ba.
9 ―Lpe ―ndukwin Jesús ꞌin yu―, wa

tyun ꞌa tsan ndiꞌiǐn loꞌo wan, ¿ta ti ji xuꞌwi
lyo wan ꞌñaǎn a? ―ndukwin―. Wa naꞌan
wan ꞌñaǎn, kanꞌ chaꞌ loꞌo Stiǐn wa naꞌan
wan ꞌin Ni bra kanꞌ. ¿Ni chaꞌ nchka tiiꞌ chaꞌ
nu ykwiiꞌ loꞌoǔn: “Kwaꞌuu ꞌwa ti ka nu lka
Stii?” ―ndukwin Jesús ꞌin Lpe―. 10 ¿Ja
ya tsaa ñaꞌan tiꞌwan chaꞌ suꞌwa ndiꞌin chaꞌ
ꞌñaǎn loꞌo Stiǐn Ndiose a? Loꞌo nchga bra
ndiꞌin Stiǐn Ndiose loꞌoǔn ―ndukwin―.
Siꞌi chaꞌ nu ndloǔn keěn tiǎn lka chaꞌ nu
nchkwiǐnꞌ loꞌo wan; suꞌwa ndiꞌin chaꞌ ꞌin
Stiǐn loꞌoǔn, loꞌo Ndiose lka nu ndlo tñan
ꞌñaǎn, sa ñaꞌan nu kuꞌniǐn. 11 Xñi wan chaꞌ
ꞌñaǎn sikwa, chaꞌ nu niǐn ꞌwan chaꞌ suꞌwa
ndiꞌin chaꞌ ꞌñaǎn loꞌo StiǐnNdiose. Ni siya ja
tsaañaꞌan tiꞌwan ꞌñaǎnngwañaꞌan ti, suꞌwe
si tsaa ñaꞌan tiꞌwan ꞌñaǎn xa nu ñaꞌan wan
chaꞌ tnun nu ngiꞌniǐn ―ndukwin Jesús―.
12 Chañi ꞌa chaꞌ nu nchkwiǐnꞌ loꞌo wan ni,
chaꞌ ya ñaꞌan ti nten nu xñi chaꞌ ꞌñaǎn,
ka kuꞌni neꞌ ti kwiꞌ chaꞌ tnun nu ngiꞌniǐn
ykwiǐnꞌ; loꞌo ti tnun la tñan ka kuꞌni neꞌ bra

kanꞌ, chaꞌ wa tyaꞌaǎn tiǎn nde seꞌen ndiꞌin
Stiǐn Ndiose ―ndukwin Jesús―. 13 Kanꞌ
chaꞌ ni, nchga chaꞌ nu jñan wan ꞌin Ndiose
chabiyaꞌ ꞌñaǎn, kuꞌniǐn chaꞌ kanꞌ ―nduk-
win―. Loꞌo kuꞌni nten chalyuu chaꞌ tlyu la
ka chaꞌ ꞌin StiǐnNdiose xa nu kuꞌni tnunneꞌ
ꞌñaǎn, skaǎn tiǎn nu lkaǎn Sñiꞌ Ni. 14Nchga
chaꞌ nu jñan wan ꞌin Stiǐn chabiyaꞌ ꞌñaǎn,
kuꞌniǐn chaꞌ kanꞌ bra kanꞌ.

Kan Tyiꞌi Ndiose chaꞌ tayaꞌNi ꞌñaan
15 ’Tukwa wan nchga chaꞌ nu nchkwiǐnꞌ

loꞌo wan, si chañi chaꞌ suꞌwe nsuꞌwi tiye
wan ñaꞌan wan ꞌñaǎn ―ndukwin Jesús―.
16 Bra nu tyaꞌaǎn nde kwa, bra kanꞌ chk-
wiǐnꞌ loꞌo Stiǐn Ndiose chaꞌ ta Ni xka nu
tayaꞌ ꞌwan; kanꞌ lka Tyiꞌi Ndiose nu lka
suun nchga chaꞌ nu ñi. Kanun nu kanꞌ loꞌo
wan sa ñaꞌan bra nu tyii chalyuu ―nduk-
win―. 17 Ja ka kanun Tyiꞌi Ndiose niꞌ
kasiya ꞌin nten xaꞌan, chaꞌ ja nchka ñaꞌan
neꞌ kanꞌ ꞌin Ni, ja nsuꞌwi lyo neꞌ ti ka nu
lka Ndiose. Loꞌo ꞌwan, nsuꞌwi lyo wan
ꞌin Ni chunꞌ chaꞌ ndiꞌin Tyiꞌi Ni loꞌo wan,
loꞌo ngwañaꞌan wa kanun ti Ni niꞌ kasiya
ꞌwan―ndukwin Jesús ꞌin neꞌ―. 18 Ja kulaa
yaǎnꞌ ꞌwan, ja kanun wan ykwiꞌ ti wan, sa
ñaꞌan si lka wan nten nu ja tukwin ndiya
ꞌin ―ndukwin―, ti kaǎn seꞌen ndiꞌin wan
xiyaꞌ. 19Wandla ti ja ñaꞌan ꞌa nten chalyuu
ꞌñaǎn bra kanꞌ; loꞌo ꞌwan ni, ti ñaꞌan wan
ꞌñaǎn. Bra kanꞌ ka suꞌwe tiye wan, chaꞌ nu
wa tyuꞌuǔn xiyaꞌ. 20 Ngwañaꞌan ka biyaꞌ
tiꞌwan chaꞌ suꞌwa chaꞌ ꞌñaǎn loꞌo Stiǐn, loꞌo
ti kwiꞌ suꞌwa chaꞌ ꞌwan loꞌoǔn ―ndukwin
Jesús―, kwiꞌ ngwañaꞌan, suꞌwa chaꞌ ꞌñaǎn
loꞌowan. 21Nchgantennuchañi chaꞌ suꞌwe
nsuꞌwi tiye neꞌ ñaꞌan neꞌ ꞌñaǎn, ti kwiꞌ neꞌ
kanꞌ lka nu kunan suꞌwe nchga chaꞌ nu
chkwiǐnꞌ loꞌo neꞌ; tukwa suꞌweneꞌ chaꞌ kanꞌ
―ndukwin―. Xa nu suꞌwe nsuꞌwi tiye neꞌ
ñaꞌan neꞌ ꞌñaǎn, loꞌo Stiǐn, suꞌwe ꞌa nsuꞌwi
tiyeNiñaꞌanNi ꞌinneꞌkanꞌ. Loꞌoǔn, suꞌwe ꞌa
ka tiyeěnñaꞌaǎn ꞌinneꞌkanꞌ, kwaꞌuǔn ꞌinneꞌ
kanꞌnchgachaꞌ sañaꞌannu lkaǎn, ti ykwiǐnꞌ
tiǎn bra kanꞌ.

22 Loꞌo ykwiꞌ xka Juda kanꞌ bra kanꞌ (siꞌi
yu nu naan Juda Iscariote):
―Bra nu ndukwiin chaꞌ bare ti ñaꞌan

ba ꞌiin, ja loꞌo xka ta nten, ¿ni sa ñaꞌan
ndaꞌan chaꞌ tiyee, Xꞌnaǎn, chaꞌ nu ykwiiꞌ

ngwañaꞌan, a? ―ndukwin Juda kanꞌ ꞌin
Jesús.

23―Ntennu chañi chaꞌ suꞌwensuꞌwi tiye
neꞌ ñaꞌan neꞌ ꞌñaǎn, kunan neꞌ nchga chaꞌ
nu chkwiǐnꞌ loꞌo neꞌ ―ndukwin Jesús―.
Bra kanꞌ ka suꞌwe ꞌa ka tiye Stiǐn Ndiose
ñaꞌan Ni ꞌin neꞌ kanꞌ. Ti kwiꞌ naꞌ loꞌo Stiǐn
kan ba chaꞌ kanun ba loꞌo neꞌ kanꞌ bra kanꞌ
―ndukwin Jesús―. 24 Nten nu ja suꞌwe
nsuꞌwi tiye ñaꞌan ꞌñaǎn, ja kunan neꞌ kanꞌ
siyaꞌ ti ska chaꞌ nu chkwiǐnꞌ loꞌo neꞌ. Wa
ynan wan chaꞌ nu ytsaꞌ Stiǐn ꞌñaǎn chaꞌ
kwaꞌuǔn ꞌwan, loꞌo siꞌi chaꞌ nu nguloǔn
keěn ti ykwiǐnꞌ tiǎn lka chaꞌ nu nchkwiǐnꞌ
loꞌo wan.

25 ’Wa ytsaǎnꞌ nchga chaꞌ kanꞌ laja nu
ti ndiꞌiǐn loꞌo wan. 26 Chunꞌ ndiꞌin la ka
biyaꞌ la tiꞌwan nchga chaꞌ kanꞌ; kwaꞌu Tyiꞌi
Ndiose chaꞌ kanꞌ ꞌwan ―ndukwin Jesús―.
Wa suꞌwa ti Stiǐn Ndiose Tyiꞌi Ni chaꞌ kan
lo chalyuu chaꞌ tayaꞌ Ni ꞌwan nchga bra
chabiyaꞌ ꞌñaǎn. Kuꞌni Ni chaꞌ tyuꞌwi tiꞌwan
nchga chaꞌ nuwa ykwiǐnꞌ loꞌo wan.

27 ’Nde lka tñan nu kuꞌniǐn loꞌo wan chaꞌ
nuwa tyaꞌaǎn tiǎn. Kuꞌniǐn chaꞌ tiin ti tyiꞌin
wan. Ja nchka ꞌin nten chalyuu tyiꞌin tiin
ti; ykwiǐnꞌ kuꞌniǐn chaꞌ tiin ti tyiꞌin wan
―ndukwin Jesús―. Ja tyaꞌan ꞌa chaꞌ tiye
wan, ja ka kutsen wan bra kanꞌ ―nduk-
win―. 28 Wa ynan wan bra nu ykwiǐnꞌ
loꞌowan: Tyaꞌaǎn, loꞌo chunꞌ ndiꞌin la chinꞌ
kaǎn seꞌen ndiꞌin wan xiyaꞌ. Kanꞌ chaꞌ ka
suꞌwe ꞌaka tiyewanbranukunanwanchaꞌ
wa tyaꞌaǎn tiǎn seꞌen ndiꞌin Ndiose Stiǐn,
si chañi chaꞌ suꞌwe nsuꞌwi tiye wan ñaꞌan
wan ꞌñaǎn. Wa tnun la chaꞌ nu ndiya ꞌin
StiǐnNdiose, chinꞌ la chaꞌ ꞌñaǎn―ndukwin
Jesús―. 29Ngwañaꞌan niǐn ꞌwan xa nu ti ji
ka chaꞌ kanꞌ; bra nu wa ndyaꞌaǎn, bra kanꞌ
ka tsaa ñaꞌan la tiꞌwan chaꞌ kanꞌ.

30 ’Ja ndiya kaꞌan la chaꞌ nu chkwiǐnꞌ loꞌo
wan ni ―ndukwin Jesús bra kanꞌ―. Wa
kan ti kuneꞌ xaꞌan nu lka ndloo lo chalyuu
seꞌen ndiꞌian re, ni siya ja nsuꞌwi chabiyaꞌ
ꞌin nu kanꞌ chaꞌ ka ndloo ꞌñaǎn. 31 Ndiꞌin
chaꞌ ka biyaꞌ tiꞌ nten chalyuu chaꞌ suꞌwe ꞌa
nsuꞌwi tiyeěn naꞌaǎn ꞌin Stiǐn Ndiose, kanꞌ
chaꞌ ngiꞌniǐn nchga tñan nu ndlo Ni ꞌñaǎn
―ndukwin Jesús―. Tyituun lya wan ni.
Tsaa lyaa wan loꞌoǔn.

15
Chaꞌ ꞌin yka kwiñii loꞌo stanꞌ yka kanꞌ

1 ’Naꞌ lkaǎn ñaꞌan tiꞌ ska suun yka kwiñii,
kwiꞌ nu ndyoꞌo siꞌyu chi kutun lo ran
―ndukwin Jesús ꞌinneꞌ―. Loꞌoyka ꞌin Stiǐn
Ndiose lka yka kanꞌ. 2 Suꞌwe ꞌa ñaꞌansiin
Stiǐn ꞌin nchga stanꞌ yka kanꞌ, loꞌo naꞌ lkaǎn
yka kanꞌ. Bra nu ja ska nan ndyoꞌo lo stanꞌ
yka kanꞌ, nsiꞌyu Ni ꞌin ran. Nsuwii Ni chinꞌ
loo yka nu nda suꞌwe nan, chaꞌ ti kaꞌan la
nan tyoꞌo lo ran. 3Loꞌo ꞌwan ni ―ndukwin
Jesús―, wa lka msuwiǐn ꞌwan bra nu msñi
wan chaꞌ nu nchkwiǐnꞌ loꞌo wan. 4 Kuꞌni
suꞌwa tiye wan loꞌoǔn, chaꞌ suꞌwa ti nchka
tiyeěn loꞌo wan. Lka chaꞌ ñaꞌan tiꞌ si naꞌ
lkaǎn ska suunyka, loꞌo ꞌwan lkawanñaꞌan
tiꞌ stanꞌ yka kanꞌ ―ndukwin Jesús―. Ska
stanꞌ yka kwiñii ni, ja tyoꞌo nan lo ran bra
wa msiꞌyu neꞌ kiyaꞌ ran; ska ti si ti ngaluu
ran, si ti nxñi kaꞌan ran ꞌin suun, tyoꞌo nan
lo ran bra kanꞌ ―ndukwin―. Loꞌo ꞌwan,
ja ka xuꞌwi chaꞌ suꞌwe niꞌ kasiya ꞌwan chaꞌ
tayaꞌ wan ꞌin xka la nten bra nu ja suꞌwa
nchka tiye wan loꞌoǔn.

5 ’Sa ñaꞌan lka suun yka kwiñii, ng-
wañaꞌan lkaǎn chaꞌ ꞌwan, chaꞌ naꞌ lkaǎn
suun chaꞌ suꞌwe nu ndiya ꞌwan―ndukwin
Jesús ꞌin neꞌ―. Sa ñaꞌan lka stanꞌ yka kanꞌ,
ngwañaꞌan lka wan xa nu msñi wan chaꞌ
ꞌñaǎn, suꞌwa ti ka tiye wan loꞌoǔn bra kanꞌ.
Kanꞌ kaja kaꞌan la chaꞌ suꞌwe nu xuꞌwi niꞌ
kasiya ꞌwan seꞌen ndiꞌin wan lo chalyuu,
bra nu naꞌ lkaǎn suun chaꞌ suꞌwe ꞌwan. Ja
ska chaꞌ suꞌwe ka kuꞌni wan xa nu ja suꞌwa
nka tiye wan loꞌoǔn ―ndukwin Jesús―.
6 Kulaa yaꞌ Stiǐn ꞌin nten nu ja suꞌwa nka
tiye loꞌoǔn, sa ñaꞌan nu nxkwan nten stanꞌ
ykanuwawtyi; nxoꞌ tiꞌin neꞌ stanꞌ ykawtyi
kanꞌ, nxtya neꞌ ꞌin ran lo kiiꞌ chaꞌ tyii ran
skin ran bra kanꞌ.

7 ’Xa nu suꞌwa ti nka tiye wan loꞌoǔn
―ndukwin Jesús―, xa nu kanun chaꞌ nu
nchkwiǐnꞌ niꞌ kasiya ꞌwan, bra kanꞌ ka
jñan wan ska chaꞌ ꞌin Stiǐn, loꞌo ta Ni chaꞌ
kanꞌ ꞌwan. 8 Kuꞌni tnun nten ꞌin Stiǐn
Ndiose, branuñaꞌanneꞌ chaꞌ suꞌwe ꞌangiꞌni
wan loꞌo xka ta nten. Ka biyaꞌ tiꞌ neꞌ
chaꞌ nten nu ngiꞌni xaꞌan chaꞌ ꞌñaǎn lka
wan bra kanꞌ―ndukwin―. 9 Sa ñaꞌan nu
suꞌwe ꞌa nsuꞌwi tiye Stiǐn ñaꞌan Ni ꞌñaǎn,
ngwañaꞌan suꞌwe ꞌa nsuꞌwi tiyeěn naꞌaǎn

ꞌwan. 10 Nchga tsan tyuꞌwi tiꞌ wan seꞌen
ndiꞌin wan chaꞌ suꞌwe ꞌa nsuꞌwi tiyeěn
naꞌaǎn ꞌwan. Loꞌo ka suꞌwe ꞌa ka tiyeěn
ñaꞌaǎn ꞌwan si kunan wan nchga chaꞌ nu
nchkwiǐnꞌ loꞌo wan ―ndukwin Jesús―.
Loꞌo naꞌ, wa yꞌniǐn ngwañaꞌan, nchga tñan
nu ngulo Stiǐn ꞌñaǎnwa ndukwaǎn ꞌin ran.
Kanꞌ chaꞌ jlyo tiǎnꞌ chaꞌ suꞌwe ꞌa nsuꞌwi tiye
Ni ñaꞌan Ni ꞌñaǎn nchga seꞌen ndiꞌiǐn.

11 ’Ykwiǐnꞌ loꞌo wan ngwañaꞌan, chaꞌ ka
biyaꞌ tiꞌwan chaꞌ suꞌwe nka tiyeěn ngiꞌniǐn
tñan ꞌin StiǐnNdiose; ti kwiꞌ ngwañaꞌan loꞌo
wan, ja ndiꞌin chaꞌ tyii chaꞌ suꞌwe nka tiye
wan. 12Nde lka tñan nu taǎn ꞌwan―nduk-
win Jesús―, chaꞌ suꞌwe ti xuꞌwi tiye wan
ñaꞌan wan ꞌin taꞌa nten wan, sa ñaꞌan nu
suꞌwe ꞌansuꞌwi tiyeěnnaꞌaǎn ꞌwan. 13Si ng-
wañaꞌan suꞌwe nsuꞌwi tiyean ꞌin taꞌa suꞌwe
nsuꞌwian, bra kanꞌ tyoꞌo laa neꞌ kanꞌ ꞌin
seꞌen kuxi, ni siya kajaan, ti ykwiinꞌ tian;
ja ndiya xka tñan tlyu la nu ka kuꞌnian
chaꞌ tayaanꞌ ꞌin taꞌa suꞌwe nsuꞌwian. 14 Ti
kwiꞌ taꞌa suꞌwe nsuꞌwiǐn lka wan si tukwa
wan chaꞌ nu nchkwiǐnꞌ loꞌo wan ―nduk-
win Jesús―, 15 ja chkwiǐnꞌ chaꞌ msu ꞌñaǎn
lkawan. Skamsu ti, ja jlyo tiꞌ yunchga tñan
nu nsuꞌwi ꞌin xꞌnan yu. Wa niǐn chaꞌ taꞌa
suꞌwe nsuꞌwiǐn lka wan, chaꞌwa ngwaꞌuǔn
nchga chaꞌ nu wa ynaǎn seꞌen ndiꞌin Stiǐn
ꞌwan. 16Siꞌi chaꞌ ngulo suwiwan ꞌñaǎn chaꞌ
tyaꞌan wan loꞌoǔn ―ndukwin Jesús―, naꞌ
lkaǎnnuwa ykwiǐnꞌ loꞌowan kulo ndukwa
la. Ti bra kanꞌ nguloǔn tñan ꞌwan chaꞌ
xkwiꞌ chaꞌ suꞌwe xuꞌwi niꞌ kasiya ꞌwan,
chaꞌ ja tsaa tii ꞌa tñan suꞌwe nu ngiꞌni wan
ngwañaꞌan; kuꞌni Stiǐn nchga chaꞌ nu jñan
wan ꞌin Ni chabiyaꞌ ꞌñaǎn bra kanꞌ. 17Kanꞌ
chaꞌ ska ti tñan re ndloo ꞌa ꞌwan chaꞌ kuꞌni
wanchaꞌ suꞌwe ꞌaxuꞌwi tiyewanñaꞌanwan
ꞌin taꞌa nten wan.

Ka tiꞌí tiꞌ nten chalyuu ꞌin Jesús loꞌo ꞌin
nten nu xñi chaꞌ ꞌin yu.

18 Ti ngwaꞌu la Jesús ꞌin neꞌ nu ngiꞌni
xaꞌan chaꞌ ꞌin yu bra kanꞌ:
―Chañi chaꞌ tiya bra nu ka tiꞌí tiꞌ taꞌa

ntenwan ꞌwan. Ja kuwe ꞌa tiꞌwanbra kanꞌ,
wa jlyo tiꞌwan chaꞌ ti kulo kwiꞌ ngwañaꞌan
ngwa tiꞌí tiꞌ neꞌ ꞌñaǎn ―ndukwin Jesús―.
19 Si kuꞌni wan ti kwiꞌ sa ñaꞌan nu ngiꞌni
nten kuxi lo chalyuu nde, chkwiꞌ suꞌwe neꞌ
loꞌo wan bra kanꞌ, ñaꞌan tiꞌ si lka wan taꞌa

neꞌ. Loꞌo ni, ja ndiꞌin ꞌa chaꞌ ꞌwan loꞌo chaꞌ
kuxi nu ndiꞌin lo chalyuu, chaꞌ wa ngulo
suwiǐn ꞌwan chaꞌ ka wan nten ꞌñaǎn; kanꞌ
chaꞌka tiꞌí tiꞌnten ꞌwan―ndukwin Jesús―.
20Tyuꞌwi tiꞌwanchaꞌnungwaꞌuǔn ꞌwannu
ngwa xkanꞌ: Nten nu nka ndloo, kanꞌ nu
ndlo tñan, siꞌi msu ti. Sa ñaꞌan ngwa tiꞌí tiꞌ
nten chalyuu ꞌñaǎn, kwiꞌ ngwañaꞌan kuꞌni
tiꞌí tiꞌneꞌ ꞌwan. Ja nnanneꞌ chaꞌnunduꞌuǔn
ꞌin neꞌ, kwiꞌ ngwañaꞌan ja kunan neꞌ chaꞌ
nu chkwiꞌ wan loꞌo neꞌ kanꞌ. 21 Kuꞌni neꞌ
ngwañaꞌan loꞌo wan chaꞌ ꞌñaǎn―ndukwin
Jesús―, chaꞌ ja nsuꞌwi lyo neꞌ ti ka nu
msuꞌwa ꞌñaǎn chaꞌ ndijyaǎn lo chalyuu.

22 ’Ja tyukwi neꞌ kanꞌ kiꞌya si ja ya kaǎn
lo chalyuu, si ja ya chkwiǐnꞌ loꞌo neꞌ; loꞌo
ni, ja kuꞌni Ndiose chaꞌ tlyu tiꞌ ꞌin neꞌ kanꞌ
ꞌin chaꞌ xaꞌan nu ngiꞌni neꞌ. 23 Xa nu tiꞌí tiꞌ
neꞌ ꞌñaǎn, kwiꞌ ngwañaꞌan tiꞌí tiꞌ neꞌ ꞌin Stiǐn
―ndukwin Jesús―. 24 Ja ndukwi neꞌ kanꞌ
kiꞌya ti kulo, loꞌo ni, wamdiꞌiǐn seꞌen ndiꞌin
neꞌ kanꞌ, wa yꞌniǐn tñan nu ja ka ꞌin xka la
nten kuꞌni; wa naꞌan neꞌ nchga chaꞌ tnun
nu ngiꞌniǐn, kanꞌ chaꞌ tiꞌí tiꞌ neꞌ ꞌñaǎn. Kwiꞌ
ngwañaꞌan tiꞌí tiꞌ neꞌ ꞌin Stiǐn, kanꞌ chaꞌ wa
nganun yuweꞌ chunꞌ neꞌ kanꞌ ―ndukwin
Jesús―. 25 Ngwañaꞌan ndiꞌin chaꞌ ka chaꞌ
nu ndukwa lo kityi kula ꞌin neꞌ kanꞌ: “Liyeꞌ
tiꞌ neꞌ ꞌñaǎn, ni siya ja ndiꞌin chaꞌ kuꞌni neꞌ
ngwañaꞌan.” Ngwañaꞌan nchkwiꞌ lo kityi
ꞌin Ndiose.

26 ’Chunꞌ ndiꞌin la suꞌwaǎn nu lka Tyiꞌi
Ndiose chaꞌ kan Ni lo chalyuu, Tyiꞌi Ni
ykwiꞌ, nu mdoꞌo seꞌen ndiꞌin Ndiose nde
niꞌ kwan ―ndukwin Jesús―. Kanꞌ lka nu
kwaꞌu ꞌwan nchga chaꞌ nu ñi, kanꞌ lka nu
tayaꞌ ꞌwan nchga bra chabiyaꞌ ꞌñaǎn. Bra
nu kan Ni kanꞌ lo chalyuu, bra kanꞌ kwaꞌu
Ni nchga chaꞌ nu ñi ꞌwan, nchga chaꞌ nu
nsuꞌwi ꞌñaǎn ―ndukwin Jesús―. 27 Loꞌo
ꞌwan, wa mdiꞌin wan loꞌoǔn ti kulo, kanꞌ
chaꞌ ka ꞌwan chkwiꞌ ñi wan chaꞌ ꞌñaǎn loꞌo
ya ñaꞌan ti nten.

16
1 ’Nde loo la nchkwiǐnꞌ nchga chaꞌ re loꞌo

wan, chaꞌ ja kulaa yaꞌ ꞌawan chaꞌ ꞌñaǎn bra
nu ka tiꞌí tiꞌ neꞌ ꞌwan, 2 ni siya ja ta ꞌa neꞌ
chabiyaꞌ ꞌwan chaꞌ tsaa la wan niꞌ lyaa ꞌin
neꞌ bra kanꞌ ―ndukwin Jesús―. Tiya bra
nu xkeꞌ tiꞌ neꞌ chaꞌ tñan ꞌin Ndiose kuꞌni neꞌ

branukujwi neꞌ ꞌin neꞌ taꞌawan. 3Kuꞌni neꞌ
kanꞌ ngwañaꞌan, chaꞌ ja nsuꞌwi lyo neꞌ ꞌin
StiǐnNdiose; kwiꞌ ngwañaꞌan, ja nsuꞌwi lyo
neꞌ ꞌñaǎn ―ndukwin Jesús―. 4 Nchkwiǐnꞌ
nchga chaꞌ re loꞌo wan ni, chaꞌ xa nu tiya
tyempu kuxi kanꞌ, bra kanꞌ ka tyuꞌwi tiꞌ
wan nchga chaꞌ nu ykwiǐnꞌ loꞌo wan ni.

Tñan nu ngiꞌni Tyiꞌi Ndiose
’Nu ngwa ti kulo ja ykwiǐnꞌ chaꞌ re loꞌo

wan, chaꞌ ti tyiꞌiǐn laǎn loꞌowan―ndukwin
Jesús―. 5Loꞌo ni, wa tyaꞌaǎn tiǎn nde seꞌen
ndiꞌin StiǐnNdiose, ti kwiꞌnumsuꞌwa ꞌñaǎn
chaꞌ mdiyaǎn lo chalyuu, ni siya ja ya ku-
nichaꞌwan ꞌñaǎn landeyaꞌ tsaꞌaǎn. 6Xiꞌin ꞌa
tiꞌwan chunꞌ chaꞌnu ykwiǐnꞌ loꞌowan tsan.
7 Ja kuwe ꞌa tiꞌwan. Chañi ꞌa chaꞌ nu nchk-
wiǐnꞌ loꞌo wan ni ―ndukwin Jesús―, chaꞌ
suꞌwe la tyiꞌin wan lo chalyuu bra nu wa
ndyaꞌaǎn. Ja ka kan Tyiꞌi Ndiose chaꞌ tayaꞌ
Ni ꞌwannchga tsan si ja tyaꞌaǎn, chaꞌ sa bra
nu tyaꞌaǎn ni, bra kanꞌ suꞌwaǎn ꞌin Tyiꞌi Ni
kanꞌ chaꞌkanNi seꞌenndiꞌinwan. 8Loꞌobra
nu kan Tyiꞌi Ndiose lo chalyuu ―ndukwin
Jesús―, kuꞌni Ni chaꞌ kuwe tiꞌ nchga nten
ñaꞌaan chalyuu chaꞌ nsuꞌwi kiꞌya numstya
Ndiose ꞌin neꞌ; kwiꞌ ngwañaꞌan, kuꞌni Ni
chaꞌ tyaa yuꞌwi tiꞌ neꞌ ꞌñaǎn, chaꞌ nu ñi ꞌa
lka chaꞌ nu ykwiǐnꞌ. Kuꞌni Ni chaꞌ ka biyaꞌ
tiꞌ neꞌ chaꞌ ndiꞌin chaꞌ kuꞌni biyaꞌNdiose ꞌin
nchga nten chalyuu ―ndukwin―. 9Kuꞌni
Tyiꞌi Ndiose chaꞌ kuwe tiꞌnten chaꞌndukwi
neꞌ kiꞌya tloo Ni, siꞌya chaꞌ jlyo tiꞌ neꞌ chaꞌ
ja ynan neꞌ chaꞌ nu ykwiǐnꞌ ―ndukwin
Jesús―. 10 Loꞌo kuꞌni Ni chaꞌ tyaa yuꞌwi tiꞌ
nten ꞌñaǎn chaꞌ ñi ꞌa ngiꞌniǐn, chaꞌ ñi ꞌa chaꞌ
nu nchkwiǐnꞌ, chaꞌ wa tyaꞌaǎn seꞌen ndiꞌin
Stiǐn Ndiose, loꞌo ja ñaꞌan ꞌa wan ꞌñaǎn bra
kanꞌ ―ndukwin―. 11 Loꞌo kuꞌni Ni chaꞌ
ka biyaꞌ tiꞌ nten chaꞌ ndiꞌin chaꞌ kuꞌni biyaꞌ
Ndiose ꞌin nchga nten chalyuu, siꞌya chaꞌ
wa lka mstya Ni yuweꞌ ꞌin kuneꞌ xaꞌan nu
lka ndloo ꞌin nten chalyuu.

12 ’Ti ndiya kaꞌan la chaꞌ nu nchka tiǎnꞌ
chkwiǐnꞌ loꞌowan―ndukwin Jesús ꞌin nten
nu ngiꞌni xaꞌan chaꞌ ꞌin yu―, loꞌo ja talo
wan kunan suꞌwe wan chaꞌ kanꞌ ni, chaꞌ
tukwi ꞌa ndiya chaꞌ kanꞌ. 13Bra nu kan Tyiꞌi
Ndiose, ti kwiꞌ nu tyoꞌo nde seꞌen ndiꞌin
Ndiose, bra kanꞌ kwaꞌu Ni kanꞌ nchga chaꞌ
nu ñi ꞌwan; chkwiꞌ ñi Ni nchga chaꞌ ꞌñaǎn

loꞌo wan bra kanꞌ ―ndukwin Jesús―. Ja
chkwiꞌ Ni kanꞌ chabiyaꞌ ꞌin Ni, ti ykwiꞌ ti
Ni; sa ñaꞌan chaꞌ nu wa ynan Ni nde seꞌen
ndiꞌin Ndiose, kanꞌ lka chaꞌ nu chkwiꞌ Ni
loꞌo wan ―ndukwin Jesús―. Loꞌo katsaꞌ
Ni ꞌwan nchga chaꞌ nu ka ꞌñaǎn nde loo
la bra kanꞌ. 14 Kuꞌni tnun Tyiꞌi Ndiose
ꞌñaǎn. Nchga chaꞌ nu kwaꞌu Ni ꞌwan, chaꞌ
ꞌñaǎn lka chaꞌkanꞌ; naꞌ lkaǎn suunchaꞌkanꞌ
―ndukwin Jesús ꞌinneꞌnungiꞌnixaꞌanchaꞌ
ꞌin yu―. 15 Nchga chaꞌ nu nsuꞌwi ꞌin Stiǐn
Ndiose,wandaNi chaꞌkanꞌ ꞌñaǎn; kanꞌ chaꞌ
niǐn ꞌwanni, chaꞌnchga chaꞌnu kwaꞌu Tyiꞌi
Ndiose ꞌwan, chaꞌ ꞌñaǎn lka chaꞌ kanꞌ.

Suꞌwe ꞌa ka tiyean, ni siya xiꞌin ꞌa tianꞌ
ndiꞌian

16 ’Chunꞌ ndiꞌin la chinꞌ, ja ñaꞌan ꞌa wan
ꞌñaǎn, chaꞌ tyaꞌaǎn seꞌenndiꞌin StiǐnNdiose;
nde loo la, kanꞌ ñaꞌan wan ꞌñaǎn xiyaꞌ
―ndukwin Jesús.

17 Loꞌo ndiꞌin chinꞌ nten nu ngiꞌni xaꞌan
chaꞌ ꞌin yu nu ykwiꞌ loꞌo taꞌa bra kanꞌ:
―Ndukwin yu kula kwa chaꞌ ndse ti ja

ñaꞌan ꞌaan ꞌinyu―ndukwinneꞌkanꞌ―. Bra
kanꞌ ndukwin yu chaꞌ chunꞌ ndiꞌin la chinꞌ
ñaꞌaan ꞌin yu xiyaꞌ. Kwiꞌ ngwañaꞌan, xka
chaꞌndukwinyukulakwa, chaꞌ tsaayunde
seꞌen ndiꞌin Ndiose Sti yu. 18 ¿Ni sa ñaꞌan
ka chaꞌ nu nchkwiꞌ yu kula kwa: “Chunꞌ
ndiꞌin la chinꞌ” a? ―mnichaꞌ neꞌ ꞌin taꞌa
neꞌ―. Ja jlyo tianꞌ ni chaꞌ nchkwiꞌ yu kula
kwa ngwañaꞌan.

19Wa jlyo tiꞌ Jesúsnchga chaꞌnunchka tiꞌ
neꞌ kunichaꞌ neꞌ ꞌin yu, kanꞌ chaꞌ mxkwen
yu ꞌin neꞌ kanꞌ bra kanꞌ:
―Wa niǐn ꞌwan chaꞌ chunꞌ ndiꞌin la chinꞌ

ja ñaꞌan ꞌa wan ꞌñaǎn, loꞌo nde loo la, bra
kanꞌ ñaꞌan wan ꞌñaǎn xiyaꞌ. ¿Ta chunꞌ nu
ykwiǐnꞌ chaꞌ kanꞌ loꞌo wan, kanꞌ chaꞌ lye ꞌa
nchkwiꞌ wan loꞌo taꞌa wan ni a? 20 Chañi
ꞌa chaꞌ nu chkwiǐnꞌ loꞌo wan ni ―ndukwin
Jesús ꞌin neꞌ bra kanꞌ―. Chañi xiꞌya wan,
chañi kunan wan xa nu wa ndyaꞌaǎn, ni
siya ka suꞌwe ka tiye xka la nten chalyuu.
Ja kuwe ꞌa tiꞌ wan, ni siya xiꞌin tiꞌ wan ni;
ka suꞌwe ꞌa ka tiye wan bra nu tyuꞌuǔn
xiyaꞌ bra kanꞌ. 21 Xa wa ndiya bra nu kala
sñiꞌ ska nu kunaꞌan ni ―ndukwin Jesús―,
tiꞌí ꞌa tñan ka ꞌin nu kunaꞌan kanꞌ; bra
nu wa ngula kuwiꞌ kanꞌ, bra ti mjlyaa tiꞌ
nu kunaꞌan kanꞌ chaꞌ tiꞌí ꞌa tñan ngwa ꞌin.

Suꞌwe ꞌansuꞌwi tiye ni, chaꞌngula ska nten.
22 Loꞌo ꞌwan ni ―ndukwin―, chinꞌ ti bra
ka xiꞌin tiꞌwan; kanꞌ naꞌaǎn ꞌwan xiyaꞌ, loꞌo
ka suꞌwe ꞌa ka tiye wan xiyaꞌ bra kanꞌ. Ja
tukwinka tukunꞌ chaꞌ ꞌwanchaꞌ ja ka suꞌwe
ka tiye wan bra kanꞌ.

23 ’Xa nu wa ndiya tsan kanꞌ chaꞌ nu
kaǎn xiyaꞌ, ja nꞌni ꞌa chaꞌ jñanwan ska chaꞌ
ꞌñaǎn ―ndukwin Jesús―. Ñi ꞌa chaꞌ nu
chkwiǐnꞌ loꞌo wan ni, chaꞌ nchga chaꞌ nu
jñan wan ꞌin Stiǐn Ndiose chabiyaꞌ ꞌñaǎn,
kuꞌni Ni chaꞌ kanꞌ chaꞌ ꞌwan ―ndukwin―.
24 Siꞌi chabiyaꞌ ꞌñaǎn mjñan wan chaꞌ ꞌin
Stiǐn Ndiose ti kulo; loꞌo ni, chabiyaꞌ ꞌñaǎn
jñanwan ska chaꞌ ꞌin Ni, chaꞌ kaja chaꞌ kanꞌ
ꞌwan, chaꞌ xkwiꞌ ka suꞌweka tiyewan seꞌen
ndiꞌin wan bra kanꞌ.

Ska yaꞌ ti mdijin lyo Jesús ꞌin kuneꞌ xaꞌan
25 ’Xkwiꞌ chaꞌ tiya loꞌo nkwin ykwiǐnꞌ loꞌo

wan nu ngwa bra kanꞌ―ndukwin Jesús―,
chaꞌ ka biyaꞌ tiꞌ wan ska chaꞌ; chunꞌ ndiꞌin
la tiya ska tsan nu ja chkwiǐnꞌ ꞌaǎn chaꞌ
tukwi loꞌo wan bra kanꞌ, chkwiǐnꞌ chaꞌ ꞌin
Stiǐn Ndiose loꞌo wan nu bra ti kiꞌya wan
kwenta. 26 Xa nu tiya tsan kanꞌ ―nduk-
win―, bra kanꞌ ka jñan wan ska chaꞌ ꞌin
Stiǐn Ndiose chabiyaꞌ ꞌñaǎn. Loꞌo ja niǐn
ꞌwan chaꞌ chkwiǐnꞌ loꞌo Stiǐn chaꞌ ꞌwan, chaꞌ
chañi kuꞌni Ni nchga chaꞌ nu jñan wan ꞌin
Ni. 27 Ti kwiꞌ Stiǐn Ndiose suꞌwe ꞌa nsuꞌwi
tiye Ni ñaꞌan Ni ꞌwan chunꞌ suꞌwe ꞌa nsuꞌwi
tiye wan ñaꞌan wan ꞌñaǎn; jlyo tiꞌ Ni chaꞌ
ndyaa ñaꞌan tiꞌ wan chaꞌ nde seꞌen ndiꞌin
Ndiose mdoꞌoǔn, kanꞌ chaꞌ suꞌwe ꞌa nsuꞌwi
tiye Ni ñaꞌan Ni ꞌwan―ndukwin―. 28Nde
seꞌen ndiꞌin Stiǐnmdoꞌoǔn bra numdiyaǎn
lo chalyuu; loꞌo ni, wa tyoꞌoǔn tiǎn lo cha-
lyuu re, chaꞌ tyaꞌaǎn nde seꞌen ndiꞌin Stiǐn
xiyaꞌ.

29Ykwiꞌneꞌnungiꞌni xaꞌankanꞌ loꞌo Jesús
bra kanꞌ:
―Suꞌwe ꞌa ngwa biyaꞌ tiꞌ ba chaꞌ nu

ykwiiꞌ loꞌo ba ni ―ndukwin neꞌ ꞌin yu―,
siꞌi ska chaꞌ tukwi nu nchkwiiꞌ loꞌo ba ni,
30 kanꞌ chaꞌ ja ska la chaꞌ ndiya chaꞌ ku-
nichaꞌ nten ꞌiin. Suꞌwe ꞌa nchka biyaꞌ tiꞌ
ba chaꞌ jlyo tiꞌ nuꞌwin nchga chaꞌ, kanꞌ chaꞌ
ndyaañaꞌan tiꞌba chaꞌnumdoꞌoonde seꞌen
ndiꞌin Ndiose bra nu mdiyaan lo chalyuu
re.

31Ykwiꞌ Jesús loꞌo neꞌ bra kanꞌ:

―¿Ta wa ndyaa ñaꞌan tiꞌ wan ꞌñaǎn ni
a? ―ndukwin Jesús―. 32 Kunan suꞌwe
wan xka chaꞌ nu chkwiǐnꞌ loꞌo wan sikwa.
Wa tiya bra, ti kwiꞌ bra nu ni, xnan nchga
wan tuꞌ naꞌan tyi wan, kulaa yaꞌwan ꞌñaǎn.
Kulaa tiꞌin wan ꞌñaǎn xkaǎn tiǎn bra kanꞌ
―ndukwin―, loꞌo siꞌi skaǎn tiǎn kanuǔn,
chaꞌ suꞌwa ndiꞌin Stiǐn loꞌoǔn. 33Nchkwiǐnꞌ
nchga chaꞌ re loꞌowanchaꞌ tiin ti tyiꞌinwan
xa wa yten wan chaꞌ ꞌñaǎn ―ndukwin―.
Lo chalyuu re ka tiꞌí tiꞌ nten ꞌwan. Loꞌo
ja kuwe tiꞌ wan, kuꞌni tnun tiye wan; naꞌ
lkaǎn ndloo la lo chalyuu, chaꞌ ska yaꞌ ti
mdijiǐn lyoǔn ꞌin kuneꞌ xaꞌan.

17
Ykwiꞌ Jesús loꞌoNdiose Sti yu chaꞌ ꞌin nten

ꞌin yu
1Xawamdyii ykwiꞌ Jesús chaꞌkanꞌ, naꞌan

yu nde niꞌ kwan, loꞌo kwen ꞌa ykwiꞌ yu loꞌo
Ndiose Sti yu:
―Chkwiǐnꞌ loꞌoo ni, chaꞌ nuꞌwin lkaa

Stiǐn ―ndukwin Jesús―. Wa ndiya bra
ꞌñaǎn chaꞌ kajaǎn. Loꞌo ni, kuꞌnii chaꞌ ka
tlyuǔn, chaꞌ bra kanꞌ ka kuꞌniǐn chaꞌ ka tlyu
la nuꞌwin, chaꞌ naꞌ lkaǎn Sñiiꞌ. 2 Nan wa
ndaa chabiyaꞌ ꞌñaǎn chaꞌ kaǎn ndloo ꞌin
nchga nten, chaꞌ taǎn xka chalyuu kwi ꞌin
nchga nten nu taa ꞌñaǎn, ska chalyuu nu ja
tsaa tii ꞌa ꞌin neꞌ―ndukwin Jesús ꞌinNdiose
Sti yu―. 3 Chalyuu kwi nu taǎn ꞌin neꞌ
kanꞌ ni, kanꞌ lka chaꞌ xuꞌwi lyo neꞌ ꞌiin, chaꞌ
nuꞌwin lkaa ska ti nu nka Ndiose ykwiꞌ nu
ndiꞌin niꞌ kwan; kwiꞌ ngwañaꞌan, xuꞌwi lyo
neꞌ ꞌñaǎn, chaꞌ lkaǎn Jesucristo numsuꞌwaa
ꞌñaǎn bra numdiyaǎn lo chalyuu.

4 ’Lo chalyuu seꞌenmdiꞌiǐnwa yꞌniǐn chaꞌ
tlyu la ka nuꞌwin ―ndukwin Jesús―, loꞌo
wa mdyii yꞌniǐn nchga tñan nu mdaa ꞌñaǎn
chaꞌkuꞌniǐnndere. 5Nuꞌwin lkaaStiǐn,kanꞌ
chaꞌ kuꞌnii chaꞌ ka tlyuǔn xiyaꞌ, sa ñaꞌan
ngwa xa nu ti mdiꞌiǐn loꞌoo kulo ndukwa
la, nu ti ji tyisnan chalyuu. Kuꞌnii chaꞌ ka
tlyuǔn, kwiꞌ sa ñaꞌan tlyu nu nchka ꞌiin nde
seꞌen ndiꞌiin.

6 ’Nchga chaꞌ, kwiꞌ sa ñaꞌan nu nchka
nuꞌwin ni, wa mdyii ykwiǐnꞌ chaꞌ kanꞌ loꞌo
nten chalyuu ꞌñaǎn, ti kwiꞌ nten nu wa
nguloo suwii chaꞌkanten ꞌñaǎn. Waytsaǎnꞌ
chaꞌ kanꞌ ꞌin neꞌ sa ñaꞌan yaꞌ nu nsuꞌwi
lyo suꞌwe neꞌ ꞌiin ni ―ndukwin―. Nten

nu ꞌiin lka neꞌ kanꞌ; loꞌo nuꞌwin wa mdaa
neꞌ kanꞌ, chaꞌ ka neꞌ nten ꞌñaǎn. Loꞌo
wa mdukwa neꞌ nchga chaꞌ nu nchkwiiꞌ
loꞌo neꞌ. 7 Kwiꞌ ngwañaꞌan, ngwa biyaꞌ
tiꞌ neꞌ ni, chaꞌ nuꞌwin, Stiǐn Ndiose, wa
ngulo nchga tñan nu ngiꞌniǐn, chaꞌ ti kwiꞌ
nuꞌwinndaanchgachaꞌnunchkwiǐnꞌ. 8Wa
ngwaꞌuǔn ꞌin neꞌ nchga chaꞌ nu ngwaꞌuu
ꞌñaǎn ―ndukwin Jesús―, loꞌo ndukwa ꞌa
neꞌ chaꞌ kanꞌ ni. Jlyo ꞌa tiꞌ neꞌ chaꞌ nde seꞌen
ndiꞌiin, kwiꞌ nde kwa mdoꞌoǔn mdiyaǎn;
ndyaa ñaꞌan tiꞌ neꞌ chaꞌ nuꞌwin lkaa nu
msuꞌwaa ꞌñaǎnmdiyaǎn.

9 ’Stiǐn, chkwiǐnꞌ loꞌoo ni ―ndukwin
Jesús―, chaꞌ suꞌwaa yaaꞌ ꞌin neꞌ kanꞌ. Ja
chkwiǐnꞌ chaꞌ ꞌin ya ñaꞌan ti nten chalyuu,
ska ti chaꞌ ꞌin nten nu mdaa ꞌñaǎn chaꞌ ka
nten ꞌñaǎnnchkwiǐnꞌ loꞌoo, chaꞌ lkaneꞌkanꞌ
nten ꞌiin. 10Nchga nten numsñi chaꞌ ꞌñaǎn,
lka neꞌ kanꞌ nten ꞌiin ―ndukwin―. Ti kwiꞌ
ti chaꞌ, nuꞌwin yꞌnii chaꞌ lka neꞌ kanꞌ nten
ꞌñaǎn, chunꞌ lka neꞌ nten ꞌiin. Bra nu ñaꞌan
xka ta nten chalyuu ꞌin neꞌ kanꞌ, bra ti ka
biyaꞌ tiꞌ neꞌ chaꞌ tlyu ꞌa chaꞌ suꞌwe nsuꞌwi
ꞌñaǎn.

11 ’Ja tyiꞌiǐn ꞌaǎn lo chalyuu ―ndukwin
Jesús―, chaꞌ wa tyaꞌaǎn nde seꞌen ndiꞌiin;
loꞌo neꞌ kanꞌ ni, ti tyiꞌin la neꞌ lo chalyuu.
Nuꞌwin Stiǐn, luwii ꞌa lkaa, luwii ꞌa ngiꞌnii,
kanꞌ chaꞌ njñaǎn chaꞌ tlyu tiꞌ ꞌiin chaꞌ ꞌin
neꞌ nu wa mdaa ꞌñaǎn. Nchka tiǎnꞌ chaꞌ
nuꞌwin ñaꞌansiin ꞌin neꞌ kanꞌ loꞌo yaaꞌ ti
ykwiiꞌ ti, chaꞌ ja ñuꞌun tiye neꞌ. Nuꞌwin
kuꞌnii chaꞌ sañaꞌannusuꞌwachaꞌ ꞌiin loꞌoǔn
―ndukwin―, ngwañaꞌan ka suꞌwa kasiya
ꞌin neꞌ kanꞌ loꞌo taꞌa neꞌ nu msñi chaꞌ ꞌiin.
12Xa nu ti mdiꞌiǐn loꞌo nten nu mdaa ꞌñaǎn
―ndukwin Jesús―, bra kanꞌ suꞌwe ꞌa yꞌniǐn
kwan ꞌin neꞌ kanꞌ loꞌo chabiyaꞌ ꞌiin. Ja
mdaǎn ꞌaǎn chabiyaꞌ tyukwa neꞌ chaꞌ kuxi;
ja ska neꞌ kanꞌmnaꞌ kasiya ꞌin neꞌ. Ska ti yu
nu ndukwa chaꞌ ꞌin yu ti sꞌni la chaꞌ kanaꞌ
kasiya ꞌin yu, kanꞌ lka yu nu mdyii chaꞌ ꞌin
yu siyaꞌ ti, chaꞌndiꞌin chaꞌ ka nchga chaꞌnu
ngwaꞌan ayman kula chaꞌ ꞌin yu lo kityi nu
ngwa sꞌni.

13 ’Kanꞌ chaꞌ ni tyaǎn seꞌen ndiꞌiin, Stiǐn
―ndukwin Jesús ꞌin Ndiose Sti yu―. Bra
nu ti ndiꞌiǐn lo chalyuu, nchkwiǐnꞌ nchga
chaꞌ re loꞌo neꞌ, chaꞌ sa ñaꞌan nu nka suꞌwe
ꞌa ka tiyeěn,ngwañaꞌan ka suꞌweka tiye neꞌ
kanꞌ, tyukwi ti tiye neꞌ bra kanꞌ. 14 Nchga

chaꞌ nu wa ykwiiꞌ loꞌoǔn, wa ytsaǎnꞌ chaꞌ
kanꞌ ꞌin neꞌ kanꞌ ―ndukwin―. Loꞌo ni, sa
ñaꞌan nu ngwa tiꞌí tiꞌ nten chalyuu ꞌñaǎn,
ngwañaꞌan ka tiꞌí tiꞌ nten ꞌin neꞌ kanꞌ chaꞌ
ꞌñaǎn, chaꞌ ja ndiꞌin chaꞌ ꞌñaan loꞌo chaꞌ
kuxi nu nsuꞌwi chalyuu. 15 Kanꞌ chaꞌ chk-
wiǐnꞌ loꞌoo ni, Stiǐn―ndukwin Jesús―, chaꞌ
nchka tiǎnꞌ chaꞌ nuꞌwin ñaꞌansiin ꞌin neꞌ
kanꞌ, chaꞌ ja tyijin lyo kuneꞌ xaꞌan ꞌin neꞌ, ni
siya ja ndiꞌin chaꞌ kaan yꞌyaa ꞌin neꞌ kanꞌ.
16 Loꞌo naꞌ loꞌo neꞌ kanꞌ, ja ndiꞌin chaꞌ ꞌwa
loꞌo chaꞌ kuxi nu nsuꞌwi chalyuu ―nduk-
win―. 17 Ñi ꞌa chaꞌ nu nchkwiꞌ nuꞌwin,
loꞌo nchka tiǎnꞌ chaꞌ ti chkwiiꞌ la chaꞌ nu
ñi kanꞌ loꞌo neꞌ kanꞌ, chaꞌ xaꞌaan kasiya ꞌin
neꞌ, chaꞌ ja xuꞌwi ꞌa tiye neꞌ kanꞌ ꞌin chaꞌ
kuxi, sa ñaꞌan nu nsuꞌwi tiye neꞌ ti kulo.
18Sa ñaꞌan numsuꞌwaa ꞌñaǎn chaꞌmdiyaǎn
lo chalyuu re ―ndukwin Jesús ꞌin Ndiose
Sti yu―, ngwañaꞌan wa nguloǔn tñan ꞌin
neꞌ kanꞌ, chaꞌ tsaa neꞌ kwaꞌu neꞌ chaꞌ ꞌiin
ꞌin nten ñaꞌaan chalyuu. 19 Loꞌo ni, taǎn
tyukwi ñaꞌaan naꞌ, ti ykwiǐnꞌ tiǎn, chaꞌ ꞌin
ntenkanꞌ, chaꞌkuꞌniǐnnchga tñannunchka
tiiꞌ chaꞌ kuꞌniǐn ―ndukwin―. Loꞌo nchga
nten nu wa msñi chaꞌ ꞌiin, nchka tiǎnꞌ chaꞌ
xaꞌaan kasiya ꞌin neꞌ, chaꞌ nuꞌwin katsaaꞌ
chaꞌ nu ñi nu kanun niꞌ kasiya ꞌin neꞌ chaꞌ
ꞌiin.

20 ’Siꞌi ska ti chaꞌ ꞌin nten nu wa yten
chaꞌ ꞌñaǎn chkwiǐnꞌ loꞌoo ―ndukwin Jesús
ꞌin Ndiose Sti yu―, loꞌo chkwiǐnꞌ chaꞌ ꞌin
nchga nten nu sten chaꞌ ꞌñaǎn nde loo la,
bra nu kunanneꞌ chaꞌnu chkwiꞌnten ꞌñaǎn
loꞌo neꞌ; loꞌo chaꞌ ꞌin neꞌ kanꞌ chkwiǐnꞌ loꞌoo
ni ―ndukwin―. 21 Njñaǎn ꞌiin chaꞌ ka
suꞌwa kasiya ꞌin neꞌ kanꞌ loꞌo taꞌa neꞌ. Stiǐn,
sa ñaꞌan nu suꞌwa ndiꞌin chaꞌ ꞌiin loꞌoǔn,
sa ñaꞌan nu suꞌwa nka tiyeěn loꞌoo, kwiꞌ
ngwañaꞌan kuꞌnii chaꞌ ka suꞌwa ka tiye neꞌ
kanꞌ loꞌoan; bra kanꞌ ka tsaa ñaꞌan tiꞌ kaꞌan
nten ñaꞌaan chalyuu chaꞌ nuꞌwin msuꞌwaa
ꞌñaǎn chaꞌ mdiyaǎn ―ndukwin Jesús―.
22 Nuꞌwin, wa yꞌnii chaꞌ ka tlyuǔn lo cha-
lyuu re, loꞌo ngwañaꞌan wa yꞌniǐn chaꞌ ka
neꞌ kanꞌ sa ñaꞌan nu lkaǎn. Sa ñaꞌan nu
suꞌwa ꞌanka tiyee loꞌoǔn,ngwañaꞌannchka
tiǎnꞌ chaꞌ ka suꞌwa ka tiye neꞌ kanꞌ loꞌo taꞌa
neꞌ. 23 Suꞌwa lka tiyeěn loꞌo neꞌ kanꞌ, loꞌo
suꞌwa lka tiyee loꞌoǔn ―ndukwin―, kanꞌ
chaꞌ chañi chaꞌ ka suꞌwa kasiya ꞌin neꞌ loꞌo

taꞌa neꞌ. Ngwañaꞌan ka biyaꞌ tiꞌ nchga nten
chalyuu chaꞌ nuꞌwin wa msuꞌwaa ꞌñaǎn
chaꞌ mdiyaǎn lo chalyuu, chaꞌ sa ñaꞌan nu
ndiya ꞌa tiiꞌ ꞌñaǎn,ngwañaꞌanndiya ꞌa tiiꞌ ꞌin
nten nuwa yten chaꞌ ꞌñaǎn.

24 ’Stiǐn ―ndukwin Jesús ꞌin Ndiose Sti
yu―, nchka tiǎnꞌ chaꞌ tyiꞌin nten nu mdaa
ꞌñaǎn nde seꞌen tyiꞌiǐn loꞌoo. Bra kanꞌ ñaꞌan
neꞌ kanꞌ ꞌñaǎn chaꞌ ndukwaǎn seꞌen tlyu
la ti, seꞌen nu mdaa ꞌñaǎn chaꞌ tyukwaǎn,
chaꞌ ndiya ꞌa tiiꞌ ꞌñaǎn ti bra nu ti ji tyisnan
chalyuu. 25 Stiǐn―ndukwin Jesús―, xkwiꞌ
tñan nu ñi ngiꞌnii. Nsuꞌwi lyoǔn ꞌiin, ni
siya ja nsuꞌwi lyo nten chalyuu ꞌiin. Jlyo tiꞌ
neꞌ nu yten chaꞌ ꞌñaǎn chaꞌ ti kwiꞌ nuꞌwin
msuꞌwaa ꞌñaǎn chaꞌ mdiyaǎn lo chalyuu.
26Wa ngwaꞌuǔn ꞌin neꞌ kanꞌ nchga chaꞌ nu
ykwiiꞌ loꞌoǔn, loꞌo ti kuꞌniǐn laǎn chaꞌ ka
biyaꞌ suꞌwe tiꞌ neꞌ kanꞌ ti ka nu lka nuꞌwin.
Kanꞌ chaꞌ nka suꞌwe ꞌa ka tiye neꞌ loꞌo taꞌa
nten neꞌ, sa ñaꞌan nu suꞌwe ꞌa nsuꞌwi tiyee
ꞌñaǎn, chaꞌ kanun Tyiꞌiǐn niꞌ kasiya ꞌin neꞌ
bra kanꞌ.

18
Ndyaa loꞌo neꞌ ꞌin Jesús presu

1Mdyii ykwiꞌ Jesús chaꞌ kanꞌ loꞌo Ndiose
Sti yu, bra kanꞌ mdoꞌo yu ndyaa yu loꞌo
neꞌ nu ngiꞌni xaꞌan chaꞌ ꞌin yu. Mdijin
neꞌ ndyaa neꞌ la xka laꞌa tsuꞌ chku Ce-
drón, ska laja yuu nu ndiꞌin tuꞌwa kichen
Jerusalén. Nde kwa ndiya chinꞌ yuu tuꞌwa
seꞌen nduun chinꞌ yka kwiñii ꞌin nten, la
kanꞌ ndyaa Jesús loꞌo neꞌ nu ngiꞌni xaꞌan
chaꞌ ꞌin yu. 2 Loꞌo Juda nu wa yꞌni trisiyun
ꞌin Jesús yaꞌ neꞌ xaꞌan, loꞌo Juda kanꞌ jlyo tiꞌ
la seꞌen ndyaa neꞌ, chaꞌ wa tyun yaꞌ ndyoꞌ
tiꞌin neꞌ nu ngiꞌni xaꞌan chaꞌ ꞌin Jesús la
kanꞌ. 3 Kanꞌ chaꞌ ndyaa Juda nde kwa loꞌo
ska ta sndaru loꞌo policía nu mda neꞌ nu
tnunnchka ꞌin yu chaꞌ tyaꞌan loꞌoyu; ti kwiꞌ
sti joꞌo nu lka ndloo kanꞌ loꞌo neꞌ fariseo
mda sndaru kanꞌ. Loꞌo xaa chkwan kiiꞌ,
loꞌo kiiꞌ kityee, loꞌo chkwan cha ndukwa
yaꞌ neꞌ ndaꞌan neꞌ. Mdiyan loꞌo Juda ꞌin
neꞌ kanꞌ nde seꞌen nduun yka kwiñii kanꞌ.
4 Loꞌo jlyo tiꞌ Jesús nchga chaꞌ nu ndiꞌin
chaꞌ kuꞌni neꞌ loꞌo yu, kanꞌ chaꞌ ndyaa yu
ndyukwa taꞌa yu loꞌo neꞌ xaꞌan kanꞌ tuwiin

seꞌen ndijyan neꞌ. Mnichaꞌ Jesús ꞌin neꞌ bra
kanꞌ:
―¿Ti ꞌin ndaꞌan naanwan a? ―ndukwin

yu ꞌin neꞌ kanꞌ.
5 ―Jesús Nazaret, kanꞌ ꞌin ndaꞌan naan

ba―ndukwin neꞌ.
―Naꞌ lkaǎn ―ndukwin Jesús ꞌin neꞌ bra

kanꞌ.
Loꞌo suꞌwa ti mduun Juda loꞌo neꞌ, ti kwiꞌ

Juda nu wa yꞌni trisiyun ꞌin Jesús yaꞌ neꞌ
xaꞌan kanꞌ. 6Bra wa ykwiꞌ Jesús chaꞌ: “Naꞌ
lkaǎn”, bra ti ndyaa chunꞌ neꞌ bra kanꞌ,
mlyuu sti neꞌ lyuu. 7Xiyaꞌmnichaꞌ Jesús ꞌin
neꞌ:
―¿Ti ꞌinndaꞌannaanwana? ―ndukwin.
―Jesús Nazaret, ti kwiꞌ yu kanꞌ lka nu

nchka tiꞌ ba tyaja ꞌwa―ndukwin neꞌ.
8―Wa niǐn ꞌwan tsan chaꞌ naꞌ lkaǎn kanꞌ

―ndukwin Jesús ꞌin neꞌ bra kanꞌ―. Kanꞌ
chaꞌ ta wan chabiyaꞌ tyaa laja ti xka ta neꞌ
taꞌa ndaꞌaǎn re, chaꞌ nu skaǎn tiǎn nchka tiꞌ
wan ꞌñaǎn.

9Ngwañaꞌan ykwiꞌ Jesús loꞌo neꞌ, chaꞌ ka
ska chaꞌ sa ñaꞌan nu tka ykwiꞌ ti Jesús loꞌo
Ndiose Sti yu, bra nu ndukwin yu chaꞌ: “Ja
ska nten nu wa mda Ndiose chaꞌ ka neꞌ
nten ꞌñaǎn, ja mnaꞌ neꞌ kanꞌ ꞌñaǎn.” 10 Loꞌo
ngulo Tyu Simón xtyi ꞌin yu bra kanꞌ, mjiꞌin
yu xtyi ꞌin neꞌ, msiꞌyu kuꞌ yu jin nxkan laꞌa
seꞌen kwin ꞌin ska yu nu naan Malco bra
kanꞌ; msu ꞌin xꞌnan sti joꞌo lka Malco kanꞌ.
11Bra ti ykwiꞌ Jesús loꞌo Tyu:
―Xuꞌwa lyaa xtyi kwa ꞌiin niꞌ tyi ran.

Nan wa nda Stiǐn Ndiose chabiyaꞌ ꞌin neꞌ
chaꞌ ta neꞌ nu tiꞌí ꞌñaǎn. ¿Ta ja suꞌwe chaꞌ
ngwañaꞌan ka ꞌñaǎn, nxkeꞌ tiiꞌ a?

Mduun Jesús tloo xꞌnan sti joꞌo
12 Loꞌo wa ngwa chaꞌ msñi neꞌ ꞌin Jesús

bra kanꞌ, loꞌo sndaru, loꞌo xꞌnan sndaru,
loꞌo policía ꞌin neꞌ judío, tsaa mskanꞌ neꞌ ꞌin
yu bra kanꞌ. 13Kulo ndukwa la ndyaa loꞌo
neꞌ ꞌin yu seꞌen ndiꞌin ska yu kula nu naan
Anás, sti lyaa Caifás nu ngwa xꞌnan sti joꞌo
yijan kanꞌ. 14 Ti kwiꞌ Caifás ngwa nu ykwiꞌ
loꞌoneꞌ judío ti ngwaxkanꞌ la, chaꞌka suꞌwe
la ꞌinneꞌkichenni siyakaja ska ti nten, chaꞌ
ja ndiꞌin chaꞌ kaja nchga neꞌ judío bra kanꞌ.

Ytsen Tyu chkwiꞌ chaꞌ nsuꞌwi lyo ꞌin Jesús
tloo neꞌ judío

15 Loꞌo Tyu Simón ndaꞌan ñaꞌan yu ꞌin
Jesús, ni siya tijyuꞌ ti. Kwiꞌ ngwañaꞌan, xka

yunungiꞌnixaꞌanchaꞌ ꞌin Jesús, loꞌoyukanꞌ
ndaꞌan ñaꞌan yu ꞌin Jesús. Nsuꞌwi lyo suꞌwe
yu kanꞌ ꞌin sti joꞌo nu nka ndloo la, kanꞌ
chaꞌ ndyaa ñaꞌan yu ꞌin Jesús niꞌ ñaꞌan tlyu,
nu lka naꞌan tyi sti joꞌo kanꞌ. 16 Nganun
Tyunde chunꞌnaꞌan; kanꞌ chaꞌndyaaykwiꞌ
xka yu kanꞌ loꞌo ska nu kunaꞌan nu nduun
kwan tunaꞌan. Bra ti mdaa chabiyaꞌ yten
Tyu niꞌ ñaꞌan. 17 Ykwiꞌ nu kunaꞌan nu
nduun tunaꞌan kanꞌ loꞌo Tyu bra kanꞌ:
―¿Ta loꞌo nuꞌwin ngiꞌni xaꞌan chaꞌ ꞌin yu

kwa sikwa a? ―ndukwin nu kunaꞌan kanꞌ
ꞌin yu.
―Ja loꞌoǔn―ndukwin Tyu.
18Loꞌomsu ꞌin sti joꞌo loꞌoneꞌpolicíakanꞌ,

wa mxuꞌu neꞌ kiiꞌ nde kwa, chaꞌ tlyaꞌ ꞌa;
nduun neꞌ tuꞌwa kiiꞌ kanꞌ, chaꞌ katsun tiꞌ
neꞌ. Loꞌo Tyu nduun yu loꞌo neꞌ kanꞌ bra
kanꞌ, chaꞌ loꞌo yu nchka tiꞌ yu katsun tiꞌ yu
tuꞌwa kiiꞌ.

Mnichaꞌ sti joꞌo nu lka ndloo ꞌin Jesús
19Mnichaꞌ sti joꞌo nu lka ndloo ꞌin Jesús

bra kanꞌ:
―¿Ti ji lka ra nu ngiꞌni xaꞌan chaꞌ ꞌiin a?

¿Ni sa ñaꞌan ra chaꞌ nu nduꞌuu ꞌin neꞌ a?
20Mxkwen Jesús ꞌin sti joꞌo bra kanꞌ:
―Ya ñaꞌan ti seꞌen mdaꞌaǎn, ñi ykwiǐnꞌ

loꞌo nten sa ñaꞌan yaꞌ nu kunan nchga
neꞌ―ndukwin yu―. Ni siya niꞌ lyaa xuwe
ti, ni siya niꞌ lyaa tnun, nchga seꞌen nu
ndyoꞌ tiꞌin neꞌ judío, la kanꞌ ngwaꞌuǔn ꞌin
neꞌ; ja siyaꞌ chkwiǐnꞌmnan ti loꞌo neꞌ. 21 ¿Ni
chaꞌ lka nñichaaꞌ ra ꞌñaǎn a? Kunichaaꞌ ꞌin
nten nu wa ynan chaꞌ nu ykwiǐnꞌ, sa ñaꞌan
chaꞌ nu ytsaǎnꞌ ꞌin neꞌ kanꞌ. Jlyo tiꞌ neꞌ
nchga chaꞌ nuwa ngwaꞌuǔn ꞌin neꞌ.

22 Ykwanꞌ ska policía tuꞌwa Jesús chunꞌ
nuwa ykwiꞌ Jesús loꞌo sti joꞌo ngwañaꞌan.
―Ja suꞌwe xkween ngwañaꞌan ꞌin sti joꞌo

nu nka ndloo―ndukwin policía bra kanꞌ.
23 ―Si kuxi ꞌa ykwiǐnꞌ, nxkeꞌ tiꞌ wan,

katsaꞌ lya wan ꞌñaǎn ni sa ñaꞌan chaꞌ kuxi
lka kanꞌ ―ndukwin Jesús bra kanꞌ―. Chaꞌ
nu ñi ykwiǐnꞌ loꞌo wan. ¿Ni chaꞌ ykwanꞌ ra
wan ꞌñaǎn bra kanꞌ a? ―ndukwin Jesús.

24 Kanꞌ ngulo yu kula Anás tñan ꞌin neꞌ
chaꞌ tyaa loꞌo neꞌ ꞌin Jesús, ñaꞌan nchkanꞌ ti
yu, tsaaneꞌ seꞌenndiꞌinCaifásnunkaxꞌnan
sti joꞌo.

Xiyaꞌ ykwiꞌ Tyu chaꞌ ja nsuꞌwi lyo yu ꞌin
Jesús

25Ti nduun Tyu tuꞌwa kiiꞌ chaꞌ katsun tiꞌ
yu. Ykwiꞌ xka nten nu ndiꞌin nde kwa loꞌo
yu bra kanꞌ:
―¿Ta ja loꞌo nuꞌwin ngiꞌni xaꞌaan chaꞌ ꞌin

yu kwa a?
Ja mslyaa Tyu katsaꞌ ñi ꞌin neꞌ.
―Ja loꞌoǔn―ndukwin.
26Loꞌo nde kwa ndiꞌin xka msu ꞌin xꞌnan

sti joꞌo kanꞌ, kwiꞌ taꞌa yu lka nu msiꞌyu kuꞌ
Tyu jinnxkan ti tsan la. Ykwiꞌmsukanꞌ loꞌo
Tyu bra kanꞌ:
―¿Ta siꞌi wa naꞌaǎn ꞌiin ti tsan bra nu

mduun loꞌo yu kwa niꞌ yka kwiñii kanꞌ a?
―ndukwinmsu kanꞌ.

27Xiyaꞌ ykwiꞌTyu chaꞌ ja loꞌomduun, loꞌo
ti kwiꞌ bra kanꞌmsiꞌya ska la kweꞌe.

Ngwa biyaꞌ ꞌin Jesús tloo Pilato
28 Loꞌo mdoꞌo neꞌ seꞌen ndiꞌin Caifás bra

kanꞌ, ndyaa loꞌo neꞌ ꞌin Jesús seꞌen ndiꞌin
gobernador romano nu naan Pilato. Wa
kiꞌya ti xaa bra kanꞌ, kanꞌ chaꞌ ja mslyaa
neꞌ judío sten neꞌ niꞌ ñaꞌan ꞌin gobernador;
kti ꞌa ngiꞌni neꞌ kanꞌ chaꞌ taꞌa. Nxkeꞌ tiꞌ
neꞌ chaꞌ wñuꞌun chaꞌ ꞌin neꞌ si sten neꞌ niꞌ
ñaꞌan ꞌin neꞌ nu ja luwi, neꞌ xka laꞌa tsuꞌ;
ja kaja chabiyaꞌ ku siin neꞌ tsan taꞌa kanꞌ
bra kanꞌ. 29Kanꞌ chaꞌ mdoꞌo Pilato, nu lka
gobernador kanꞌ, ndyaa yu seꞌen ndiꞌin neꞌ
judío chaꞌ kunichaꞌ yu ꞌin neꞌ:
―¿Tandiya kiꞌyanuxtyawan ꞌin yu re a?

―ndukwin Pilato ꞌin neꞌ.
30Mxkwen neꞌ judío ꞌin Pilato bra kanꞌ:
―Si ja ndukwi yu kiꞌya, ja kan loꞌo ba ꞌin

yu seꞌen ndiꞌiin bra kanꞌ, yu kula ―nduk-
win neꞌ ꞌin yu.

31―Yaa loꞌowan ꞌin yu re chaꞌkuꞌni biyaꞌ
wan ꞌin yu chabiyaꞌ ꞌin chaꞌ kula nu nsuꞌwi
ꞌwan, ti ykwiꞌ ti wan ―ndukwin Pilato ꞌin
neꞌ bra kanꞌ.
―Ja ndiya chabiyaꞌ ꞌwa chaꞌ kujwi ba ꞌin

ska nten ngwañaꞌan, chaꞌ neꞌ judío lka ba
―ndukwin neꞌ ꞌin Pilato bra kanꞌ.

32 Chaꞌ nu yꞌni neꞌ ngwañaꞌan, bra kanꞌ
yaa toꞌo chaꞌ nu wa ykwiꞌ Jesús loꞌo neꞌ nu
ngwa sꞌni, bra nu ykwiꞌ yu sa ñaꞌan ndiꞌin
chaꞌ kaja yu. 33 Mxituun Pilato bra kanꞌ,
ndyaayuniꞌñaꞌan ꞌinyu,msiꞌyayu ꞌin Jesús
chaꞌ kan seꞌen ndiꞌin yu:

―¿Ta nuꞌwin lkaa ree nu lka ndloo la ꞌin
neꞌ judío a? ―ndukwin Pilato ꞌin Jesús.

34Ykwiꞌ Jesús loꞌo yu kula bra kanꞌ:
―¿Ta ska chaꞌ nu ngwiꞌya kee tii ykwiiꞌ

tii lka chaꞌ kwa a? ¿O ta xka nten ytsaꞌ ꞌiin
chaꞌ ngwañaꞌan lkaǎn a? ―ndukwin Jesús
ꞌin Pilato.

35―¿Ta loꞌoǔn lkaǎn yu judío, nxkeꞌ tiiꞌ a?
―ndukwin Pilato bra kanꞌ―. Jlyo tiiꞌ chaꞌ
neꞌ taꞌakichen tyii, kwiꞌ sti joꞌonu lkandloo
ꞌwan, kanꞌ lka nu wa mdiyan loꞌo ꞌiin chaꞌ
ka biyaꞌ ꞌiin seꞌen ndiꞌiǐn.

36 ―Si naꞌ lkaǎn ska ree ngwañaꞌan
―ndukwin Jesús―, bra ti xuun taꞌa neꞌ taꞌa
ndaꞌaǎn loꞌo neꞌ judío kwa chaꞌ ja xñi ꞌa neꞌ
ꞌñaǎn ―ndukwin―. Kanꞌ chaꞌ ni, siꞌi nten
chalyuu lka nu wa mstya ꞌñaǎn chaꞌ kaǎn
ndloo ꞌin neꞌ.

37 ―¿Ta ree lkaa sikwa a? ―ndukwin
Pilato.
Mxkwen Jesús ꞌin yu kula kanꞌ xiyaꞌ bra

kanꞌ:
―Nuꞌwin ndukwiin chaꞌ lkaǎn ree. Nde

lka tñan nu nsuꞌwi ꞌñaǎn, chaꞌ chkwiǐnꞌ ñi
loꞌo nten chaꞌ ꞌin nchga chaꞌ nu nsuꞌwi
seꞌen ndiꞌin Ndiose; kanꞌ chaꞌ ngulaǎn lo
chalyuu, kanꞌ chaꞌ mdiyaǎn chaꞌ chkwiǐnꞌ
ñi nchga chaꞌ ꞌin Ndiose loꞌo nten. Loꞌo
nchgantennundukwachaꞌnuñi,nnanneꞌ
chaꞌ nu nchkwiǐnꞌ loꞌo neꞌ.

38Kanꞌ ykwiꞌ Pilato loꞌo Jesús:
―Ja jlyo tiǎnꞌ. ¿Ta ndiya chaꞌ nu ñi ng-

wañaꞌan lo chalyuu a? ―ndukwin.
Ngulo Pilato tñan chaꞌ kujwi neꞌ ꞌin Jesús
Loꞌo mdoꞌo Pilato nde chunꞌ naꞌan bra

kanꞌ, ndyaa yu seꞌen nduun neꞌ judío kanꞌ
xiyaꞌ.
―Kwenta ꞌñaǎn, ja ndukwi yu kwa kiꞌya,

ja ndiꞌin chaꞌ taǎn nu tiꞌí ꞌin yu ―ndukwin
Pilato ꞌin neꞌ judío―. 39Loꞌo ni, wa ndyaꞌan
tiꞌwan chaꞌ ndlyoǔn ska presu ꞌwan nchga
yijan xa nunchka tsan taꞌa pascua―nduk-
win Pilato bra kanꞌ―. ¿Ta nchka tiꞌ wan
chaꞌ tlyoǔn ꞌin yu kwa nu lka ree ꞌwan neꞌ
judío a?

40Kwenmsiꞌya loꞌo neꞌ ꞌin Pilato xiyaꞌ:
―¡Siꞌi yu kwa nchka tiꞌ ba chaꞌ tyoꞌo yu!

¡Tlyoo ꞌin Barrabás! ―ndukwin neꞌ.
Loꞌo nu naan Barrabás kanꞌ ni, siꞌi nten

suꞌwelkayukanꞌ, xaꞌan ꞌayu, loꞌoyukunan
lka yu.

19
1 Ngulo Pilato tñan chaꞌ tyaa loꞌo neꞌ ꞌin

Jesús bra kanꞌ, chaꞌ tiꞌí ꞌa jwiꞌin neꞌ ꞌin yu
loꞌo ti su. 2Ngwiñan sndaru ska sneꞌ kicheꞌ
chaꞌ xtya neꞌ ke Jesús, loꞌo mda neꞌ ska teꞌ
kolo kwaa chaꞌ kuꞌ yu bra kanꞌ, ñaꞌan tiꞌ
si lka yu ska ree. 3 Bra kanꞌ taꞌa ti, taꞌa ti
ndyaa neꞌ kwiꞌ seꞌen ndiꞌin yu chaꞌ chkwiꞌ
neꞌ loꞌo yu; chaꞌ kwiñi ti chaꞌngiꞌni tnunneꞌ
ꞌin yu.
―¡Suꞌwe ti tyiꞌiin, yu kula, chaꞌ nuꞌwin

lkaa ree nu nka ndloo la ꞌin neꞌ judío!
―ndukwin neꞌ ꞌin Jesús bra kanꞌ.
Loꞌo ykwanꞌ neꞌ tloo Jesús bra kanꞌ.
4Xiyaꞌmdoꞌo Pilato niꞌñaꞌan ndyaa seꞌen

nduun neꞌ judío kanꞌ.
―Nde kwa ndijyan yu ―ndukwin Pi-

lato―. Wamdiyaǎn loꞌoǔn ꞌin yu kwa seꞌen
ndiꞌin wan xiyaꞌ, chaꞌ ka biyaꞌ tiꞌ wan chaꞌ
ja ndukwi yu kiꞌya kwenta ꞌñaǎn.

5 Kanꞌ mdoꞌo Jesús loꞌo sneꞌ kicheꞌ
ndukwa ke yu, loꞌo ñaꞌan ti ndukuꞌ yu teꞌ
kwaa kanꞌ.
―¡Ñaꞌan kwiꞌya wan ꞌin yu kwa ni!

―ndukwin Pilato bra kanꞌ.
6Loꞌo sti joꞌo nu lka ndloo loꞌo yu policía

ꞌin neꞌ, kwen msiꞌya loꞌo neꞌ ꞌin Pilato bra
nu naꞌan neꞌ chaꞌ ndijyan Jesús.
―¡Yjwi lya wan ꞌin yu! ¡Yjwi lya wan ꞌin

yu kwa! ―ndukwin neꞌ ꞌin Pilato.
Ykwiꞌ Pilato loꞌo neꞌ bra kanꞌ:
―Yaa loꞌo lya wan ꞌin yu, ti ykwiꞌ ti wan

chaꞌ jwiꞌin kaꞌan wan ꞌin yu lo wsi sikwa
―ndukwin Pilato ꞌin neꞌ―, chaꞌ kwenta
ꞌñaǎn ja ndukwi yu kiꞌya.

7Mxkwen neꞌ judío ꞌin Pilato bra kanꞌ:
―Ndiꞌin skachaꞌ ꞌware―ndukwinneꞌ―.

Sañaꞌannchkwiꞌ ti bandukwiyukiꞌya, chaꞌ
ndukwin yu chaꞌ lka yu ska ti nu lka Sñiꞌ
Ndiose; siꞌya chaꞌ kanꞌ ndiꞌin chaꞌ kaja yu.

8BrawaynanPilato chaꞌkanꞌ, ytsen ꞌayu
bra kanꞌ. 9 Xiyaꞌ mxituun yu ndyaa yu niꞌ
ñaꞌan ꞌin yu, mnichaꞌ yu ꞌin Jesús:
―¿La nde yaꞌmdoꞌoo ndijyaan a?
Jamxkwen ꞌa Jesús ꞌin yu siyaꞌ ti brakanꞌ.
10―¿Ni chaꞌ lka ja xlyaa chkwiiꞌ loꞌoǔn a?

―ndukwin Pilato ꞌin Jesús―. ¿Ta ja jlyo tiiꞌ
chaꞌndiya chabiyaꞌ ꞌñaǎn chaꞌ tlyoǔn ꞌiin a?
Loꞌo ndiya chabiyaꞌ ꞌñaǎn chaꞌ kujwiǐn ꞌiin
lo wsi.

11 ―Ja ndiya chabiyaꞌ ꞌiin siyaꞌ ti chaꞌ
kaa ndloo ꞌñaǎn ―ndukwin Jesús ꞌin Pi-
lato―. Ndiose nu lka ndloo la ti, kanꞌ lka
nu ta chabiyaꞌ ꞌñaan; kanꞌ chaꞌ tnun la kiꞌya
ndukwi yu nuwa yjwiꞌ xuꞌwa ꞌñaǎn yaaꞌ.

12Mdyisnan Pilato, lye ꞌa yꞌni yu tñan bra
kanꞌ, si kaja ñaꞌankuꞌni yu chaꞌ kulaa yu ꞌin
Jesús. Ñaꞌan ti kwenmsiꞌya loꞌoneꞌ judío ꞌin
Pilato:
―¡Si kulaa ꞌin yu kwa ni, ja ka suꞌwe

nuꞌwin loꞌo César nu lka xꞌnan wan neꞌ
romano bra kanꞌ! ―ndukwin neꞌ―. ¡Wa
ndukwin yu kwa chaꞌ lka yu ska ree, kanꞌ
chaꞌ lka yu kontra ꞌin César nu nka xꞌnan
wan!

13 Bra wa ynan Pilato chaꞌ nu ykwiꞌ neꞌ
judío kanꞌ, bra kanꞌ ndyaa tukwa yu lo yka
xlyaa seꞌen ngiꞌni biyaꞌ yu ꞌin nten. Ngulo
yu tñan chaꞌ kan loꞌo neꞌ ꞌin Jesús tloo yu, ti
kwiꞌ seꞌen ndiya kee kwajaꞌ nu ngwa naan
Gabata chaꞌ hebreo. 14Ndiꞌya kwan ngwa
brakanꞌ, tsan taꞌasiin ꞌin taꞌapascua. Ykwiꞌ
Pilato loꞌo neꞌ judío xiyaꞌ bra kanꞌ:
―¡Yu re lka yu ree nu lka ndloo ꞌwan

sikwa!
15 Lye ꞌa ykwiꞌ neꞌ judío loꞌo Pilato bra

kanꞌ:
―¡Yaa loꞌo wan ꞌin yu! ¡Yaa loꞌo wan ꞌin

yu! Jwiꞌin kaꞌan lya wan ꞌin yu lo wsi.
―¿Ta nchka tiꞌwan chaꞌ kujwi ba ꞌin ree

nu lka ndloo ꞌwan a? ―ndukwin Pilato ꞌin
neꞌ.
―Ja ndiꞌin xka ree nu lka ndloo ꞌñaan

―mxkwen neꞌ ꞌin yu―. Ska ti César lka
ndloo la ꞌñaan.

16 Kanꞌ chaꞌ ngwañaꞌan ngwa bra kanꞌ.
Ngulo Pilato tñan ꞌin sndaru chaꞌ kujwi neꞌ
ꞌin Jesús, chaꞌ jwiꞌin kaꞌan neꞌ ꞌin yu lo wsi
bra kanꞌ.

Mjiꞌin kaꞌan neꞌ ꞌin Jesús lo wsi
17 Loꞌo msñi sndaru ꞌin Jesús bra kanꞌ,

ndyaa loꞌo neꞌ ꞌin yu seꞌen kujwi neꞌ ꞌin
yu. Ngwiꞌya Jesús wsi ꞌin yu, ti ykwiꞌ ti yu,
ndyaa yu bra kanꞌ. Ndyaa loꞌo neꞌ ꞌin yu
seꞌen naan Gólgota chaꞌ hebreo, nu nchka
tiꞌ chkwiꞌ chaꞌtñan: Seꞌen ndukwa tijyan ke
ayman. 18La kanꞌmjiꞌin kaꞌan neꞌ ꞌin Jesús
lo wsi, loꞌo tyukwa nten taꞌa kaja Jesús; laꞌa
seꞌen kwin mxituun neꞌwsi ꞌin ska yu, laꞌa
seꞌen ka mxituun neꞌ wsi ꞌin xka yu bra
kanꞌ. Wsi ꞌin Jesús mxituun neꞌ jluꞌwe la.

19 Bra kanꞌ ngulo Pilato tñan chaꞌ kwaꞌan
neꞌ chaꞌ re ke wsi kanꞌ: “Yu re lka Jesús
Nazaret, ree ꞌin neꞌ judío.” Ngwañaꞌan
ngwaꞌan neꞌ chaꞌ bra kanꞌ. 20 Kaꞌan ꞌa neꞌ
judíonaꞌanneꞌ chaꞌnundukwakewsi kanꞌ,
chaꞌ ja tijyuꞌ yjwi neꞌ ꞌin Jesús lo wsi, tuꞌwa
kichen ti ngwa seꞌen kanꞌ. Snan lo chaꞌ
nu nchkwiꞌ nten ngwaꞌan neꞌ ke wsi kanꞌ:
chaꞌ hebreo nu nchkwiꞌ neꞌ judío ndukwa
kanꞌ, loꞌo chaꞌ latín, loꞌo chaꞌ griego. 21Kanꞌ
chaꞌ tyun sti joꞌo nu lka ndloo ꞌin neꞌ judío,
ndyaa ykwiꞌ neꞌ loꞌo Pilato bra kanꞌ:
―Ja suꞌwechaꞌngwaꞌanwan chaꞌ ree lka

yu kanꞌ, chaꞌ lka yu ndloo ꞌware neꞌ judío
―ndukwin neꞌ―. Suꞌwe la si kwaꞌan wan
chaꞌ ykwiꞌ yu ndukwin yu chaꞌ lka yu ree
ꞌin neꞌ judío taꞌa ba.

22Mxkwen Pilato ꞌin neꞌ bra kanꞌ:
―Kanun tu chaꞌ kanꞌ sa ñaꞌan nu

ndukwa ti ran, nan wa ndukwa chaꞌ ni
―ndukwin.

23 Xa wa mjiꞌin kaꞌan sndaru ꞌin Jesús lo
wsi, bra kanꞌmsñi yu kanꞌ steꞌ Jesús. Ndiꞌin
jakwa sndaru la kanꞌ, loꞌo msuꞌwe yu steꞌ
Jesús chaꞌ kaja chinꞌ ꞌin taꞌa jakwa yu. Loꞌo
teꞌ tukwin ꞌin Jesús msñi yu ꞌin ran; ñaꞌan
kuꞌ ti teꞌ kanꞌ, ja ndiya seꞌen nchkwan teꞌ
kanꞌ. 24Kanꞌ chaꞌ ykwiꞌ yu loꞌo taꞌa yu:
―Ja kusaanꞌ teꞌ re. Tyiꞌin jyaan loꞌo

taꞌaan chaꞌ tyija lyo chaꞌ ꞌñaan ti ka nu
kanun teꞌ re ꞌin.
Ngwañaꞌan nchka biyaꞌ tianꞌ chaꞌ chañi

chaꞌ nu ngwaꞌan neꞌ lo kityi kula nu ngwa
sꞌni, seꞌen nchkwiꞌ: “Wa msuꞌwe neꞌ steěnꞌ
loꞌo taꞌa neꞌ, wa mdiꞌin jya neꞌ loꞌo taꞌa neꞌ
chaꞌ tyija lyo chaꞌ ꞌin neꞌ ti ka nu kanun teꞌ
kanꞌ ꞌin.” Ngwañaꞌan ndukwa chaꞌ lo kityi
kanꞌ, loꞌo ti kwiꞌ ngwañaꞌan yꞌni neꞌ sndaru
kanꞌ bra kanꞌ.

25Laja bra kanꞌmduun jyaꞌan Jesús kwiꞌ
seꞌen mjiꞌin kaꞌan neꞌ ꞌin yu lo wsi kanꞌ.
Mduun loꞌo ska taꞌa ngula, nu naan Liya
kwilyoꞌo Cleofas, loꞌo xka nu kunaꞌan nu
naan Liya Magdalena. 26 Naꞌan Jesús ꞌin
jyaꞌan yu, loꞌo naꞌan yu ꞌin ska yu nu ngiꞌni
xaꞌan chaꞌ ꞌin yu; ndiya tiꞌ Jesús ꞌin yu kanꞌ,
loꞌo naꞌan yu chaꞌ suꞌwa nduun neꞌ kwiꞌ
seꞌen nduunwsi. Ykwiꞌ Jesús loꞌo jyaꞌan yu
bra kanꞌ:
―Jyaꞌaǎn ―ndukwin―, yu kwa ka sñiiꞌ

ni.



SAN JUAN 19:27 206 SAN JUAN 20:4

27 Kwiꞌ ngwañaꞌan ykwiꞌ Jesús loꞌo nu
kiꞌyu kanꞌ:
―Neꞌ kula re ka jyaꞌaan ni.
Loꞌo ndyaa yu kanꞌ loꞌo jyaꞌan Jesús bra

kanꞌ, mda yu seꞌen tyiꞌin neꞌ kula naꞌan tyi
yu bra kanꞌ.

Ngujwi Jesús
28 Ngwañaꞌan ngwa. Loꞌo mgii tiꞌ Jesús

chaꞌwa ngwa nchga chaꞌ nu ndiꞌin chaꞌ ka
ꞌin yu bra kanꞌ, kanꞌ chaꞌ ykwiꞌ yu ska chaꞌ,
ti kwiꞌ taꞌa chaꞌ nu ndukwa lo kityi kula:
―Ngityi ꞌa tiǎnꞌ ni―ndukwin yu.
29 Nde kwa nduun ska teꞌén mñun tiyeꞌ.

Kanꞌ msuꞌwa neꞌ ska kiche niꞌ teꞌén seꞌen
nsuꞌwi mñun kanꞌ, sa ñaꞌan bra nu mtsaꞌ
suꞌwe ran; mstya neꞌ kiche kanꞌ lo ska yka
tukwin, mskwen kwan neꞌ ꞌin kiche chaꞌ
kala ran tuꞌwa Jesús. 30 Bra wa ytiꞌ Jesús
mñun kanꞌ, bra kanꞌ ndukwin yu:
―Wa ngwa nchga chaꞌ.
Bra kanꞌ ngwiꞌya tukwi ke yu, ngujwi yu

bra kanꞌ.
Yojoꞌ sndaru chkwan cha siꞌ Jesús

31 Taꞌa siin pascua nka kanꞌ, kanꞌ chaꞌ ja
nchka ꞌa tiꞌ neꞌ judío chaꞌ kanun ayman lo
wsi xka tsan. Nduwe ꞌa tiꞌneꞌ chaꞌkti ꞌa tsan
taꞌa kanꞌ; kanꞌ chaꞌ ndyaa neꞌ tloo Pilato,
mjñan neꞌ chaꞌ ꞌin yu kula chaꞌ kwicha lya
sndaru tijyan kiyaꞌ neꞌ nu ndukwi lo wsi,
chaꞌ ndla la kaja neꞌ bra kanꞌ. Ka tiꞌya neꞌ
ꞌin ayman kanꞌ lyuu bra kanꞌ. 32 Kanꞌ chaꞌ
ndyaa sndaru seꞌen nduun wsi ꞌin yu taꞌa
ngujwi Jesús;mchaneꞌ kiyaꞌ yu seꞌen ndiya
neꞌ kulo, loꞌomcha neꞌ kiyaꞌ xka yu. 33Kanꞌ
ndyaa neꞌ seꞌen nduun wsi ꞌin Jesús, naꞌan
neꞌ chaꞌwa ngujwi yu, kanꞌ chaꞌ ja mcha ꞌa
neꞌ kiyaꞌ Jesús.

34Ni siya ja ngutsa kiyaꞌ Jesús, yojoꞌ ska
sndaru chkwan cha siꞌ yu, bra ti ngulu
tnen yu mxtiyaaꞌ loꞌo tyiꞌa luwi bra kanꞌ.
35 Loꞌo naꞌ nu ngwaꞌaǎn kityi re, Xuwa
lkaǎn, loꞌoǔn naꞌaǎn chaꞌ ngwañaꞌan ngwa
nchga chaꞌ kanꞌ. Chañi chaꞌ jlyo tiǎnꞌ, kanꞌ
chaꞌnchkwiǐnꞌ chaꞌnuñi loꞌowan, chaꞌ loꞌo
wan ka tsaa ñaꞌan tiꞌ wan chaꞌ kanꞌ. 36 Sa
ñaꞌan ngwa chaꞌ kanꞌ, ti kwiꞌ ngwañaꞌan
ndukwa chaꞌ lo kityi ꞌin Ndiose nu ngwa
sꞌni: “Ja ska tijyan yu katsa” ndukwin chaꞌ
kanꞌ. 37 Loꞌo ndiya xka chaꞌ nu ndukwa lo
kityi kanꞌ nu nchkwiꞌ: “Yojoꞌ neꞌ chkwan

cha siꞌ yu, loꞌo naꞌan nten chaꞌ wa ngujwi
yu bra kanꞌ.”

Mtsiꞌ ayman Jesús
38 Xa wa msiin la ndyaa ska yu nu naan

SeArimatea seꞌenndiꞌinPilatokanꞌ. Ti kwiꞌ
ntennuyꞌni xaꞌan chaꞌ ꞌin Jesús lka yu kanꞌ,
ni siya mnan ti yꞌni xaꞌan yu. Ntsen yu
si ka biyaꞌ tiꞌ neꞌ judío taꞌa kichen tyi yu
chaꞌ ngiꞌni xaꞌan yu chaꞌ ꞌin Jesús. Ndyaa
yu mjñan yu chabiyaꞌ ꞌin Pilato chaꞌ tsaa
loꞌo yu ꞌin ayman Jesús chaꞌ katsiꞌ. Mda
Pilato chabiyaꞌ tsaa loꞌo yu ꞌin ayman kanꞌ.
Bra kanꞌ ndyaa Se seꞌen nduun wsi, ndyaa
yꞌya yu ꞌin ayman Jesús, chaꞌ tsaa loꞌo yu
ꞌin tuꞌwa kwaa. 39 Loꞌo Nicodemo mdayaꞌ
ꞌin yu, ti kwiꞌNicodemonu yaa seꞌen ndiꞌin
Jesús tla nu ngwa. Ndyaa loꞌo Nicodemo
ska yuꞌwa styiꞌ yka nu xi tyiꞌi; mirra naan
styiꞌ yka kanꞌ, mxiyaꞌ loꞌo xka nan nu
naan áloes. Kalatyii kilo tiꞌin yuꞌwa kanꞌ.
40 Mstya neꞌ nan xi tyiꞌi kanꞌ lo ska teꞌ nu
lti ti loo, bra kanꞌmxiin neꞌ teꞌ kanꞌ ñaꞌaan
chunꞌ ayman Jesús, sa ñaꞌan nu ngiꞌni neꞌ
judío xa nu ntsiꞌ neꞌ ya ñaꞌan ti ayman ꞌin
neꞌ. 41Kwiꞌ seꞌen mjiꞌin kaꞌan neꞌ ꞌin neꞌ lo
wsi, la kanꞌ ndukwi ska loꞌoo seꞌen nduun
yka tlaꞌ ꞌin neꞌ. Niꞌ lyoꞌoo kanꞌ ndiya ska
tukee nu tka ngulu ti neꞌ siꞌ yuu chaꞌ ka
kwaa ꞌin neꞌ. Ja ya katsiꞌ nten niꞌ kwaa
kanꞌ. 42 Kwiꞌ seꞌen ti ndukwa tukee kanꞌ,
kanꞌ chaꞌnde kwamtsiꞌneꞌ ꞌin ayman Jesús
bra kanꞌ, chaꞌwa ka tla taꞌa siin pascua ꞌin
neꞌ judío.

20
Ndyuꞌu Jesús xiyaꞌ

1 La mdaꞌa kucha, tsan kulo ꞌin smnan,
loꞌo ti ji kiꞌya suꞌwe xaa, bra kanꞌ mdoꞌo
Liya Magdalena ndyaa tuꞌwa kwaa kanꞌ.
Naꞌan chaꞌ wa lka ndyoꞌo tsuꞌ kee tnun
nu nchkunꞌ tuꞌwa kwaa kanꞌ, 2 kanꞌ chaꞌ
msnan Liya ndyaa seꞌen ndiꞌin Tyu Simón
loꞌo xka yu taꞌa yꞌni xaꞌan yu, ti kwiꞌ yu nu
ndiya ꞌa tiꞌ Jesús. Ytsaꞌ Liya ꞌin neꞌ kanꞌ:
―Wa ngulo neꞌ ꞌin ayman Xꞌnaan seꞌen

mtsiꞌ neꞌ ꞌin Ni niꞌ tukee kanꞌ ―ndukwin
Liya ꞌin neꞌ―. Loꞌo ja jlyo tiꞌ ba la nde yaꞌ
ndyaa loꞌo neꞌ ꞌin ayman kanꞌ ni.

3 Bra ti mdoꞌo Tyu loꞌo xka yu, msnan
neꞌ ndyaa neꞌ tuꞌwa kwaa bra kanꞌ. 4 Taꞌa

tyukwaa neꞌ msnan neꞌ, loꞌo lye la msnan
xka yu kanꞌ, ndla la mdiyan yu kanꞌ tuꞌwa
kwaa. 5 Ndukwi ndlyuu yu chaꞌ ñaꞌan yu
niꞌ tukee kanꞌ, loꞌo naꞌan yu teꞌ lti ti loo nu
mxiin neꞌ chunꞌ ayman, kanꞌ ti nganun. Ja
ndyaa ꞌa yu niꞌ tukee kanꞌ. 6 Loꞌo mdiyan
Tyu Simón tuꞌwa kwaa bra kanꞌ, ndijyan
ñaꞌan yu ꞌin xka yu kanꞌ. Bra ti yten Tyu
ndyaa niꞌ tukee, naꞌan yu chaꞌ ti ndiya teꞌ
lti ti loo kanꞌ tukee kanꞌ. 7Kwiꞌ ngwañaꞌan,
naꞌan yu teꞌ nu nchkunꞌ tloo ayman, wa
mtsa tuꞌwa teꞌ kanꞌ, mskwa xka seꞌen; ja
mskwa ran loꞌo teꞌ lti ti loo nu mxiin chunꞌ
ayman, ska seꞌen mskwa teꞌ kanꞌ. 8 Loꞌo
xka yu nu mdiyan kulo ndukwa la, loꞌo
yu kanꞌ yten yu niꞌ tukee bra kanꞌ, ndyaa
naꞌan yu sa ñaꞌan ngwa niꞌ kwaa. Bra
kanꞌ suꞌwe ꞌa ndyaa ñaꞌan tiꞌ yu ꞌin Jesús.
9Ngwa biyaꞌ tiꞌ neꞌ bra kanꞌ, chaꞌ ti kwiꞌ sa
ñaꞌan nu ndukwa chaꞌ lo kityi kula, seꞌen
nchkwiꞌ chaꞌ ndiꞌin chaꞌ tyuꞌu Jesús xiyaꞌ
xa wa mtsiꞌ, ngwañaꞌan yaa toꞌo chaꞌ kanꞌ.
10 Mxituun yu bra kanꞌ, taꞌa tyukwaa yu
nu yꞌni xaꞌan chaꞌ ꞌin Jesús kanꞌ, ndyaa yu
seꞌen ndiꞌin neꞌ taꞌa yꞌni xaꞌan yu.

Ngwaꞌu tloo Jesús ꞌin LiyaMagdalena
11 Loꞌo Liya kanꞌ ni, nganun tuꞌwa tukee

kanꞌ, ynan ꞌa. Laja nu nganan, bra kanꞌ
naꞌan la niꞌ tukee kanꞌ, 12 naꞌan tukwa an-
gajle nu mdoꞌo nde niꞌ kwan mdoꞌo tukwa
nde kwa. Ngaten ꞌa ñaꞌan steꞌ angajle nu
mdoꞌo tukwa kanꞌ. Kwiꞌ seꞌen msti ayman
Jesús, nde kwa ndyaa tukwa angajle kanꞌ;
ska angajle ndukwa seꞌen yuꞌwi ke ayman
kanꞌ, xka angajle ndukwa seꞌen yuꞌwi kiyaꞌ
ayman kanꞌ. 13 Bra kanꞌ mnichaꞌ angajle
kanꞌ ꞌin Liya:
―¿Ni chaꞌ lka lye ꞌa nganaan a?
Mxkwen Liya ꞌin angajle bra kanꞌ:
―Wa ngulo neꞌ ꞌin ayman Xꞌnaǎn

―ndukwin―, loꞌo ja jlyo tiǎnꞌ la nde yaꞌ
ndyaa loꞌo neꞌ ꞌin Ni ni.

14Brawamdyii ykwiꞌ Liya chaꞌ kanꞌ, mx-
inaꞌan nde chunꞌ, naꞌan chaꞌ nduun Jesús
nde kwa bra kanꞌ, loꞌo ja yuꞌwi lyo Liya ꞌin
Ni bra. 15Mnichaꞌ Jesús ꞌin Liya bra kanꞌ:
―¿Ni chaꞌ lka lye ꞌa nganaan a? ―nduk-

win yu ꞌin Liya―. ¿Ti ꞌin ndaꞌan naan a?

Mskeꞌ tiꞌLiyachaꞌ ti kwiꞌyunungiꞌni tñan
seꞌen ndukwa yka tlaꞌ lka nu nduun nde
kwa, kanꞌ chaꞌ ykwiꞌ loꞌo yu bra kanꞌ:
―¿Ta siꞌi nuꞌwin lkaa nu ngulo tsuuꞌ ꞌin

ayman nu mtsiꞌ re a?, neꞌ kula ―ndukwin
ꞌin yu―. Kuꞌnii chaꞌ suꞌwe katsaaꞌ lyaa
ꞌñaǎn la nde yaꞌ ndyaa loꞌoo ꞌin, chaꞌ tsaa
loꞌoǔn ꞌin ayman kanꞌ la xka seꞌen suꞌwe la
bra kanꞌ.

16 ―¡Liya! ―ndukwin Jesús ꞌin nu
kunaꞌan kanꞌ.
Bra ti mxituun Liya naꞌan seꞌen nduun

Jesús.
―¡Rabuni! ―ndukwin. Ska chaꞌ hebreo

lka: Mstru ꞌñaǎn, ngwañaꞌan ndyoꞌo chaꞌ
kanꞌ.

17Ykwiꞌ Jesús loꞌo Liya bra kanꞌ:
―Ja kalaaꞌ ꞌñaǎn ni, chaꞌ ti ji tyaꞌaǎn nde

kwan seꞌen ndiꞌin Stiǐn ―ndukwin yu―.
Loꞌo ni, yaa lyaa seꞌen ndiꞌin taꞌa neꞌ nu
wa yten chaꞌ ꞌñaǎn, yaa ytsaaꞌ ꞌin neꞌ kanꞌ,
chaꞌ ndse ti skweěn tsaꞌaǎn la seꞌen ndiꞌin
Ndiose Stiǐn, ti kwiꞌ nu lka Sti wan. Tsaꞌaǎn
seꞌen ndiꞌin Ndiose Xꞌnaǎn, ti kwiꞌ nu lka
Ndiose Xꞌnanwan.

18 Bra ti ndyaa Liya Magdalena seꞌen
ndiꞌin taꞌaneꞌnuyꞌni xaꞌan chaꞌ ꞌin Jesúsnu
ngwa xkanꞌ, ndyaa ytsaꞌ ꞌin neꞌ:
―Wa naꞌaǎn ꞌin ti kwiꞌ Xꞌnaan tsan

―ndukwin.
Loꞌo ytsaꞌ nu kunaꞌan kanꞌ nchga chaꞌ nu

wa ykwiꞌ Jesús loꞌo bra kanꞌ.
Mdoꞌo tukwa Jesús seꞌenndiꞌin nten ꞌin yu

19 Ti kwiꞌ tla tsan kulo ꞌin smnan kanꞌ,
ngaꞌanyaꞌnaꞌanseꞌenndyoꞌ tiꞌinneꞌnuyꞌni
xaꞌan chaꞌ ꞌin Jesús, chaꞌ ntsen neꞌ ꞌin neꞌ
wsiya judío. Loꞌo mdiyan Jesús bra kanꞌ,
mduun yu laja neꞌ seꞌen ndiꞌin neꞌ.
―Tiin ti tyiꞌin wan, ja tyaꞌan ꞌa chaꞌ tiye

wan―ndukwin yu ꞌin neꞌ bra kanꞌ.
20 Loꞌo ngwaꞌu Jesús tuyaꞌ yu ꞌin neꞌ,

ngwaꞌu yu siꞌ yu ꞌin neꞌ, seꞌen mjwi cha yu.
Suꞌwe ꞌansuꞌwi tiye neꞌbranunaꞌanneꞌnu
yꞌni xaꞌan chaꞌ ꞌin yu chaꞌnu luꞌuXꞌnanneꞌ.
21Xiyaꞌ ykwiꞌ Jesús loꞌo neꞌ bra kanꞌ:
―Tiin ti tyiꞌin wan, ja tyaꞌan ꞌa chaꞌ tiye

wan ―ndukwin yu ꞌin neꞌ―. Sa ñaꞌan nu
msuꞌwa Stiǐn ꞌñaǎn chaꞌ mdiyaǎn lo cha-
lyuu, kwiꞌ ngwañaꞌan suꞌwaǎn ꞌwan chaꞌ
tsaa wan tyukwi ñaꞌaan chalyuu.

22Ngwaꞌa Jesús tloo neꞌ kanꞌ bra kanꞌ.

―Kanun Tyiꞌi Ndiose niꞌ kasiya ꞌwan
ni ―ndukwin yu ꞌin neꞌ kanꞌ―. 23 Kuꞌni
Ndiose chaꞌ tlyu tiꞌ ꞌin nten ꞌin kiꞌya nu
ndukwi neꞌ bra nu chkwiꞌwan loꞌo neꞌ chaꞌ
kuꞌni Ni chaꞌ tlyu tiꞌ ꞌin neꞌ; loꞌo ngwañaꞌan,
kanun kiꞌya nu ndukwi neꞌ bra nu chkwiꞌ
wan loꞌo neꞌ chaꞌ ja kuꞌni Ni chaꞌ tlyu tiꞌ ꞌin
neꞌ.

Naꞌan Toma ꞌin Jesús
24Ndiya ska yu taꞌa nu tii tyukwa neꞌ, nu

naan Toma nu ngula tukwa. Ja loꞌo Toma
ndiꞌin loꞌo taꞌaneꞌnuyꞌnixaꞌankanꞌ, branu
yaa Jesús seꞌen ndiꞌin neꞌ. 25Kanꞌ chaꞌ ytsaꞌ
neꞌ taꞌa yꞌni xaꞌan Toma ꞌin yu bra kanꞌ:
―Wa naꞌan ba ꞌin ti kwiꞌ Xꞌnaan―nduk-

win neꞌ.
Ykwiꞌ Toma loꞌo neꞌ bra kanꞌ:
―Brawa naꞌaǎn seꞌen yojoꞌ neꞌ klavu yaꞌ

yu, bra kanꞌ tsaa ñaꞌan tiǎnꞌ chaꞌ ti kwiꞌ yu
lka yu kanꞌ ―ndukwin―. Bra wa yojoǔnꞌ
xñii yaǎnꞌ laja kutu seꞌen yojoꞌ neꞌ klavu
yaꞌ yu, bra wa yojoǔnꞌ yaǎnꞌ laja kutu seꞌen
yojoꞌ neꞌ chkwan siꞌ yu, tsaa ñaꞌan tiǎnꞌ bra
kanꞌ―ndukwin Toma.

26 Xa wa mdaꞌa snuꞌ tsan, ndyoꞌ tiꞌin neꞌ
nu yꞌni xaꞌan chaꞌ ꞌin Jesús niꞌ ñaꞌan xiyaꞌ;
loꞌo Toma ndiꞌin loꞌo neꞌ bra kanꞌ. Wa
nchkunꞌ tsaa tunaꞌan, bra kanꞌ yten Jesús
niꞌ ñaꞌan kanꞌ ñaꞌan nchkunꞌ ti tunaꞌan,
mdyituun laja neꞌ seꞌen ndiꞌin neꞌ bra kanꞌ.
Ykwiꞌ yu loꞌo neꞌ:
―Tiin ti tyiꞌin wan.
27Loꞌo ykwiꞌ Jesús loꞌo Toma bra kanꞌ:
―Tyaan lyaa re, kojooꞌ xñii yaaꞌ laja

kutu ndukwa yaǎnꞌ ―ndukwin―. Ñaꞌaan
kwiꞌya suꞌwe seꞌen ndukwa kutu yaǎnꞌ re.
Tyaan kojooꞌ yaaꞌ siǐnꞌ. Ja chkwiiꞌ ꞌa chaꞌ ja
ndyaa ñaꞌan tiiꞌ ꞌñaǎn. Bra nu ni, ka tsaa
ñaꞌan suꞌwe tiiꞌ ꞌñaǎn―ndukwin Jesús.

28―Nuꞌwin lka Xꞌnaǎn, yu kula ―nduk-
win Toma ꞌin Jesús―, nuꞌwin lkaa Ndiose
ꞌñaǎn.

29 ―Ndyaa ñaꞌan tiiꞌ ꞌñaǎn ni, chaꞌ wa
naꞌaan ꞌñaǎn ―ndukwin Jesús ꞌin Toma―,
suꞌwe la ka tiye nten nu tsaa ñaꞌan tiꞌ ꞌñaǎn
ni siya ja ya ñaꞌan neꞌ ꞌñaǎn.

Nde lka rsun chaꞌ ngwaꞌan Xuwa kityi re
30Chañi chaꞌ yꞌni Jesús kaꞌan la chaꞌ tnun

chaꞌ kuwe tiꞌ nten ꞌin Ndiose Sti yu. Naꞌan
neꞌ nu yꞌni xaꞌan chaꞌ ꞌin yu chaꞌ kanꞌ, ni
siya ja nchkwiꞌ kityi re chaꞌ ꞌin nchga chaꞌ

kanꞌ. 31 Chaꞌ nu ndukwa lo kityi re ni,
wa ngwaꞌaǎn chaꞌ kanꞌ chaꞌ ka tsaa ñaꞌan
tiꞌ wan chaꞌ Jesús lka Krixtu, ti kwiꞌ nu
msuꞌwaNdiose chaꞌkan lo chalyuu, chaꞌka
sten wan chaꞌ ꞌin Jesús, chaꞌ ska ti Ni kanꞌ
lka Ni SñiꞌNdiose. Loꞌo kaja chalyuu suꞌwe
nu ja tsaa tii ꞌa ꞌwan chabiyaꞌ ꞌin Jesús bra
kanꞌ.

21
Mdoꞌo tukwa Jesús seꞌen ngiꞌni neꞌ tñan

tuꞌwa tiyuꞌ
1 Chunꞌ ndiꞌin la xiyaꞌ ngwaꞌu tloo Jesús

ꞌin neꞌ nu yꞌni xaꞌan chaꞌ ꞌin yu, xa nu
mdiꞌin neꞌ tuꞌwa tiyuꞌ Tiberias. Nde ñaꞌan
ngwa chaꞌ kanꞌ. 2 Sa tlyu ti ndyaa Tyu
Simón, loꞌo Toma nu ngula tukwa, loꞌo
Natanael neꞌ kichen Caná, nu ndiꞌin lo yuu
ꞌinGalilea; loꞌosñiꞌZebedeo, loꞌoxa tyukwa
neꞌ nu yꞌni xaꞌan chaꞌ ꞌin Jesús, ndyaa neꞌ
tuꞌwa tiyuꞌ kanꞌ. 3Ykwiꞌ Tyu Simón loꞌo neꞌ
kanꞌ bra kanꞌ:
―Tsaꞌaǎn kuta kula―ndukwin yu.
―Sa tlyu ti tsaan sikwa ―ndukwin neꞌ

ꞌin taꞌa neꞌ bra kanꞌ.
Kanꞌ chaꞌytenneꞌniꞌykanaꞌanndyaaneꞌ

bra kanꞌ, loꞌo ja skananmjwi ꞌin neꞌ yaaneꞌ
tyukwi tla kanꞌ. 4Wa kiꞌya ti xaa xka tsan,
bra kanꞌmduun Jesús tuꞌwa tiyuꞌ. Ti ndiꞌin
neꞌ lo tyiꞌa, loꞌo ja jlyo tiꞌ neꞌ nu yꞌni xaꞌan
chaꞌ ꞌin yu si ti kwiꞌ Jesús lka nu nduun
tuꞌwa tiyuꞌ kanꞌ. 5Loꞌomnichaꞌ Jesús ꞌin neꞌ
bra kanꞌ:
―¿Tawamjwi chinꞌ kula ku wan ni a?
―Ja ska nanmjwi ꞌwa siyaꞌ ti―ndukwin

neꞌ ꞌin yu bra kanꞌ.
6 ―Kuun wan katan ꞌwan laꞌa seꞌen

kwin ꞌwan, nde kwa kaja chinꞌ kula ꞌwan
―ndukwin Jesús ꞌin neꞌ nu ndiꞌin lo tyiꞌa
bra kanꞌ.
Ngwañaꞌan yꞌni neꞌ, loꞌo ja ngwa ꞌin neꞌ

jwakii neꞌ katan chaꞌ tyaan ran niꞌ yka
naꞌan kanꞌ, chaꞌ kaꞌan ꞌa kula yten niꞌ katan
ꞌin neꞌ. 7Loꞌo yu nu yꞌni xaꞌan chaꞌ ꞌin Jesús,
nu ndiya ꞌa tiꞌ Jesús ꞌin, bra ti ykwiꞌ yu loꞌo
Tyu bra kanꞌ:
―¡Ti kwiꞌ Xꞌnaan lka nu nduun la kwa!

―ndukwin.
Bra wa ynan Tyu chaꞌ kanꞌ, bra ti ykuꞌ

yu steꞌ yu chaꞌ kunaꞌ ti chunꞌ yu ngiꞌni yu
tñan, ndyukwan yu ndyaa yu lo tyiꞌa chaꞌ

ndla la tyoꞌo yu tuꞌwa tiyuꞌ. 8 Chunꞌ ndiꞌin
la mdoꞌo taꞌa neꞌ kanꞌ tuꞌwa tyiꞌa loꞌo yka
naꞌan; mjwakii neꞌ katan msaꞌan ndiꞌin
kula niꞌ, mdoꞌo neꞌ tuꞌwa tyiꞌa. Loꞌo ja tijyuꞌ
ndiꞌin neꞌ tuꞌwa tiyuꞌ kanꞌ, wa yaa neꞌ ska
siyentumetro ti lo tyiꞌakanꞌ. 9Brawangala
neꞌ tuꞌwatyiꞌakanꞌ,mdoꞌoneꞌniꞌykanaꞌan,
naꞌan neꞌ chaꞌwa lka ndiꞌin kiiꞌ nsuwiꞌ nde
kwa, wa nskwa kula ndyiꞌi lo kiiꞌ kanꞌ, loꞌo
chinꞌ jaxlya tejeꞌ ndiya. 10 Ykwiꞌ Jesús loꞌo
neꞌ bra kanꞌ:
―Kan loꞌo wan chinꞌ kula nu mjwi ꞌwan

nde re―ndukwin yu ꞌin neꞌ.
11 Bra ti yten Tyu niꞌ yka naꞌan xiyaꞌ,

mjwakii yu katan chaꞌ kulo yu ꞌin ran la
seꞌen wtyi; msaꞌan katan kanꞌ nsuꞌwi kula
tnun. Skasiyentunsuꞌwi tuꞌwatyiindukwa
snan kula ndiꞌin niꞌ katan ꞌin neꞌ, loꞌo ja
mdaaꞌ ꞌakatan, ni siyakaꞌan ꞌakula ytenniꞌ
ran.

12―Kan lyawanku lomsaan―ndukwin
Jesús ꞌin neꞌ kanꞌ bra kanꞌ.
Loꞌo ja tukwin yꞌni tiye kunichaꞌ ꞌin yu ti

ka nu lka yu, jlyo tiꞌ neꞌ chaꞌ ti kwiꞌ Jesús
Xꞌnan neꞌ lka yu kanꞌ. 13Mdiyan Jesús kwiꞌ
seꞌen ti bra kanꞌ, msñi yu jaxlya chaꞌ ta yu
ku neꞌ kanꞌ, loꞌomda yu kula ku neꞌ.

14 Loꞌo ni, wa mdaꞌa snan yaꞌ nu ngwaꞌu
tloo Jesús ꞌin neꞌ nu yꞌni xaꞌan chaꞌ ꞌin yu, ti
bra nu ndyuꞌu yu xiyaꞌ chaꞌ ngujwi yu.

Ykwiꞌ Jesús loꞌo Tyu Simón
15 Xa wa mdyii yku lomsaa neꞌ, bra kanꞌ

mnichaꞌ Jesús ꞌin Tyu Simón:
―Simón, sñiꞌ Jona ―ndukwin Jesús ꞌin

yu―, ¿tansuꞌwi la tiyee ñaꞌan ꞌñaǎn a? ¿O ta
nsuꞌwi la tiyee ñaꞌan ꞌin taꞌa suꞌwe nsuꞌwii
a?
Bra ti mxkwen Tyu ꞌin Jesús:
―Wa jlyo tiiꞌ, Xꞌnaǎn, chaꞌ suꞌwe ꞌa

nsuꞌwi tiyeěn naꞌaǎn ꞌiin ―ndukwin Tyu
ꞌin Jesús.
―Kwaꞌuu lyaa chaꞌ ꞌñaǎn ꞌin nten nu tka

yten chaꞌ ꞌñaǎn sikwa, ñaꞌan tiꞌ si ñaꞌansiin
ꞌin slyaꞌ kuneꞌ ti ꞌñaǎn ―ndukwin Jesús ꞌin
Tyu.

16Loꞌo ykwiꞌ Jesús loꞌo yu xiyaꞌ bra kanꞌ:
―Simón, sñiꞌ Jona ―ndukwin―, ¿ta

chañi ꞌiin chaꞌ suꞌwe nsuꞌwi tiyee ñaꞌan
ꞌñaǎn a?
―Xꞌnaǎn,wa jlyo tiiꞌ chaꞌ suꞌwe ꞌa nsuꞌwi

tiyeěn naꞌaǎn ꞌiin―ndukwin Tyu ꞌin Jesús.

―Ñaꞌansiin ꞌin nten ꞌñaǎn sikwa, ñaꞌan tiꞌ
si ñaꞌansiin ꞌin slyaꞌ ꞌñaǎn―ndukwin Jesús
ꞌin yu bra kanꞌ.

17Wamdaꞌa snanyaꞌnumnichaꞌ Jesús ꞌin
yu ngwañaꞌan:
―¿Ta chañi ꞌiin chaꞌ suꞌwe nsuꞌwi tiyee

ñaꞌaan ꞌñaǎn a?
Ngwa xiꞌin tiꞌ Tyu chaꞌ snan yaꞌ mnichaꞌ

Jesús ꞌin yu si chañi chaꞌ suꞌwe nsuꞌwi tiye
yuñaꞌan yu ꞌin, kanꞌ chaꞌ ykwiꞌ yu loꞌo Jesús
xiyaꞌ:
―Siyaꞌ ti jlyo tiiꞌ nchga chaꞌ, Xꞌnaǎn

―ndukwinTyu ꞌinyu―. Loꞌo jlyo ꞌa tiiꞌ chaꞌ
suꞌwe ꞌa nsuꞌwi tiyeěn naꞌaǎn ꞌiin.
―Kwaꞌuu lyaa chaꞌ ꞌñaǎn ꞌin nten ꞌñaǎn

sikwa, ñaꞌan tiꞌ slyaꞌ ꞌñaǎn lka neꞌ ―nduk-
win Jesús ꞌin yu―. 18 Chañi ꞌa chaꞌ nu
chkwiǐnꞌ loꞌoo ni, chaꞌ nu ti ngwa kuneeꞌ
―ndukwin Jesús―, ti bra kanꞌ ngwa ꞌiin
ti ykwiiꞌ ti skaanꞌ ti siꞌ, loꞌo ngwa ꞌiin tsaa
la nde yaꞌ seꞌen ngwa tiiꞌ tsaa bra kanꞌ;
nde loo la ni, xa nu kasuuꞌ la, bra kanꞌ
xñii skuun bra nu kan neꞌ xka laꞌa tsuꞌ chaꞌ
skanꞌ tsaa neꞌ kanꞌ siꞌ, bra kanꞌ tsaa loꞌo neꞌ
ꞌiin la seꞌen nu ja nchka tiiꞌ tsaa.

19Ngwañaꞌan ykwiꞌ Jesús chaꞌ ka biyaꞌ tiꞌ
Tyu sa ñaꞌan kujwi neꞌ ꞌin yu nde loo la;
loꞌo lye la kuꞌni tnun nchga nten ꞌin Ndiose
chunꞌ nu kaja yu ngwañaꞌan.
―¡Tyaꞌaan loꞌoǔn sikwa! ―ndukwin

Jesús ꞌin Tyu bra kanꞌ.
Yu taꞌa ndaꞌan Jesús nu ndiya ꞌa tiꞌ Jesús

ꞌin
20 Loꞌo mxinaꞌan Tyu chunꞌ yu seꞌen

nduun taꞌa ndaꞌan yu, taꞌa yꞌni xaꞌan yu
chaꞌ ꞌin Jesús, ti kwiꞌ yu nu ndiya ꞌa tiꞌ Jesús
ꞌin, ndijyan ñaꞌan yu kanꞌ ꞌin neꞌ. Ti kwiꞌ
yukanꞌ lka nu ti ngwaxkanꞌngaꞌan yukwiꞌ
seꞌen ti loꞌo Jesús nchku siin neꞌ, ti kwiꞌ nu
mnichaꞌ ꞌin Jesús: “¿Xꞌnan, ti ka lkanukuꞌni
trisiyun ꞌiin yaꞌ neꞌ xaꞌan a?” ndukwin yu
nu ngwa xkanꞌ. 21Naꞌan Tyu chaꞌ ndijyan
ñaꞌan yu kanꞌ ꞌin neꞌ, kanꞌ chaꞌmnichaꞌ Tyu
ꞌin Jesús:
―¿Ni ñaꞌan ka ꞌin yu re nde loo la a?

―ndukwin Tyu ꞌin Jesús.
22Mxkwen Jesús ꞌin Tyu bra kanꞌ:
―Ja kuwe ꞌa tiiꞌ―ndukwin yu ꞌin Tyu―.

Ni siya nchka tiǎnꞌ chaꞌ kanun yu lo
chalyuu sa ñaꞌan bra nu kaǎn xiyaꞌ, ja
ndiꞌin chaꞌ tyaꞌan ꞌa chaꞌ tiyee ꞌin chaꞌ

kanꞌ ―ndukwin Jesús―. Nuꞌwin, tyaꞌaan
loꞌoǔn.

23Xa wa ynan taꞌa neꞌ nu yꞌni xaꞌan chaꞌ
ꞌin Jesús chaꞌ kanꞌ, ykwiꞌ ꞌa neꞌ loꞌo taꞌa
neꞌ chaꞌ ja kaja ꞌa yu kanꞌ ni, mskeꞌ tiꞌ neꞌ.
Loꞌo ñi la ndyoꞌo chaꞌ kanꞌ, chaꞌ ja ndukwin
Jesús chaꞌ ja kaja ꞌa yu kanꞌ; sa kanꞌ ti
chaꞌ ndukwin Jesús chaꞌ ꞌin yu: “Ja kuwe
ꞌa tiiꞌ. Ni siya nchka tiǎnꞌ chaꞌ kanun yu
lo chalyuu sa ñaꞌan bra nu kaǎn xiyaꞌ, ja
ndiꞌin chaꞌ tyaꞌan chaꞌ tiyee ꞌin chaꞌ kanꞌ.”
Sa kanꞌ ti chaꞌ ykwiꞌ Jesús loꞌo Tyu.

24 Loꞌo naꞌ lkaǎn ti kwiꞌ yu kanꞌ nu
yꞌni xaꞌan chaꞌ ꞌin Jesús kanꞌ. Ti kwiǐnꞌ
ngwaꞌaǎn chaꞌ re lo kityi, loꞌo jlyo tiǎnꞌ chaꞌ
nuñi lka nchga chaꞌnunchkwiǐnꞌ loꞌowan.

25Ti nsuꞌwi la kaꞌan ꞌa chaꞌ nu yꞌni Jesús;
ni siya kwaꞌan neꞌ nchga chaꞌ kanꞌ lo kityi,
ti nu ngula yu lo chalyuu, ja tyoꞌo skwa
ñaꞌaan chalyuu chaꞌ tyoꞌ tukwa kityi kanꞌ,
nxkeꞌ tiǎnꞌ. Sa kwa ti chaꞌ ndaꞌaǎn re.

Tñan nu yꞌni nten nu yꞌni
xaꞌan chaꞌ ꞌin Jesús chunꞌ

ndiꞌin la
Ykwiꞌ Jesús chaꞌ kan Tyiꞌi Ndiose lo cha-

lyuu
1 Ti ngwa xkanꞌ, wa ngwaꞌaǎn ska kityi

nu ndyaa seꞌen ndiꞌin nuꞌwin, Teófilo. Kityi
kanꞌ ngitsaꞌ ꞌiin nchga tñan nu yꞌni Jesús,
nchga chaꞌ nu ngwaꞌu Jesús bra nu mdy-
isnan yꞌni yu tñan, 2 nchga chaꞌ nu yꞌni yu
xa nu mdiꞌin yu lo chalyuu re. Ja ya tyaa
Jesús nde seꞌen ndiꞌin Ndiose, bra nu ngulo
suwi yu ꞌin tii tyukwa nten nu tsaa chkwiꞌ
chaꞌ ꞌin yu tyukwi ñaꞌaan chalyuu. Mdayaꞌ
Tyiꞌi Ndiose ꞌin Jesús chaꞌ ngulo yu tñan
ꞌin tii tyukwa yu kanꞌ, sa ñaꞌan tñan ndiꞌin
chaꞌ kuꞌni yu kanꞌ. 3 Bra wa ngujwi Jesús,
ndyuꞌu yu xiyaꞌ, bra kanꞌ mdoꞌo tukwa yu
seꞌen ndiꞌin neꞌ kanꞌ. Xa tuꞌwa tsanmdaꞌan
Jesús lo chalyuu bra kanꞌ, tyun yaꞌ mdoꞌo
tukwa yu seꞌen ndiꞌin neꞌ kanꞌ; suꞌwe ꞌa
ngwaꞌuyu ꞌinneꞌ chaꞌ chañi chaꞌwandyuꞌu
yu xiyaꞌ. Loꞌo ngwaꞌu yu ꞌin neꞌ kanꞌ sa
ñaꞌankaNdiose ndloo la niꞌ kasiya ꞌin nten.
4 Ja ya tyaa Jesús, bra nu ykwiꞌ yu loꞌo neꞌ
kanꞌ, chaꞌ kanun neꞌ kichen Jerusalén:
―Kata wan chinꞌ kichen re ―ndukwin

Jesús ꞌin neꞌ―, sa ñaꞌan bra nu kan Tyiꞌi
Ndiose chaꞌ kanun niꞌ kasiya ꞌwan. Ng-
wañaꞌan ykwiꞌ Stiǐn nu ngwa sꞌni, kwiꞌ ng-
wañaꞌan ngwa chaꞌ nu ykwiǐnꞌ loꞌo wan nu
ngwa xkanꞌ ti. 5 Ti kulo mdukwatya Xuwa
ꞌin nten loꞌo tyiꞌa ti; loꞌo ni, wa tiya ti tsan
nu kan Tyiꞌi Ndiose chaꞌ kanun niꞌ kasiya
ꞌwan, ngwañaꞌan tukwatya Ndiose ꞌwan.

Ndyaa Jesús niꞌ kwan
6 Ngwa ska tsan ndyoꞌ tiꞌin taꞌa neꞌ kanꞌ

ska seꞌen ti, mnichaꞌ neꞌ ꞌin Jesús bra kanꞌ:
―Xꞌnanba―ndukwinneꞌ―, ¿ta siꞌi ni nu

taa chabiyaꞌ ꞌwa, chaꞌkabandloo lo yuunu
ndiꞌin kwenta ꞌin kichen tyi ba xiyaꞌ a? Ti
kwiꞌ neꞌ Israel lka ba.

7Mxkwen Jesús ꞌin neꞌ kanꞌ bra kanꞌ:
―Ja ndiya chabiyaꞌ ꞌwan chaꞌ ka biyaꞌ tiꞌ

wan ni tsan ka, ni bra ka nu kuꞌni Ndiose
tñan. Ska ti StiǐnNdiose jlyo tiꞌNi chaꞌ kanꞌ,
loꞌo nganun chabiyaꞌ kanꞌ ꞌin Ni, ti ykwiꞌ

ti Ni. 8 Xka chaꞌ chkwiǐnꞌ loꞌo wan ni, chaꞌ
kaja chabiyaꞌ ꞌwan kuꞌni wan tñan ꞌñaǎn
xa nu kanun Tyiꞌi Ndiose niꞌ kasiya ꞌwan,
chaꞌka chkwiꞌwanchaꞌ suꞌwere loꞌonchga
nten, chaꞌ ꞌñaǎn bra kanꞌ. Chkwiꞌ wan
loꞌo neꞌ kichen Jerusalén, kwiꞌ ngwañaꞌan
chkwiꞌ wan loꞌo neꞌ nde lo yuu ꞌin Judea,
kwiꞌ ngwañaꞌan chkwiꞌwan loꞌo neꞌ lo yuu
kwiꞌ seꞌen ti nunaanSamariakanꞌ, kwiꞌng-
wañaꞌan chkwiꞌwan loꞌo neꞌ nchga kichen
seꞌen ndiꞌin nten chalyuu.

9 Bra wa mdyii ykwiꞌ Jesús chaꞌ kanꞌ, xa
nu ti naꞌan neꞌ ꞌin yu, ndyaa loꞌo Ndiose ꞌin
yu ndyaa yu niꞌ kwan bra kanꞌ. Nchkunꞌ
ska ko chunꞌ yu chaꞌ ja ñaꞌan ꞌa neꞌ ꞌin yu
bra kanꞌ. 10 Laja nu ndyaa yu kanꞌ, naꞌan
neꞌ nde niꞌ kwan bra kanꞌ. Bra ti mdoꞌo
tukwa tukwa nten nu ngaten steꞌ, mduun
seꞌen ndiꞌin neꞌ kanꞌ bra kanꞌ. 11Ykwiꞌ nten
nu ngaten steꞌ kanꞌ loꞌo neꞌ kanꞌ:
―ꞌWan, neꞌ Galilea ―ndukwin―. ¿Ni

chaꞌ lka nduunwan naꞌan kwiꞌya wan nde
niꞌ kwan a? ―ndukwin neꞌ―. Jesús nu tka
mxnun ti ꞌwan chunꞌ ndyaa Ni niꞌ kwan,
ti kan Ni lo chalyuu xiyaꞌ nde loo la. Sa
ñaꞌan naꞌan wan ꞌin Ni bra nu ndyaa Ni,
kwiꞌ ngwañaꞌan ñaꞌan nten ꞌin Ni bra nu
kan Ni xiyaꞌ ―ndukwin yu nu ngaten steꞌ
bra kanꞌ.

Ngulo suwi neꞌ ꞌin Matiya chaꞌ kuꞌni yu
tñan loo Juda

12 Loꞌo mdoꞌo neꞌ kiꞌya Olivos bra kanꞌ,
mxitukwi neꞌ ndyaan neꞌ nde kichen
Jerusalén. Tuꞌwakichen ti ndiꞌinkiꞌyakanꞌ,
loꞌo ja ndiya chabiyaꞌ ꞌin neꞌ judío chaꞌ tsaa
neꞌ tijyuꞌ la tsan taꞌa nu nxitñaꞌ neꞌ. 13Ndla
ti ngala neꞌ kichen kanꞌ, ndyaa neꞌ ska niꞌ
ñaꞌan kwan seꞌenndiꞌin neꞌbra kanꞌ: ndiya
Tyu, loꞌo Santiago, loꞌo Xuwa, loꞌo Ndre,
loꞌoLpe, loꞌoToma, loꞌoBartolo, loꞌoMateo,
loꞌo xka Santiago sñiꞌ Alfeo, loꞌo Simón
nu ngwa ꞌin ska ta nten cananista, loꞌo
Juda taꞌa Santiago. 14 Ska ti chaꞌ mdaꞌan
tiye nchga neꞌ kanꞌ, taꞌa ti ndyoꞌ tiꞌin neꞌ
nchkwiꞌ neꞌ loꞌo Ndiose. Loꞌo taꞌa Jesús
ndiꞌin loꞌo neꞌ kanꞌ, loꞌo Liya jyaꞌan Jesús,
loꞌo tyun nu kunaꞌan numdaꞌan loꞌo yu.

15 Ngwa ska tsan wa mdyoꞌ tiꞌin nchga
nten nu msñi chaꞌ ꞌin Jesucristo kichen
kanꞌ, ska siyentu nsuꞌwi kala nten mdyoꞌ

tiꞌin tsan kanꞌ. Loꞌo mdyituun Tyu chaꞌ
chkwiꞌ yu loꞌo neꞌ bra kanꞌ:

16―ꞌWan, taꞌa ndiꞌian re―ndukwin Tyu
ꞌin neꞌ kanꞌ―, nu ngwa sꞌni mdayaꞌ Tyiꞌi
Ndiose ꞌin ayman David chaꞌ ngwaꞌan ay-
man kanꞌ kityi nu ykwiꞌ nde loo la sa
ñaꞌan chaꞌ kuxi ka nu kuꞌni ayman Juda.
Juda ngwa nu ngwaꞌu tuwiin ꞌin neꞌ xaꞌan
chaꞌ msñi neꞌ ꞌin Jesús presu; sa ñaꞌan nu
nganun chaꞌ ka ꞌin yu, ngwañaꞌan ngwa
chaꞌ kanꞌ. 17 Suꞌwa ti mdaꞌan ayman Juda
loꞌoan, suꞌwa ti yꞌni yu tñan loꞌoannungwa
xkanꞌ. 18 Loꞌo yaa ayman kanꞌmsiꞌi yu ska
yuꞌwe yuu loꞌo tñi nu mda neꞌ ꞌin yu bra
kanꞌ, chaꞌ yꞌni yu chaꞌ kuxi, bra nu yjwiꞌ
xuꞌwa yu ꞌin Jesús ꞌin neꞌ xaꞌan kanꞌ. Ti
ykwiꞌ ti yu mxtyuu yu ꞌin yu lo yuu; mdaaꞌ
niꞌyu,mdoꞌo ti xeꞌinyu, ngujwiyubrakanꞌ.
19 Bra ti ngwa biyaꞌ tiꞌ nchga nten kichen
Jerusalén, kanꞌ chaꞌ ykwiꞌ neꞌ chaꞌ ꞌin neꞌ
chaꞌ Acéldama naan yuu seꞌen ngulyuu yu;
nde ñaꞌan ndyoꞌo chaꞌ kanꞌ ―Yuu seꞌen
ngalu tnen nten―. 20Kwiꞌ ngwañaꞌan yaa
toꞌo chaꞌ nu ngwaꞌan ayman sꞌni lo kityi
Salmosnunchkwiꞌ: “Kanun laja ti naꞌan tyi
yu, ja kanun ꞌa nten luꞌu nde kwa”. Loꞌo
xka chaꞌ nu nchkwiꞌ kityi kanꞌ: “Kuꞌni xka
nten tñan loo yu”.
’Ngwañaꞌan nchkwiꞌ chaꞌ lo kityi kanꞌ

―ndukwin Tyu ꞌin neꞌ―, 21-22 kanꞌ chaꞌ
ni, suꞌwe si kuꞌni xka neꞌ taꞌaan tñan loo
ayman Juda. Ntenkanꞌka skaneꞌ taꞌaannu
mdaꞌan loꞌoan nchga tsan ti bra nu mdiꞌin
Jesús loꞌoan lo chalyuu re. Mdaꞌan yu
loꞌoan, ni siya ti kulo la xa nu mdukwatya
ayman Xuwa ꞌin nten, ni siya nu ngwa
xkanꞌ ti branumdoꞌo Jesúsndyaaniꞌkwan.
Nten kanꞌ wa naꞌan sa ñaꞌan ngwa bra nu
ndyuꞌu Jesús xiyaꞌ xa wa ngujwi, kanꞌ chaꞌ
ka chkwiꞌ yu loꞌo nchga nten chaꞌ ka biyaꞌ
tiꞌ neꞌ sa ñaꞌan ngwa chaꞌ kanꞌ.

23 Ngulo suwi neꞌ tukwa nu kiꞌyu bra
kanꞌ: ska yu naan Se Barsabás nu nchkwiꞌ
neꞌ chaꞌ naan Justo, loꞌo xka yu naan
Matiya. 24 Ykwiꞌ neꞌ kanꞌ loꞌo Ndiose bra
kanꞌ:
―Ndiose, Xꞌnan ba ―ndukwin neꞌ―,

jlyo tiiꞌ sa ñaꞌan nka tiye nchga nten cha-
lyuu. Kwaꞌuu ꞌwa ti ka ska nu kiꞌyu re nu
ngulo suwii ꞌin yu ni, 25 chaꞌ ka tsaa yu
kanꞌ nchga kichen, chaꞌ chkwiꞌ yu chaꞌ ꞌiin,

ti kwiꞌ tñan loo ayman Juda. Wa ngulaa
yaꞌ ayman kanꞌ tñan chaꞌ xaꞌan ꞌa yu, loꞌo
ndyaa yu nde seꞌen nganun chaꞌ tsaa yu
bra kanꞌ.

26Kanꞌyꞌnineꞌ ska tñan chaꞌkulo suwineꞌ
ska nten taꞌa ndiꞌin neꞌnu kanun tñan kanꞌ.
Loꞌo ngwañaꞌanmja lyo ꞌin neꞌ chaꞌMatiya
ka nten kanꞌ. Ti bra kanꞌ suꞌwa ti mdaꞌan
Matiya kanꞌ loꞌo tii xkaneꞌkanꞌ, chaꞌka taꞌa
neꞌ nu ndaꞌan nchkwiꞌ chaꞌ ꞌin Jesucristo
loꞌo nten chalyuu.

2
Mdiyan Tyiꞌi Ndiose

1Ngwa tsan taꞌa Pentecostés, ska taꞌa ꞌin
neꞌ judío, loꞌo ska seꞌen ti ndyoꞌ tiꞌin nchga
nten numsñi chaꞌ ꞌin Jesucristo la kanꞌ bra
kanꞌ. 2 Bra ti ynen niꞌ ñaꞌan seꞌen ndiꞌin
neꞌ sa ñaꞌan lka nu lye ꞌa nxkwa kwiꞌin.
Nchga neꞌ kanꞌ ynan neꞌ chaꞌ ynen kanꞌ.
3 Bra kanꞌ mdoꞌo tukwa tyun lo nan; sa
ñaꞌan si nduun kiiꞌ, ngwañaꞌan ñaꞌan ran.
Nganun tiꞌin kiiꞌ kanꞌ chunꞌ nchga nten ꞌin
Jesucristo kanꞌ. 4 Ngwañaꞌan ngwa chaꞌ
nganun Tyiꞌi Ndiose niꞌ kasiya ꞌin nchga
neꞌ kanꞌ. Kanꞌ chaꞌ ngwa ꞌin neꞌ ykwiꞌ neꞌ
chaꞌnunchkwiꞌntennumdoꞌo tyunkichen
tijyuꞌ la, chunꞌ Tyiꞌi Ndiose yꞌni loꞌo neꞌ chaꞌ
ngwañaꞌan ngwa ꞌin neꞌ bra kanꞌ.

5 Bra nu ngwa taꞌa kanꞌ nde kichen
Jerusalén mdiꞌin kaꞌan ꞌa neꞌ judío; mdoꞌo
neꞌ tyun kichen lo yuu tijyuꞌ ndyaa neꞌ
Jerusalén, chaꞌ kuꞌni tnun neꞌ ꞌin Ndiose
nde kwa. 6 Loꞌo mdyisnan ndyoꞌ tiꞌin nten
seꞌen nganen nchkwiꞌ nten ꞌin Jesucristo
chaꞌ kanꞌ. Loꞌo ja ngwa biyaꞌ tiꞌ neꞌ siyaꞌ ti
ni nan lka ngwa, chaꞌ nchga neꞌ tijyuꞌ ynan
neꞌ chaꞌ nu ykwiꞌ nten ꞌin Jesucristo kanꞌ, ti
kwiꞌ nchga chaꞌ nu nchkwiꞌ neꞌ tijyuꞌ kanꞌ.
7Nduwe ꞌa tiꞌ neꞌ tijyuꞌ kanꞌ bra kanꞌ, kaꞌan
ꞌa chaꞌmdaꞌan tiye neꞌ xawa naꞌan neꞌ chaꞌ
kanꞌ:
―¿Ta siꞌi xkwiꞌ neꞌ kichen nde lo yuu ꞌin

Galilea lka neꞌ re a? ―ndukwin neꞌ kanꞌ
loꞌo taꞌa neꞌ―. 8 ¿Ni chaꞌ lka nnaan nchkwiꞌ
neꞌ re chaꞌ nu nchkwianꞌ a? ―ndukwin
neꞌ―. 9 Kaꞌan ꞌa kichen seꞌen mdoꞌoan.
Wa lkaan neꞌ Partia, neꞌ Media, neꞌ Elam,
neꞌMesopotamia, neꞌ Judea, neꞌCapadocia,
neꞌ Ponto, neꞌ nde lo yuu ꞌin Asia, 10 neꞌ
Frigia, neꞌ Panfilia, neꞌ Egipto, neꞌ Africa

nu ndiꞌin nde loo la ꞌin kichen Cirene; kwiꞌ
ngwañaꞌan neꞌ romano, loꞌo ndiꞌin neꞌ kanꞌ
nde re, ni siya nten nu lka sñiꞌ neꞌ judío
taꞌaan, ni siya xka ta neꞌ romano nu suꞌwa
ti ngiꞌni tnun ꞌin Ndiose loꞌoan ―ndukwin
neꞌ kanꞌ―. 11 Loꞌo ndiꞌin neꞌ Creta, ndiꞌin
neꞌ Arabia. Taꞌaan nnaan nchkwiꞌ neꞌ chaꞌ
nu nchkwianꞌ, suꞌwa nnaan nchga chaꞌ
tnun nu yꞌni Ndiose.

12Nduwe ꞌa tiꞌ nchga neꞌ kanꞌ. Ja jlyo tiꞌ
neꞌ siyaꞌ ti nan ka ngwa. Ti nchkwiꞌ neꞌ loꞌo
taꞌa neꞌ bra kanꞌ:
―¿Ni nan lka re a? ―ndukwin neꞌ kanꞌ.
13Loꞌoxka tantenmxtyi lyoꞌoneꞌ ꞌinnten

ꞌin Jesucristo kanꞌ:
―Kuꞌwi ꞌa neꞌ kwa, kanꞌ chaꞌ nchkwiꞌ neꞌ

ngwañaꞌan―ndukwin neꞌ.
Chaꞌ nu ykwiꞌ Tyu loꞌo nten

14 Loꞌo mdyituun Tyu loꞌo tii xka nten
kanꞌ, kwen ykwiꞌ yu loꞌo nten kaꞌan kanꞌ
bra kanꞌ:
―ꞌWan, neꞌ kula neꞌ judío ―ndukwin

Tyu―, loꞌo nchga wan nu ndiꞌin kichen
Jerusalén tsan ni ―ndukwin yu―, ku-
nan suꞌwe wan chaꞌ nu chkwiǐnꞌ loꞌo wan
―ndukwin yu―. 15 Kuꞌwi bare, nxkeꞌ tiꞌ
wan; loꞌo siꞌi nan kuꞌwi ba re, chaꞌ tka
mdiya bra wa kaa tlya ni. 16 Xka ñaꞌan
nchka ni. Chaꞌ tnun nu nchka re ni, wa lka
ran sa ñaꞌan nu nchkwiꞌ chaꞌ nu ngwaꞌan
ayman Joel nungwa sꞌni. Ndendukwachaꞌ
kanꞌ:
17Nu ka nde loo la, bra wa tyii ti chalyuu,

ndukwinNdiose, taǎnTyiꞌiǐnykwiǐnꞌ
chaꞌ kanun niꞌ kasiya ꞌin nten cha-
lyuu, ndukwin Ni.

Loꞌo chkwiꞌ sñiꞌ wan chaꞌ ꞌñaǎn loꞌo nten
bra kanꞌ.

Kwiꞌ ngwañaꞌan, ñaꞌan nten kuneꞌ chaꞌ
tnunnungiꞌniNdiose, loꞌochkwiꞌ sla
neꞌ kula.

18TaǎnTyiꞌiǐnykwiǐnꞌ chaꞌkanunniꞌkasiya
ꞌin nchga nten nu ndukwa chaꞌ
nchkwiǐnꞌ, ndukwin Ni.

Loꞌo chkwiꞌntenkanꞌnchga chaꞌnuniǐn ꞌin
neꞌ chaꞌ chkwiꞌ neꞌ bra kanꞌ.

19 Kuꞌniǐn chaꞌ tnun nde niꞌ kwan, loꞌo ng-
wañaꞌan, kuꞌniǐn chaꞌ tnun lo cha-
lyuu;

lye ꞌa xuꞌwi tnen nten nu wa ngujwi lo
chalyuu, skin kiiꞌ tnun, xkwiꞌ sñii
xuꞌwi lo chalyuu, ndukwin Ni.

20Naꞌ lkaǎn nu nka Xꞌnanwan;
wa tiya ti tsan chaꞌ kuꞌni biyaǎnꞌ ꞌin nchga

nten chalyuu.
Kuꞌniǐn chaꞌka tla lokwichaa, jañaꞌan ꞌaneꞌ

koꞌ; ñaꞌan tiꞌkolo tnen, ngwañaꞌanka
ran, ndukwin Ni.

Ska tsan tnun ꞌa ka kanꞌ, ñi ꞌa ka biyaꞌ tiꞌ
nchga nten chalyuu chaꞌ wa ndiya
tsan kanꞌ.

21 Loꞌo kulaǎn ꞌin nchga nten nu jñan chaꞌ
tlyu tiꞌ ꞌñaǎn.

Ngwañaꞌan ykwiꞌ Ndiose, kanꞌ chaꞌ
ngwaꞌan ayman Joel chaꞌ kanꞌ lo kityi
―ndukwin Tyu―.

22 ’ꞌWan, neꞌ Israel ―ndukwin yu―, ku-
nan suꞌwe wan chaꞌ nu chkwiǐnꞌ loꞌo wan
ni. NeꞌNazaret ngwa Jesús. MdayaꞌNdiose
ꞌin yu chaꞌ nu yꞌni yu xkwiꞌ chaꞌ tnun seꞌen
ndiꞌin wan. Kaꞌan ꞌa chaꞌmdaꞌan tiye wan
chaꞌ naꞌan wan chaꞌ tnun kanꞌ, loꞌo ngwa
biyaꞌ tiꞌ wan chaꞌ xkwiꞌ tñan ꞌin Ndiose
ngwa bra kanꞌ. 23 Nu ngwa sꞌni jlyo tiꞌ
Ndiose nchga chaꞌ nu ka ꞌin Jesús, ti bra
kanꞌ wa ykwiꞌ Ndiose chaꞌ kanꞌ loꞌo nten
chalyuu. Ytsaꞌ Ni ꞌin neꞌ chaꞌ kujwi nten
xaꞌan ꞌin Jesús nde loo la. Kwiꞌ ngwañaꞌan
ngwa bra kanꞌ; nu ngwa xkanꞌ ti msñiwan
ꞌin yu, mjiꞌin kaꞌanwan ꞌin yu lowsi. ꞌWan,
yjwiwan ꞌinyu, ni siyangulowan tñankanꞌ
ꞌin nten xaꞌan, chaꞌ kuꞌni neꞌ chaꞌ kuxi kanꞌ
chaꞌ ꞌwan, sa ñaꞌan nu ndukwin Ndiose
chaꞌ ka. 24 Ja mdiꞌin chaꞌ kanun ayman
Jesús niꞌ kwaa, kanꞌ chaꞌ yꞌni Ndiose Sti yu
chaꞌ ndyuꞌu yu xiyaꞌ. 25Loꞌo ndiya xka chaꞌ
nu ngwaꞌan ayman David sꞌni nu nchkwiꞌ
chaꞌ ꞌin Jesús:
Xꞌnaǎn, ndukwin yu, nchga bra ndaꞌaan

loꞌoǔn;
kwiꞌ seꞌen ti ndiꞌiin seꞌen ndiꞌiǐn, chaꞌ ka

tlyu tiyeěn chunꞌnundayaaꞌ ꞌa ꞌñaǎn.
26 Kanꞌ chaꞌ suꞌwe ꞌa nka tiyeěn; nuꞌwin

ngiꞌnii chaꞌ suꞌwe ꞌa nchkwiǐnꞌ.
Nuꞌwin ngiꞌnii chaꞌ tiin ti ndiꞌin tyukwi

ñaꞌaǎn, nuꞌwin ndiꞌiin chaꞌ ñaꞌansiin
ꞌñaǎn.

27 Ja kanun ꞌa kasiya ꞌñaǎn seꞌen nsu ay-
man, ja taa chabiyaꞌ katsuꞌ kunaǎnꞌ
ya ñaꞌan ti, chaꞌ nuꞌwin ndiya ꞌa tiiꞌ
ꞌñaǎn;

28 wa ngwaꞌuu tuwiin ꞌñaǎn seꞌen tsaꞌaǎn
chaꞌ tyiꞌiǐn nde seꞌen ndiꞌiin.

Suꞌwe ꞌa nka tiyeěn chaꞌ suꞌwa tyiꞌian la
kwa bra kanꞌ.

Kwiꞌ ngwañaꞌan ngwaꞌan ayman David lo
kityi.

29 ’Jlyo tiꞌ wan chaꞌ chañi ngujwi David,
nu ngwa ayman kula ꞌñaan ―ndukwin
Tyu―. Sꞌni ꞌa ngujwi yu kanꞌ, ngutsiꞌ yu
kanꞌ bra kanꞌ; kwiꞌ ngwañaꞌan, ti ndiya
kwaa ꞌin ayman kanꞌ sa bra ni. 30 Ykwiꞌ
ayman David chaꞌ ꞌin Ndiose loꞌo nten; jlyo
tiꞌ yu chaꞌ ykwiꞌ ñi Ndiose loꞌo yu, bra wa
ykwiꞌ Ni chaꞌ kan ska nten taꞌa yu nu kala
chalyuu nde loo la, kanꞌ nu ka Krixtu. Ka
Krixtu kanꞌ ree, sa ñaꞌan ngwa ykwiꞌDavid
ree. 31Ngwa biyaꞌ tiꞌ yu nu ngwa sꞌni chaꞌ
ndiꞌin chaꞌ tyuꞌu Krixtu kanꞌ xiyaꞌ xa wa
ngujwi, kanꞌ chaꞌ ykwiꞌ yu chaꞌ ja kanun
kasiya ꞌin Krixtu seꞌen nsu ayman, loꞌo ja
katsuꞌ kunaꞌ Krixtu bra kanꞌ. 32 Chañi lka
chaꞌ yꞌni Ndiose chaꞌ ndyuꞌu Jesús xiyaꞌ
―ndukwin Tyu―. Loꞌo chañi ꞌa chaꞌ nu
nchkwiꞌ ba loꞌo wan, chaꞌ wa naꞌan ba ꞌin
yu xiyaꞌ chaꞌ luꞌu yu. 33 Bra kanꞌ mdiyan
yꞌya Ndiose ꞌin Jesús, ndyaa yu seꞌen ndiꞌin
Ni bra kanꞌ. Nde kwa ndiꞌin Jesús laꞌa
seꞌen kwin seꞌen ndukwa Ndiose ni. Wa
mda Ndiose Sti yu Tyiꞌi Ni nu tyuꞌwi niꞌ
kasiya ꞌin yu, chaꞌ kwiꞌ ngwañaꞌan ykwiꞌ
Ni nu ngwa sꞌni; loꞌo ni, wa msuꞌwa Jesús
Tyiꞌi Ndiose kanꞌ, chaꞌ kan Ni lo chalyuu
re. Nchga chaꞌ nu ynan wan, nchga chaꞌ
nu naꞌan wan tsan ni, kanꞌ lka tñan nu yꞌni
ykwiꞌ Jesús. 34 Ja yaa ayman David ñaꞌan
luꞌu ti la seꞌen ndiꞌin Ndiose ―ndukwin
Tyu―, kanꞌ chaꞌ jlyo tiǎnꞌ chaꞌ siꞌi chaꞌ ꞌin
yu, ti ykwiꞌ ti yu, lka chaꞌnungwaꞌanDavid
kanꞌ. Loꞌo xka chaꞌ ngwaꞌan yu lo kityi nu
nchkwiꞌ:
Wa ykwiꞌNdiose loꞌo nu nka Xꞌnaǎn:
“Tyukwaa lyaa laꞌa seꞌen kwin ꞌñaǎn.
35Naꞌ kuꞌniǐn chaꞌ tyijin lyoo ꞌin nchga nten

nunxuun loꞌoo” ndukwinNdiose ꞌin
yu.

Kwiꞌ ngwañaꞌan ngwaꞌan ayman David lo
kityi ―ndukwin Tyu―.

36 ’Ndiꞌin chaꞌ ka biyaꞌ tianꞌ, taꞌaan nu
lkaan neꞌ Israel, chaꞌ ti kwiꞌ Jesús numjiꞌin
kaꞌan wan lo wsi chaꞌ kujwi wan ꞌin yu, ti
kwiꞌ yu kanꞌwa nda Ndiose chabiyaꞌ ꞌin yu
chaꞌ ka yu Xꞌnaan, chaꞌ lka yu Krixtu.

37 Xa wa ynan neꞌ chaꞌ nu ykwiꞌ Tyu,
mjyuꞌu ꞌa tiꞌ neꞌ bra kanꞌ. Mnichaꞌ neꞌ ꞌin
Tyu loꞌo ꞌin nchga neꞌ nu yꞌni xaꞌan chaꞌ ꞌin
Jesús ti kulo:
―¿Ni sa ñaꞌan kuꞌni ba ni a? ―ndukwin

neꞌ ꞌin neꞌ kanꞌ.
38 ―Suꞌwe si ka jyuꞌu tiꞌ wan ꞌin chaꞌ

kuxi; nchga chaꞌ kuxi nu nsuꞌwi tiye wan,
kulo chunꞌ wan chaꞌ kuxi kanꞌ ―ndukwin
Tyu ꞌin neꞌ―. Loꞌo ngwañaꞌan, tukwatya
neꞌ ꞌwan chabiyaꞌ ꞌin Jesús bra kanꞌ. Katin
nchga kiꞌya nu ndukwi wan bra kanꞌ; kwiꞌ
ngwañaꞌan, ta Ndiose Tyiꞌi Ni chaꞌ kanun
niꞌ kasiya ꞌwan. 39 Ñi ꞌa chaꞌ nu ykwiꞌ
Ndiose loꞌowan xawa ykwiꞌNi chaꞌ kanun
Tyiꞌi Ni niꞌ kasiya ꞌwan, loꞌo niꞌ kasiya ꞌin
sñiꞌ wan, loꞌo niꞌ kasiya ꞌin nten nu ndiꞌin
tijyuꞌ la; kanunNi niꞌ kasiya ꞌin nchga nten
nuwa ngulo suwi Ni.

40 Ti kaꞌan la chaꞌ ykwiꞌ Tyu loꞌo neꞌ bra
kanꞌ. Ñi ꞌa ngulo yu tñan ꞌin neꞌ:
―Kulaa yaꞌwan ꞌin nchga nten nu ngiꞌni

xkwiꞌ chaꞌ kuxi ―ndukwin yu ꞌin neꞌ.
41 Nchga nten nu ndyaa ñaꞌan tiꞌ chaꞌ

nu ykwiꞌ Tyu loꞌo neꞌ, ndyaa neꞌ kanꞌ chaꞌ
tyukwatya neꞌ chabiyaꞌ ꞌin Jesús. Ti kwiꞌ
tsan kanꞌ mdyisnan mdaꞌa snan mi nten
nu msñi chaꞌ ꞌin Jesucristo. 42 Suꞌwe ꞌa
ynan nchga neꞌ kanꞌ chaꞌ nu ngwaꞌu neꞌ nu
yꞌni xaꞌan chaꞌ ꞌin Jesucristo kulo ndukwa
la. Suꞌwe nka tiye neꞌ kanꞌ, suꞌwa ti ndiꞌin
neꞌ, taꞌa ti nchkwiꞌ neꞌ loꞌo Ndiose; suꞌwa
ti nchku neꞌ, suꞌwa ti ngiꞌni tnun nchga neꞌ
kanꞌ ꞌin Jesucristo.

Ngwañaꞌan yꞌni nten ꞌin Jesucristo ti kulo
43 Nduwe ꞌa tiꞌ nchga neꞌ kichen kanꞌ ni

tñan nka nu ngiꞌni Ndiose, chaꞌ wa kaꞌan
chaꞌ tnun ngiꞌni neꞌ nu yꞌni xaꞌan chaꞌ ꞌin
Jesucristo ti kulo chabiyaꞌ ꞌin Ni. 44Suꞌwa ti
ndiꞌin nchga neꞌ numsñi chaꞌ ꞌin Jesucristo
loꞌo taꞌa neꞌ. Mda neꞌ nchga chaꞌ suꞌwe nu
nsuꞌwi ꞌin neꞌ chaꞌ kutsaa neꞌ ꞌin taꞌa neꞌ.
45 Yjwiꞌ neꞌ nchga nan nu nsuꞌwi ꞌin neꞌ,
chaꞌ kaja tñi nu kutsaa neꞌ ꞌin taꞌa nten neꞌ
nu lyiji ꞌa chaꞌ suꞌwe ꞌin. 46 Nchga tsan
ndyoꞌ tiꞌin neꞌ kanꞌ niꞌ lyaa tnun ꞌin neꞌ
judío, kwiꞌ ngwañaꞌan, suꞌwa ti nchku neꞌ
kanꞌ tuꞌ naꞌan tyi taꞌa neꞌ. Suꞌwe ꞌa nka
tiye neꞌ kanꞌ, suꞌwe ti ykwiꞌ neꞌ loꞌo taꞌa neꞌ,
47 chaꞌ ngiꞌni tnun neꞌ kanꞌ ꞌin Ndiose. Loꞌo

suꞌwe ꞌanchkwiꞌnchgantenkichenchaꞌ ꞌin
neꞌkanꞌ. Nchga tsankaꞌan lantenyten chaꞌ
ꞌin Jesucristo; ngulaa neꞌ kanꞌ ꞌin chaꞌ kuxi
nundiꞌin ꞌin neꞌbra kanꞌ, ndyoꞌ tiꞌin neꞌ loꞌo
nchga nten ꞌin Jesucristo kanꞌ.

3
Yꞌni neꞌ joꞌó ꞌin ska yu tiꞌí kiyaꞌ

1Ngwa ska tsan ndyaa Tyu loꞌo Xuwa niꞌ
lyaa tnun. Wa mdiya bra wa snan siin, ti
kwiꞌ bra nu nchkwiꞌ neꞌ judío taꞌa kichen
tyi neꞌ loꞌo Ndiose. 2 Ngaꞌan ska yu tiꞌí
kiyaꞌ tuꞌwa laa, ngwañaꞌan tiꞌí kiyaꞌ yu ti
bra nu ngula yu. Nchga tsan ndaꞌan loꞌo
taꞌa yu tiꞌí kanꞌ ꞌin yu tuꞌ laa tnun kanꞌ,
ska tuꞌ laa nu ndiꞌya ꞌa ñaꞌan, ndlo naan
neꞌ kichen ꞌin ran. Ngaꞌan yu tuꞌ laa njñan
yu lomstan ꞌin neꞌ xa nu ndijyan neꞌ tuꞌ
laa bra kanꞌ. 3 Naꞌan yu tiꞌí kanꞌ ꞌin Tyu
ndaꞌan yu loꞌo Xuwa, ndijyan neꞌ chaꞌ tsaa
neꞌ niꞌ lyaa. Mjñan yu lomstan ꞌin neꞌ kanꞌ
bra kanꞌ. 4Ndyaa tuun Tyu loꞌo Xuwa chaꞌ
ñaꞌan kwiꞌya neꞌ ꞌin yu tiꞌí kanꞌ. Bra kanꞌ
ykwiꞌ Tyu loꞌo yu:
―Ñaꞌan chinꞌ ꞌwa―ndukwin Tyu ꞌin yu.
5Ynan suꞌwe yu,mskeꞌ tiꞌ yu chaꞌwa ta ti

neꞌ lomstan ꞌin yu.
6―Ja nsuꞌwi tñi ꞌñaǎn―ndukwin Tyu ꞌin

yu―, xka lo tñan ndiya ꞌñaǎn chaꞌ kuꞌniǐn
loꞌoo ―ndukwin―. ¡Chabiyaꞌ ꞌin Jesucristo
Nazaret! Tyituun lyaa chaꞌ tyaꞌaan ska ti.

7 Kanꞌ msñi Tyu yaꞌ yu laꞌa seꞌen kwin
chaꞌ xituun ꞌin yu bra kanꞌ. Bra ti nchkaa
kiyaꞌ yu, loꞌo ynin kiyaꞌ yu nchkaa. 8 Sa ꞌa
mdyituun yu kanꞌ, mdyisnan yu ndaꞌan yu
bra kanꞌ; yten yu ndyaa yu niꞌ lyaa tnun
loꞌo neꞌ kanꞌ bra kanꞌ, mdaꞌan yu mdoꞌo
kwan yu chaꞌ suꞌwe ꞌa nka tiye yu, chaꞌ
nchka ꞌin yu ndaꞌan yu ni. Ngiꞌni tnun yu
ꞌin Ndiose nu yꞌni chaꞌ nchkaa yu. 9Naꞌan
nchga nten ꞌin yu niꞌ lyaa, chaꞌ suꞌwe ꞌa
nchka ndaꞌan yu, chaꞌ ngiꞌni tnun yu ꞌin
Ndiose. 10 Nsuꞌwi lyo neꞌ ꞌin yu, chaꞌ ti
kwiꞌ yu tiꞌí kiyaꞌ nu ngwaꞌan tuꞌ laa mjñan
yu lomstan ꞌin neꞌ nchga tsan lka yu kanꞌ.
Nduwe ꞌa tiꞌ neꞌ bra kanꞌ, kaꞌan ꞌa chaꞌ
ndaꞌan tiye neꞌ chaꞌwa nchkaa kiyaꞌ yu.

Chaꞌ nu ykwiꞌ Tyu loꞌo nchga nten kwa
11Loꞌo ti nduun Tyu loꞌo Xuwa tuꞌwa laa

tnun seꞌen nchkwiꞌ neꞌ chaꞌ lka Corredor

ꞌin Salomón. Loꞌo yu nu nchkaa kiyaꞌ kanꞌ,
suꞌwa ti nduun yu loꞌo neꞌ; ñaꞌan ti nduun
yu msñi yu yaꞌ neꞌ kanꞌ. Loꞌo kaꞌan ꞌa neꞌ
kichen msnan neꞌ ndijyan neꞌ seꞌen ndiꞌin
neꞌ kanꞌ, chaꞌ nduwe ꞌa tiꞌ neꞌ sa ñaꞌan
ngwa, chaꞌ nchkaa kiyaꞌ yu tiꞌí kanꞌ bra
kanꞌ. 12 Naꞌan Tyu chaꞌ mdiyan kaꞌan ꞌa
nten seꞌen nduun, kanꞌ chaꞌ ykwiꞌ yu loꞌo
nten kanꞌ, nchga chaꞌ nu ngwa ꞌin yu tiꞌí
kanꞌ:
―ꞌWan, neꞌ Israel ―ndukwin Tyu ꞌin

neꞌ―, ¿ni chaꞌ lka nduwe ꞌa tiꞌ wan ni a?
―ndukwin―. Nduun ti wan naꞌan kwiꞌya
ꞌawan ꞌwa―ndukwin―. Nduwe ꞌa tiꞌwan
ñaꞌan wan nan ka ngwa ꞌwa loꞌo nu kiꞌyu
re. Ndukwin wan chaꞌ nchka ꞌa ꞌwa, chaꞌ
bare yꞌni ba chaꞌ nchkaa yu re chunꞌ suꞌwe
ꞌa ngiꞌni ba nchga tsan, nxkeꞌ tiꞌ wan. Siꞌi
ngwañaꞌan. Jesús lka nu yꞌni chaꞌ nchkaa
kiyaꞌ yu re. 13 Stian Ndiose, ti kwiꞌ Ni lka
nu yꞌni tnun ayman kula ꞌñaan ti sꞌni, ni
siya aymanAbraham, ni siya ayman Isaac,
ni siya ayman Jacob; nchga ayman ꞌñaan
yꞌni tnun neꞌ ꞌin Ndiose kanꞌ. Ndiose nu
tlyu la ti lka nu nda chabiyaꞌ ꞌin Jesús Sñiꞌ
Ni chaꞌ ka yu ndloo. Msñi wan ꞌin Jesús
kanꞌ nu ngwa xkanꞌ ti, ndyaa loꞌo wan ꞌin
yu, ndyaa stya wan kiꞌya ꞌin yu tloo neꞌ nu
nka ndloo; loꞌo xa nu ngwa tiꞌ gobernador
Pilatochaꞌ tyoꞌo Jesús seꞌen laja ti, jamslyaa
wan bra kanꞌ. 14 Xkwiꞌ chaꞌ suꞌwe yꞌni
Jesús kanꞌ, xkwiꞌ luwi kasiya ꞌin yu, loꞌo
ja mda wan chabiyaꞌ tyoꞌo yu laja ti bra
kanꞌ. Mjñan wan chabiyaꞌ ꞌin gobernador
kanꞌ, chaꞌ tyoꞌo laja ti xka nu lka presu, nu
wa yjwi ꞌin tyun nten. 15 Loꞌo mjñan wan
chabiyaꞌ yjwi neꞌ ꞌin Jesús, ni siya ti kwiꞌ
Jesús lka nu nda chalyuu nu ja tsaa tii ꞌa
ꞌin nten. Bra kanꞌ yꞌni Ndiose chaꞌ ndyuꞌu
Jesús xiyaꞌ xa wa ngujwi yu. Jlyo tiꞌ ba
chaꞌ chañi lka chaꞌndyuꞌu yu xiyaꞌ, chaꞌwa
naꞌan ba ꞌin yu chaꞌ luꞌu yu.

16 ’Loꞌo nsuꞌwi lyo wan ꞌin yu re chaꞌ tiꞌí
yunungwaxkanꞌ―ndukwinTyu ꞌinneꞌ―.
Loꞌo ni, wa yꞌni Jesús chaꞌ nchkaa yu re,
chunꞌnundyaañaꞌan tiꞌ yu ꞌin Jesús. Nchka
ꞌa ꞌin Jesúskanꞌkuꞌniyuchaꞌ chkaanten; ka
ñaꞌanwan ꞌin yu chaꞌ chañi chaꞌwanchkaa
yu re ni.

17 ’ꞌWan, neꞌ taꞌa kichen tyian, jlyo tiǎnꞌ
chaꞌ ja ngwa biyaꞌ tiꞌ wan ti lka nu ngwa



LOS HECHOS 3:18 216 LOS HECHOS 4:10

Jesús bra nu mjñan wan chabiyaꞌ chaꞌ ku-
jwi sndaru ꞌin yu. Loꞌo neꞌ nu nka ndloo
ꞌwan, ja ngwa biyaꞌ tiꞌ neꞌ ni sa ñaꞌan tñan
nu yꞌni neꞌ, ta chaꞌ suꞌwe, o ta chaꞌ kuxi
yꞌni neꞌ bra kanꞌ. 18Wa lka chaꞌ ni, ti kwiꞌ
chaꞌ nu ykwiꞌNdiose loꞌo ayman kula ꞌñaan
nu ngwa sꞌni, ti kwiꞌ chaꞌ nu ngwaꞌan neꞌ
lo kityi ꞌin Ndiose. Kityi kanꞌ nchkwiꞌ chaꞌ
lye ꞌa ta neꞌ nu tiꞌí ꞌin Jesucristo sa bra
nu kujwi neꞌ ꞌin yu, ti kwiꞌ Jesús nu suꞌwa
Ndiose chaꞌ kan yu lo chalyuu. 19 Kanꞌ
chaꞌ ndiꞌin chaꞌ ka jyuꞌu tiꞌ wan ꞌin nchga
kiꞌya nu ndukwi wan, bra kanꞌ jñan wan
chaꞌ tlyu tiꞌ ꞌin Ndiose chaꞌ kuꞌni tyii Ni
nchga chaꞌ kuxi nu nsuꞌwi tiye wan. Kuꞌni
Xꞌnaan chaꞌ ka suꞌwe kasiya ꞌwan xiyaꞌ bra
kanꞌ. 20 Loꞌo kulo Ndiose tñan ꞌin Jesús
chaꞌ ti kan Ni xiyaꞌ, ti kwiꞌ Jesús nu ngulo
suwi Ni ꞌin chaꞌ ka Xꞌnaan. 21 Ndiꞌin chaꞌ
kanun Jesús nde seꞌen ndiꞌin sa ñaꞌan bra
nu tiya tsan nu kuꞌni tiji Ndiose nchga nan
nu nsuꞌwi lo chalyuu, chaꞌ bra kanꞌ tiyan
Jesús xiyaꞌ. Ngwañaꞌan lka chaꞌ nu ykwiꞌ
Ndiose loꞌo ayman ꞌñaan, chaꞌ nu ngwaꞌan
neꞌ lo kityi nu ngwa sꞌni. 22 Loꞌo ngwaꞌan
ayman Moisés chaꞌ re lo kityi: “Sa ñaꞌan
ngulo Ndiose tñan ꞌñaǎn chaꞌ kitsaǎnꞌ chaꞌ
ꞌwan, ngwañaꞌan kulo nu nka Xꞌnaan tñan
ꞌin ska yu kula taꞌa tyian nde loo la. Kunan
wannchga chaꞌnu chkwiꞌ yu kula kanꞌ loꞌo
wan. 23Si ndiya skantennu ja xlyaakunan
chaꞌ nu chkwiꞌ yu kula kanꞌ, tyii chaꞌ ꞌin
nten kanꞌ bra ti; ja ka nten kanꞌ nten ꞌin
Ndiose.” Kanꞌ lka chaꞌ nu ngwaꞌan yu lo
kityi kanꞌ.

24 ’Kwiꞌ ngwañaꞌan ngwaꞌan nchga ay-
man ꞌñaan lo kityi ꞌin Ndiose nu ngwa sꞌni;
ni siya kityi nu ngwaꞌan ayman Samuel, ni
siya kityi nu ngwaꞌan nchga ayman kanꞌ,
ngwaꞌanneꞌ chaꞌkan Jesucristo lo chalyuu.
Loꞌo ni, wa ngwa chaꞌ nu ykwiꞌ ayman
kanꞌ. 25Taꞌaan lkaan taꞌanten ꞌinaymannu
ngwaꞌan kityi ꞌin Ndiose kanꞌ; wa mskanꞌ
Ndiosechaꞌ loꞌoaymankula ꞌñaan,kanꞌ chaꞌ
nganun chaꞌ suꞌwe kanꞌ ꞌñaan ni. Loꞌo wa
ykwiꞌ Ndiose loꞌo Abraham kanꞌ, nu lka
ayman ꞌñaan: “Ska neꞌ taꞌa wan nu tyiꞌin lo
chalyuunde loo la” ndukwinNdiose ꞌin yu,
“kanꞌ ka nu kuꞌni xuꞌwe kasiya ꞌin nchga
nten chalyuu.” 26 Yꞌni Ndiose chaꞌ ndyuꞌu

Sñiꞌ Ni xiyaꞌ xa wa ngujwi yu, ti kwiꞌ ska
ti yu lka yu Sñiꞌ Ndiose ykwiꞌ. Loꞌo ngulo
Ndiose tñan ꞌin yu chaꞌ kulo ndukwa la kan
yu seꞌen ndiꞌian nde re. Nchka tiꞌ Ni chaꞌ
ka luwi kasiya ꞌñaan, kanꞌ chaꞌmdiyan Sñiꞌ
Ndiose chaꞌ tayaꞌ Ni ꞌñaan, chaꞌ taꞌaan ka
kulo tsuanꞌnchga chaꞌ kuxi nundiꞌin ꞌñaan.

4
Ndyaa loꞌo neꞌ ꞌin Tyu loꞌo Xuwa

1 Ti nduun Tyu loꞌo Xuwa nchkwiꞌ yu
loꞌo nten niꞌ lyaa bra nu mdiyan sti joꞌo.
Mdiyan neꞌ loꞌo xꞌnan neꞌ policía nu ndiꞌin
kwan niꞌ lyaa tnun, loꞌo neꞌ saduceo
mdiyan neꞌ. 2Msinꞌ ꞌa tiꞌ neꞌ nu nka ndloo
kanꞌ, chaꞌ nduꞌu Tyu loꞌo Xuwa ꞌin nten;
nduꞌuneꞌ sañaꞌanchaꞌngwabranundyuꞌu
Jesucristo xiyaꞌ xa wa ngujwi yu, chaꞌ loꞌo
nchga nten nu wa ngujwi ndiꞌin chaꞌ tyuꞌu
neꞌxiyaꞌnde loo la. 3Kanꞌ chaꞌngulo sti joꞌo
tñan chaꞌ xñi neꞌ policía ꞌin Tyu loꞌo Xuwa,
chaꞌ suꞌwa neꞌ ꞌin yu niꞌ ñaꞌan chkwan ska
tla, chaꞌ msiin ꞌa bra nu msñi policía kanꞌ
ꞌin yu. 4 Ja nꞌni chaꞌ ni siya msinꞌ ꞌa tiꞌ nu
nka ndloo kanꞌ, kaꞌan ꞌa nten suꞌwe ꞌa ynan
neꞌ chaꞌ ꞌinNdiosenungwaꞌuyukanꞌ, bra ti
msñi neꞌ chaꞌ kanꞌ. Wa nsuꞌwi ni siya kiꞌyu
mi nu kiꞌyu ti nu yten chaꞌ ꞌin Jesucristo xa
wamdyii ykwiꞌ Tyu chaꞌ kanꞌ.

5La xka tsan ndyoꞌ tiꞌin neꞌ nu nka ndloo
kichen Jerusalén, loꞌo yu kula kichen kanꞌ,
loꞌomstrununduꞌuchaꞌ joꞌo ꞌinneꞌniꞌ lyaa.
6 Mdiꞌin Anás nu ngwa xꞌnan sti joꞌo nu
ngwa xkanꞌ, loꞌomdiꞌin Caifás, loꞌo yu kula
Xuwa, loꞌo Jantru, ndiꞌin nchga sti joꞌo nu
nka ndloo. 7Ngulo neꞌ ꞌin Tyu loꞌo Xuwaniꞌ
ñaꞌan chkwan, mdiyan loꞌo neꞌ ꞌin yu tloo
neꞌ nu nka ndloo. Kanꞌmnichaꞌ neꞌ ꞌin yu:
―¿Ni sañaꞌanyꞌniwanchaꞌnchkaayu tiꞌí

kiyaꞌ re a? ―ndukwin neꞌ ꞌin yu―. ¿Ti ka
nunda chabiyaꞌ ꞌwanchaꞌkuꞌni chkaawan
ꞌin yu a?

8 Loꞌo suꞌwe ꞌa mdayaꞌ Tyiꞌi Ndiose ꞌin
Tyu bra kanꞌ, chaꞌ ngwa ꞌin yu mxkwen yu
ꞌin neꞌ nu lka ndloo la, loꞌo ꞌin yu kula kanꞌ:
―ꞌWan, yu kula nu nka ndloo la ꞌwa

―ndukwinTyu ꞌin neꞌ―, 9nñichaꞌwan ꞌwa,
ni chaꞌ lka mdayaꞌ ba ꞌin yu tiꞌí kiyaꞌ re
―ndukwin―, ni chaꞌ lka yꞌni chkaa ba ꞌin
yu re ―ndukwin―. 10 Kunan suꞌwe wan

chinꞌ sikwa. Chkwiǐnꞌ ska chaꞌ loꞌo wan
loꞌo nchga nten lo yuu re, chaꞌ Jesucristo
lka nu yꞌni chaꞌ nchkaa yu tiꞌí re. Ti kwiꞌ
Jesús Nazaret nu yjwi wan lo wsi, kanꞌ lka
nu yꞌni Ndiose chaꞌ ndyuꞌu xiyaꞌ xa wa
ngujwi. Loꞌo Jesús kanꞌ mda chabiyaꞌ chaꞌ
nchkaa yu re, kanꞌ chaꞌ nduun suꞌwe ti yu
re ni. 11 Ñaꞌan tiꞌ ska nten nu nñan naꞌan,
nu nxkwan ska kee tnun chaꞌ ja suꞌwe
ran, nxkeꞌ tiꞌ yu, ni siya lkwa ꞌa ñaꞌaan
loo ran, ngwañaꞌan lka wan chaꞌ ja xlyaa
wan kunan wan chaꞌ nu ykwiꞌ Jesús loꞌo
wan. Ñaꞌan tiꞌ kee nu wa nxkwan wan,
ngwañaꞌan lka Jesús kanꞌ, chaꞌ ja ndukwa
wan chaꞌnu ykwiꞌ yu siyaꞌ ti. Loꞌo ni, ndloo
la nka Jesús kanꞌ, 12 kanꞌ chaꞌ nchka ꞌin Ni
kulaa Ni ꞌñaan ꞌin nchga chaꞌ kuxi nu ndiꞌin
ꞌñaan. Ja ndiya xka nten ñaꞌaan chalyuu nu
nchka la ꞌin, chaꞌ ska ti ꞌin Jesús ndaNdiose
chabiyaꞌ kuꞌni tñan kanꞌ.

13 Ynan neꞌ nu nka ndloo kanꞌ chaꞌ nu
ykwiꞌ Tyu, loꞌo ñaꞌan kwiꞌya ꞌa neꞌ ꞌin Tyu
loꞌo Xuwa bra kanꞌ:
―¿Ni chaꞌ lka ja ntsen yu re chkwiꞌ yu

loꞌoan a? ―ndukwin neꞌ ꞌin taꞌa lka neꞌ
tñan―. Siꞌi nten nu tnun nchka lka yu re,
siꞌi nten nu yꞌni xaꞌan kityi lka yu re.
Bra kanꞌ mgii tiꞌ yu kula kanꞌ, chaꞌ wa

mdaꞌan yu loꞌo Jesús. 14 Ja mjwi la chaꞌ nu
chkwiꞌ yu kula loꞌo yu kanꞌ, chaꞌ suꞌwa ti
nduun yu nu ngwa tiꞌí kanꞌ loꞌo yu. 15Kanꞌ
chaꞌ ngulo neꞌ tñan chaꞌ tyoꞌo taꞌa snan yu
kanꞌ nde chunꞌ naꞌan, chaꞌ mnan ti chkwiꞌ
yu kula loꞌo taꞌa lka neꞌ tñan:

16 ―¿Ni sa ñaꞌan kuꞌnian loꞌo yu kwa
a? ―ndukwin yu kula―. Wa yꞌni yu ska
chaꞌ tnun, loꞌo jlyo tiꞌ nchga nten kichen
Jerusalén re chaꞌ kanꞌ―ndukwin neꞌ―. Ja
ka chkwianꞌ chaꞌ kwiñi chaꞌ kanꞌ ―nduk-
win neꞌ―. 17 Loꞌo ja suꞌwe si kunan xka
la nten chaꞌ ꞌin Jesús; kanꞌ chaꞌ suꞌwe la si
xitsean ꞌin yu kwa, chaꞌ ja kwaꞌu ꞌa yu ꞌin
xka la nten ti ka nu lka Jesucristo kanꞌ.

18 Loꞌo msiꞌya yu kula ꞌin yu kanꞌ bra
kanꞌ, chaꞌ kan yu niꞌ ñaꞌan xiyaꞌ. Ngulo yu
kula tñan ꞌin yu kanꞌ:
―Ja chkwiꞌwansiyaꞌ ti chaꞌ ꞌin Jesucristo

loꞌo xka la nten ―ndukwin yu kula ꞌin yu
kanꞌ.

19Mxkwen Tyu loꞌo Xuwa ꞌin yu kula bra
kanꞌ:

―Ja kuwe ꞌa tiꞌwan, yu kula ―ndukwin
yu ꞌin neꞌkanꞌ―. ¿Tandloo la ꞌwachaꞌkuꞌni
ba tñan nu kulo wan ꞌwa a? ¿O ta suꞌwe la
kuꞌni ba tñan nu ngulo Ndiose ꞌwa, xkeꞌ tiꞌ
wan a? 20Suꞌwe la nxkeꞌ tiꞌ ba chaꞌ kuꞌni ba
tñan nu ngulo Ndiose ꞌwa; kanꞌ chaꞌ ja ka
tyii chkwiꞌba chaꞌ ꞌin Jesús loꞌo nten, nchga
chaꞌ nu wa naꞌan ba loꞌo nchga chaꞌ nu wa
ynan ba, xa nu ykwiꞌNi loꞌo ba.

21Ngwa tiꞌ yu kula xitsen neꞌ ꞌin Tyu loꞌo
Xuwa, kanꞌ chaꞌ xiyaꞌ lye la ykwiꞌ yu kula
kanꞌ loꞌo yu. Chunꞌ ndiꞌin la mda yu kula
chabiyaꞌ chaꞌ tyaa yu suꞌwe ti; ja ngwa ꞌin
neꞌ nu lka ndloo la ta neꞌ nu tiꞌí ꞌin Tyu
loꞌo Xuwa, chaꞌ ntsen yu kula kanꞌ ꞌin nten
kichen, chaꞌndiya tiꞌneꞌ chaꞌwanchkaa yu
tiꞌí kiyaꞌ, kwiꞌ lye ꞌa ndya neꞌ kichen xuꞌwe
ꞌin Ndiose. 22Wamdijin tuꞌwa yijan nsuꞌwi
yu nu ngwa tiꞌí kanꞌ, xa nu yꞌni Ndiose chaꞌ
nchkaa yu.

Nchga nten ꞌin Jesucristo ykwiꞌ loꞌo
Ndiose

23Xa wa mda yu kula chabiyaꞌ chaꞌ tyaa
yu suꞌwe ti, bra ti mdoꞌo yu ndyaa yu seꞌen
ndiꞌin neꞌ taꞌa ndaꞌan neꞌ. Ytsaꞌ Tyu loꞌo
Xuwa ꞌinnchga taꞌaneꞌnchgachaꞌnuykwiꞌ
sti joꞌo loꞌo yu, nchga chaꞌ nu ykwiꞌ yu kula
kanꞌ loꞌo yu. 24 Bra wa ynan taꞌa neꞌ chaꞌ
kanꞌ, suꞌwa ti ykwiꞌ nchga neꞌ loꞌo Ndiose:
―Ndiose Sti ba―ndukwinneꞌ―,nuꞌwin

lkaa Xꞌnan ba, nuꞌwin lkaa nu nka ndloo
la ti ―ndukwin neꞌ―. Wa ngwiñaan nchga
chalyuu, loꞌo nchga niꞌ kwan, loꞌo nchga
tujoꞌo; wa ngwiñaan nchga nan nu nsuꞌwi
chalyuu ―ndukwin neꞌ―. 25 Wa mdaa
Tyiꞌi ykwiiꞌ ꞌinDavidaymankula ꞌwa, xanu
ngwaꞌan yu chaꞌ ꞌiin lo kityi. Nde lka chaꞌ
nu ngwaꞌan yu lo kityi kanꞌ:
¿Ni chaꞌ lka tlá ꞌa neꞌ xka la chalyuu a?
Ndaꞌan ꞌa chaꞌ tiye neꞌ kanꞌ, chaꞌ kuꞌni neꞌ

chaꞌ kuxi, loꞌo ja nchka ꞌin neꞌ kuꞌni
neꞌ chaꞌ kuxi kanꞌ.

26Wa ndyoꞌ tiꞌin nchga nu nka xꞌnan cha-
lyuu re loꞌo nu nka ndloo la nchga
kichen, chaꞌ kuꞌni neꞌ chaꞌ kuxi loꞌo
Ndiose nu lka Xꞌnaan,

kwiꞌ ngwañaꞌan loꞌo Krixtu nu ngulo suwi
Ndiose ꞌin.

27-28 ’Sa ñaꞌan nu ykwiꞌ kityi nu ngwaꞌan
ayman David nu ngwa sꞌni chaꞌ ꞌiin
―ndukwin neꞌ ꞌin Stian Ndiose―, kwiꞌ

ngwañaꞌanwa ndyoꞌ tiꞌin neꞌ nu nka ndloo
kichen re chaꞌ kuꞌni neꞌ chaꞌ kuxi loꞌo Jesús
nu lkaSñiꞌnuꞌwin, ni siyaxkwiꞌ luwikasiya
ꞌin Jesús kanꞌ; ti kwiꞌ nu ngulo suwi nuꞌwin
ꞌin yu ―ndukwin neꞌ―. Wa ndyoꞌ tiꞌin
Herodes loꞌo Poncio Pilato, loꞌo neꞌ xka laꞌa
tsuꞌ, loꞌo neꞌ taꞌa kichen tyi bare, loꞌo yꞌni
neꞌ nchga tñan numda nuꞌwin chabiyaꞌ ꞌin
neꞌ chaꞌ kuꞌni neꞌ; sa ñaꞌan nu ykwiiꞌ loꞌo
neꞌ nu ngwa sꞌni chaꞌ ka, kwiꞌ ngwañaꞌan
ngwa yijan re ―ndukwin neꞌ ꞌin Ndiose―.
29 Xꞌnan ba, ñaꞌaan kwiꞌyaa ꞌware ni, chaꞌ
lye ꞌa ngiꞌni neꞌ chaꞌ xaꞌan loꞌo wa. Nchka
tiꞌ ba kuꞌni ba tñannunguloo ꞌwa, kanꞌ chaꞌ
tayaaꞌ ꞌwa ni, chaꞌ kaja jwersa ꞌwa, chaꞌ ja
kutsen ba bra nu chkwiꞌ ba chaꞌ ꞌiin loꞌo
nten re ―ndukwin neꞌ―. 30 Taa chabiyaꞌ
chaꞌ chkaa neꞌ tiꞌí. Luwi ꞌa kasiya ꞌin Jesús
nu lka sñiiꞌ, kanꞌ chaꞌ kuꞌnii chaꞌ ti kuꞌni Ni
kaꞌan ꞌa chaꞌ tnun lo chalyuu chaꞌ kuwe ꞌa
tiꞌ nten ꞌiin bra nu ñaꞌan neꞌ ꞌin ran. Sa kwa
ti chaꞌ chkwiꞌ ba ni.

31Xawamdyii ykwiꞌneꞌ chaꞌ loꞌoNdiose,
bra kanꞌ mñan naꞌan seꞌen ndiꞌin neꞌ kanꞌ.
Kanꞌ chaꞌ jlyo tiꞌneꞌ chaꞌ chañi chaꞌnganun
Tyiꞌi Ndiose niꞌ kasiya ꞌin taꞌa neꞌ, loꞌo ja
ytsen ꞌa neꞌ chkwiꞌ neꞌ chaꞌ ꞌin Ndiose loꞌo
xka la nten bra kanꞌ.

Nchga nan nu ndiya ꞌin neꞌmsuꞌwe neꞌ ꞌin
ran loꞌo taꞌa neꞌ

32 Ska seꞌen ti ndiꞌin nchga neꞌ nu yten
chaꞌ ꞌin Jesucristo; suꞌwa ꞌa yꞌni nchga neꞌ
kanꞌ loꞌo taꞌa neꞌ, ska ti chaꞌ lka tiye nchga
neꞌ. Mda neꞌ kanꞌ nchga nan nu nsuꞌwi
ꞌin neꞌ chaꞌ kunanjoꞌo ꞌin nchga neꞌ loꞌo
taꞌa neꞌ. 33 Loꞌo neꞌ nu yꞌni xaꞌan chaꞌ
ꞌin Jesucristo ti kulo, tnun ꞌa tiye neꞌ kanꞌ
ykwiꞌ neꞌ loꞌo xka ta nten chaꞌ ti kwiꞌ neꞌ
wa naꞌan neꞌ ꞌin Jesús nu nka Xꞌnaan bra
nu wa ndyuꞌu yu xiyaꞌ xa wa ngujwi yu.
LoꞌomdayaꞌNdiose ꞌin nchga neꞌ kanꞌ, chaꞌ
suꞌwe ti kuꞌni neꞌ loꞌo ya ñaꞌan ti nten.
34Suꞌwe ꞌanka tiye nchganeꞌnundiꞌin chaꞌ
ꞌin loꞌo Jesucristo, kanꞌ chaꞌ ja ska ꞌa taꞌa neꞌ
lyiji nan ꞌin, chaꞌ nchga neꞌ kanꞌ nu nsuꞌwi
naꞌan ꞌin, nchga neꞌ nu nsuꞌwi chinꞌ yuu
ꞌin, yjwiꞌ neꞌ ꞌin ran chaꞌ kaja nan nu tyijin
yuꞌwi ꞌin neꞌ loꞌo taꞌaneꞌ. 35Mdaneꞌ tñikanꞌ
ꞌin neꞌ nu yꞌni xaꞌan chaꞌ ꞌin Jesucristo ti
kulo, chaꞌ kutsaa neꞌ tñi kanꞌ ꞌin taꞌa neꞌ bra
kanꞌ, chaꞌ neꞌ kanꞌ jlyo tiꞌ bra nu ndiya nan

nu lyiji ꞌin xka taꞌa neꞌ. 36Kwiꞌ ngwañaꞌan
yꞌni ska neꞌ Chipre nu naan Se. Neꞌ Leví
lka yu. (Ñaꞌan tiꞌ xta nu ngiꞌni tñan niꞌ lyaa,
ngwañaꞌan yꞌni neꞌ Leví kanꞌ tñan). Xka nin
mstya nu tii tyukwa neꞌ kanꞌ ꞌin Se kanꞌ;
Bernabéngwanaanyubrakanꞌ, chaꞌ suꞌwe
ꞌa ngiꞌni tlaꞌ yu tiye taꞌa nten yu. 37Ndiꞌin
chinꞌ yuu ꞌin Bernabé kanꞌ. Xa wa yjwiꞌ yu
yuu kanꞌ ꞌin xka nten, bra ti mdiyan yu,
mda yu nchga tñi nu ngwa kiyaꞌ yuu kanꞌ
ꞌin neꞌ nu yꞌni xaꞌan chaꞌ ꞌin Jesucristo ti
kulo.

5
Mñi lyoꞌo Ananías loꞌo Safira ꞌin Ndiose

1Loꞌo ndiya ska yu nu naan Ananías, loꞌo
kwilyoꞌoyunaanSafira. Yjwiꞌneꞌ chinꞌyuu
ꞌin neꞌ ꞌin xka nten. 2Kanꞌ yaa yu kiꞌyu kanꞌ
seꞌen ndiꞌin nu tii tyukwa neꞌ nu yꞌni xaꞌan
chaꞌ ꞌin Jesucristo ti kulo; ska tkanꞌ ti tñi
mda yu ꞌin neꞌ, chaꞌmnan ti msuꞌwa kutsiꞌ
yu xka tkanꞌ tñi kanꞌ niꞌ ñaꞌan tyi yu. Loꞌo
ngwa biyaꞌ tiꞌ kwilyoꞌo yu nchga tñan nu
yꞌni yu kanꞌ. 3Ykwiꞌ Tyu loꞌo yu bra kanꞌ:
―Ananías―ndukwin Tyu―, ¿ni nan lka

ngwa ꞌiin a? ¿Ni chaꞌ mdaa chabiyaꞌ ꞌin
kuneꞌ xaꞌan nu naan Satanás chaꞌ ka ndloo
la niꞌ kasiya ꞌiin a? Kanꞌ lka numdatsaa ꞌiin
chaꞌmñi lyoꞌoo ꞌin Tyiꞌi Ndiose ―ndukwin
Tyu ꞌin yu kanꞌ―. Ndukwiin chaꞌ nde lka
nchga tñi nu mjwi ꞌiin loꞌo yuu kanꞌ, loꞌo
siꞌi nchga tñi lka re. 4Yuu ꞌiin ngwa ran nu
ngwaxkanꞌ, loꞌondiya chabiyaꞌ ꞌiin kuꞌniin
ya ñaꞌan ti tñan nu nchka tiiꞌ kuꞌnii loꞌo tñi
kanꞌ. ¿Ni chaꞌmñi lyoꞌoo ꞌwa sikwa a? Ja ñi
tñan nu yꞌnii, chaꞌ ndukwiin chaꞌ nchga tñi
kanꞌ lka re. Siꞌi loꞌonten ti ykwiiꞌ chaꞌkwiñi
kanꞌ, wa ykwiiꞌ chaꞌ kwiñi kanꞌ loꞌo Ndiose
―ndukwin Tyu ꞌin yu kiꞌyu kanꞌ.

5 Xa wa ynan Ananías chaꞌ kanꞌ, bra ti
ngulyuu yu loꞌo ngujwi yu bra kanꞌ. Ytsen
ꞌa nchga neꞌnundiꞌin kwiꞌ seꞌen ti bra kanꞌ.
6 Bra ti yan ska ta yu kuneꞌ, mxiin neꞌ teꞌ
chunꞌ ayman kanꞌ, ngulo neꞌ ꞌin jyoꞌo chunꞌ
naꞌan. Kanꞌ yaa loꞌoneꞌ ꞌin yu chaꞌkatsiꞌ yu.

7 Wa mdijin snan bra ndyaan kwilyoꞌo
ayman kanꞌ, loꞌo ja jlyo tiꞌ nan lka ngwa ꞌin
ayman kanꞌ. 8 Ykwiꞌ Tyu loꞌo nu kunaꞌan
bra kanꞌ:

―Katsaaꞌ ñi ꞌñaǎn ―ndukwin―, ¿ta nde
lka nchga tñi nu mda neꞌ ꞌwan chaꞌ yjwiꞌ
wan yuu kanꞌ ꞌin neꞌ a?
―Kwiꞌ ―ndukwin nu kunaꞌan kanꞌ―,

kwiꞌ sa kwa ti tñimda neꞌ ꞌwa.
9 ―¿Ni chaꞌ lka yꞌni wan ngwañaꞌan a?

―ndukwin Tyu bra kanꞌ―. Tyukwaawan,
ska ti chaꞌ yꞌni wan loꞌo kwilyoꞌo wan chaꞌ
kwiñi lyoꞌo wan ꞌin Tyiꞌi Ndiose ―nduk-
win―. Kunan wan sa ñaꞌan nganen kiyaꞌ
yu kuneꞌ nu ndyaan yaa ytsiꞌ ꞌin ayman
kwilyoꞌoo. Kwiꞌ ngwañaꞌan tsaa loꞌo yu ꞌiin
ni.

10 Bra ti ngulyuu nu kunaꞌan kanꞌ lyuu
tlooTyu, ngujwi bra. Loꞌomdiyanyukuneꞌ
kanꞌ xiyaꞌ, naꞌan yu chaꞌ loꞌo nu kunaꞌan
kanꞌ ngujwi bra kanꞌ. Bra ti ngwiꞌya yu
ꞌin ayman, ndyaa loꞌo yu ꞌin, chaꞌ katsiꞌ siꞌ
kwaa seꞌen mtsiꞌ ayman kwilyoꞌo; la kanꞌ
mtsiꞌ yu ꞌin. 11Ytsen ꞌa nchga nten numsñi
chaꞌ ꞌin Jesucristo chaꞌ ngwañaꞌan ngwa
ꞌin ayman Ananías loꞌo kwilyoꞌo yu, kwiꞌ
ngwañaꞌan ytsen ꞌa nchga nten nu ynan
chaꞌ kanꞌ.

Yꞌnineꞌ tyunchaꞌ tnunchabiyaꞌ ꞌinNdiose
12 Kaꞌan ꞌa chabiyaꞌ mda Ndiose ꞌin neꞌ

nuyꞌni xaꞌan chaꞌ ꞌin Jesucristo ti kulo, kanꞌ
chaꞌ yꞌni neꞌ kaꞌan ꞌa chaꞌ tnun seꞌen ndiꞌin
neꞌ kichen. Mdaꞌan ꞌa chaꞌ tiye nten kichen
xa wa naꞌan neꞌ chaꞌ tnun kanꞌ. Nchga neꞌ
nu msñi chaꞌ ꞌin Jesucristo, ndyoꞌ tiꞌin neꞌ
nde seꞌen nu naan Corredor ꞌin Salomón,
chaꞌ suꞌwa ti nka tiye nchga neꞌ kanꞌ; tuꞌwa
laa tnun ndukwi corredor kanꞌ. 13 Xka ta
neꞌ kanꞌ, ytsen ꞌa neꞌ; ja mdaꞌan ꞌa neꞌ seꞌen
ndiꞌin neꞌ kanꞌ, ni siya suꞌwe ꞌa ykwiꞌ nten
kichen chaꞌ ꞌin nchga neꞌ nu ndiꞌin chaꞌ
ꞌin loꞌo Jesucristo. 14 Loꞌo ynan tyun nten
chaꞌ ꞌin Jesucristo nu nka Xꞌnaan, ndyaa
ñaꞌan tiꞌ neꞌ chaꞌ kanꞌ bra kanꞌ. Suꞌwa ti
msñi neꞌ chaꞌ kanꞌ, ni siya neꞌ kunaꞌan,
ni siya yu kiꞌyu, msñi neꞌ chaꞌ ꞌin Xꞌnaan.
15 Loꞌo ndyaa neꞌ kichen kanꞌ, yaa yꞌya neꞌ
ꞌin nchga neꞌ tiꞌí nu nskwa seꞌen ndiꞌin neꞌ
bra kanꞌ. Mstya neꞌ ꞌin neꞌ tiꞌí kanꞌ lo jaaꞌ,
lo kiꞌyan, chaꞌ tsaa loꞌo neꞌ ꞌin neꞌ tiꞌí kanꞌ
tuꞌwa tuwiin seꞌen tyijin Tyu. Nchka tiꞌ neꞌ
ni siya tyijin xaa tlaꞌ ꞌin Tyu seꞌen nskwa
neꞌ tiꞌí kanꞌ, chaꞌ chkaa neꞌ tiꞌí kanꞌ bra
kanꞌ. 16 Nganen chaꞌ kanꞌ nchga kichen
kwiꞌ seꞌen ti, nchga seꞌen ndiꞌin nten tiꞌí;

kanꞌ chaꞌ mdiyan loꞌo neꞌ ꞌin nchga neꞌ tiꞌí
nu nskwa seꞌen ndiꞌin neꞌ, loꞌo ꞌin neꞌ nu
wa msñi kwiꞌin tnun ꞌin neꞌ. Yaa loꞌo neꞌ
ꞌin nchga neꞌ tiꞌí kanꞌ seꞌen ndiꞌin Tyu nde
kichen Jerusalén, loꞌo ngwañaꞌan nchkaa
nchga neꞌ tiꞌí kanꞌ bra kanꞌ.

Mdaneꞌ nu tiꞌí ꞌin neꞌ nu yꞌni xaꞌan chaꞌ ꞌin
Jesús

17 Loꞌo msinꞌ ꞌa tiꞌ xꞌnan sti joꞌo ꞌin neꞌ
nu yꞌni xaꞌan chaꞌ ꞌin Jesús ti kulo, chunꞌ
nu kaꞌan ꞌa chaꞌ tnun ngiꞌni neꞌ chabiyaꞌ
ꞌin Jesús. Loꞌo neꞌ saduceo taꞌa ndaꞌan sti
joꞌo kanꞌ, tiꞌí tiꞌ neꞌ ꞌin neꞌ kanꞌ. 18Kanꞌ chaꞌ
ngulo sti joꞌo kanꞌ tñan chaꞌ xñi neꞌ ꞌin taꞌa
tii tyukwa neꞌ kanꞌ, chaꞌ tsaa loꞌo neꞌ ꞌin neꞌ
kanꞌ niꞌ ñaꞌan chkwan. 19 Xa wa tla, bra
kanꞌ mdiyan ska angajle, mslaa tunaꞌan
chkwan seꞌen ndiꞌin neꞌ kanꞌ chaꞌ lyaa neꞌ.
Xa wa mdoꞌo neꞌ nde liyaꞌ, bra kanꞌ ykwiꞌ
angajle loꞌo neꞌ:

20―Yaa lya wan ―ndukwin―, yaa wan
niꞌ lyaa tnun kwa chaꞌ kwaꞌu wan nchga
chaꞌ ꞌin Jesús ꞌin nten ―ndukwin―. Katsaꞌ
wan ꞌin neꞌ sa ñaꞌan ka kaja kasiya kwi ꞌin
neꞌ si sten neꞌ chaꞌ ꞌin Jesucristo.

21 Ynan neꞌ chaꞌ nu ykwiꞌ angajle kanꞌ
loꞌo neꞌ; kanꞌ chaꞌ bra nu ngwiꞌya xaa, bra
ti yaa neꞌ niꞌ lyaa tnun chaꞌ kwaꞌu neꞌ chaꞌ
kanꞌ ꞌin nten nu ndiꞌin la kanꞌ.
Kanꞌmdiꞌin xꞌnan sti joꞌo loꞌo taꞌa ndaꞌan

yu, ngulo yu tñan chaꞌ tyoꞌ tiꞌin nchga yu
kula, nchga nu nka ndloo ꞌin neꞌ Israel bra
kanꞌ. Loꞌo ngulo yu tñan chaꞌ tsaa kulo
neꞌ ꞌin neꞌ kanꞌ seꞌen nsuꞌwi neꞌ niꞌ ñaꞌan
chkwan bra kanꞌ, chaꞌ kan loꞌo neꞌ ꞌin neꞌ
tloo yu. 22Ndyaa neꞌ bra kanꞌ; loꞌo bra nu
mdiyan neꞌ tuꞌ naꞌan chkwan, ja tukwin ꞌa
nsuꞌwi nde kwa bra kanꞌ. Bra ti mxituun
neꞌ ndyaan neꞌ seꞌen ndiꞌin yu kula kanꞌ.

23 ―Xa wa mdiya ba tuꞌ naꞌan chkwan
―ndukwin neꞌ ꞌin neꞌ nu nka ndloo kanꞌ―,
ngaꞌan yaꞌ tunaꞌan chkwan kanꞌ, loꞌo ñaꞌan
ti ndiꞌin neꞌ kwan ―ndukwin―. Loꞌo bra
nu mslaa ba tunaꞌan chkwan, ja tukwin
naꞌan ba nsuꞌwi niꞌ ran bra kanꞌ.

24Mdaꞌan ꞌa chaꞌ tiye sti joꞌo loꞌo nu lka
ndloo ꞌin yu xta nu ndiꞌin kwan niꞌ lyaa, xa
wa ynan neꞌ chaꞌ ja nsuꞌwi ꞌa presu kanꞌ.
25 Bra kanꞌ mdiyan ska nten seꞌen ndiꞌin
neꞌ:

―¿Ja jlyo tiꞌ wan la nde yaꞌ ndiꞌin neꞌ
nu msuꞌwa wan niꞌ ñaꞌan chkwan kaa a?
―ndukwin yu ꞌin neꞌ kula kanꞌ. ―Ni,
mdiya neꞌ kanꞌ niꞌ lyaa tnun nduꞌu neꞌ ꞌin
nten nde kwa.

26 Bra ti mdoꞌo nu lka ndloo ꞌin neꞌ nu
ndiꞌin kwan kanꞌ, ndyaa yu loꞌo xta ꞌin yu,
yaa yꞌya neꞌ ꞌin presu kanꞌ. Ja msuꞌwa xta
jwersa ꞌin neꞌ kanꞌ xa nu msñi yu ꞌin neꞌ,
chaꞌntsenxta ꞌinneꞌkichen, si kuunneꞌkee
ꞌin xta. 27Mdiyan loꞌo yu ꞌin neꞌ kanꞌ tloo
yu kula chaꞌ ka biyaꞌ ꞌin neꞌ kanꞌ. Bra kanꞌ
mdyisnan sti joꞌonu lkandloo ykwiꞌyu loꞌo
neꞌ kanꞌ:

28 ―Wa ngulo ba tñan ꞌwan ―ndukwin
sti joꞌo ꞌin neꞌ kanꞌ―, chaꞌ ja kwaꞌu ꞌa wan
chaꞌ ꞌin ayman Jesús kanꞌ ꞌin nten ―nduk-
win yu―. ¿Ni nan lka ngwa ꞌwan ni a?
¿Ni chaꞌ ja nnan wan a? ―ndukwin yu―.
Nduꞌu wan chaꞌ kanꞌ ꞌin nchga neꞌ kichen
Jerusalén re, loꞌo nchka tiꞌ wan xtya wan
kiꞌya ꞌwa chaꞌ yjwi ba ꞌin Jesús kanꞌ, nduk-
win wan.

29Mxkwen Tyu ꞌin yu kula kanꞌ, chaꞌ ꞌin
nchga neꞌnu yꞌni xaꞌan chaꞌ ꞌin Jesucristo ti
kulo ykwiꞌ Tyu:
―Ndiꞌin chaꞌ tukwa ba tñan nu ngulo

Ndiose ꞌwa, ni siya xka tñan kulo nten cha-
lyuu ꞌwa ―ndukwin Tyu ꞌin neꞌ―. 30 Wa
yjwi wan ꞌin Jesús, mjiꞌin kaꞌan wan ꞌin
yu lo wsi. Loꞌo ni, Ndiose nu lka Ndiose
ꞌin nchga ayman kula ꞌñaan, kanꞌ lka nu
yꞌni chaꞌ ndyuꞌu Jesús xiyaꞌ. 31 Nchka ꞌin
Jesús kanꞌ kuꞌni tyii Ni chaꞌ kuxi nu ndiꞌin
ꞌin nten chalyuu. Ska ti Jesús nka Xꞌnaan,
kanꞌ chaꞌ laꞌa seꞌen kwinnde seꞌenndukwa
Ndiose, nda Ni seꞌen tyukwa Jesús. Wa
yꞌni Ndiose ngwañaꞌan chaꞌ ka jyuꞌu tianꞌ
chunꞌ kiꞌya nu ndiꞌin ꞌñaan, nan nu lkaan
neꞌ Israel, loꞌongwañaꞌankuꞌniNdiose chaꞌ
tlyu tiꞌ ꞌñaanbrakanꞌ. 32Chañi chaꞌnuykwiꞌ
ba loꞌo wan chaꞌ wa mdaꞌan ba loꞌo Jesús
kanꞌ. Wa mda Ndiose Tyiꞌi Ni chaꞌ kanun
niꞌ kasiya ꞌin nchga nten nu kuꞌni tñan nu
ndlo Ni ꞌin neꞌ. Kwiꞌ ngwañaꞌan ngiꞌni Tyiꞌi
Ndiose chaꞌ ka jlyo tiꞌ ba chaꞌ chañi lka chaꞌ
ꞌin Jesucristo nu nduꞌu ba ꞌin nchga nten.

33Lye ꞌamsinꞌ tiꞌ yu kula, xa wa ynan neꞌ
chaꞌ nu ykwiꞌ Tyu loꞌo neꞌ; ngwa ꞌa tiꞌ neꞌ
kujwi neꞌ ꞌin neꞌ kanꞌ nu yꞌni xaꞌan chaꞌ ꞌin
Jesucristo bra kanꞌ. 34Bra ti mdyituun ska

yu kula tloo neꞌ bra kanꞌ. Gamaliel naan
yu kula kanꞌ. Neꞌ fariseo ngwa Gamaliel
kanꞌ, loꞌosuꞌwe ꞌangwaꞌuyuchaꞌ ꞌinNdiose
ꞌin taꞌa kichen tyi yu. Ngwaꞌu ñi yu chaꞌ
nu ngwaꞌan ayman kula lo kityi nu ngwa
sꞌni, loꞌo ndiya ꞌa tiꞌ nchga nten ꞌin yu kula
kanꞌ. Ykwiꞌ yu loꞌo taꞌa yu kula chaꞌ tsaa neꞌ
nu yꞌni xaꞌan chaꞌ ꞌin Jesucristo kanꞌ chunꞌ
naꞌan ska bra ti. 35 Bra wa mdoꞌo neꞌ kanꞌ
ykwiꞌGamaliel loꞌonchga yukula bra kanꞌ:
―ꞌWan, lka wan ndloo la ꞌin neꞌ Israel

―ndukwin yu ꞌin neꞌ―, suꞌwe la si kiꞌyaan
kwenta ni sa ñaꞌan tñan kuꞌnian loꞌo neꞌ
kwa ―ndukwin―. 36 Ndyuꞌwi tianꞌ chaꞌ
ti ngwa xkanꞌ mdiyan ska yu kiꞌyu nu tlá
ꞌa, nu naan Teudas; mdiꞌin yu chinꞌ lo yuu
re. Yaa ñaꞌan ꞌa tiꞌ nten chaꞌ nu ykwiꞌ yu
kanꞌ, chaꞌndukwinyuchaꞌnten tnunngwa
yu. Kanꞌ mdaꞌan jakwa siyentu yu kiꞌyu
loꞌo yu; bra nu yjwi nten ꞌin yu, msnan
ji nchga yu taꞌa ndaꞌan yu, mdyii chaꞌ ꞌin
yu ya ñaꞌan ti bra kanꞌ. 37 Chunꞌ ndiꞌin
la mdoꞌo tukwa ska neꞌ Galilea, bra nu
mdaꞌan neꞌ nu lka tñan ndaꞌan neꞌ nin neꞌ
kichen; ayman Juda ngwa yu kanꞌ. Ngunin
ayman Juda kanꞌ ꞌin tyun nten chaꞌ tyoꞌo
ñaꞌan neꞌ ꞌin yu, chaꞌ xuun neꞌ loꞌo sndaru.
Loꞌo sa ñaꞌan nu ngwa ꞌin ayman Teudas
kanꞌ, kwiꞌngwañaꞌan ngwa ꞌin ayman Juda
kanꞌ, chaꞌ yjwi nten ꞌin yu. Mdyii chaꞌ ꞌin
yu ya ñaꞌan ti bra kanꞌ, msnan nchga taꞌa
ndaꞌan yu bra kanꞌ. 38 Kanꞌ chaꞌ ni, suꞌwe
la si ja ska nan kuꞌnian loꞌo neꞌ nu nduun
chunꞌ naꞌan re; suꞌwe la si ja kalaanꞌ ꞌin neꞌ
kanꞌ. Si nten ti ngulo tñan ꞌin neꞌ kanꞌ, tyii
chaꞌ ꞌin neꞌ ya ñaꞌan ti; 39 o ta si chañi chaꞌ
Ndiose lka nu ngulo tñan ꞌin neꞌ kanꞌ, ꞌwan,
ja ka ꞌwan kuꞌni tyii wan chaꞌ ꞌin neꞌ kanꞌ
bra kanꞌ. Nan nxuun wan loꞌo Ndiose si ja
ta wan chabiyaꞌ chkwiꞌ nten ꞌin Ni.

40 Ynan yu kula chaꞌ nu ykwiꞌ Gamaliel
kanꞌ loꞌo neꞌ. Bra kanꞌmsiꞌya neꞌ ꞌin taꞌa tii
tyukwayununduunchunꞌnaꞌankanꞌ, chaꞌ
tyaanneꞌniꞌñaꞌanxiyaꞌ. Nguloyukula tñan
ꞌin xta chaꞌ jwiꞌin ꞌin presu kanꞌ loꞌo ti su.
Loꞌo ñi ꞌa ngulo neꞌ tñan ꞌin presu kanꞌ, chaꞌ
ja chkwiꞌ ꞌaneꞌ chaꞌ ꞌin Jesucristo loꞌoxka la
nten. Xawamdyii chaꞌ, bra kanꞌngulaaneꞌ
nu yꞌni xaꞌan chaꞌ ꞌin Jesucristo. 41Mdoꞌo
neꞌ, suꞌwe ꞌansuꞌwi tiyeneꞌbrakanꞌ, ni siya
wa yꞌni tlá neꞌ nu lka ndloo kanꞌ ꞌin neꞌ,

kwiꞌmxnun jyuꞌu neꞌ ꞌin neꞌ chunꞌmsñi neꞌ
chaꞌ ꞌin Jesús. 42Nchga tsan ngwaꞌu neꞌ ꞌin
nten niꞌ lyaa tnun, loꞌo tuꞌ naꞌan tyi nten;
xkwiꞌ ngwaꞌu neꞌ chaꞌ ꞌin Jesucristo ꞌin neꞌ,
chaꞌ ska ti Jesús lkaXꞌnaan, chaꞌkanꞌ lkanu
mdiꞌin ta ꞌa neꞌ ꞌin nu ngwa ti sꞌni.

6
Mda neꞌ tñan ꞌin kati nten

1 Xa wa ngwa kaꞌan ꞌa neꞌ judío nu msñi
chaꞌ ꞌin Jesucristo, ja suꞌwa ngwa tiye neꞌ
nu nchkwiꞌ chaꞌ griego loꞌo neꞌ nu nchkwiꞌ
chaꞌ ꞌin neꞌ judío:
―Ja suꞌwa ntsaa neꞌ nan ku nu kunaꞌan

nu nganun ska ti, xa wa ngujwi kwilyoꞌo
neꞌ ―ndukwin neꞌ nu nchkwiꞌ chaꞌ
griego―. Ja suꞌwe ngiꞌni neꞌ, chaꞌ nda neꞌ
kaꞌan la ꞌin nu kunaꞌan nu nchkwiꞌ chaꞌ ꞌin
neꞌ judío, loꞌo chinꞌ ti ndaneꞌ ꞌinnukunaꞌan
taꞌa ba nu nchkwiꞌ chaꞌ griego ―ndukwin
neꞌ.

2Kanꞌ chaꞌ msiꞌya tii tyukwa neꞌ kanꞌ ꞌin
nchga nu lka nten ꞌin Jesucristo, chaꞌ tyoꞌ
tiꞌin neꞌ chaꞌ chkwiꞌ neꞌ loꞌo taꞌa neꞌ:
―Jlyo tiꞌ wan chaꞌ ndiya tñan ꞌwa chaꞌ

kwaꞌu ba chaꞌ ꞌin Ndiose ꞌin nchga nten
―ndukwin neꞌ nu yꞌni xaꞌan chaꞌ ꞌin Jesús
kanꞌ―, kanꞌ chaꞌ ja suꞌwe si xkwiꞌ ndaꞌan
chaꞌ tiye ba chaꞌ ꞌin nan ku neꞌ re ―nduk-
win neꞌ kanꞌ―. 3 ꞌWan neꞌ taꞌaan, suꞌwe la
si kulo suwi wan xa kati yu taꞌa wan nu ka
tñan kanꞌ, chaꞌ suꞌwa ti tayaꞌ neꞌ ꞌin nchga
neꞌ tiꞌi taꞌaan. Ndiꞌin chaꞌ ka yu kanꞌ nten
nu suꞌwe ꞌanchkwiꞌ xka ta nten chaꞌ ꞌin neꞌ,
nten nu suꞌwe ndaꞌan chaꞌ tiye ꞌin nchga
chaꞌ, nten nu nsuꞌwi Tyiꞌi Ndiose niꞌ kasiya
ꞌin, chaꞌ ta la jwersa ꞌinyu; ska tingwañaꞌan
ka ñaꞌansiin suꞌwe yu nchga chaꞌ nu ndiꞌin
chaꞌ kuꞌnian. Suꞌwe si kwiꞌ ngwañaꞌan ka
nten nu kulo suwi wan chaꞌ ka neꞌ tñan
kanꞌ. 4 Loꞌo kaja la chinꞌ bra ꞌin bare bra
kanꞌ, chaꞌ chkwiꞌba loꞌoNdiose, chaꞌ kwaꞌu
ba chaꞌ ꞌin Jesucristo ꞌin xka ta nten.

5―Suꞌwe sikwa ―ndukwin nchga nten
kanꞌ―, ngwañaꞌan kuꞌni ba.
Kanꞌ ngulo suwi neꞌ ꞌin Steba, ska yu nu

ndyaa ñaꞌan ꞌa tiꞌ ꞌin Jesucristo; loꞌo chañi
chaꞌ nsuꞌwi Tyiꞌi Ndiose niꞌ kasiya ꞌin yu
kanꞌ. Kwiꞌ ngwañaꞌan ngulo suwi neꞌ ꞌin
Lpe, loꞌo Prócoro, loꞌo Nicanor, loꞌo Timón,
loꞌo Parmenas, loꞌo Nicolás nu ngwa neꞌ

kichen Antioquía. Kulo ndukwa wa msñi
Nicolás kanꞌ chaꞌ ꞌin neꞌ judío, nu ti ji sten
yu chaꞌ ꞌin Jesús. 6 Kanꞌ ndyaa loꞌo nchga
nten nu ndiꞌin kanꞌ ꞌin kati yu kanꞌ seꞌen
ndiꞌin tii tyukwa neꞌ nu yꞌni xaꞌan chaꞌ ꞌin
Jesucristo kulo ndukwa la. Loꞌo tii tyukwa
neꞌ kanꞌ, ykwiꞌ neꞌ loꞌo Ndiose chaꞌ ꞌin kati
yu kanꞌ. Bra kanꞌ mstya yaꞌ neꞌ ke yu kanꞌ
chabiyaꞌ ꞌin Ndiose, chaꞌ kanun yu loo tñan
kanꞌ.

7Nchga tsan ykwiꞌneꞌ chaꞌ ꞌinNdiose loꞌo
kaꞌan la nten nu mslyaa kunan suꞌwe chaꞌ
kanꞌ. Ngwañaꞌan ngwa kaꞌan la neꞌ nu yꞌni
xaꞌan chaꞌ ꞌin Jesucristo kichen Jerusalén,
loꞌo tyun sti joꞌo ꞌin neꞌ judío msñi chaꞌ ꞌin
Jesucristo bra kanꞌ.

Msñi neꞌ ꞌin Steba
8Suꞌwe ꞌanka tiye Stebakanꞌ chunꞌndiya

Tyiꞌi Ndiose loꞌo yu. Wa nda Ni chabiyaꞌ ꞌin
yu chaꞌ kuꞌni yu tyun chaꞌ tnun chaꞌ kuwe
tiꞌ nten kichen ꞌin Jesucristo. 9 Kanꞌ ndiya
xka ta nten nu mdoꞌo xka laꞌa tsuꞌ, loꞌo neꞌ
Cirene, loꞌo neꞌ kichen Alejandría, loꞌo neꞌ
Cilicia, loꞌo neꞌ Asia; taꞌa neꞌ kanꞌ ndaꞌan
neꞌ niꞌ lyaa ꞌin nten libertados, seꞌen ndyoꞌ
tiꞌin neꞌ nu ngwa presu ꞌin nten nu ngwa
sꞌni la. Mdyisnan neꞌ kanꞌ msuun ꞌa neꞌ
loꞌo Steba bra kanꞌ. 10 Loꞌo ja ngwa ꞌin neꞌ
kuꞌni neꞌ kanan ꞌin Steba, chaꞌwa nda Tyiꞌi
Ndiose jwersa ꞌin yu, kanꞌ chaꞌ ngwa ꞌin
yu xkwen yu ꞌin neꞌ kanꞌ. 11 Kanꞌ msiꞌya
neꞌ kanꞌ ꞌin xka ta nten, mda neꞌ tñi ꞌin neꞌ
kanꞌ, chaꞌ chkwiꞌ neꞌ chinꞌ chaꞌ kwiñi loꞌo
neꞌ kichen. Ndukwin neꞌ kwiñi kanꞌ, chaꞌ
waynanneꞌ chaꞌkuxinuwaykwiꞌSteba ꞌin
Ndiose; kwiꞌ ngwañaꞌan ykwiꞌ yu chaꞌ kuxi
ꞌin aymanMoisés, ndukwin neꞌ kwiñi kanꞌ.
12 Ykwiꞌ ꞌa neꞌ kwiñi kanꞌ nchga chaꞌ kanꞌ
laja neꞌ kichen, ni siya loꞌo neꞌ kula, ni siya
loꞌo neꞌ nu nduꞌu chaꞌ joꞌo niꞌ lyaa. Xa wa
ynan neꞌ chaꞌ nu ykwiꞌ neꞌ kwiñi kanꞌ loꞌo
neꞌ, msinꞌ ꞌa tiꞌ neꞌ ꞌin Steba bra kanꞌ. Msñi
neꞌ ꞌin yu, ndyaa loꞌo neꞌ ꞌin yu tloo neꞌ nu
lka ndloo chaꞌ ka biyaꞌ chaꞌ ꞌin yu loꞌo neꞌ.
13Loꞌo neꞌ kwiñi kanꞌ ndyaa loꞌo neꞌ.
―Nchga tsan chen ꞌa ñaꞌan nchkwiꞌ

yu kiꞌyu re ―ndukwin neꞌ kwiñi kanꞌ―.
Nchkwiꞌ kaꞌan yu ꞌin laa tnun re, loꞌo
nchkwiꞌ kaꞌan yu ꞌin kityi seꞌen ngwaꞌan ti
kwiꞌ tñannunguloNdiose ꞌñaan―ndukwin
neꞌ―. 14 Wa ynan ba chaꞌ nu ykwiꞌ yu

re chaꞌ kuꞌni ñuꞌun Jesús kanꞌ ꞌin laa tnun
re, ti kwiꞌ jyoꞌo Jesús Nazaret kanꞌ. Kwiꞌ
ngwañaꞌan, xka chaꞌ ngwaꞌu yu ꞌin nten,
ska chaꞌ nu lka kontra ꞌin chaꞌ nu ngwaꞌan
ayman Moisés lo kityi nu ngwa sꞌni; loꞌo
ñi ꞌa ngwaꞌan Moisés kanꞌ nchga tñan ꞌin
Ndiose nu ndiꞌin chaꞌ kuꞌnian ―ndukwin
neꞌ kwiñi kanꞌ ꞌin neꞌ.

15Naꞌan kwiꞌya ꞌa yu kula nu nka ndloo
kanꞌ ꞌin Steba bra kanꞌ, loꞌo ñaꞌan tiꞌ tloo
angajle, ngwañaꞌan ñaꞌan tloo Steba, chaꞌ
ngwa yu ska nten nu luwi ꞌa kasiya ꞌin.

7
Chaꞌ nu ykwiꞌ Steba loꞌo neꞌ nu nka ndloo

1Loꞌomnichaꞌ xꞌnan sti joꞌo ꞌin Steba bra
kanꞌ:
―¿Ta chañi chaꞌ nu ykwiꞌ neꞌ re a?

―ndukwin.
2Mxkwen Steba ꞌin yu kula bra kanꞌ:
―ꞌWan, neꞌ kula; ꞌwan, neꞌ taꞌa kichen

tyian―ndukwin yu―, kuꞌni wan chaꞌ tlyu
tiꞌ ꞌñaǎn, chkwiǐnꞌ chinꞌ loꞌo wan ―nduk-
win yu―. Tlyu ꞌa chaꞌ ndiꞌin ꞌin Ndiose
nu ngiꞌni tnuan ꞌin. Nu ngwa sꞌni ngwaꞌu
tloo Ndiose ꞌin ayman Abraham ꞌñaan. Ti
ndiꞌin yu kanꞌ kichen tyi yu, nde lo yuu ꞌin
Mesopotamia bra kanꞌ, chaꞌ ja ya kala yu
kichen Harán nu ngwa bra kanꞌ. 3 “Xnuun
tiꞌiin yuu nu kwenta ꞌin kichen tyii, tyoꞌo
tsuuꞌ ꞌin neꞌ taꞌaa” ndukwin Ndiose ꞌin
Abraham kanꞌ bra kanꞌ. “Tsaa la xka cha-
lyuu nde seꞌen kwaꞌuǔn ꞌiin chaꞌ tyiꞌiin”
ndukwinNi. 4Kanꞌ chaꞌmdoꞌo Abraham lo
yuu ꞌin neꞌ Caldea, ndyaa yu kichenHarán,
nganun yu kichen kanꞌ tyun yijan. Xa wa
ngujwi sti Abraham, ngulo Ndiose tñan ꞌin
yu chaꞌ tsaa yu tijyuꞌ la sa ñaꞌan bra nu
ngala yu lo yuu re seꞌen ndiꞌian ni. 5 Loꞌo
ja mda Ndiose chabiyaꞌ kaja yuu ꞌin yu
siyaꞌ ti nde re; kwiꞌ ngwañaꞌan, ja ska sñiꞌ
Abraham nsuꞌwi tyempu kanꞌ. Kanꞌ ykwiꞌ
Ndiose loꞌo yu: “Chunꞌ ndiꞌin la taǎn yuu re
ꞌiin, loꞌo taǎn ran ꞌin sñiiꞌ nu kala nde loo
la” ndukwin Ndiose ꞌin yu. 6 Chunꞌ ndiꞌin
la ykwiꞌ Ni loꞌo Abraham xiyaꞌ: “Tsaa sñiꞌ
steeꞌ la xka chalyuu” ndukwin Ni. “Loꞌo
kanun nten ꞌiin tijyuꞌ xa jakwa siyentu yi-
jan, seꞌen ta neꞌ kichen kanꞌ nu tiꞌí ꞌin nten
ꞌiin” ndukwin Ni. “Ndiꞌin chaꞌ kuꞌni neꞌ
tñan nu tiꞌin ꞌa chaꞌ ꞌin neꞌ kichen kanꞌ, ja
loꞌo liyaꞌ.” 7 Bra kanꞌ ytsaꞌ Ndiose ꞌin yu:

“Chunꞌndiꞌin la taǎnnu tiꞌí ꞌin neꞌ kanꞌ siꞌya
chaꞌ kaꞌan ꞌa nu tiꞌí mda neꞌ ꞌin nten ꞌiin
nu ngwa sꞌni. Tyoꞌo nten ꞌiin lo yuu kanꞌ
bra kanꞌ, tyaan neꞌ nde re bra kanꞌ, kuꞌni
tnun neꞌ kanꞌ ꞌñaǎn xiyaꞌ nde re bra kanꞌ.”
8WamskanꞌNdiose chaꞌ loꞌo Abraham bra
kanꞌ; kanꞌ chaꞌ ngulo Ni tñan ꞌin yu chaꞌ
siꞌyu neꞌ kijin nchga nu kiꞌyu sñiꞌ yu, chaꞌ
ngwañaꞌan tyuꞌwi tiꞌ sñiꞌ yu chaꞌwamskanꞌ
Ndiose chaꞌ loꞌo sti neꞌ. Ngwañaꞌan ngwa
chaꞌ,msiꞌyuAbrahamkijin sñiꞌyunungula
wa snuꞌ ti tsan; ti kwiꞌ Isaac ngwa naan sñiꞌ
yu. Xa wa kula Isaac kanꞌ, bra kanꞌ ngula
sñiꞌ kwilyoꞌo yu, loꞌo ti kwiꞌ ngwañaꞌan yꞌni
yu bra kanꞌ, msiꞌyu yu kijin sñiꞌ yu. Jacob
ngwa naan sñiꞌ yu, loꞌo nde loo la mdiꞌin
tii tyukwa sñiꞌ nu kunaꞌan ꞌin Jacob kanꞌ;
ayman kula ꞌñaan taꞌaan lka neꞌ kanꞌ.

9 ’Mdiya ska sñiꞌ Jacob nu naan Se. Ngwa
ska tsan msinꞌ ꞌa tiꞌ taꞌa yu ꞌin yu, kanꞌ chaꞌ
yjwiꞌ neꞌ ꞌin yu ꞌin neꞌ xka laꞌa tsuꞌ. Ngwiꞌya
neꞌ ꞌin Se kanꞌ, ndyaa loꞌo neꞌ ꞌin yu la lo
yuu ꞌin Egipto. Loꞌo ja ngulaa yaꞌNdiose ꞌin
Se, 10 yꞌni Ni kwenta ꞌin yu chaꞌ ja yꞌni neꞌ
kanꞌ chaꞌ kuxi loꞌo yu bra kanꞌ. Wa mdiya
ska ree ndloo la ꞌin neꞌ Egipto, Faraónnaan
ree kanꞌ. Loꞌo yꞌni Ndiose chaꞌ ngwa biyaꞌ
tiꞌ Faraón chaꞌ tiya ꞌa Se. Kanꞌ chaꞌ ndiya tiꞌ
ree Faraón ꞌin yu, mda ree tñan ꞌin yu, chaꞌ
ngwa Se ndloo la ꞌin nchga neꞌ Egipto loꞌo
nchga msu nu ndiꞌin naꞌan tyi ree Faraón
kanꞌ.

11 ’Chunꞌ ndiꞌin la lye ꞌa ngwa jwiꞌñan lo
yuuEgipto kwa, kwiꞌngwañaꞌanngwa la lo
yuu ꞌin Canaán. Mdijin ꞌa neꞌ kanꞌ nu tiꞌí,
ja mjwi nan ku ayman kula ꞌñaan. 12 Bra
kanꞌ ynan ayman Jacob chaꞌ ti nsuꞌwi nan
ku neꞌ la lo yuu Egipto, kanꞌ chaꞌ ngulo yu
tñan ꞌin sñiꞌ yu chaꞌ tsaa yꞌya neꞌ nan ku neꞌ
loꞌo taꞌa neꞌ, ti kwiꞌ sñiꞌ yu kanꞌ lka ayman
ꞌñaan. Loꞌo ndyaa neꞌ kanꞌ ska yaꞌ bra kanꞌ.
13 Xa wa yaa neꞌ nu nka tyukwa yaꞌ, bra
kanꞌ yuꞌwi lyo neꞌ ꞌin Se, chaꞌ ti kwiꞌ neꞌ taꞌa
neꞌ lka yu. Loꞌo ngwa biyaꞌ tiꞌ ree Faraón
ti ka nu lka sti Se, ti ka nu lka taꞌa yu bra
kanꞌ. 14 Kanꞌ msuꞌwa Se chaꞌ ndyaa ytsaꞌ
neꞌ ꞌin sti yu chaꞌ kan yu kula nde seꞌen
ndiꞌin yu loꞌo nchga taꞌa yu. Ndiya snan
yla nsuꞌwi tiꞌyun neꞌ taꞌa sti Se bra kanꞌ.
15 Kanꞌ ndyaa Jacob kanꞌ lo yuu ꞌin Egipto
loꞌo nchga taꞌa yu bra kanꞌ; ti ndaloo yu



LOS HECHOS 7:16 223 LOS HECHOS 7:35

kula la tyun yijan la kwa sa ñaꞌan bra nu
ngujwi yu. Chunꞌ ndiꞌin la ngujwi nchga
sñiꞌ ayman Jacob, nu lka ayman kula ꞌñaan
kanꞌ. 16 Loꞌo ni, ja nganun tijyan ayman
ꞌñaan lo yuu ꞌin Egipto. Bra nu mdoꞌo neꞌ
ndyaa neꞌ, ndyaa loꞌo neꞌ ꞌin tijyan ayman
kanꞌ, chaꞌ katsiꞌ neꞌ ꞌin tijyan xiyaꞌ niꞌ tukee
nde kichen Siquem; tukee kanꞌ ngwa nu
ngwiꞌya ayman Abraham ꞌin neꞌ Hamor ti
sꞌni la, chaꞌ kaja seꞌen katsiꞌ sñiꞌ.

17 ’Kaꞌan a neꞌ taꞌa ayman kula ꞌñaan
ngula lo yuu ꞌin Egipto. Nungwa sꞌni la, wa
ykwiꞌ Ndiose loꞌo ayman Abraham kanꞌ,
chaꞌ tyoꞌo laa taꞌa neꞌ nde Egipto, chaꞌ tyaa
neꞌ nde Canaán. Loꞌo nde loo la, mdiya ska
tsan nu ngwa chaꞌ kanꞌ. 18 Xka ree ngwa
ndloo la ꞌin neꞌ Egipto bra kanꞌ, ree nu ja
ya kunan ti ka nu ngwa ayman Se kanꞌ.
19Mñi lyoꞌo ree kanꞌ ꞌin ayman ꞌñaan, lye ꞌa
mda ree kanꞌ nu tiꞌí ꞌin neꞌ. Loꞌo ngulo ree
kanꞌ tñan chaꞌ xkwan neꞌ ꞌin nchga kuwiꞌ
kiꞌyu ꞌin neꞌ chaꞌ kaja kuwiꞌ kanꞌ, chaꞌ ja
tukwin ꞌa kanun ꞌin neꞌ kanꞌ. 20 Loꞌo bra
kanꞌ ngula aymanMoisés, loꞌo suꞌwe ꞌa nka
tiye Ndiose ñaꞌan Ni ꞌin kuwiꞌ kanꞌ. Snan ti
koꞌmdiꞌin yu loꞌo jyaꞌan yu loꞌo sti yu, chaꞌ
mdoꞌo styiꞌ kuwiꞌ kanꞌ. 21Bra nu wamdiya
tsan chaꞌ xkwan neꞌ kula kuwiꞌ kanꞌ, naꞌan
ska nu kunaꞌan ndukwi kuwiꞌ kanꞌ lo tyiꞌa,
sñiꞌ ree xaꞌan lka nu kunaꞌan kanꞌ. Msñinu
kunaꞌan kanꞌ ꞌin kuwiꞌ bra kanꞌ, ndyaa tuꞌ
naꞌan tyi chaꞌ ka kuwiꞌ kanꞌ kuwiꞌ ꞌin. 22Xa
wanguluuMoiséskanꞌ, yꞌnixaꞌanyunchga
chaꞌ nu jlyo tiꞌ neꞌ tiya nde Egipto. Jlyo ꞌa
tiꞌMoisés nchga chaꞌ nu chkwiꞌ yu loꞌo neꞌ,
chaꞌ tiya ꞌa yu.

23 ’Wa nsuꞌwi Moisés tuꞌwa yijan, loꞌo
ngwa ꞌa tiꞌ yu tsaa naꞌan yu ꞌin neꞌ Israel
taꞌa yu, si suꞌwe ndiꞌin neꞌ. 24 Loꞌo naꞌan
yu ꞌin ska neꞌ Egipto nu tiꞌí ꞌa ndyujwi ꞌin
ska neꞌ Israel. Mdayaꞌ Moisés ꞌin yu taꞌa
yu, yjwi tiꞌin yu ꞌin yu Egipto kanꞌ sa ñaꞌan
yaꞌ nu ngujwi yu kanꞌ. 25 “Ka biyaꞌ tiꞌ neꞌ
taꞌaǎn chaꞌ kulaa neꞌ Israel taꞌaǎn ꞌin ree
xaꞌan chunꞌwa yꞌniǐn tñan re.” Ngwañaꞌan
ngwa chaꞌ nu ngwa tiye Moisés bra kanꞌ,
loꞌo siꞌi ngwañaꞌan ngwa tiye neꞌ Israel taꞌa
yu. 26 Ngwiꞌya xaa xka tsan mdiyan yu
seꞌennxuun taꞌa tukwaneꞌ Israel. Jamdiya
tiꞌMoisés chaꞌnxuun taꞌaneꞌkanꞌ: “¿Ni chaꞌ
lka nxuun taꞌa wan a?” ndukwin yu ꞌin neꞌ

bra kanꞌ. “Ti kwiꞌ neꞌ taꞌaan lka wan. Ja
suꞌwe chaꞌ nxuun taꞌa wan.” 27 Kanꞌ msñi
xka yu nu xaꞌan la ꞌin Moisés, mxkwen ꞌin
yu: “¿Ti ka nu nda chabiyaꞌ ꞌiin chaꞌ kuloo
tñan ꞌwa a?” ndukwin yu ꞌin Moisés kanꞌ.
“¿Ta kuꞌnii biyaꞌ ꞌwa ni a?” ndukwin. 28 “Sa
ñaꞌan nu yjwii ꞌin neꞌ Egipto kanꞌ la kaa, ¿ta
kwiꞌ ngwañaꞌan kujwii ra ꞌñaǎn ni, nxkeꞌ
tiiꞌ a?” 29 Bra nu ynan Moisés chaꞌ kanꞌ,
bra ti msnan yu, ndyaa yu xka chalyuu
seꞌen naan Madián. Neꞌ nu mdoꞌo xka tsuꞌ
lka Moisés kanꞌ xa mdiꞌin yu lo yuu kanꞌ.
La kwa mjwi kwilyoꞌo yu, bra kanꞌ mdiꞌin
tukwa yu kiꞌyu sñiꞌ yu loꞌo kwilyoꞌo yu.

30 ’Wamdijin tuꞌwayijan, brakanꞌmdiya
ska tsan mdaꞌan Moisés ska lo yuu wtyi
seꞌen ja nsuꞌwi tyiꞌa koꞌo neꞌ. Kwiꞌ seꞌen ti
ska kiꞌya nu naan Sinaí, la kanꞌmdaꞌan yu
bra kanꞌ. Loꞌo naꞌan yu ska suun kicheꞌ nu
nskwa kiiꞌ ñaꞌaan loo ran. Laja kiiꞌ kanꞌ
ngwaꞌu tloo ska angajle ꞌin yu. 31 Yuwe
ꞌa tiꞌ Moisés bra kanꞌ, ndyaa yu nde kwa
la chinꞌ kwiꞌ seꞌen ti seꞌen ndukwa suun
kicheꞌ kanꞌ. Loꞌo ynan yu chaꞌ nu ykwiꞌ
Xꞌnaan Ndiose loꞌo yu bra kanꞌ: 32 “Ndiose
lkaǎn” ndukwin Xꞌnaan. “Ti kwiǐnꞌ lkaǎn.
Ayman kula ꞌiin yꞌni tnun neꞌ ꞌñaǎn nu
ngwa sꞌni” ndukwin Ndiose ꞌin yu. “Loꞌo
ayman Abraham, loꞌo ayman Isaac, loꞌo
ayman Jacob yꞌni tnun neꞌ ꞌñaǎn.” Ytsen ꞌa
Moisés bra kanꞌ, mchkwan ti yu ndiꞌin yu;
ja ngwa ñaꞌan kwiꞌya yu kiiꞌ kanꞌ siyaꞌ ti.
33Xiyaꞌ ykwiꞌ Xꞌnaan loꞌo yu bra kanꞌ: “Ku-
loo lyaa snaan nu nsuꞌwi kiyaaꞌ” ndukwin
Ni, “chaꞌ nduun seꞌen ndiꞌiǐn. Kti ꞌa yuu re
chaꞌ Ndiose lkaǎn nu ndiꞌiǐn nde re. 34Wa
naꞌaǎn nchga neꞌ Israel taꞌaa seꞌen ndiꞌin
neꞌ la lo yuu Egipto kwa. Wa ngulo suwiǐn
ꞌin nchga wan loꞌo taꞌa wan chaꞌ ka wan
nten ꞌñaǎn, ni siya lye ꞌa nda neꞌ xaꞌan kanꞌ
nu tiꞌí ꞌin nten ꞌñaǎn ni” ndukwin Ndiose.
“Wa ynaǎn chaꞌ xiꞌin ꞌa nganen nsiꞌya neꞌ,
kanꞌ chaꞌ mdiyaǎn chaꞌ kulaǎn ꞌin neꞌ. Nd-
loǔn tñan ꞌiin ni chaꞌ xituun, tyaa la lo yuu
ꞌin Egipto xiyaꞌ.”

35 ’Nu ngwa sꞌni la ja mslyaa neꞌ Israel
taꞌa Moisés chaꞌ ka yu ndloo la ꞌin neꞌ: “¿Ti
ka lka nu nda chabiyaꞌ ꞌiin chaꞌ ka ndloo la
ꞌwa, chaꞌkuꞌnibiyaaꞌ chaꞌ ꞌwaa?” ndukwin
neꞌ ꞌin yu bra kanꞌ. Ti kwiꞌ Moisés kanꞌ,
ngulo suwi Ndiose ꞌin yu chaꞌ ka yu ndloo

la ꞌin neꞌ Israel taꞌa yu, chaꞌ kulaa yu ꞌin neꞌ
kanꞌ ꞌin nu tiꞌí nu nda neꞌ xaꞌan nde Egipto
ꞌin neꞌ; kanꞌ chaꞌ ngulo Ndiose tñan ꞌin
Moisés bra nu naꞌan yu ꞌin angajle nduun
laja kiiꞌ nu ndukwa loo suun kicheꞌ kanꞌ.
36 Mda Ndiose chabiyaꞌ ꞌin ayman Moisés
chaꞌ kuꞌni yu chaꞌ tnun chaꞌ kuwe tiꞌ neꞌ
Egipto. Chunꞌ chaꞌ ngwa ꞌin yu kuꞌni yu
chaꞌ tnun kanꞌ, kanꞌ chaꞌ ngwa ꞌin yu kulo
yu tñan ꞌin nchga neꞌ Israel taꞌa yu, xa nu
mdoꞌo neꞌ lo yuu ꞌin Egipto. Mdaꞌan loꞌo
Moisés ꞌin neꞌ kanꞌ. Xiyaꞌ yꞌni yu chaꞌ tnun
tuꞌwa Tujoꞌo Ngaꞌa. Chunꞌ ndiꞌin lamdaꞌan
loꞌo yu ꞌin neꞌ nde ska lo yuu wtyi seꞌen ja
nsuꞌwi tyiꞌa koꞌo neꞌ, loꞌo xiyaꞌ yꞌni yu chaꞌ
tnun chaꞌ kuwe tiꞌ neꞌ ꞌin Ndiose. Tuꞌwa
yijan mdaꞌan Moisés loꞌo neꞌ kanꞌ. 37 Ti
kwiꞌMoisés ykwiꞌ chaꞌ re loꞌo neꞌ kanꞌ: “Wa
ngulo Ndiose tñan ꞌñaǎn chaꞌ kwaꞌuǔn chaꞌ
ꞌwan. Kwiꞌ ngwañaꞌan, ti kulo la Ndiose
tñan ꞌin xka neꞌ taꞌaan nde loo la chaꞌ kan
yu seꞌen ndiꞌin wan” ndukwinMoisés kanꞌ
ꞌin neꞌ nu ngwa bra kanꞌ. 38 Ti kwiꞌ Moisés
mdaꞌan loꞌo neꞌ seꞌen ndyoꞌ tiꞌin neꞌ jluꞌwe
yuu wtyi kanꞌ, bra nu ykwiꞌ angajle loꞌo yu
kula kanꞌ lo kiꞌya Sinaí. Ytsaꞌ Moisés chaꞌ
kanꞌ ꞌin nchga neꞌ kanꞌ, ti kwiꞌ ayman ꞌñaan
lka neꞌ kanꞌ. Chaꞌ nu ykwiꞌ Moisés loꞌo neꞌ
kanꞌ bra kanꞌ, ja tsaa tii ꞌa chaꞌ kanꞌ siyaꞌ ti;
kanꞌ chaꞌ sa bra ni ti ndiya chaꞌnungwaꞌan
ayman Moisés kanꞌ lo kityi, chaꞌ ka biyaꞌ
tianꞌ chaꞌ kanꞌ ni.

39 ’Ja ynan suꞌwe ayman ꞌñaan chaꞌ nu
ngwaꞌu Moisés ꞌin neꞌ, chaꞌ ja ngwa tiꞌ neꞌ
kunanneꞌ chaꞌ kanꞌ. Ndyuꞌwi ꞌa tiꞌneꞌ seꞌen
mdiꞌinneꞌndeEgipto, kanꞌ chaꞌngwa tiꞌneꞌ
tyaaneꞌ loyuukanꞌxiyaꞌ. 40TindiyaMoisés
kanꞌ lo kiꞌya, loꞌo ykwiꞌ neꞌ loꞌo ayman
Aarónnungwa sti joꞌo: “¿Ni chaꞌ ja kwiñaan
ska joꞌo chaꞌ ꞌñaan chaꞌ kuꞌni tnuan ꞌin ran,
sa ñaꞌan ngiꞌni tnun nten ꞌin ska joꞌo a?”
ndukwin neꞌ ꞌin Aarón kanꞌ. “Wa ngwaꞌu
Moisés tuwiin ꞌñaan bra numdoꞌoan lo yuu
ꞌinEgipto, loꞌoni, ja jlyo tianꞌnannkangwa
ꞌin yu kanꞌ.” 41 Kanꞌ ngwiñan neꞌ ska toro
kuneꞌ loꞌo oro chaꞌ ka ran joꞌo ꞌin neꞌ. Yjwi
neꞌ kuta seꞌen ndiꞌin joꞌo kanꞌ ꞌin neꞌ, chaꞌ
ta neꞌ lomstan ꞌin joꞌo, chaꞌ kuꞌni tnun neꞌ
ꞌin joꞌo kanꞌ. Tsaa ꞌa tiꞌ neꞌ chaꞌ naꞌan neꞌ ꞌin
joꞌo nu ngwiñan neꞌ, ti ykwiꞌ ti neꞌ. 42 Xka
chaꞌmdaꞌan tiyeNdiose bra nunaꞌanNi ꞌin

neꞌ: “Kulaa yaǎnꞌ ꞌin neꞌ kwa siyaꞌ ti, chaꞌ
ngiꞌnineꞌ tñankuxi kanꞌbrakanꞌ” ndukwin
Ndiose. “Xkwiꞌ chaꞌ xaꞌan ndaꞌan tiye neꞌ
kwa.” Ngwañaꞌan mskeꞌ tiꞌ Ni, kanꞌ chaꞌ
mxnun Ni ꞌin neꞌ chaꞌ kuꞌni tnun neꞌ ꞌin
nchga nan nu ndukwi nde niꞌ kwan; joꞌo
lka kwichaa, mskeꞌ tiꞌ neꞌ bra kanꞌ, joꞌo
lka koꞌ, joꞌo lka kwii kulasiin, mskeꞌ tiꞌ neꞌ.
Xkwiꞌ chaꞌ kuxi yꞌni neꞌ bra kanꞌ. Ngwaꞌan
ayman lo kityi ꞌin Ndiose sꞌni chaꞌ ꞌin chaꞌ
kuxi nu yꞌni neꞌ kanꞌ:
Neꞌ Israel lka nchga wan;
mdaꞌan yuꞌwi wan tuꞌwa yijan lo ntenꞌ

wtyi, ndukwin Ndiose ꞌin ayman
kanꞌ.

¿Ni chaꞌ ja yꞌni tnun wan ꞌñaǎn bra kanꞌ,
bra nu mstya wan ꞌni luꞌu chaꞌ ka
lomstan ꞌñaǎn a?

Ja suꞌwe nsuꞌwi tiye wan ꞌñaǎn bra nu yan
loꞌo wan ꞌni kanꞌ.

43 Ndiꞌya wan nkwin laa xuwe ꞌin joꞌo
Moloc, kanꞌ ndaꞌan wan loꞌo nkwin
kwii kulasiin nu lka joꞌo Renfán;

taꞌa tyukwaa joꞌokanꞌngwiñanwanchaꞌka
joꞌo kanꞌ xꞌnanwan.

Kanꞌ chaꞌ kuꞌniǐn chaꞌ tsaa loꞌo neꞌ xka laꞌa
tsuꞌ ꞌin wan nde xka chalyuu nu ti-
jyuꞌ la;

tsaawanxka laꞌa tsuꞌndekichenBabilonia
chaꞌ ta neꞌ nu tiꞌí ꞌwan nde kwa.

Ngwañaꞌan ykwiꞌ Ndiose, loꞌo ngwaꞌan ay-
man kula chaꞌ kanꞌ lo kityi nu ngwa sꞌni.

44 ’Mdaꞌan yuꞌwi ayman ꞌñaan lo ntenꞌ
wtyi kanꞌ. Yuꞌwi ska naꞌan kijin ꞌni ꞌin neꞌ
nu ndiꞌya neꞌ la seꞌen ndaꞌan neꞌ, chaꞌ tyaa
yuꞌwi tiꞌ neꞌ ꞌin Ndiose loꞌo naꞌan kijin kanꞌ.
Ndiose ngwaꞌu ꞌin aymanMoisés kanꞌ ni sa
ñaꞌankwiñanneꞌnaꞌankanꞌ. 45Brawangu-
jwi Moisés, bra kanꞌ ngulo suwi Ndiose ꞌin
ayman Josué chaꞌ ka yu ndloo la ꞌin ayman
kula ꞌñaan. Loꞌo naꞌan kijin kanꞌ, mdaꞌan
loꞌo neꞌ ꞌin ran sa ñaꞌan bra nu ngala neꞌ lo
yuu re. Kanꞌ ngulo Ndiose ꞌin xka ta nten,
nguloNi ꞌinnchgantennumdiꞌin lo yuu re,
chaꞌ kanun laja ti yuu re. Mxnun ayman
kula ꞌñaan ꞌin naꞌan kijin kanꞌ tuꞌ naꞌan
tyi ska nten sa ñaꞌan bra nu ngwa ayman
David ndloo la ꞌin neꞌ. 46 Suꞌwe ꞌa nka tiye
Ndiose ñaꞌan Ni ꞌin David kanꞌ. Ngwa tiꞌ
David kwiñan ska naꞌan seꞌen ka naꞌan tyi
Ndiose bra kanꞌ, chaꞌ nka Ni ndloo la ti ꞌin
nten ꞌin Jacob. 47 Loꞌo ja ndiya tiꞌ Ndiose

chaꞌ kuꞌni David ngwañaꞌan; siyaꞌ ti xa wa
nguluu sñiꞌ yu nu ngwa naan Salomón, bra
kanꞌmdaNdiose chabiyaꞌ ꞌin yukuneꞌkanꞌ,
chaꞌ kwiñan yu naꞌan kanꞌ. 48 Loꞌo Ndiose,
ja xlyaaNi kanunNi niꞌñaꞌannunñannten
ti, chaꞌ lka Ni ndloo la ti ꞌin nchga chalyuu.
Nde ndiya ska chaꞌ ꞌin Ndiose nu ngwaꞌan
ska ayman kula nu ngwa sꞌni:
49Wandiyanaꞌan tyiǐnndeniꞌkwan, nduk-

win Ndiose nu nka Xꞌnaan.
Skaǎn tiǎn ndiꞌya loǔn ñaꞌaan chalyuu,

ndukwin Ni,
kanꞌ chaꞌ ja kakwiñan skantenchalyuuska

naꞌan seꞌen tyiꞌiǐn, ndukwin Ni;
ja nsuꞌwi seꞌen xitñaǎnꞌ lo chalyuu re.
50 Ykwiǐnꞌ ngwiñaǎn nchga nan nu nsuꞌwi

ñaꞌaan chalyuu.
51Ti ykwiꞌ la Steba loꞌo neꞌ kula bra kanꞌ:
―Ja xlyaa wan kunan wan chaꞌ nu

nchkwiꞌ Ndiose loꞌo wan. Tla ꞌa ke wan,
chaꞌ ja nnan wan chaꞌ nu nchkwiꞌ Ni siyaꞌ
ti; loꞌo nchga tsan chen ꞌa ñaꞌan ngiꞌni wan
chaꞌ ndukunꞌ wan chaꞌ ꞌin Tyiꞌi Ndiose. Sa
ñaꞌan nu yꞌni ayman kula ꞌñaan chaꞌ kuxi
nu ngwa sꞌni, kwiꞌ ngwañaꞌan ngiꞌni wan
ni. 52 Wa mda ꞌa ayman ꞌñaan nu tiꞌí ꞌin
nchga nten nu ykwiꞌ chaꞌ ꞌin Ndiose loꞌo
ayman kula ꞌñaan nu ngwa sꞌni. Wa yjwi
neꞌ ꞌin nten nu ngwaꞌan chaꞌ ꞌin Ndiose nu
nchkwiꞌ chaꞌ kan ska nten nu tnun nchka
lo chalyuu re; xkwiꞌ luwi ꞌa ka kasiya ꞌin
yu kanꞌ. Loꞌo ngwañaꞌan, nu ngwa xkanꞌ
ti ngula ti kwiꞌ nten nu ykwiꞌ kityi chaꞌ
ꞌin. Chen ꞌa ñaꞌan yꞌni wan bra nu yjwi
wan ꞌin yu. 53Angajle ngwa nu ykwiꞌ chaꞌ
ꞌin Ndiose loꞌo wan nu ngwa sꞌni, tñan nu
ngulo Ni ꞌwan lka chaꞌ kanꞌ. Ti ndiya kityi
kanꞌ ꞌwan bra nu ni, loꞌo ja xlyaa wan
kunan wan chaꞌ nu ykwiꞌ Ndiose loꞌo wan
lo kityi kanꞌ.

Yjwi neꞌ ꞌin Steba
54 Bra wa ynan neꞌ chaꞌ nu ykwiꞌ Steba,

msinꞌ ꞌa tiꞌ neꞌ bra kanꞌ; tlá ꞌa ndiꞌin tloo
neꞌ chaꞌ msinꞌ ꞌa tiꞌ neꞌ. 55Naꞌan Steba nde
niꞌ kwan bra kanꞌ, naꞌan yu ska xaa tlyu ꞌa
nu yꞌni Tyiꞌi Ndiose chaꞌ ñaꞌan yu; xaa ꞌin
Ndiose ngwa ran. Loꞌo naꞌan yu ꞌin Jesús
nduun laꞌa seꞌen kwin nde seꞌen ndukwa
Ndiose.

56 ―¡Ñaꞌan kwiꞌya wan nde kwa!
―ndukwin Steba ꞌin neꞌ bra kanꞌ―, wa

mslaa Ndiose nde niꞌ kwan ―ndukwin―.
Naꞌaǎn ꞌin Jesús nu yan lo chalyuu loꞌo
ngwa nten, nduun yu laꞌa seꞌen kwin nde
seꞌen ndukwa Ndiose.

57 Kwen ꞌa msiꞌya neꞌ bra kanꞌ, nchkunꞌ
neꞌ tu nskanneꞌ chaꞌ jamslyaa ꞌa neꞌ kunan
neꞌ chaꞌ nu nchkwiꞌ Steba. 58Loꞌo msñi neꞌ
ꞌin Steba bra kanꞌ, ndla ꞌa ti neꞌ mdoꞌo neꞌ
ndyaa loꞌo neꞌ ꞌin yu tuꞌwa kichen. Bra ti
nguun neꞌ kee ꞌin yu chaꞌ kujwi neꞌ ꞌin yu
nde kwa ti, loꞌomstya neꞌ steꞌ neꞌ nde seꞌen
nduun ska yu kuneꞌ nu naan Saulo. 59Laja
nu nguun neꞌ kee ꞌin Steba, ykwiꞌ yu loꞌo
Jesús:
―Jesús, Xꞌnaǎn ―ndukwin Steba―,

kuꞌnii chaꞌ suꞌwe kan yꞌyaa kasiya ꞌñaǎn.
60 Mduun xtyinꞌ yu lyuu loꞌo tꞌnan ꞌa

msiꞌya yu xiyaꞌ bra kanꞌ:
―Xꞌnaǎn―ndukwin yu―, ja xtyaa kiꞌya

ꞌin nten re chunꞌ nu yjwi neꞌ ꞌñaǎn―nduk-
win Steba ꞌin Jesús.
Ska bra ti ngujwi yu bra kanꞌ.

8
Yꞌni ꞌa Saulo chaꞌ kuxi loꞌo nten ꞌin Jesu-

cristo
1 Loꞌo suꞌwe ꞌa nka tiye Saulo kanꞌ, chaꞌ

wa yjwi neꞌ ꞌin Steba. Ti kwiꞌ tsan kanꞌ
mdyisnan yu, mda ꞌa yu nu tiꞌí ꞌin neꞌ nu
ndiꞌin chaꞌ ꞌin loꞌo Jesucristo nde kichen
Jerusalén. Tiꞌí ꞌa tiꞌ yu ꞌin neꞌ kanꞌ; kanꞌ chaꞌ
msñi neꞌ tuwiin, ndyaa neꞌ nchga kichen
nde lo yuu ꞌin Judea, loꞌo nde lo yuu nu
kwenta ꞌin Samaria. Tii tyukwa neꞌ nu yꞌni
xaꞌan chaꞌ ꞌin Jesucristo ti kulo, kanꞌ ti nu
ngunun nde Jerusalén. 2 Loꞌo mdiya nten
nuxiꞌin ꞌa tiꞌndiꞌin chaꞌngujwi Steba. Tyun
neꞌ kanꞌ nu tyukwi ti tiye ngiꞌni tnun neꞌ
ꞌin Ndiose, ndyaa loꞌo neꞌ kanꞌ ꞌin ayman
Steba seꞌen mtsiꞌ neꞌ ꞌin yu; lye ꞌa nganan
neꞌ nu ndyaa loꞌo ꞌin yu kanꞌ. 3 Loꞌo Saulo
kanꞌ, ngwa tiꞌ yu chaꞌ lye la ta yu nu tiꞌí ꞌin
nchga nten ꞌin Jesucristo bra kanꞌ. Yten yu
niꞌñaꞌan ꞌin neꞌ, msñi yu ꞌin neꞌ kanꞌ, loꞌonu
kiꞌyu loꞌo nu kunaꞌan, chaꞌ suꞌwa yu ꞌin neꞌ
niꞌ ñaꞌan chkwan.

Mdyisnan nganen chaꞌ ꞌin Jesús nde
kichen lo yuu ꞌin Samaria

4 Loꞌo neꞌ nu ndyaa xka kichen kanꞌ,
ykwiꞌ neꞌ chaꞌ ꞌin Krixtu nu nka Xꞌnaan loꞌo
neꞌ nchga kichen seꞌen ndyaa neꞌ. 5 Loꞌo

ndiya ska yu naan Lpe, ndyaa yu nde lo
yuu ꞌin Samaria; bra kanꞌ mdiyan yu ska
kichen la kanꞌ, ykwiꞌ yu chaꞌ ꞌin Jesucristo
loꞌo neꞌ kichen kanꞌ. 6 Suꞌwe ꞌa ynan nchga
neꞌ kichen chaꞌ kanꞌ, loꞌo naꞌan neꞌ chaꞌ
tnun nu yꞌni Lpe chabiyaꞌ ꞌin Ndiose seꞌen
ndiꞌinneꞌ. 7Yꞌniyuchaꞌnchkaa tyunneꞌ tiꞌí,
loꞌo yꞌni yu chaꞌ nchkaa neꞌ numsñi kwiꞌin
kuxi ꞌin. Kwen msiꞌya neꞌ nu msñi kwiꞌin
kuxi ꞌin, mdoꞌo kwiꞌin kuxi kanꞌ ndyaa
bra kanꞌ. Kwiꞌ ngwañaꞌan nchkaa neꞌ nu
tiꞌí kiyaꞌ, nchkaa neꞌ nu nchkunꞌ tyukwin.
8 Suꞌwe ꞌa nka tiye nchga neꞌ kichen kanꞌ
bra kanꞌ.

9Loꞌo kichen kanꞌ ndiꞌin ska nu kiꞌyu, nu
naan Simón. Neꞌ taꞌá lka yu kanꞌ. Ykwiꞌ
Simón kanꞌ chaꞌ lka yu ska neꞌ nu tnun
ꞌa nchka; loꞌo msñi neꞌ kichen chaꞌ nu
nchkwiꞌ yu, ndyaa ñaꞌan ꞌa tiꞌ neꞌ ꞌin yu.
10 Ndukwa neꞌ kuliyaꞌ chaꞌ ꞌin yu; loꞌo neꞌ
tiꞌí, loꞌo neꞌ nu nka ndloo la kichen, loꞌo nu
xuwe, nchga neꞌ ynan suꞌwe neꞌ ya ñaꞌan ti
chaꞌ nu ykwiꞌ Simón kanꞌ.
―Ndiosendachabiyaꞌ ꞌinyukiꞌyure chaꞌ

kuꞌni yu nchga chaꞌ tnun nu nchka tiꞌ yu
kuꞌni yu ―ndukwin neꞌ kichen kanꞌ bra
kanꞌ.

11Wa tyun yijan yꞌni Simón kanꞌ chaꞌ taꞌá
ꞌin nchga nten, kanꞌ chaꞌ ndyaa ñaꞌan ꞌa tiꞌ
neꞌ nchga chaꞌ nu ykwiꞌ yu taꞌá kanꞌ, xa nu
ja ya kala Lpe kichen kanꞌ. 12Bra nu ngala
Lpe la kwa, ykwiꞌ yu chaꞌ ꞌin Jesucristo loꞌo
nchga neꞌ kichen; ytsaꞌ yu ꞌin neꞌ ni ñaꞌan
ka chaꞌbranukaNdiose ndloo la niꞌ kasiya
ꞌin neꞌ. Ynan neꞌ chaꞌ nu ykwiꞌ Lpe bra
kanꞌ, ndyaa ñaꞌan tiꞌneꞌ chaꞌ kanꞌ; kanꞌ chaꞌ
mdukwatya yu ꞌin nchgantennumsñi chaꞌ
kanꞌ, ni siya yu kiꞌyu, ni siya nu kunaꞌan.
13 Loꞌo Simón kanꞌ, ngwa tiꞌ yu xñi yu chaꞌ
ꞌin Jesucristobrakanꞌ, loꞌomdukwatyaLpe
ꞌin yu bra kanꞌ. Nchga tsan ndaꞌan ñaꞌan
yu ꞌin Lpe bra kanꞌ, chaꞌ yuwe ꞌa tiꞌ Simón
xa nunaꞌan yunchga chaꞌ tnunnu yꞌni Lpe
kanꞌ.

14 Loꞌo ynan neꞌ nu yꞌni xaꞌan chaꞌ ꞌin
Jesucristo nu nganun Jerusalén, chaꞌ loꞌo
neꞌ Samaria kanꞌ yten neꞌ chaꞌ ꞌin Ndiose.
Kanꞌ ngulo neꞌ kanꞌ tñan ꞌin Tyu loꞌo Xuwa
chaꞌ tsaa neꞌ nde lo yuu ꞌin Samaria kanꞌ.
15Xa wa mdiyan yu la kanꞌ, bra kanꞌ ykwiꞌ
yu loꞌo Ndiose chaꞌ ꞌin nchga neꞌ kichen nu

yten chaꞌ ꞌin Jesucristo la kanꞌ, mjñan yu ꞌin
Ndiose chaꞌ ta Ni Tyiꞌi Ni ꞌin neꞌ kanꞌ, chaꞌ
kanun Ni niꞌ kasiya ꞌin neꞌ. 16 Ja ya kanun
Tyiꞌi Ndiose niꞌ kasiya ꞌin neꞌ kanꞌ, ni siya
wa mdukwatya Lpe ꞌin neꞌ chaꞌ nchka tiꞌ
neꞌ chaꞌ ka neꞌ nten ꞌin Jesucristo. 17Mstya
yaꞌ Tyu loꞌo Xuwa ke neꞌ bra kanꞌ, loꞌo
nganun Tyiꞌi Ndiose niꞌ kasiya ꞌin neꞌ kanꞌ.

18-19 Naꞌan Simón bra nu mstya yaꞌ neꞌ
nu yꞌni xaꞌan chaꞌ ꞌin Jesucristo ke neꞌ, chaꞌ
nganun Tyiꞌi Ndiose niꞌ kasiya ꞌin neꞌ bra
kanꞌ. Ykwiꞌ Simón loꞌo neꞌ kanꞌ bra kanꞌ:
―Taǎn tñi ꞌwan si tayaꞌ wan ꞌñaǎn

chaꞌ loꞌoǔn kuꞌniǐn chinꞌ tñan ngwañaꞌan
―ndukwin Simón―. Loꞌoǔn nchka tiǎnꞌ
xtyaǎn yaǎnꞌ ke nten chaꞌ kanun Tyiꞌi
Ndiose niꞌ kasiya ꞌin neꞌ―ndukwin.

20 ―Suꞌwa ti kuꞌni tyii Ndiose ꞌiin loꞌo
nchga tñi ꞌiin―ndukwin Tyu ꞌin Simón bra
kanꞌ―. Chaꞌ suꞌwe nu nsuꞌwi ꞌin Ndiose, ja
ka ka kiyaꞌ ran ―ndukwin―. 21 Ja ndiꞌin
chaꞌ ꞌiin loꞌo Ndiose siyaꞌ ti, kanꞌ chaꞌ ja
ta Ni chabiyaꞌ ꞌiin chaꞌ kuꞌni tñan loꞌo ba.
22 Kuloo chuunꞌ chaꞌ kuxi nu ndiꞌin niꞌ
kasiya ꞌiin, chaꞌ kaa jñaan chaꞌ tlyu tiꞌ ꞌin
Ndiose ꞌin nchga chaꞌ kuxi nu yꞌnii. 23 Jlyo
tiǎnꞌ nchga chaꞌ kuxi nu ndiꞌin niꞌ kasiya
ꞌiin, chaꞌ chen ꞌañaꞌan lkaniꞌkasiya ꞌiin. Yaꞌ
kuneꞌ xaꞌan nsuꞌwii, kanꞌ chaꞌ katsaǎnꞌ ꞌiin
ni, chaꞌ kuloo chuunꞌ chaꞌ kuxi nu ndiꞌin
ꞌiin.

24Mxkwen Simón ꞌin neꞌ bra kanꞌ:
―Kuꞌni wan chaꞌ suꞌwe chkwiꞌ wan loꞌo

ykwiꞌ Ni nu nka Xꞌnaan chaꞌ ꞌñaǎn―nduk-
win Simón ꞌin neꞌ―, chaꞌ kuꞌni Ni chaꞌ
tlyu tiꞌ ꞌñaǎn―ndukwin―, chaꞌ ja kuꞌni Ni
loꞌoǔn sa ñaꞌan nu ndukwin wan ꞌñaǎn.

25 Kaꞌan la chaꞌ ꞌin Ndiose ngwaꞌu Tyu
loꞌoXuwa ꞌin neꞌbrakanꞌ, ykwiꞌ yu sañaꞌan
ngwa nchga chaꞌ ꞌin Jesús. Chunꞌ ndiꞌin
la mdoꞌo yu ndyaan yu nde Jerusalén.
Tuwiin mdijin yu tyun kichen nde lo yuu
ꞌin Samaria, loꞌo ngwaꞌu yu ꞌin neꞌ kichen
kanꞌ sa ñaꞌan nu ndlaa Jesús ꞌin nten cha-
lyuu ꞌin nchga chaꞌ kuxi.

Ndyukwa taꞌa Lpe loꞌo ska neꞌ Etiopía
26Ykwiꞌ ska angajle loꞌo Lpe bra kanꞌ:
―¿Ta nsuꞌwi lyo nuꞌwin tuwiin nu

ndyoꞌo Jerusalén ndyaa kichen Gaza a?
Yaa lyaa chinꞌ tuwiin kanꞌ ―ndukwin
angajle kanꞌ ꞌin Lpe.



LOS HECHOS 8:27 227 LOS HECHOS 9:1

Tuwiin ndijin nde ska ntenꞌwtyi lka ran.
27Bra ti mdoꞌo Lpe ndyaa tuwiin kanꞌ, loꞌo
chunꞌ ndiꞌin la naꞌan yu ndijyan ska yu
kiꞌyu neꞌ Etiopía. Ska nten nu tnun nchka
lka yu kula kanꞌ, chaꞌ nka yu ndloo ꞌin
nchga tñi nu ndiya ꞌin reina nu nka ndloo
la lo yuu Etiopía kanꞌ; Candace naan nu
kunaꞌan reina kanꞌ. Wa yaa yu kiꞌyu kanꞌ
Jerusalén chaꞌ kuꞌni tnun yu ꞌin Ndiose.
28 Loꞌo ni, wa mxitukwi yu ndyaan yu
kichen tyi yu. Ndukwa yu niꞌ carreta nu
ndujwakii kwiyu ꞌin, nchkwiꞌ yu lo kityi
nu ngwaꞌan ayman Isaías chaꞌ ꞌin Ndiose.
29 Ykwiꞌ Ndiose loꞌo Lpe bra kanꞌ; Tyiꞌi Ni
nu nganunniꞌ kasiya ꞌin Lpe, kanꞌnu ykwiꞌ
loꞌo:
―Yaa tyukwaa ꞌin carreta kwa ―nduk-

win Ni ꞌin yu.
30Msnan ꞌa Lpe ndyaa ñaꞌan ꞌin carreta

bra kanꞌ. Siꞌ ti carretamdaꞌan yu ndyaa yu
chinꞌ, ynan yu chaꞌ nu ykwiꞌ yu kula kanꞌ
lo kityi nu ngwaꞌan ayman Isaías, ñaꞌan
ndukwa ti yu niꞌ carreta, kanꞌ mdyisnan
ykwiꞌ Lpe loꞌo yu kula kanꞌ:
―¿La nde yaꞌ tsaa ni, yu kula a? ―nduk-

win Lpe ꞌin yu.
―Tyaꞌaǎn nde kichen tyiǐn ―ndukwin

yu.
―¿Ta nchka biyaꞌ tiiꞌ chaꞌ nu nchkwiiꞌ lo

kityi kwa a? ―ndukwin Lpe ꞌin yu.
31 ―Ja nchka ꞌñaǎn, chaꞌ ja ndiya nu

kwaꞌu ꞌñaǎn ―ndukwin yu kula kanꞌ bra
kanꞌ―. Skween lyaa niꞌ carreta re chaꞌ
tyaan suꞌwa ti.
Loꞌo ndyaa tukwa Lpe niꞌ carreta loꞌo yu

kula bra kanꞌ. 32 Suꞌwa ti ykwiꞌ taꞌa tyuk-
waa neꞌ lo kityi ꞌin Ndiose nu nsuꞌwi yaꞌ yu
kula bra kanꞌ, ti kwiꞌ lkaꞌ kityi seꞌen naꞌan
kwiꞌya yu kula kanꞌ. Nde ñaꞌan nchkwiꞌ
ran:
Ndyaa loꞌo neꞌ ꞌin yu chaꞌ kujwi neꞌ ꞌin yu,

ñaꞌan tiꞌ ndujwi neꞌ ska slyaꞌ.
Sa ñaꞌan nu ngiꞌni slyaꞌ nu ja nxiꞌya bra nu

nsiꞌyu neꞌ kichanꞌ chunꞌ iꞌ, kwiꞌ ng-
wañaꞌan kuꞌni yu nu kan lo chalyuu
re chunꞌ ndiꞌin la;

ni siya kujwi neꞌ ꞌin yu, ja ska chaꞌ xkwen
yu ꞌin neꞌ kanꞌ bra kanꞌ.

33 Ja ñi kuꞌni biyaꞌ neꞌ nu nka ndloo ꞌin yu,
kanꞌ chaꞌ lye ꞌa ta neꞌ nu tiꞌí ꞌin yu
kanꞌ.

Loꞌo ja ka chkwianꞌ chaꞌkaja sñiꞌyunde loo
la, chunꞌ chaꞌ kujwi neꞌ ꞌin yu kanꞌ;

loꞌo ja talo yu chan lo chalyuu re bra kanꞌ.
Ngwañaꞌan ndukwa chaꞌ lo kityi kanꞌ.

34 Bra kanꞌ mnichaꞌ yu kula Etiopía kanꞌ
ꞌin Lpe:
―Kuꞌnii chaꞌ suꞌwe kwaꞌuu chinꞌ ꞌñaǎn

sa ñaꞌan nchkwiꞌ kityi re ―ndukwin yu ꞌin
Lpe―. ¿Ti ka nu lka kujwi neꞌ ꞌin, ndukwin
kityi re a? ―ndukwin yu kanꞌ―. ¿Ta
ngwaꞌan ra ayman Isaías chaꞌ re chaꞌ ꞌin
yu, ti ykwiꞌ ti yu a? ¿O ta chaꞌ ꞌin xka yu
ngwaꞌan ayman chaꞌ re a?

35 Loꞌo mxkwen Lpe ꞌin yu kula kanꞌ;
ngwaꞌu yu ꞌin yu sa ñaꞌan lka chaꞌ nu
ndukwa lokityi kanꞌ, ngwaꞌuyunchga chaꞌ
ꞌin Jesucristo bra kanꞌ. 36 Laja nu ndyaa
neꞌ tuwiinkanꞌ,mdiyanneꞌ ska seꞌenndiꞌin
ylaa tyiꞌa. Ykwiꞌ yu kula kanꞌ loꞌo Lpe bra
kanꞌ:
―Nde ndiya tyiꞌa ―ndukwin yu kanꞌ―.

¿Ja kuꞌnii chaꞌ suꞌwe tukwatyaa ꞌñaǎn ni a?
37 ―Suꞌwe ―ndukwin Lpe ꞌin yu―.

Suꞌwe si chañi chaꞌ tyukwi ti tiyee msñii
chaꞌ ꞌin Jesucristo.
―Chañi chaꞌ wa msñiǐn chaꞌ kanꞌ

―ndukwin yu kula kanꞌ―. Ndyaa ñaꞌan
tiǎnꞌ chaꞌ ska ti Jesucristo lka Sñiꞌ Ndiose
ykwiꞌ.

38 Loꞌo ykwiꞌ yu kula kanꞌ loꞌo msu ꞌin
yu chaꞌ tyaa tuun neꞌ loꞌo carreta ꞌin yu
bra kanꞌ, chaꞌ kiꞌya yu kula kanꞌ lyuu loꞌo
Lpe. Ndyaa neꞌ lo tyiꞌa, mdukwatya Lpe
ꞌin yu kula kanꞌ bra kanꞌ. 39 Bra wa mdyii
ndyukwatya yu,mdoꞌoneꞌ lo tyiꞌabra kanꞌ.
Bra ti ndyaaLpe, ndyaa loꞌoTyiꞌi Ndiose ꞌin
yuchaꞌ tsaayuxkaseꞌen; janaꞌan ꞌayukula
kanꞌ ꞌinLpebrakanꞌ. NdyaayukulaEtiopía
kanꞌ, ndyaa yu la lo yuu ꞌin kichen tyi yu
bra kanꞌ; loꞌo suꞌwe ꞌa ngwa tiye yu kula
kanꞌ bra kanꞌ. 40 Bra nu mgii tiꞌ Lpe kanꞌ
xiyaꞌ, wa ndiya yu kichen Azoto. Ti ndyaa
la yu tyun kichen chaꞌ kwaꞌu la yu chaꞌ ꞌin
Jesucristo ꞌin nten kanꞌ. Chunꞌ ndiꞌin la,
ngala Lpe kichen Cesarea.

9
MxaꞌanNdiose kasiya ꞌin Saulo

1Ñaꞌan ti msinꞌ ꞌa tiꞌ Saulo ꞌin nchga nten
numsñi chaꞌ ꞌinXꞌnaan. Ngwa ꞌa tiꞌSaulo ta

yu nu tiꞌí ꞌin neꞌ kanꞌ, sa ñaꞌan yaꞌ nu kujwi
yu ꞌin neꞌ, ngwa tiꞌ yu; kanꞌ chaꞌ ndyaa
yu seꞌen ndiꞌin xꞌnan sti joꞌo ꞌin neꞌ judío,
2 chaꞌ ngwa tiꞌ yu kulo yu kityi chabiyaꞌ ꞌin,
chaꞌ tsaa skanꞌ yu ꞌin nten nu msñi chaꞌ ꞌin
Jesucristo nde kichen Damasco. Ngwa tiꞌ
yu kwaꞌu yu kityi chabiyaꞌ kanꞌ ꞌin neꞌ nu
nka ndloo niꞌ lyaa ꞌin neꞌ judío la kanꞌ. Loꞌo
ngwa tiꞌ yu skanꞌ yu ꞌin nten ꞌin Jesucristo
kichenkanꞌbra kanꞌ, chaꞌ xitukwi yu tyaan
loꞌo yu ꞌin neꞌ nde Jerusalén; ni siya nu
kiꞌyu, ni siya nu kunaꞌan, taꞌa nten kanꞌ xñi
suꞌwa yu ꞌin neꞌ, ngwa tiꞌ yu. 3 Msñi yu
tuwiin ndyaa yu kichenDamasco bra kanꞌ.
Wa kala ti yu kichen kanꞌ, bra kanꞌ siyaꞌ ti
msti skaxaa tlyu ꞌinNdiose seꞌenndyaayu;
ñaꞌaan seꞌen nduun Saulo nguꞌni xaa kanꞌ
loyuu. 4Mlyuuyu lyuubranuynanyuchaꞌ
nu ykwiꞌNi loꞌo yu:
―Saulo, Saulo ―ndukwin Ni―, ¿ni chaꞌ

lye ꞌa nxuun loꞌoǔn a?
5―¿Ti ka lka nuꞌwin a?, yu kula ―nduk-

win Saulo.
―Jesús lkaǎn ―ndukwin Ni―. Nan nx-

uun loꞌoǔn lka chaꞌ―ndukwin Ni―. Ti
ykwiiꞌ ti ngiꞌnii tiꞌí loꞌoo. Ñaꞌan tiꞌ ska toro,
kwiꞌ ngwañaꞌan lka nuꞌwin; njyiꞌin kiyaꞌ
toro ti kwiꞌ seꞌen nu ndyojoꞌ neꞌ yka cha ꞌin
iꞌ, kanꞌ chaꞌ loꞌo kiyaꞌ iꞌ ngiꞌni ñuꞌun iꞌ ꞌin iꞌ,
ti ykwiꞌ ti iꞌ.

6Lye ꞌamchkwanSaulo chaꞌytsenyubra
kanꞌ.
―¿Ni sa ñaꞌan nchka tiiꞌ chaꞌ kuꞌniǐn a?,

Xꞌnaǎn―ndukwin Saulo bra kanꞌ.
―Tyituun ni ―ndukwin Jesús ꞌin yu―

chaꞌ ti tsaa la nde kichen Damasco kwa.
Nde kwa ndiꞌin ska nten nu kwaꞌu ꞌiin sa
ñaꞌan tñan nu kuꞌnii chabiyaꞌ ꞌñaǎn.

7 Ytsen ꞌa taꞌa ndaꞌan Saulo, ja ngwa ꞌa
chkwiꞌ neꞌ bra kanꞌ. Wa ynan neꞌ chaꞌ nu
ykwiꞌ Jesús loꞌo Saulo, ni siya ja naꞌan neꞌ ti
lka nu nchkwiꞌ. 8Bra kanꞌmdyituun Saulo,
mslaa yukiloo yu; ja ngwa ꞌañaꞌanyu, siyaꞌ
ti ngwa tla xaakiloo yu. Loꞌomsñixkanten
yaꞌ yu bra kanꞌ, chunꞌ ja nchkanꞌ tuwiin
ꞌin yu, ndyaa loꞌo neꞌ ꞌin yu nde kichen
Damasco. 9 Snan tsan ngunun yu ska niꞌ
ñaꞌan ti; ja ska nan yku yu chunꞌ snan tsan
bra kanꞌ, ni siya chinꞌ ti nan. Ja ska nan yiꞌo
yu, loꞌo xkwiꞌ tla xaa kiloo yu.

10 Ti kwiꞌ kichen Damasco ndiꞌin ska yu
kiꞌyu nu msñi chaꞌ ꞌin Jesucristo, Ananías
naan yu. Ñaꞌan tiꞌ nchkwiꞌ slaan, ng-
wañaꞌan ykwiꞌ Xꞌnaan loꞌo Ananías kanꞌ:
―¡Ananías! ―ndukwin Ni.
―Nde ti ndiꞌiǐn, Xꞌnaǎn ―ndukwin

Ananías.
11 ―Yaa lyaa tuꞌ naꞌan tyi Juda nu

ndukwa tuꞌwa tuwiin ñi kanꞌ ―ndukwin
Xꞌnaan ꞌin Ananías―, yaa kunichaaꞌ ꞌin
neꞌ kanꞌ si ndiꞌin Saulo nu lka neꞌ kichen
Tarso nde kwa. Nchka tiǎnꞌ chaꞌ tsaa seꞌen
ndiꞌin yu kanꞌ, chunꞌ ndiꞌin yu nchkwiꞌ yu
loꞌo Ndiose Stian ni. 12Loꞌo wa yꞌni Ndiose
chaꞌ ykwiꞌ sla yu; laja sla yu naꞌan yu chaꞌ
nuꞌwin ndyaa seꞌen ndiꞌin yu chaꞌ kuꞌnii
joꞌó ꞌin kiloo yu, chaꞌ xtyaa yaaꞌ chunꞌ yu
chaꞌ chkaa kiloo yu xiyaꞌ.

13―Xꞌnaǎn―ndukwin Ananías ꞌin Ni―,
tyun yaꞌ wa ynen chaꞌ ꞌin Saulo kanꞌ,
chaꞌ tlá ꞌa ngiꞌni yu ꞌin nten nu wa yten
chaꞌ ꞌiin nde kichen Jerusalén. 14 Loꞌo ni,
wa mdiyan yu kichen re, ndiꞌya yu kityi
chabiyaꞌ nu mda xꞌnan sti joꞌo chaꞌ skanꞌ
yu ꞌwa, taꞌa ba nu msñi ba chaꞌ ꞌiin, chunꞌ
ngiꞌni tnun ba ꞌiin.

15Mxkwen Xꞌnaan ꞌin Ananías bra kanꞌ:
―Ndiꞌin chaꞌ tsaa seꞌen ndiꞌin Saulo kanꞌ

―ndukwinNi ꞌin yu―. Wanguloǔn suwiǐn
ꞌin yu chaꞌ kuꞌni yu tñan ꞌñaǎn ―ndukwin
Ni―. Tsaa yu seꞌen ndiꞌin neꞌ xka laꞌa tsuꞌ,
tsaa yu tloo nu nka xꞌnan neꞌ tijyuꞌ kanꞌ,
loꞌo tsaa yu seꞌenndiꞌin taꞌawan, neꞌ Israel.
Kanꞌ chkwiꞌ yu chaꞌ ꞌñaǎn loꞌo nchga nten
seꞌen tsaa yu, kanꞌ tñan ndiꞌin chaꞌ kuꞌni yu
chaꞌ ꞌñaǎn. 16Kwaꞌuǔn ꞌin yu sa ñaꞌan nu tiꞌí
nu tyijinyu lajanuchkwiꞌyuchaꞌ ꞌñaǎn loꞌo
nten.

17 Bra kanꞌ ndyaa Ananías seꞌen ndiꞌin
Saulo tuꞌ naꞌan tyi Juda kanꞌ. Yten Ananías
niꞌ ñaꞌan, mstya yaꞌ yu chunꞌ Saulo, ykwiꞌ
yu loꞌo bra kanꞌ:
―Saulo, taꞌaǎn―ndukwin yu―. Ti kwiꞌ

Jesucristo nu nka Xꞌnaan wa ngwaꞌu tloo
ꞌiin tuwiin seꞌen ndijyaan kichen re. Loꞌo
ni, wa ngulo Xꞌnaan tñan ꞌñaǎn chaꞌ kaǎn
seꞌen ndiꞌiin re, chaꞌ kuꞌniǐn joꞌó kiloo, chaꞌ
ka ñaꞌaan xiyaꞌ; kanꞌ chaꞌ ndijyaǎn seꞌen
ndiꞌiin ni, chaꞌ loꞌo kanun Tyiꞌi Ndiose niꞌ
kasiya ꞌiin.

18 Bra nu ngala xaa kiloo Saulo xiyaꞌ,
mskeꞌ tiꞌyuchaꞌwamdoꞌoskanankilooyu;

ñaꞌan tiꞌ ska yuꞌwe kijin, ngwañaꞌan ngwa
nan, mskeꞌ tiꞌ yu. Bra ti nchkaa kiloo yu
bra kanꞌ, naꞌan suꞌweyuxiyaꞌ. Mdukwatya
Ananías ꞌin yu bra kanꞌ. 19 Loꞌo yku Saulo
chinꞌ chaꞌ ka ngula tiꞌ yu xiyaꞌ bra kanꞌ;
ngwañaꞌan tyukwi ñaꞌaan yu ngwa suꞌwe
yu. Bra kanꞌ nganun yu xiꞌi, mdiꞌin yu loꞌo
nten ꞌin Jesucristo nde kichen Damasco
kanꞌ.

Ykwiꞌ Saulo chaꞌ ꞌin Jesucristo loꞌo neꞌ
kichen Damasco

20 Bra ti mdyisnan Saulo ndaꞌan yu
nchga niꞌ lyaa ꞌin neꞌ judío kichen kanꞌ,
ngwaꞌu yu ꞌin neꞌ chaꞌ chañi lka Jesús ska ti
nu lka Sñiꞌ Ndiose. 21Kaꞌan ꞌa chaꞌmdaꞌan
tiye neꞌ xa nu ynan neꞌ chaꞌ kanꞌ.
―¿Ta siꞌi ti kwiꞌ Saulo kwa nu lye ꞌa yꞌni

nu tiꞌí ꞌin nten ꞌin Jesucristo nde kichen
Jerusalén a? ―ndukwin neꞌ ꞌin taꞌa neꞌ―.
¿Ta siꞌi yukwanuwamdiyankichenrechaꞌ
skanꞌ ꞌin nten kanꞌ, chaꞌ ka biyaꞌ ꞌin neꞌ tloo
xꞌnan sti joꞌo a?

22Loꞌo ni, lye la ngwaꞌu Saulo chaꞌ ꞌin neꞌ
chaꞌ chañi lka Jesús ti kwiꞌ Krixtu nu wa
msuꞌwa Ndiose ꞌin chaꞌ nu mdiyan yu lo
chalyuu. Ja mjwi chaꞌ nu xkwen neꞌ judío
ꞌin Saulo bra kanꞌ, taꞌa neꞌ judío nu ndiꞌin
kichen Damasco kanꞌ.

Mdoꞌo Saulo laja neꞌ judío
23Wamdijin tyun tsan, xa numskanꞌ neꞌ

judío chaꞌ loꞌo taꞌa neꞌ chaꞌ kujwi neꞌ ꞌin
Saulo. 24 Loꞌo mgii tiꞌ Saulo chaꞌ ngwa tiꞌ
neꞌ kujwi neꞌ ꞌin yu. Wa ndiya ska loꞌoo
tlyu ti tyiꞌiin tuꞌwa kichen kanꞌ; xkwiꞌ kee
ndyaꞌ loꞌoo kanꞌ, loꞌo kwan ꞌa loꞌoo kanꞌ.
Nchga tuꞌwa loꞌoo kanꞌ mdiꞌin neꞌ kwan
tsan loꞌo tla chaꞌ xñi neꞌ ꞌin Saulo. 25Ngwa
ska tla, ndyaa chinꞌ nten nu ndyaa ñaꞌan
tiꞌ ꞌin Jesucristo; mskwen neꞌ ke loꞌoo kanꞌ,
chaꞌ kulo neꞌ ꞌin Saulo chunꞌ loꞌoo bra kanꞌ.
Yten Saulo niꞌ ska xkuwi tnun, bra kanꞌ
mdiꞌya neꞌ ꞌin Saulo niꞌ xkuwi xka chunꞌ
loꞌoo loꞌo ti su bra kanꞌ; mdoꞌo yu niꞌ xkuwi
brakanꞌ,msñiyu tuwiinndyaayubrakanꞌ.

Ngala Saulo nde kichen Jerusalén
26 Loꞌo mdiyan Saulo nde kichen

Jerusalén bra kanꞌ, ngala yu seꞌen ndiꞌin
nten ꞌin Jesucristo kichen kanꞌ. Loꞌo ytsen
ꞌa neꞌ kanꞌ ꞌin Saulo, chaꞌ ja ya tsaa ñaꞌan tiꞌ
neꞌ kanꞌ, chaꞌ chañi chaꞌ wa yten yu chaꞌ

ꞌin Jesús. 27 Loꞌo ndyaa loꞌo Bernabé ꞌin
yu seꞌen ndiꞌin neꞌ nu yꞌni xaꞌan chaꞌ ꞌin
Jesucristo ti kulo.
―Wa naꞌan Saulo re ꞌin ti kwiꞌ nu nka

Xꞌnaan ―ndukwin Bernabé ꞌin neꞌ―. Wa
naꞌan yu ꞌin Jesús xa nu yaa yu nde kichen
Damasco, ykwiꞌNi loꞌo yubra kanꞌ―nduk-
win―. Loꞌo ni, ja ntsen Saulo ni, nduꞌu yu
nchgachaꞌ ꞌin Jesucristo ꞌinneꞌkichenkanꞌ.

28Ndyaa ñaꞌan suꞌwe tiꞌ neꞌ chaꞌ nu ykwiꞌ
Bernabé chaꞌ ꞌin Saulo bra kanꞌ, kanꞌ chaꞌ
nganun Saulo loꞌo neꞌ Jerusalén chaꞌ taꞌa
ndaꞌan neꞌ tñan lka yu ni. 29 Loꞌo ja ntsen
yu, ykwiꞌ yu nchga chaꞌ ꞌin Jesús loꞌo neꞌ
kichen kanꞌ. Loꞌo ndiꞌin chinꞌ neꞌ judío
nu nchkwiꞌ chaꞌ griego, ykwiꞌ neꞌ kanꞌ loꞌo
Saulo bra kanꞌ; lye ꞌa msuun neꞌ loꞌo yu
bra kanꞌ, loꞌo ngwa tiꞌ neꞌ kanꞌ kujwi neꞌ ꞌin
yu. 30Mgii tiꞌ Saulo loꞌo taꞌa ndaꞌan yu chaꞌ
nchka tiꞌ neꞌ kanꞌ kujwi neꞌ ꞌin yu, kanꞌ chaꞌ
mdoꞌo neꞌ ndyaa loꞌo neꞌ ꞌin yu nde kichen
Cesarea. Ykwiꞌ neꞌ loꞌo yu chaꞌ suꞌwe la si
tyaa yu nde kichen Tarso, seꞌen lka kichen
tyi yu.

31 Loꞌo ndyaa tiꞌin tiin ti nten ꞌin Je-
sucristo bra kanꞌ, ni siya nde lo yuu nu
kwenta ꞌin Judea, ni siya lo yuu ꞌin Galilea,
ni siya loyuu ꞌinSamaria; nchga tsanngiꞌni
xaꞌan la neꞌ chaꞌ ꞌin Jesucristo. Ngiꞌni tnun
neꞌ ꞌin Jesús, loꞌo ngiꞌni neꞌ nchga tñan nu
nchka tiꞌ Ndiose nu nka Xꞌnaan chaꞌ kuꞌni
neꞌ. Kwiꞌ Tyiꞌi Ndiose nda jwersa ꞌin neꞌ
kanꞌ, loꞌo ti kaꞌan la ntenmsñi chaꞌ ꞌin Jesús
bra kanꞌ.

Yꞌni Tyu joꞌó ꞌin Eneas
32 Loꞌo Tyu kanꞌ, mdaꞌan yu seꞌen ndiꞌin

nchga nten nu wa yten chaꞌ ꞌin Jesucristo,
mdaꞌan yu kichen seꞌen ndiꞌin neꞌ kanꞌ.
Mdiyan yu seꞌen ndiꞌin nten ꞌin Jesucristo
kanꞌ kichen Lida bra kanꞌ. 33 Kwiꞌ kichen
kanꞌ ndiꞌin ska yu kiꞌyu tiꞌí, Eneas naan
yu; wa nchkunꞌ tyukwin yu, wa snuꞌ yijan
nskwa yu lo kiꞌyan. 34Ykwiꞌ Tyu loꞌo yu tiꞌí
bra kanꞌ:
―Eneas―ndukwin―,wayꞌni Jesucristo

chaꞌ nchkaa ―ndukwin―. Kanꞌ chaꞌ tyi-
tuun ni, tyukwaan kiꞌyan kwa ꞌiin.
Bra timdyituunEneas bra kanꞌ. 35Nchga

nten naꞌan ꞌa neꞌ ꞌin Eneas, chaꞌ nchkaa yu;
naꞌan neꞌ taꞌa kichen tyi yu, loꞌo neꞌ kichen
Sarón naꞌan neꞌ ꞌin yu. Loꞌo msñi neꞌ chaꞌ

ꞌin Xꞌnaan Jesús, ngulo chunꞌ neꞌ chaꞌ xaꞌan
nu ndiꞌin niꞌ kasiya ꞌin neꞌ bra kanꞌ.

Ndyuꞌu Dorcas xiyaꞌ
36Nde kichen Jope ndiya ska nu kunaꞌan

nu naan Tabita, kwiꞌ nten ꞌin Jesucristo
lka kanꞌ. Dorcas nchkwiꞌ neꞌ griego ꞌin nu
kunaꞌan kanꞌ. Suꞌwe ꞌa tiye nu kunaꞌan
kanꞌ, suꞌwe ꞌa mdayaꞌ ꞌin nchga neꞌ tiꞌi.
37Kwiꞌ bra nu ndiꞌin Tyu kichen Lida,msñi
ska kicha ꞌin nu kunaꞌan kanꞌ, ngujwi bra
kanꞌ. Bra wa mdyii mxta neꞌ chku ꞌin ay-
man kanꞌ, bra kanꞌ ndyaa loꞌo neꞌ ꞌinmstya
neꞌ ꞌin xka niꞌ ñaꞌan kwan. 38 Wa ynan
neꞌ chaꞌ ndiꞌin Tyu kichen Lida, kanꞌ chaꞌ
ngunin nten ꞌin Jesucristo ꞌin tukwa nten
chaꞌ tsaaneꞌ chkwiꞌneꞌ loꞌoTyusi kakanyu
bra ti, chaꞌ kwiꞌ seꞌen ti kichen Jope ndiꞌin
kichen Lida kanꞌ. Mdiyan neꞌ seꞌen ndiꞌin
Tyu bra kanꞌ, ykwiꞌ neꞌ loꞌo yu:
―Kuꞌnii chaꞌ suꞌwekaankichen Jope loꞌo

ba bra ti ―ndukwin neꞌ ꞌin Tyu bra kanꞌ.
39 Bra ti mdoꞌo Tyu ndyaa yu loꞌo neꞌ

bra kanꞌ. Bra nu mdiyan neꞌ tuꞌwa naꞌan
kanꞌ, ngwaꞌu neꞌ ꞌin Tyu la seꞌen nskwa
ayman kanꞌ. Ndiꞌin nchga nu kunaꞌan nu
nganun ska ti seꞌen nskwa ayman, nnan ꞌa
neꞌ ndiꞌin neꞌ chaꞌ wa ngujwi ayman kanꞌ.
Ytsaꞌ neꞌ ꞌin Tyu chaꞌ kaꞌan ꞌa chaꞌ suꞌwewa
yꞌni ayman kanꞌ loꞌo neꞌ, loꞌo ngwaꞌu neꞌ ꞌin
yu nchga teꞌ nu wa mxkwan ayman kanꞌ,
chaꞌmda xuꞌwe ꞌin neꞌ tiꞌi. 40Ykwiꞌ Tyu loꞌo
neꞌ bra kanꞌ:
―Tyoꞌo wan chinꞌ nde chunꞌ naꞌan

―ndukwin yu ꞌin neꞌ.
Xa nu mdyii mdoꞌo neꞌ chunꞌ naꞌan,

bra kanꞌ mduun xtyinꞌ Tyu ykwiꞌ yu loꞌo
Ndiose. Mdyii ykwiꞌ yu loꞌo Ndiose, bra
kanꞌ ndyaa yu seꞌen nskwa ayman kanꞌ,
ykwiꞌ yu loꞌo ayman kanꞌ bra kanꞌ:
―Tabita―ndukwin yu―, tyituun ni.
Loꞌo siyaꞌ ti mslaa Tabita kiloo, naꞌan ꞌin

Tyu, bra ti mdyitukwa bra kanꞌ. 41 Msñi
Tyu yaꞌ, mxituun yu ꞌin, kanꞌ msiꞌya yu ꞌin
neꞌ nu ndiꞌin chunꞌ naꞌan. Bra ti ndyaan
nten ꞌin Jesucristo kanꞌniꞌñaꞌan, loꞌonchga
nu kunaꞌan tiꞌi kanꞌ, naꞌan neꞌ ꞌin Tabita
chaꞌ wa ndyuꞌu xiyaꞌ. 42Nchga neꞌ kichen
Jope, nduwe ꞌa tiꞌ neꞌ bra nu ynan neꞌ sa
ñaꞌanngwa chaꞌ ꞌin nu kunaꞌan kanꞌ. Kaꞌan
ꞌaneꞌkanꞌmsñineꞌ chaꞌ ꞌinXꞌnaan Jesúsbra

kanꞌ. 43Nganun Tyu tyun tsan kichen Jope
bra kanꞌ; tuꞌ naꞌan tyi Simón nu nka kwityi
kijin, la kanꞌ nganun yu.

10
Ykwiꞌ Tyu loꞌo Cornelio

1 Kichen Cesarea ndiꞌin ska yu kiꞌyu nu
naan Cornelio. Nka yu capitán ꞌin ska ta
sndaru nu nchkwiꞌ nten chaꞌ neꞌ Italiano
lka neꞌ. 2 Ngiꞌni tnun Cornelio kanꞌ ꞌin
Ndiose nu tlyu la ti loꞌo nchga taꞌa ndiꞌin
yu, ni siya neꞌ xka laꞌa tsuꞌ lka yu. Suꞌwe
ꞌa tiye yu, ndayaꞌ ꞌa yu ꞌin neꞌ judío nu
tiꞌi. Nchga tsan ndiꞌin yu nchkwiꞌ yu loꞌo
Ndiose. 3 Loꞌo mdiya ska tsan mdiyan ska
angajle seꞌen ndiꞌin yu, bra wa snan siin
mdiyan angajle kanꞌ. Ñaꞌan tiꞌ nchkwiꞌ sla
ti yu, ngwañaꞌan ngwa chaꞌ kanꞌ. Ykwiꞌ
angajle kanꞌ loꞌo yu bra kanꞌ:
―¡Cornelio! ―ndukwin angajle ꞌin yu.
4Ytsen ꞌaCornelio chaꞌnaꞌanyu ꞌin anga-

jle kanꞌ.
―Xꞌnaǎn ―ndukwin yu―, ¿ni sa ñaꞌan

tñan nchka tiiꞌ chaꞌ kuꞌniǐn a?
―Wa ynanNdiose chaꞌ nuwa ykwiiꞌ loꞌo

Ni ―ndukwin angajle kanꞌ―. Kwiꞌ ng-
wañaꞌan, wa naꞌan Ni chaꞌ suꞌwe ꞌa ngiꞌnii
loꞌoneꞌ tiꞌi, kanꞌ chaꞌndyuꞌwi tiꞌNdiose ꞌiin.
5 Loꞌo ni, kuloo tñan ꞌin nten ꞌiin chaꞌ tsaa
neꞌ kichen Jope. Kichen kanꞌ ndiꞌin ska
yu kiꞌyu nu naan Simón, Tyu lka nin yu.
6 Wa ngala yu tuꞌ naꞌan tyi xka Simón nu
nka kwityi kijin, nu ndukwa naꞌan tyi kwiꞌ
seꞌen ti tuꞌwa tyiꞌa tujoꞌo. Katsaꞌ Tyu Simón
kanꞌ ska chaꞌ ꞌiin, ni sa ñaꞌan tñan ndiꞌin
chaꞌ kuꞌnii.

7 Mdoꞌo angajle kanꞌ, ndyaa bra kanꞌ.
Loꞌo kanꞌ msiꞌya Cornelio ꞌin tukwa msu
ꞌin yu, loꞌo ska sndaru nu ngiꞌni tñan ꞌin
yu; loꞌo sndaru kanꞌ ngiꞌni tnun ꞌin Ndiose.
8 Kanꞌ ytsaꞌ Cornelio ꞌin taꞌa snan neꞌ kanꞌ
nchga chaꞌ nu ngwa ꞌin yu ti tsan la; loꞌo
ngulo yu tñan ꞌin neꞌ chaꞌ tsaa tiꞌin neꞌ ꞌin
Tyu nde kichen Jope bra kanꞌ.

9 Ngwiꞌya xaa xka tsan, ti mdaꞌan neꞌ
tuwiin nde kichen Jope. Xa wa mdiya
ndiꞌya kwan, wa ndla ti kala neꞌ kichen
kanꞌ. Ti kwiꞌ bra kanꞌ mxkwen Tyu ndyaa
yu ke naꞌan chaꞌ chkwiꞌ yu loꞌo Ndiose.
Ykwa ꞌa ke naꞌan kanꞌ. 10Loꞌo ndukwa Tyu

ngiteꞌ ꞌa tiꞌ yu ku yu tyija bra kanꞌ; wamdy-
isnan ndikeeꞌ neꞌ skwa, ti chinꞌ ti lyiji keeꞌ
ran. Kwiꞌ bra kanꞌ ngwiꞌya sla yu, ykwiꞌ
sla yu bra nu ndukwa yu ke naꞌan kanꞌ.
11 Nde ñaꞌan ngwa chaꞌ nu ykwiꞌ sla yu.
Naꞌan yu niꞌ kwan, naꞌan yu chaꞌwamslaa
Ndiose niꞌ kwan; nde kwa ndukwi ñaꞌan tiꞌ
ska teꞌ tnun ꞌa. Taꞌa jakwa nskan teꞌ kanꞌ
nchkanꞌ ti su chaꞌ ndukwi ran, ngwiꞌya teꞌ
kanꞌ lyuu. Ngwañaꞌan ykwiꞌ sla yu, mskeꞌ
tiꞌ yu. 12 Tyun ꞌa ꞌni kuxi nsuꞌwi niꞌ teꞌ nu
ngwiꞌya lyuu kanꞌ. Ndiya ꞌni nu ndukwa
kiyaꞌ, ndiya ꞌni nu ndukwa jluꞌwe, ndiya
kunan. 13Loꞌo ynan Tyu chaꞌ nchkwiꞌ Tyiꞌi
Ndiose loꞌo yu bra kanꞌ, mskeꞌ tiꞌ yu:
―Tyu―ndukwinNi ꞌin yu―, kujwii lyaa

ꞌni kwa chaꞌ kuu ꞌin iꞌ.
14 ―Ja nchka ꞌñaǎn, Xꞌnaǎn ―mxkwen

Tyu ꞌin Ndiose―. Ja ya siyaꞌ kuǔn kunaꞌ ꞌni
kwa, ꞌni chen ñaꞌan kwa, nu ja luwi chaꞌ
ꞌware.

15Xiyaꞌ ykwiꞌNdiose loꞌo yu bra kanꞌ:
―Ja suꞌwe chkwiiꞌ chaꞌ ꞌni chenñaꞌan lka

kwa, xa wa ndukwin Ndiose chaꞌ luwi iꞌ.
16 Snan yaꞌ ykwiꞌ Ndiose loꞌo Tyu ng-

wañaꞌan, bra kanꞌmdoꞌo teꞌ kanꞌ ndyaa niꞌ
kwan xiyaꞌ, ñaꞌan ti ndukwi ran lo ti su
kanꞌ. 17 Laja nu nduwe ꞌa tiꞌ Tyu, chaꞌ ja
ngwa biyaꞌ tiꞌ yu ni chaꞌ lka ykwiꞌ sla yu
ngwañaꞌan, bra kanꞌ mdiyan neꞌ kanꞌ tuꞌ
naꞌan; ti kwiꞌ taꞌa snan nten nu wa ngulo
Cornelio tñan ꞌin neꞌ chaꞌ tsaa neꞌ. Mnichaꞌ
neꞌ ꞌin neꞌ kichen la nde yaꞌ ndukwa naꞌan
tyi Simón nu nka kwityi kijin, kanꞌ chaꞌ
mjwi tuwiin ꞌin neꞌmdiyanneꞌ tuꞌnaꞌan tyi
yu. 18Loꞌokwenmsiꞌyaneꞌ ꞌinnunkanaꞌan
tyi seꞌen ndiꞌin Tyu Simón. 19 Laja bra nu
kaꞌan ꞌa chaꞌ ndaꞌan tiye Tyu ni chaꞌ ykwiꞌ
sla yungwañaꞌan, ykwiꞌTyiꞌiNdiose loꞌoyu
bra kanꞌ:
―Wamdiyan snanntenndaꞌannaanneꞌ

ꞌiin―ndukwinNi ꞌin Tyu seꞌen ndukwa yu
ke naꞌan kanꞌ―. 20Kiꞌyaa lyaa lyuu re, chaꞌ
tsaa loꞌo neꞌ re ꞌiin ska seꞌen. Ja kuwe tiiꞌ
chaꞌ ꞌin neꞌ, naꞌ nguloǔn tñan ꞌin neꞌ chaꞌ
kan neꞌ nde re.

21Bra ti ngwiꞌyaTyu lyuuchaꞌ chkwiꞌ loꞌo
neꞌ kanꞌ bra kanꞌ:
―Ti kwiǐnꞌ lkaǎn nu ndaꞌan naan wan

ꞌñaǎn―ndukwin Tyu ꞌin neꞌ―. ¿Ni sa ñaꞌan
tñan nchka tiꞌwan chaꞌ kuꞌniǐn a?

22―Ngulo yu kula Cornelio tñan ꞌwa chaꞌ
kan ba nde re ―ndukwin neꞌ ꞌin Tyu―.
Suꞌwe ꞌa tiye Cornelio kanꞌ, ngiꞌni tnun yu
ꞌinNdiosenu tlyu la ti, loꞌo suꞌwe ꞌanchkwiꞌ
nchga neꞌ judío taꞌa wan chaꞌ ꞌin yu kula
kanꞌ. Wa ykwiꞌ angajle loꞌo Cornelio chaꞌ
suꞌwa yu ꞌwa kan ba nde re, kan yꞌya ba
ꞌwanchaꞌ tsaan la seꞌenndiꞌin yukula kanꞌ,
nde kichen Cesarea. Ndiꞌin chaꞌ kunan
Cornelio kanꞌ nchga chaꞌ nu chkwiꞌ wan
loꞌo yu.

23―Tyan wan ñaꞌan ―ndukwin Tyu ꞌin
neꞌ―. Ndiya seꞌen kajaꞌ wan nde re. La
tyaa tsaan nde kwa.
Ngwiꞌya xaa xka tsan, bra kanꞌmdoꞌoneꞌ

kichen Jopendyaaneꞌbrakanꞌ. Loꞌo tukwa
snan nten ꞌin Jesucristo nu taꞌa kichen tyi
Simón ndyaa loꞌo neꞌ kanꞌ.

24La mdaꞌa tukwa tsan ngala neꞌ kichen
Cesarea. Mdiꞌin ta Cornelio ꞌin neꞌ; wa lka
ndyoꞌ tiꞌin nten naꞌan tyi yu, nchga nten
taꞌa yu kula loꞌo taꞌa ndaꞌan ti neꞌ. 25Bra nu
mdiyan Tyu tuꞌnaꞌan tyi Cornelio, bra kanꞌ
mdoꞌo yu kula kanꞌ ndyaa yu nde chunꞌ
naꞌan, mduun xtyinꞌ yu tloo Tyu chaꞌ kuꞌni
tnun yu ꞌin yu, ngwa tiꞌ Cornelio, sa ñaꞌan
ngiꞌniin tnuan ꞌinNdiose. 26Bra timsñiTyu
yaꞌ Cornelio, mxituun yu ꞌin yu kula kanꞌ
bra kanꞌ.
―Tyaa tuun lyaa, yu kula ―ndukwin

Tyu ꞌin yu―, chunꞌ taꞌa tyukwaan lkaan
nten chalyuu ti.

27Ti nchkwiꞌ la Tyu loꞌo neꞌ xa nu ndyaa
neꞌ niꞌ ñaꞌan kanꞌ. Loꞌo naꞌan Tyu chaꞌ
wa kaꞌan nten ndyoꞌ tiꞌin niꞌ ñaꞌan kanꞌ.
28Ykwiꞌ yu loꞌo neꞌ kanꞌ bra kanꞌ:
―Jlyo tiꞌwan chaꞌ lka ba neꞌ judío, loꞌo ja

nsuꞌwi chabiyaꞌ ꞌwa, chaꞌ tyoꞌ tiꞌin ba loꞌo
wan, neꞌ xka laꞌa tsuꞌ ―ndukwin Tyu ꞌin
neꞌ―. Ja nsuꞌwi chabiyaꞌ sten ba niꞌ ñaꞌan
ꞌin neꞌ xka laꞌa tsuꞌ ―ndukwin―. Loꞌo
ni, wa ngwaꞌu Ndiose ꞌñaǎn chaꞌ ja suꞌwe
chkwiǐnꞌ chaꞌ ꞌin xka la nten kanꞌ, chaꞌnten
xaꞌan lka neꞌ, chaꞌ siꞌi nten luwi lka neꞌ, ni
siya neꞌ xka laꞌa tsuꞌ lka neꞌ. 29 Kanꞌ chaꞌ
ndijyaǎnnde re ni. Bra numdiyanmsu ꞌiin
seꞌen ndiꞌiǐn, bra ti mdoꞌoǔn ndijyaǎn loꞌo
neꞌ nde re; ja ykwiǐnꞌ ꞌaǎn loꞌo msu kanꞌ.
Kanꞌ chaꞌ ni, ¿ni sa ñaꞌan tñan nchka tiꞌwan
chaꞌ kuꞌniǐn a?

30Mxkwen Cornelio ꞌin Tyu bra kanꞌ:

―Wa ngwa jakwa tsan ykwiǐnꞌ loꞌo
Ndiose niꞌ ñaꞌan re ―ndukwin ꞌin Tyu―,
loꞌo bra ti mdiyan ska nten seꞌen ndiꞌiǐn.
Lkuꞌ yu teꞌ ngaten, luwi ꞌa xaa lo teꞌ kanꞌ.
Bra wa snan siin mdiyan yu kanꞌ, bra nu
ja ya kuǔn tyija bra kanꞌ. 31 Ykwiꞌ yu kanꞌ
loꞌoǔn: “Cornelio” ndukwin yu, “wa ynan
Ndiose chaꞌ nu ykwiiꞌ loꞌo Ni, wa naꞌan Ni
chaꞌ suꞌwe ꞌa ngiꞌnii loꞌo neꞌ tiꞌi; kanꞌ chaꞌ
ndyuꞌwi tiꞌ Ndiose ꞌiin. 32 Loꞌo ni, kuloo
tñan ꞌin nten ꞌiin chaꞌ tsaa neꞌ kichen Jope.
Kichen kanꞌ ndiꞌin ska yu kiꞌyu nu naan
Simón. Tyu lka nin yu. Tsaa ytsaꞌ neꞌ ꞌin
yu chaꞌ kan yu nde re. Ndiꞌin yu naꞌan tyi
xka Simón nu nka kwityi kijin nu ndukwa
naꞌan tyi kwiꞌ seꞌen ti tuꞌwa tyiꞌa tujoꞌo. Xa
nu tiyan yu nde re, kwaꞌu yu ska chaꞌ nu
suꞌwe ꞌa ꞌiin.” 33Ngwañaꞌan ndukwin nten
kanꞌ ꞌñaǎn ―ndukwin Cornelio―. Kanꞌ
chaꞌ bra ti nguloǔn tñan ꞌin msu ꞌñaǎn chaꞌ
tsaa neꞌ nde seꞌen ndiꞌin wan. Loꞌo suꞌwe
ꞌa nka tiyeěn ni, chaꞌwamdiyanwan seꞌen
ndiꞌiǐn; kanꞌ chaꞌ wa ndyoꞌ tiꞌin taꞌa ba ska
seꞌen ti chabiyaꞌ ꞌin Ndiose, chaꞌ kunan ba
nchga chaꞌ nu wa ytsaꞌ Ndiose ꞌwan chaꞌ
chkwiꞌwan loꞌo ba.

Chaꞌ nu ykwiꞌ Tyu loꞌo neꞌ seꞌen ndiꞌin
Cornelio

34 Kanꞌ mdyisnan Tyu ngwaꞌu yu ꞌin neꞌ
kanꞌ:
―Wa nchka biyaꞌ tiǎnꞌ ni, chaꞌ suꞌwa

ꞌa ngiꞌni Ndiose loꞌo nchga nten chalyuu
―ndukwin―. 35 Suꞌwe ꞌa nka tiye Ndiose
ñaꞌan Ni ꞌin nchga nten chalyuu nu tyukwi
ti tiye ngiꞌni tnun ꞌin Ni, nten nu ngiꞌni
nchga chaꞌ nu ndiya tiꞌ Ni. 36 Wa ytsaꞌ
Ndiose ꞌwa nu lka ba neꞌ Israel, chaꞌ ka
tyiꞌin tiin ti nten chalyuu chunꞌ tñannuyꞌni
Jesucristo, nu lka Xꞌnan nchga nten. 37 Jlyo
suꞌwe tiꞌ wan nchga chaꞌ nu mdijin nu
ngwa sꞌni lo yuu re, kichen tyi neꞌ judío. Ti
kulo ykwiꞌ Xuwa chaꞌ kanꞌ loꞌo nten xa nu
mdukwatya yu ꞌin neꞌ, kanꞌ ngwaꞌu Jesús
chaꞌ kanꞌ ꞌin neꞌ judío taꞌa ba nde Galilea.
Nde loo la ngwaꞌu Jesús chaꞌ kanꞌ ꞌin nchga
neꞌ Israel taꞌa ba nde kichen tyi ba. 38 Jlyo
tiꞌ wan sa ñaꞌan mdiꞌin Jesús lo chalyuu, ti
kwiꞌ Jesús Nazaret. Wa ngulo suwi Ndiose
Sti yu ꞌin yu, loꞌo ti mda la Ni jwersa ꞌin
Jesús bra nu mdiyan Tyiꞌi Ndiose ñaꞌaan
chunꞌ yu. Nchga seꞌen mdaꞌan yu yꞌni yu

chaꞌ suꞌwe loꞌo nten; kwiꞌ ngwañaꞌan, yꞌni
yu chaꞌ nchkaa neꞌ nu tiꞌí ꞌa, ni siya nten
nu msñi kwiꞌin kuxi ꞌin. Ngwañaꞌan yꞌni
Jesús tñan, chaꞌ mdayaꞌ ꞌa Ndiose ꞌin yu.
39Wanaꞌanbanchga tñannuyꞌni Jesúsnde
kichen Jerusalén, loꞌo tñan nu yꞌni yu nde
kichen tyi neꞌ judío taꞌa ba. Wa mdaꞌan
ba loꞌo yu, kanꞌ chaꞌ chañi chaꞌ nu nchkwiꞌ
ba loꞌo wan. Chunꞌ ndiꞌin la msñi nten
ꞌin Jesús, mjiꞌin kaꞌan neꞌ ꞌin yu lo wsi;
ngwañaꞌan ngujwi yu bra kanꞌ. 40 Xa wa
mdaꞌa snan tsan, bra kanꞌ yꞌni Ndiose chaꞌ
ndyuꞌu Jesús xiyaꞌ. 41 Nde loo la mdoꞌo
tukwa yu nde seꞌen ndiꞌin ba; ja naꞌan
nchgantenkichenkanꞌ ꞌin yu,waka ti nten
taꞌa ba naꞌan ba ꞌin yu. Kwiꞌ ngwañaꞌan,
wa ngulo suwi Ndiose ꞌwa chaꞌ kwaꞌu ba
chaꞌ ꞌin Ni ꞌin nten, chunꞌ naꞌan ba ꞌin Jesús
chaꞌ ndyuꞌu yu xiyaꞌ. Suꞌwa ti yku ba loꞌo
yu bra kanꞌ. 42Ti bra kanꞌ ngulo Jesús tñan
ꞌwa chaꞌ katsaꞌ ba chaꞌ nu ñi ꞌin Ni ꞌin nten,
chaꞌ wa ngulo Ndiose Sti yu tñan ꞌin Jesús,
chaꞌ kuꞌni biyaꞌ ꞌin nchga nten chalyuu,
ni siya wa ngujwi neꞌ, ni siya ti luꞌu neꞌ.
43 Wa ngwaꞌan ayman kula ꞌwa chaꞌ ꞌin
Ndiose lo kityi nu ngwa sꞌni; nchga kityi
kanꞌ nchkwiꞌ chaꞌ ndiꞌin chaꞌ kan ska nten
nu tnun nchka lo chalyuu nde loo la; kanꞌ
lka nu kuꞌni tyii kiꞌya nu ndiꞌin ꞌin nchga
nten, bra nu xñi neꞌ chaꞌ ꞌin yu, nchkwiꞌ
chaꞌ nu ndukwa lo kityi kanꞌ. Nan wa yan
yu nu tnun nchka kanꞌ lo yuu re ni, Jesús
naan yu kanꞌ.

Nganun Tyiꞌi Ndiose niꞌ kasiya ꞌin neꞌ xka
laꞌa tsuꞌ

44 Ti nduun Tyu nchkwiꞌ loꞌo neꞌ bra
kanꞌ, mdiyan Tyiꞌi Ndiose niꞌ kasiya ꞌin
nchga nten nu ynan chaꞌ nu ykwiꞌ Tyu loꞌo
neꞌ. 45Nduwe ꞌa tiꞌ nten ꞌin Jesucristo taꞌa
ndaꞌanTyu. Neꞌ judío lkaneꞌkanꞌ, kanꞌ chaꞌ
nduwe ꞌa tiꞌ neꞌ chaꞌ loꞌo nten xka laꞌa tsuꞌ,
mda Ndiose Tyiꞌi Ni chaꞌ kanun niꞌ kasiya
ꞌin neꞌ. 46 Jlyo tiꞌ neꞌ judío kanꞌ, chaꞌ chañi
chaꞌ mda Ndiose Tyiꞌi Ni ꞌin Cornelio loꞌo
taꞌa yu, chaꞌ ynan neꞌ chaꞌ nchkwiꞌ neꞌ kanꞌ
chaꞌ nu nchkwiꞌ neꞌ xka kichen tijyuꞌ, ni
siya ja ya chkwiꞌ neꞌ ngwañaꞌan nu ngwa
xkanꞌ. Loꞌo lye ꞌa ngiꞌni tnun neꞌ kanꞌ ꞌin
Ndiose bra kanꞌ. Ykwiꞌ Tyu loꞌo taꞌa ndaꞌan
yu:

47―Sa ñaꞌan ngwa bra nu nganun Tyiꞌi
Ndiose niꞌ kasiya ꞌñaan, kwiꞌ ngwañaꞌan
nganun Tyiꞌi Ndiose niꞌ kasiya ꞌin neꞌ re ni
―ndukwin Tyu ꞌin taꞌa ndaꞌan yu―, kanꞌ
chaꞌ suꞌwe la si tukwatyaan ꞌin neꞌ re.

48LoꞌoykwiꞌTyu loꞌoCornelio loꞌo taꞌayu
bra kanꞌ:
―Suꞌwe la si tukwatya ba ꞌwan ni,

chabiyaꞌ ꞌin Jesucristo, chaꞌ ka biyaꞌ tiꞌnten
kichen re chaꞌ nten ꞌin Jesucristo lka wan.
Xa wa ngwa chaꞌ kanꞌ, lye ngunin neꞌ ꞌin

Tyu chaꞌ ti kanun la yu tukwa snan la tsan
loꞌo neꞌ.

11
Ykwiꞌ Tyu loꞌo nten ꞌin Jesucristo nde

Jerusalén
1 Wa ynan kaꞌan nten nde lo yuu ꞌin

Judea, chaꞌ loꞌo neꞌ xka laꞌa tsuꞌ wa msñi
neꞌ chaꞌ ꞌin Jesús bra kanꞌ; wa ynan neꞌ nu
yꞌni xaꞌan chaꞌ ꞌin Jesucristo ti kulo, loꞌowa
ynan nchga nten ꞌin Jesucristo nu ndiꞌin
la kanꞌ. 2 Kanꞌ chaꞌ bra nu mxitukwi Tyu
ndyaan yu kichen Jerusalén, ndyukwa taꞌa
yu loꞌo chinꞌneꞌ judíonumsñi chaꞌ ꞌin Jesús,
ni siya ti ndukwa ꞌaneꞌ chaꞌ kula ꞌin neꞌ taꞌa
judío. 3Loꞌomnichaꞌ neꞌ ꞌin Tyu bra kanꞌ:
―¿Ni chaꞌ lka ndyaa seꞌen ndiꞌin neꞌ xka

laꞌa tsuꞌ a? ―ndukwin neꞌ ꞌin Tyu―. ¿Ni
chaꞌ lka ykuu suꞌwa ti loꞌo neꞌ kanꞌ a?

4Loꞌo ytsaꞌ Tyu ꞌin neꞌ sa ñaꞌan ngwa chaꞌ
xa nu ndyaa yu seꞌen ndiꞌin neꞌ kanꞌ:

5 ―Ngwa ska tsan mdiꞌiǐn kichen Jope
―ndukwin Tyu―. Bra nu nchkwiǐnꞌ loꞌo
Ndiose, bra kanꞌ ykwiꞌ slaǎn. Laja nu
ykwiꞌ slaǎn, bra kanꞌ naꞌaǎn kwiꞌyaǎn nde
niꞌ kwan; ñaꞌan tiꞌ ndukwi ska teꞌ tnun,
ngwañaꞌan ñaꞌan nan nu ndijyan niꞌ kwan
ngwiꞌya lyuu re. Taꞌa jakwa nskan teꞌ kanꞌ
mchkanꞌ tukwi ti su. Ngwañaꞌanñimdiyan
teꞌ kanꞌ ndyaa tiꞌin lyuu nde seꞌen ndiꞌiǐn.
6 Kanꞌ naꞌaǎn nchga nan nu nsuꞌwi niꞌ teꞌ
kanꞌ, naꞌaǎn chaꞌ nsuꞌwi tyun lo ꞌni: nsuꞌwi
ꞌni nu ndukwa kiyaꞌ, nsuꞌwi ꞌni tlá, nsuꞌwi
kunan loꞌo nsuꞌwi ꞌni ndukwa jluꞌwe. 7Bra
kanꞌ ykwiꞌ Ndiose loꞌoǔn: “Tyu” ndukwin
Ni, “kujwii lyaa ꞌin ꞌni kwa chaꞌ kuu ꞌin iꞌ.”
8 Bra ti mxkweěn ꞌin Ni: “Ja nchka ꞌñaǎn
kuǔn ꞌni nu ngwañaꞌan, Xꞌnaǎn” ndukwiǐn
ꞌin Ndiose. “Ja ya siyaꞌ kuǔn ꞌni chen ñaꞌan
kwa, kwiꞌ nu nchkwiꞌ bare chaꞌ ja suꞌwe ku

ba ꞌni nu ja luwi, nu ngwañaꞌan.” 9 Xiyaꞌ
ynen ykwiꞌ Ni nde niꞌ kwan: “Ja suꞌwe
chkwiiꞌ chaꞌ ꞌni chen ñaꞌan lka iꞌ kanꞌ, xa
wa ndukwin Ndiose chaꞌ ꞌni luwi lka iꞌ.”
10 Snan yaꞌ mdijin chaꞌ kanꞌ seꞌen mdiꞌiǐn,
bra kanꞌmxitukwi teꞌ kanꞌ ndyaa niꞌ kwan
xiyaꞌ. 11Bra ti mdiyan snan nten tuꞌ naꞌan
seꞌen mdiꞌiǐn bra kanꞌ. Wa ngulo ska neꞌ
kichen Cesarea tñan ꞌin neꞌ kanꞌ, chaꞌ tsaa
neꞌ seꞌen mdiꞌiǐn. 12 Ykwiꞌ Tyiꞌi Ndiose
loꞌoǔn bra kanꞌ, chaꞌ ja kuwe ꞌa tiǎnꞌ, chaꞌ
suꞌwe tsaꞌaǎn loꞌo neꞌ kanꞌ. Taꞌa skwa nten
re ndyaa neꞌ loꞌoǔn seꞌen ndiꞌin nten kanꞌ
nde kichen Cesarea. 13 Xa wa mdiyan ba
niꞌ ñaꞌan kanꞌ, ykwiꞌ yu kula kanꞌ loꞌo ba
sa ñaꞌan ngwa chaꞌ kanꞌ. Wa naꞌan yu ska
angajle nu yten niꞌ ñaꞌan ꞌin yu chaꞌ katsaꞌ
ska chaꞌ ꞌin yu: “Kuloo tñan ꞌin msu ꞌiin”
ndukwin angajle ꞌin yu kula kanꞌ, “chaꞌ
tsaa msu kichen Jope, chaꞌ tsaa tiꞌin neꞌ ꞌin
Tyu Simón chaꞌ kan yu nde re. 14 Ti kwiꞌ
Simón kanꞌ katsaꞌ ska chaꞌ ꞌwan, loꞌo nchga
taꞌawan, sa ñaꞌan ka kulaa Ndiose ꞌwan ꞌin
nchga chaꞌ kuxi.” Ngwañaꞌan ndukwin an-
gajle kanꞌ ꞌin yu kula kanꞌ. 15Loꞌo ngala ba
tuꞌnaꞌan tyi neꞌ kanꞌ, mdyisnaǎnngwaꞌuǔn
chaꞌ kanꞌ ꞌin neꞌ, loꞌo bra ti ngwiꞌya Tyiꞌi
Ndiose niꞌ kasiya ꞌin neꞌ. Kwiꞌ sa ñaꞌan
nu nganun Tyiꞌi Ndiose niꞌ kasiya ꞌñaan
nu ngwa ti kulo, kwiꞌ ngwañaꞌan nganun
Tyiꞌi Ndiose niꞌ kasiya ꞌin neꞌ kanꞌ bra kanꞌ.
16Ndyuꞌwi tiǎnꞌ bra kanꞌ, chaꞌ ti ngwa sꞌni
la ykwiꞌ Xꞌnaan chaꞌ re loꞌoǔn: “Nu ngwa
sꞌni la mdukwatya Xuwa ꞌin nten loꞌo tyiꞌa
ti” ndukwin Ni, “loꞌo ni, xka ñaꞌan kuꞌni
Ndiose. Kuꞌni Ni chaꞌ ka luwi niꞌ kasiya
ꞌwan bra nu kanun Tyiꞌi Ndiose niꞌ kasiya
ꞌwan.” 17 Sa ñaꞌan mda Ndiose Tyiꞌi Ni
ꞌñaan, kwiꞌ ngwañaꞌan nda Ndiose Tyiꞌi Ni
ꞌin neꞌ xka laꞌa tsuꞌ xa wa msñi neꞌ chaꞌ
ꞌin Jesucristo nu nka Xꞌnaan; kanꞌ chaꞌ ja
suꞌwe si chkwianꞌ chaꞌ ja suꞌwe tñan nuwa
yꞌni Ndiose sikwa.

18Bra nu ynan neꞌ chaꞌ nu ykwiꞌ Tyu loꞌo
neꞌ, ja ngwa ꞌa xkwen neꞌ ꞌin Tyu. Bra kanꞌ
yꞌni tnun neꞌ kanꞌ ꞌin Ndiose, ykwiꞌ neꞌ loꞌo
Ni bra kanꞌ:
―¡Ndiose Sti ba, suꞌwe ꞌa yꞌnii loꞌo neꞌ

xka laꞌa tsuꞌ, ni siya ja lka neꞌ kanꞌ judío
―ndukwin neꞌ ꞌin Ndiose―. Nuꞌwin yꞌnii
chaꞌ ka jyuꞌu tiꞌ neꞌ ꞌin nchga chaꞌ kuxi nu

ndiꞌin ꞌin neꞌ, chaꞌ kaja chalyuu nu ja tsaa
tii ꞌa ꞌin neꞌ kanꞌ!

Nten ꞌin Jesucristo nu ndiꞌin kichen An-
tioquía

19 Chunꞌ ndiꞌin la chinꞌ xa wa yjwi nten
ꞌin Steba, kanꞌngwa tiꞌneꞌ judío taneꞌnu tiꞌí
ꞌin nchga nten nu ndiꞌin chaꞌ ꞌin loꞌo Jesús;
kanꞌ chaꞌ tyun ꞌa nten ꞌin Jesús mdoꞌo neꞌ
ndyaa neꞌ tijyuꞌ. Ndyaa neꞌ nde lo yuu nu
kwenta ꞌin Fenicia, xka ta taꞌa neꞌ ndyaa
lo yuu ꞌin Chipre, loꞌo mdiya neꞌ nu ndyaa
neꞌ kichen Antioquía. Nchga seꞌen mdiyan
neꞌ ngwaꞌu neꞌ chaꞌ suꞌwe ꞌin Jesucristo ꞌin
neꞌ judío taꞌa neꞌ, loꞌo ja ngwaꞌu neꞌ chaꞌ
kanꞌ ꞌin xka la nten nu lka neꞌ nu ngwa
tyi kichen kanꞌ. 20 Nde loo la ndyaa xka
ta nten ꞌin Jesús kichen Antioquía, neꞌ nu
mdoꞌo lo yuu ꞌin Chipre loꞌo neꞌ nu mdoꞌo
lo yuu ꞌin Cirene lka neꞌ kanꞌ. Ngwaꞌu neꞌ
kanꞌ chaꞌ suꞌwe ꞌin Jesucristo ꞌinnchganten
kichen kanꞌ, ni siya neꞌ judío, ni siya xka
nten. 21Tnun ꞌa chabiyaꞌnsuꞌwi ꞌin neꞌkanꞌ
chabiyaꞌ ꞌin Jesús nu nka Xꞌnaan, kanꞌ chaꞌ
yten kaꞌan nten chaꞌ ꞌin Ndiose, ngulaa yaꞌ
neꞌ chaꞌ kuxi nu lye ꞌa nsuꞌwi tiye neꞌ nu
ngwa xkanꞌ bra kanꞌ.

22 Loꞌo ynan taꞌa nten ꞌin Jesucristo nu
ndiꞌin nde Jerusalén chaꞌ kanꞌ, kanꞌ chaꞌ
msuꞌwa neꞌ ꞌin Bernabé chaꞌ tsaa yu nde
kichen Antioquía kanꞌ. 23Loꞌomdoꞌo Bern-
abé ndyaa yu,mdiya yu kichen kanꞌ, naꞌan
yu sa ñaꞌan chaꞌ suꞌwe nu wa yꞌni Ndiose
loꞌo neꞌ kanꞌ. Suꞌwe ꞌa ngwa tiye Bernabé
bra kanꞌ. Ykwiꞌ yu loꞌo nchga nten ꞌin Jesu-
cristo la kanꞌ, chaꞌ tyukwi ti tiye neꞌ kuꞌni
neꞌ tñan nchga tsan, nchga tñan nu nchka
tiꞌ ti kwiꞌ Xꞌnaan chaꞌ kuꞌnian. 24 Suꞌwe
ꞌa ngwa tiye Bernabé; wa nganun Tyiꞌi
Ndiose niꞌ kasiya ꞌin yu, kwiꞌ ngwañaꞌan
suꞌwe ꞌa ndyaa ñaꞌan tiꞌ yu ꞌin Jesucristo.
Kanꞌ chaꞌ kaꞌan la nten msñi neꞌ chaꞌ ꞌin
Xꞌnaan chunꞌ chaꞌ nu ykwiꞌ Bernabé bra
kanꞌ.

25 Chunꞌ ndiꞌin la mdoꞌo Bernabé ndyaa
yu kichen Tarso,mdaꞌannaan yu ꞌin Saulo.
Xa nu ndyija lyo Saulo ꞌin yu, mdoꞌo yu
ndyaan loꞌo yu ꞌin Saulo nde kichen An-
tioquía xiyaꞌ. 26 La kanꞌ mdiꞌin neꞌ ska
yijan loꞌo taꞌa nten ꞌin Jesucristo, ngwaꞌu
neꞌ ꞌin kaꞌan nten bra kanꞌ. Kichen Antio-
quía kanꞌ mdukwa suun chaꞌ nchkwiꞌ neꞌ

chaꞌ neꞌ cristiano lka nten nu yten chaꞌ ꞌin
Jesucristo.

27 Chunꞌ ndiꞌin la mdiyan tukwa snan
la nten nu nchkwiꞌ chaꞌ ꞌin Ndiose loꞌo
nten. Mdoꞌo neꞌ kichen Jerusalén ngala neꞌ
kichen Antioquía bra kanꞌ. 28 Agabo naan
ska nten kanꞌ. Wa ytsaꞌ Tyiꞌi Ndiose ꞌin
Agabo, chaꞌ chkwiꞌ yu loꞌo neꞌ. Kanꞌ ykwiꞌ
Agabo loꞌo neꞌ chaꞌ wa kan ti ska jwiꞌñan
tlyu ꞌa ñaꞌaan chalyuu. Loꞌo chañi chaꞌ
kanꞌ, ngwañaꞌanngwa chaꞌnuykwiꞌAgabo
kanꞌ; nde loo langwa chaꞌkanꞌ, xanungwa
Claudio ree nu nka ndloo la ti. 29 Loꞌo
mskanꞌ nten ꞌin Jesús chaꞌ loꞌo taꞌa neꞌ chaꞌ
ta neꞌ lomstan ꞌin taꞌa tiꞌi ti neꞌ, neꞌnundiꞌin
kichen nde lo yuu ꞌin Judea. 30Ngwañaꞌan
yꞌni neꞌ bra kanꞌ; mda neꞌ lomstan kanꞌ ꞌin
Bernabé loꞌo Saulo chaꞌ tsaa loꞌoneꞌ ꞌin ran,
chaꞌ ta neꞌ tñi kanꞌ ꞌin yu kula la kanꞌ. Bra
kanꞌ kutsaa yu kula tñi kanꞌ, chaꞌ kaja chinꞌ
ran ꞌin taꞌa tiꞌi neꞌ.

12
Yjwi neꞌ ꞌin Santiago loꞌo msuꞌwa neꞌ ꞌin

Tyu niꞌ ñaꞌan chkwan
1 Nu ngwa bra kanꞌ, ree nu ngwa naan

Herodes ni, lye ꞌa mda yu nu tiꞌí ꞌin nten
ꞌin Jesucristo. 2 Ngulo ree kanꞌ tñan ꞌin
msu ꞌin yu chaꞌ kujwi neꞌ ꞌin Santiago
loꞌo xtyi. (Santiago kanꞌ ngwa taꞌa ngula
Xuwa). 3 Suꞌwe ꞌa tiꞌ neꞌ judío xaꞌan chaꞌ
yjwi ree ꞌin Santiago, kanꞌ chaꞌ loꞌo Tyu
msñi ree bra kanꞌ. Kwiꞌ tsan taꞌa ꞌin neꞌ
judío msñi ree ꞌin yu, taꞌa nu nchku neꞌ
jaxlya nu ja loꞌo skwan tiyeꞌ ndyaꞌ. 4Msñi
neꞌ ꞌin Tyu, msuꞌwa neꞌ ꞌin yu niꞌ ñaꞌan
chkwan bra kanꞌ. Kanꞌ nganun jakwa ta
sndaru kwan ꞌin yu, jakwa sndaru nsuꞌwi
ska ta; nduun neꞌ kwan tunaꞌan chkwan
seꞌen nsuꞌwi Tyu. Xa nu tyii tsan taꞌa pas-
cua, bra kanꞌ tyoꞌ tiꞌin nchga nten kichen
tloo yu, ngwa tiꞌ ree kanꞌ, bra nukuꞌni biyaꞌ
yu ꞌin Tyu. 5 Kanꞌ chaꞌ mdiꞌin chaꞌ suꞌwe
ti tyiꞌin sndaru kwan ꞌin yu bra nu nsuꞌwi
yu niꞌ ñaꞌan chkwan. Laja bra kanꞌ lye ꞌa
ykwiꞌ taꞌa nten ꞌin Jesucristo loꞌo Ndiose
chaꞌ kulaa Ni ꞌin Tyu.

Ngulo Ndiose ꞌin Tyu niꞌ ñaꞌan chkwan
6 La xka tsan wa kulo ti Herodes ꞌin

Tyu chaꞌ ka biyaꞌ ꞌin yu seꞌen nduun neꞌ
kichen kanꞌ. Wa mskanꞌ neꞌ ꞌin Tyu loꞌo

tukwa karenan, ska karenan ndukwi yaꞌ
ska sndaru. Kwiꞌ ngwañaꞌan, nduun xka
sndaru kwan tunaꞌan chkwan nde chunꞌ
naꞌan kanꞌ. Xa wa tla ngwiꞌya sla Tyu.
7Laja nu lajaꞌ yu, mdoꞌo tukwa ska angajle
yten seꞌen ysu yu. Suꞌwe ꞌa ñaꞌan xaa msti
niꞌ ñaꞌan chkwan bra kanꞌ. Mxkwi angajle
kanꞌ ꞌin Tyu, ykwiꞌ loꞌo yu bra kanꞌ:
―Tyituun lyaa ―ndukwin angajle kanꞌ

ꞌin yu.
Bra ti ngatiꞌkarenanchkwannunchkanꞌ

yaꞌ yu. 8 Xiyaꞌ ykwiꞌ angajle loꞌo yu bra
kanꞌ:
―Skaanꞌ siiꞌ ―ndukwin―. Suꞌwaa

snaan kiyaaꞌ.
Xawa yꞌni Tyu ngwañaꞌan, ykwiꞌ angajle

loꞌo yu xiyaꞌ:
―Kuxiin teꞌ kichanꞌ chuunꞌ. Bra ti tyoꞌo

ñaꞌaan ꞌñaǎn ―ngwañaꞌan ykwiꞌ angajle
kanꞌ loꞌo yu.

9 Loꞌo mdoꞌo ñaꞌan Tyu ꞌin angajle bra
kanꞌ, ja mgii tiꞌ yu si chañi chaꞌwamdiyan
angajle seꞌen ysu yu nu ngwa tsan ti; mskeꞌ
tiꞌ yu chaꞌ nu ykwiꞌ sla ti yu. 10 Mdijin
neꞌ seꞌen nduun sndaru kwan tunaꞌan chk-
wan, loꞌo mdijin neꞌ seꞌen ndiꞌin xka ta
sndaru kwan. Mdiyan neꞌ tunaꞌan chkwan
tlyu bra kanꞌ, xkwiꞌ chkwan lka tunaꞌan
kanꞌ. Loꞌo ngalaa tunaꞌan kanꞌ, ti ykwiꞌ
ran; ngwañaꞌan ngwa chaꞌmdoꞌo neꞌ tuꞌwa
tuwiin ndyaa lo kichen. Mdoꞌo angajle
kanꞌ ndyaa bra kanꞌ, xka ti Tyu nganun
tuꞌwa tuwiin kanꞌ. 11 Bra kanꞌ ngwa biyaꞌ
tiꞌ yu:
―Loꞌo ni, nchka biyaꞌ tiǎnꞌ chaꞌ wa

ngulo Xꞌnaan tñan ꞌin angajle kanꞌ ꞌin Ni,
chaꞌ mdiyan angajle ngulo ꞌñaǎn niꞌ ñaꞌan
chkwan kwa ―ndukwin yu―. Ngwa tiꞌ
Herodes tayunu tiꞌí ꞌñaǎn, chaꞌxaꞌan ꞌanka
tiye neꞌ judío kanꞌ ñaꞌan neꞌ ꞌñaǎn; loꞌo ja
ngwa ꞌin neꞌ kuꞌni neꞌ tñan kuxi kanꞌ.

12 Kaꞌan ꞌa chaꞌ mdaꞌan tiye Tyu seꞌen
mduunyu tuꞌwa tuwiin. Branungwabiyaꞌ
tiꞌ yu chaꞌ kanꞌ, ndyaa yu seꞌen ndiꞌin Liya
jyaꞌanXuwaMarkubrakanꞌ. Niꞌñaꞌankanꞌ
ndyoꞌ tiꞌin tyun nten ꞌin Jesús, nchkwiꞌ neꞌ
loꞌo Ndiose. 13Wa mchkunꞌ tunaꞌan kanꞌ,
kanꞌ chaꞌ ndyaa ska nu kunaꞌan kuneꞌ nu
naan Rode, ndyaa naꞌan chinꞌ tunaꞌan bra
kanꞌ. Nduun ti nu kunaꞌan kanꞌ tunaꞌan
nde niꞌ ñaꞌan ti. 14 Bra ti yuꞌwi lyo nu

kunaꞌan kanꞌ tyiꞌi Tyu bra nu ykwiꞌ yu loꞌo.
Loꞌo suꞌwe ꞌa ngwa tiye nu kunaꞌan bra
kanꞌ, msnan ndyaa ytsaꞌ ꞌin taꞌa ndiꞌin niꞌ
ñaꞌan kanꞌ. Loꞌo ñaꞌan ti nduun Tyu chunꞌ
naꞌan chaꞌ ja ya slaa neꞌ tunaꞌan.

15―¡Wa mnaꞌ chaꞌ tiya ꞌiin! ―ndukwin
neꞌ ꞌin Rode bra kanꞌ.
Lye la ykwiꞌ nu kunaꞌan kanꞌ loꞌo neꞌ bra

kanꞌ, chaꞌ chañi chaꞌ Tyu lka nu nduun
chunꞌ naꞌan kanꞌ.
―Siꞌi ―ndukwin neꞌ bra kanꞌ―. Kwiꞌ

angajle nu ñaꞌansiin ꞌin Tyu lka nu kwa
―ndukwin neꞌ ꞌin nu kunaꞌan kanꞌ.

16 Loꞌo ñaꞌan ti mduun Tyu chunꞌ naꞌan
mjiꞌin ndukunꞌ yu tunaꞌan. Kanꞌ ndyaa neꞌ
mslaa neꞌ tunaꞌan. Bra nu naꞌan neꞌ chaꞌ
kwiꞌ Tyu lka, nduwe ꞌa tiꞌ neꞌ chaꞌ ngulaa
yu. 17 Yꞌni yaꞌ yu ꞌin neꞌ bra kanꞌ, chaꞌ tiin
ti tyuun neꞌ. Ytsaꞌ yu ꞌin neꞌ sa ñaꞌan ngwa
chaꞌ ngulo Xꞌnaan Ndiose ꞌin yu niꞌ ñaꞌan
chkwan bra kanꞌ.
―Chkwiꞌ wan loꞌo Santiago loꞌo nchga

neꞌ taꞌa ndaꞌaan ―ndukwin Tyu ꞌin neꞌ―,
katsaꞌwan ꞌin neꞌ ni ñaꞌan tñan yꞌni Ndiose
loꞌoǔn chaꞌ ngulo Ni ꞌñaǎn niꞌ ñaꞌan chk-
wan.
Mdoꞌo yu ndyaa yu xka seꞌen bra kanꞌ.
18 Bra nu ngwiꞌya xaa xka tsan kaꞌan ꞌa

chaꞌmdaꞌan tiye sndaru kanꞌ, chaꞌ ja jlyo ꞌa
tiꞌ neꞌ la nde yaꞌ ndyaa Tyu. 19 Kanꞌ ngulo
ree Herodes tñan ꞌin sndaru chaꞌ tsaa naan
neꞌ ꞌin Tyu. Ndyaa neꞌ bra kanꞌ, loꞌo ja
ndyijayu ꞌin sndarubrakanꞌ. Kanꞌmnichaꞌ
Herodes ꞌin sndarunumdiꞌin kwan ꞌin Tyu
tunaꞌan chkwan; loꞌo ja ngwa ꞌa ꞌin sndaru
xkwen ꞌin ree, chaꞌ ja jlyo ꞌa tiꞌ neꞌ nan lka
ngwa ꞌin Tyu. Kanꞌ chaꞌ ngulo Herodes
tñan ꞌin xka ta sndaru chaꞌ kujwi neꞌ ꞌin taꞌa
sndaru nu mdiꞌin kwan seꞌen yuꞌwi Tyu
kanꞌ. Loꞌo mdoꞌo ree kanꞌ nde lo yuu ꞌin
Judea, ndyaa yu nde kichen Cesarea bra
kanꞌ, chaꞌ tyiꞌin yu chinꞌ la kanꞌ, nka tiye yu.

Ngujwi Herodes
20Ngwa ska tsanmsinꞌ ꞌa tiꞌHerodes kanꞌ

ꞌin neꞌ kichen Tiro loꞌo neꞌ kichen Sidón.
Kulo ndukwa la, wa mda ree Herodes nan
ku neꞌ kichen kanꞌ, loꞌo chunꞌ ndiꞌin la ja
mda ꞌareenankuneꞌ, chaꞌmsinꞌ ꞌa tiꞌ ree ꞌin
neꞌ bra kanꞌ. Kanꞌ chaꞌ ngwa suꞌwa chaꞌ ꞌin
nchganeꞌkichenkanꞌ loꞌo taꞌaneꞌ, chaꞌ tsaa
neꞌ tloo ree chaꞌ chkwiꞌ neꞌ loꞌo. Bra kanꞌ
suꞌwe ꞌaykwiꞌneꞌkichen loꞌoyukulaBlasto

nu nka tñan ꞌin ree kanꞌ; loꞌo ngwañaꞌan,
suꞌwe ꞌa ykwiꞌ Blasto kanꞌ loꞌo ree chaꞌ ꞌin
neꞌ kichen kanꞌ, chaꞌ ka tlaꞌ tiye ree loꞌo
neꞌ kanꞌ. 21 Chunꞌ ndiꞌin la mstya Herodes
ska tsan chaꞌ tyoꞌ tiꞌin neꞌ ska seꞌen ti. Ykuꞌ
Herodes xkwiꞌ teꞌ nu suꞌwe ñaꞌan chaꞌ lka
yu ree, ndyaa tukwa yu lo yka xlya tnun
seꞌen ndukwa ska ti ree, chaꞌ ta yu ska chaꞌ
loꞌo nten kichen kanꞌ. Kanꞌ mdyisnan ree,
kwen ꞌa ykwiꞌ loꞌo neꞌ kanꞌ. 22Kwenmsiꞌya
loꞌo nten kichen ꞌin ree bra kanꞌ:
―¡Ti kwiꞌ Ndiose lka nu ykwiꞌ loꞌo bare

ni!
23Bra ti ndyaa ska angajle seꞌen ndukwa

ree chaꞌ ta ska nu tiꞌí tlyu ꞌin Herodes kanꞌ.
Wa nsuꞌwi xlya niꞌ ree kanꞌ, loꞌo tiꞌí ꞌa niꞌ yu
brakanꞌ, chaꞌmdyiiniꞌyuykuxlya. Ngujwi
ree bra kanꞌ, chaꞌ wa mda yu chabiyaꞌ ꞌin
nten kichen chaꞌ yꞌni tnun nten ꞌin yu ng-
wañaꞌan, kwiꞌ sa ñaꞌan nu ngiꞌni tnuan ꞌin
Ndiose.

24 Loꞌo nchga tsan kaꞌan la nten ynan
chaꞌ ꞌin Xꞌnaan, loꞌo yten neꞌ chaꞌ ꞌin Jesu-
cristo bra kanꞌ.

25 Xa nu wa mdyii tñan ꞌin Bernabé loꞌo
Saulo nde kichen Jerusalén, bra kanꞌ mx-
itukwi neꞌ ndyaan neꞌ kichen Antioquía
xiyaꞌ. Ndyaan loꞌo neꞌ ꞌin Xuwa, ti kwiꞌ
XuwaMarku naan yu.

13
MdyisnanBernabé loꞌoSauloyꞌnineꞌ tñan

ꞌin Ndiose
1 Nten ꞌin Jesucristo nu ndiꞌin kichen

Antioquía kanꞌ, mdiya chinꞌ nten nu ykwiꞌ
chaꞌ ꞌin Ndiose laja neꞌ kanꞌ. Kwiꞌ ng-
wañaꞌan, ti ndiya la xka ta neꞌ nu suꞌwe
ꞌa nduꞌu chaꞌ ꞌin Ndiose ꞌin taꞌa neꞌ. Neꞌ
nu nduꞌu ꞌin taꞌa neꞌ, kanꞌ ngwa Bernabé,
loꞌo Simón ngata, loꞌo Lucio Cirene, loꞌo
Saulo, loꞌo Manaén. (Manaén kanꞌ ngwa
taꞌa naꞌan Herodes nu ngwa gobernador
nde lo yuu ꞌinGalilea.) 2Wamdiya ska tsan
nu tyukwi tsan ja yku neꞌ kanꞌ tyija, chunꞌ
chaꞌ ngiꞌni tnun neꞌ ꞌin XꞌnaanNdiose. Loꞌo
ykwiꞌ Tyiꞌi Ndiose loꞌo neꞌ bra kanꞌ:
―Ta wan chabiyaꞌ ꞌin Bernabé loꞌo

Saulo, chaꞌ tsaa neꞌ kichen xka laꞌa tsuꞌ chaꞌ
kuꞌni neꞌ tñan nu taǎn ꞌin neꞌ chaꞌ kuꞌni neꞌ
―ndukwin Ndiose ꞌin neꞌ.

3Tyunbra jaykuneꞌbrakanꞌ, chaꞌ sa tlyu
ti chkwiꞌneꞌ loꞌoNdiose. Bra kanꞌmstya yaꞌ

taꞌanten ꞌin Jesucristo kanꞌ keBernabé loꞌo
ke Saulo, chaꞌ suꞌwe ti tsaa neꞌ nde seꞌen
kuꞌni neꞌ tñan nu ndlo Ndiose.

Ngwaꞌu neꞌ chaꞌ ꞌin Ndiose ꞌin nten nde lo
yuu Chipre

4Bra kanꞌ ndyaa Bernabé loꞌo Saulo nde
kichen Seleucia. Yten neꞌ ska niꞌ yka naꞌan
nde kwa chaꞌ tsaa neꞌ xka laꞌa tsuꞌ tujoꞌo
nde lo yuu nu kwenta ꞌin Chipre. La kanꞌ
yꞌni neꞌ tñan nu ngulo Tyiꞌi Ndiose ꞌin neꞌ.
5 Bra kanꞌ ndyaa neꞌ niꞌ yka naꞌan nde
kichenSalamina. Brawangalaneꞌndexka
laꞌa tsuꞌ kanꞌ, kanꞌ ndyaa neꞌ niꞌ lyaa ꞌin
neꞌ judío nde kichen kanꞌ, chaꞌ kwaꞌu neꞌ
chaꞌ ꞌin Ndiose ꞌin nten nu ndiꞌin niꞌ lyaa
kanꞌ. Nu ngwa bra kanꞌ ti mdaꞌan Xuwa
loꞌo neꞌ chaꞌ tayaꞌ yu ꞌin neꞌ. 6 Kanꞌ mdoꞌo
neꞌ ndyaa neꞌ tyun kichen nde Chipre kanꞌ.
Mdiyan neꞌ kichen Pafos bra kanꞌ. Kichen
kanꞌ ndyukwa taꞌa neꞌ loꞌo ska yu taꞌá nu
naan Barjesús. Neꞌ judío lka yu kiꞌyu kanꞌ;
loꞌo chaꞌ kwiñi ti ndukwin yu chaꞌ nchkwiꞌ
yu chaꞌ ꞌin Ndiose loꞌo nten. 7 Mdiꞌin yu
taꞌá kanꞌ seꞌen ndiꞌin gobernador nu naan
Sergio Paulo. Tiya ꞌa yu gobernador kanꞌ,
loꞌonchka ꞌa tiꞌyukunanyuchaꞌ ꞌinNdiose;
kanꞌ chaꞌ msiꞌya yu ꞌin Bernabé loꞌo Saulo
chaꞌ kan seꞌen ndiꞌin yu, chaꞌ kwaꞌu neꞌ
chaꞌ kanꞌ ꞌin yu. 8 Loꞌo ja ndiya tiꞌ yu taꞌá
kanꞌ, chaꞌynangobernador chaꞌ ꞌinNdiose.
(Elimas naan yu taꞌá kanꞌ chaꞌ nu nchkwiꞌ
neꞌ kichen Pafos kanꞌ.) Lye ꞌa nxuun yu
loꞌo Saulo loꞌo Bernabé, chaꞌ ngwa tiꞌ yu
tukunꞌ yu chaꞌ ꞌin gobernador chaꞌ ja xñi
yu kula kanꞌ chaꞌ ꞌin Ndiose nu ykwiꞌ taꞌa
tyukwaa neꞌ kanꞌ loꞌo yu. 9Naꞌan kwiꞌya ꞌa
Palyu ꞌin yu taꞌá kanꞌ. (Nu naan Palyu ni,
ti kwiꞌ kanꞌ lka nu ngwa naan Saulo ti kulo
la.) Tyiꞌi Ndiose lka nu yꞌni chaꞌ ngula tiye
Palyu kanꞌ, 10kanꞌ chaꞌ ykwiꞌ yu loꞌo yu taꞌá
kanꞌ:
―¡Lye ꞌa nñilyoꞌoo ꞌin nten! ―ndukwin

Palyu ꞌin yu taꞌá kanꞌ―. ¡Kwiꞌ ngwañaꞌan
liyeꞌ ꞌa tiiꞌ ꞌware; nuꞌwin ndukwiin chaꞌ
msu ꞌin kuneꞌ xaꞌan lka ba ―ndukwin Pa-
lyu ꞌin yu―, loꞌo ja ndaa ꞌa chabiyaꞌ ꞌin
nten chaꞌ kuꞌni neꞌ chaꞌ suꞌwe! Kanꞌ chaꞌ
ni, kuloǔn tñan ꞌiin chaꞌ ja ska chaꞌ kuxi
kuꞌni lyoꞌoo ꞌin nten nu nchka tiꞌ sten chaꞌ
ꞌin Ndiose nu nka Xꞌnan ba. 11Ta Xꞌnan ba

nu tiꞌí ꞌiin ni, chaꞌ ja ñaꞌaan ꞌaa xaa kwan;
tyun tsan kanuun kwityiinꞌ bra kanꞌ.
Bra ti ngwa kwityiinꞌ yu taꞌá bra kanꞌ, ja

ngwa ꞌa ñaꞌan yu siyaꞌ ti. Ndyaa naan yu
ska nten nu xñi yaꞌ yu chaꞌ tsaa loꞌo ꞌin yu
tuwiin. 12 Bra nu naꞌan gobernador chaꞌ
ngwa kwityiinꞌ yu taꞌá kanꞌ, bra ti msñi yu
kula kanꞌ chaꞌ ꞌin Jesucristo chunꞌnduwe ꞌa
tiꞌ yu kula kanꞌ ꞌin chaꞌnungwaꞌuneꞌ ꞌin yu
chaꞌ ꞌin Xꞌnaan.

Ndyaa Palyu loꞌo Bernabé kichen Antio-
quía nde Pisidia

13 Kanꞌ mdoꞌo Palyu loꞌo taꞌa ndaꞌan yu,
mdoꞌo neꞌ kichen Pafos ndyaa neꞌ. Yten
neꞌ niꞌ yka naꞌan ndyaa neꞌ xka laꞌa tsuꞌ
tujoꞌo, ngalaneꞌkichenPergende loyuunu
kwenta ꞌin Panfilia bra kanꞌ. Ja mdaꞌan ꞌa
Xuwa loꞌo neꞌ bra kanꞌ, chaꞌ wa ndyaa yu
kichen tyi yu. 14 Mdoꞌo neꞌ kichen Perge
ndyaa neꞌ xka kichen Antioquía nde lo yuu
ꞌin Pisidia. Nungwa tsan taꞌanunxitñaꞌneꞌ
judío, bra kanꞌ ndyaa Palyu loꞌo Bernabé
niꞌ lyaa ꞌin neꞌ kanꞌ. La kanꞌ ndyaa tukwa
neꞌ chinꞌ. 15 Chunꞌ ndiꞌin la ykwiꞌ ska yu
kula lo kityi ꞌin Ndiose chaꞌ kunan nchga
nten nu ndiꞌin niꞌ lyaa kanꞌ; ykwiꞌ yu lo
kityi seꞌen ngwaꞌan Moisés ni ñaꞌan tñan
ngulo Ndiose ꞌin nten, loꞌo ykwiꞌ yu kula
kanꞌ chaꞌ nu ngwaꞌan ayman nu ykwiꞌ loꞌo
nten chaꞌ ꞌinNdiosenungwa sꞌni. Loꞌokanꞌ
mnichaꞌ yu kula nu nka ndloo niꞌ lyaa kanꞌ
ꞌin Palyu loꞌo Bernabé:
―¿Ta ndiya ska chaꞌ nu chkwiꞌ wan loꞌo

ba ni a? ―ndukwin yu kula ꞌin neꞌ.
16 Kanꞌ chaꞌ mdyituun Palyu, yꞌni yaꞌ yu

ꞌin neꞌ chaꞌ kunan suꞌwe neꞌ chaꞌ nu chkwiꞌ
yu loꞌo neꞌ:
―Kuꞌni wan chaꞌ tlyu tiꞌ ꞌñaǎn, kunan

suꞌwe wan chaꞌ nu chkwiǐnꞌ loꞌo wan ni
―ndukwin Palyu ꞌin neꞌ―. Neꞌ Israel
lkaan, ngiꞌniin tnuan ꞌin Ndiose nu tlyu la
ti. 17 Ti kwiꞌ Ndiose nu ngiꞌniin tnuan ꞌin,
ti kwiꞌNi lka nu ngulo suwi ꞌin ayman kula
ꞌñaan chaꞌ ka neꞌ kaꞌan la nten nde loo la. Ti
mdiꞌin ayman ꞌñaan lo yuuEgipto loꞌokaꞌan
ꞌa nten ngwa neꞌ, ni siya ja lka kichen kanꞌ
kichen tyi neꞌ. Bra kanꞌ tlyu ꞌa tñan yꞌni
Ndiose, chaꞌngulaa ꞌin ayman kula ꞌñaan lo
yuu Egipto kanꞌ. Ngwañaꞌan ngwa biyaꞌ tiꞌ
xka ta nten chalyuu chaꞌ tnun ꞌa chaꞌngiꞌni
Ndiose lo chalyuu. 18 Xa nu mdaꞌan yuꞌwi

neꞌ kanꞌ lo yuu wtyi xa tuꞌwa yijan, mdalo
ꞌa Ndiose ꞌin ayman kula ꞌñaan bra kanꞌ, ni
siya kaꞌan ꞌa chaꞌ kuxi yꞌni neꞌ kanꞌ. 19 Yꞌni
tyii Ndiose chaꞌ ꞌin kati nasiyun nten nu
mdiꞌin nde lo yuu ꞌin Canaán, ti kwiꞌ nten
numdiꞌin loyuukanꞌ ti kulo la;mdaNdiose
yuu kanꞌ chaꞌ kaja seꞌen tyiꞌin ayman kula
ꞌñaan bra kanꞌ. 20 Loꞌo ngulo suwi Ndiose
nten numduun loo la ꞌin ayman kula ꞌñaan
chabiyaꞌ ꞌin Ni. Bra kanꞌ wa mdiya jakwa
siyentu jluꞌwe yijan, ti bra nu ngala neꞌ lo
yuu Canaán kanꞌ, sa ñaꞌan bra nu mdiꞌin
ayman Samuel nu ykwiꞌ loꞌo nten chabiyaꞌ
ꞌin Ndiose. 21 Chunꞌ ndiꞌin la mjñan neꞌ
ꞌin Ndiose chaꞌ ta Ni ska ree chaꞌ tyuun
loo la ꞌin neꞌ, kanꞌ chaꞌ ngulo suwi Ndiose
ayman Saúl sñiꞌ Cis chaꞌ ka ndloo ꞌin neꞌ;
ngwa yu kanꞌ ndloo tuꞌwa yijan bra kanꞌ.
Ayman Saúl kanꞌ ngwa taꞌa nten ꞌin neꞌ
Benjamín. 22Brawamdaꞌa tuꞌwayijan, bra
kanꞌ ngulaa yaꞌ Ndiose ꞌin yu kanꞌ, ngulo
suwi Ni ꞌin xka yu nu ka ndloo la ꞌin neꞌ
tñan loo Saúl. Kanꞌ nu naan David. Wa
ykwiꞌ Ndiose chaꞌ ꞌin ayman David kanꞌ:
“Suꞌwe ꞌa nka tiyeěn naꞌaǎn ꞌin David sñiꞌ
Isaí” ndukwin Ndiose. “Jlyo tiǎnꞌ chaꞌ lka
yu kanꞌ ska nten nu xlyaa kuꞌni nchga tñan
nu nchka tiǎnꞌ chaꞌ kuꞌni yu.” 23 Nu ngwa
sꞌni ytsaꞌ Ndiose ꞌñaan chaꞌ nde loo la kan
ska nten taꞌa ayman David kanꞌ, nu kulaa
ꞌin taꞌaan nu lkaan neꞌ Israel ꞌin chaꞌ kuxi;
ti kwiꞌ Jesús lka yu kanꞌ. 24 Bra nu ja ya
tyisnan Jesús kwaꞌu chaꞌ ꞌin Ndiose Sti yu
ꞌin neꞌ taꞌa kichen tyian, ti bra kanꞌ ykwiꞌ
ꞌa ayman Xuwa loꞌo nchga neꞌ taꞌaan, chaꞌ
kulo chunꞌ neꞌ taꞌaan kiꞌya nu ndiꞌin ꞌin
neꞌ loꞌo Ndiose. Mdukwatya ayman Xuwa
kanꞌ ꞌin neꞌ nu msñi chaꞌ kanꞌ bra kanꞌ.
25 Bra wa tyii ti tñan nu yꞌni ayman Xuwa
kanꞌ, bra kanꞌ ykwiꞌ yu chaꞌ re loꞌo neꞌ taꞌa
kichen tyian: “Xka nten lka nu ndiꞌin ta
wan ꞌin” ndukwin Xuwa ꞌin neꞌ; “siꞌi naꞌ
lkaǎn” ndukwin yu. “Nde loo la kan ska
nten nu tlyu la chabiyaꞌ nsuꞌwi ꞌin. Loꞌoǔn,
kuꞌniǐn tnuǔn ꞌin nten kanꞌ; suꞌwe ꞌa ka
tiyeěn ni siya xtiǐnꞌ tiǎn ti kanan nu nsuꞌwi
kiyaꞌ nten kanꞌ”. Ngwañaꞌan ykwiꞌ ayman
Xuwa chaꞌ ꞌin Jesús.

26 ’Taꞌaan nu lkaan ti kwiꞌ taꞌa nten ꞌin
aymanAbraham, loꞌo taꞌawan nu ndukwa
wan chaꞌ ꞌin Ndiose, chaꞌ ꞌin taꞌaan lka chaꞌ

suꞌwe nu ykwiꞌ Ndiose loꞌoan, chaꞌ suꞌwe
nu nchkwiꞌ sa ñaꞌan nka tiye Ndiose kulaa
Ni ꞌin nten chalyuu ꞌin chaꞌ kuxi. 27 Loꞌo ja
ngwa biyaꞌ tiꞌ neꞌ nu nka ndloo la kichen
Jerusalén ti ka nu lka Jesús, loꞌo neꞌ kichen
kanꞌ ja ngwa biyaꞌ tiꞌ neꞌ ti ka nu lka yu.
Ja ngwiꞌya neꞌ kwenta ni sa ñaꞌan ndyoꞌo
chaꞌ nu ngwaꞌan ayman kula nu ykwiꞌ loꞌo
nten chabiyaꞌ ꞌin Ndiose nu ngwa sꞌni; ni
siya ynan neꞌ bra nu ykwiꞌ neꞌ lo kityi kanꞌ
niꞌ lyaa nchga tsan nu nxitñaꞌ neꞌ judío, ja
ngwiꞌya neꞌ kwenta chaꞌ nchkwiꞌ kityi kanꞌ
chaꞌ ꞌin Jesús. Kanꞌ chaꞌ kuxi ꞌa yꞌni neꞌ
loꞌo Jesús xa nu mstya neꞌ kiꞌya ꞌin yu. Ti
kwiꞌ chaꞌ kuxi nu ykwiꞌ aymannungwaꞌan
kityi kanꞌ, chaꞌ kuꞌni nten loꞌo yu, kwiꞌ
ngwañaꞌan yꞌni neꞌ kanꞌ bra kanꞌ. 28 Ni
siya ja mdiꞌin ꞌa kiꞌya ꞌin Jesús, mjñan neꞌ
ꞌin gobernador Pilato kanꞌ, chaꞌ kulo yu
tñan chaꞌ kaja Jesús. 29 Bra wa mdyii yꞌni
neꞌ nchga chaꞌ kuxi nu ykwiꞌ kityi kanꞌ,
nchga chaꞌ kuxi numdiꞌin chaꞌ ka ꞌin Jesús,
bra kanꞌ mbiꞌya neꞌ ꞌin ayman kanꞌ seꞌen
ndukwi lowsi, mtsiꞌ neꞌ ꞌin ayman kanꞌ bra
kanꞌ. 30 Loꞌo yꞌni Ndiose chaꞌ ndyuꞌu yu
xiyaꞌ bra kanꞌ. 31Tyun tsanmdoꞌo tukwa ti
kwiꞌ Jesús seꞌen mdiꞌin neꞌ taꞌa mdaꞌan yu.
Ti kwiꞌ neꞌ kanꞌ lka nu mdaꞌan loꞌo yu ti la
mdoꞌo neꞌ nde Galilea mdiyan neꞌ kichen
Jerusalén; kanꞌ lkanunchkwiꞌ chaꞌnuñi ꞌin
Jesús loꞌo nten ni.

32 ’Loꞌo ni, wa mdiyan ba nde re chaꞌ
kwaꞌu ba chaꞌ suꞌwe ꞌin Ndiose kanꞌ ꞌwan.
Ti sꞌni wa mskanꞌ Ndiose chaꞌ loꞌo ayman
kula ꞌñaan, chaꞌ suꞌwa Ni ska nu kan chaꞌ
kulaa ꞌñaan, 33 loꞌo sa bra ni ndyaa toꞌo chaꞌ
kanꞌ nu mskanꞌ Ndiose loꞌo ayman ꞌñaan,
xa wa ndyuꞌu Jesús xiyaꞌ. Nde lka chaꞌ nu
nchkwiꞌ kityi Salmos seꞌen nka tukwa chaꞌ
ꞌin Jesús: “Sñiěnꞌ lkaa” ndukwin Ndiose ꞌin
Jesús. “Chabiyaꞌ ꞌñaǎn ngulaa lo chalyuu
re.” 34 Ndiya xka seꞌen nu nchkwiꞌ ki-
tyi kula, chaꞌ tyuꞌu Jesús xiyaꞌ xa wa yjwi
neꞌ ꞌin yu; kwiꞌ ngwañaꞌan nchkwiꞌ kityi
kanꞌ, chaꞌ ja ka ñuꞌun kunaꞌ Jesús niꞌ kwaa:
“Taǎn nchga chaꞌ suꞌwe ꞌiin, ñaꞌaan chaꞌ
suꞌwe nu ykwiǐnꞌ loꞌo David chaꞌ kaja ꞌiin”
ndukwin Ndiose. 35 Loꞌo ndiya xka Salmo,
xka kantu ꞌin Ndiose, nu nchkwiꞌ sa ñaꞌan
nu ndukwin Jesús ꞌin Ndiose Sti yu: “Jlyo

tiǎnꞌ chaꞌ ja taa chabiyaꞌ ka ñuꞌun kunaǎnꞌ,
chaꞌ naꞌ lkaǎn Sñiiꞌ ykwiiꞌ” ndukwin Jesús.
36Yꞌni aymanDavid nchga tñannungwa tiꞌ
Ndiose chaꞌ kuꞌni yu, tyukwi bra numdiꞌin
yu kula kanꞌ lo chalyuu. Bra nu ngujwi
yu kula kanꞌ, bra kanꞌ mtsiꞌ neꞌ ꞌin yu ska
seꞌen ti loꞌo xka ta ayman kula ꞌñaan; kwiꞌ
ngwañaꞌan, mdyii kunaꞌ yumtsuꞌ bra kanꞌ.
37 Loꞌo Jesús, ja mnuꞌun kunaꞌ Jesús xa nu
mtsiꞌ yu, chunꞌ Ndiose yꞌni Ni chaꞌ ndyuꞌu
yu xiyaꞌ. 38Kanꞌ chaꞌ ndiꞌin chaꞌ ka biyaꞌ tiꞌ
nchga wan, chunꞌ tñan nu yꞌni Jesús, chaꞌ
kuꞌni Ndiose chaꞌ tlyu tiꞌ ꞌwan ꞌin nchga
chaꞌ kuxi nu yꞌni wan. 39 Loꞌo ni, ka tyoꞌo
laawan ꞌin kiꞌya nundiꞌin ꞌwan si stenwan
chaꞌ ꞌin Jesús. Ja nꞌni chaꞌ ni siya suꞌwe ꞌa
ndukwa wan nchga chaꞌ nu ngwaꞌan ay-
manMoisés sꞌni, janchka ꞌin chaꞌkanꞌkuꞌni
tyii kiꞌya nu ndiꞌin ꞌwan. 40 Kiꞌya suꞌwe
wan kwenta chaꞌ ja tyukwawan chaꞌ kuxi,
ti kwiꞌ chaꞌ kuxi nu ndukwin ayman kula
chaꞌ ka ꞌwan. Nde ndiya chaꞌ nu nchkwiꞌ lo
kityi kanꞌ:
41Kuwe ꞌa tiꞌwan, nchga wan nu xtyi lyoꞌo

wan ꞌin Ndiose ni;
tyaꞌan chinꞌ chaꞌ tiye wan, loꞌo mnan ti

kanunwan.
Ndiose lkaǎn, loꞌo tlyu ꞌa chaꞌ tnun kuꞌniǐn

xa ndiꞌin wan lo chalyuu, ndukwin
Ni.

Ja chan ja tsaa ñaꞌan tiꞌ wan siyaꞌ ti chaꞌ
naꞌ ngiꞌniǐn chaꞌ kanꞌ, ni siya suꞌwe
ꞌa kwaꞌu nten ꞌwan sa ñaꞌan lka chaꞌ
kanꞌ.

Mdyii ykwiꞌ Palyu loꞌo neꞌ bra kanꞌ.
42Wa tyoꞌo ti Palyu loꞌo Bernabé niꞌ lyaa

chaꞌ tyaa neꞌ, bra kanꞌmjñan ꞌa neꞌ kula ꞌin
taꞌa tyukwaa neꞌ chaꞌ kwaꞌu la neꞌ chaꞌ ꞌin
Jesús ꞌin neꞌ xiyaꞌ la xnuꞌ tsan. 43 Loꞌo xa
wamdoꞌonchgantenniꞌ lyaakanꞌ, brakanꞌ
ndyaa tyun nten loꞌo Palyu loꞌo Bernabé.
Tyun neꞌ judío loꞌo xka ta nten nu ngiꞌni
tnun ꞌin Ndiose suꞌwa ti loꞌo neꞌ judío kanꞌ,
ndyaa neꞌ loꞌo neꞌ kanꞌ bra kanꞌ. Ngwaꞌu
la taꞌa tyukwaa neꞌ kanꞌ ꞌin nchga neꞌ kanꞌ
bra kanꞌ, chaꞌ suꞌwe ti kanun chaꞌ ꞌin Jesús
tiye neꞌ, chaꞌ ka biyaꞌ tiꞌ neꞌ chaꞌ suꞌwe ꞌa
nka tiye Ndiose ñaꞌan Ni ꞌin nchga nten
chalyuu.

44Lamdaꞌa snuꞌ tsan, bra kanꞌndyoꞌ tiꞌin
nchgantenkichenniꞌ lyaakanꞌ, chaꞌkunan

neꞌ chaꞌ ꞌin Ndiose xiyaꞌ. 45 Loꞌo msinꞌ ꞌa
tiꞌ neꞌ judío nu xaꞌan tiye xa wa naꞌan yu
ꞌin neꞌ, chaꞌ wa lka neꞌ kaꞌan ꞌa nten bra
kanꞌ. Xaꞌan ꞌaykwiꞌneꞌ judíokanꞌ loꞌoPalyu
bra kanꞌ, ndukwinneꞌ chaꞌkwiñi ꞌa lka chaꞌ
nu nduꞌu yu kanꞌ. 46 Ja ytsen Palyu loꞌo
Bernabé,mxkwen neꞌ ꞌin neꞌ judío kanꞌ:
―Kulo ndukwa la, ndiꞌin chaꞌ chkwiꞌ ba

chaꞌ ꞌin Ndiose loꞌo wan, chaꞌ neꞌ judío taꞌa
kichen tyian lka wan. Loꞌo ni, tsaa ba
kwaꞌu ba chaꞌ kanꞌ ꞌin neꞌ xka laꞌa tsuꞌ,
chunꞌ ja mslyaa wan kunan wan chaꞌ nu
nchkwiꞌ ba. Wa mskanꞌ wan chaꞌ loꞌo taꞌa
wan, chaꞌ ja nchka tiꞌ wan kaja chalyuu
suꞌwe nu ja tsaa tii ꞌa ꞌwan. 47Nde lka tñan
nu ngulo Xꞌnaan ꞌwa, sa ñaꞌan nu nchkwiꞌ
kityi kula re:
Ñaꞌan tiꞌ ska xaa luwi nu nxtyi tijyuꞌ, kwiꞌ

ngwañaꞌan ndiꞌin chaꞌ chkwiꞌ wan
chaꞌ ꞌñaǎn loꞌoneꞌxka laꞌa tsuꞌ, nduk-
win Ndiose,

chaꞌkabiyaꞌ tiꞌnchganten chalyuu ti kanu
kulaa ꞌin neꞌ ꞌin chaꞌ kuxi.

48 Ynan neꞌ xka laꞌa tsuꞌ chaꞌ kanꞌ, loꞌo
suꞌwe ꞌa ngwa tiye neꞌ kanꞌ. Suꞌwe ꞌa lka
chaꞌ ꞌinNdiose nunkaXꞌnaan,mdaꞌan chaꞌ
tiye neꞌ kanꞌ; msñi neꞌ chaꞌ kanꞌ bra kanꞌ.
Loꞌo nchga nten kanꞌ nu wa ngulo suwi
Ndiose, ndyaa ñaꞌan tiꞌ neꞌ kanꞌ chaꞌ ꞌin
Jesús; mjwi chalyuu nu ja tsaa tii ꞌa ꞌin neꞌ
kanꞌ bra kanꞌ. 49Loꞌo ngwañaꞌanngwa chaꞌ
ndyaanten, ndyaaykwiꞌneꞌ chaꞌ ꞌinXꞌnaan
loꞌo nten nchga kichen lo yuu kanꞌ. 50 Bra
ti ykwiꞌ neꞌ judío nu xaꞌan tiye kanꞌ loꞌo neꞌ
nu nka ndloo kichen, loꞌo neꞌ kunaꞌan kula
chaꞌ kasinꞌ tiꞌ neꞌ kula kanꞌ bra nu ñaꞌan
neꞌ ꞌin Palyu loꞌo Bernabé. Tiꞌí ꞌa tiꞌ neꞌ
kula ꞌin neꞌ kanꞌ bra kanꞌ, loꞌo ngulo neꞌ
ꞌin neꞌ kanꞌ, chaꞌ tyaa Palyu loꞌo Bernabé
la xka seꞌen. 51 Loꞌo Palyu loꞌo Bernabé ni,
mslu neꞌ yuu kata nu yuꞌwi kiyaꞌ neꞌ xa wa
mdiyan neꞌ tuꞌwa kichen. Ngwañaꞌan yꞌni
neꞌ chaꞌ ka biyaꞌ tiꞌ neꞌ kichen kanꞌ, chaꞌ ja
suꞌwe yꞌni neꞌ, bra nu ngulo neꞌ kichen ꞌin
taꞌa tyukwaa neꞌ kanꞌ. Mdoꞌo neꞌ ndyaa neꞌ
nde kichen Iconio bra kanꞌ. 52 Loꞌo nten
ꞌin Jesucristo nu nganun kichen Antioquía
kanꞌ, suꞌwe ꞌa tiyeneꞌnganunneꞌkichen tyi
neꞌ chaꞌ wa nganun Tyiꞌi Ndiose niꞌ kasiya
ꞌin neꞌ.

14
MdiꞌinPalyu loꞌoBernabéndekichen Ico-

nio
1 Xa wa mdiyan Palyu loꞌo Bernabé nde

kichen Iconio, ndyaa neꞌ niꞌ lyaa ꞌin neꞌ
judío nde kwa. Ngwaꞌu neꞌ chaꞌ ꞌin Jesús ꞌin
neꞌ nu ndiꞌin kwa; kanꞌ chaꞌ kaꞌan ꞌa nten
kwa msñi neꞌ chaꞌ kanꞌ, ni siya neꞌ judío,
ni siya neꞌ xka laꞌa tsuꞌ. 2 Bra ti msinꞌ tiꞌ
xka ta neꞌ judío, ti kwiꞌ nu ja ndyaa ñaꞌan
tiꞌ chaꞌ ꞌin Jesús. Mskwen tikeeꞌ neꞌ ꞌin nten
kichen, ngwa tiꞌneꞌ. Kanꞌ chaꞌmñi lyoꞌoneꞌ
ꞌin neꞌ kichen, chaꞌ ka tiꞌí tiꞌ neꞌ ñaꞌan neꞌ
ꞌin nchga nten nu wamsñi chaꞌ kanꞌ. 3Xꞌni
nganun Palyu loꞌo Bernabé kichen kanꞌ,
chaꞌ ja ytsen neꞌ kwaꞌu neꞌ chaꞌ ꞌin Xꞌnaan
ꞌin neꞌ kichen kanꞌ. Kwiꞌ ngwañaꞌan yꞌni
Palyu loꞌo Bernabé chaꞌ tnun chabiyaꞌ ꞌin
Ndiose, kanꞌ chaꞌ ngwa biyaꞌ tiꞌ neꞌ kichen
chaꞌ xkwiꞌ chaꞌ nu ñi ngwaꞌu neꞌ kanꞌ ꞌin
neꞌ. 4 Loꞌo ja suꞌwa chaꞌ ꞌin neꞌ kichen loꞌo
taꞌa kichen tyi neꞌ bra kanꞌ. Mdiya neꞌ nu
ynan chaꞌ nu nchkwiꞌ neꞌ judío nu xaꞌan
tiye kanꞌ, loꞌomdiya neꞌnuwayten chaꞌnu
nchkwiꞌ Palyu loꞌo Bernabé, chaꞌ ꞌin Jesu-
cristo kanꞌ. 5Bra kanꞌmskanꞌneꞌ judío kanꞌ
ska chaꞌ loꞌo xka ta nten kichen, loꞌo nu
nka ndloo kichen, chaꞌ kuꞌni neꞌ chaꞌ kuxi
loꞌo Palyu loꞌo taꞌa ndaꞌan yu; ngwa tiꞌ neꞌ
kujwi neꞌ ꞌin neꞌ kanꞌ loꞌo kee ti. 6Loꞌomgii
tiꞌ Palyu loꞌo taꞌa ndaꞌan yu chaꞌ kanꞌ, kanꞌ
chaꞌ msnan neꞌ ndyaa neꞌ la xka kichen
nde lo yuunukwenta ꞌinLicaoniabrakanꞌ,
ngalaneꞌkichenListrabrakanꞌ. Loꞌondiya
nu ndyaa tijyuꞌ la nde kichen Derbe loꞌo
nchga kichen xuwe ti kwiꞌ seꞌen ti kwa.
7 Ti ngwaꞌu la neꞌ chaꞌ suꞌwe kanꞌ ꞌin nten
nchga kichen, chaꞌ lyaa neꞌ ꞌin nchga kiꞌya
nu ndukwi neꞌ chunꞌ tñan nu yꞌni Jesús.

Ngwa tiꞌ neꞌ kujwi neꞌ ꞌin Palyu loꞌo kee
nde kichen Listra

8Wa ndiya ska yu kichen Listra kanꞌ nu
ja ngwa tyaꞌan yu siyaꞌ ti, chaꞌ tiꞌí kiyaꞌ yu.
Ja siyaꞌ ngwa ꞌin yu kiꞌyu kanꞌ tyuun ñi yu,
chunꞌ tiꞌí kiyaꞌ yu ti bra nu ngula yu; xkwiꞌ
nchkunꞌ ti ndukwa yu tiꞌí kanꞌ. 9 Suꞌwe ꞌa
ynan yu tiꞌí kanꞌ bra nu ngwaꞌu Palyu ꞌin
nten; bra nu naꞌan Palyu ꞌin yu, ngwa biyaꞌ
tiꞌ yu chaꞌndyaa ñaꞌan tiꞌ yu tiꞌí kanꞌ chaꞌ ka

ꞌin Ndiose kuꞌni Ni chaꞌ chkaa yu. 10 Ykwiꞌ
Palyu loꞌo yu tiꞌí bra kanꞌ:
―Tyuun ñi ni―ndukwin Palyu ꞌin yu.
Bra ti mduun ñi yu tiꞌí kanꞌ, ngwa ꞌin yu

tyaꞌanyubra kanꞌ. 11Kaꞌan ꞌantennaꞌan sa
ñaꞌanngwa ꞌin yu tiꞌí kanꞌ, kanꞌ chaꞌnduwe
ꞌa tiꞌneꞌbra kanꞌ. Kwen ꞌa ykwiꞌneꞌ loꞌo taꞌa
neꞌ:
―¡Wa ngala tukwa joꞌo nde seꞌen ndiꞌian

re ―ndukwin neꞌ―. Ñaꞌan tiꞌ nten, ng-
wañaꞌan ñaꞌan joꞌo re! ―ndukwin neꞌ ꞌin
taꞌa neꞌ loꞌo chaꞌ nu nchkwiꞌ neꞌ Licaonia
kanꞌ.

12Ykwiꞌ neꞌ chaꞌ joꞌo Júpiter lka Bernabé,
loꞌo joꞌoMercurio lkaPalyu, chunꞌnukaꞌan
chaꞌ nchkwiꞌ Palyu loꞌo nten. 13 Mdukwa
ska laa ꞌin joꞌo Júpiter tuꞌwa kichen kanꞌ,
loꞌo mdiꞌin ska sti joꞌo nu nka tñan niꞌ
lyaa kanꞌ. Bra ti mdiyan sti joꞌo kanꞌ loꞌo
toro bra kanꞌ, mdiꞌin nchkanꞌ kee ynin
toro kanꞌ. Ngwa tiꞌ nchga neꞌ kanꞌ kujwi
neꞌ ꞌin toro kanꞌ bra kanꞌ, chaꞌ kuꞌni tnun
neꞌ ꞌin taꞌa tyukwaa joꞌo nu tka ngala ti
seꞌen ndiꞌin neꞌ. 14 Nten nu ndaꞌan tijyuꞌ
nchkwiꞌ chaꞌ ꞌin Jesucristo ngwa Palyu loꞌo
Bernabé, kanꞌ chaꞌ xiꞌin ꞌa tiꞌ taꞌa tyukwaa
neꞌ bra nu ngwiꞌya neꞌ kwenta ni sa ñaꞌan
ngiꞌni neꞌ kichen kanꞌ. Kanꞌ chaꞌ msaaꞌ
neꞌ steꞌ neꞌ. Loꞌo bra ti msnan Palyu loꞌo
Bernabé ndyaa laja seꞌen ndiꞌin kaꞌan nten
kanꞌ; kwen ꞌa msiꞌya neꞌ loꞌo neꞌ kichen
kanꞌ:

15 ―¡ꞌWan, neꞌ kula! ―ndukwin Palyu
loꞌo Bernabé ꞌin neꞌ kichen―. ¿Ni chaꞌ lka
ngiꞌni wan ngwañaꞌan a? ―ndukwin taꞌa
tyukwaa neꞌ―. Nten chalyuu ti lka bare,
ñaꞌan tiꞌwan; ja lka ba ndiose. Wamdiyan
ba nde re chaꞌ chkwiꞌ ba loꞌo wan, chaꞌ
ꞌin Ndiose nu luꞌu. Ja suꞌwe kuꞌni tnun
wan ꞌin xka la joꞌo, ska ti Ndiose nu luꞌu
ndiꞌin chaꞌ xuꞌwi lyo wan ꞌin Ni; ti kwiꞌ Ni
lka nu ngwiñan Ni nchga nan nu nsuꞌwi
lo yuu, loꞌo nchga nan nu nsuꞌwi nde niꞌ
kwan, loꞌo nchga nan nu nsuꞌwi tujoꞌo.
16Nungwasꞌni lamdalo ꞌaNdiose ꞌinnchga
nten chalyuu, ni siya yꞌni neꞌ nchga lo chaꞌ
kuxi nu nchka tiꞌ neꞌ kuꞌni neꞌ. 17 Kwiꞌ
ngwañaꞌan, nda Ndiose nchga chaꞌ suꞌwe
nu ndyiji ꞌñaan; nda Ni tyoo kiꞌya chaꞌ kulu
suꞌwe nchga nan nu ytaan, chaꞌ ndyiji nan
suꞌwe kuan, chaꞌ suꞌwe ꞌa ka tiyean bra

kanꞌ. Ngwañaꞌan lka nchga chaꞌ nu nduꞌu
Ndiose ꞌñaan chaꞌ ka biyaꞌ tianꞌ ti ka nu lka
ykwiꞌNi.

18 Tyukwaa neꞌ kanꞌ, lye ꞌa ykwiꞌ neꞌ loꞌo
nten kichen, loꞌo keeꞌ ꞌa ngwa biyaꞌ tiꞌ neꞌ
kichen chaꞌ ja suꞌwe siyaꞌ ti si kujwi neꞌ ꞌin
toro chaꞌ kuꞌni tnun neꞌ ꞌin neꞌ kanꞌ.

19 Chunꞌ ndiꞌin la mdiyan la chinꞌ neꞌ
judío nu xaꞌan ꞌa tiye, neꞌ nu mdoꞌo kichen
Antioquía kanꞌ; loꞌo xka ta neꞌ nu mdoꞌo
kichen Iconio mdiyan neꞌ. Ykwiꞌ neꞌ kanꞌ
loꞌo neꞌ kichen chaꞌ kasinꞌ tiꞌ neꞌ ꞌin Palyu.
Bra kanꞌ nguun neꞌ kichen kee ꞌin Palyu
chaꞌ ngwa tiꞌ neꞌ kujwi neꞌ ꞌin yu kanꞌ.
Mskeꞌ tiꞌ neꞌ kichen chaꞌ ngujwi yu, kanꞌ
mjwakii suweꞌ neꞌ ꞌin yu ndyaa loꞌo neꞌ ꞌin
yu la tuꞌwakichen. 20Loꞌondyoꞌ tiꞌinneꞌnu
msñi chaꞌ ꞌin Jesucristo seꞌen nsu Palyu tiꞌí;
bra kanꞌmdyitukwa yu xiyaꞌ, mdiyan yu lo
kichen loꞌo neꞌ. La xka tsan mdoꞌo Palyu
loꞌo Bernabé ndyaa neꞌ nde kichen Derbe.

21 Loꞌo ykwiꞌ taꞌa tyukwaa neꞌ loꞌo neꞌ
kichen sa ñaꞌan ndlaa Jesús ꞌin nten cha-
lyuu ꞌin chaꞌ kuxi, kanꞌ chaꞌ kaꞌan neꞌ
kichen kanꞌ mslyaa neꞌ yten neꞌ chaꞌ ꞌin
Jesús bra kanꞌ. Kanꞌ mxitukwi Palyu loꞌo
Bernabé ndyaan neꞌ nde kichen Listra loꞌo
kichen Iconio loꞌo kichen Antioquía kanꞌ
xiyaꞌ. 22Nchgakichen seꞌenndyaaneꞌkanꞌ,
ykwiꞌ neꞌ loꞌo nten ꞌin Jesucristo, chaꞌ ka
sten suꞌwe la neꞌ chaꞌ ꞌin Jesús, chaꞌ kuꞌni
tnun tiye neꞌ, chaꞌ ja kutsen neꞌ siyaꞌ ti.
―Chañi chaꞌ ka tiꞌí tiꞌ neꞌ ꞌñaan ―nduk-

win Palyu loꞌo Bernabé ꞌin neꞌ―, kwiꞌ ng-
wañaꞌan ta neꞌ nu tiꞌí ꞌñaan; loꞌo xa wa
mdijin chaꞌ kanꞌ, tsaan tyiꞌian seꞌen nka
Ndiose ndloo la ti bra kanꞌ.

23 Loꞌo ngulo suwi Palyu loꞌo Bernabé
ꞌin nten nu ka ndloo ꞌin nchga ta nten ꞌin
Jesucristo nu ndiꞌin ska kichen tyi neꞌ; yꞌni
Palyu loꞌo Bernabé tñan kanꞌ nchga kichen
seꞌen ndyaa neꞌ. Tyun bra ja yku neꞌ tyija
tsannuykwiꞌneꞌ loꞌoNdiose chaꞌkulo suwi
neꞌ ꞌin nten nu ka ndloo ꞌin ska ta nten
ꞌin Jesucristo. Mjñan neꞌ ꞌin Xꞌnaan chaꞌ
ñaꞌansiin Ni ꞌin neꞌ kanꞌ, chaꞌ ja ka kuxi
ꞌin neꞌ, chaꞌ suꞌwe ꞌa msñi neꞌ kanꞌ chaꞌ ꞌin
Ndiose.

Mxitukwi Palyu loꞌo Bernabé ndyaa neꞌ
nde kichen Antioquía lo yuu ꞌin Siria

24Mdoꞌo Palyu loꞌo Bernabé kanꞌ, ndyaa
neꞌ bra kanꞌ. Mdijin neꞌ lo yuu nu kwenta
ꞌin Pisidia, ngala neꞌ lo yuu ꞌin Panfilia bra
kanꞌ, 25 ti kwiꞌ kichen Perge. Ngwaꞌu neꞌ
ꞌin neꞌ kichen Perge sa ñaꞌan lka chaꞌ ꞌin
Jesucristo. Chunꞌndiꞌin lamdoꞌo neꞌndyaa
neꞌ nde kichen Atalia. 26 Nde Atalia kanꞌ
yten neꞌ niꞌ yka naꞌan ndyaan neꞌ xka laꞌa
tsuꞌ tujoꞌo kanꞌ nde kichen Antioquía seꞌen
mdoꞌo neꞌ ndyaa neꞌ kulo ndukwa la. Kwiꞌ
kichenkanꞌmdiꞌinneꞌbranumstyayaꞌ taꞌa
neꞌ chunꞌ neꞌ chabiyaꞌ ꞌin Jesucristo, chaꞌ
tsaa chkwiꞌ neꞌ chaꞌ ꞌin Ndiose tijyuꞌ. Wa
mdyii tñannu yaa ykwiꞌneꞌ chaꞌ ꞌin Jesús ti-
jyuꞌ, 27kanꞌ chaꞌngala neꞌkichenAntioquía
xiyaꞌ. Bra kanꞌ ndyoꞌ tiꞌin nchga nten ꞌin
Jesucristo seꞌen ndiꞌin neꞌ; ytsaꞌ Palyu loꞌo
Bernabé ꞌin taꞌa neꞌ, nchga chaꞌ nu wa yꞌni
Ndiose loꞌo neꞌ laja nu yaa neꞌ tijyuꞌ, chaꞌ
mda Ndiose chabiyaꞌ sten neꞌ xka laꞌa tsuꞌ
chaꞌ ꞌin Jesucristo. 28 Xꞌni ꞌa nganun Palyu
loꞌo Bernabé kichen kanꞌ, suꞌwa ti mdiꞌin
neꞌ loꞌo taꞌa nten ꞌin Jesucristo kichen kanꞌ.

15
Yaa Palyu loꞌo Bernabé seꞌen ndyoꞌ tiꞌin

neꞌ kula nde kichen Jerusalén
1Wa mdiya ska tsan mdiyan chinꞌ nten

nu wamdoꞌo nde lo yuu ꞌin Judea, mdiyan
neꞌ kichen Antioquía kanꞌ. Mdyisnan neꞌ
kanꞌ ngwaꞌu neꞌ ꞌin nten ꞌin Jesucristo nde
kwa, chaꞌ ja kulaa Ndiose ꞌin nten ꞌin chaꞌ
kuxi, si ja ya siꞌyu neꞌ kijin yu kiꞌyu taꞌa
neꞌ, chaꞌ lkwan neꞌ. Kanꞌ lka tñan nu ngulo
ayman Moisés ꞌin neꞌ sꞌni chaꞌ kuꞌni neꞌ,
ndukwin neꞌ kanꞌ. 2 Mdyisnan Palyu loꞌo
Bernabé mxkwen neꞌ ꞌin neꞌ kanꞌ bra kanꞌ.
Chaꞌ ja ngwa suꞌwa chaꞌ ꞌin neꞌ siyaꞌ ti,
kanꞌ chaꞌngulo suwinten ꞌin Jesucristonde
kwa ꞌin Palyu loꞌo Bernabé loꞌo ti chinꞌ la
nten, chaꞌ tsaa neꞌ kichen Jerusalén. Tsaa
neꞌ seꞌen ndiꞌin neꞌ nu yꞌni xaꞌan chaꞌ ꞌin
Jesucristo ti kulo, seꞌen ndiꞌin neꞌ kula nu
taꞌamsñineꞌ chaꞌkanꞌ, chaꞌ chkwiꞌ luweneꞌ
sa ñaꞌan ndiꞌin chaꞌ kuꞌni neꞌ, si siꞌyu neꞌ
kijin neꞌ, o ta ja siꞌyu neꞌ kijin kanꞌ.

3 Bra kanꞌ mslaaꞌ taꞌa neꞌ, nchga nten
ꞌin Jesucristo kichen Antioquía mslaaꞌ neꞌ
ꞌin Palyu loꞌo Bernabé loꞌo taꞌa ndaꞌan neꞌ.
Mdoꞌo neꞌ ndyaa neꞌ tuwiin nu ndyaa nde
Jerusalén bra kanꞌ. Mdijin neꞌ lo yuu ꞌin

Fenicia, mdijin neꞌ lo yuu ꞌin Samaria,
ykwiꞌ neꞌ loꞌo nchga ta nten ꞌin Jesucristo
numdiꞌinkichen tuꞌwatuwiin seꞌenmdijin
neꞌ. Ytsaꞌ neꞌ sa ñaꞌan ngiꞌni Ndiose, chaꞌ
nxaꞌan kasiya ꞌin neꞌ xka laꞌa tsuꞌ. Bra wa
ynan nten ꞌin Jesucristo chaꞌ kanꞌ, suꞌwe ꞌa
ngwa tiye neꞌ bra kanꞌ, chaꞌ loꞌo neꞌ xka laꞌa
tsuꞌ ytenneꞌ chaꞌ ꞌin Jesucristo; siꞌi neꞌ judío
ti nu yten chaꞌ kanꞌ.

4 Ngala Palyu loꞌo Bernabé loꞌo taꞌa
ndaꞌan neꞌ nde Jerusalén bra kanꞌ. Suꞌwe
ꞌa ykwiꞌnten ꞌin Jesucristo nde kwa loꞌo neꞌ
bra kanꞌ; loꞌo mdiꞌin neꞌ nu yꞌni xaꞌan chaꞌ
ꞌin Jesús ti kulo, mdiꞌin neꞌ nu lka ndloo ꞌin
nchga ta nten nu ndiꞌin ska kichen kanꞌ.
Kanꞌmdyisnan Palyu loꞌo Bernabé ytsaꞌ yu
ꞌinneꞌkanꞌ sañaꞌannuyꞌniNdiose loꞌonten
xka laꞌa tsuꞌ nde seꞌen yaa yu. 5 Loꞌo chinꞌ
neꞌ fariseonumsñi chaꞌ ꞌin Jesucristondyoꞌ
tiꞌin loꞌo neꞌ kanꞌ. Loꞌo kanꞌ mdyituun neꞌ
fariseo kanꞌ chaꞌ chkwiꞌ loꞌo neꞌ:
―Ndiꞌin chaꞌ xiꞌyu kijin yu kiꞌyu neꞌ xka

laꞌa tsuꞌ xa wa yten yu chaꞌ ꞌin Jesús, chaꞌ
ka lkwan yu―ndukwin neꞌ fariseo kanꞌ―.
Ndiꞌin chaꞌ tukwa neꞌ kanꞌ nchga chaꞌ nu
ngwaꞌan ayman Moisés sꞌni ―ndukwin
neꞌ.

6 Kanꞌ chaꞌ ndyoꞌ tiꞌin nchga neꞌ nu wa
yꞌni xaꞌan chaꞌ ꞌin Jesucristo ti kulo loꞌo
nchga neꞌ nu nka ndloo ꞌin taꞌa neꞌ kanꞌ;
ykwiꞌ neꞌ loꞌo taꞌa neꞌ, si suꞌwe chaꞌ lkwan
neꞌ ngwañaꞌan, o ta ja suꞌwe chaꞌ lkwan
neꞌ. 7Lye ꞌa ykwiꞌ luwe neꞌ chaꞌ kanꞌ; chunꞌ
ndiꞌin la mdyituun Tyu, ykwiꞌ yu loꞌo neꞌ
bra kanꞌ:
―ꞌWan, taꞌa msñian chaꞌ ꞌin Jesucristo

―ndukwin Tyu―. Jlyo tiꞌ wan ti ka nu
lkaǎn. Ti kulo ngulo suwi Ndiose ꞌñaǎn xa
nu timdiꞌiǐn loꞌowan, chaꞌ tsaꞌaǎn kwaꞌuǔn
ꞌin neꞌ xka laꞌa tsuꞌ sa ñaꞌan ndlaa Jesús ꞌin
nten chalyuu ꞌin chaꞌ kuxi. Loꞌo mdiya neꞌ
kanꞌ nu msñi neꞌ chaꞌ ꞌin Jesús bra kanꞌ.
8 Ñaꞌan Ndiose nchga chaꞌ nu ndiꞌin tiye
nten, loꞌo mda Ni Tyiꞌi Ni chaꞌ kanun niꞌ
kasiya ꞌin neꞌ kanꞌ, ni siya neꞌ xka laꞌa tsuꞌ
lka neꞌ. Sa ñaꞌan nu yꞌni Ndiose loꞌoan, ti
kwiꞌ ngwañaꞌan yꞌni Ni loꞌo neꞌ xka laꞌa tsuꞌ
kanꞌ; 9suꞌwati yꞌniNdiose, ni siya loꞌoan, ni
siya loꞌo neꞌ xka laꞌa tsuꞌ kanꞌ. Bra nu msñi
neꞌ chaꞌ ꞌin Ni, bra kanꞌ yꞌni luwi Ni kasiya
ꞌin neꞌ kanꞌ. 10 Loꞌo ni, ja ndiya tiꞌ wan

tñan nu yꞌni Ndiose loꞌo neꞌ kanꞌ; nchka la
tiꞌ wan chaꞌ kuꞌni neꞌ kanꞌ nchga tñan nu
ytsaꞌaymanMoisés ꞌñaan chaꞌkuꞌnian. Loꞌo
tukwi ꞌa tñan kanꞌ, ja nchka ꞌñaan siyaꞌ ti
kuꞌnian nchga tñan kanꞌ, loꞌo ayman kula
ꞌñaan, ja siyaꞌ ngwa ꞌin neꞌ kuꞌni neꞌ tñan
tukwi kanꞌ. 11 Ja suꞌwe chkwiꞌ wan ng-
wañaꞌan. Wa ndyaa ñaꞌan tianꞌ chaꞌ ꞌin
Jesús, chaꞌ ngulaa Jesús ꞌñaan ꞌin chaꞌ kuxi
nu mdiꞌin ꞌñaan, chaꞌ suꞌwe ti nka tiye Ni
ñaꞌan Ni ꞌñaan; kwiꞌ ngwañaꞌan ngiꞌni Jesús
ni loꞌo neꞌ xka laꞌa tsuꞌ numsñi chaꞌ ꞌin Ni.

12Xawamdyii ykwiꞌTyu,mnan timdiꞌin
taꞌaneꞌbrakanꞌ. Loꞌo suꞌwe ti ynanneꞌ chaꞌ
nu ykwiꞌBernabé loꞌo Palyu loꞌo neꞌ, nchga
chaꞌ tnunnuyꞌniNdiose branuyaaneꞌ xka
laꞌa tsuꞌ. 13 Bra wa mdyii ykwiꞌ Bernabé
loꞌo Palyu loꞌo neꞌ, bra kanꞌmdyisnan San-
tiago ykwiꞌ yu loꞌo nchga neꞌ bra kanꞌ:
―ꞌWan, taꞌa msñian chaꞌ ꞌin Jesucristo

―ndukwinSantiago ꞌinneꞌ―,kunansuꞌwe
wan chinꞌ chaꞌ nu chkwiǐnꞌ loꞌo wan ni.
14WaytsaꞌTyu Simón ꞌñaan sa ñaꞌannu yꞌni
Ndiose ti kulo, xa numdyisnan nganan neꞌ
xka laꞌa tsuꞌ chaꞌ ꞌin Ni. Bra kanꞌ ngulo
suwi Ni ꞌin tyun nten kanꞌ, chaꞌ loꞌo neꞌ
kanꞌ ka neꞌ nten ꞌin Ndiose. 15 Tiꞌ kwiꞌ taꞌa
chaꞌ ngwaꞌan ayman nu ykwiꞌ loꞌo nten
chabiyaꞌ ꞌin Ndiose nu ngwa sꞌni; nde lka
chaꞌ nu nchkwiꞌ kityi ꞌin Ndiose kanꞌ:
16Ti kaǎn xiyaꞌ, ndukwin Ndiose.
Ñaꞌan tiꞌ ska naꞌan laꞌa, ngwañaꞌan lka

wan, chaꞌwa ngulaa tiꞌin wan ꞌñaǎn,
ndukwin Ni.

Sa ñaꞌan nu chka suꞌwe ska naꞌan laꞌa,
kwiꞌ ngwañaꞌan kuꞌniǐn loꞌo wan
chaꞌ tukwawan chaꞌ ꞌñaǎn xiyaꞌ.

Kanꞌ xlyaa wan tukwa wan chaꞌ ꞌñaǎn sa
ñaꞌan mdukwa ayman kula David
chaꞌ ꞌñaǎn, xa nu ti luꞌu.

17 Ngwañaꞌan kuꞌniǐn loꞌo wan, chaꞌ tyaa
naan nchga neꞌ xka laꞌa tsuꞌ ꞌñaǎn,

chunꞌ ti sꞌni wa ngulo suwiǐn ꞌin nten kanꞌ,
chaꞌ ka neꞌ nten ꞌñaǎn.

18 Ngwañaꞌan ndukwin Ndiose, ti kwiꞌ
Ndiose nu ngiꞌni chaꞌ tnun re,

chaꞌ ti sꞌni jlyo tiꞌNi nchga tñan nu kuꞌni Ni
nde loo la.

19 ’Kanꞌ chaꞌ nxkeꞌ tiǎnꞌ chaꞌ ja suꞌwe chaꞌ
tatsaan ꞌin neꞌ xka laꞌa tsuꞌ nuwa yten chaꞌ
ꞌin Jesús chaꞌ tukwa neꞌ nchga chaꞌ kula ꞌin

neꞌ judío taꞌaanni, xanu tkamdyisnan tiNi
xaꞌanNi kasiya ꞌin neꞌkanꞌ, chaꞌkaneꞌnten
ꞌin Ndiose ―ndukwin Santiago―. 20 Sa
kanꞌ ti chaꞌ kuꞌnian, nxkeꞌ tiǎnꞌ; kwaꞌaan
skakityi chaꞌ tsaa seꞌenndiꞌinneꞌkanꞌ. Nde
ka chaꞌ nu chkwiꞌ kityi kanꞌ: Ja suꞌwe ku
neꞌ lomstan nu wa mskwa tloo joꞌo; kuꞌni
ñuꞌun lomstan kanꞌ ꞌin kasiya ꞌñaan bra nu
kuan ꞌin ran. Loꞌo ja suꞌwe tyiꞌin chaꞌ ꞌin
neꞌ loꞌo kwilyoꞌo xka nten siyaꞌ ti; kwiꞌ ja
suꞌwe ku neꞌ ꞌni nu ja mdyii ngalu tnen ꞌin
iꞌ xa wa yjwi neꞌ ꞌin iꞌ; kwiꞌ ja suꞌwe ku neꞌ
tnen. 21Nu nchkwianꞌ ꞌin chaꞌ nu ngwaꞌan
ayman Moisés nu ngwa sꞌni, sa kwa ti chaꞌ
kwaꞌaan chaꞌ tsaa seꞌen ndiꞌin neꞌ xka laꞌa
tsuꞌ, chaꞌ ndiya kityi nu ngwaꞌan ayman
kanꞌ niꞌ lyaa ꞌin neꞌ judío nchga kichen
seꞌen ndiꞌin neꞌ. Bra nu ndaꞌan neꞌ niꞌ lyaa
tsan nu nxitñaꞌ neꞌ, nchga smnan, ka ñaꞌan
neꞌ lo kityi kanꞌ.
Yaa tii ykwiꞌ Santiago bra kanꞌ.
22Ngwa suꞌwachaꞌ ꞌin neꞌ loꞌo taꞌaneꞌbra

kanꞌ, nchga nten ꞌin Jesucristo nu mdiꞌin
Jerusalén, loꞌo neꞌ nu wa yꞌni xaꞌan chaꞌ ꞌin
Jesucristo ti kulo, loꞌo neꞌ nu lka ndloo ꞌin
nchga ta taꞌa neꞌ kanꞌ. Ngulo suwi neꞌ ꞌin
nten nu tsaa loꞌo Palyu loꞌo Bernabé nde
kichenAntioquía; kanꞌmdoꞌo tuun Judanu
lkaninBarsabás, loꞌo Sila, chunꞌnunnan ꞌa
taꞌa neꞌ chaꞌ nu nchkwiꞌ tyukwaa neꞌ kanꞌ.
23Mbiꞌyaneꞌkityinungwaꞌanneꞌ Jerusalén
kanꞌ.
“Nda ba kasiya ꞌwan” ndukwin kityi

kanꞌ, “taꞌa wan nu lka wan nten ꞌin Jesu-
cristo taꞌaan, ni siya neꞌ xka laꞌa tsuꞌ lka
wan, ni siya ndiꞌin wan nde kichen Antio-
quía, ni siya ndiꞌin wan kichen lo yuu ꞌin
Siria, ni siya ndiꞌin wan kichen lo yuu ꞌin
Cilicia. Bare nu mdaꞌan ba loꞌo Jesucristo
ti kulo, loꞌo neꞌ kula ꞌin neꞌ taꞌaan re, loꞌo
nchga nten ꞌin Jesucristo nde re, suꞌwa ti
ndaꞌanba kityi re chaꞌ tsaa nde seꞌenndiꞌin
wan. 24Wa ynan ba chaꞌ wa yaa chinꞌ neꞌ
taꞌa ba seꞌen ndiꞌin wan, chaꞌ ngwaꞌu neꞌ
kanꞌ ꞌwan chaꞌ ndiꞌin chaꞌ siꞌyu wan kijin
yu kiꞌyu taꞌawan, ndukwin neꞌ; kwiꞌ ndiꞌin
chaꞌ kuꞌni wan nchga tñan nu ngwaꞌan ay-
manMoisés lo kityi nu ngwa sꞌni, ndukwin
neꞌ. Loꞌo ja siyaꞌ ngulo ba tñan ꞌin neꞌ kanꞌ,
chaꞌ tsaa neꞌ seꞌen ndiꞌin wan; jlyo tiꞌ ba
chaꞌ xiꞌin chinꞌ tiꞌ wan ndiꞌin wan, chaꞌ ja

nchka biyaꞌ tiꞌ wan si chañi lka chaꞌ kanꞌ.
25 Kanꞌ chaꞌ ni, ngwa suꞌwa chaꞌ ꞌwa loꞌo
taꞌa ba re; wa ngulo suwi ba tukwa nten
taꞌa ba, ti kwiꞌ nten ꞌin Jesucristo taꞌaan
lka yu. Ngulo ba tñan ꞌin yu chaꞌ tsaa yu
seꞌen ndiꞌin wan loꞌo Bernabé loꞌo Palyu
taꞌaan. Suꞌwe ꞌa nka tiyeen ñaꞌaan ꞌin yu
taꞌaan kanꞌ, 26 ni siya wa mdiya tyun nten
nu ngwa tiꞌ kujwi ꞌin yu taꞌaan kanꞌ, chunꞌ
ngiꞌni yu tñan nu ngulo Xꞌnaan Jesucristo
ꞌin yu. 27 Juda loꞌo Sila naan yu nu ngulo
ba tñan chaꞌ tsaa yu seꞌen ndiꞌin wan, chaꞌ
katsaꞌ yu chaꞌ nu ñi ꞌwan. 28 Wa mdayaꞌ
Tyiꞌi Ndiose ꞌware xa nu ykwiꞌ ba loꞌo taꞌa
ba, kanꞌ chaꞌ chkwiꞌ ba chaꞌ re ti loꞌo wan
ni, chaꞌ ja suꞌwe si ti kulo la ba xka tñan nu
tukwi la ꞌwan: 29 Ja suꞌwe kuwan kunaꞌ ꞌni
nu lka lomstan, nuwamstyaneꞌ tloo joꞌo; ja
suꞌwe kuwan tnen; ja suꞌwe kuwan ꞌni nu
jamdyii tnenngaluxawayjwineꞌ ꞌin iꞌ; loꞌo
ja suꞌwesi tyiꞌin chaꞌ ꞌwan loꞌokwilyoꞌoxka
nten. Sa kanꞌ ti chaꞌ chkwiꞌ ba. Si kunan
wan chaꞌnungwaꞌan ba lo kityi re, suꞌwe ti
tyiꞌin wan bra kanꞌ. Sa kwa ti chaꞌ ndaꞌan
ba.”

30Mdoꞌo neꞌ ndyaa neꞌ loꞌo kityi bra kanꞌ,
ndyaan neꞌ nde kichen Antioquía xiyaꞌ.
Mxoꞌ tiꞌin neꞌ ꞌin nchga nten ꞌin Jesucristo
kichen kanꞌ, chaꞌ ta neꞌ kityi kanꞌ ꞌin neꞌ.
31Xawaykwiꞌnchganeꞌkanꞌ lo kityi, suꞌwe
ꞌa ngwa tiye neꞌ chaꞌ nu ykwiꞌ kityi loꞌo
neꞌ ngwañaꞌan bra kanꞌ. 32 Loꞌo ngwa ꞌa
ꞌin Juda loꞌo Sila kanꞌ nchkwiꞌ loꞌo nten
chabiyaꞌ ꞌin Ndiose, kanꞌ chaꞌ lye ꞌa ngwaꞌu
yu chaꞌ ꞌin Ni ꞌin nten kichen kanꞌ. Loꞌo
ngwa tnun la tiye nchga nten ꞌin Jesucristo
nde kwa bra kanꞌ, xa wa ngwaꞌu yu chaꞌ
kanꞌ ꞌin neꞌ. 33 Tyun tsan mdiꞌin yu kanꞌ
kichen Antioquía, bra kanꞌ mslaaꞌ nten ꞌin
Jesucristo ꞌin yu kanꞌ. Taꞌa neꞌmjñanneꞌ ꞌin
Ndiose chaꞌ tayaꞌ Ni ꞌin neꞌ tuwiin ndyaan
neꞌ seꞌen ndiꞌin taꞌa neꞌ. 34 Kanꞌ ndukwin
Sila chaꞌ ja tyaa ꞌa yu, ti kanun la yu loꞌo
neꞌ. 35 Kwiꞌ ngwañaꞌan nganun Palyu loꞌo
Bernabé kichen Antioquía kanꞌ; ngwaꞌu la
yu ꞌin neꞌ kwa, ykwiꞌ la yu chaꞌ ꞌin Xꞌnaan
loꞌo neꞌ. Loꞌo nde kichen kwa mdiꞌin tyun
la ntennu ykwiꞌ chaꞌ ꞌin Xꞌnaan loꞌo taꞌa neꞌ
kanꞌ.

Ndyaa Palyu xiyaꞌ chaꞌ chkwiꞌ chaꞌ ꞌin
Jesucristo nde xka la kichen tijyuꞌ

36 Ngwa ska tsan ykwiꞌ Palyu loꞌo Bern-
abé:
―Tyaan ni ―ndukwin―, tsaan seꞌen

ndiꞌin nten taꞌa ndiꞌin chaꞌ ꞌñaan loꞌo Jesu-
cristo xiyaꞌ, nu ndiꞌin kichen tijyuꞌ―nduk-
winPalyu ꞌinBernabé―. Xiyaꞌ tsaannchga
kichen seꞌen ngwaꞌuan chaꞌ ꞌin Jesucristo
nu ngwa xkanꞌ, tsaa naꞌaan si suꞌwe ti
ndiꞌin neꞌ taꞌaan kanꞌ.

37 Ngwa tiꞌ Bernabé chaꞌ loꞌo Xuwa tsaa
loꞌo neꞌ, ti kwiꞌ Xuwa Marku kanꞌ. 38 Loꞌo
ja nka tiye Palyu chaꞌ tsaa loꞌo ꞌin Xuwa,
chaꞌ ja mdalo Xuwa kanꞌ kuꞌni tñan loꞌo yu
nu ngwa xkanꞌ; xa wa mdiyan neꞌ nde lo
yuu ꞌin Panfilia ti kulo, mdoꞌo Xuwa ndyaa
bra kanꞌ. 39 Kanꞌ chaꞌ ja suꞌwa nka tiye
Palyu loꞌo Bernabé bra kanꞌ, ja mdaꞌan ꞌa
neꞌ suꞌwa, kanꞌ chaꞌ ndyaa Bernabé yten
yu niꞌ yka naꞌan chaꞌ tsaa yu nde lo yuu
Chipre xiyaꞌ. Loꞌo Marku kanꞌ ndyaa yu
loꞌo Bernabé bra kanꞌ.

40 Loꞌo ngulo suwi Palyu ꞌin Sila chaꞌ ka
yu taꞌa tsaa yubrakanꞌ. Mdoꞌoyundyaayu
bra kanꞌ, chaꞌwa ykwiꞌ taꞌa neꞌ loꞌo Xꞌnaan
Ndiose chaꞌ tayaꞌNi ꞌin yu tuwiin. 41Ndyaa
yu nde lo yuu ꞌin Siria, loꞌo ti ndyaa la yu lo
yuu ꞌin Cilicia bra kanꞌ; ykwiꞌ yu loꞌo nchga
nten ꞌin Jesucristo nu ndyoꞌ tiꞌin sa tlyu ti
la kanꞌ, chaꞌ kuꞌni tnun tiye neꞌ, chaꞌ sten
suꞌwe la neꞌ chaꞌ ꞌin Jesús.

16
Ndyaa Timu loꞌo Palyu loꞌo Sila

1 Mdiyan Palyu loꞌo Sila nde kichen
Derbe bra kanꞌ, kanꞌ mdiyan yu kichen
Listra. Kichen kanꞌ mdiꞌin ska yu kuneꞌ
taꞌa msñi yu chaꞌ ꞌin Jesucristo nu naan
Timu. Jyaꞌan yu lka ska nu kunaꞌan judío
nu ndiꞌin chaꞌ ꞌin loꞌo Jesucristo, neꞌ griego
ngwa sti yu. 2 Nchga nten ꞌin Jesucristo
nu ndiꞌin kichen Listra loꞌo kichen Ico-
nio, suꞌwe ꞌa ykwiꞌ neꞌ chaꞌ ꞌin Timu kanꞌ.
3 Ngwa tiꞌ Palyu chaꞌ tsaa Timu loꞌo, kanꞌ
chaꞌ msiꞌyu Palyu kijin Timu chaꞌ lkwan
yu. Yꞌni Palyu ngwañaꞌan chaꞌmskeꞌ tiꞌ yu
chaꞌ ja kasinꞌ tiꞌ neꞌ judío nu ndiꞌin kichen
seꞌen tyaꞌan yu loꞌo neꞌ bra kanꞌ, ni siya
jlyo tiꞌ nchga nten chaꞌ neꞌ griego ngwa
sti yu. 4 Ykwiꞌ neꞌ loꞌo taꞌa nten ꞌin Jesu-
cristo nchga kichen seꞌen ndaꞌan neꞌ, chaꞌ
ka biyaꞌ tiꞌ neꞌ kanꞌ nchga chaꞌ nu ngwaꞌan

neꞌ nu yꞌni xaꞌan chaꞌ ꞌin Jesús ti kulo loꞌo
neꞌ kula nde Jerusalén, chaꞌ ka biyaꞌ tiꞌ
neꞌ xka laꞌa tsuꞌ nchga tñan nu ndiꞌin chaꞌ
kuꞌni nten ꞌin Jesucristo. 5Bra wa ynan neꞌ
chaꞌ kanꞌ, bra kanꞌ ngwa ngula la tiye neꞌ
chaꞌ ꞌin Jesucristo; ja ytsen ꞌa neꞌ bra kanꞌ.
Ngwañaꞌan ngwa chaꞌ nchga tsan kaꞌan la
nten yten chaꞌ ꞌin Jesucristo.

Ykwiꞌ ska neꞌ Macedonia loꞌo Palyu laja
sla yu

6 Loꞌo ja mda ꞌa Tyiꞌi Ndiose chabiyaꞌ ꞌin
neꞌ chaꞌ kwaꞌu neꞌ chaꞌ ꞌin Jesucristo nde
kichen lo yuu nu kwenta ꞌin Asia, kanꞌ chaꞌ
mdijin neꞌ lo yuu ꞌin Frigia, loꞌo lo yuu ꞌin
Galacia, 7 mdiyan neꞌ tuwiin nu tsaa nde
lo yuu ꞌin Misia bra kanꞌ. Ngwa tiꞌ neꞌ chaꞌ
ti tsaa la neꞌ nde lo yuu ꞌin Bitinia, loꞌo ja
mda ꞌa Tyiꞌi Jesús chabiyaꞌ chaꞌ tsaa neꞌnde
kwa; 8 kanꞌ chaꞌmdijin neꞌ lo yuu ꞌin Misia
mdiyan neꞌ kichen Troas nu ndiꞌin tuꞌwa
tujoꞌo bra kanꞌ. 9Nu ngwa tla xa numdiꞌin
Palyukichenkanꞌ, ykwiꞌ sla Palyubrakanꞌ.
Naꞌan yu ska neꞌ Macedonia nu ykwiꞌ loꞌo
yu: “Tyijin wan xka laꞌa tsuꞌ tujoꞌo, kan
wan nde Macedonia re, nde seꞌen ndiꞌin
kichen tyiǐn” ndukwin yu kiꞌyu bra kanꞌ,
“chaꞌ tayaꞌwan ꞌwa” ndukwin yu ꞌin Palyu
laja sla yu. 10Kanꞌ chaꞌmsñi ba tuwiin chaꞌ
tsaa ba xka laꞌa tsuꞌ tujoꞌo kanꞌ, la lo yuu ꞌin
Macedonia bra kanꞌ, sa ñaꞌan nu ykwiꞌ sla
Palyu. (Loꞌoǔnndaꞌaǎn loꞌo neꞌ. Luka naǎn,
naꞌ nu ndaꞌaǎn kityi re.) Jlyo tiꞌ ba chaꞌ
Ndiose lka nu ngulo tñan ꞌwa chaꞌ tsaa ba
nde kwa, chaꞌ chkwiꞌ ba chaꞌ ꞌin Jesucristo
loꞌo nten nu ndiꞌin nde kwa.

Ndiꞌin Palyu loꞌo Sila kichen Filipos
11 Bra ti yten ba niꞌ yka naꞌan chaꞌ tsaa

ba xka laꞌa tsuꞌ tujoꞌo, mdoꞌo ba ndyaa ba
bra kanꞌ. Ñi tuwiin yaa ba ska seꞌen naan
Samotracia, yuu nu ndiꞌin jluꞌwe tujoꞌo lka
kanꞌ. Laxka tsanmdiyabakichenNeápolis,
nu ndiꞌin xka laꞌa tsuꞌ tujoꞌo kanꞌ. 12 La
kanꞌ msñi ba tuwiin ndyaa ba nde kichen
Filipos, kwiꞌ kichen nu ndlo tñan lo yuu ꞌin
Macedonia. (Neꞌ romano ngwiñan kichen
kanꞌ ti kulo.) Loꞌo nganun ba tyun tsan
kichen kanꞌ bra kanꞌ. 13 La wa mdiya
tsan nu nxitñaꞌ neꞌ judío, mdoꞌo ba kichen
ndyaa ba tuꞌwa chku seꞌen ndyoꞌ tiꞌin neꞌ
judío chaꞌ chkwiꞌ neꞌ loꞌo Ndiose tsan nu

nxitñaꞌ neꞌ; ykwiꞌ ba loꞌo nu kunaꞌan nu
ndyoꞌ tiꞌin nde kwa. 14 Lidia naan ska nu
kunaꞌan kanꞌ; neꞌ Tiatira lka Lidia kanꞌ,
loꞌo ndujwiꞌ teꞌ lo kichen Filipos, ska lo teꞌ
nu kolo kwaa, teꞌ jwñun lka kanꞌ. Ngiꞌni
tnun neꞌ kula kanꞌ ꞌin Ndiose nu tlyu la
ti, loꞌo suꞌwe ꞌa ynan chaꞌ ꞌin Ndiose nu
lka Xꞌnaan nu ngwaꞌu Palyu ꞌin neꞌ; kanꞌ
mdayaꞌ Ndiose ꞌin chaꞌ ka biyaꞌ tiꞌ chaꞌ nu
nchkwiꞌ Palyu, loꞌo msñi chaꞌ kanꞌ. 15Kanꞌ
chaꞌ mdukwatya neꞌ ꞌin Lidia loꞌo nchga
taꞌa ndiꞌin ti neꞌ.
―Si chañi chaꞌ lkaǎn nten ꞌin Jesucristo,

nka tiye wan ―ndukwin nu kunaꞌan kanꞌ
ꞌwa―, kan wan tuꞌ naꞌan tyiǐn, chaꞌ kanun
wan chinꞌ seꞌen ndiꞌin bare sikwa.
Tyun yaꞌ ykwiꞌ nu kunaꞌan kanꞌ loꞌo ba

chaꞌ ja tyaa ꞌa ba, kanꞌ chaꞌ ndyaa ba loꞌo
nde naꞌan tyi neꞌ.

16Wamdiya ska tsan yaa ba seꞌen ndyoꞌ
tiꞌin neꞌ chaꞌ chkwiꞌneꞌ loꞌoNdiose, loꞌo bra
kanꞌ ndyukwa taꞌa ba loꞌo ska nu kunaꞌan
kuneꞌ tuwiin. Tiꞌí nu kunaꞌan kanꞌ, chaꞌwa
sꞌni ꞌa msñi kwiꞌin xaꞌan ꞌin. Chabiyaꞌ ꞌin
kwiꞌin kanꞌndii tiꞌnukunaꞌan sañaꞌan chaꞌ
nu ka ꞌin nten nde loo la, kanꞌ lka chaꞌ tiya
nu nda kwiꞌin xaꞌan kanꞌ ꞌin nu kunaꞌan
kanꞌ. Msu nu msiꞌi ti neꞌ lka nu kunaꞌan
kanꞌ, ja nda ꞌa xꞌnan siyaꞌ. Loꞌo yꞌni ꞌa xꞌnan
kanan loꞌo nu kunaꞌan kanꞌ, chaꞌ nda neꞌ
kichen kaꞌan ꞌa tñi ꞌin yu, liyaꞌ nchkwiꞌ neꞌ
loꞌo nu kunaꞌan kanꞌ, chaꞌ ka biyaꞌ tiꞌ neꞌ
sa ñaꞌan nu ka ꞌin neꞌ nde loo la. 17Mdoꞌo
ñaꞌan nu kunaꞌan tiꞌí kanꞌ ꞌware loꞌo Palyu.
Kwen ꞌamsiꞌya loꞌo ꞌwa xa ndijyan ba:
―Msu ꞌin Ndiose nu ndloo la ti lka neꞌ re

―ndukwin nu tiꞌí kanꞌ―. Kwaꞌu neꞌ ꞌwan
sañaꞌannukulaaNdiose ꞌwan ꞌin chaꞌkuxi.

18 Tyun tsan mdaꞌan ñaꞌan nu kunaꞌan
kanꞌ ꞌwa, msiꞌya loꞌo ꞌa ꞌwa. Loꞌo ja ndiya
ꞌa tiꞌ Palyu chaꞌmsiꞌya ꞌa neꞌ bra kanꞌ. Kanꞌ
chaꞌ mxitukwi yu tuwiin seꞌen ndyaa yu,
ykwiꞌ yu loꞌo nu kunaꞌan tiꞌí chaꞌ ꞌin kwiꞌin
nu msñi ꞌin, chaꞌ tyoꞌo kwiꞌin kanꞌ tyaa bra
kanꞌ:
―Chabiyaꞌ ꞌin Jesucristo chkwiǐnꞌ

―ndukwin Palyu ꞌin nu kunaꞌan kanꞌ―.
Tyoꞌokwiꞌinnunsuꞌwi ꞌiinni, tyaa ran siyaꞌ
ti.
Bra ti mdoꞌo kwiꞌin kanꞌ ndyaa bra kanꞌ.

Nchkaa nu kunaꞌan kanꞌ bra kanꞌ.
19Loꞌo tlá ꞌa neꞌnunka xꞌnannu kunaꞌan

kanꞌ. Bra ti msñi neꞌ ꞌin Palyu loꞌo Sila,

ndyaa loꞌoneꞌ ꞌin yu seꞌenndiꞌin nunkand-
loo ꞌinkichen, chaꞌ jlyo tiꞌxꞌnannukunaꞌan
kanꞌ, chaꞌ ja ka ꞌa kuꞌni neꞌ kanan loꞌo nu
kunaꞌankanꞌ si jansuꞌwi ꞌakwiꞌin xaꞌan ꞌin.
20 Kanꞌ chaꞌ mstya neꞌ kiꞌya ꞌin Palyu loꞌo
Sila tloo wse bra kanꞌ:
―Neꞌ judío lka yu re ―ndukwin neꞌ ꞌin

wse―. Kuxi ꞌa ngiꞌni yu re, kanꞌ chaꞌmsinꞌ
ꞌa tiꞌ neꞌ kichen re ni. 21 Xka ñaꞌan nduꞌu
yu re ꞌñaan chaꞌ kuꞌnian, loꞌo ja nsuꞌwi
chabiyaꞌ ꞌñaan chaꞌ kuꞌnian ngwañaꞌan,
chaꞌ lkaan neꞌ romano.

22Msinꞌ ꞌa tiꞌ nchga neꞌ kichen bra kanꞌ.
Ngulo wse tñan chaꞌ tyoꞌo steꞌ Palyu loꞌo
Sila, chaꞌ jwiꞌin neꞌ ꞌin yu loꞌo yka. 23 Tyun
ꞌa yaꞌ mjiꞌin yka neꞌ ꞌin yu bra kanꞌ, loꞌo
msuꞌwa neꞌ ꞌin yu niꞌ ñaꞌan chkwan bra
kanꞌ. Ngulo neꞌ tñan ꞌin neꞌ nu ndiꞌin kwan
tunaꞌan chkwan chaꞌ suꞌwe ꞌa kuꞌni neꞌ
kwenta ꞌin yu bra kanꞌ. 24 Kanꞌ chaꞌ bra
ti msuꞌwa nchkunꞌ nu nka ndloo ꞌin naꞌan
chkwan kanꞌ ꞌin Palyu loꞌo Sila ska seꞌen
nu ndukwa jluꞌwe naꞌan chkwan kanꞌ, loꞌo
mskanꞌ tsaa neꞌ kiyaꞌ yu siꞌ yka bra kanꞌ.

25Wa mdiya jluꞌwe tla mdiꞌin Palyu loꞌo
Sila niꞌ ñaꞌan chkwan kanꞌ; nchkwiꞌ yu loꞌo
Ndiose, ndla tuꞌwa yu kantu ꞌin Ndiose.
Loꞌo nchga presu taꞌa ndiꞌin yu niꞌ ñaꞌan
chkwan ynan neꞌ chaꞌ nu ykwiꞌ yu kanꞌ,
xa nu yla tuꞌwa yu kanꞌ. 26 Lye ꞌa mñan
bra kanꞌ, ngwa chaꞌ katen naꞌan chkwan,
nchga seꞌen ndiya tunaꞌan ngalaa bra kanꞌ.
Loꞌo ngutsaa karenan seꞌen nchkanꞌ taꞌa
presu kanꞌ, chunꞌ lye ꞌa mñan. 27 Bra ti
mxaa tiꞌ nu nka ndloo ꞌin naꞌan chkwan
kanꞌ, naꞌan yu chaꞌ ndukwa laa tunaꞌan
chkwan. Ytsen ꞌa yu bra kanꞌ, chaꞌmskeꞌ tiꞌ
yu chaꞌwa msnan nchga presu ꞌin yu. Bra
ti msñi yu xtyi ꞌin yu chaꞌ kujwi yu ꞌin yu, ti
ykwiꞌ ti yu. 28 Kwen ꞌa ykwiꞌ Palyu loꞌo yu
bra kanꞌ:
―Ja kuꞌnii ngwañaꞌan ―ndukwin Palyu

ꞌin yu―. Nde ti ndiꞌin taꞌa ba re.
29Msiꞌya nu nka ndloo kanꞌ chaꞌ kan loꞌo

neꞌ kiiꞌ. Bra kanꞌ yaa naꞌan yu niꞌ ñaꞌan
chkwan, lye ꞌa mchkwan yu mdiꞌin yu bra
kanꞌ, chaꞌ ytsen ꞌa yu. Mduun xtyinꞌ yu tloo
Palyu loꞌo Sila bra kanꞌ. 30Loꞌo ngulo yu ꞌin
neꞌ niꞌ ñaꞌan chkwan bra kanꞌ.
―ꞌWan, neꞌ kula―ndukwin yu ꞌin Palyu

loꞌo Sila―, neꞌ xaꞌan ꞌa lkaǎn. ¿Ni sa ñaꞌan

kuꞌniǐn chaꞌ lyaǎn ꞌin chaꞌ kuxi a? ―nduk-
win nu nka ndloo kanꞌ.

31 ―Steen chaꞌ ꞌin Jesucristo nu nka
Xꞌnaan ―ndukwin Palyu ꞌin yu―, kanꞌ nu
ka kulaa ꞌin taꞌa wan, loꞌo ꞌin nuꞌwin, loꞌo
sñiiꞌ, loꞌo nchga neꞌ taꞌa ndiꞌian.

32 Palyu loꞌo Sila ni, ngwaꞌu yu chaꞌ ꞌin
Jesús ꞌin nchga nten taꞌa ndiꞌin nu nka nd-
loo ꞌin naꞌan chkwan kanꞌ bra kanꞌ. 33Wa
mdijin jluꞌwe tla, bra kanꞌmjyaꞌan nu nka
ndloo kanꞌ seꞌen tiꞌí Palyu loꞌo Sila, seꞌen
mꞌni yka ꞌin yu. Kanꞌmdukwatya yu ꞌin nu
nka ndloo kanꞌ, loꞌo nchga nten taꞌa ndiꞌin
yu. 34Ndyaa loꞌo yu ꞌin Palyu loꞌo Sila naꞌan
tyi yu, chaꞌ ta yu nan ku neꞌ. Suꞌwe ꞌa ngwa
tiye nu nka ndloo kanꞌ ni, chaꞌ wa yten
yu chaꞌ ꞌin Ndiose; kwiꞌ ngwañaꞌan suꞌwe
ngwa tiye nchga neꞌ taꞌa ndiꞌin yu.

35Ngwiꞌya xaa xka tsan, ngulo wse tñan
ꞌin policía chaꞌ tsaa neꞌ chkwiꞌ neꞌ loꞌo nu
lka ndloo ꞌin naꞌan chkwan bra kanꞌ, chaꞌ
kulaa ꞌin Palyu loꞌo Sila. 36 Bra kanꞌ ykwiꞌ
nu nka ndloo kanꞌ loꞌo Palyu:
―Wa ngulo wse tñan ꞌwa chaꞌ kulaa ba

ꞌwan ―ndukwin yu ꞌin yu―, kanꞌ chaꞌ
suꞌwe ti tyaa wan sikwa.

37 ―Ja suꞌwe ―ndukwin Palyu ꞌin
policía―. Wa naꞌan nchga nten kichen xa
nu mjiꞌin neꞌ yka ꞌwa, ni siya neꞌ romano
lka bare. Loꞌo ja ya ka biyaꞌ ꞌwa ti bra
nu msuꞌwa neꞌ ꞌwa niꞌ ñaꞌan chkwan re
―ndukwin―. Loꞌo ni, nchka tiꞌ neꞌ kulaa
neꞌ ꞌwamnan ti. Siꞌi ngwañaꞌan ndiꞌin chaꞌ
ka. Suꞌwe la kan ti kwiꞌwse chaꞌ kulaa ꞌwa.

38Ndyaa ytsaꞌ policía ꞌin wse nchga chaꞌ
nu ykwiꞌ Palyu loꞌo neꞌ. Xa nu ngwa biyaꞌ
tiꞌ wse chaꞌ neꞌ romano lka Palyu loꞌo Sila,
ytsen ꞌa wse kanꞌ bra kanꞌ. 39 Bra ti ndyaa
wse tuꞌ naꞌan chkwan bra kanꞌ:
―ꞌWan, yu kula ―ndukwin wse kanꞌ ꞌin

Palyu loꞌo Sila―, kuꞌniwan chaꞌ tlyu tiꞌ ꞌwa
―ndukwin.
Ngulaa neꞌ ꞌin Palyu loꞌo Sila bra kanꞌ.
―Kuꞌni wan chaꞌ suꞌwe tyaa wan xka

kichen―ndukwin neꞌ ꞌin Palyu loꞌo Sila.
40 Loꞌo mdoꞌo Palyu loꞌo Sila niꞌ ñaꞌan

chkwan, ndyaa yu seꞌen ndiꞌin Lidia xiyaꞌ
bra kanꞌ. Xiyaꞌ ykwiꞌ yu loꞌo nten ꞌin Jesu-
cristo la kanꞌ, chaꞌ ka tnun tiye neꞌ chunꞌ
ndyaa ñaꞌan tiꞌ neꞌ ꞌin Jesús. Mdoꞌo yu
ndyaa yu bra kanꞌ.

17
Msinꞌ ꞌa tiꞌ neꞌ Tesalónica

1 Ndyaa Palyu loꞌo Sila tuwiin nu tsaa
kichen Tesalónica. Ti kulo mdijin neꞌ
kichenAnfípolis,brakanꞌmdijinneꞌkichen
Apolonia, loꞌo kanꞌ mdiyan neꞌ kichen
Tesalónica. Ndukwa ska laa ꞌin neꞌ judío
kichen kanꞌ, 2 kanꞌ chaꞌ yaa Palyu niꞌ lyaa
kanꞌ, kwiꞌ sa ñaꞌan nu ndyaꞌan yu niꞌ lyaa
ꞌin neꞌ judío nchga kichen. Tsan nu nxitñaꞌ
neꞌ judío ndyoꞌ tiꞌin neꞌ kichen niꞌ lyaa, loꞌo
Palyu yaa yu niꞌ lyaa tsan kanꞌ. Wa mdiya
snan smnan ykwiꞌ yu loꞌo neꞌ kanꞌ la kwa.
3 Ngwaꞌu yu chaꞌ ꞌin Ndiose ꞌin neꞌ seꞌen
nchkwiꞌ kityi kula sa ñaꞌan chaꞌ nu ka ꞌin
nu lka Krixtu, sa ñaꞌan nu ndiꞌin chaꞌ ta neꞌ
nu tiꞌí ꞌin yu, loꞌo bra kanꞌ tyuꞌuKrixtu kanꞌ
xiyaꞌ xa nuwa yjwi neꞌ ꞌin yu.
―Nchkwiǐnꞌ loꞌo wan chaꞌ ꞌin Jesús

―ndukwin Palyu ꞌin neꞌ bra kanꞌ―. Sa
ñaꞌan nu nchkwiꞌ kityi kula chaꞌ ꞌin nu ka
Krixtu kanꞌ, kwiꞌngwañaꞌan ngwa ꞌin Jesús
―ndukwin―. Ti kwiꞌKrixtu lka Jesús kanꞌ.

4Msñi tukwa snan ti neꞌ judío chaꞌ kanꞌ,
kanꞌ chaꞌ mdaꞌan neꞌ kanꞌ loꞌo Palyu loꞌo
Sila; kwiꞌ ngwañaꞌan msñi tyun neꞌ griego
chaꞌkanꞌ, ntennungiꞌni tnun ꞌinNdiose lka
neꞌ; loꞌo tyun nu kunaꞌan nu tnun nchka
nu ndiꞌin kichen kanꞌ, msñi neꞌ chaꞌ kanꞌ.
5Msinꞌ ꞌa tiꞌ neꞌ judío nu ja ndyaa ñaꞌan tiꞌ
chaꞌ kanꞌ; tlá ꞌa neꞌ bra kanꞌ. Ykwiꞌ neꞌ loꞌo
nten xaꞌan nu xkwiꞌ ndaꞌan chaꞌ laja ti ꞌin,
chaꞌ kuꞌni neꞌ chaꞌ xaꞌan loꞌo Palyu. Kuxi ꞌa
yꞌni neꞌ xaꞌan bra kanꞌ, kanꞌ chaꞌ mskwen
tikeeꞌ neꞌ ꞌin nchga nten kichen. Ndyaa
neꞌ seꞌen ndiꞌin Jasón bra kanꞌ, yten neꞌ niꞌ
ñaꞌan tyi Jasón kanꞌ, chaꞌ ndaꞌan naan neꞌ
ꞌin Palyu loꞌo Sila. Xñineꞌ ꞌin neꞌ kanꞌ, ngwa
tiꞌ neꞌ, chaꞌ tsaa loꞌo neꞌ ꞌin neꞌ nde seꞌen
ndyoꞌ tiꞌin nten kichen. 6 Loꞌo ja ndyija
Palyu loꞌo Sila ꞌin neꞌ, kanꞌ chaꞌmsñi neꞌ ꞌin
ti kwiꞌ Jasón loꞌo taꞌa ndaꞌan yu, ndyaa loꞌo
neꞌ ꞌin neꞌ kanꞌ tloo neꞌ wsiya. Kwen ykwiꞌ
neꞌ loꞌo neꞌwsiya bra kanꞌ, mstya neꞌ kiꞌya
ꞌin Jasón loꞌo taꞌa ndaꞌan yu:
―Xaꞌan ꞌa ngiꞌni neꞌ kanꞌ―ndukwin neꞌ

xaꞌan kanꞌ―. Nchga kichen seꞌen ndaꞌan
neꞌ kanꞌ, ja la ndiꞌin tiin ti nten kichen
kanꞌ siꞌya chaꞌ kuxi nu nchkwiꞌ neꞌ kanꞌ
―ndukwin neꞌ xaꞌan kanꞌ―. Loꞌo ni, wa
mdiyan neꞌ kanꞌ kichen tyian, 7 ndiꞌin neꞌ

seꞌen ndiꞌin Jasón re. Ja ndukwa neꞌ kanꞌ
tñan nu ndlo ree tlyu ꞌñaan, nan nu lkaan
neꞌ romano, chaꞌnunchkwiꞌneꞌ chaꞌndiya
xka ree nu tlyu la ti nu naan Jesús; kanꞌ lka
nu ka kulo tñan ꞌñaan, ndukwin neꞌ kanꞌ.

8 Xa nu ngwa biyaꞌ tiꞌ neꞌ wsiya ni kiꞌya
numstya neꞌ ꞌin neꞌ kanꞌ, msinꞌ ꞌa tiꞌ neꞌ bra
kanꞌ, loꞌomsinꞌ tiꞌnchgantenkichen; 9kanꞌ
chaꞌ mjñan neꞌ wsiya tñi ꞌin Jasón loꞌo taꞌa
ndaꞌan yu chaꞌ ꞌin Palyu loꞌo Sila kanꞌ. Mda
neꞌ tñi, loꞌobra ti ngulaaneꞌ ꞌin neꞌbrakanꞌ,
Jasón loꞌo taꞌa ndaꞌan yu.

Ngala Palyu loꞌo Sila nde kichen Berea
10Nchgantennumdiꞌin chaꞌ ꞌin loꞌo Jesús

la kanꞌ, bra ti mdayaꞌ neꞌ ꞌin Palyu loꞌo Sila
chaꞌ tyaa neꞌ; ti kwiꞌ tla kanꞌ mdoꞌo neꞌ
ndyaaneꞌndekichenBerea. Xawamdiyan
neꞌ kichen kanꞌ, ndyaa neꞌ niꞌ lyaa ꞌin neꞌ
judío. 11 Suꞌwe la tiye neꞌ kichen Berea
kanꞌ; ja xaꞌan tiye neꞌ kanꞌ sa ñaꞌan yꞌni neꞌ
Tesalónica. Ngwa ꞌa tiꞌ neꞌ kunan neꞌ nchga
chaꞌnu ykwiꞌ Palyu loꞌo Sila loꞌo neꞌ. Nchga
tsan mdaꞌan naan neꞌ lo kityi ꞌin Ndiose si
chañi lka chaꞌ nu nchkwiꞌ yu kanꞌ; 12 kanꞌ
chaꞌ tyun nten kichen msñi neꞌ chaꞌ kanꞌ,
loꞌo neꞌ judío, loꞌo neꞌ griego. Ni siya nu
kiꞌyu, ni siya nu kunaꞌan nu tnun nchka,
msñi neꞌ chaꞌ kanꞌ. 13 Loꞌo ynan neꞌ judío
nu mdiꞌin nde kichen Tesalónica chaꞌ loꞌo
nduꞌu Palyu chaꞌ ꞌin Ndiose ꞌin neꞌ Berea.
Msinꞌ ꞌa tiꞌ neꞌ bra kanꞌ, bra ti neꞌ ndyaa
neꞌ nde Berea bra kanꞌ. Bra wamdiyan neꞌ
msuꞌwa neꞌ chaꞌ kwiñi ꞌin neꞌ kichen kanꞌ,
chaꞌ xuun neꞌ loꞌo Palyu. 14 Bra nu mgii
tiꞌ nten ꞌin Jesucristo chaꞌ ngwañaꞌan ngwa
tiꞌ neꞌ judío chaꞌ kuꞌni neꞌ, bra ti mslaaꞌ
neꞌ loꞌo Palyu chaꞌ tyaa yu tuwiin tuꞌwa
tujoꞌo; nganun Sila loꞌo Timu kichen kanꞌ.
15Loꞌo chinꞌ neꞌ Berea ndyaa neꞌ loꞌo Palyu
sa ñaꞌan yaꞌ nu mdiyan neꞌ kichen Atenas.
Bra ti ndyaan neꞌ Berea kichen tyi neꞌ xiyaꞌ
bra kanꞌ, chaꞌ chkwiꞌneꞌ loꞌo Sila loꞌo Timu.
Ngwa tiꞌ Palyu chaꞌ loꞌo neꞌ kanꞌ tsaa neꞌ
ndeAtenas ndla ti, chaꞌ tyukwa taꞌaneꞌ loꞌo
yu nde kwa.

Nde kichen Atenas
16 Bra nu mdiꞌin ta Palyu ꞌin Sila loꞌo

Timu sa ñaꞌan bra tiyan neꞌ nde kichen
Atenas, xiꞌin ꞌa tiꞌ yu chaꞌ nu naꞌan yu chaꞌ
kaꞌan ꞌa joꞌo ndiya ꞌin nten kichen kanꞌ.

17Kanꞌ chaꞌ ykwiꞌ yu loꞌo neꞌ niꞌ lyaa ꞌin neꞌ
judío kanꞌ, ni siya loꞌo neꞌ judío, ni siya loꞌo
neꞌ xka laꞌa tsuꞌ nu ngiꞌni tnun ꞌin Ndiose
nde kwa. Kwiꞌ ngwañaꞌan, ykwiꞌ yu loꞌo
nchga nten nu ndiꞌin lo kiyaꞌ, nchga tsan
nduꞌu yu ꞌin neꞌ kichen kanꞌ. 18Wa ndiya
ska ta nten kichen kanꞌ, nu ngiꞌni xaꞌan
chaꞌ nu nduꞌu neꞌ epicúreo, loꞌo ndiya xka
ta nten nu ngiꞌni xaꞌan chaꞌ nu nduꞌu neꞌ
estoico. Taꞌa tyukwaa ta neꞌ kanꞌ mdiyan
neꞌ seꞌen ndiꞌin Palyu bra kanꞌ. Ykwiꞌ ꞌa neꞌ
loꞌo taꞌa neꞌ chaꞌ ꞌin yu:
―¿Ni sa ñaꞌan lka chaꞌ nu nduꞌu yu kiꞌyu

re?, chaꞌ kaꞌan ꞌa chaꞌ tukwi nchkwiꞌ yu
loꞌoan―ndukwin neꞌ ꞌin taꞌa neꞌ.
―¿Ta siꞌi chaꞌ ꞌin xka joꞌo nchkwiꞌ yu a?

―ndukwin taꞌa neꞌ bra kanꞌ.
Wa ynan neꞌ chaꞌ nchkwiꞌ Palyu chaꞌ

ꞌin nchga chaꞌ suꞌwe nu ngiꞌni Ndiose lo
chalyuu chunꞌ nu wa mdiyan Jesús, chaꞌ
nchkwiꞌyusañaꞌanngwachaꞌndyuꞌu Jesús
xiyaꞌ. 19 Kanꞌ msñi neꞌ yaꞌ Palyu chaꞌ tsaa
loꞌo neꞌ ꞌin yu nde seꞌen ndyoꞌ tiꞌin neꞌ
kula kichen kanꞌ, ska lo kiyaꞌ seꞌen naan
Areópago.
―Nchka tiꞌ ba chaꞌ ka biyaꞌ tiꞌ ba, ¿ni sa

ñaꞌan lka chaꞌ nu nduꞌuu ꞌwa a? ―nduk-
win neꞌ ꞌin Palyu―. 20 Ska chaꞌ nu ja ya
kunan ba lka chaꞌ nu nduꞌuu ni, ti ji kiꞌya
ba kwenta ―ndukwin neꞌ―. Kanꞌ chaꞌ ni,
katsaaꞌ ꞌwa, ¿ni sa ñaꞌan lka chaꞌ kanꞌ a?

21 Loꞌo neꞌ kichen Atenas, lye ndiya tiꞌ
neꞌ kunan neꞌ ya ñaꞌan ti chaꞌ kwi nu ka
chkwiꞌ yuwe neꞌ, ska chaꞌ nu ja ya kunan
neꞌ. Kwiꞌ ngwañaꞌan yꞌni nchga neꞌ xka laꞌa
tsuꞌ nu mdiꞌin kichen kanꞌ, xkwiꞌmdiya tiꞌ
neꞌ chkwiꞌ tuweneꞌ ska chaꞌnu ja ya kunan
neꞌ.

22Kanꞌ chaꞌmdyituunPalyu tloo neꞌ kula
kichen nde Areópago kanꞌ, ykwiꞌ yu loꞌo neꞌ
kula bra kanꞌ:
―ꞌWan, neꞌ Atenas ―ndukwin Palyu ꞌin

neꞌ―. Wa naꞌaǎn chaꞌ ndyaa ñaꞌan ꞌa tiꞌ
wan ꞌin joꞌo nu ndiꞌin ꞌwan ―ndukwin
yu―. 23 Wa yiꞌaǎn naꞌaǎn chinꞌ lo kichen
re, loꞌo naꞌaǎn nchga joꞌo nu ꞌwan bra kanꞌ.
Loꞌo kanꞌ naꞌaǎn ska msaa laja lo, loꞌo
ndiya ska chaꞌ nu ngaꞌan siꞌmsaa, kanꞌ nu
nchkwiꞌ: “Nde lka msaa ꞌin joꞌo nu ja ya
xuꞌwi lyo ba ꞌin.” Chaꞌ ꞌin Ndiose nu ja ya

xuꞌwi lyo wan, kanꞌ lka chaꞌ nu chkwiǐnꞌ
loꞌo wan ni―ndukwin yu―.

24 ’Ska ti Ndiose ykwiꞌ ngwiñanNi ñaꞌaan
chalyuu loꞌo nchga nan nu ndiꞌin lo cha-
lyuu; ti kwiꞌ Ndiose nka ndloo la ti, ni siya
ndeniꞌkwan, ni siya lo chalyuu―ndukwin
Palyu ꞌin neꞌ―. Ja ndiꞌinNdiose skaniꞌ lyaa
nu ngwiñan nten ti. 25 Ja ska chaꞌ lyiji ꞌin
Ndiose ykwiꞌ, ja ndiꞌin chaꞌ xñi Ni ska nan
nundanten chalyuu ꞌinNi. Nanngiꞌni kuꞌu
Ni ꞌin nchga nten, nda Ni tyiꞌi nu ndyuꞌwi
niꞌ kasiya ꞌin skaa nten, nda Ni nchga chaꞌ
nu ndiꞌin ꞌin nten chalyuu.

26 ’Wa ngwiñan Ndiose ykwiꞌ ꞌin nchga
nten chalyuu loꞌo ska ti tnen neꞌ. Wa
ndukwin Ndiose ni ñaꞌan bra kala skaa
nten, wa ndukwin Ni la nde yaꞌ ndiꞌin
nchga kichen tyi neꞌ. 27 Kanꞌ chaꞌ mda
Ndiose chabiyaꞌ ndijyan nten lo chalyuu
chaꞌ xuꞌwi lyo neꞌ ꞌin Ndiose, chaꞌ tyija lyo
Ni ꞌin neꞌ. Loꞌo ja tijyuꞌ ndiꞌin Ndiose ꞌñaan,
kwiꞌ seꞌen ti seꞌen ndiꞌian taꞌaan ndiꞌin
Ni. 28 Chabiyaꞌ ꞌin Ndiose ykwiꞌ luꞌuan,
chabiyaꞌ ꞌin Ni ndaꞌaan, chabiyaꞌ ꞌin Ni
ngiꞌnian nchga tñan. Loꞌo ayman neꞌ tiya
taꞌa wan, ngwaꞌan neꞌ chaꞌ re lo kityi sꞌni:
“Taꞌa Ndiose lkaan.” Ngwañaꞌan ykwiꞌ ay-
man kanꞌ ꞌwan. 29Loꞌo si chañi chaꞌNdiose
lka taꞌaan ―ndukwin Palyu ꞌin neꞌ―, ja
ka chkwianꞌ chaꞌ lka Ndiose ska nkwin, ni
siya nkwin oro, ni siya nkwin plata, ni siya
nkwin kee nduun. Ska nkwin nu ngwiñan
nten chalyuu ti lka ran; sa ñaꞌan ngulo ke
neꞌ chaꞌ, kwiꞌ ngwañaꞌan ngwiñan neꞌ ꞌin
ran. 30Wamdalo ꞌaNdiose ꞌinntenchalyuu
tinungwasꞌni, xanu jayaka jlyo tiꞌneꞌ chaꞌ
ꞌin Ni; loꞌo ni, ndlo Ndiose tñan ꞌin nchga
nten chalyuu chaꞌ kulaa yaꞌ neꞌ nchga chaꞌ
kuxi nu ndiꞌin ꞌin neꞌ, 31 chunꞌwamstya Ni
ska tsan chaꞌ kuꞌni biyaꞌ Ni ꞌin nchga nten
chalyuu, loꞌo ngwañaꞌan wa ngulo suwi Ni
ꞌin ska nu ka wse. (Jesucristo lka nu kanꞌ.)
Suꞌwe ꞌa yꞌni Ndiose chaꞌ kanun tsaa chaꞌ
kanꞌ ꞌin nten chalyuu, chaꞌ wa yꞌni Ni chaꞌ
ndyuꞌu Jesucristo kanꞌ xiyaꞌ xa wa yjwi neꞌ
ꞌin yu.

32Bra wa ynan neꞌ kichen chaꞌ kanꞌ, chaꞌ
wa ndyuꞌu ska nten xiyaꞌ xa nuwa ngujwi,
mstyi lyoꞌo ꞌa neꞌ ꞌin Palyu bra kanꞌ. Ni siya
mstyi lyoꞌo neꞌ ꞌin yu, wa mdiya chinꞌ nten
nu ykwiꞌ loꞌo yu:

―Kwaꞌuu chaꞌ kanꞌ ꞌwa xiyaꞌ la xka tsan
―ndukwin neꞌ kanꞌ ꞌin yu.

33 Loꞌo mdoꞌo Palyu seꞌen ndukwa neꞌ
kula nde Areópago kwa, ndyaa yu bra kanꞌ.
34 Loꞌo mdoꞌo ñaꞌan chinꞌ nten ꞌin yu, chaꞌ
ndyaañaꞌan tiꞌneꞌ chaꞌnu ykwiꞌ yu loꞌoneꞌ.
Ska yu kiꞌyu nu naan Dionisio msñi chaꞌ
kanꞌ, ni siya lka yu ska yu kula nu ndaꞌan
Areópagokanꞌ; loꞌo skanukunaꞌannunaan
Dámarismsñi chaꞌ kanꞌ, loꞌo ti ndiya la chinꞌ
nten numsñi chaꞌ kanꞌ.

18
Mdiꞌin Palyu kichen Corinto

1Loꞌo mdoꞌo Palyu kichen Atenas ndyaa
yu nde kichen Corinto bra kanꞌ. 2 Kichen
kanꞌ ndyukwa taꞌa yu loꞌo ska yu judío nu
naan Aquila, neꞌ kichen Ponto lka yu kula
kanꞌ. Mdiꞌin neꞌ nde Italia nu ngwa sꞌni
la, loꞌo Aquila loꞌo kwilyoꞌo yu nu naan
Priscila. Wamdoꞌo tsuꞌneꞌngalaneꞌkichen
Corinto, bra nu ngulo ree Claudio tñan
chaꞌ kulo neꞌ ꞌin nchga neꞌ judío nu ndiꞌin
kichen Roma, kichen tnun nu liꞌya loo ꞌin
lo yuu ꞌin Italia kanꞌ. Tuꞌ naꞌan tyi Aquila
kanꞌ ngala Palyu bra kanꞌ. 3Nten nu nñan
naꞌan teꞌ ngwa neꞌ kanꞌ, loꞌo Palyu ngwa
kuꞌni tñan kanꞌ, kanꞌ chaꞌ nganun yu seꞌen
ndiꞌin neꞌ, chaꞌ suꞌwa ti kuꞌni yu tñan loꞌo
neꞌ. 4 Ndyaa Palyu niꞌ lyaa ꞌin neꞌ judío
nchga tsan nu nxitñaꞌ neꞌ, chaꞌ kwaꞌu yu
chaꞌ ꞌin Jesús ꞌin neꞌ nu ndyoꞌ tiꞌin bra kanꞌ,
ni siya neꞌ judío, ni siya neꞌ xka laꞌa tsuꞌ.

5 Loꞌo mdoꞌo Sila loꞌo Timu nde Macedo-
nia, ngala neꞌ seꞌen ndiꞌin Palyu. Xa wa
ngala neꞌ kanꞌ, bra kanꞌ ngwaꞌu Palyu chaꞌ
ꞌin Jesús ꞌin neꞌ judío nchga tsan. Ngwaꞌu
yu chaꞌ lka Jesús ti kwiꞌ Krixtu, nu ndiꞌin ta
ꞌa neꞌ judío ꞌin chaꞌ kan lo chalyuu. 6Msinꞌ
ꞌa tiꞌ neꞌ judío kanꞌ ꞌin Palyu bra kanꞌ, chen
ꞌa ñaꞌan chaꞌ nchkwiꞌ neꞌ loꞌo; kanꞌ chaꞌ
mskwin yu steꞌ yu chaꞌ tyoꞌo kata yuu tloo
neꞌ, chaꞌkabiyaꞌ tiꞌneꞌ chaꞌkuxi ꞌaykwiꞌneꞌ
loꞌo yu. Loꞌo ndyaa yu xka seꞌen bra kanꞌ.
―Chaꞌ ꞌwan si kanaꞌ kasiya ꞌwan, ꞌwan

neꞌ judío ―ndukwin Palyu ꞌin neꞌ―. Siꞌya
wan lka; ja ndiꞌin kiꞌya ꞌñaǎn, chaꞌ xkwiꞌ
chaꞌ nu ñi lka chaꞌ nu ngwaꞌuǔn ꞌwan. Wa
tyaꞌaǎn tiǎn ni sikwa. Tsaꞌaǎn kwaꞌuǔn ꞌin

neꞌ xka laꞌa tsuꞌ, chunꞌ ja xlyaa wan kunan
wan chaꞌ nu nchkwiǐnꞌ.

7 Mdoꞌo yu niꞌ lyaa kanꞌ, ndyaa yu nde
seꞌen ndiꞌin ska nten nu naan Justo; kwiꞌ
seꞌen ti tuꞌwa laa kanꞌ ndukwa naꞌan tyi
yu. Ska nten nu chañi chaꞌ ngiꞌni tnun ꞌin
Ndiose ngwa Justo kanꞌ. 8 Loꞌo Crispo nu
lka ska yu kula nu nka ndloo niꞌ lyaa ꞌin
neꞌ judío, loꞌo yu msñi yu chaꞌ ꞌin Ndiose
nu nka Xꞌnaan. Ndyaa ñaꞌan tiꞌ Crispo kanꞌ
ꞌin Ndiose, kwiꞌ ngwañaꞌan ndyaa ñaꞌan tiꞌ
nchga nten ꞌin yu. Kaꞌan ꞌa neꞌ Corinto
msñi neꞌ chaꞌ ꞌin Jesús, kanꞌ chaꞌ ngwatya
neꞌ kanꞌ bra kanꞌ. 9 Kanꞌ naꞌan Palyu ꞌin
Jesús nu nka Xꞌnaan, ñaꞌan tiꞌ nchkwiꞌ sla
yu ngwa chaꞌ kanꞌ.
―Ja kutseen ―ndukwin Jesús ꞌin yu―.

Ja ka ndaja tiiꞌ chaꞌ kwaꞌuu chaꞌ ꞌñaǎn ꞌin
nten ―ndukwin Ni―. 10 Naꞌ ndiꞌiǐn loꞌoo
chaꞌ tayaǎnꞌ ꞌiin, kanꞌ chaꞌ ja ka xñi neꞌ ꞌiin
chaꞌ ta neꞌ nu tiꞌí ꞌiin. Loꞌo ti ndiya kaꞌan ꞌa
nten kichen re nu xñi chaꞌ ꞌñaǎn nde loo la,
xa nu kwaꞌuu ꞌin neꞌ.

11 Kanꞌ chaꞌ nganun Palyu ska yijan
jluꞌwe nde kichen Corinto kanꞌ. Xkwiꞌ chaꞌ
ꞌin Jesús ngwaꞌu yu ꞌin nten kichen kanꞌ.

12 Ska nten nu naan Galión ngwa gober-
nador lo yuunukwenta ꞌinAcayakanꞌ; loꞌo
ndyoꞌ tiꞌin tyun neꞌ judío ska seꞌen ti chaꞌ
xuun neꞌ loꞌo Palyu bra kanꞌ, ni siya taꞌa
neꞌ judío lka yu. Msñi neꞌ kanꞌ ꞌin yu chaꞌ
tsaa loꞌo neꞌ ꞌin yu tloo neꞌ wsiya bra kanꞌ;
13 mstya neꞌ kiꞌya ꞌin yu tloo gobernador
kanꞌ bra kanꞌ:
―Ndaꞌanyurekichen tyian, loꞌo ja suꞌwe

chaꞌ nu nduꞌu yu ꞌin nten ―ndukwin neꞌ
ꞌin nu nka ndloo kanꞌ―. Xka ñaꞌan kuꞌni
tnun neꞌ ꞌin Ndiose nduꞌu yu ꞌin neꞌ, ni
siya ja nda gobierno chabiyaꞌ chaꞌkuꞌni neꞌ
ngwañaꞌan.

14 Ngwa tiꞌ Palyu xkwen yu ꞌin neꞌ bra
kanꞌ, loꞌo ja ngwa ꞌin yu, chaꞌ kulo ndukwa
la ykwiꞌ yu kula Galión kanꞌ:
―Si ndiꞌin ska chaꞌ nu kuxi ꞌa ꞌin yu,

bra ti kunaǎnꞌ chaꞌ nu nchkwiꞌwan loꞌoǔn,
ꞌwan neꞌ judío ―ndukwin Galión kanꞌ ꞌin
neꞌ―. Loꞌo ni, siꞌi ska chaꞌ kuxi lka chaꞌ
re ―ndukwin―. 15Wamsinꞌ tiꞌwan chunꞌ
nduꞌuyu re xka lo chaꞌ ꞌin nten. Ska chaꞌ ꞌin
joꞌo ꞌwan lka chaꞌ re, chaꞌ ja suꞌwa chaꞌ nu
nchkwiꞌyu loꞌochaꞌnunchkwiꞌwan lo chaꞌ
kula nu ndyaa ñaꞌan ꞌa tiꞌwan; kanꞌ chaꞌ ja

ndiya tiꞌwanchaꞌnduꞌuyuchaꞌkanꞌ ꞌinneꞌ.
Ykwiꞌ ti wan kuꞌni biyaꞌ wan chaꞌ ꞌin yu re
sikwa. Ja ndiꞌin chaꞌ kan loꞌo wan ꞌin yu re
seꞌen ndiꞌiǐn―ndukwin Galión.

16 Loꞌo ngulo gobernador tñan chaꞌ kulo
neꞌ ꞌin neꞌ judío kanꞌ nde chunꞌ naꞌan bra
kanꞌ. 17Bra ti msñi nchga nten kichen kanꞌ
ꞌin yu kula Sóstenes, chaꞌ nka yu kula kanꞌ
ndloo niꞌ lyaa ꞌin neꞌ judío. Tiꞌí ꞌa mjiꞌin
neꞌ ꞌin yukula kanꞌ tloo gobernadorGalión.
Loꞌo Galión kanꞌ ni, ja nduwe tiꞌ yu siyaꞌ ti.

Ngwa snan yaꞌ ndyaa Palyu la xka laꞌa
tsuꞌ

18 Ti nganun Palyu kichen kanꞌ ti tyun
tsan. Kanꞌ mslaaꞌ yu loꞌo taꞌa nten ꞌin
Jesucristo, mdoꞌo yu ndyaa yu loꞌo Aquila
loꞌo Priscila kanꞌ. Kanꞌ ndyaa neꞌ niꞌ yka
naꞌan nde kichen Cencrea, chaꞌ tsaa Palyu
la lo yuu ꞌin Siria. Nde kichen Cencrea kanꞌ
msiꞌyu kicheꞌ neꞌ ke Palyu chaꞌ ngwañaꞌan
ka biyaꞌ tiꞌ nten chaꞌ ndiya ska chaꞌ nu wa
mskanꞌ yu loꞌo Ndiose ti ngwa xkanꞌ la.
19 Mdoꞌo neꞌ ndyaa neꞌ niꞌ yka naꞌan bra
kanꞌ, ngala neꞌ kichen Efeso seꞌen nganun
Aquila loꞌo Priscila. Kanꞌ ndyaa Palyu niꞌ
lyaa chaꞌ chkwiꞌ yu loꞌo taꞌa neꞌ judío nu
ndyoꞌ tiꞌin nde kwa. 20 Ngwa ꞌa tiꞌ neꞌ
kichen kanꞌ, chaꞌ kanun Palyu kichen tyi
neꞌ, loꞌo ja mslyaa ꞌa yu. 21Mslaaꞌ yu loꞌo
neꞌ kanꞌ bra kanꞌ:
―Ndiꞌin chaꞌ tsaꞌaǎn Jerusalén chaꞌ wa

ndla ti ka taꞌa nde kwa ―ndukwin Palyu
ꞌin neꞌ―. Bra kanꞌ tyaǎn xiyaꞌ nde kichen
re, si ngwañaꞌan nka tiyeNdiose chaꞌ tyaǎn
―ndukwin yu.
Mdoꞌo Palyu kichenEfeso yten yuniꞌ yka

naꞌan, ndyaayubrakanꞌ. 22Brawamdiyan
yka naꞌan kanꞌ kichen Cesarea, mdoꞌo Pa-
lyu ndyaa yu nde kichen Jerusalén. Suꞌwe
ti ykwiꞌ yu loꞌo nchga nten ꞌin Jesucristo
nde kwa. Loꞌo bra ti ndyaa yu nde kichen
Antioquíabrakanꞌ, 23nganunyuska tukwa
koꞌ kichen kanꞌ. Kanꞌ mdoꞌo yu ndyaa yu
xiyaꞌ chaꞌ tsaa yu seꞌenndiꞌin nchga tanten
ꞌin Jesucristo nu ndiꞌin lo yuu ꞌin Galacia,
loꞌo lo yuu ꞌin Frigia. Ykwiꞌ yu loꞌo neꞌ chaꞌ
kanun suꞌwe la chaꞌ ꞌin Jesucristoniꞌkasiya
ꞌin neꞌ.

Ngala Polo kichen Efeso

24 Laja bra kanꞌ ngala xka yu kiꞌyu neꞌ
judío kichen Efeso. Polo naan yu kanꞌ,
Alejandría naan kichen tyi yu. Jlyo ꞌa tiꞌ
yu nchga chaꞌ ꞌin Ndiose nu ngwaꞌan neꞌ lo
kityi nu ngwa sꞌni la, loꞌo suꞌwe ꞌa nduꞌu yu
chaꞌ ꞌin Ndiose ꞌin nten. 25 Ti ngwa sꞌni la
ngwaꞌu suꞌwe taꞌa neꞌ ꞌin yu chaꞌ ꞌin Jesús
nunkaXꞌnaan; kanꞌ chaꞌndla ti yu, jangwa
ndaja tiꞌ yu siyaꞌ ti chaꞌ chkwiꞌ yu chaꞌ kanꞌ.
Suꞌwe ꞌamduꞌuyuchaꞌ ꞌin Jesús ꞌinntenbra
kanꞌ; sa kanꞌ ti chaꞌ, ti ndukwatya yu ꞌin neꞌ
sa ñaꞌan nu mdukwatya ayman Xuwa ꞌin
nten, chaꞌ ti ji ka biyaꞌ tiꞌ yu nchga chaꞌ ꞌin
Jesús. 26 Ja ntsen Polo chaꞌ kwaꞌu yu ꞌin neꞌ
niꞌ lyaa ꞌin neꞌ judío; la kanꞌ ynan Priscila
loꞌo Aquila sa ñaꞌan chaꞌ nu ngwaꞌu yu ꞌin
nten niꞌ lyaa, kanꞌ chaꞌ ykwiꞌneꞌ loꞌo yu bra
kanꞌ. Ñi la ngwaꞌu neꞌ ꞌin yu sa ñaꞌan nu
stean tuwiin ꞌin Ndiose bra kanꞌ. 27 Chunꞌ
ndiꞌin la ngwa tiꞌ Polo tsaa yu nde lo yuu
ꞌin Acaya. Suꞌwe nka tiye nchga nten ꞌin
Jesucristo nde Efeso chaꞌ tsaa yu nde kwa,
kanꞌ chaꞌ ngwaꞌan neꞌ ska kityi chaꞌ tsaa
seꞌen ndiꞌin nten ꞌin Jesucristo nde kwa,
chaꞌ suꞌwe ti chkwiꞌ neꞌ loꞌo yu xa nu kala
yu nde seꞌen ndiꞌin neꞌ. Ndyaa yu bra kanꞌ,
mdiyan yu lo yuu ꞌin Acaya bra kanꞌ. Loꞌo
mdayaꞌ ꞌa yu ꞌin nten nu ndiꞌin chaꞌ ꞌin loꞌo
Jesucristo nchga kichen seꞌen ndyaa yu.
Chaꞌ suꞌwe ꞌa nka tiye Ndiose ñaꞌan Ni ꞌin
nten, kanꞌ chaꞌwamsñi neꞌ kwa chaꞌ ꞌin Ni.
28YkwiꞌPolo loꞌonchganten chaꞌ ti ji kwaꞌu
neꞌ judío kanꞌ nchga chaꞌ nu ñi ꞌin Krixtu,
ni siya nten taꞌa yu ngwa neꞌ; loꞌo ngwaꞌu
yu chaꞌ ꞌin Ndiose nu ndukwa lo kityi sꞌni,
seꞌennunchkwiꞌ chaꞌ ꞌinKrixtunundiꞌin ta
ꞌa neꞌ judío ꞌin, chaꞌ kan lo chalyuu. Krixtu
lka Jesús, ndukwin yu. Suꞌwe ꞌa ykwiꞌ yu,
kanꞌ chaꞌ ja tukwin ngwa ꞌin tukunꞌ chaꞌ ꞌin
yu.

19
Ngala Palyu kichen Efeso

1 Xa nu ti ndiꞌin Polo kichen Corinto, ti
kwiꞌ bra ndyaa Palyu nde lo kiꞌya la, sa
ñaꞌan yaꞌ ngala yu kichen Efeso. La kanꞌ
ndyukwa taꞌa yu loꞌo chinꞌ neꞌ kichen nu
ngiꞌni tnun ꞌin Ndiose ykwiꞌ.

2―¿Tawanganun Tyiꞌi Ndiose niꞌ kasiya
ꞌwan ti bra nu msñiwan chaꞌ ꞌin Ndiose a?
―ndukwin Palyu ꞌin neꞌ.

―Ja nganun ran ―ndukwin neꞌ ꞌin Pa-
lyu―. Ja jlyo tiꞌ ba ni nan lka Tyiꞌi Ndiose.

3 ―¿Ni chaꞌ lka mdukwatya neꞌ ꞌwan
sikwa? ―ndukwin Palyu ꞌin neꞌ bra kanꞌ.
―Sa ñaꞌan chaꞌ nu ngwaꞌu ayman Xuwa

ꞌin neꞌ, ngwañaꞌan mdukwatya neꞌ ꞌwa
―ndukwin neꞌ kanꞌ ꞌin yu.

4 ―Mdukwatya Xuwa ꞌin nten chaꞌ ka
biyaꞌ tiꞌ xka la nten chaꞌ wa ngulaa yaꞌ neꞌ
nchga chaꞌ kuxi nu ndiꞌin niꞌ kasiya ꞌin neꞌ
―ndukwin Palyu ꞌin neꞌ―. Ykwiꞌ Xuwa
loꞌo neꞌ chaꞌwa kan ti Krixtu, ti kwiꞌ nu lka
Jesús; loꞌondiꞌin chaꞌxñineꞌ chaꞌ ꞌin yukanꞌ
bra kanꞌ.

5Ynan neꞌ kanꞌ chaꞌ nu ngwaꞌu Palyu ꞌin
neꞌ, kanꞌ chaꞌ xiyaꞌ mdukwatya yu ꞌin neꞌ
chabiyaꞌ ꞌin Jesús nu nka Xꞌnaan. 6Mstya
Palyu yaꞌ ke neꞌ kanꞌ bra kanꞌ, loꞌo nganun
Tyiꞌi Ndiose niꞌ kasiya ꞌin neꞌ bra kanꞌ; bra
ti ykwiꞌ neꞌ kanꞌ chaꞌ nu nchkwiꞌ nten xka
kichen tijyuꞌ la, ngwa ꞌin neꞌ kanꞌ chkwiꞌ
neꞌ nchga chaꞌ nu ytsaꞌ Ndiose ꞌin neꞌ chaꞌ
chkwiꞌ neꞌ loꞌo nten kichen kanꞌ. 7 Tii
tyukwayukiꞌyuEfeso kanꞌngwatya yubra
kanꞌ.

8 Loꞌo ndyaa Palyu niꞌ lyaa ꞌin neꞌ judío
la kwa, chaꞌ chkwiꞌ yu chaꞌ ꞌin Ndiose loꞌo
neꞌ, chaꞌ kwaꞌu yu ꞌin neꞌ sa ñaꞌan tñan nu
ndlo Ndiose ꞌñaan. Mdaꞌa snan koꞌ yꞌni yu
ngwañaꞌan. 9 Loꞌo mdiya chinꞌ nten nu
nchkwiꞌ chaꞌ xaꞌan ꞌin chaꞌ nu ngwaꞌu Pa-
lyu kanꞌ, chaꞌ liyeꞌ tiꞌneꞌ; ja siyaꞌmslyaa neꞌ
kanꞌ xñi neꞌ chaꞌ ꞌin Jesús. Bra kanꞌ mdoꞌo
Palyu ndyaa loꞌo yu ꞌin neꞌ nuwa yten chaꞌ
kanꞌ, ndyaa neꞌ niꞌ ñaꞌan xla ꞌin ska yu kula
nu naan Tiranno. Loꞌo ti ngwaꞌu la Palyu
ꞌin neꞌ nchga tsan. 10 Tukwa yijan yꞌni yu
ngwañaꞌan, sa ñaꞌan bra nu ynan nchga
nten chaꞌ ꞌin Jesús tyukwi lo yuu ꞌin Asia.
Ykwiꞌ yu loꞌo nchga neꞌ kanꞌ, ni siya loꞌo
neꞌ judío, ni siya loꞌo xka nten. 11 Loꞌo
mda Ndiose chabiyaꞌ ꞌin Palyu chaꞌ kuꞌni
yu tyun chaꞌ tnun nde seꞌen ndiꞌin nten,
chaꞌ yꞌni chkaa yu tyun nten tiꞌí. 12 Msñi
nten nchga teꞌ nuwa ylaꞌ Palyu, ndyaa loꞌo
neꞌ ꞌin teꞌ kanꞌ seꞌen ndiꞌin neꞌ tiꞌí taꞌa neꞌ.
Loꞌo nchga neꞌ tiꞌí kanꞌ nchkaa bra kanꞌ;
kwiꞌngwañaꞌan, neꞌ tiꞌí numsñikwiꞌinkuxi
ꞌin neꞌ, mdoꞌo kwiꞌin ꞌin neꞌ kanꞌ ndyaa bra
kanꞌ.

13 Kichen kanꞌ mdiꞌin chinꞌ neꞌ judío nu
ja la nsuꞌwi kichen tyi neꞌ, xkwiꞌ mdaꞌan
yuꞌwi ti neꞌ kanꞌ. Ykwiꞌ neꞌ kanꞌ chaꞌ nchka
ꞌinneꞌkuloneꞌkwiꞌinkuxinumsñi ꞌinnten.
Loꞌo neꞌ kanꞌ, ngwa tiꞌ neꞌ chaꞌ kulo neꞌ
kwiꞌin chabiyaꞌ ꞌin Jesús nu nka Xꞌnaan, ni
siya ja msñi neꞌ chaꞌ ꞌin Jesús.
―Chabiyaꞌ ꞌin Jesús tyoꞌo kwiꞌin nu

nsuꞌwi ꞌwan ―ndukwin neꞌ ꞌin neꞌ tiꞌí―,
ti kwiꞌ Jesús nu nduꞌu Palyu chaꞌ ꞌin
―ndukwin neꞌ.

14 Ngwañaꞌan yꞌni taꞌa kati sñiꞌ Esceva;
loꞌo yu kula Esceva ni, ngwa yu ska sti joꞌo
nu ngwa ndloo ꞌin neꞌ judío. 15 Loꞌo ngwa
ska yaꞌ, ngwañaꞌan ykwiꞌ sñiꞌ Esceva kanꞌ
loꞌo ska neꞌ tiꞌí. Bra ti mxkwen nu tiꞌí kanꞌ
ꞌin neꞌ kanꞌ, siꞌya kwiꞌin kuxi nu nsuꞌwi ꞌin
yu:
―Wa nsuꞌwi lyoǔn ꞌin Jesús ―ndukwin

kwiꞌin kanꞌ―, loꞌo nsuꞌwi lyoǔn ꞌin Palyu
―ndukwin―. Loꞌo nu ꞌwan ni, ¿ni neꞌ ka
lka wan a?

16Loꞌomsñiyu tiꞌí kanꞌ ꞌin taꞌa sñiꞌEsceva
bra kanꞌ, yꞌni tiꞌí yu ꞌin neꞌ, mjiꞌin ꞌa yu ꞌin
neꞌ, sa bra nu msnan neꞌ mdoꞌo neꞌ kunaꞌ
ti neꞌ, chaꞌ mdyii steꞌ neꞌ mdaaꞌ ran. Tiꞌí ꞌa
ꞌin neꞌ kanꞌ bra kanꞌ. 17Wa ynan nchga neꞌ
kichen Efeso chaꞌ kanꞌ, ni siya neꞌ judío, ni
siya xka ta nten. Ytsen ꞌa neꞌ bra kanꞌ. Yꞌni
tnun ꞌaneꞌ ꞌin JesúsnunkaXꞌnaanchunꞌnu
wa naꞌan neꞌ chaꞌ kanꞌ bra kanꞌ.

18Loꞌomdiyan tyunnten nu yten chaꞌ ꞌin
Jesucristobrakanꞌ, ytsaꞌneꞌ tloontenkaꞌan
chaꞌ wa ngwa jyuꞌu ꞌa tiꞌ neꞌ ꞌin nchga chaꞌ
kuxinuyꞌnineꞌ; 19kwiꞌngwañaꞌan, ntennu
yꞌni chaꞌ taꞌá,mdiyan loꞌo neꞌ ꞌin kityi kuxi
kanꞌ ꞌin neꞌ, mdikin neꞌ kityi chaꞌ taꞌá kanꞌ
bra kanꞌ. Mdukwa neꞌ ni sa kwa nsuꞌwi lyo
kityi nu mdikin neꞌ kanꞌ; loꞌo tuꞌwatyii mi
tñiplata, sa kwansuꞌwi lyo kityi numdikin
neꞌ kanꞌ bra kanꞌ. 20Ngwañaꞌan ngwa chaꞌ
kaꞌan la nten ngwa biyaꞌ tiꞌ chaꞌ ꞌin Xꞌnaan,
ngwa biyaꞌ tiꞌ neꞌ chaꞌ tnun ꞌa chaꞌ nchka
kuꞌni nu nka Xꞌnaan.

21Chunꞌndiꞌin langwa tiꞌPalyu tsaa layu
lo yuu ꞌinMacedonia, loꞌo lo yuu ꞌin Acaya,
chaꞌ tsaa yu seꞌen ndiꞌin nchga ta nten ꞌin
Jesucristo nu ndiꞌin lo yuu kanꞌ. Chunꞌ
ndiꞌin la, bra kanꞌ tsaa yu nde Jerusalén
xiyaꞌ, ngwa tiꞌ yu. Kwiꞌ ngwañaꞌan, ykwiꞌ
Palyu chaꞌ ndiꞌin chaꞌ tsaa yu la kichen
Roma nde loo la. 22Kulo ndukwa ykwiꞌ yu

loꞌo tukwayu taꞌandaꞌanyunungwaTimu
loꞌoRastu, chaꞌ tsaaneꞌndeMacedoniande
loo la ꞌin yu. Ti kanun la chinꞌ Palyu nde lo
yuu Asia, ngwa tiꞌ yu.

Msinꞌ ꞌa tiꞌ neꞌ Efeso
23 Loꞌo mdyisnan nten kichen Efeso

msinꞌ ꞌa tiꞌ neꞌ chaꞌ ꞌin nten nu wa yten
chaꞌ ꞌin Xꞌnaan bra kanꞌ. 24 Nde ñaꞌan
ngwa chaꞌ msinꞌ tiꞌ neꞌ kanꞌ. Ska nten nu
naan Demetrio mskwen tikeeꞌ yu ꞌin neꞌ
kichen chaꞌ msinꞌ ꞌa tiꞌ neꞌ; kwityi plata
lka yu, nñan yu nkwin laa ꞌin joꞌo Diana
loꞌo plata. Ndiꞌin ꞌa msu ꞌin Demetrio kanꞌ,
chaꞌ kuꞌni yu tñan kanꞌ. Loꞌo kaꞌan ꞌa nten
ndaꞌan chaꞌkuꞌni tnunneꞌ ꞌin joꞌokanꞌ, chaꞌ
xꞌnan kichen kanꞌ lka joꞌo Diana. Loꞌo ng-
wañaꞌan, ndijyan ꞌa kanan ꞌin kwityi plata
loꞌo tñankanꞌ. 25Kanꞌndyoꞌ tiꞌinnchganten
ꞌin Demetrio kanꞌ, loꞌo nchga kwityi plata
nu ndiꞌin kichen kanꞌ, ndyoꞌ tiꞌin neꞌ ska
seꞌen ti bra kanꞌ.
―ꞌWan, taꞌa ngiꞌnian tñan ―ndukwin

Demetrio ꞌin neꞌ―, jlyo tiꞌwanchaꞌndijyan
ꞌa kanan ꞌñaan loꞌo tñan nu ndiya ꞌñaan
―ndukwin yu―. 26 Loꞌo ni, wa naꞌan wan
chaꞌ ndaꞌan Palyu kanꞌ kichen tyian re, sa
ñaꞌan nu ndaꞌan yu nchga kichen lo yuu
nu kwenta ꞌin Asia re. Wa ynan wan chaꞌ
nu nduꞌu yu kanꞌ ꞌin nten, chaꞌ ja suꞌwe
kuꞌni tnun neꞌ ꞌin joꞌo nu nñan nten cha-
lyuu ti. Nchkwiꞌ Palyu kwa chaꞌ siꞌi Ndiose
ykwiꞌ lka joꞌo kanꞌ. Loꞌo ni, ndiya ꞌa nten
kichen re nuwa yten chaꞌ nu ykwiꞌ yu kanꞌ
―ndukwin Demetrio―. 27 Kuxi ꞌa ndyoꞌo
chaꞌ kanꞌ ꞌñaan, si ja nchka ꞌa tiꞌ nten xiꞌi
nkwin nu nñaan; ja kaja ꞌa tñan nu kuꞌnian
bra kanꞌ. Loꞌo ja xlyaa nten kuꞌni tnun ꞌin
jyaꞌaan joꞌo Diana nu nka ndloo siyaꞌ ti niꞌ
lyaa kichen tyian re bra kanꞌ ―ndukwin
Demetrio―. Nchga nten lo yuu ꞌin Asia re
ngiꞌni tnuan ꞌin joꞌo kanꞌ, loꞌo nchga nten
ñaꞌaan chalyuu ngiꞌni tnun ꞌin joꞌo kanꞌ. Ja
suꞌwe si kuꞌni tyi neꞌ chaꞌ ꞌin joꞌo tnun nu
ndiꞌin ꞌñaan―ndukwin Demetrio.

28 Xa wa ynan nten nu nñan nkwin joꞌo
chaꞌ kanꞌ, msinꞌ ꞌa tiꞌ neꞌ bra kanꞌ. Kwen
msiꞌya neꞌ loꞌo taꞌa neꞌ bra kanꞌ:
―¡Tnun ꞌa nchka jyaꞌaan joꞌo Diana, kanꞌ

nu lka joꞌo ꞌin nchga neꞌ Efeso taꞌaan!
―ndukwin neꞌ.

29 Ni siya ja jlyo tiꞌ nten kichen nan lka
ngwa ꞌin neꞌ kanꞌ, ni chaꞌ msiꞌya ꞌa neꞌ
ngwañaꞌan, kanꞌ msnan taꞌa neꞌ ndyaa neꞌ
chaꞌ ñaꞌan kwiꞌya neꞌ chinꞌ ꞌin neꞌ. Loꞌo
msñineꞌ ꞌin Gayu loꞌo Aristarco taꞌa ndaꞌan
Palyu bra kanꞌ, ni siya yu Macedonia lka
yu kanꞌ, ndyaa loꞌoneꞌ ꞌin yu kanꞌnde seꞌen
ndyoꞌ tiꞌin nten kichen. 30LoꞌoPalyu, ngwa
tiꞌ yu tsaa yu seꞌen ndyoꞌ tiꞌin nten kaꞌan
bra kanꞌ, chaꞌ chkwiꞌ yu loꞌo nten kichen
kanꞌ. Loꞌo ja mda ꞌa taꞌa nten ꞌin Jesús
chabiyaꞌ ꞌin yu chaꞌ tsaa yu. 31 Loꞌo ndiya
chinꞌ taꞌa suꞌwe nsuꞌwi Palyu la kanꞌ, kwiꞌ
nu nka tñan nde lo yuu ꞌin Asia kanꞌ, loꞌo
neꞌ kanꞌ ykwiꞌ neꞌ loꞌo Palyu chaꞌ ja tsaa ꞌa
yu siyaꞌ ti nde seꞌenndyoꞌ tiꞌin nten kichen.
32 Kaꞌan ꞌa nten ndyoꞌ tiꞌin ska seꞌen ti bra
kanꞌ; ska chaꞌ nchkwiꞌ ska ta nten, xka chaꞌ
nchkwiꞌ xka ta nten bra kanꞌ, chaꞌ ja jlyo
tiꞌ neꞌ kichen ni tñan lka ndyoꞌ tiꞌin neꞌ nde
kwa. 33 Bra kanꞌ mjwakii neꞌ judío ꞌin ska
yu kiꞌyu chaꞌ tyituun yu tloo neꞌ kichen
kanꞌ, Jantru naan yu. Loꞌo yꞌni yaꞌ yu ꞌin
neꞌ chaꞌ seen tyiꞌin taꞌa neꞌ bra kanꞌ, chaꞌ
ka chkwiꞌ yu loꞌo neꞌ. 34Bra nu ndii tiꞌ nten
kichen chaꞌ loꞌo Jantru lka yu neꞌ judío, lye
la msiꞌya neꞌ kichen bra kanꞌ. Mdyii tukwa
bra nu xkwiꞌmsiꞌya ti nten kaꞌan kanꞌ loꞌo
taꞌa neꞌ:
―¡Tnun ꞌa nchka jyaꞌaan joꞌo Diana, kanꞌ

nu lka joꞌo ꞌin nchga neꞌ Efeso taꞌaan!
―ndukwin neꞌmsiꞌya neꞌ.

35 Loꞌo kanꞌ yꞌni skaranu kichen chaꞌ ka
tiin nten kaꞌan kanꞌ:
―ꞌWan, neꞌ Efeso ―ndukwin skaranu

kanꞌ ꞌin neꞌ kichen―, jlyo tiꞌ nten tyukwi
ñaꞌaan chalyuu chaꞌ taꞌaan ñaꞌansian ꞌin
laa ꞌin jyaꞌaan joꞌo Diana ―ndukwin
skaranu―. Lka chaꞌ ñaꞌansian ꞌin ti kwiꞌ
joꞌo Diana nu mdoꞌo la niꞌ kwan mdiyuu
lo chalyuu re. 36 Ja tukwin ka chkwiꞌ chaꞌ
siꞌi ngwañaꞌan ngwa chaꞌ kanꞌ; kanꞌ chaꞌ
mnan ti tyiꞌin wan sikwa, kuwe chinꞌ tiꞌ
wan nan lka kuꞌni wan tsan ni ―ndukwin
skaranu―. 37Wa yan loꞌo wan ꞌin nten re,
ni siya ja skachaꞌkuxiyꞌnineꞌniꞌ lyaa ꞌwan,
ja siyaꞌ ykwiꞌ neꞌ chaꞌ chen ñaꞌan chaꞌ ꞌin
joꞌo ꞌwan. 38 Loꞌo Demetrio kwa, loꞌo taꞌa
ngiꞌni yu tñan, si ndiya kiꞌya chaꞌ xtya neꞌ
ꞌin nten re, ndiꞌin chaꞌ tsaa neꞌ tuꞌ naꞌan
tñan; tloo wse xtya neꞌ kiꞌya ꞌin nten, chaꞌ

ka biyaꞌ chaꞌ kanꞌ bra kanꞌ. 39 Si ndiya xka
la chaꞌnunchka tiꞌwanchkwiꞌwanchaꞌ ꞌin
nten re, chkwiꞌ wan chaꞌ kanꞌ loꞌo yu kula
kichen re bra nu tyoꞌ tiꞌin neꞌ ―ndukwin
skaranu―. 40 ¿Ni sa ñaꞌan ka chkwiǐnꞌ
loꞌo gobierno a? Si kan neꞌ gobierno kanꞌ,
chaꞌ xtya neꞌ kiꞌya ꞌin kichen re chaꞌ lye
ꞌa msuan tsan ni, ja ka jlyo tiǎnꞌ ni chaꞌ
xkweěn ꞌin neꞌ bra kanꞌ. Ja chan xkeꞌ tiꞌ neꞌ
kanꞌ, chaꞌ nxuun wan loꞌo ti kwiꞌ gobierno
ni.

41 Ngwañaꞌan ykwiꞌ skaranu loꞌo nten
kaꞌan. Loꞌo ngulo yu tñan ꞌin neꞌ chaꞌ tyaa
neꞌnaꞌan tyi neꞌbra kanꞌ. Ngwañaꞌanngwa
chaꞌ ngwa tiin chaꞌ kanꞌ, ndyaa neꞌ bra
kanꞌ.

20
TsaaPalyu lo yuunukwenta ꞌinMacedo-

nia loꞌo Grecia
1Bra wamdyii chaꞌmsinꞌ tiꞌ nten kichen

Efeso, bra kanꞌmsiꞌya Palyu ꞌin nchga nten
ꞌin Jesucristo nu ndiꞌin kichen kanꞌ, chaꞌ
tiyan neꞌ seꞌen ndiꞌin yu. Bra kanꞌ ngwaꞌu
la yu chinꞌ ꞌin neꞌ; ngwañaꞌan mslaaꞌ yu
loꞌo neꞌ, mdoꞌo yu ndyaa yu la lo yuu ꞌin
Macedonia bra kanꞌ. 2 Mdaꞌan yu seꞌen
ndiꞌin nchga tanten ꞌin Jesucristo nundiꞌin
lo yuu kanꞌ, kanꞌ chaꞌ ngwa tnun tiye neꞌ
chunꞌnchga chaꞌnungwaꞌu yu ꞌin neꞌ kanꞌ.
Loꞌo ti mdaꞌan la yu lo yuu nu kwenta ꞌin
Grecia bra kanꞌ; 3 lo yuu kanꞌ nganun yu
snan koꞌ. Bra kanꞌ wa tyaa ti yu niꞌ yka
naꞌan nde Siria xiyaꞌ, xa numgii tiꞌ yu chaꞌ
nchka tiꞌ neꞌ judío nu kuxi tiye kuꞌni neꞌ
chaꞌ kuxi loꞌo yu; kanꞌ chaꞌ ja yaa ꞌa yu niꞌ
yka naꞌan. Xka tuwiin ndyaa yu bra kanꞌ.
Mxitukwi yu ndyaa yu tuwiin ndyaa nde
Macedonia xiyaꞌ. 4Loꞌo mdaꞌan Sópater nu
lka ska neꞌ Berea loꞌo ba, loꞌo Aristarco loꞌo
Segundonu lkaneꞌTesalónica, loꞌoGayunu
lka neꞌ Derbe, loꞌo Timu kanꞌ, loꞌo Tíquico
loꞌo Trófimo nu lka neꞌAsia; taꞌa bamdaꞌan
ba loꞌo Palyu bra kanꞌ. 5Loꞌo nchga neꞌ taꞌa
ndaꞌanPalyu kanꞌ, ndyaaneꞌnde loo la ꞌwa
nde kichen Troas; 6 nganun Palyu loꞌoǔn
bra kanꞌ (ti kwiꞌ Luka lkaǎn nu ndaꞌaǎn lo
kityi re). Nganun ba kichen Filipos chaꞌ
tyijin ba taꞌa nu nchku neꞌ jaxlya nu ja loꞌo
skwan tiyeꞌ ndyaꞌ. Mdoꞌo ba ndyaa ba bra
kanꞌ, yten ba niꞌ yka naꞌan chaꞌ tsaa ba taꞌa

tyukwaa ba loꞌo neꞌ kanꞌ nde kichen Troas.
Kiꞌyu tsanmdiꞌin ba niꞌ yka naꞌan chaꞌ kala
ba xka laꞌa tsuꞌ tujoꞌo kanꞌ, loꞌo xa kati tsan
mdiꞌin taꞌa ba kichen kanꞌ bra kanꞌ.

Mdiꞌin Palyu kichen Troas
7Nu ngwa tsan timincu, ndyoꞌ tiꞌin nten

nu ndiꞌin chaꞌ ꞌin loꞌo Jesús chaꞌ suꞌwa ti
ku siin neꞌ bra kanꞌ. Ngwaꞌu Palyu chaꞌ
ꞌin Ndiose ꞌin neꞌ sa bra nu mdiya jluꞌwe
tla, chaꞌ wa tyaa ti ba la xka tsan bra kanꞌ.
8Ngwa ska naꞌan snan pisu, loꞌo ndyoꞌ tiꞌin
ba skanaꞌannukwan labrakanꞌ. Kaꞌankiiꞌ
ndiya chaꞌ xuꞌwi xaa niꞌ ñaꞌan kanꞌ. 9 Wa
mdiya ska yu kuneꞌ nu naan Eutico nde
kwa, nu mdukwa tuꞌ ventana. Ndyuꞌwi ꞌa
sla yu kuneꞌ kanꞌ, chaꞌ chan ꞌa ykwiꞌ Palyu.
Bra kanꞌ ngwiꞌya sla yu, mdiyuu yu lyuu
nde chunꞌ naꞌan. Ndyaa nten chaꞌ xituun
ꞌin yu, loꞌo wa ngujwi yu. 10Bra ti ngwiꞌya
Palyu lo yka slera, mdyisti Palyu lo yu nu
ngujwi kanꞌ, chaꞌ xñi ꞌin yu nu nsuu lyuu
kanꞌ. Bra wa msñi Palyu ꞌin yu kanꞌ, ykwiꞌ
yu loꞌo neꞌ bra kanꞌ:
―Ja ka xiꞌin tiꞌ wan, ti luꞌu yu re ni

―ndukwin Palyu ꞌin neꞌ bra kanꞌ.
11 Xiyaꞌ mxkwen Palyu lo yka slera, yku

siin yu loꞌo neꞌ bra kanꞌ. Loꞌo xiyaꞌ mdyis-
nan yu ngwaꞌu yu ꞌin neꞌ bra kanꞌ sa ñaꞌan
bra ngwiꞌya xaa xka tsan. Mdoꞌo ba ndyaa
babrakanꞌ. 12Loꞌoyukuneꞌnungwasuꞌwe
ꞌin ni, ndyaa loꞌo neꞌ ꞌin yu tuꞌ naꞌan tyi yu.
Suꞌwe ꞌa ngwa tiye neꞌ chaꞌ wa ndyuꞌu yu
xiyaꞌ.

Mdoꞌo neꞌ kichen Troas, ndyaa neꞌ la
Mileto

13Loꞌo bra kanꞌ bare mdoꞌo ba ndyaa ba
nde loo la, ytenbaniꞌykanaꞌanchaꞌ tsaaba
kichen Asón; ska ti Palyu nganun yu chaꞌ
tsaa yu xka tuwiin lo yuu wtyi. 14 Xiyaꞌ
ndyukwa taꞌa ba loꞌo yu nde kichen Asón
kanꞌ, yten yu niꞌ yka naꞌan loꞌo ba, ndyaa
ba nde kichen Mitilene bra kanꞌ. 15 Xiyaꞌ
mdoꞌo ba ndyaa ba bra kanꞌ, mdijin ba
lo yuu nu kwenta ꞌin Quío; la xka tsan
mdiyan ba kichen Samos, loꞌo mxitñaꞌ ba
chinꞌ kichen Trogilio kwiꞌ seꞌen ti bra kanꞌ.
La xka tsan ngala ba kichen Mileto. 16 Ja
yaa ba nde kichen Efeso, chaꞌ ja mslyaa
Palyu kanun yu chan lo yuu ꞌin Asia kanꞌ;
ngwa tiꞌ yu chaꞌ tyaa lya yu nde Jerusalén

chaꞌ tyiꞌin yu kichen kanꞌ xa nu nchka taꞌa
Pentecostés, si ka ꞌin yu.

NgwaꞌuPalyu ꞌinneꞌkula ꞌinnten ꞌin Jesu-
cristo nde kichen Efeso

17Laja nu nganun ba kichenMileto kanꞌ,
msuꞌwa Palyu ska chaꞌ ndyaa seꞌen ndiꞌin
nchga neꞌ kula ꞌin nten ꞌin Jesucristo nde
kichen Efeso, chaꞌ tiyan neꞌ seꞌen ndiꞌin yu.
18 Bra wa mdiyan neꞌ kula kanꞌ, bra kanꞌ
ngwaꞌu Palyu chinꞌ ꞌin neꞌ:
―Wa jlyo tiꞌwan nchga chaꞌ sa ñaꞌan nu

yꞌniǐn nchga tsan xa nu mdiꞌiǐn loꞌo wan lo
yuu ꞌin Asia re ―ndukwin Palyu ꞌin neꞌ―.
19 Jlyo tiꞌwan chaꞌnchga tsan yꞌniǐn tñan ꞌin
Jesús tyukwi ti tiyeěn, chaꞌ ja yꞌniǐn siyeěnꞌ
loꞌo wan. Kwiꞌ ngwañaꞌan, xiꞌin ꞌa tiǎnꞌ
chaꞌ ꞌin nten nu ngiꞌni chaꞌ kuxi nde seꞌen
ndiꞌin wan. Loꞌoǔn, ngwa tiꞌí ꞌñaǎn xa nu
tiꞌí tiꞌ neꞌ judío nu xaꞌan tiye ꞌñaǎn. 20 Jlyo
tiꞌ wan chaꞌ nchga tsan ngwaꞌuǔn nchga
chaꞌ suꞌwe kanꞌ ꞌwan, chaꞌ ka tyiꞌin suꞌwe
la kasiya ꞌwan; ngwaꞌuǔn ꞌwanxanundyoꞌ
tiꞌin wan sa tlyu ti wan, loꞌo ngwaꞌuǔn
ꞌwan tuꞌ naꞌan tyi wan, ska wan. 21 Ska
ti biyaꞌ nchkwiǐnꞌ loꞌo nchga nten ni siya
neꞌ judío taꞌaǎn, ni siya nten xka laꞌa tsuꞌ;
ska ti chaꞌ nduꞌuǔn ꞌin nchga wan, chaꞌ
ndiꞌin chaꞌ kulaa yaꞌ wan nchga chaꞌ kuxi
nu ndiꞌin ꞌwan bra nu xñi wan chaꞌ ꞌin
Jesucristo chaꞌ ka Ni Xꞌnan wan. 22 Loꞌo
ni, tsaꞌaǎn nde Jerusalén, chaꞌ ngwañaꞌan
nchkwiꞌ Tyiꞌi Ndiose loꞌoǔn chaꞌ ndiꞌin chaꞌ
tsaꞌaǎn nde kwa, ni siya ja ya ka biyaꞌ tiǎnꞌ
nan ka nu ka ꞌñaǎn bra nu kalaǎn nde
kwa. 23 Sa kanꞌ ti chaꞌ jlyo tiǎnꞌ, chaꞌ nchga
kichen seꞌen ndaꞌaǎn nchkwiꞌ neꞌ chaꞌ xñi
nten xaꞌan ꞌñaǎn, chaꞌ suꞌwa neꞌ ꞌñaǎn niꞌ
ñaꞌanchkwan; nchkwiꞌneꞌ chaꞌ lye ꞌa tyijiǐn
nu tiꞌí nde kichen Jerusalén kanꞌ. Sa kwa
ti chaꞌ jlyo tiǎnꞌ, chaꞌ ngwañaꞌan lka chaꞌ
nu ytsaꞌ Tyiꞌi Ndiose ꞌñaǎn. 24 Ja ntseěn ꞌin
chaꞌ nu nchkwiꞌ neꞌ kanꞌ, ja nꞌni chaꞌ ꞌñaǎn
ni siya kujwi neꞌ ꞌñaǎn. Ska ti chaꞌ nchka
tiǎnꞌ, chaꞌ suꞌwe ti tyii tñan numdaNi Jesús
ꞌñaǎn, chaꞌ chkwiǐnꞌ chaꞌ suꞌwe ꞌin Ndiose
loꞌo nten chalyuu, chaꞌ suꞌwe ꞌa nka tiye
Ndiose ñaꞌan Ni ꞌin nchga nten―ndukwin
Palyu.

25 ’Wa mdaꞌaǎn loꞌo wan, wa ngwaꞌuǔn
ꞌwan nchga chaꞌ sa ñaꞌan nu ka Ndiose

ndloo niꞌ kasiya ꞌwan; loꞌo ni, chañi chaꞌ
nu nchkwiǐnꞌ re, chaꞌ ja ñaꞌan ꞌa wan ꞌñaǎn
xiyaꞌ. 26 Kanꞌ chaꞌ nchkwiǐnꞌ loꞌo wan ni,
chaꞌ ja ndukwiǐn kiꞌya si kanaꞌ kasiya ꞌin
ska nten taꞌa wan. 27Wa ykwiǐnꞌ loꞌo wan
nchga chaꞌnunchka tiꞌNdiose kuꞌniNi loꞌo
wan; ja ska chaꞌ yuꞌwi kutsiꞌ ꞌwan. 28 Loꞌo
ni, ndiꞌin chaꞌ ñaꞌansiin wan ꞌwan, ti ykwiꞌ
ti wan; kwiꞌ ngwañaꞌan, ñaꞌansiin wan ꞌin
nchga nten ꞌin Jesucristo nde kichen tyi
wan, chaꞌ wa nda Tyiꞌi Ndiose tñan ꞌwan
chaꞌ ka wan ndloo ꞌin nchga ta nten kanꞌ.
Tnun ꞌa tñan yꞌni Xꞌnaan chaꞌ katin kiꞌya
nu ndiꞌin ꞌñaan bra nu ngujwi yu lo wsi,
ngalu tnen ykwiꞌ yu. 29 Jlyo tiǎnꞌ chaꞌ nde
loo la xawa ndyaꞌaǎn ni, bra kanꞌ kan nten
kwiñi nu kuꞌni ñuꞌun ꞌin nchga ta nten taꞌa
wan; sa ñaꞌan ngiꞌni ska ꞌni tlá, ñaꞌan tiꞌ ska
ngwoꞌo nu tlá ꞌa ꞌin ska ta slyaꞌ, ngwañaꞌan
kuꞌni ñuꞌunneꞌ kwiñi kanꞌ ꞌin nchga ta nten
taꞌawan. 30Kwiꞌ ngwañaꞌan laja wan, nten
taꞌa wan, tyoꞌo tukwa chinꞌ neꞌ kwiñi kanꞌ;
chaꞌ kwiñi kwaꞌu neꞌ, kanꞌ chaꞌ tukunꞌ neꞌ
tuwiin ꞌin tyun nten ꞌin Jesucristo, chaꞌ ja
tyaa yuꞌwi ꞌa tiꞌ neꞌ chaꞌ nu ñi nu wa ykwiꞌ
wan loꞌo neꞌ. 31 Kiꞌya wan kwenta sikwa.
Tyaa yuꞌwi tiꞌ wan chaꞌ snan yijan mdiꞌiǐn
loꞌowan. Ngwaꞌuǔn ꞌwan tsan loꞌo tla; tyun
ꞌa tsan ngwa xiꞌin tiǎnꞌ chaꞌ ꞌwan, nganaǎn
chaꞌ ꞌwan―ndukwin Palyu―.

32 ’Xnuǔn ꞌwan yaꞌ Ndiose ni, chaꞌ suꞌwa
yaꞌ Ni ꞌwan. Kunan wan nchga chaꞌ nu
wa ykwiꞌ Ndiose loꞌo wan, ti kwiꞌ ti chaꞌ
nu ngiꞌni chaꞌ ka tnun la tiye wan, chaꞌ
tnun ꞌa lka chaꞌ ꞌin Ndiose. Ngwañaꞌan ka
biyaꞌ tiꞌwan chaꞌ kaꞌan ꞌa chaꞌ suꞌwe xuꞌwa
Ni ꞌwan suꞌwa ti loꞌo nchga nten nu ngulo
suwi Ndiose ꞌin. 33 Ja ngwa tiǎnꞌ xñiǐn tñi
ꞌin nten; kwiꞌ ngwañaꞌan, ja mslyaǎn xñiǐn
ska teꞌ nu nda neꞌ ꞌñaǎn. 34 Jlyo tiꞌwan chaꞌ
yꞌniǐn tñan loꞌo yaǎnꞌ tiǎn, chaꞌ kaja tñi nu
tyijin yuꞌwi ꞌñaǎn chalyuu loꞌo nchga taꞌa
mdaꞌaǎn. 35Yꞌniǐn ngwañaꞌan chaꞌ ka biyaꞌ
tiꞌ wan sa ñaꞌan nu suꞌwe kuꞌni wan loꞌo
ntennundiꞌin ꞌachaꞌnu lyiji ꞌin. Ndiꞌin chaꞌ
tyuꞌwi tianꞌ ska chaꞌ nu wa ykwiꞌ Jesús nu
nka Xꞌnaan loꞌoan: “Ni siya suꞌwe nka tiye
wan bra nu ta xuꞌwe ti nten ska nan ꞌwan,
tlyu la chaꞌ suꞌwe lkabranu taxuꞌwe tiwan
ska nan ꞌin taꞌa nten wan” ndukwin Jesús
ꞌñaan.

36 Xa wa mdyii ykwiꞌ Palyu loꞌo neꞌ
kanꞌ, mduun xtyinꞌ ba chaꞌ chkwiꞌ ba loꞌo
Ndiose; suꞌwa ti ykwiꞌ taꞌa ba loꞌo Ndiose
bra kanꞌ. 37Bra kanꞌ nganan ꞌa neꞌ kanꞌ laja
nu msñi neꞌ siꞌ Palyu, ykwichaꞌ neꞌ ꞌin yu
bra nu mslaaꞌ neꞌ loꞌo yu. 38 Xiꞌin ꞌa tiꞌ neꞌ
chaꞌ ykwiꞌ Palyu chaꞌ ja ñaꞌan ꞌa neꞌ kanꞌ ꞌin
yu siyaꞌ ti. Loꞌo ndyaa loꞌo taꞌa neꞌ kanꞌ ꞌwa
tuwiin, chaꞌ tsaa ba niꞌ yka naꞌan xiyaꞌ bra
kanꞌ.

21
Tsaa Palyu nde Jerusalén

1 Kanꞌ nganun nten taꞌa ba kichen kanꞌ
bra kanꞌ. Loꞌo bare, mdoꞌo ba ndyaa ba niꞌ
yka naꞌan la lo yuu nu kwenta ꞌin Cos bra
kanꞌ. La xka tsanmdiyan ba kichen Rodas,
chunꞌ ndiꞌin la ngala ba kichen Pátara. 2 Ti
kwiꞌ kichen Pátaramjwi xka yka naꞌan ꞌwa
nu tsaa lo yuu ꞌin Fenicia. Yten ba niꞌ yka
naꞌan kanꞌ, mdoꞌo ba ndyaa ba bra kanꞌ.
3 Mdijin ba kwiꞌ seꞌen ti lo yuu Chipre,
laꞌa seꞌen kaa nganun yuu wtyi kanꞌ, chaꞌ
tsaa ñi ba la lo yuu ꞌin Siria. Nde kichen
Tiro tsaa yka naꞌan kanꞌ loꞌo yuꞌwa ꞌin neꞌ
kwa. Branungala bakichenkanꞌmdoꞌoba
niꞌ yka naꞌan kanꞌ, 4 ndyaa ba seꞌen ndiꞌin
nchga nten ꞌin Jesucristo nu ndiꞌin kichen
kanꞌ; kati tsan nganun ba loꞌo neꞌ kanꞌ bra
kanꞌ. Ykwiꞌneꞌkanꞌ loꞌoPalyu chaꞌ ja tsaa ꞌa
yu kichen Jerusalén, chaꞌ Tyiꞌi Ndiose ytsaꞌ
Ni ꞌin neꞌ sa ñaꞌan chaꞌ tnun nu ka ꞌin Palyu
nde kichen kanꞌ. 5Mdaꞌa kati tsan, mdoꞌo
ba ndyaa ba bra kanꞌ. Mdayaꞌ ꞌa neꞌ kanꞌ
ꞌwa tuwiin seꞌenndyaaba tuꞌwa tujoꞌo; loꞌo
nchga nu kunaꞌan, loꞌo nu xuwe sñiꞌ neꞌ,
ndyaa neꞌ loꞌo ba. Bra kanꞌ mduun xtyinꞌ
taꞌa ba tuꞌwa tujoꞌo chaꞌ suꞌwa ti chkwiꞌ ba
loꞌoNdiose. 6Mslaaꞌ neꞌ loꞌo ba, msñi siꞌ neꞌ
ꞌwa, yten ba niꞌ yka naꞌan xiyaꞌ bra kanꞌ.
Mxitukwi neꞌ yan neꞌ tuꞌ naꞌan tyi neꞌ bra
kanꞌ.

7 Kanꞌ mdoꞌo ba kichen Tiro ndyaa ba
kichen Tolemaida. Mdoꞌo ba niꞌ yka naꞌan
bra kanꞌ, ndyaa ba lo kichen; kanꞌ mda
ba kasiya ꞌin nten ꞌin Jesucristo taꞌaan nu
ndiꞌin kichen kanꞌ, loꞌo nganun ba loꞌo neꞌ
kanꞌ ska tla ti bra kanꞌ. 8 La xka tsan
mdoꞌo ba ndyaa ba tuwiin nu tsaa kichen
Cesarea; ngala ba naꞌan tyi Lpe bra kanꞌ,
ti kwiꞌ Lpe nu ykwiꞌ chaꞌ ꞌin Jesucristo nu

nka Xꞌnaan loꞌo nten. Lpe kanꞌ lka ska
nu kati nten nu ngulo suwi taꞌa nten ꞌin
Jesucristo nungwa sꞌni, chaꞌ ka tñan ꞌin neꞌ.
Nganunba seꞌenndiꞌin yubrakanꞌ. 9Ndiya
jakwa sñiꞌ Lpe, xkwiꞌ nu kunaꞌan nu ja ya
kaja kwilyoꞌo lka neꞌ kanꞌ. Wa nda Ndiose
chabiyaꞌ ꞌin neꞌ kunaꞌan kanꞌ, chaꞌ chkwiꞌ
neꞌ nchga chaꞌ nu nchka tiꞌ Ndiose chkwiꞌ
Ni loꞌo nten. 10 Mdiꞌin ba seꞌen ndiꞌin neꞌ
tyun tsan, loꞌo kanꞌmdiyan ska yu kiꞌyu nu
naan Agabo; lo yuu nu kwenta ꞌin Judea
mdoꞌo yu kanꞌ. Ska nu nchkwiꞌ loꞌo nten
chabiyaꞌ ꞌin Ndiose lka yu kanꞌ, nchka ꞌa ꞌin
yu ndii tiꞌ yu nan nu ka nde loo la. 11Xa nu
mdiyan yu seꞌen ndiꞌin ba, bra kanꞌ mxtiꞌ
yu kijin nchkanꞌ siꞌ Palyu, loꞌo ti ykwiꞌ ti
yu mskanꞌ yu yaꞌ yu loꞌo kiyaꞌ yu loꞌo kijin
kanꞌ. Kanꞌ nu ykwiꞌ Agabo loꞌo ba:
―Wa ytsaꞌ Tyiꞌi Ndiose ꞌñaǎn―ndukwin

Agabo ꞌwa― chaꞌ kwiꞌ ngwañaꞌan skanꞌ
nten ꞌin yu nu nka xꞌnan kijin re; sa ñaꞌan
nu nchkaǎnꞌ ykwiǐnꞌ, ngwañaꞌan skanꞌ neꞌ
judío taꞌaan ꞌin yu rende Jerusalén―nduk-
win Agabo ꞌwa―. Tsaa loꞌo neꞌ ꞌin yu re
seꞌen ndiꞌin neꞌ xka laꞌa tsuꞌ chaꞌ ta neꞌ nu
tiꞌí ꞌin yu―ndukwin.

12Ynan ba chaꞌ nu ykwiꞌ Agabo, loꞌo taꞌa
ba loꞌo neꞌ Cesarea taꞌaan, tꞌnan ꞌa ykwiꞌ ba
loꞌo Palyu chaꞌ ja tsaa ꞌa yu nde Jerusalén
bra kanꞌ.

13 ―¿Ni chaꞌ lye ꞌa nganan wan a?
―ndukwin Palyu ꞌwa bra kanꞌ―. ¿Ni
chaꞌ ngiꞌni wan chaꞌ ka xiꞌin tiǎnꞌ a?
―ndukwin―. Wa nka chaꞌ tsaꞌaǎn
Jerusalén; nka tiyeěn tsaꞌaǎn, ni siya skanꞌ
neꞌ ꞌñaǎn, ni siya kujwi neꞌ ꞌñaǎn nde kwa
chunꞌ nchkwiǐnꞌ chaꞌ ꞌin Jesucristo nu nka
Xꞌnaan.

14 Ngwa biyaꞌ tiꞌ ba bra kanꞌ chaꞌ ja ska
chaꞌ ka kuꞌni ba chaꞌ ja tsaa yu la kwa.
―Suꞌwe si ka ꞌin yu sa ñaꞌan nu ndukwin

Ndiose chaꞌ ka ꞌin yu sikwa ―ndukwin ba
bra kanꞌ.

15 Bra wa yꞌni xuꞌwe ba ꞌwa, mdoꞌo ba
ndyaa ba nde Jerusalén bra kanꞌ. 16 Tyun
neꞌ taꞌaan ndyaa loꞌo ꞌwa chaꞌ kwaꞌu neꞌ
ꞌwa la seꞌen ndiꞌin xka yu taꞌaan nu naan
Mnasón. Neꞌ Chipre lka Mnasón kanꞌ. Wa
yten yu chaꞌ ꞌin Jesús ti sꞌni la, loꞌo ni,
ndukwa naꞌan tyi yu nde Jerusalén. Nga-
nun ba seꞌen ndiꞌin yu bra kanꞌ.

Yaa naꞌan Palyu ꞌin Santiago
17 Suꞌwe ngwa tiye nten ꞌin Jesucristo

taꞌaanchaꞌwangalaba Jerusalén. 18Branu
ngwiꞌya xaa xka tsan ndyaa Palyu loꞌo ba
seꞌen ndiꞌin Santiago. Nde kwa ndyoꞌ tiꞌin
nchganeꞌkula ꞌin neꞌ taꞌaannumsñian chaꞌ
ꞌin Jesucristo kichen kanꞌ. 19 Mda Palyu
kasiya ꞌin neꞌ kanꞌ. Bra kanꞌ ytsaꞌ yu ꞌin neꞌ
nchga tñan nu yꞌni Ndiose xa wamdiꞌin ba
lo yuu ꞌin neꞌ xka laꞌa tsuꞌ. 20 Bra wa ynan
neꞌ chaꞌ kanꞌ, yꞌni tnun neꞌ ꞌin Ndiose bra
kanꞌ. Kanꞌ ykwiꞌ neꞌ loꞌo Palyu:
―Suꞌwe ꞌa sikwa―ndukwinneꞌ ꞌin yu―.

Loꞌo ni, jlyo tiiꞌ chaꞌ wa ndiya tyun mi neꞌ
judío taꞌaan nu wa msñi chaꞌ ꞌin Jesús ti
ngwa sꞌni la. Ndukwin neꞌ kanꞌ chaꞌ nch-
gaan ndiꞌin chaꞌ tukwaan nchga chaꞌ kula
nu wa mdatsaa ayman Moisés ꞌñaan nu
ngwa sꞌni chaꞌ kuꞌnian ―ndukwin neꞌ―.
21 Loꞌo ni, nchkwiꞌ neꞌ judío kanꞌ loꞌo taꞌa
neꞌ chaꞌ xka chaꞌ nduꞌu nuꞌwin ꞌin neꞌ judío
taꞌaan nu ndiꞌin xka kichen: nduꞌuu chaꞌ
ja ndiꞌin chaꞌ tukwa neꞌ kanꞌ chaꞌ kula
nu ngwaꞌan ayman Moisés lo kityi, kwiꞌ
nduꞌuu chaꞌ ja ndiꞌin chaꞌ siꞌyu neꞌ kijin ꞌin
sñiꞌkiꞌyuneꞌ chaꞌ lkwanneꞌ, kwiꞌnduꞌuu ꞌin
neꞌ chaꞌ ja kuꞌni ꞌa neꞌ sa ñaꞌan nu ngiꞌnian
taꞌaan nu lkaan neꞌ judío, ndukwin neꞌ
kanꞌ. 22 ¿Ni ñaꞌan nan kuꞌnian sikwa a? Ja
chan tyoꞌ tiꞌin nchganeꞌ judío taꞌaanbranu
kunanneꞌ chaꞌwangalaakichen re. 23Kanꞌ
chaꞌ katsaꞌ ba ꞌiin sa ñaꞌan tñan kuꞌnii ni
―ndukwin yu kula―. Wa ndiꞌin jakwa yu
kiꞌyu re nuwamskanꞌ ska chaꞌ loꞌo Ndiose.
24 Tsaa loꞌoo ꞌin neꞌ kanꞌ niꞌ lyaa tnun, chaꞌ
suꞌwa ti kuꞌni ji wan chaꞌ nu wa mskanꞌ
neꞌ kanꞌ loꞌo Ndiose. Nuꞌwin taa liyaꞌ loo
nchga nan nundiꞌin chaꞌ ka lomstan ꞌin neꞌ
kanꞌ niꞌ lyaa. Bra kanꞌ ka siꞌyu neꞌ kichanꞌ
ke neꞌ bra wa mdyii chaꞌ kanꞌ. Ngwañaꞌan
ka biyaꞌ tiꞌ nchga nten, chaꞌ loꞌo nuꞌwin
ndukwaa nchga tñan nu mdatsaa ayman
ꞌñaan chaꞌ kuꞌnian. Loꞌo ja chañi chaꞌnuwa
ykwiꞌ nten chaꞌ ꞌiin sikwa ―ndukwin yu
kula―. 25 Loꞌo neꞌ xka laꞌa tsuꞌ nu wa yten
chaꞌ ꞌin Jesucristo ni, wa ngwaꞌan ba ska
kityi nu ndyaa seꞌen ndiꞌin neꞌ kanꞌ, chaꞌ ka
biyaꞌ tiꞌ neꞌ chaꞌ ja ndiꞌin chaꞌ suꞌwa kuꞌni
neꞌnchga chaꞌnundiꞌin chaꞌkuꞌni neꞌ judío
taꞌaan. Nde lka chaꞌ nu ngwaꞌan ba: chaꞌ
ja suꞌwe ku neꞌ kunaꞌ ꞌni nu wa mda neꞌ

chaꞌ ka lomstan ꞌin joꞌo, loꞌo ja suꞌwe ku neꞌ
tnen, ja suꞌwe ku neꞌ kunaꞌ ꞌni nu ja ngalu
suꞌwe tnen iꞌ bra wa yjwi neꞌ ꞌin iꞌ, loꞌo ja la
suꞌwexuꞌwi chaꞌ ꞌin neꞌ loꞌo xka nten nu siꞌi
kwilyoꞌo neꞌ.

Msñi neꞌ ꞌin Palyu presu tuꞌwa laa tlyu
26La xka tsan, ndyaa loꞌo Palyu ꞌin jakwa

nten kanꞌ, yꞌni luwi neꞌ ti ykwiꞌ ti neꞌ chaꞌ
ꞌin Ndiose bra kanꞌ. Loꞌo kanꞌ ndyaa neꞌ
niꞌ lyaa tlyu, chaꞌ katsaꞌ neꞌ ꞌin nten nu nka
ndloo niꞌ lyaa kanꞌ bra nu tyii tsan ꞌin neꞌ
loꞌo taꞌa neꞌ, chaꞌ bra kanꞌ ka kan neꞌ niꞌ
lyaa kwa, kan loꞌo neꞌ lomstan nu ta neꞌ ꞌin
Ndiose bra kanꞌ.

27Wa ka ti mdaꞌa kati tsan chaꞌ tyii tñan
ꞌin neꞌ, bra kanꞌndiya chinꞌneꞌ judíonu lka
neꞌ Asia niꞌ lyaa tlyu kanꞌ, naꞌan neꞌ ꞌin Pa-
lyu seꞌen ndaꞌan yu niꞌ lyaa. Bra ti msuꞌwa
neꞌ ska kwentu ꞌin nten kichen, chaꞌ kasinꞌ
tiꞌ neꞌ ꞌin Palyu bra kanꞌ. 28Msiꞌya neꞌ judío
kanꞌ ꞌin neꞌ kichen bra kanꞌ:
―¡ꞌWan, neꞌ Israel taꞌaan―ndukwin neꞌ

kanꞌ―, tayaꞌ wan ꞌwa! ―ndukwin neꞌ―.
Nchga kichen seꞌen ndaꞌan yu kiꞌyu re
nduꞌu yu ꞌin nten chaꞌ ja suꞌwean, nan nu
lkaan neꞌ judío; ja suꞌwe chaꞌ kuꞌni tnuan
chaꞌ nu ngwaꞌan ayman Moisés lo kityi,
ndukwin yu; loꞌo nduꞌu yu chaꞌ ja suꞌwe
laa tlyu re. Loꞌo xka chaꞌ kuxi, wa mdiyan
loꞌo yu re ꞌin neꞌ xka laꞌa tsuꞌ niꞌ lyaa tlyu
re ꞌñaan, chaꞌ kuꞌni ñuꞌun neꞌ ꞌin laa seꞌen
ngiꞌni tnuan ꞌin Ndiose.

29Ykwiꞌ neꞌ ngwañaꞌan chaꞌwanaꞌan neꞌ
ꞌin Palyu mdaꞌan yu lo kichen loꞌo Trófimo,
skaneꞌEfeso. Kanꞌ chaꞌmskeꞌ tiꞌneꞌ chaꞌwa
yaa loꞌo yu ꞌin yu kanꞌ niꞌ lyaa tlyu kanꞌ.

30Msnan nchga nten kichen ndijyan neꞌ
bra kanꞌ, chaꞌ xñi tiꞌin neꞌ ꞌin Palyu. Bra ti
ngulo neꞌ ꞌin yu niꞌ lyaa, mdukunꞌ neꞌ laa
bra kanꞌ. 31Ngwa tiꞌneꞌ kujwi neꞌ ꞌin Palyu;
kanꞌ chaꞌ bra ti ndyaa xka ta nten seꞌen
ndiꞌin xꞌnan sndaru neꞌ romano, ndyaa
ytsaꞌneꞌ ꞌin yu chaꞌ lye ꞌanxuunnchganten
kichen. 32 Kanꞌ chaꞌ ngulo xꞌnan sndaru
tñan ꞌin capitán ꞌin yu chaꞌ tsaa loꞌo neꞌ ꞌin
ñaꞌaan ta sndaru, chaꞌ tsaa neꞌ loꞌo xꞌnan
neꞌ kanꞌ lo kiyaꞌ. Msnanneꞌndyaaneꞌ seꞌen
ndyoꞌ tiꞌin nchga nten kichen bra kanꞌ. Bra
timdyiimjiꞌin neꞌ ꞌin Palyu xawanaꞌan neꞌ
chaꞌ ndijyan sndaru loꞌo xꞌnan neꞌ. 33 Loꞌo
ndyaa xꞌnan sndaru kanꞌ kwiꞌ seꞌen nduun

Palyu bra kanꞌ; ngulo xꞌnan tñan ꞌin sndaru
chaꞌ xñi neꞌ ꞌin yu, chaꞌ skanꞌ neꞌ ꞌin yu
loꞌo tukwa ta karenan chkwan. Bra kanꞌ
mnichaꞌ xꞌnan sndaru kanꞌ ꞌin nten kichen,
chaꞌ ka biyaꞌ tiꞌ ni nten nu nka presu kanꞌ,
ni ñaꞌan kiꞌya ndiꞌin ꞌin yu. 34Msiꞌya ꞌa nten
kichenndiꞌin neꞌbra kanꞌ. Ndiyanumsiꞌya
ska chaꞌ loꞌo ndiya numsiꞌya xka chaꞌ, kanꞌ
chaꞌ ja jlyo ꞌa tiꞌ xꞌnan sndaru kanꞌ nan
lka ngwa ꞌin neꞌ. Kanꞌ chaꞌ ngulo yu tñan
chaꞌ tsaa loꞌo sndaru ꞌin Palyu tuꞌ naꞌan
tyi sndaru. 35 Xa wa ngala sndaru seꞌen
ndukwa slera kee nu nskwen neꞌ tuꞌ naꞌan
tyi neꞌ, bra kanꞌ msñi sndaru ꞌin Palyu,
mskwen kwan neꞌ ꞌin yu, chunꞌ msinꞌ ꞌa tiꞌ
nten kichen kanꞌ ꞌin yu. 36 Loꞌo kaꞌan ꞌa
nten ndyaa ñaꞌan ꞌin sndaru bra kanꞌ.
―¡Yjwi lya wan ꞌin yu kwa! ―ndukwin

neꞌ kanꞌ ꞌin sndaru kanꞌ.
YtsaꞌPalyu ꞌin nten kichen sa ñaꞌanngwa

ꞌin yu
37 Wa sten ti neꞌ naꞌan tyi sndaru, bra

kanꞌ ykwiꞌ Palyu loꞌo xꞌnan sndaru kanꞌ:
―Yu kula, kuꞌnii chaꞌ suꞌwe taa chabiyaꞌ

chkwiǐnꞌ ska chaꞌ loꞌoo ―ndukwin Palyu
ꞌin xꞌnan sndaru.
―¿Ta nchka ꞌiin chkwiiꞌ chaꞌ griego a?

―ndukwin xꞌnan sndaru ꞌin Palyu bra
kanꞌ.
―Nchka ꞌñaǎn―ndukwin Palyu.
38 ―¿Ta siꞌi nuꞌwin lkaa neꞌ Egipto kanꞌ

nu ngwa ndloo ꞌin neꞌ nu msuun loꞌo gob-
ierno nu ngwa xkanꞌ a? ―ndukwin xꞌnan
sndaru ꞌin Palyu―. ¿O ta siꞌi nuꞌwin yaa
loꞌo ꞌin jakwami nten kuxi lo ntenꞌwtyi a?

39 ―Siꞌi naꞌ ―ndukwin Palyu―. Neꞌ
judío lkaǎn. Tarso naan kichen tyiǐn, kanꞌ
lka kichen tlyu la lo yuu nu kwenta ꞌin
Cilicia ―ndukwin―. Kuꞌnii chaꞌ suꞌwe
taa chabiyaꞌ ꞌñaǎn chkwiǐnꞌ chinꞌ loꞌo nten
kichen re ni.

40 Bra kanꞌ mda xꞌnan sndaru chabiyaꞌ
chkwiꞌ Palyu, kanꞌ chaꞌ mdyituun yu ke
slera nu ndiꞌin tuꞌ naꞌan kanꞌ bra kanꞌ,
mdukwi yaꞌ yu chaꞌ ka tiin nten kaꞌan kanꞌ.
Bra nu wa ngwa tiin neꞌ, bra kanꞌ ykwiꞌ
Palyu chaꞌ hebreo loꞌo neꞌ, kanꞌ lka chaꞌ nu
nchkwiꞌ neꞌ judío.

22
1―ꞌWan, neꞌ kula, neꞌ taꞌaan―ndukwin

Palyu ꞌin neꞌ―, kunan suꞌwe wan chaꞌ nu

chkwiǐnꞌ loꞌo wan ni ―ndukwin―, si ka
lyaǎn loꞌo chaꞌ nu chkwiǐnꞌ loꞌo wan.

2 Ynan neꞌ judío chaꞌ nchkwiꞌ Palyu chaꞌ
ꞌin neꞌ loꞌo neꞌ, kanꞌ chaꞌ tiin ti mdiꞌin neꞌ
laja nu nchkwiꞌ ti yu:

3―Neꞌ judío taꞌa wan lkaǎn ―ndukwin
Palyu ꞌin neꞌ―. Kichen Tarso ngulaǎn la
lo yuu ꞌin Cilicia; chunꞌ ndiꞌin la mdiyaǎn
kichen Jerusalén re, chaꞌnuyꞌni xaꞌaǎnnde
xla ꞌin mstru Gamaliel bra kanꞌ. Suꞌwe
ꞌa yꞌni xaꞌaǎn nchga chaꞌ nu ykwiꞌ Ndiose
loꞌo ayman kula ꞌñaan, chaꞌ nu ngwaꞌan
neꞌ lo kityi. Tyukwi ti tiyeěn ndukwaǎn
nchga chaꞌnuykwiꞌNdiose, ti kwiꞌ sa ñaꞌan
nu ngiꞌni wan sa bra ni ―ndukwin Palyu
ꞌin neꞌ judío―. 4 Nu ngwa sꞌni, loꞌoǔn lye
ꞌa msuǔn loꞌo neꞌ nu ndiꞌin chaꞌ ꞌin loꞌo
Jesucristo, chaꞌ kujwiǐn ꞌin neꞌ, ngwa tiǎnꞌ.
Msñiǐn ꞌin neꞌ kanꞌ, ni siya yu kiꞌyu, ni
siya nu kunaꞌan,msuꞌwaǎn ꞌin neꞌniꞌñaꞌan
chkwan. 5 Jlyo tiꞌ xꞌnan sti joꞌo, loꞌo neꞌ
kula kichen re, jlyo tiꞌ neꞌ chaꞌ kanꞌ; kanꞌ
chaꞌ mda neꞌ kityi ꞌñaǎn nu ngwaꞌan neꞌ
chaꞌ tsaꞌaǎn seꞌen ndiꞌin neꞌ judío taꞌaan
nde kichen Damasco. Yiꞌaǎn la kanꞌ, chaꞌ
tsaꞌaǎn naan laǎn ꞌin nten nu wamsñi chaꞌ
ꞌin Jesucristo, chaꞌ tyaǎn loꞌoǔn ꞌin neꞌ kanꞌ
nde Jerusalén re, chaꞌ ta wan nu tiꞌí ꞌin neꞌ
kanꞌ―ndukwin Palyu ꞌin neꞌ judío―.

Ytsaꞌ Palyu ꞌin neꞌ sa ñaꞌan nu msaꞌan
Jesús kasiya ꞌin yu

6 ’Xa nu mdaꞌaǎn tuwiin, wa tiyaǎn tiǎn
nde kichen Damasco kanꞌ. Ndiꞌya kwan
ngwa, loꞌo ska yaꞌ ti msti ska xaa tlyu nde
seꞌen mduǔn bra kanꞌ; wa mdoꞌo xaa kanꞌ
seꞌen ndiꞌin Ndiose nde niꞌ kwan, ñaꞌaan
seꞌen mduǔn msti xaa kanꞌ. 7 Mlyuǔn
tuwiin bra kanꞌ, ynaǎn chaꞌ nchkwiꞌ ska
nten loꞌoǔn: “Saulo, Saulo” ndukwin yu,
“¿ni chaꞌ lka nxuun ꞌaa loꞌoǔn a?” 8 “¿Ti
ka nu lkaa a?, yu kula” niǐn ꞌin yu bra
kanꞌ. “Jesús Nazaret lkaǎn” ndukwin yu
ꞌñaǎn. “Nxuun loꞌoǔn, kanꞌ chaꞌ ndijiǐn nu
tiꞌí.” 9Loꞌo naꞌan neꞌ taꞌamdaꞌaǎn xaa kanꞌ.
Ytsen ꞌaneꞌbrakanꞌ, ni siya ja ynanneꞌ chaꞌ
nu ykwiꞌ Jesús loꞌoǔn. 10 “¿Xꞌnaǎn, ni ñaꞌan
nan nchka tiiꞌ chaꞌ kuꞌniǐn a?” niǐn ꞌin Jesús
bra kanꞌ. “Tyituun lyaa” ndukwin Xꞌnaan
ꞌñaǎn, “tsaa nde kichen Damasco. Nde kwa
ndiꞌin ska ntennukwaꞌu ꞌiin nchga tñannu
ndiꞌin chaꞌ kuꞌnii.” 11 Loꞌo ngwa kwityiǐnꞌ

kiloǔn loꞌoxaa tlyukanꞌ, kanꞌ chaꞌmsñi taꞌa
mdaꞌaǎn yaǎnꞌ chaꞌ tsaa la ba tuwiin nde
kichen Damasco kanꞌ―ndukwin Palyu ꞌin
neꞌ judío―.

12 ’Mdiꞌin ska yu kula nu naan Ananías
kichen kanꞌ, mdukwa ꞌa yu nchga chaꞌ nu
ngwaꞌan ayman Moisés lo kityi nu ngwa
sꞌni. Nchga neꞌ judío taꞌaan nu ndiꞌin
kichen Damasco, ykwiꞌ neꞌ chaꞌ suꞌwe ꞌa
tiye Ananías kanꞌ. 13Mdiyan yu kula kanꞌ
seꞌenmdiꞌiǐnbrakanꞌ: “Saulo taꞌaǎn” nduk-
win yu ꞌñaǎn, “kuꞌni Ndiose chaꞌ kala xaa
kiloo xiyaꞌ ni.” Loꞌo bra ti ngala xaa kiloǔn
xiyaꞌ, naꞌaǎn ꞌin Ananías bra kanꞌ. 14 “Ti
kwiꞌNdiose nu yꞌni tnun ayman stian ꞌin, ti
kwiꞌ Ni ngulo suwi Ni ꞌiin ti sꞌni” ndukwin
Ananías ꞌñaǎn. “Ngulo suwiNdiose ꞌiin chaꞌ
ka biyaꞌ tiiꞌ nchga chaꞌ nu nchka tiꞌ Ni chaꞌ
ka; loꞌo nchka tiꞌ Ndiose chaꞌ ñaꞌaan ꞌin Ni
nu ñi la ngiꞌni, chaꞌ kunaan chaꞌ nu chkwiꞌ
Ni loꞌoo” ndukwin yu ꞌñaǎn. 15 “Ndiꞌin chaꞌ
tsaa seꞌen ndiꞌin nten nchga kichen chaꞌ
katsaaꞌ ꞌin neꞌ nchga chaꞌ nu wa naꞌaan,
nchga chaꞌ ꞌin Ndiose nu wa ynaan. 16 Ja
ndiꞌin chaꞌ kataa la ni. Tyituun lyaa; wa
yꞌni tyii Ndiose kiꞌya nu ndukwii, chunꞌwa
msñii chaꞌ ꞌin Jesús. Loꞌo suꞌwe tukwatya
neꞌ ꞌiin ni, chabiyaꞌ ꞌin Jesús.” Ngwañaꞌan
ykwiꞌ Ananías loꞌoǔn bra kanꞌ ―ndukwin
Palyu―.

Ndyaa Palyu seꞌen ndiꞌin neꞌ xka laꞌa tsuꞌ
17 ’Xa numdoꞌoǔn ndyaǎn nde Jerusalén,

laja nu yuꞌwiǐn niꞌ lyaa tlyu kwa nchk-
wiǐnꞌ loꞌo Ndiose, bra kanꞌ naꞌaǎn ꞌin ti
kwiꞌ nu nka Xꞌnaan. Ñaꞌan tiꞌ si nchkwiꞌ
slaǎn, 18 ngwañaꞌan naꞌaǎn ꞌin Xꞌnaan.
“Yaa lyaa” ndukwin Xꞌnaan ꞌñaǎn, “tyoꞌoo
kichen Jerusalén re; yaa lyaa” ndukwinNi,
“chaꞌ ja xlyaa nten kichen re tsaa ñaꞌan tiꞌ
neꞌ chaꞌ nu chkwiiꞌ chaꞌ ꞌñaǎn.” 19 “Xꞌnaǎn”
niǐn ꞌin Ni bra kanꞌ, “jlyo tiꞌ neꞌ kichen re
chaꞌ wa yiꞌaǎn niꞌ lyaa nchga kichen, chaꞌ
wa msñiǐn ꞌin nten nu ndiꞌin chaꞌ ꞌin loꞌo
nuꞌwin, msuꞌwaǎn ꞌin nten kanꞌ niꞌ ñaꞌan
chkwan, mjiꞌiǐn ꞌin neꞌ kanꞌ. 20 Bra nu
mguun neꞌ kee ꞌin Steba, ngalu tnen yu,
yjwi neꞌ ꞌin yu chunꞌ nu ykwiꞌ yu chaꞌ nu
ñi ꞌiin loꞌo neꞌ. Loꞌoǔn ni, suꞌwa ti mduǔn
loꞌo neꞌ kanꞌ bra kanꞌ, naꞌ naꞌansiǐn steꞌ
neꞌ nu yjwi ꞌin yu. Suꞌwe ngwa tiyeěn
bra kanꞌ, chaꞌ nu naꞌaǎn chaꞌ ngujwi Steba

kanꞌ.” Ngwañaꞌan ykwiǐnꞌ loꞌo Ndiose niꞌ
lyaa kanꞌ. 21 “Yaa lyaa ni” ndukwin Xꞌnaan
ꞌñaǎn bra kanꞌ. “Kuloǔn tñan ꞌiin chaꞌ tsaa
kichen nu wa tijyuꞌ la, chaꞌ kwaꞌuu chaꞌ
ꞌñaǎn ꞌin nchga nten; siꞌi xkwiꞌ neꞌ judío
taꞌaa ti kwaꞌuu chaꞌ kanꞌ ꞌin.” Yaa tii chaꞌ
nu ykwiꞌ Palyu.

Mdiꞌin Palyu presu ꞌin xꞌnan sndaru
22 Xa wa ynan nten kichen chaꞌ kanꞌ, ja

mslyaa ꞌa neꞌ ti kunan la neꞌ chaꞌ bra kanꞌ.
Msiꞌya loꞌo ꞌa neꞌ ꞌin sndaru chaꞌmsinꞌ ꞌa tiꞌ
neꞌ:
―¡Yjwi lya wan ꞌin yu re ―ndukwin

neꞌ―. Ja suꞌwe chaꞌ ti tyiꞌin la yu lo cha-
lyuu!

23 Kwen msiꞌya loꞌo neꞌ ꞌin Palyu bra
kanꞌ, msaaꞌ neꞌ steꞌ neꞌ ti ykwiꞌ ti neꞌ, kwan
mskwin neꞌ yuu kata chaꞌ msinꞌ ꞌa tiꞌ neꞌ.
24 Kanꞌ chaꞌ ngulo xꞌnan sndaru tñan chaꞌ
tsaa loꞌo sndaru ꞌin presu niꞌ ñaꞌan, chaꞌ
jwiꞌin sndaru ꞌin yu loꞌo ti kijin nu ndukwa
chkwan loo. Kuꞌni neꞌ ngwañaꞌan chaꞌ bra
kanꞌ xlyaa yu katsaꞌ yu nchga chaꞌ kuxi nu
yꞌni yu, ngwa tiꞌ xꞌnan sndaru; katsaꞌ yu ni
chaꞌmsiꞌya ꞌanten kichen. 25Mskanꞌneꞌ ꞌin
Palyu bra kanꞌ, chaꞌ jwiꞌin neꞌ ꞌin yu loꞌo ti
kijin, loꞌo ykwiꞌ yu loꞌo capitán ꞌin neꞌ bra
kanꞌ:
―¿Ta ndiya chabiyaꞌ ꞌwan jwiꞌin wan ꞌin

ska neꞌ romano a? ―ndukwin Palyu ꞌin
capitán―. ¿Ta ja ndiꞌin chaꞌ kuꞌni biyaꞌ neꞌ
wsiya ꞌin neꞌ romano kulo ndukwa la a?

26 Bra ti msnan capitán ndyaa ytsaꞌ ꞌin
xꞌnan sndaru bra kanꞌ:
―Kiꞌya wan kwenta ni sa ñaꞌan kuꞌni

wan loꞌo yu kwa ―ndukwin capitán ꞌin
xꞌnan―, ska neꞌ romano lka yu.

27Bra ti mdiyan xꞌnan sndaru kanꞌ seꞌen
ndiꞌin Palyu bra kanꞌ.
―¿Ta chañi chaꞌ lkaa neꞌ romano a?

―ndukwin ꞌin Palyu.
―Chañi―ndukwin Palyu ꞌin yu.
28 ―Kaꞌan ꞌa tñi mdaǎn chaꞌ lkaǎn neꞌ

romano―ndukwinxꞌnan sndarubrakanꞌ.
―Ja loꞌoǔn mdaǎn tñi, chaꞌ neꞌ romano

lka stiǐn―ndukwin Palyu ꞌin yu.
29 Nchga sndaru nu mdiya seꞌen ndiꞌin

Palyu chaꞌ jwiꞌin neꞌ ꞌin yu, bra timdoꞌo tsuꞌ
neꞌbrawaynanneꞌ chaꞌnuykwiꞌ yu. Ytsen
ꞌa xꞌnan sndaru bra kanꞌ, chaꞌ ti kwiꞌ yuwa

ngulo tñan ꞌin neꞌ, chaꞌ mskanꞌ neꞌ ꞌin ska
neꞌ romano, ni siya ja loꞌo chabiyaꞌ ꞌin wse.

MduunPalyu tlooneꞌnunkandloo ꞌin neꞌ
judío

30 La xka tsan, ti ngwa tiꞌ xꞌnan sndaru
chaꞌ ka biyaꞌ tiꞌ ni sa ñaꞌan kiꞌya lka nu
mstya neꞌ judío kanꞌ ꞌin Palyu. Mxtiꞌ neꞌ
karenan chkwan nu nchkanꞌ Palyu bra
kanꞌ. Nguloxꞌnansndaru tñan ꞌin sti joꞌonu
nduun loo la loꞌo nchga neꞌ kula chaꞌ tyoꞌ
tiꞌin neꞌ ska seꞌen ti. Bra kanꞌ ndyaa loꞌo neꞌ
ꞌin Palyu tloo neꞌ kanꞌ.

23
1 Wa ndyoꞌ tiꞌin nchga neꞌ kula. Loꞌo

ñaꞌan ꞌa Palyu ꞌin neꞌ kula nu kuꞌni biyaꞌ ꞌin
yu bra kanꞌ.
―ꞌWan, yu kula taꞌaan―ndukwinPalyu

ꞌinneꞌbrakanꞌ―,nchga tsan suꞌwengiꞌniǐn
seꞌen ndiꞌiǐn lo chalyuu. Luwi kasiya ꞌñaǎn
tloo Ndiose.

2 Ananías naan xꞌnan sti joꞌo yijan kanꞌ;
loꞌo ngulo Ananías kanꞌ tñan ꞌin neꞌ nu
mduun kwiꞌ seꞌen ti chaꞌ ykwanꞌ neꞌ tuꞌwa
Palyu bra kanꞌ.

3 ―¡Ndiose jwiꞌin ꞌiin ngwañaꞌan ni!
―ndukwin Palyu ꞌin xꞌnan sti joꞌo bra
kanꞌ―. Kwiñii ꞌa nuꞌwin. ¿Tañi ꞌa chaꞌ yꞌnii,
nxkeꞌ tiiꞌ a? Nde ngiꞌni biyaꞌwan chaꞌ ꞌñaǎn
chabiyaꞌ ꞌin chaꞌ kula nu ndiya ꞌñaan, loꞌo
nguloo tñan chaꞌ ykwanꞌ neꞌ tuꞌwaǎn, ni
siya ja ndiꞌin chabiyaꞌ kuꞌnii ngwañaꞌan.

4 Ykwiꞌ neꞌ nu mduun kwiꞌ seꞌen ti loꞌo
Palyu bra kanꞌ:
―¿Ni chaꞌ tlá ꞌanchkwiiꞌ loꞌoxꞌnansti joꞌo

nunka tñan ꞌinNdiosea? ―ndukwinneꞌ ꞌin
Palyu.

5―ꞌWan, yu kula taꞌaan ―ndukwin Pa-
lyu―, ja jlyo tiǎnꞌ si xꞌnansti joꞌo lkanikwa.
Ja suꞌwe chaꞌ nu nchkwiǐnꞌ si ngwañaꞌan,
chaꞌ jlyo tiǎnꞌ chaꞌ re nu ndukwa lo kityi ꞌin
Ndiose: “Ja chkwiꞌwan chaꞌ kuxi ꞌin xꞌnan
wan”.

6Ngwabiyaꞌ tiꞌ Palyu bra kanꞌ chaꞌndiꞌin
neꞌ fariseo, loꞌondiꞌin chinꞌneꞌ saduceo laja
yu kula kanꞌ. Kanꞌ chaꞌ kwen ykwiꞌ Palyu
xiyaꞌ bra kanꞌ:
―ꞌWan, yu kula taꞌaan ―ndukwin yu

ꞌin neꞌ―, neꞌ fariseo lkaǎn ―ndukwin Pa-
lyu―, loꞌo ngwañaꞌan neꞌ fariseo ngwa
stiǐn. Ngiꞌni biyaꞌ wan ꞌñaǎn chunꞌ nu

ndyaa ñaꞌan tiǎnꞌ chaꞌ ndiꞌin chaꞌ tyuꞌu
nchga ayman xiyaꞌ nde loo la.

7 Bra wa ynan neꞌ chaꞌ kanꞌ, lye ꞌa mxk-
wen neꞌ ꞌin taꞌa neꞌ bra kanꞌ; neꞌ fariseo
msuun loꞌo neꞌ saduceo bra kanꞌ, 8 chunꞌ
ja ndyaa ñaꞌan tiꞌ neꞌ saduceo chaꞌ ka tyuꞌu
ska nten xiyaꞌ xa wa ngujwi; ti kwiꞌ ti chaꞌ,
ja ndyaa ñaꞌan tiꞌ neꞌ chaꞌ nsuꞌwi angajle,
chaꞌ ndiya kwiꞌin; loꞌo neꞌ fariseo ni, ndyaa
ñaꞌan tiꞌ neꞌ nchga chaꞌ kanꞌ. 9 Kanꞌ chaꞌ
lye ꞌa msuun neꞌ. Kanꞌ mdyituun chinꞌ neꞌ
fariseonusuꞌwensuꞌwi lyokityi ꞌinNdiose.
―Ja ska chaꞌ kuxi yꞌni yu re ―ndukwin

neꞌ kanꞌ―. Ja suꞌwe xuan loꞌo Ndiose si
chañi chaꞌ wa ykwiꞌ ska kwiꞌin suꞌwe loꞌo
yu re, ni siya wa ykwiꞌ ska angajle loꞌo yu.

10 Loꞌo lye la msuun neꞌ chunꞌ chaꞌ kanꞌ
bra kanꞌ. Nduwe ꞌa tiꞌ xꞌnan sndaru si nu
kujwi neꞌ ꞌin Palyu, kanꞌ chaꞌ ngulo tñan
ꞌin sndaru chaꞌ kulo neꞌ ꞌin Palyu laja nten
kanꞌ, chaꞌ tyaan loꞌo neꞌ ꞌin yu tuꞌ naꞌan tyi
sndaru xiyaꞌ.

11 Xa wa ngwa tla lye, bra kanꞌ mdiyan
Jesús nu nka Xꞌnaan seꞌen ndiꞌin Palyu.
―Kuꞌnii tnun tiyee, Palyu ―ndukwin

Ni―. Ti kwiꞌ sa ñaꞌan nu wa ykwiiꞌ chaꞌ
ꞌñaǎn nde kichen Jerusalén re, kwiꞌ ng-
wañaꞌan ndiꞌin chaꞌ chkwiiꞌ chaꞌ ꞌñaǎn nde
kichen Roma.

Ngwa tiꞌ neꞌ judío chaꞌ kujwi neꞌ ꞌin Palyu
12Ngwiꞌya xaa xka tsan, bra kanꞌmskanꞌ

neꞌ judío chaꞌ loꞌo taꞌa neꞌ chaꞌ kujwi neꞌ ꞌin
Palyu bra kanꞌ. Bra nunganun tsaa chaꞌ ꞌin
neꞌ, ykwiꞌ neꞌ loꞌo taꞌa neꞌ:
―Ndiose ñaꞌan Ni ꞌñaan si chañi ka chaꞌ

ja kuan ja koꞌoan siyaꞌ ti sa ñaꞌanbra nuwa
yjwian ꞌin Palyu kanꞌ―ndukwin neꞌ.

13Wamdiya tuꞌwantennungwa tiꞌ kuꞌni
chaꞌkuxi kanꞌ. 14Kanꞌ chaꞌndyaaneꞌ, ykwiꞌ
neꞌ loꞌo sti joꞌo nu nka ndloo loꞌo neꞌ kula
kichen kanꞌ:
―Wa mskanꞌ ba chaꞌ loꞌo taꞌa ba tloo

Ndiose ―ndukwin neꞌ ꞌin neꞌ nu nka nd-
loo―. Ykwiꞌ ba loꞌo Ni chaꞌ ja ska nan ku
ba sañaꞌanbranuwayjwiba ꞌin Palyukanꞌ
―ndukwin neꞌ―. 15Kanꞌ chaꞌ ni, ꞌwan, yu
kula loꞌo neꞌ wsiya, taꞌa wan jñan wan ꞌin
xꞌnan sndaru kanꞌ, chaꞌ kan loꞌo sndaru ꞌin
Palyu nde seꞌen ndiꞌin wan xiyaꞌ. Katsaꞌ
wan ꞌin xꞌnan yu kanꞌ, chaꞌ nchka tiꞌ wan
kuꞌni biyaꞌ la wan chaꞌ ꞌin presu kanꞌ. Loꞌo

tsaa ba xuꞌwi mnan ba tuꞌwa tuwiin bra
kanꞌ, chaꞌ kujwi ba ꞌin yu laja nu tyijin
sndaru loꞌo yu bra kanꞌ.

16Loꞌo ynan sñiꞌ taꞌa Palyu nchga chaꞌnu
ykwiꞌ neꞌ kanꞌ. Kanꞌ chaꞌ ndla tiꞌ yu kuneꞌ
kanꞌ, ndyaa yu tuꞌ naꞌan tyi sndaru chaꞌ
katsaꞌ yu ꞌin Palyu. 17Bra kanꞌmsiꞌyaPalyu
ꞌin ska capitán:
―Kuꞌnii chaꞌ suꞌwetsaa loꞌoo ꞌinyukuneꞌ

re nde seꞌen ndiꞌin xꞌnan wan ―ndukwin
Palyu ꞌin yu―. Ndiya ska chaꞌnu chkwiꞌ yu
loꞌo xꞌnanwan.

18 Ndyaa loꞌo capitán ꞌin yu kuneꞌ kanꞌ
seꞌen ndiꞌin xꞌnan sndaru bra kanꞌ:
―Msiꞌya Palyu ꞌñaǎn―ndukwin capitán

kanꞌ ꞌin xꞌnan―, ti kwiꞌ Palyu nu ndiꞌin
niꞌ ñaꞌan chkwan re ―ndukwin capitán―.
Ndukwin yu ꞌñaǎn chaꞌ kaǎn loꞌoǔn ꞌin yu
kuneꞌ re seꞌen ndiꞌin wan, chaꞌ ndiya ska
chaꞌ nu nchka tiꞌ yu chkwiꞌ yu loꞌo wan.

19 Msñi xꞌnan sndaru yaꞌ yu kuneꞌ kanꞌ
bra kanꞌ, chaꞌ tsaa loꞌo ꞌin yu ntan ti seꞌen
nu ja kunan ꞌa xka nten chaꞌ nu chkwiꞌ yu:
―¿Tandiya ska chaꞌnunchka tiiꞌ chkwiiꞌ

loꞌoǔn a? ―ndukwin xꞌnan sndaru ꞌin yu
kuneꞌ kanꞌ bra kanꞌ.

20 ―Wa mskanꞌ neꞌ judío kanꞌ chaꞌ loꞌo
taꞌa neꞌ chaꞌ jñan neꞌ chaꞌ tlyu tiꞌ ꞌwan, chaꞌ
kan loꞌo wan ꞌin Palyu tloo neꞌ wsiya kanꞌ
la tyaa ―ndukwin yu kuneꞌ kanꞌ ꞌin xꞌnan
sndarubrakanꞌ―. Chkwiꞌneꞌ loꞌowanchaꞌ
ti nchka tiꞌ neꞌ kuꞌni biyaꞌ la neꞌ ꞌin Palyu
tloo neꞌ wsiya kanꞌ. 21 Chaꞌ kwiñi lka chaꞌ
kanꞌ. Ndiya ni siya tuꞌwa nten nu nsuꞌwi
mnan tuwiin ndiꞌin ta ꞌwan; wa ykwiꞌ yu
kanꞌ loꞌo Ndiose chaꞌ ja ska nan ku yu, ja
ska nan koꞌo yu, sa ñaꞌan bra nu wa yjwi
yu ꞌin Palyu kanꞌ. Loꞌo wa ndiꞌin yu kanꞌ
nde re ni, ngita neꞌ chaꞌ chkwiꞌneꞌ loꞌowan
ngwañaꞌan.

22 Kanꞌ ngulo xꞌnan sndaru tñan ꞌin yu
kuneꞌ kanꞌ, chaꞌ ja katsaꞌ yu ꞌin xka nten
chaꞌ nu wa ykwiꞌ yu loꞌo sndaru. Mslaaꞌ
yu kuneꞌ kanꞌ loꞌo xꞌnan sndaru, mdoꞌo yu
ndyaa yu bra kanꞌ.

Msuꞌwa xꞌnan sndaru ꞌin Palyu chaꞌ
ndyaa yu tloo Félix nu nka gobernador

23 Chunꞌ ndiꞌin la msiꞌya xꞌnan sndaru
ꞌin tukwa capitán chaꞌ kan neꞌ seꞌen ndiꞌin
yu. Ngulo yu tñan ꞌin capitán kanꞌ, chaꞌ
kuꞌni xuꞌwe neꞌ ꞌin neꞌ, chaꞌ xoꞌ tiꞌin neꞌ

kaꞌan ꞌa sndaru chaꞌ tsaa neꞌ nde kichen
Cesarea; ndukwin yu chaꞌ bra wa kaa tla
tyaa neꞌ. Tsaa loꞌo neꞌ ꞌin tukwa siyentu
sndaru nu ndaꞌan kiyaꞌ ti, loꞌo xnan yla
nsuꞌwi tii sndaru nu ndukwa kwiyu, loꞌo
tyukwa siyentu sndaru nu nxuun loꞌo chk-
wan cha. 24 Kwiꞌ ngwañaꞌan, ngulo yu
tñan chaꞌ kuꞌni xuꞌweneꞌ kwiyu nu tyukwa
Palyu. Wa lka tñan ꞌin sndaru chaꞌ kuꞌni
neꞌ kwanPalyu tuwiin sa ñaꞌan bra nu kala
suꞌwe ti yu seꞌen ndiꞌin gobernador Félix.
25Loꞌongwaꞌan xꞌnan sndaru ska kityi chaꞌ
tsaa seꞌen ndiꞌin yu kula Félix bra kanꞌ:

26 “Claudio Lisias lkaǎn nu ndaꞌaǎn kityi
re chaꞌ tsaa seꞌen ndiꞌin wan, gobernador
Félix, chaꞌ lka wan ndloo. ¿Ni rsun nda
wan ni a? 27 Wa msñi neꞌ judío ꞌin yu re,
wa kujwi ti neꞌ ꞌin yu bra nu mdiyaǎn loꞌo
sndaru. Mgii tiǎnꞌ chaꞌ neꞌ romano lka yu
re, kanꞌ chaꞌ nguloǔn ꞌin yu yaꞌ neꞌ xaꞌan
kanꞌ. 28 Chunꞌ ndiꞌin la ngwa tiǎnꞌ ka biyaꞌ
tiǎnꞌ ni kiꞌya ndiꞌin ꞌin yu loꞌo neꞌ, kanꞌ chaꞌ
yiꞌaǎn loꞌoǔn ꞌin yu tlooneꞌnunkandloo ꞌin
neꞌ judío. 29 Loꞌo ngwa biyaꞌ tiǎnꞌ chaꞌ wa
mstya neꞌ kiꞌya ꞌin yu chabiyaꞌ ꞌin chaꞌ kula
nu ndiya ꞌin taꞌa neꞌ judío ti, loꞌo chabiyaꞌ
ꞌin bare ja ndiꞌin kiꞌya ꞌin yu chaꞌ kujwi neꞌ
ꞌin yu, ja ndiꞌin chaꞌ suꞌwa neꞌ ꞌin yu niꞌ
ñaꞌan chkwan. 30 Chunꞌ ndiꞌin la mgii tiǎnꞌ
chaꞌmnan timskanꞌ tyunneꞌ judío chaꞌ loꞌo
taꞌa neꞌ chaꞌ kujwi neꞌ ꞌin yu re, kanꞌ chaꞌ
msuꞌwaǎn ꞌin yu re ndijyan yu seꞌen ndiꞌin
wanni. Nguloǔn tñan ꞌinneꞌ judíokanꞌ, chaꞌ
kan neꞌ tloo wan, chaꞌ xtya neꞌ kiꞌya ꞌin yu
re, si nchkwiꞌ neꞌ kanꞌ chaꞌ ndiꞌin kiꞌya ꞌin
yu chaꞌ ꞌin neꞌ. Sa kwa ti chaꞌ ndaꞌaǎn ni.”
Ngwañaꞌan chaꞌ ngwaꞌan xꞌnan sndaru lo
kityi.

31 Sa ñaꞌan nu ngulo xꞌnan sndaru tñan
ꞌin neꞌ, kwiꞌ ngwañaꞌan ngwa bra kanꞌ. Xa
wa tla, ndyaa neꞌ ndyaa tiꞌin neꞌ ꞌin Palyu
bra kanꞌ, ndyaa loꞌo neꞌ ꞌin yu nde kichen
Antípatris. 32Laxka tsanndyaan sndarunu
ndaꞌan kiyaꞌ ti tuꞌ naꞌan tyi neꞌ. Ti ndyaa
la neꞌ nu ndukwa kwiyu kanꞌ, ndyaa loꞌo
neꞌ ꞌin Palyu tuwiin. 33Ngwañaꞌanmdiyan
neꞌ kichen Cesarea bra kanꞌ, mda neꞌ kityi
ꞌin yu kula gobernador, kwiꞌmxnun neꞌ ꞌin
presu seꞌen ndiꞌin yu bra kanꞌ. 34 Ykwiꞌ
gobernador lo kityi kanꞌ, loꞌo mnichaꞌ yu

ꞌin Palyu la nde yaꞌ lka kichen tyi yu bra
kanꞌ. Mxkwen Palyu ꞌin yu kula bra kanꞌ:
―Nde lo yuu ꞌin Cilicia ndiꞌin kichen

tyiǐn―ndukwin Palyu.
35―Kuꞌniin biyaǎnꞌ sa ñaꞌan ka chaꞌ ꞌiin

bra nu kan yu judío kanꞌ tloǔn chaꞌ xtya yu
kiꞌya ꞌiin―ndukwin gobernador ꞌin Palyu.
Loꞌo ngulo gobernador tñan ꞌin sndaru

chaꞌkanunPalyupresu tuꞌnaꞌan tñan seꞌen
ngwa naꞌan tyi ayman ree Herodes nu
ngwa sꞌni.

24
Ytsaꞌ Palyu ꞌin Félix sa ñaꞌan nu ngwa ꞌin

yu
1 Xa wa mdaꞌa kiꞌyu tsan, bra kanꞌ

mdiyanAnaníasxꞌnan sti joꞌokanꞌ;mdiyan
yu loꞌo neꞌ kula loꞌo xka nten nu nka tñan
lo lee nu naan Tértulo. Kanꞌ ndyaa neꞌ
tloo gobernador chaꞌ xtya neꞌ kiꞌya ꞌin Pa-
lyu, 2 kanꞌ chaꞌ ngulo gobernador tñan ꞌin
sndaru chaꞌ kan loꞌo neꞌ ꞌin Palyu tloo yu.
Loꞌo ykwiꞌ Tértulo kanꞌ loꞌo Félix nu nka
gobernador bra kanꞌ:
―Kuꞌni wan chaꞌ tlyu tiꞌ ꞌwa, yu kula,

ta wan chabiyaꞌ chkwiꞌ ba chinꞌ loꞌo wan
―ndukwin Tértulo―. Suꞌwe ꞌa nka tiye ba
chaꞌ xkwiꞌ tñan suꞌwe ngiꞌni wan chaꞌ nka
wan ndloo lo chalyuu re. Suꞌwe ti ndiꞌin
ba, chaꞌ suꞌwe ꞌa jlyo tiꞌ wan ni sa ñaꞌan
kulo wan tñan ꞌwa―ndukwin yu―. 3Kanꞌ
chaꞌ suꞌwe ꞌanka tiye banxñibanchga chaꞌ
suꞌwe nu ngiꞌni wan loꞌo ba, chaꞌ nu nka
wan ndloo. Loꞌo ni, ngiꞌni tnun ba ꞌwan,
yu kula ―ndukwin yu―. 4Kuꞌni wan chaꞌ
tlyu tiꞌ ꞌwa,ni siya skabra ti kulaa tiꞌin chinꞌ
tñan ꞌwan; kuꞌni wan chaꞌ suꞌwe kunan
wan chinꞌ chaꞌ nu chkwiǐnꞌ loꞌo wan. 5Wa
mdiyan ba nde re chaꞌ katsaꞌ ñi ba ꞌwan
nchga chaꞌ kuxi nu ngiꞌni yu re. Nsuꞌwi
lyo ba ꞌin yu re chaꞌ xaꞌan ꞌa yu, liyeꞌ ꞌa tiꞌ
yu. Nsuꞌwa yu chaꞌ wsuun ꞌin nten nchga
kichen seꞌen ndaꞌan yu, seꞌen ndiꞌin neꞌ
judío taꞌa ba, chaꞌ yu re lka ndloo ꞌin nchga
ta neꞌ nazareno. 6Ngwa tiꞌ yu tsaa loꞌo yu
chinꞌ neꞌ xka laꞌa tsuꞌ la niꞌ lyaa ꞌware, nde
seꞌen nu ja nsuꞌwi chabiyaꞌ chaꞌ tsaa xka
nten; kanꞌ chaꞌ msñi ba ꞌin yu, ndyaa loꞌo
ba ꞌin yuchaꞌkabiyaꞌ ꞌin yu loꞌobachabiyaꞌ
ꞌin chaꞌkulanundiꞌin ꞌwa. 7Tikwiꞌbrakanꞌ
mdiyan Lisias nu nka xꞌnan sndaru kichen

kanꞌ. Tlá ꞌa ngwa yu kanꞌ, ngulaa yu ꞌin
Palyu kanꞌ nu mdiꞌin yaꞌ ba, ndyaa loꞌo yu
ꞌin yu bra kanꞌ. 8Kanꞌ ngulo Lisias tñan ꞌwa
chaꞌ kan ba tloo wan chaꞌ xtya ba kiꞌya ꞌin
Palyu nde re. Suꞌwe la si kunichaꞌ wan ꞌin
yu si chañi nchkwiꞌ ba chaꞌ ꞌin yu.

9 Kwiꞌ ngwañaꞌan ykwiꞌ neꞌ judío nu
mduun loꞌo Tértulo kanꞌ, chaꞌ chañi ꞌa chaꞌ
nu ykwiꞌ Tértulo chaꞌ ꞌin Palyu. 10 Loꞌo
mda gobernador chabiyaꞌ chkwiꞌ Palyu
bra kanꞌ:
―Suꞌwe nka tiyeěn si ka lyaǎn ꞌñaǎn

ti ykwiǐnꞌ tiǎn bra nu chkwiǐnꞌ loꞌo wan
―ndukwin Palyu ꞌin Félix kanꞌ―. Wa jlyo
tiǎnꞌ chaꞌ tyun yijan lka wan ndloo ꞌin
nasiyun re ―ndukwin―. 11Bra ti ka biyaꞌ
tiꞌwan chaꞌ chañi ꞌa chaꞌ nu nchkwiǐnꞌ loꞌo
wan ni. Wa mdiya tii tyukwa tsan ti nu
mdiyaǎn kichen Jerusalén chaꞌ kuꞌni tnuǔn
ꞌin Ndiose nu tlyu la ti. 12 Ja msuǔn loꞌo
nten, ja yꞌniǐn chaꞌkuxi loꞌonten. Ni siyaniꞌ
lyaa tnun, ni siya xka niꞌ lyaa, ni siya laja
kichen ti, ja ykwiǐnꞌ ꞌaǎn chaꞌ kuxi loꞌo nten
bra kanꞌ. 13Kiꞌya laja ti mstya neꞌ re ꞌñaǎn.
Ja tukwinndiꞌinnukachkwiꞌ chaꞌ chañi lka
chaꞌ nu nchkwiꞌ neꞌ re chaꞌ ꞌñaǎn. 14 Chañi
lka chaꞌ ngiꞌni tnuǔn ꞌin Ndiose, ti kwiꞌ
Ndiose lka nu yꞌni tnun ayman kula ꞌwa.
Loꞌongwañaꞌanwayteěn chaꞌkwinuykwiꞌ
Ndiose loꞌoǔn nu ngwa xkanꞌ ti, ni siya
nchkwiꞌneꞌ re chaꞌ chaꞌ kwiñi lka chaꞌ kanꞌ.
Kwiꞌ ngwañaꞌan, ti ndukwaǎn nchga chaꞌ
nungwaꞌanaymanMoisés lo kityi nungwa
sꞌni, loꞌondukwaǎnxka takityinungwaꞌan
ayman kula nu ykwiꞌ loꞌo nten chabiyaꞌ
ꞌin Ndiose nu ngwa sꞌni. 15 Sa ñaꞌan nu
ndyaa ñaꞌan tiꞌ neꞌ judío re ꞌin Ndiose, kwiꞌ
ngwañaꞌan ndyaa ñaꞌan tiǎnꞌ ꞌin Ni. Chañi
kuꞌni Ndiose chaꞌ tyuꞌu nchga ayman xiyaꞌ,
ni siya nten suꞌwe ngwa ayman kanꞌ, ni
siya nten xaꞌan ngwa neꞌ. 16 Kanꞌ chaꞌ
nchka tiǎnꞌ kuꞌniǐn xkwiꞌ chaꞌ suꞌwe xa nu
ndiꞌiǐn lo chalyuu, chaꞌ tyoꞌo luwi chaꞌ ꞌñaǎn
tloo Ndiose; kwiꞌ ngwañaꞌan, nchka tiǎnꞌ
chaꞌ ja tyiꞌin ꞌa kiꞌya nu xtya nten chalyuu
ꞌñaǎn.

17 ’Tyun yijan mdaꞌaǎn kichen xka laꞌa
tsuꞌ; nu ngwa xkanꞌ ti ngalaǎn kichen
Jerusalén re xiyaꞌ, chaꞌ taǎn ska lomstan ꞌin
neꞌ tiꞌi nde re nu tayaꞌ chinꞌ ꞌin neꞌ, ti kwiꞌ
lomstan nu mda neꞌ tijyuꞌ chaꞌ kan seꞌen

ndiꞌin neꞌ tiꞌi re lka kanꞌ. Loꞌoǔn ni, ngwa
tiyeěn taǎn ska lomstan ꞌin Ndiose. 18 Sa
ñaꞌan nundiꞌin chaꞌ kuꞌni ba chaꞌ lka ba neꞌ
judío, kwiꞌ ngwañaꞌan yꞌniǐn luwiǐn ꞌñaǎn ti
ykwiǐnꞌ tiǎn chaꞌ tsaꞌaǎn niꞌ lyaa. Nsuꞌwiǐn
niꞌ lyaa tnun bra kanꞌ, ndaǎn lomstan kanꞌ;
tiin ti ndiꞌiǐn niꞌ lyaa, loꞌo ja ndiꞌin kaꞌan
nten loꞌoǔn. Bra kanꞌ mdiyan chinꞌ neꞌ
judío taꞌa ba nu lka naꞌan tyi neꞌ nde Asia,
naꞌan neꞌ kanꞌ ꞌñaǎn bra kanꞌ. 19 Si chañi
chaꞌ ndiꞌin kiꞌya ꞌñaǎn loꞌo neꞌ, ¿ni chaꞌ ja
mdiyan neꞌ kanꞌ, ti ykwiꞌ ti neꞌ, nde re chaꞌ
xtya neꞌ kiꞌya ꞌñaǎn sikwa? 20 Ni siya ja
mdiyan neꞌ kanꞌ, ka kunichaꞌ wan ꞌin neꞌ
re ni ñaꞌan kiꞌya lka nu ndiꞌin ꞌñaǎn, numja
lyo ꞌin neꞌwsiya bra nu mduǔn tloo neꞌ nu
nka ndloo kanꞌ. 21 Ja jlyo tiǎnꞌ si chkwiꞌ
neꞌ re chaꞌ kuxi ngwa chaꞌnu kwen ykwiǐnꞌ
loꞌo neꞌ nu ngwa tsan kanꞌ: “Ngiꞌni biyaꞌ
wan ꞌñaǎn ni, chunꞌ ndyaa ñaꞌaǎn tiǎnꞌ chaꞌ
kuꞌniNdiose chaꞌ tyuꞌunchgaaymanxiyaꞌ”
ykwiǐnꞌ loꞌo neꞌ.

22 Ynan Félix nchga chaꞌ nu ykwiꞌ Palyu,
loꞌo ja mslyaa ꞌa yu kuꞌni biyaꞌ yu ꞌin Palyu
ti kwiꞌ tsan kanꞌ bra kanꞌ; jlyo tiꞌ Félix sa
ñaꞌan nu nchka ꞌin nten nuwa yten chaꞌ ꞌin
Jesucristo, kanꞌ chaꞌ chunꞌndiꞌin langwa tiꞌ
yu kuꞌni biyaꞌ yu ꞌin Palyu bra kanꞌ.
―Suꞌwe la si chkwiꞌwan loꞌoǔn xiyaꞌ bra

nu tiyan Lisias, xꞌnan sndaru kanꞌ―nduk-
win Félix ꞌin neꞌ.

23Kanꞌ ykwiꞌ Félix loꞌo capitán ꞌin sndaru
nu ndiꞌin kwan ꞌin Palyu, chaꞌ ta chabiyaꞌ
ꞌin yu chaꞌ kuꞌni yu nchga chaꞌ nu nchka
tiꞌ yu kuꞌni yu, ni siya ti tyiꞌin neꞌ kwan ꞌin
yu; loꞌomda Félix chabiyaꞌ chaꞌ kan neꞌ taꞌa
ndaꞌan yu seꞌen ndiꞌin yu, chaꞌ ta neꞌ nan
lka nu lyiji chinꞌ ꞌin yu. Mdoꞌo Félix ndyaa
yu bra kanꞌ.

24Chunꞌ ndiꞌin la ngala Félix kichen kanꞌ
xiyaꞌ. Suꞌwa ti ngala yu kula kanꞌ loꞌo
kwilyoꞌoyu; Drusilanaannukunaꞌankanꞌ,
loꞌo neꞌ judío lka. Kanꞌ ngulo Félix tñan chaꞌ
kan loꞌo neꞌ ꞌin Palyu tloo yu, chaꞌ kwaꞌu
Palyu ꞌin neꞌ sa ñaꞌan nu ndiꞌin chaꞌ kuꞌni
neꞌ si sten neꞌ chaꞌ ꞌin Jesucristo. 25 Loꞌo
ngwaꞌu Palyu ꞌin neꞌ chaꞌ nchka tiꞌ Ndiose
chaꞌ xkwiꞌ chaꞌ nu ñi ti kuꞌni nten chalyuu,
chaꞌ kuꞌni kwan neꞌ ꞌin neꞌ, ti ykwiꞌ ti neꞌ,
chaꞌ ja kuꞌni ꞌa neꞌ chaꞌ kuxi, kanꞌ lka tñan
nu nchka tiꞌ Ndiose. Loꞌo ngwaꞌu yu ꞌin

neꞌ chaꞌ ndiꞌin chaꞌ kuꞌni biyaꞌ Ni ꞌin nchga
nten xawamdyii chalyuu. Loꞌo ytsen chinꞌ
Félix bra kanꞌ.
―Yaa lyaa ni―ndukwin yu kula kanꞌ ꞌin

Palyu―. Siꞌyaǎn ꞌiin xiyaꞌ si ndiya ska bra
nu laja chinꞌ ꞌñaǎn.

26Mskeꞌ tiꞌ Félix chaꞌ si chan kanun Palyu
niꞌ ñaꞌan chkwan, ta yu tñi chaꞌ kulaa yu
ꞌin yu bra kanꞌ; kanꞌ chaꞌ taꞌa ti msiꞌya
Félix ꞌin yu chaꞌ kan yu nde seꞌen ndiꞌin.
27 Ngwañaꞌan ti mdijin tukwa yijan. Bra
kanꞌmxaꞌan nu nka ndloo, ja ngwa ꞌa Félix
gobernador bra kanꞌ; Porcio Festo, kanꞌ
nu nka gobernador kwi. Mxnun Félix ꞌin
Palyu niꞌ ñaꞌan chkwan chaꞌ ka suꞌwe tiye
neꞌ judíoñaꞌanneꞌ ꞌin yu kula Félix,nka tiye
yu.

25
Mduun Palyu tloo Festo

1 Chunꞌ ndiꞌin la ngala Festo kichen Ce-
sarea chaꞌ ka yu gobernador. Snan tsan ti
mdiꞌin yu kichen kanꞌ, loꞌo ndyaa ñi yu nde
kichen Jerusalénbra kanꞌ. 2Branumdiyan
Festo kichen kanꞌ, ykwiꞌ ꞌa neꞌ chaꞌ tiꞌí ꞌin
Palyu tloo yu bra kanꞌ, kwiꞌ sti joꞌo nu nka
ndloo loꞌoyukula ꞌinneꞌ judío. 3Loꞌomjñan
neꞌ ꞌinyusi kuꞌniyuchaꞌ suꞌwechaꞌkan loꞌo
neꞌ ꞌin Palyu nde Jerusalén. Mjñan neꞌ chaꞌ
kanꞌ, chaꞌmnan ti mskanꞌ neꞌ chaꞌ loꞌo taꞌa
neꞌ chaꞌ kujwi neꞌ ꞌin Palyu bra nu ndijyan
loꞌoneꞌ ꞌin yu tuwiin. 4 JamslyaaFesto siyaꞌ
ti; ndukwin yu chaꞌ nde kichen Cesarea
nsuꞌwi Palyu niꞌ ñaꞌan chkwan, loꞌo ndla ti
xitukwi yu kula tyaa yu kichen kanꞌ xiyaꞌ.

5―Suꞌwe la si suꞌwa ti tsaaneꞌnunkand-
loo ꞌwan loꞌoǔn―ndukwin Festo ꞌin neꞌ―.
Tsaa wan loꞌoǔn nde Cesarea kwa chaꞌ ti
ykwiꞌ ti wan xtya wan kiꞌya ꞌin yu kanꞌ nde
kwa, si ndiꞌin ska chaꞌ kuxi nu yꞌni yu loꞌo
wan.

6 Ska snuꞌ tsan, ni siya tii ti tsan nga-
nun yu kula Festo Jerusalén, mxitukwi yu
ndyaa yu Cesarea xiyaꞌ bra kanꞌ. La xka
tsan mdukwa Festo lo yka xlya tnun seꞌen
ndukwa ykwiꞌ gobernador bra nu ndyoꞌ
tiꞌin neꞌ kichen chaꞌ ka biyaꞌ ꞌin neꞌ. Loꞌo
ngulo yu tñan ꞌin neꞌ chaꞌ kan loꞌo neꞌ ꞌin
Palyu tloo yu bra kanꞌ. 7Mdiyan loꞌo neꞌ ꞌin
Palyu bra kanꞌ. Loꞌo neꞌ nu nka ndloo ꞌin
kichen Jerusalénmdiꞌin neꞌ, chaꞌ tka ngala

ti neꞌ. Kwiꞌ seꞌen ti ndiꞌin Palyu mduun neꞌ
kanꞌ, loꞌo tlyu ꞌa kiꞌya mstya neꞌ ꞌin Palyu
bra kanꞌ; loꞌo ja tukwin mduun nu chkwiꞌ
si chañi lka chaꞌ nu ykwiꞌ neꞌ kanꞌ, chaꞌ ꞌin
Palyu. 8Kanꞌ ykwiꞌ Palyu loꞌoneꞌ, si ka kulo
luwi yu ꞌin yu, ti ykwiꞌ ti yu loꞌo neꞌ:
―Ja ska chaꞌ kuxi yꞌniǐn ―ndukwin Pa-

lyu―. Ja yꞌniǐn chaꞌ kuxi ꞌin chaꞌ kula nu
ndyaa ñaꞌan ꞌa tiꞌ neꞌ judío taꞌa ba, kwiꞌ ja
yꞌniǐn chaꞌ kuxi niꞌ lyaa tnun; ti kwiꞌ ti chaꞌ,
ja yꞌniǐn chaꞌ kuxi ꞌin tñan nu ngulo ree nu
nka ndloo ꞌin neꞌ romano. Kanꞌ chaꞌ nxkeꞌ
tiǎnꞌ chaꞌ ja ndiꞌin ꞌa kiꞌya ꞌñaǎn.

9 Loꞌo Festo kanꞌ ni, ngwa tiye yu chaꞌ
kuꞌni taꞌa yu loꞌo neꞌ judío, kanꞌ chaꞌ
mnichaꞌ yu ꞌin Palyu:
―¿Ta nchka tiiꞌ tsaa loꞌoǔn nde Jerusalén

a? ―ndukwin Festo ꞌin Palyu―, chaꞌ ka
biyaꞌ ꞌiin nde kwa.

10―Nde re lka seꞌen ngiꞌni biyaꞌwan ꞌin
nten chabiyaꞌ ꞌin ree ꞌin neꞌ romanonunka
ndloo la ti ―ndukwin Palyu ꞌin yu kula
kanꞌ―,nde rekabiyaꞌ ꞌñaǎn loꞌowansikwa
―ndukwin―. Jlyo suꞌwe tiꞌwan chaꞌ ja ska
chaꞌ kuxi yꞌniǐn loꞌo neꞌ judío taꞌaǎn. 11 Ja
lkaǎn neꞌ nu ngiꞌni chaꞌ xaꞌan; xa nu tiya
bra kajaǎn, ja kutseěn chaꞌ kajaǎn bra kanꞌ.
Chunꞌ nu ja ndukwiǐn ꞌaǎn kiꞌya loꞌo neꞌ
re, ja ndiya chabiyaꞌ ꞌwan suꞌwawan ꞌñaǎn
tsaꞌaǎn seꞌen ndiꞌin neꞌ re; kanꞌ chaꞌ njñaǎn
chabiyaꞌ ꞌwanni, chaꞌ tsaꞌaǎn la seꞌenndiꞌin
ti kwiꞌ ree ꞌinneꞌ romanonunkandloo la ti,
chaꞌ kuꞌni biyaꞌ ree ꞌñaǎn nde kwa.

12 Bra wa ynan Festo chaꞌ kanꞌ, bra kanꞌ
ykwiꞌ yu chinꞌ loꞌo yukula numdayaꞌ ꞌin yu
bra kanꞌ. Kanꞌ ykwiꞌ yu loꞌo Palyu xiyaꞌ:
―Suꞌwe ―ndukwin Festo ꞌin Palyu―.

Wamjñaan chaꞌ tsaa seꞌen ndiꞌin ree ꞌin neꞌ
romanonunkandloo la ti, chaꞌkabiyaꞌ ꞌiin
tloo neꞌ kanꞌ, kanꞌ chaꞌ ndiꞌin chaꞌ tsaa la
kanꞌ sikwa.

Mduun Palyu tloo ree Agripa
13Chunꞌ ndiꞌin lamdiyan ree Agripa nde

kichen Cesarea. Mdiyan ree loꞌo ska nu
kunaꞌan taꞌa yu, Berenice naannukunaꞌan
kanꞌ. Mdiyan neꞌ chaꞌ ta kasiya ꞌin neꞌ loꞌo
yu kula Festo kanꞌ. 14 Tyun tsan nganun
neꞌ seꞌen ndiꞌin Festo. Laja tsan kanꞌ ykwiꞌ
Festo chaꞌ ꞌin Palyu loꞌo neꞌ:

―Ndendiya skantennumsuꞌwaFélixniꞌ
ñaꞌan chkwan ―ndukwin Festo ꞌin neꞌ―.
15 Xa nu mdiꞌiǐn nde Jerusalén, ykwiꞌ sti
joꞌo nu nka ndloo loꞌo neꞌ kula ꞌin kichen
kanꞌ loꞌoǔn,mstya neꞌ kiꞌya ꞌin yu re; ngwa
tiꞌ neꞌ chaꞌ kuloǔn tñan chaꞌ kujwi neꞌ ꞌin
yu bra kanꞌ. 16 Mxkweěn ꞌin neꞌ chaꞌ siꞌi
ngwañaꞌan ngiꞌni neꞌ romano; ja ka kuꞌni
biyaꞌba ꞌinnten si ja ya tababra ꞌinneꞌ chaꞌ
kulo luwi neꞌ chaꞌ ꞌin neꞌ bra nu ti nduun
nten nu mstya kiꞌya ꞌin neꞌ. 17Mdiyan neꞌ
judío kanꞌ nde seꞌen ndiꞌiǐn re bra kanꞌ.
La xka tsan, bra ti mdyitukwaǎn lo yka
xlya tnun seꞌen ndukwa gobernador bra
nu ngiꞌni biyaꞌ ꞌin nten. Loꞌo nguloǔn tñan
ꞌin neꞌ chaꞌ kan loꞌo neꞌ ꞌin yu re bra kanꞌ.
18Mskeꞌ tiǎnꞌ chaꞌwa yꞌni yu ska chaꞌ kuxi,
loꞌo siꞌi ngwañaꞌan ngwa kiꞌya nu mstya
neꞌ kanꞌ ꞌin yu; 19 chaꞌ ꞌin ska chaꞌ xuwe ti
nu ndyaa ñaꞌan ꞌa tiꞌ neꞌ judío ti, sa kanꞌ
ti chaꞌ ngwa. Ykwiꞌ neꞌ chaꞌ ꞌin ska nten
nu naan Jesús nuwa ngujwi, ndukwin neꞌ,
loꞌo ndukwin Palyu chaꞌ wa ndyuꞌu Jesús
kanꞌ xiyaꞌ. 20 Ja ngwa jlyo tiǎnꞌ sa ñaꞌan
kuꞌniǐn biyaǎnꞌ chaꞌ ꞌin neꞌ kanꞌ. Kanꞌ chaꞌ
mnichaǎnꞌ ꞌin Palyu si xlyaa yu tsaa yu
Jerusalén chaꞌ ka biyaꞌ ꞌin yu tloǔn nde
kwa; 21 loꞌomjñanPalyuchabiyaꞌ ꞌñaǎn chaꞌ
ka biyaꞌ ꞌin yu tloo ree Augusto nu nka
ndloo la ti bra kanꞌ. Kanꞌ chaꞌ nguloǔn
tñan chaꞌ kanun yu niꞌ ñaꞌan chkwan, chaꞌ
suꞌwaǎn ꞌin yu tsaa yu seꞌen ndiꞌin ree Au-
gusto bra kanꞌ.

22Ykwiꞌ ree Agripa loꞌo Festo bra kanꞌ:
―Loꞌoǔn nchka tiǎnꞌ kunaǎn chaꞌ nu

nchkwiꞌ yu kanꞌ ―ndukwin Agripa ꞌin
Festo.
―La tyaa ka kunaan sañaꞌan chaꞌ chkwiꞌ

yu―ndukwin Festo bra kanꞌ.
23La xka tsan, Agripa loꞌo Berenice kanꞌ,

ykuꞌ neꞌ nchga steꞌ neꞌ nu suꞌwe ꞌa ñaꞌan
chaꞌ kuꞌni tnun nten kichen ꞌin neꞌ. Bra
kanꞌ ndyaa neꞌ seꞌen nu tyoꞌ tiꞌin nten; loꞌo
nchga xꞌnan sndaru, loꞌo neꞌ nu nka ndloo
ꞌin kichen, mdaꞌan neꞌ loꞌo neꞌ kanꞌ. Loꞌo
msiꞌya Festo ꞌin sndaru chaꞌ kan loꞌo neꞌ ꞌin
Palyu tloo yu.

24 ―Yu kula, ree Agripa ―ndukwin
Festo―, loꞌo taꞌa wan nu wa ndyoꞌ tiꞌin
wan nde re, ñaꞌan kwiꞌya suꞌwewan ꞌin yu
re. Wa ykwiꞌ tyun neꞌ judío chaꞌ kuxi ꞌin

yu re loꞌoǔn, ni siya kichen Jerusalén, ni
siya nde kichen Cesarea re. Nchga yaꞌ nu
nchkwiꞌneꞌ loꞌoǔn,ndukwinneꞌ chaꞌndiꞌin
chaꞌ kaja yu, 25 loꞌo ja nchka biyaꞌ tiǎnꞌ ni
chaꞌ ndiꞌin chaꞌ kaja yu. Chunꞌ ndiꞌin la
mjñan yu ꞌñaǎn chaꞌ ka biyaꞌ ꞌin yu tloo ree
Augusto nu nka ndloo la ti, kanꞌ chaꞌmskeꞌ
tiǎnꞌ chaꞌ suꞌwaǎn ꞌin yu tsaa yu la seꞌen
ndiꞌin ree kanꞌ. 26Sakanꞌ ti chaꞌ, ja jlyo tiǎnꞌ
sa ñaꞌan taꞌaǎn kityi nu tsaa loꞌo yu seꞌen
ndiꞌin xꞌnaan, ree nu nka ndloo la ti kanꞌ,
chaꞌ chkwiǐnꞌ chinꞌ chaꞌ ꞌin yu re. Kanꞌ chaꞌ
msiꞌyaǎn ꞌin yu chaꞌ kan yu tyituun yu tloo
nchga wan, loꞌo tloo wan, ree Agripa. Ka
kunichaꞌwan ꞌin yu nan lka nu wa yꞌni yu,
chaꞌ kaja chaꞌnukwaꞌaǎn lo kityi kanꞌ. 27 Ja
ka tsaa yu presu nde kwa si ja loꞌo kityi
seꞌen ngwaꞌan chaꞌ sa ñaꞌan kiꞌya nu yꞌni
yu.

26
Nchkwiꞌ Palyu si ka lyaa yu ti ykwiꞌ ti yu

yaꞌ ree
1 ―Taǎn chabiyaꞌ chkwiiꞌ ni, si ka tyoꞌo

luwi chaꞌ ꞌiin loꞌo neꞌ re ―ndukwin ree
Agripa ꞌin Palyu bra kanꞌ.
Mskwen kwan Palyu yaꞌ yu ꞌin ree, loꞌo

mdyisnan ykwiꞌ yu loꞌo neꞌ bra kanꞌ.
2―Suꞌwe nka tiyeěn, ree Agripa―nduk-

win Palyu―, chaꞌ nduǔn tloo wan ni
―ndukwin―, chaꞌ chkwiǐnꞌ chinꞌ loꞌowan,
sa ñaꞌan nu ngwa chaꞌ mstya neꞌ judío
taꞌaan kiꞌya ꞌñaǎn. 3 Jlyo tiǎnꞌ chaꞌ nchka
biyaꞌ tiꞌ wan nchga chaꞌ kula nu ndiꞌin ꞌin
neꞌ judío taꞌaan; xa nu lye ꞌa nchkwiꞌ neꞌ
loꞌo taꞌa neꞌ, nchka biyaꞌ tiꞌ wan bra kanꞌ.
Kanꞌ chaꞌ kuꞌni wan chaꞌ suꞌwe, talo wan
kunan suꞌwe wan nchga chaꞌ nu chkwiǐnꞌ
loꞌo wan ni―ndukwin Palyu―.

Xa nu ti ji kwaꞌu tloo Jesucristo ꞌin Palyu
4 ’Jlyo tiꞌ nchga neꞌ judío taꞌaan sa ñaꞌan

nu yꞌniǐn nchga yijan xa wamdiꞌiǐn kichen
tyiǐn, kwiꞌ ngwañaꞌan xawamdiꞌiǐn kichen
Jerusalén; 5 jlyo tiꞌ neꞌ nchga chaꞌ kanꞌ. Si
nchka tiꞌneꞌ, ka chkwiꞌneꞌ loꞌowanchaꞌneꞌ
fariseo lkaǎn ti nu kuneěnꞌ; loꞌo neꞌ fariseo,
ñi la ti ndukwa neꞌ nchga chaꞌ kula nu
ndiꞌin ꞌin neꞌ judío―ndukwin Palyu―. 6Sa
ñaꞌannuyaañaꞌan tiꞌaymankula ꞌñaan chaꞌ
nu ykwiꞌ Ndiose loꞌo neꞌ, kwiꞌ ngwañaꞌan

ndyaa ñaꞌan tiǎnꞌ ni; kanꞌ chaꞌ nchka biyaꞌ
ꞌñaǎn tloo wan ni. 7 Taꞌa tii tyukwa ta
neꞌ Israel nu lka neꞌ taꞌaan ni, ngita neꞌ ni
ñaꞌan bra nu kuꞌni Ndiose chaꞌ tyuꞌu nchga
ayman xiyaꞌ; kanꞌ chaꞌ ngiꞌni tnun neꞌ ꞌin
Ndiose, nchga tsan loꞌo nchga tla. Kwiꞌ
ngwañaꞌan loꞌoǔn, ndyaa ñaꞌan tiǎnꞌ chaꞌ
kanꞌ, ree Agripa; kanꞌ chaꞌ mstya neꞌ judío
taꞌaan kiꞌya ꞌñaǎn. 8 ¿Ni chaꞌ ndiꞌin nten
taꞌa wan re nu ja ndyaa ñaꞌan tiꞌ chaꞌ ka
ꞌin Ndiose kuꞌni Ni chaꞌ tyuꞌu ayman xiyaꞌ?
―ndukwin Palyu―.

Yꞌni liyeꞌ tiꞌPalyu ꞌinnten ꞌin Jesucristonu
ngwa sꞌni

9 ’Ti kulo lamdaꞌan tiyeěn chaꞌ lye ꞌa taǎn
nu tiꞌí ꞌin nchga nten nu wa yten chaꞌ ꞌin
JesúsNazaret, 10kanꞌ chaꞌyꞌniǐn liyeꞌ ꞌa tiǎnꞌ
ꞌinneꞌkanꞌndekichen Jerusalén. Msñiǐn ꞌin
tyunnten ꞌin Jesucristobrakanꞌ,msuꞌwaǎn
ꞌinneꞌniꞌñaꞌanchkwan loꞌochabiyaꞌnuwa
nda sti joꞌonunkandloo ꞌñaǎn; suꞌwangwa
tiyeěn loꞌoneꞌnuyjwi ꞌinnten ꞌin Jesucristo
kanꞌ. 11 Chañi chaꞌ lye ꞌa yꞌniǐn liyeꞌ tiǎnꞌ
ꞌin nten kanꞌ, ngwa tiyeěn chaꞌ kulo chunꞌ
neꞌ siyaꞌ ti chaꞌ ꞌin Jesús. Ngwañaꞌan yꞌniǐn
nchga niꞌ lyaa ꞌin neꞌ judío, ni siya kichen
lo yuu re, ni siya kichen tijyuꞌ la seꞌen
msnan neꞌ, chaꞌ msinꞌ ꞌa tiǎnꞌ ꞌin neꞌ kanꞌ
―ndukwin Palyu―.

Msñi Palyu chaꞌ ꞌin Jesucristo
12 ’Chunꞌ ndiꞌin la wa mdiya ska tsan

mdaꞌaǎn tuwiin nu tsaa kichen Damasco.
Mdiya kityi chabiyaꞌ nu mda sti joꞌo nu
nka ndloo la ꞌñaǎn, chaꞌ kuꞌniǐn ti kwiꞌ chaꞌ
kuxi kanꞌ nde kichen kanꞌ. 13 Wa mdiya
ndiꞌya kwan, ree Agripa, kanꞌ mdoꞌo ska
xaa tlyu ꞌin Ndiose nde niꞌ kwan msti ran
lyuu nchga seꞌen nduun ba loꞌo taꞌa ndaꞌan
ba. Joꞌo la njyiꞌin xaa kwichaa, lye lamjiꞌin
xaa kanꞌ. 14 Taꞌa ba mlyuu ba tuwiin kanꞌ,
chaꞌ ytsen ꞌa ba. Bra kanꞌ ykwiꞌ Ndiose
loꞌoǔn; chaꞌ nu nchkwianꞌ chaꞌ lkaan neꞌ
judío ykwiꞌ Ni loꞌoǔn: “Saulo, Saulo” nduk-
win Ni ꞌñaǎn, “¿ni chaꞌ lka lye ꞌa nxuun
loꞌoǔn a?” ndukwin Ni. “Ti ykwiiꞌ ti
ndaa nu tiꞌí ꞌiin; sa ñaꞌan ngiꞌni ska toro
msu, ngwañaꞌan ngiꞌnii. Njyiꞌin kiyaꞌ toro
ti kwiꞌ seꞌen yojoꞌ neꞌ yka cha tu seꞌen iꞌ;
kwiꞌ ngwañaꞌan, nuꞌwin ngiꞌnii ñuꞌun ꞌiin,
ti ykwiiꞌ ti.” 15 “¿Ti ka nu lkaa a?, Xꞌnaǎn”

niǐn ꞌin Ni bra kanꞌ. “Jesús lkaǎn” ndukwin
Ni. “Loꞌo nuꞌwin ngiꞌnii chaꞌ tyijiǐn nu tiꞌí”
ndukwin. 16 “Tyituun ni. Wa ngwaꞌuǔn
tloǔn ꞌiin ni chaꞌ kuꞌnii tñan ꞌñaǎn nde loo
la, chaꞌ katsaaꞌ ꞌin nten chaꞌ wa naꞌaan
ꞌñaǎn tsan ni. Loꞌo ngwañaꞌan, ndiꞌin chaꞌ
chkwiiꞌ chaꞌ ꞌñaǎn loꞌo nten, nchga chaꞌ nu
kwaꞌuǔn ꞌiin nde loo la. 17 Kulaǎn ꞌiin yaꞌ
neꞌ judío nu nxuun loꞌoo, loꞌo yaꞌ neꞌ xka
laꞌa tsuꞌ xa nu kuꞌni tlá neꞌ ꞌiin. Loꞌo kuloǔn
tñan ꞌiin chaꞌ tsaa seꞌen ndiꞌin neꞌ xka laꞌa
tsuꞌ, 18 chunꞌ ñaꞌan tiꞌ nten nu kwityiinꞌ, ng-
wañaꞌan ndiꞌin neꞌ kanꞌ lo chalyuu; ñaꞌan
tiꞌ si xkwiꞌ tla ꞌa seꞌen ndiꞌin neꞌ, ngwañaꞌan
ngiꞌni neꞌ kanꞌ chaꞌ xaꞌan. Kanꞌ chaꞌ ndiꞌin
chaꞌ kwaꞌuu chaꞌ ꞌñaǎn ꞌin neꞌ kanꞌ, chaꞌ
sten neꞌ chaꞌ ꞌñaǎn. Ja tyiꞌin ꞌa neꞌ seꞌen
tla bra kanꞌ, sa ñaꞌan lka si kwityiinꞌ neꞌ;
ka tyaꞌan neꞌ tuwiin ꞌin Ndiose seꞌen nu
xaa ꞌa, ka biyaꞌ tiꞌ neꞌ nchga chaꞌ ꞌin Ni bra
kanꞌ. Satanás lka nu ndlo tñan ꞌin neꞌ kanꞌ
ni, loꞌo chunꞌ ndiꞌin la ka neꞌ kanꞌ nten ꞌin
Ndiose. Ndiꞌin chaꞌ sten neꞌ kanꞌ chaꞌ ꞌñaǎn,
chaꞌ ka kuꞌni Ndiose chaꞌ tlyu tiꞌ ꞌin neꞌ ꞌin
chaꞌ kuxi nu ndiꞌin ꞌin neꞌ kanꞌ. Bra kanꞌ
ka suꞌwa chaꞌ ꞌin neꞌ kanꞌ loꞌo nchga nten
nu ka luwi kasiya ꞌin neꞌ chunꞌ ngujwiǐn lo
wsi” ndukwin Jesús kanꞌ ꞌñaǎn.

Ynan Palyu chaꞌ nu ykwiꞌNdiose loꞌo yu
19 ’Yu kula, ree Agripa ―ndukwin Pa-

lyu―, wa yꞌniǐn tñan nu ngulo Jesús ꞌñaǎn,
bra nu ngwaꞌu tloo Jesús ꞌñaǎn. 20 Kulo
ndukwa la ngwaꞌuǔn ꞌin neꞌ judío taꞌaan
nu ndiꞌin nde kichen Damasco, chaꞌ kulaa
yaꞌ neꞌ nchga chaꞌ kuxi nu mdaꞌan tiye neꞌ
nu ngwa sꞌni, chaꞌ sten neꞌ chaꞌ ꞌin Ndiose
bra kanꞌ; nde loo la ndiꞌin chaꞌ kuꞌni neꞌ
xkwiꞌ chaꞌ suꞌwe ti bra kanꞌ, chaꞌ ka biyaꞌ
tiꞌ nten chaꞌwamxaꞌan kasiya ꞌin neꞌ kanꞌ.
Kwiꞌ ngwañaꞌan ngwaꞌuǔn chaꞌ kanꞌ ꞌin neꞌ
Jerusalén, loꞌo neꞌ nchga kichen nde lo yuu
ꞌin Judea re. Chunꞌ ndiꞌin la ngwaꞌuǔn chaꞌ
kanꞌ ꞌin nten xka laꞌa tsuꞌ. 21 Kanꞌ chaꞌ
msñi neꞌ judío taꞌaan ꞌñaǎn tuꞌwa laa tlyu,
chaꞌ ngwa tiꞌ neꞌ kujwi neꞌ ꞌñaǎn. 22 Loꞌo ti
ndaꞌaǎn suꞌwe tiǎn lo tñan re sa bra nu ni,
chaꞌNdiosendayaꞌNi ꞌñaǎnnchga tsan chaꞌ
kwaꞌuǔn chaꞌ ꞌinNi seꞌenndiꞌinnchganten,
ni siya nten nu tnun nchka, ni siya nten
nu tiꞌi. Ti kwiꞌ ti chaꞌ nu ngwaꞌan ayman
lo kityi sꞌni, ti kwiꞌ ayman nu ykwiꞌ loꞌo

nten chabiyaꞌ ꞌin Ndiose, kanꞌ lka chaꞌ nu
nduꞌuǔn ꞌin neꞌ. Nan wa ngwaꞌan ayman
Moisés loꞌo neꞌ kula kanꞌ nchga chaꞌ nu ka
nde loo la, loꞌo kanꞌ lka chaꞌ nu nduꞌuǔn
ꞌin nten. 23Ngwaꞌan neꞌ chaꞌ lye ꞌa ta nten
nu tiꞌí ꞌin nu ka Krixtu nde loo la; ndiꞌin
chaꞌ kaja yu, loꞌo Krixtu kanꞌ lka nu tyuꞌu
kulo la ti chunꞌ ndiꞌin la, xa wa ngujwi yu.
Ndukwin kityi kanꞌ, chaꞌ tyuꞌu Krixtu xiyaꞌ
chaꞌ kulaa yu ꞌñaan taꞌaan ꞌin chaꞌ kuxi, ni
siya neꞌ judío taꞌaan, ni siya nten xka laꞌa
tsuꞌ. Ngwañaꞌan nduꞌuǔn ꞌin nten.

Ngwa ꞌa tiꞌ Palyu chaꞌ xñi ree Agripa chaꞌ
ꞌin Jesús

24Xa wa ykwiꞌ Palyu ngwañaꞌan loꞌo neꞌ,
lye ykwiꞌ Festo loꞌo yu bra kanꞌ:
―¡Wamnaꞌ chaꞌ tiya ꞌiin, Palyu! ―nduk-

win Festo ꞌin yu―. Chaꞌ lye ꞌa nchkwiiꞌ lo
kityi, kanꞌ chaꞌwamnaꞌ chaꞌ tiya ꞌiin, ja taꞌa
ꞌa tyukwa kee―ndukwin.

25 Loꞌo mxkwen Palyu ꞌin yu kula kanꞌ
bra kanꞌ:
―Siꞌi chaꞌ mnaꞌ chaꞌ tiya ꞌñaǎn, yu kula

―ndukwin Palyu ꞌin Festo―. Ja nchkwiǐnꞌ
chaꞌ tintu, xkwiꞌ chaꞌ nu ñi ngitsaǎnꞌ ꞌwan.
26 Jlyo tiꞌ reeAgripa re, chunꞌnchkabiyaꞌ tiꞌ
yu kula chaꞌ re; kanꞌ chaꞌ tnun nka tiyeěn
nchkwiǐnꞌ loꞌo yu kula re. Loꞌo jlyo tiꞌ yu
kula sa ñaꞌan ngwa chaꞌ ꞌin Jesús, chaꞌ siꞌi
mnan ti ngwa chaꞌ kanꞌ. 27 Yu kula, ree
Agripa, ¿ta ndyaa ñaꞌan tiꞌ wan chaꞌ nu
ngwaꞌan ayman lo kityi sꞌni, ti kwiꞌ ayman
nu ykwiꞌ loꞌo nten chabiyaꞌ ꞌin Ndiose a?
Jlyo tiǎnꞌ chaꞌ loꞌo wan ndyaa ñaꞌan tiꞌwan
chaꞌ kanꞌ―ndukwin Palyu ꞌin ree Agripa.

28―¿Ta ndla ꞌa nchka tiiꞌ chaꞌ kaǎn nten
ꞌin Jesucristo a? ―ndukwin ree Agripa ꞌin
Palyu bra kanꞌ.

29 ―Ni siya ndla ti, ni siya ti xꞌni la
―ndukwin Palyu―, suꞌwe ꞌa si xñi taꞌa
wan chaꞌ kanꞌ, loꞌo ꞌwan, ree Agripa, loꞌo
nchga wan nu ynan wan chaꞌ nu ykwiǐnꞌ
loꞌo wan tsan ni; suꞌwe ꞌa si ka suꞌwa chaꞌ
ꞌwan loꞌoǔn chaꞌ sten wan chaꞌ kanꞌ bra
kanꞌ. Ska ti chaꞌ ja suꞌwe, si skanꞌnten ꞌwan
loꞌo karenan chkwan sa ñaꞌan nu mskanꞌ
neꞌ ꞌñaǎn.

30Wamdyii ykwiꞌ Palyu loꞌoneꞌ, bra kanꞌ
mdyituun ree, mdyituun gobernador loꞌo
Berenice, mdyituun nchga nten nu ndiꞌin
loꞌo neꞌ kanꞌ bra kanꞌ. 31Mdoꞌo neꞌ ndyaa



LOS HECHOS 26:32 265 LOS HECHOS 27:17

neꞌ chunꞌ naꞌan bra kanꞌ. Ykwiꞌ skaa neꞌ
loꞌo taꞌa neꞌ:
―Ja ska ꞌa chaꞌ kuxi yꞌni yu kwa―nduk-

win neꞌ ꞌin taꞌa neꞌ―. Ja ndiꞌin chaꞌ kujwi
nten ꞌin yu, kwiꞌ ja ndiꞌin chaꞌ xuꞌwi yu niꞌ
ñaꞌan chkwan.

32 ―Ka kulaǎn ꞌin yu re, ska ti chaꞌ wa
mjñan yu chaꞌ ka biyaꞌ ꞌin yu la seꞌen ndiꞌin
ree nu nka ndloo la ti nde kichen Roma
―ndukwin Agripa ꞌin Festo.

27
Msuꞌwa neꞌ ꞌin Palyu ndyaa yu kichen

Roma
1Loꞌo ngwa suꞌwa chaꞌ ꞌin neꞌ loꞌo taꞌa neꞌ

chaꞌ suꞌwa neꞌ ꞌin Palyu tsaa yu la lo yuu
Italia bra kanꞌ. Loꞌoǔn nu ndaꞌaǎn kityi re,
mdaꞌaǎn loꞌo neꞌ bra kanꞌ. Ngulo neꞌ tñan
ꞌin skacapitán ꞌin sndarununaan Julio chaꞌ
tsaa loꞌo ꞌin Palyu loꞌo xka ta presu. Julio
lka capitán ꞌin ska ta sndarunu ꞌinAugusto.
2 Loꞌo ndyaa Aristarco neꞌ Tesalónica loꞌo
ba. Nde lo yuu Macedonia ndiꞌin kichen
Tesalónica kanꞌ. Ndyaa ba yten ba ska niꞌ
yka naꞌan nu wa tsaa ti tyun kichen nde lo
yuu Asia. Ska nten kichen Adramitio lka
xꞌnan yka naꞌan kanꞌ. 3 Mdoꞌo ba ndyaa
ba bra kanꞌ, la xka tsan mdiya ba kichen
Sidón. Suꞌwe ꞌa tiye Julio kanꞌ, mda yu
chabiyaꞌ ꞌin Palyu chaꞌ tsaa yu seꞌen ndiꞌin
taꞌa suꞌwe nsuꞌwi yu nu ndiꞌin kichen kanꞌ,
chaꞌ tayaꞌneꞌ kanꞌ chinꞌ ꞌin yu. 4Kanꞌmdoꞌo
ba ndyaa ba xiyaꞌ loꞌo yka naꞌan kanꞌ. Kwiꞌ
seꞌen ti tuꞌwa yuu Chipre mdijin ba bra
kanꞌ; laꞌa seꞌen kaa nganun yuu wtyi kanꞌ,
chaꞌ jamda kwiꞌin chabiyaꞌ tsaa ba xka laꞌa
tsuꞌ kanꞌ. 5 Ngwañaꞌan ngwa chaꞌ ndyaa
ba tuwiin lo tujoꞌo nu mdijin kwiꞌ seꞌen
ti tuꞌwa yuu Cilicia loꞌo Panfilia, sa ñaꞌan
yaꞌ numdiyan ba kichenMira, seꞌen ndiꞌin
kwenta ꞌin Licia.

6 Nde kichen kanꞌ mjwi xka yka naꞌan
ꞌin capitán ꞌin sndaru kanꞌ. Neꞌ kichen
Alejandría lka xꞌnan yka naꞌan kanꞌ. Wa
tsaa ti yka naꞌan kanꞌ la lo yuu Italia, kanꞌ
chaꞌ ngulo capitán kanꞌ tñan ꞌwa chaꞌ sten
ba niꞌ yka naꞌan kanꞌ, chaꞌ tsaa loꞌo ꞌwa
nde kwa. 7Kaꞌan ꞌa tsan mdaꞌan ba lo tyiꞌa
bra kanꞌ, chaꞌ tiyaꞌ ꞌa mdaꞌan yka naꞌan
kanꞌ. Keeꞌ mdiyan ba kwiꞌ seꞌen ti kichen
Gnido bra kanꞌ, chaꞌ lye ꞌamskwakwiꞌin ke

yka naꞌan kanꞌ, chaꞌ ja ngwa tyaꞌan suꞌwe
ran. Kanꞌ mdijin ba kwiꞌ seꞌen ti tuꞌwa
kichen Salmón chaꞌ tyijin ba tuꞌwa yuu
Creta nundiꞌin jluꞌwe tujoꞌo, chaꞌ jamskwa
lye kwiꞌin nde kwa, mskeꞌ tiꞌ neꞌ. 8 Tiyaꞌ
ꞌa mdaꞌan yka naꞌan kanꞌ lo tyiꞌa, mdijin
kwiꞌ seꞌen ti tuꞌwa yuu kanꞌ; chunꞌ ndiꞌin la
mdiyan ba seꞌen naan Buenos Puertos, nu
ndiꞌin kwiꞌ seꞌen ti kichen Lasea.

9Kaꞌan ꞌa tsanmnaꞌ ꞌwa siꞌya kwiꞌin kanꞌ,
chunꞌ chan ꞌa mdijin yka naꞌan lo tujoꞌo
tuwiin seꞌen ndijyan ba la Buenos Puertos
kanꞌ. Wa yten koꞌ tlyaꞌ nu lye ꞌa nskwa
kwiꞌin tuꞌwa; kanꞌ chaꞌ ykwiꞌ Palyu loꞌo
nten nu nka ndloo bra kanꞌ:

10 ―Ja suꞌwe chaꞌ tsaa laan ni, yu kula
―ndukwin Palyu ꞌin neꞌ―. Nxkeꞌ tiǎnꞌ chaꞌ
ka ñuꞌun yka naꞌan re, kanaꞌ nchga yuꞌwa
bra kanꞌ ―ndukwin―, kwiꞌ ngwañaꞌan, ja
chan kanaꞌ chinꞌ nten taꞌaan lo tyiꞌa bra
kanꞌ.

11 Ja ynan capitán ꞌin sndaru chaꞌ nu
ykwiꞌ Palyu loꞌo; jlyo la tiꞌ neꞌ nu ngalaꞌ yaꞌ
yka naꞌan loꞌo nu nka ndloo ꞌin yka naꞌan
kanꞌ, mskeꞌ tiꞌ capitán kanꞌ. 12 Tyun nten
mskeꞌ tiꞌ neꞌ chaꞌ suꞌwe la si ti tsaa la yka
naꞌan kanꞌ la kichen Fenice; ti kwiꞌ lo yuu
Creta kanꞌ ndiꞌin kichen Fenice, nde loo
la chinꞌ. Jlyo tiꞌ neꞌ chaꞌ la kichen Fenice
kanun yka naꞌan suꞌwe la tyukwi tyempu
nu tlyaꞌ, chaꞌ ja nskwa lye kwiꞌin tuꞌwa la
kwa; kanꞌ chaꞌ ja suꞌwe kanun yka naꞌan
nde Buenos Puertos, mskeꞌ tiꞌ neꞌ.

Lye ꞌamskwa kwiꞌin lo tujoꞌo
13Loꞌo mdyisnan ngwa ska kwiꞌin suꞌwe

bra kanꞌ, kanꞌ chaꞌ mskeꞌ tiꞌ neꞌ chaꞌ suꞌwe
la si tsaa labakichenFenicekanꞌ. Mdoꞌoba
ndyaa ba loꞌo yka naꞌan bra kanꞌ. Nganun
ba kwiꞌ seꞌen ti tuꞌwayuu Creta kanꞌ. 14Lye
la ti nskwa kwiꞌin bra kanꞌ, chaꞌ nde lo yuu
wtyi kanꞌ ndijyan kwiꞌin. Tlá ꞌa kwiꞌin nu
naan Nordeste kanꞌ, 15 loꞌo ndukwa naꞌan
kwiꞌin kanꞌ ꞌin yka naꞌan la seꞌen nchka tiꞌ
tsaa loꞌo ꞌwa bra kanꞌ. 16 Mdijin ba kwiꞌ
seꞌen ti seꞌen ndiꞌin ska yuu xuwe ti jluꞌwe
tyiꞌa nu naan Clauda. Joꞌo la chinꞌ ngwa
kwiꞌin ska bra ti nde kwa, kanꞌ chaꞌ tlyu
tñan mjwakii ba ꞌin kanduwa chaꞌ kulo ba
ꞌin ran lo tyiꞌa, chaꞌ tyukwan ba ꞌin ran niꞌ
yka naꞌan. Ndukwa ti su ke kanduwa kanꞌ,
chaꞌ jwakii ba ꞌin ran. 17Bra wa mchkwan

ba kanduwa niꞌ yka naꞌan kanꞌ, bra kanꞌ
mxiin skanꞌ neꞌ ti su tnun ñaꞌaan chunꞌ yka
naꞌan kanꞌ, chaꞌ ja kata yka naꞌan kanꞌ loꞌo
tyiꞌa tujoꞌo. Ntsen ꞌa neꞌ si tyukwa ba seꞌen
lti ti tyiꞌa jluꞌwe tujoꞌo, la lo ysiin seꞌennaan
Sirte, kanꞌ chaꞌ mbiꞌya neꞌ teꞌ nu mdukwi
looykanaꞌanchaꞌ ja lye tukwanaꞌankwiꞌin
ꞌin teꞌ kanꞌ, chaꞌ ja xnan loꞌo kwiꞌin ꞌin yka
naꞌan kanꞌ bra kanꞌ. 18La xka tsan, ñaꞌan ti
lye ꞌamskwakwiꞌin, lye ꞌamjiꞌin tyiꞌa tujoꞌo
ꞌin yka naꞌan kanꞌ, kanꞌ chaꞌ mdyisnan neꞌ
mxkwan neꞌ yuꞌwanu nsuꞌwi niꞌ yka naꞌan
lo tyiꞌa tujoꞌo. 19 La mdaꞌa snan tsan, bra
kanꞌ mxkwan ba nchga yaꞌ xñan nu ndiya
ꞌin yka naꞌan kanꞌ, nu yꞌni neꞌ tñan loꞌo ti
xkanꞌ; loꞌo yaꞌ ba ti ykwiꞌ ti ba mxkwan ba
yaꞌ xñan kanꞌ lo tyiꞌa. 20Tyun tsan ja naꞌan
ba xaa kwan bra kanꞌ, loꞌo xa tla ja naꞌan
ba kwii kulasiin nu ndukwi niꞌ kwan, loꞌo
ja ka ꞌa lyaa ba, mskeꞌ tiꞌ ba, siꞌya kwiꞌin tlá
kanꞌ.

21Wa ngwa tyun tsan nu ja siyaꞌ yku ba,
kanꞌ chaꞌ mdyituun Palyu chaꞌ chkwiꞌ yu
loꞌo nten kanꞌ bra kanꞌ:
―ꞌWan, neꞌ taꞌa ndaꞌaan ―ndukwin Pa-

lyu ꞌin neꞌ―, suꞌwe la ngwa si wa ynan
wan chaꞌ nu ykwiǐnꞌ loꞌo wan ti kulo, chaꞌ
kanuun laan nde lo yuu Creta kanꞌ. Loꞌo
ni,mnaꞌyuꞌwa ꞌwan, kwiꞌngwañaꞌanngwa
ñuꞌun yka naꞌan re. 22 Kanꞌ chaꞌ ni, kuꞌni
tnun tiye wan; tsaa ñaꞌan tiꞌ wan chaꞌ ja
skawan ndiꞌin chaꞌ kaja wan, ni siya kanaꞌ
yka naꞌan re. 23 Jlyo tiꞌ wan chaꞌ Ndiose
lka Xꞌnaǎn, chaꞌ tñan ꞌin Ndiose ngiꞌniǐn. Xa
tla ni, ngwaꞌu tloo ska angajle ꞌñaǎn laja
slaǎn, 24ykwiꞌni loꞌoǔn: “Ja kutseen, Palyu”
ndukwin angajle kanꞌ ꞌñaǎn. “Ndiꞌin chaꞌ
tyituun nuꞌwin tloo ree ꞌin neꞌ romano nu
nka ndloo la ti” ndukwin, “kanꞌ chaꞌ kulaa
Ndiose ꞌin nchga neꞌ taꞌa ndaꞌan wan niꞌ
yka naꞌan re chaꞌ ꞌin nuꞌwin, chaꞌ nuꞌwin
lkaa ska nu nchkwiꞌ chaꞌ ꞌin Ni loꞌo nten
chalyuu” ndukwin angajle. 25 Kanꞌ chaꞌ
kuꞌni tnun tiye wan sikwa. Ndyaa ñaꞌan
tiǎnꞌ chaꞌ nu wa ykwiꞌ Ndiose loꞌoǔn; jlyo
tiǎnꞌ chaꞌkachaꞌ ꞌñaǎn sañaꞌannundukwin
angajle ꞌñaǎn, 26 ni siya kulo ndukwa la
ndiꞌin chaꞌ tsaa loꞌo kwiꞌin ꞌñaan tijyuꞌ la lo
xka yuu jluꞌwe.

27Wamdiya tukwa smnannundyaa loꞌo
kwiꞌin ꞌwa ya ñaꞌan seꞌen ti, loꞌo mdiya ba

tujoꞌo Adria bra kanꞌ, ngwañaꞌan nchkwiꞌ
nten ꞌin tujoꞌo kanꞌ. Ngwa jluꞌwe tla loꞌo
mskeꞌ tiꞌ neꞌ nu ngalaꞌ yka naꞌan kanꞌ, chaꞌ
ndukwa yuu wtyi kwiꞌ seꞌen ti; 28 kanꞌ chaꞌ
msuꞌwa biyaꞌ neꞌ ꞌin tyiꞌa, sa ñaꞌan yaꞌ tlyaa
ran, loꞌo ndyija lyo chaꞌ ꞌin neꞌ chaꞌ kalatyii
ndukwa skwa metro biyaꞌ tlyaa tyiꞌa kanꞌ.
Nde loo la chinꞌ msuꞌwa biyaꞌ neꞌ ꞌin tyiꞌa
xiyaꞌ, loꞌo ngwa kala ndukwa kati ti metro
biyaꞌ tlyaa tyiꞌa bra kanꞌ. 29 Ntsen neꞌ si
kuꞌni kaꞌan tu seꞌen yka naꞌan chunꞌ kee
tnun, kanꞌ chaꞌmxkwanneꞌ jakwa chkwan
nxkinꞌ lo juun la niꞌ tyiꞌa tu seꞌen ykanaꞌan,
chaꞌ ja tyaꞌan ꞌa ran lo tyiꞌa. Loꞌo ngatsen
ꞌa neꞌ nganun neꞌ bra kanꞌ, ngita neꞌ bra nu
kiꞌya xaa la xka tsan. 30Loꞌo nten nu ngalaꞌ
yka naꞌan kanꞌ, mnan ti mbiꞌya tiꞌin neꞌ ꞌin
kanduwa xuwe lo tyiꞌa loꞌo ti su xa tla; chaꞌ
kwiñi ti ykwiꞌneꞌ chaꞌwa tsaa ti neꞌxlyuneꞌ
xka chkwan nxkinꞌ nde ke yka naꞌan, chaꞌ
ngwa tiꞌ neꞌ tyaa neꞌ mnan ti niꞌ kanduwa
kanꞌ. 31 Bra ti ykwiꞌ Palyu loꞌo sndaru loꞌo
capitán ꞌin neꞌ:
―Si ja kanun neꞌ kwa nu ngalaꞌ yka

naꞌan re, kaja nchga wan niꞌ tyiꞌa ―nduk-
win Palyu ꞌin sndaru.

32Bra timsiꞌyusndaru ti su seꞌennchkanꞌ
kanduwa bra kanꞌ, mxtyuu neꞌ ꞌin ran lo
tyiꞌa tujoꞌo, ndyaa ran bra kanꞌ; ja loꞌo nten
ndyaa.

33 Wa kiꞌya ti xaa la xka tsan, bra kanꞌ
ykwiꞌPalyu loꞌontenkanꞌ, chaꞌkuneꞌ chinꞌ.
―Wamdyii tukwa smnan ni―ndukwin

Palyu ꞌin neꞌ―, loꞌo ja siyaꞌ ykuwan, ja yijaꞌ
suꞌwe wan ―ndukwin―. 34 Suꞌwe la si nu
kuwan chinꞌ ni, chaꞌ ka ngula la tiꞌwan. Ja
ska wan ndiꞌin chaꞌ kaja wan, ja kaja cha
ꞌwan.

35 Xa wa mdyii ykwiꞌ Palyu loꞌo neꞌ, bra
kanꞌ msñi yu ska jaxlya. Ndya yu xuꞌwe
ꞌin Ndiose tloo nchga nten kanꞌ, msuꞌwe yu
jaxlya kanꞌ, yku yu bra kanꞌ. 36 Suꞌwe la
ngwa tiye neꞌ xa wa naꞌan neꞌ sa ñaꞌan nu
yꞌni Palyu, kanꞌ chaꞌ nchga nten kanꞌ yku
neꞌ chinꞌ bra kanꞌ; 37 tukwa siyentu nsuꞌwi
snan yla nsuꞌwi tiꞌyun xka nten, sa kwa ti
ba ndiꞌin ba niꞌ yka naꞌan kanꞌ. 38 Taꞌa neꞌ
yku neꞌ sa ñaꞌan yaꞌ nu ngulaꞌ tiꞌ neꞌ bra
kanꞌ. Kanꞌ ngulo neꞌ yuꞌwa ꞌin neꞌ, mdyii
mxkwan neꞌ nchga nskwaꞌ trigu kanꞌ lo
tyiꞌa, chaꞌ ka sa la chinꞌ yka naꞌan bra kanꞌ.

Mdyii ngata yka naꞌan kanꞌ
39Ngwiꞌyaxaa la xka tsan, brakanꞌnaꞌan

ba chaꞌ wa ngala ba ska tuꞌwa yuu, loꞌo
ja ngwiꞌya neꞌ kwenta la nde yaꞌ ngala ba.
Naꞌan neꞌ seꞌen ndiꞌin chinꞌ ysiin tuꞌwayuu
wtyi kanꞌ, loꞌo naꞌan neꞌ chaꞌ tiin ti ndiꞌin
tyiꞌa la kanꞌ. Mskeꞌ tiꞌ neꞌ chaꞌ suꞌwe la xtyi
yka naꞌan lo ysiin kanꞌ, si kaja ñaꞌan tsaa
ykanaꞌanndekwa; 40kanꞌ chaꞌmsiꞌyuneꞌ ti
su ꞌin chkwannxkinꞌ seꞌennchkanꞌ tu seꞌen
yka naꞌan, nganun chkwan nchkinꞌ kanꞌ
niꞌ tyiꞌa. Bra kanꞌ mxtiꞌ neꞌ yaꞌ yka naꞌan,
mskanꞌ tukwi neꞌ teꞌ lo yka chaꞌ tukwa
naꞌan kwiꞌin ꞌin yka naꞌan chaꞌ tsaa la ran
nde kwa. 41Ndyaa ba bra kanꞌ, ngala yka
naꞌan ska seꞌennxnan tukwayaꞌ tyiꞌa. Lti ti
tyiꞌa nde kwa chaꞌ ndukwa ysiin, kanꞌ chaꞌ
msñi kaꞌan kiyaꞌ ykanaꞌan lo ysiin kanꞌbra
kanꞌ, mdyisnan mxtaꞌ kulooꞌ tnun tu seꞌen
yka naꞌan kanꞌ bra kanꞌ. 42Ntsen ꞌa sndaru
chaꞌ, si skwa neꞌ tyiꞌa chaꞌ kala neꞌ tuꞌwa
tyiꞌa, bra ti xnan nchga presu ꞌin neꞌ; kanꞌ
chaꞌmskeꞌ tiꞌ neꞌ chaꞌ suꞌwe la kujwi neꞌ ꞌin
taꞌa presu ndla ti. 43 Loꞌo ja mda capitán
chabiyaꞌ ꞌin sndaruchaꞌkujwineꞌ ꞌinpresu,
chaꞌ ja nchka tiꞌ capitán kanꞌ, chaꞌ kujwi neꞌ
ꞌin Palyu. Bra kanꞌ ngulo capitán tñan ꞌin
nchga neꞌ nu ngwa ꞌin skwa tyiꞌa chaꞌ tsaa
neꞌ lo tyiꞌa, chaꞌ tyoꞌo suꞌwe ti neꞌ la lo yuu
wtyi; 44neꞌ nu ja ngwa ꞌin skwa tyiꞌa, ndiꞌin
chaꞌ xñi neꞌ kaꞌ, ni siya xñi neꞌ yuꞌwe yka
naꞌan kanꞌ. Ngwañaꞌan ngwa chaꞌ suꞌwe ti
ngala taꞌa ba tuꞌwa yuuwtyi kanꞌ bra kanꞌ.

28
Mdiꞌin Palyu lo yuu nu kwenta ꞌinMalta

1 Mdoꞌo ba tuꞌwa tujoꞌo, loꞌo ndyukwa
taꞌa ba loꞌo nten nu ngwa tyi bra kanꞌ; ytsaꞌ
neꞌngwa tyi ꞌwachaꞌMalta naan yuuxuwe
kanꞌ nu ndiꞌin kwenta ꞌin neꞌ. 2Ngwa tꞌnan
ꞌa tiꞌ neꞌ ngwa tyi kanꞌ ꞌwa; mxkin neꞌ ska
kiiꞌ tnun tuꞌwa tyiꞌa, chaꞌ tlyaꞌ ꞌa chaꞌndiꞌya
tyoo. Loꞌo ykwiꞌ neꞌ loꞌo ba chaꞌ tsaa ba
tuꞌwa kiiꞌ bra kanꞌ, chaꞌ ka tsun chinꞌ tiꞌ
ba. 3Ndyaa yꞌya Palyu chinꞌ yka, mstya la
yu yka lo kiiꞌ bra kanꞌ; chaꞌ tikeeꞌ ꞌa, bra
ti mdoꞌo tukwa ska kunan tlá nu yku yaꞌ
yu, kwiꞌ nganun ndukwi kunan yaꞌ yu bra
kanꞌ. 4 Naꞌan neꞌ ngwa tyi ꞌin kunan nu

ndukwi yaꞌ Palyu, bra ti ykwiꞌ neꞌ loꞌo taꞌa
neꞌ bra kanꞌ:
―Nten nu wa yjwi ꞌin taꞌa lka yu kwa

―ndukwin neꞌ ꞌin taꞌa neꞌ―. Ni siya wa
ngulaa yu ꞌin tujoꞌo, kaja yu ni, chaꞌ neꞌ
xaꞌan lka yu.

5Bra kanꞌmxñan Palyu yaꞌ chaꞌ xtyuu ꞌin
kunan lo kiiꞌ, loꞌo ja ska ngwa ꞌin yu bra
kanꞌ. 6 Ngita neꞌ ngwa tyi, ñaꞌan kwiꞌya
ꞌa neꞌ ꞌin yu si xuꞌwi kiin yaꞌ yu, si tlyuu
yu lyuu kaja yu, mskeꞌ tiꞌ neꞌ. Chan ngita
neꞌ, bra kanꞌ naꞌan neꞌ chaꞌ ja ska ngwa ꞌin
Palyu; xka chaꞌ mdaꞌan tiye neꞌ bra kanꞌ,
xka chaꞌ ykwiꞌ neꞌ loꞌo taꞌa neꞌ:
―Ska joꞌo lka yu re ―ndukwin neꞌ ꞌin

taꞌa neꞌ bra kanꞌ.
7Kwiꞌ seꞌen ti seꞌen ndiꞌin ba ndiya chinꞌ

yuu ꞌin ska yu kula nu naan Publio. Loꞌo
Publio kanꞌ, ngwa yundloo la ꞌin yuu xuwe
nunaanMalta kanꞌ. Bra kanꞌ ykwiꞌ yu kula
kanꞌ loꞌo ba chaꞌ tsaa ba tuꞌ naꞌan tyi yu.
Ndyaa ba bra kanꞌ; snan tsan mdiꞌin ba
loꞌo yu kula kanꞌ, loꞌo suꞌwe ꞌa ngwa tiye
yu kula kanꞌ ñaꞌan ꞌwa. 8Loꞌo tiꞌí sti Publio
tsan kanꞌ; yuꞌwi tikeeꞌ ꞌin yu kula kanꞌ, loꞌo
kutseꞌ tnen yꞌni ꞌin yu. Yaa naꞌan Palyu
ꞌin sti Publio kanꞌ bra kanꞌ. Ykwiꞌ Palyu
loꞌo Ndiose chaꞌ ꞌin nu tiꞌí kanꞌ, mstya yaꞌ
yu ke yu tiꞌí; bra ti nchkaa yu tiꞌí kanꞌ bra
kanꞌ. 9 Loꞌo nchga neꞌ tiꞌí nu ndiꞌin lo yuu
kanꞌ, ynan neꞌ sa ñaꞌan tñan yꞌni Palyu bra
kanꞌ. Bra ti mdiyan neꞌ seꞌen ndiꞌin ba chaꞌ
kuꞌni Palyu joꞌo ꞌin neꞌ, loꞌo nchkaa neꞌ bra
kanꞌ. 10Kaꞌan ꞌa chaꞌ suꞌwemdaneꞌ ꞌwabra
kanꞌ, lye ꞌa yꞌni tnun neꞌ ꞌwa sa ñaꞌan bra
nu mdoꞌo ba ndyaa ba. Ti kwiꞌ tsan kanꞌ,
mdiyan loꞌo neꞌ ꞌin nchga nan nu lyiji ꞌwa,
msuꞌwa neꞌ ꞌin ran niꞌ yka naꞌan chaꞌ tsaa
ba loꞌo.

Ngala Palyu nde kichen Roma
11 Snan koꞌ mdiꞌin ba lo yuu Malta, kanꞌ

yten ba niꞌ ska yka naꞌan chaꞌ tyaa ba; wa
nganun yka naꞌan kanꞌ nde Malta tyukwi
tyempu tlyaꞌ. Neꞌ kichen Alejandría lka
xꞌnan yka naꞌan kanꞌ, nduun nkwin joꞌo
ke yka naꞌan ꞌin, ti kwiꞌ nkwin joꞌo ngula
tukwa Cástor loꞌo Pólux. (Ngwañaꞌan naan
joꞌo kanꞌ.) Mdoꞌo ba ndyaa ba loꞌo yka
naꞌan kanꞌ bra kanꞌ. 12Chunꞌ ndiꞌin la chinꞌ
mdiyan ba kichen Siracusa, seꞌen mdiꞌin
ba snan tsan bra kanꞌ. 13 Xiyaꞌ mdoꞌo ba

ndyaa ba niꞌ yka naꞌan bra kanꞌ, mdijin ba
kwiꞌ seꞌen ti tuꞌwa yuu wtyi chaꞌ tiyan ba
kichen Regio. La xka tsan suꞌwe ꞌa mskwa
kwiꞌin, kanꞌ chaꞌ la mdaꞌa snan tsan ngala
ba nde kichen Puteoli. 14 La kanꞌmdukwa
taꞌa ba loꞌo tyun nten nu lka taꞌa nten ꞌin
Jesucristo. Ykwiꞌ neꞌ loꞌo ba chaꞌ kanun ba
seꞌen ndiꞌin neꞌ, kanꞌ chaꞌ kati tsan nganun
ba loꞌo neꞌ kanꞌ. Loꞌo mdoꞌo ba ndyaa ba
tuwiin nu ndyaa kichen Roma bra kanꞌ.
15 Wa ynan nchga nten ꞌin Jesucristo nu
ngwa tyiRomachaꞌndijyanba tuwiin, kanꞌ
chaꞌmdoꞌoneꞌnaꞌan tyineꞌndijyanneꞌ chaꞌ
tyukwa taꞌa neꞌ loꞌo ba tuwiin. Ndyukwa
taꞌa ba loꞌo ska ta nten kanꞌ nde kichen
ForodeApio, kwiꞌndyukwa taꞌaba loꞌoxka
ta neꞌ nde seꞌen naan Tres Tabernas bra
kanꞌ. Mdya ꞌa Palyu xuꞌwe ꞌinNdiose xawa
naꞌan yu ꞌin neꞌ taꞌaan kanꞌ, ngwa tnun la
tiye yu bra kanꞌ. 16Ngala ba kichen tlyu nu
naan Roma bra kanꞌ, mdiyan loꞌo capitán
ꞌin nchga presu kanꞌ seꞌen ndiꞌin xꞌnan xka
ta sndaru nu ndiꞌin kwan nde kanꞌ. Loꞌo
mda neꞌ chabiyaꞌ ꞌin Palyu chaꞌ tyiꞌin yu
xka tuꞌwa naꞌan bra kanꞌ, ni siya ñaꞌan ti
ndiꞌin ska sndaru kwan ꞌin yu nchga bra.

Ngwaꞌu Palyu chaꞌ ꞌin Xꞌnaan nde kichen
Roma

17 Wa mdiya snan tsan ti nu ngala ba
kichen Roma, bra kanꞌ msuꞌwa Palyu ska
rsun ndyaa seꞌen ndiꞌin neꞌ kula ꞌin taꞌa neꞌ
judío nu ndiꞌin kichen kanꞌ. Ndyoꞌ tiꞌin neꞌ
seꞌen ndiꞌin Palyu bra kanꞌ:
―ꞌWan, neꞌ kula taꞌaan ―ndukwin Pa-

lyu ꞌin neꞌ―, ja ska chaꞌ kuxi yꞌniǐn loꞌo neꞌ
judío taꞌaan; ja ska chaꞌ kuxi yꞌniǐn chaꞌ
ꞌin chaꞌ kula nu ndyaa ñaꞌan tianꞌ taꞌaan,
nu mda ayman kula ꞌñaan sꞌni. Msñi nten
ꞌñaǎn nde Jerusalén, yꞌni neꞌ presu ꞌñaǎn,
kanꞌmdaneꞌ ꞌñaǎn yaꞌneꞌ romano. 18Ngwa
biyaꞌ ꞌñaǎn loꞌo neꞌ romano kanꞌ bra kanꞌ;
ndukwin neꞌ kanꞌ chaꞌ ja ndiꞌin kiꞌya ꞌñaǎn
chaꞌ kujwi neꞌ ꞌñaǎn. Ngwa tiꞌ neꞌ romano
kanꞌ kulaa neꞌ ꞌñaǎn bra kanꞌ. 19 Loꞌo ja
mslyaa ꞌa nu nka ndloo ꞌin neꞌ judío taꞌaan
siyaꞌ ti ―ndukwin Palyu―. Xa wa mdyii
chaꞌ, mjñaǎn chabiyaꞌ chaꞌ ka biyaꞌ ꞌñaǎn
tloo ree ꞌin neꞌ romano nu nka ndloo la ti,
nu ndiꞌin kichen re, ni siya ja nchka tiǎnꞌ
xtyaǎn kiꞌya ꞌin neꞌ taꞌa kichen tyiǐn. 20Loꞌo
ni, nchka tiǎnꞌ naꞌaǎn ꞌwan chaꞌ chkwiǐnꞌ

loꞌo wan, kanꞌ chaꞌ msuꞌwaǎn rsun ꞌwan
ndyaan seꞌen ndiꞌin wan, loꞌo wa yꞌni wan
chaꞌ suꞌwe mdiyan wan seꞌen ndiꞌiǐn ni.
Taꞌaan lkaan neꞌ Israel; kwiꞌ ngwañaꞌan
ndiꞌin taan ꞌin Ndiose, sa yaꞌ kuꞌni ji Ni
nchga chaꞌ nu wa ytsaꞌ Ni ꞌin ayman kula
ꞌñaan nu ngwa sꞌni. Loꞌoǔn, ndyaa ñaꞌan
tiǎnꞌ chaꞌ kanꞌ suꞌwa ti loꞌo wan, kanꞌ chaꞌ
mskanꞌ neꞌ ꞌñaǎn loꞌo karenan chkwan re
―ndukwin Palyu ꞌin neꞌ judío nde Roma.

21Mxkwen neꞌ kula ꞌin Palyu bra kanꞌ:
―Ja ya kala kityi seꞌen ndiꞌin ba nu

ngwaꞌan neꞌ Judea nu nchkwiꞌ chaꞌ ꞌiin loꞌo
ba ―ndukwin neꞌ ꞌin Palyu―. Ja ya kala
ska neꞌ judío taꞌaan nu ngwa tiꞌ chkwiꞌ chaꞌ
kuxi ꞌiin loꞌo ba―ndukwin neꞌ―. 22Nchka
tiꞌ ba kunan ba nchga chaꞌ nu ndiya chaꞌ
chkwiiꞌ loꞌobachaꞌ ꞌin tuwiinkwikanꞌ, chaꞌ
jlyo tiꞌ ba chaꞌ nchga kichen ndiya nten nu
msinꞌ ꞌa tiꞌ ꞌin neꞌ nuwamsñi tuwiin kanꞌ.

23 Loꞌo mskanꞌ neꞌ chaꞌ loꞌo taꞌa neꞌ ni
tsan tyoꞌ tiꞌin neꞌ seꞌen ndiꞌin Palyu xiyaꞌ.
Tsan kanꞌ kaꞌan ꞌa nten ndyoꞌ tiꞌin seꞌen
ndiꞌin yu. Tyukwi tsan ngwaꞌu yu ꞌin neꞌ;
ngwaꞌu yu sa ñaꞌan ndlo Ndiose tñan, sa
ñaꞌan nu nchkwiꞌ chaꞌ nu ngwaꞌan ayman
Moisés chaꞌ ꞌin Jesús, loꞌo sa ñaꞌan lka chaꞌ
nu ngwaꞌan xka la ayman kula lo kityi chaꞌ
ꞌin Jesús. 24 Mdiya neꞌ nu ndyaa ñaꞌan tiꞌ
chaꞌ nu ykwiꞌ Palyu loꞌo neꞌ bra kanꞌ, kwiꞌ
ngwañaꞌan, mdiya chinꞌ nten nu ja ndyaa
ñaꞌan tiꞌ chaꞌ kanꞌ siyaꞌ ti; 25 loꞌo ja ngwa
suꞌwa tiye neꞌ. Bra wa tyaa ti neꞌ, xiyaꞌ
ykwiꞌ Palyu loꞌo neꞌ:
―Ñi ꞌa chaꞌ nu ytsaꞌ Tyiꞌi Ndiose ꞌin ay-

man Isaías nu ykwiꞌ loꞌo nten chabiyaꞌ ꞌin
Ndiose nu ngwa sꞌni, xa nu ykwiꞌ Ni loꞌo
ayman Isaías kanꞌ bra kanꞌ:
26 Tsaa nuꞌwin seꞌen ndiꞌin neꞌ kwa, chaꞌ

chkwiiꞌ loꞌo neꞌ nchga chaꞌ nu kat-
saǎnꞌ ꞌiin, ndukwin Ndiose ꞌin Isaías.

Nde lka chaꞌ nu ka chkwiiꞌ loꞌo neꞌ kanꞌ:
Ja chan kunan wan chaꞌ ꞌñaǎn, loꞌo ja ka

biyaꞌ tiꞌwan sa ñaꞌan ndyoꞌo chaꞌ nu
wa ynanwan, nchkwiin ꞌin neꞌ.

Ja chan ñaꞌan wan chaꞌ ꞌñaǎn, loꞌo ja kiꞌya
wan kwenta nan lka chaꞌ nu wa
naꞌan wan, nchkwiin ꞌin neꞌ.

Kanꞌ ykwiꞌNdiose loꞌo Isaías xiyaꞌ:
27 Tla ꞌa kasiya ꞌin nten taꞌa wan, chaꞌ ja

xlyaa ꞌa neꞌ kanꞌ kunan neꞌ chaꞌ nu
nchkwiǐnꞌ loꞌo neꞌ.

Ja nnan suꞌwe neꞌ kanꞌ, chunꞌ ja xlyaa neꞌ
ka biyaꞌ tiꞌ neꞌ chaꞌ ꞌñaǎn;

ja xlyaa neꞌ kanꞌ kiꞌya neꞌ kwenta, lka neꞌ
ñaꞌan tiꞌ nten nu kwityiinꞌ;

ja xlyaa neꞌ kanꞌ kulaa yaꞌ neꞌ chaꞌ kuxi nu
ndiꞌin ꞌin neꞌ.

Kanꞌ chaꞌ ja nchka ꞌñaǎn kuꞌniǐn chaꞌ tlyu tiꞌ
ꞌin neꞌ ꞌin chaꞌ kuxi kanꞌ.

Ngwañaꞌan ndukwin Ndiose ꞌin Isaías.
28 Ka biyaꞌ tiꞌ wan ni, chaꞌ wa mdyisnan
NdiosengitsaꞌNichaꞌ ꞌinNindeseꞌenndiꞌin
neꞌ xka laꞌa tsuꞌ; xlyaa Ndiose kuꞌni tyii Ni
kiꞌya nu ndiꞌin ꞌin neꞌ kanꞌ, bra nu xñi neꞌ
chaꞌ ꞌin Ni. Loꞌo ni, ja ka tsaa tii chaꞌ kanꞌ,
chañi chaꞌ kunan neꞌ kanꞌ chaꞌ ꞌin Ndiose.

29 Xa wa mdyii ykwiꞌ Palyu, bra kanꞌ
mdoꞌo taꞌa neꞌ judío ndyaa neꞌ; lye ꞌa ykwiꞌ
neꞌ loꞌo taꞌa neꞌ.

30TukwayijannganunPalyunde kichen
Roma kwa, mdiꞌin yu ska niꞌ ñaꞌan nu
mjñan ti yu. Suꞌwe nka tiye yu ñaꞌan yu
ꞌin nchga nten nu mdaꞌan seꞌen ndiꞌin yu,
31kwiꞌ ja ntsen yu kwaꞌu yu ꞌin neꞌ sa ñaꞌan
ka Ndiose ndloo la niꞌ kasiya ꞌin nten. Loꞌo
ja ykwiꞌ ꞌa neꞌ loꞌo yu chaꞌ ja chkwiꞌ yu
nchga chaꞌ ꞌin Jesucristo loꞌo nten.

Kityi nu ngwaꞌan Palyu
chaꞌ tsaa seꞌen ndiꞌin ntenꞌin Jesucristo nde kichen

Roma
1Palyu lkaǎn. Naꞌ lkaǎn nu ndaꞌaǎn kityi

re chaꞌ tsaa seꞌen ndiꞌin wan nde kichen
Roma, ꞌwan nu msñi wan chaꞌ ꞌin Jesu-
cristo. Naꞌ ngiꞌniǐn tñan ꞌin Ndiose, chaꞌ
Ndiose ngulo suwi ꞌñaǎn chaꞌ tsaꞌaǎn chk-
wiǐnꞌ chaꞌ suꞌwe ꞌin Ni loꞌo nten.

2Bra nu ti ji kan Jesucristo lo chalyuu, ti
bra kanꞌ ytsaꞌ ñi Ndiose ꞌñaan sa ñaꞌan nu
ka chaꞌ kanꞌ tyempu nu ndijyan nde loo la.
YtsaꞌNi chaꞌkanꞌ ꞌinntennuykwiꞌ loꞌonten
chalyuu chabiyaꞌ ꞌin Ndiose, chaꞌ chkwiꞌ
neꞌ loꞌo taꞌa nten neꞌnungwa sꞌni; ngwaꞌan
neꞌ chaꞌ kanꞌ lo kityi bra kanꞌ. 3 Chaꞌ suꞌwe
ꞌin Jesucristo nu nka Xꞌnaan, ti kwiꞌ nu lka
Sñiꞌ Ndiose ni, kanꞌ lka chaꞌ nu ngwaꞌan
neꞌ lo kityi kanꞌ. Ngula Jesús lo chalyuu
sa ñaꞌan nu ndlya nchga la nten, chaꞌ ti
kwiꞌ taꞌa neꞌ ayman David lka Jesús; 4 kwiꞌ
ngwañaꞌan lka Jesús ska ti nunkaSñiꞌykwiꞌ
Ndiose. Nde ñaꞌan ka biyaꞌ suꞌwe tianꞌ
chaꞌ kanꞌ: chabiyaꞌ ꞌinNdiose Sti yu ndyuꞌu
Jesús xiyaꞌ xa wa ngujwi yu, loꞌo tnun ꞌa
tñan yꞌni Ndiose bra kanꞌ. Bra nu mda
NdioseTyiꞌi ykwiꞌ ꞌin Jesús,brakanꞌytsaꞌNi
ꞌñaan chaꞌ Sñiꞌ ykwiꞌ Ndiose lka Jesús kanꞌ.
5 Suꞌwe ꞌa ngiꞌni Ndiose loꞌoǔn chunꞌ tñan
nu yꞌni Jesucristo. Wa ngulo Ni tñan ꞌñaǎn
chaꞌ tsaꞌaǎn ñaꞌaan chalyuu, nchga seꞌen
ndiꞌin nten; chabiyaꞌ ꞌin Ndiose tsaꞌaǎn
chkwiǐnꞌ chaꞌ suꞌwe ꞌin Ni loꞌo nten. Nchka
tiꞌ Ndiose chaꞌ kaja nten ꞌin Ni nde nchga
kichen, nten nu sten chaꞌ ꞌin Ndiose, nten
nu kunan nchga chaꞌ nu nchkwiꞌ Ni. 6Loꞌo
ꞌwanni,wangulo suwiNdiose ꞌwanchaꞌka
wan nten ꞌin Jesucristo.

7Ndaꞌaǎn kityi re chaꞌ tsaa kichen Roma
nde seꞌen ndiꞌin wan. Chkwiǐnꞌ loꞌo wan
chabiyaꞌ ꞌin Ndiose Stian, chabiyaꞌ ꞌin Jesu-
cristo nu nka Xꞌnaan, chaꞌ suꞌwe ꞌa nsuꞌwi
tiye Ndiose loꞌo wan. Wa ngulo suwi Ni
ꞌwan chaꞌ tyukwi ti tiye wan ka wan nten
ꞌin Ni. Nde ñaꞌan nchka tiǎnꞌ, chaꞌ ñaꞌan
ti kuꞌni Ndiose Stian chaꞌ suꞌwe loꞌo wan,

chaꞌ kuꞌni Ni chaꞌ tiin ti tyiꞌin wan chunꞌ
Jesucristo nu nka Xꞌnaan.

Nchka ꞌa tiꞌ Palyu tsaa naꞌan chinꞌ ꞌin neꞌ
Romano

8 Seꞌen mdyisnan ti kityi re, ngiꞌniǐn
tnuǔn ꞌin Ndiose chabiyaꞌ ꞌin Jesucristo.
Suꞌwe ꞌa nka tiyeěn chaꞌ taꞌa wan wa msñi
wan chaꞌ ꞌin Jesús; nchga kichen nganen
chaꞌ ndyaa ñaꞌan ꞌa tiꞌwan chaꞌ kanꞌ. 9Loꞌo
naꞌ ni, wa mjwi tñan ꞌñaǎn chaꞌ chkwiǐnꞌ
chaꞌ suꞌwe ꞌin Jesucristo nu nka SñiꞌNdiose
loꞌo xka ta nten; tyukwi ti tiyeěn ngiꞌniǐn
tñan kanꞌ chabiyaꞌ ꞌin Ni. Jlyo tiꞌ Ndiose
chaꞌ taꞌa ti ndaꞌan chaꞌ tiyeěn chaꞌ ꞌwan bra
nu nchkwiǐnꞌ loꞌo Ni. 10 Loꞌo ngwañaꞌan,
nchga tsan njñaǎn chabiyaꞌ ꞌin Ndiose chaꞌ
tsaꞌaǎn seꞌen ndiꞌin wan, chaꞌ tyiꞌiǐn chinꞌ
loꞌo wan, yaꞌ nu nchka tiꞌ Ndiose chaꞌ
tsaꞌaǎn. 11Nchka ꞌa tiǎnꞌ ñaꞌaǎn chinꞌ ꞌwan,
loꞌo nchka tiǎnꞌ chkwiǐnꞌ ska chaꞌ loꞌo wan;
Tyiꞌi Ndiose lka nu suꞌwa yaꞌ ꞌñaǎn, chaꞌ
tsaa ñaꞌan la tiꞌwan ꞌin Jesús. Bra kanꞌ sten
tsaa la wan chaꞌ kanꞌ. 12 Suꞌwe la si nchga
nan tsaa ñaꞌan suꞌwe la tianꞌ ꞌin Ndiose
chunꞌ tñan nu yꞌni Jesús. Ka suꞌwa yaanꞌ ꞌin
taꞌaan bra kanꞌ.

13 ꞌWan taꞌa msñian chaꞌ ꞌin Jesús, nchka
tiǎnꞌ chaꞌ ka biyaꞌ tiꞌ wan chaꞌ suꞌwe ꞌa
nsuꞌwi tiyeěn ꞌwan. Tyun yaꞌ ngwa tiǎnꞌ
kaǎn seꞌen ndiꞌin wan, loꞌo ni ñaꞌan ti, ti ji
kaja ñaꞌan kaǎn. Sa ñaꞌan nu yꞌniǐn la xka
kichen, kwiꞌ ngwañaꞌan nchka tiǎnꞌ kuꞌniǐn
nde kichen seꞌen ndiꞌin wan; nchka tiǎnꞌ
chaꞌ kaꞌan la nten sten chaꞌ ꞌin Jesús, loꞌo
ngwañaꞌan nchka tiǎnꞌ chaꞌ ti kwaꞌuǔn la
chaꞌ kanꞌ ꞌwan. 14 Wa ngulo Ndiose tñan
ꞌñaǎn chaꞌ tsaꞌaǎn chkwiǐnꞌ loꞌo neꞌ xka laꞌa
tsuꞌ, ni siya ndiꞌin neꞌ kanꞌ kichen tnun,
ni siya ndiꞌin neꞌ tijyuꞌ la niꞌ kixinꞌ; ngulo
Ni tñan ꞌñaǎn chaꞌ ska ti chaꞌ chkwiǐnꞌ loꞌo
nten, ni siya loꞌo nten nunsuꞌwi ꞌa chaꞌ tiya
ꞌin, ni siya loꞌo nten nu ja ndiꞌya kwenta
siyaꞌ ti. 15 Kanꞌ chaꞌ ni, nchka tiǎnꞌ tsaꞌaǎn
chaꞌ chkwiǐnꞌ chaꞌ suꞌwe ꞌin Ndiose loꞌo
wan neꞌ Roma, sa ñaꞌan nuwa ykwiǐnꞌ chaꞌ
kanꞌ la xka kichen.

Tlyu ꞌa chaꞌ suꞌwe lka chaꞌ nu nda Jesús
chaꞌ chkwianꞌ loꞌo nten

16 Ja njyuꞌu tiǎnꞌ siyaꞌ ti chaꞌ kwaꞌuǔn
ꞌin nten chaꞌ suꞌwe nu nchkwiꞌ ꞌin Jesús.
Ndijyan chaꞌ kanꞌ loꞌo nchga chabiyaꞌ ꞌin

Ndiose, chaꞌ kulaa Ni ꞌin nchga chaꞌ kuxi
nchga nten nu xñi chaꞌ ꞌin Ndiose. Ti kulo
ytsaꞌNdiose chaꞌ suꞌwe kanꞌ ꞌin neꞌ judío ti,
bra kanꞌ loꞌo ytsaꞌNi chaꞌ suꞌwe kanꞌ ꞌin neꞌ
xka laꞌa tsuꞌ. 17 Bra nu kunaan chaꞌ suꞌwe
ꞌin Jesús kanꞌ, bra kanꞌ ka biyaꞌ tianꞌ sa
ñaꞌannungiꞌniNdiose chaꞌka suꞌwekasiya
ꞌin nten xaꞌan; chunꞌ nu ndyaa ñaꞌan tianꞌ
tñannuyꞌni Jesús,kanꞌ chaꞌka suꞌwekasiya
ꞌin nchgaan nu yꞌnian chaꞌ xaꞌan ti kulo,
ska ti si stean chaꞌ ꞌin Ndiose. Ngwañaꞌan
ndyoꞌo ska chaꞌ nu ndukwa lo kityi kula:
“Branundyaañaꞌan tianꞌ ꞌinNdiose chaꞌka
kuꞌniNi chaꞌkasuꞌwekasiya ꞌñaan,brakanꞌ
kaja ska chalyuu nu ja tsaa tii ꞌa ꞌñaan.”

Yuweꞌ nu nganun ꞌin nten chalyuu
18Bra nu kunaan chaꞌ ꞌin Jesús kanꞌ, bra

kanꞌ ka biyaꞌ tianꞌ chaꞌ msinꞌ ꞌa tiꞌ Ndiose
nde seꞌen ndiꞌin Ni niꞌ kwan; loꞌo ta Ni nu
tiꞌí ꞌin nchgantennungiꞌni chaꞌkuxi. Msinꞌ
tiꞌNi ꞌinneꞌkanꞌ, siꞌyachaꞌkuxi ꞌangiꞌnineꞌ;
xaꞌan ꞌa neꞌ kanꞌ, loꞌo ngwañaꞌan, ja nda neꞌ
chabiyaꞌ kunan xka ta nten nchga chaꞌ nu
ñi nu wa ykwiꞌ Ndiose loꞌo nten chalyuu.
19 Nchka biyaꞌ tiꞌ neꞌ xaꞌan kanꞌ nchga lo
chaꞌ nu ka ka biyaꞌ tiꞌ nten chaꞌ ꞌin Ndiose,
chaꞌ wa ngwaꞌu Ndiose chaꞌ kanꞌ ꞌin neꞌ.
20 Ndiose ni, ja nchka ꞌñaan ñaꞌaan ꞌin Ni
nde seꞌen ndiꞌin Ni niꞌ kwan, ti kwiꞌ ti chaꞌ
janchkakabiyaꞌ tianꞌ sañaꞌanchaꞌ tnunnu
ngiꞌni Ni. Ti nu mdyisnan chalyuu ti kulo,
ti bra kanꞌwamjwi ñaꞌan xuꞌwi lyo nten ꞌin
Ndiose; ti bra kanꞌ ndiya ñaꞌan nu ka biyaꞌ
tiꞌ nten ni ñaꞌan nu lka Ndiose, si tsaa naan
neꞌ ꞌin Ni. Ka xuꞌwi lyo nten ꞌin Ni bra nu
ñaꞌan neꞌ nchga lo nan nu wa ngwiñan Ni
lo chalyuu. Kanꞌ chaꞌ ja kuꞌni Ndiose chaꞌ
tlyu tiꞌ ꞌinneꞌxaꞌan. 21Ni siyansuꞌwi lyoneꞌ
xaꞌan kanꞌ sa ñaꞌan nu lka Ndiose, ja xlyaa
neꞌkanꞌkuꞌni tnunneꞌ ꞌinNi; ni siyaNdiose
ykwiꞌ lka Ni, ja ndya neꞌ kanꞌ xuꞌwe ꞌin Ni.
Xkwiꞌ chaꞌ xaꞌan ndaꞌan chaꞌ tiye neꞌ. Lye
ꞌa mxiyaꞌ neꞌ chaꞌ ke neꞌ chaꞌ ja xlyaa neꞌ
xñi neꞌ chaꞌ nu ñi kanꞌ. 22Ndukwin neꞌ chaꞌ
nchga chaꞌ jlyo tiꞌ neꞌ, lye ꞌa ngiꞌni siyeꞌ neꞌ
loꞌo taꞌa nten neꞌ ngwañaꞌan; wamnaꞌ chaꞌ
tiya ꞌin neꞌ siꞌya chaꞌ xaꞌan nu ngiꞌni neꞌ.
23 Janchka ꞌa tiꞌneꞌkuꞌni tnunneꞌ ꞌinNdiose
nu nka ndloo la ti, ti kwiꞌ Ni lka Ni nu ja
tsaa tii ꞌa chalyuu ꞌin Ni siyaꞌ ti; ndiya la tiꞌ

neꞌ kuꞌni tlyu neꞌ ꞌin nkwin nten nu ndyiji.
Kwiꞌ ngwañaꞌan, ngiꞌni tnun neꞌ ꞌin nkwin
kiñi nu ndukwi niꞌ kwan, loꞌo nkwin ꞌni nu
ndukwa kiyaꞌ, loꞌo nkwin ꞌni nu nsuweꞌ niꞌ
iꞌ lo yuu; kanꞌ lka nan nu ngiꞌni tnun neꞌ.

24 Kanꞌ chaꞌ wa ngulaa yaꞌ Ndiose ꞌin
neꞌ xaꞌan kanꞌ; ti nda Ni chinꞌ tyempu ꞌin
neꞌ chaꞌ kuꞌni neꞌ chaꞌ chen ñaꞌan loꞌo taꞌa
neꞌ, ska lo chaꞌ kuxi nu njyuꞌu ꞌa tianꞌ
chkwianꞌ sa ñaꞌan ngiꞌni neꞌ. 25 Wa ngulo
chunꞌ neꞌ kanꞌ nchga chaꞌ nu ñi nu ykwiꞌ
Ndiose loꞌo neꞌ, ndiya la tiꞌ neꞌ chaꞌ xñi
neꞌ ya ñaꞌan ti chaꞌ kwiñi. Ngiꞌni tnun neꞌ
ꞌin joꞌo kwiñi, nchkwiꞌ neꞌ loꞌo nkwin ska
nan nu wa ngwiñan Ndiose; ja nchkwiꞌ neꞌ
loꞌo Ndiose ykwiꞌ nu ngwiñan chaꞌ kanꞌ, ti
kwiꞌ Ndiose nu suꞌwe nsuꞌwi tiyean ꞌin Ni,
chaꞌ xkwiꞌ chaꞌ suꞌwe ngiꞌni Ni loꞌoan. Kwiꞌ
ngwañaꞌan lka chaꞌ kanꞌ ni.

26 Wa ngulaa yaꞌ Ndiose ꞌin neꞌ xaꞌan
sikwa, chaꞌ kuꞌni neꞌ chaꞌ chen ñaꞌan loꞌo
taꞌa neꞌ; ska lo chaꞌ xaꞌan nu ja nchka ꞌa
tianꞌ chkwianꞌ chaꞌ ꞌin ran loꞌo nten, kanꞌ
lka chaꞌ xaꞌan nu ngiꞌni neꞌ kanꞌ. Ti kwiꞌ
neꞌ kunaꞌan ꞌin neꞌ, ja ndiꞌin loꞌo yu kiꞌyu
sa ñaꞌan nu ndiꞌin nchga nten suꞌwe, xkwiꞌ
loꞌo taꞌa kunaꞌan neꞌ ngiꞌni neꞌ chaꞌ chen
ñaꞌankanꞌ. 27Kwiꞌngwañaꞌanyukiꞌyuni, ja
ndiꞌin yu loꞌoneꞌ kunaꞌan ꞌin yu sa ñaꞌannu
ngiꞌni nten; nxitukwi ꞌa tiꞌ yu ꞌin taꞌa kiꞌyu
yu, ngiꞌni yu chaꞌ chen ñaꞌan loꞌo taꞌa kiꞌyu
yu. Ti ykwiꞌ ti neꞌ ngiꞌni neꞌ nu tiꞌí loꞌo neꞌ,
chaꞌ kuxi ꞌa chaꞌ nu ngiꞌni neꞌ kanꞌ.

28 Ngwañaꞌan ndiꞌin chaꞌ ꞌin nten cha-
lyuu, chaꞌ ja nchka tiꞌ neꞌ xuꞌwi lyo neꞌ ꞌin
Ndiose; kanꞌ chaꞌ ngulaa yaꞌ Ndiose ꞌin neꞌ
chaꞌ kuꞌni neꞌ chaꞌ xaꞌan kanꞌ, nda Ni chinꞌ
tyempu ꞌin neꞌ chaꞌ kuꞌni neꞌ ñaꞌaan chaꞌ
kuxi nu nchka tiꞌ neꞌ kuꞌni neꞌ. 29 Ja suꞌwe
siyaꞌ ti tñan nu ngiꞌni neꞌ loꞌo taꞌa nten neꞌ:
xkwiꞌ chaꞌ chen ñaꞌan ngiꞌni neꞌ, xaꞌan ꞌa
ngiꞌni neꞌ; nxitukwi ꞌa tiꞌ neꞌ chaꞌ suꞌwe nu
nsuꞌwi ꞌin taꞌa nten neꞌ, tiꞌí ꞌa tiꞌ neꞌ ꞌin taꞌa
nten neꞌ; nchka tiꞌ neꞌ chaꞌ suꞌwe la tyiꞌin
neꞌ ke xka la taꞌa neꞌ, nsuun neꞌ kanꞌ loꞌo
ndyujwi neꞌ ꞌin taꞌa neꞌ; nñi lyoꞌo neꞌ ꞌin
taꞌa neꞌ; chen ꞌa ñaꞌan chaꞌ nsuꞌwi tiye neꞌ
ñaꞌanneꞌ ꞌin taꞌantenneꞌ, loꞌonchkwiꞌ ꞌaneꞌ
kwentu ꞌin taꞌa neꞌ, 30 loꞌo nchkwiꞌ neꞌ chaꞌ
tiꞌí ꞌin taꞌa neꞌ; liyeꞌ tiꞌ neꞌ ꞌin Ndiose, chaꞌ
kuxi nchkwiꞌ neꞌ ꞌin Ndiose; lye ꞌa ngiꞌni

siyeꞌ neꞌ loꞌo taꞌa nten neꞌ. Loꞌo ngwañaꞌan,
ti ndaꞌan naan la neꞌ chaꞌ kuxi nu kuꞌni neꞌ.
Ti kwiꞌ ja nnan ꞌa neꞌ chaꞌ nchkwiꞌ sti neꞌ
loꞌo jyaꞌan neꞌ loꞌo, 31 ja ska chaꞌ nduwe tiꞌ
neꞌ kanꞌ siyaꞌ ti, ja ngiꞌni neꞌ ni ska tñan
nu ndukwin neꞌ chaꞌ kuꞌni neꞌ. Ja nsuꞌwi
tiye neꞌ ꞌin taꞌa neꞌ, sa ñaꞌan nu ngiꞌni nten
suꞌwe; ja ngiꞌni neꞌ chaꞌ tlyu tiꞌ ꞌin taꞌa neꞌ,
ti kwiꞌ ti chaꞌ, ja nchka tꞌnan tiꞌ neꞌ ꞌin taꞌa
neꞌ. 32Ndiꞌyaneꞌkanꞌkwenta chaꞌwaykwiꞌ
Ndiose chaꞌ ꞌin neꞌ, chaꞌ nu ndiꞌin chaꞌ kaja
neꞌ kanꞌ siꞌya chaꞌ xaꞌan nu ngiꞌni neꞌ. Ni
siya jlyo tiꞌ neꞌ chaꞌ kanꞌ, ja nduwe tiꞌ neꞌ;
ñaꞌan ti ngiꞌni neꞌ chaꞌ xaꞌan nu yꞌni neꞌ.
Loꞌo ngwañaꞌan, suꞌwe ꞌa nsuꞌwi tiye neꞌ
bra nu ñaꞌan neꞌ xka nten nu ngiꞌni ti kwiꞌ
chaꞌ kuxi nu ngiꞌni neꞌ.

2
Ñi ꞌa kuꞌni biyaꞌNdiose ꞌin nten chalyuu

1 Loꞌo ꞌwan ni, ja kaja ꞌa ñaꞌan nu kuꞌni
Ndiose chaꞌ tlyu tiꞌ ꞌwan, bra nu nchkwiꞌ ꞌa
wan chaꞌ ꞌin ska chaꞌ kuxi nu ngiꞌni nten;
bra nu ndlo tuun wan kiꞌya nu ndukwi
xka nten, kwiꞌ ngwañaꞌan, ti ykwiꞌ ti wan
ndukwi wan kiꞌya kanꞌ. Sa ñaꞌan nu ngiꞌni
biyaꞌ wse ꞌin nten xaꞌan, kwiꞌ ngwañaꞌan
ngiꞌni wan loꞌo taꞌa nten wan, chaꞌ nu ng-
wañaꞌan nchkwiꞌ wan loꞌo neꞌ, loꞌo suꞌwa
ndukwi wan kiꞌya loꞌo neꞌ xaꞌan kanꞌ. 2Wa
jlyo tiꞌ wan chaꞌ ñi ꞌa ngiꞌni Ndiose bra nu
nda Ni nu tiꞌí ꞌin nten nu ngiꞌni nchga lo
chaꞌ xaꞌan. 3 ¿Ni chaꞌ nxkeꞌ tiꞌ wan chaꞌ
ja suꞌwa ka nu tiꞌí ꞌwan loꞌo nu ka ꞌin neꞌ
xaꞌankanꞌ? Kwiñi ꞌawan, jaka ꞌaxnanwan
ꞌin Ndiose bra nu kuꞌni biyaꞌ Ni ꞌin nchga
nten; nan nxtya wan kiꞌya ꞌin nten, ni siya
ngiꞌni wan ti kwiꞌ ti chaꞌ kuxi nu ngiꞌni neꞌ
kanꞌ. 4 ¿Ni chaꞌ ja nduwe ꞌa tiꞌ wan chaꞌ
nchka tꞌnan ꞌa tiꞌ Ndiose ꞌñaan? Ndukwa
Ni nchga chaꞌ nu njñaan ꞌin Ni, ndalo ꞌa
Ni ꞌñaan, suꞌwe ꞌa nka tiye Ni loꞌoan; xkwiꞌ
ngwañaꞌan ngiꞌni Ni chaꞌ kaja ñaꞌan kulaa
yaanꞌ chaꞌ kuxi nu ndiya ꞌa tianꞌ. 5 Ja xlyaa
wan kunan wan chaꞌ nu nchkwiꞌ Ndiose
loꞌo wan, ja jyuꞌu tiꞌ wan siyaꞌ ti; kanꞌ chaꞌ
ndiꞌin chaꞌ ta Ndiose nu tiꞌí ꞌwan bra nu
tiya tsan nu ñaꞌan nchga nten chalyuu chaꞌ
ñi ꞌa kuꞌni biyaꞌ Ni ꞌin nten. 6 Tsan kanꞌ
ta Ni nu tiꞌí ꞌñaan sa ñaꞌan nu ngiꞌnian xa
nu ndiꞌian lo chalyuu; 7 ska chalyuu suꞌwe

nu ja tsaa tii ꞌa, kanꞌ lka nu ta Ndiose ꞌin
nchga nten nu ngiꞌni chaꞌ suꞌwe, neꞌ nu ja
nchka ndaja tiꞌ chaꞌ ngiꞌni neꞌ chaꞌ suꞌwe
loꞌo taꞌa nten neꞌ. Xkwiꞌ ndaꞌan chaꞌ tiye
neꞌ kanꞌ chaꞌ ꞌin chaꞌ suꞌwe nu nsuꞌwi nde
seꞌen ndiꞌin Ndiose, xkwiꞌ nan tyiꞌin suꞌwe
ti neꞌ loꞌo Ni, nka tiye neꞌ, xkwiꞌ chaꞌ ꞌin
chalyuu kwi nu ndijyan nde loo la nduwe
tiꞌ neꞌ. 8 Nten xaꞌan ni, nu xkwiꞌ chaꞌ ꞌin
ti ykwiꞌ ti neꞌ ndaꞌan chaꞌ tiye neꞌ, tnun ꞌa
nu tiꞌí ta Ndiose ꞌin neꞌ kanꞌ; kasinꞌ ꞌa tiꞌ
Ndiose ꞌin nchga neꞌ kanꞌ, chaꞌ ja xlyaa neꞌ
kunanneꞌ siyaꞌ ti nchga chaꞌnuñinunduꞌu
Ndiose ꞌin neꞌ, chaꞌ nu nxitukwi ꞌa tiꞌ neꞌ ꞌin
ya ñaꞌan ti chaꞌ xaꞌan nu ñaꞌan neꞌ. 9Lye ꞌa
ta Ndiose nu tiꞌí ꞌin neꞌ kanꞌ bra kanꞌ, tnun
ꞌa nu tiꞌí ka ꞌin nchga nten chalyuu, nten
nu ngwañaꞌan xkwiꞌ chaꞌ xaꞌan ngiꞌni neꞌ.
Kulo, tyukwa neꞌ judío nu tiꞌí kanꞌ, bra kanꞌ
kwiꞌ ngwañaꞌan tyukwa neꞌ xka laꞌa tsuꞌ,
neꞌ nu ja lka judío, nu tiꞌí kanꞌ. 10 Nchga
nten nu ngiꞌni chaꞌ suꞌwe, ta Ndiose chaꞌ
suꞌwe nu nsuꞌwi ꞌin Ni nde seꞌen ndiꞌin Ni
ꞌin neꞌ kanꞌ; suꞌwe ꞌa ka ꞌin neꞌ kanꞌ nde
seꞌen ndiꞌin Ni bra kanꞌ, kuꞌni Ni chaꞌ tiin ti
tyiꞌin neꞌ bra kanꞌ. Kulo, tyukwa neꞌ judío
chaꞌ suꞌwe kanꞌ, kwiꞌ ngwañaꞌan tyukwa
neꞌxka laꞌa tsuꞌ chaꞌ suꞌwekanꞌ chunꞌndiꞌin
la.

11 Siꞌi wa lka ti nten nu nchka tꞌnan tiꞌ
Ndiose ꞌin, ska ti biyaꞌ nchka tꞌnan tiꞌ Ni
ꞌin nchga nten chalyuu. 12 Neꞌ xka laꞌa
tsuꞌ ni, ni siya ja ya kunan neꞌ nchga chaꞌ
nu wa ytsaꞌ Moisés ꞌin neꞌ judío, tyii chaꞌ
ꞌin neꞌ ngwañaꞌan ti, si ndukwi neꞌ kiꞌya.
Kwiꞌ ngwañaꞌan ta Ndiose nu tiꞌí ꞌin neꞌ
judío, nu wa ynan chaꞌ nu ñi nu wa ytsaꞌ
ayman Moisés ꞌin neꞌ; si nu ndukwi neꞌ
kiꞌya, kuꞌni biyaꞌNdiose ꞌin neꞌ loꞌo chaꞌ nu
ykwiꞌ Moisés kanꞌ loꞌo neꞌ bra kanꞌ. Loꞌo
ngwañaꞌan, ska ti biyaꞌ kuꞌni biyaꞌ Ndiose
ꞌin nchga nten nu ngiꞌni chaꞌ kuxi. 13 Ja
ka suꞌwe kasiya ꞌñaan loꞌo Ndiose chaꞌ nu
nnaan tian chaꞌ nu ñi nu nchkwiꞌNi loꞌoan
taꞌaan; ska ti si tyukwi ti tiyean tukwaan
chaꞌ kanꞌ, si kuꞌnian nchga tñan nu ndlo Ni
ꞌñaan, bra kanꞌ ka suꞌwe kasiya ꞌñaan loꞌo
Ni. 14-15 Ndiya nten, neꞌ xka laꞌa tsuꞌ, nu
chaꞌ ꞌin ti neꞌ ngiꞌni sa ñaꞌan nu ndukwa lo
kityi ꞌin Ndiose, ni siya ja ya kunan neꞌ chaꞌ
kanꞌ. Ngwañaꞌan ka jlyo tianꞌ chaꞌ nchka
biyaꞌ tiꞌ neꞌ kanꞌ sa ñaꞌan tñan nu nchka

tiꞌ Ndiose, chunꞌ chaꞌ tyukwi ti tiye neꞌ
ngiꞌni neꞌ nchga chaꞌ nu ykwiꞌ Ndiose loꞌo
neꞌ judío nu ngwa sꞌni, ni siya ja ya katsaꞌ
Ndiose chaꞌ kanꞌ ꞌin neꞌ xka laꞌa tsuꞌ kanꞌ;
ke ti neꞌ kanꞌ ndiꞌya chaꞌ suꞌwe nu ngiꞌni
neꞌ loꞌo taꞌa nten neꞌ. Kwiꞌ ngwañaꞌan, bra
ti ndiꞌya neꞌ kanꞌ kwenta chaꞌ kiꞌya lka bra
nu ngiꞌni neꞌ ska chaꞌ kuxi, loꞌo ja ndiꞌin
chaꞌ kuwe ꞌa tiꞌ neꞌ bra nu ngiꞌni neꞌ ska
chaꞌ suꞌwe. 16Ngwañaꞌan ka sikwa, bra nu
kuꞌni biyaꞌ Ni ꞌin nchga nten. Tyoꞌo loo
nchga chaꞌ nu nsuꞌwi mnan niꞌ kasiya ꞌin
neꞌ, bra kanꞌ kuloNi tñan ꞌin Jesucristo chaꞌ
kuꞌni biyaꞌ Ni ꞌin neꞌ. Ngwañaꞌan lka chaꞌ
nunchkwiǐnꞌ loꞌonten lajanunduꞌuǔn chaꞌ
suꞌwe ꞌin Ndiose ꞌin neꞌ.

Tñan nu ngulo Ndiose ꞌin ayman Moisés
chaꞌ kuꞌni neꞌ judío

17 ꞌWan ni, nu ndukwin wan chaꞌ neꞌ
judío lkawan, ndyaa ñaꞌan ꞌa tiꞌwannchga
chaꞌ nu ykwiꞌ Ndiose loꞌo ayman Moisés
nu ngwa sꞌni. Loꞌo lye ꞌa ngiꞌni siyeꞌ wan
loꞌo xka ta nten, chaꞌ ndukwin wan chaꞌ
ska ti wan lka wan nten ꞌin Ndiose. 18Nan
wa jlyo tiꞌ wan nchga tñan nu nchka tiꞌ
Ndiose chaꞌ kuꞌni wan, nxkeꞌ tiꞌ wan; wa
ngwaꞌanMoisés chaꞌkanꞌ lo kityi chaꞌ ꞌwan,
kanꞌ chaꞌ ndiꞌya la wan kwenta sa ñaꞌan
lka ska chaꞌ suꞌwe, sa ñaꞌan lka ska chaꞌ
kuxi. 19 Kwiꞌ ngwañaꞌan nxkeꞌ tiꞌ wan,
chaꞌ ti ykwiꞌ wan nchka ꞌwan kwaꞌu wan
tuwiin nu ñi ꞌin nchga nten nu ja jlyo tiꞌ;
nxkeꞌ tiꞌ wan chaꞌ nchka ꞌwan chkwiꞌ wan
chaꞌ nu ñi loꞌo nten nu ja ndyiji ñaꞌan ka
biyaꞌ tiꞌ ska chaꞌ nu ñi; 20 nxkeꞌ tiꞌ wan
chaꞌ nchka ꞌwan kwaꞌu ñi wan ꞌin nten nu
ja nnan suꞌwe, chaꞌ nu mnaꞌ chaꞌ tiya ꞌin
neꞌ, ndukwin wan; nxkeꞌ tiꞌ wan chaꞌ ka
ꞌwan ka wan mstru ꞌin nten nu ja ya kuꞌni
xaꞌan siyaꞌ ti. Nxkeꞌ tiꞌ wan chaꞌ ka kuꞌni
wan ngwañaꞌan, chunꞌ ndyaa ñaꞌan ꞌa tiꞌ
wan chaꞌ nu ngwaꞌan ayman Moisés kanꞌ;
laja chaꞌ kanꞌ ndukwa nchga chaꞌ nu ka
jlyo tianꞌ, nchga chaꞌ nu ñi nu nsuꞌwi lo
chalyuu, nxkeꞌ tiꞌ wan. 21Nan nduꞌu wan
ꞌin taꞌa nten wan ni, ¿ni chaꞌ ja nchka ꞌwan
kwaꞌu wan ꞌwan, ti ykwiꞌ ti wan? Nduk-
win wan chaꞌ ja suꞌwe kuꞌni neꞌ kunan ska
nan nu nsuꞌwi ꞌin taꞌa nten neꞌ, ¿ta ja loꞌo
wan ti ngiꞌni wan kunan ꞌin nten, ndiya
bra a? 22 Ndukwin wan chaꞌ ja suꞌwe ꞌa

tyiꞌin chaꞌ ꞌin neꞌ loꞌo kwilyoꞌo xka nten, ¿ni
chaꞌ lka chaꞌ loꞌo wan ngiꞌni wan chaꞌ kuxi
kanꞌ sikwa? Si ja ndiya tiꞌ wan siyaꞌ ti bra
nu ngiꞌni tnun xka ta nten ꞌin joꞌo nu siꞌi
Ndiose ykwiꞌ lka, ¿ni chaꞌ lka ngiꞌni wan
kunan chaꞌ suꞌwe nu nsuꞌwi niꞌ lyaa ꞌin neꞌ
kanꞌ a? 23Ndukwin wan chaꞌ suꞌwe la siyaꞌ
ti lka chaꞌ nu ytsaꞌ aymanMoisés ꞌwan, loꞌo
ngiꞌni ꞌa wan chaꞌ kuxi loꞌo Ndiose xa nu ja
nnan ꞌawan chaꞌ kanꞌ. 24Ndiya ska chaꞌ nu
ndukwa lo kityi kula, kityi seꞌen nchkwiꞌ
Ndiosechaꞌ re: “Kuxi ꞌanchkwiꞌneꞌxka laꞌa
tsuꞌ ꞌin Ndiose siꞌya wan.” Kwiꞌ ngwañaꞌan
ꞌwan, kuxi ꞌa ngiꞌni wan, loꞌo nchkwiꞌ ꞌa
nten chaꞌ ꞌwan.

25 Ndyaa ñaꞌan ꞌa tiꞌ wan chaꞌ nu nduk-
win kityi chaꞌ siꞌyu wan kijin nu kiꞌyu sñiꞌ
wan bra nu ti kuneꞌ neꞌ, chaꞌ ka lkwan
Ndiose ꞌinneꞌ. Suꞌwe ꞌasikunanwannchga
chaꞌ nu ykwiꞌ Ndiose loꞌo ayman Moisés;
si ja kunan wan nchga chaꞌ kanꞌ, wa lka
wan sa ñaꞌan lka nten nu ja nsiꞌyu kijin yu
kiꞌyu siyaꞌ ti. 26 Loꞌo ngwañaꞌan nten xka
laꞌa tsuꞌ nu ja nsiꞌyu kijin kanꞌ, si kunan
neꞌ kanꞌ chaꞌnu ytsaꞌMoisés ꞌñaan, bra kanꞌ
suꞌwa ti tukwa Ndiose chaꞌ ꞌin neꞌ kanꞌ sa
ñaꞌan ndukwa Ni chaꞌ ꞌin neꞌ judío taꞌaan
nu wa msiꞌyu kijin. 27 Chañi chaꞌ ja nsiꞌyu
neꞌ kanꞌ kijin sa ñaꞌan nu nsiꞌyu neꞌ judío
kijin; ja nsuꞌwi chaꞌ kanꞌ ꞌin neꞌ, chaꞌ neꞌ
xka laꞌa tsuꞌ lka neꞌ. Loꞌo ni, si kuꞌni neꞌ
kanꞌ nchga tñan nu nchka tiꞌ Ndiose chaꞌ
kuꞌni neꞌ, ta neꞌ chaꞌ jyuꞌu ꞌwan neꞌ judío,
chunꞌ ja ndukwa wan chaꞌ kanꞌ, ni siya wa
ynan wan nchga chaꞌ nu ñi ꞌin Ndiose, ni
siya wa msiꞌyu wan kijin wan. 28 Ja lkaan
tyukwi ti tiyean neꞌ judío ska ti chunꞌ nu
kti ꞌa ngiꞌnian tloo Ndiose, xa nu ñaꞌan ti
nten ꞌñaan, ja ka tñan ngwañaꞌan, ni siya
wa msiꞌyuan kijin; 29 siꞌi ngwañaꞌan lkaan
neꞌ judío. Tyukwi ti tiyean lkaan neꞌ judío
bra nu sten suꞌwean chaꞌ ꞌin Ndiose, ñi la
tyoꞌo chaꞌ ꞌñaan si nu wa ndukwa biyaꞌ ꞌin
Ndiose la niꞌ kasiya ꞌñaan. Bra kanꞌ ka kulo
Ni ya ñaꞌan ti tñan ꞌñaan loꞌo Tyiꞌi ykwiꞌ Ni,
siꞌi loꞌo ska chaꞌ nu ndukwa lo kityi ti. Loꞌo
kanꞌ suꞌwe ꞌa kuꞌni Ndiose loꞌoan, siꞌi nten
chalyuu ti nu chkwiꞌ suꞌwe ꞌñaan bra kanꞌ.

3
1 Suꞌwe chinꞌ chaꞌ lkaan neꞌ judío sikwa,

suꞌwe chinꞌ chaꞌ nsiꞌyuan kijin, chaꞌ ng-
wañaꞌan ndukwan Ndiose ꞌñaan. 2Nde lka
chaꞌ suꞌwenunsuꞌwi ꞌñaan chunꞌ chaꞌ lkaan
neꞌ judío: ska ti loꞌoneꞌ judío taꞌaanwaytsaꞌ
Ndiose ꞌin neꞌnungwa ti kulo, ni ñaꞌan chaꞌ
nka tiyeNi chkwiꞌNi loꞌonten chalyuu. 3Ni
siya ndiya chinꞌ nten neꞌ judío nu ja ndyaa
ñaꞌan tiꞌ ꞌin Ndiose, ja kulaa yaꞌ Ndiose ꞌin
nchga neꞌ judío siꞌya nu chinꞌ ti nten kanꞌ.
4 ¡Ja nchka tiꞌNi kuꞌni Ni ngwañaꞌan! Xkwiꞌ
ñi ꞌa ngiꞌni Ndiose loꞌo nten ꞌin Ni, ni siya
kwiñi ꞌa ngiꞌni nchga nten chalyuu. Nde
ndukwa ska chaꞌ ꞌin Ndiose nu nchkwiꞌ:
Bra nu chkwiiꞌ, bra kanꞌ ka biyaꞌ tiꞌ neꞌ chaꞌ

ñi ꞌa ngiꞌnii; bra nu ka biyaꞌ ꞌiin tloo
neꞌ nu nka tñan, ka kuloo luwi ꞌiin
bra kanꞌ.

5 Chaꞌ nu nan ni, nsuꞌwi ꞌa chaꞌ kuxi nu
ngiꞌnian; loꞌo chaꞌ kuxi kanꞌ, ngiꞌni chaꞌ ka
biyaꞌ la tianꞌ chaꞌ ñi ꞌa ngiꞌni Ndiose. ¿Ni sa
ñaꞌan chkwianꞌ ni sikwa a? ¿Ta ja ñi ngiꞌni
Ndiose loꞌoan a? ¿O ta ja suꞌwe si ta Ndiose
nu tiꞌí ꞌñaan chaꞌ wa yꞌnian chaꞌ kuxi a?
(Ndiya nten nu ngwañaꞌan nchkwiꞌ.) 6Ñi ꞌa
ngiꞌni Ndiose. Ja ta Ndiose nu tiꞌí ꞌin nten
chalyuu siꞌya kiꞌya nu ndukwi neꞌ, si ja ñi
ngiꞌni biyaꞌNi ꞌin nchga nten.

7 Ja chan chkwiꞌ neꞌ chaꞌ kwiñiǐn ꞌaǎn.
Suꞌwe, kwiñiǐn ꞌaǎn sikwa. Kanꞌ chaꞌ ni, xa
nu naꞌan xka ta nten ꞌñaǎn ka biyaꞌ la tiꞌ neꞌ
chaꞌñi ꞌachaꞌnunchkwiꞌNdiose loꞌoan; ng-
wañaꞌan kuꞌni tnun la neꞌ ꞌin Ndiose chunꞌ
chaꞌ nu nchkwiǐnꞌ. Ja ndiꞌin chaꞌ xtya neꞌ
kiꞌya ꞌñaǎn sikwa. 8 Ti kwiꞌ ti chaꞌ ja suꞌwe
lka si ti kuꞌnian laanchaꞌkuxi chaꞌkasuꞌwe
la chaꞌ ꞌñaan loꞌo Ndiose nde loo la; ndiya
nten nu kwiñi lyoꞌo neꞌ ꞌin taꞌa nten neꞌ
ngwañaꞌan; ndukwin neꞌ chaꞌ nchkwiꞌ ba
chaꞌ kuxi kanꞌ. Ñi ꞌa kuꞌni Ndiose bra nu ta
Ndiose nu tiꞌí ꞌin neꞌnungwañaꞌannchkwiꞌ
chaꞌ kanꞌ.

Nchga nten ndukwi neꞌ kiꞌya tloo Ndiose
9 Ngwañaꞌan ndyoꞌo chaꞌ sikwa. Ja ka

chkwianꞌ chaꞌ suꞌwe la nan chaꞌ lkaan neꞌ
judío. Siꞌi nan suꞌween laan; wa ngwa
biyaꞌ tianꞌ chaꞌ suꞌwa ti ngiꞌni neꞌ judío chaꞌ
xaꞌan sa ñaꞌan nu ngiꞌni neꞌ xka laꞌa tsuꞌ
chaꞌ xaꞌan, chaꞌ nsuꞌwi ꞌa chaꞌ kuxi nu nka
ndloo la ꞌin nchga nten chalyuu. 10 Loꞌo
ndenchkwiꞌ ska chaꞌnundukwa lokityi ꞌin
Ndiose:
Ja tukwin ndiya nungiꞌni xkwiꞌ chaꞌ suꞌwe;

11 ja ndiya nten nu nchka biyaꞌ tiꞌ chaꞌ ꞌin
Ndiose, ja tukwin ndaꞌan naan chaꞌ
ꞌin Ndiose.

12Wa mdoꞌo tsuꞌ nchga nten tuwiin nu ñi,
suꞌwa ti ngwa kuxi kasiya ꞌin nchga
neꞌ; ja tukwin ndiya nu ngiꞌni xkwiꞌ
chaꞌ suꞌwe.

13 Ñaꞌan tiꞌ tyiꞌi tukun nu ndyoꞌo tuꞌwa
kwaa nu ti ji tukunꞌ neꞌ tuꞌwa ran,
suꞌwa ñaꞌan nchka tiꞌ neꞌ kanꞌ, chaꞌ
xkwiꞌ chaꞌ kuxi ndyoꞌo tuꞌwa neꞌ.

Lye ꞌa nñi lyoꞌo neꞌ ꞌin taꞌa nten neꞌ laja nu
nchkwiꞌ ti neꞌ.

Ñaꞌan tiꞌ tyiꞌa yan nu nsuꞌwi tuꞌwa ku-
nan, ngwañaꞌan lka neꞌ, chaꞌ tlá ꞌa
nchkwiꞌ neꞌ.

14 Ja mdyii chaꞌ ndlo neꞌ yuweꞌ ꞌin taꞌa nten
neꞌ; jamdyii chaꞌ xaꞌan nu nsuꞌwi niꞌ
tiye neꞌ,

15 ja mdyii chaꞌ ndyujwi taꞌa neꞌ, nka tiye
neꞌ.

16 Xkwiꞌ ngiꞌni ñuꞌun neꞌ ꞌin taꞌa nten neꞌ,
nchga seꞌen ndaꞌan neꞌ ngiꞌni neꞌ
chaꞌ ka xiꞌin tiꞌ taꞌa nten neꞌ.

17 Ja nsuꞌwi lyo neꞌ tuwiin nu ñi nu kuꞌni
chaꞌ tiin ti tyiꞌin nten.

18 Ja ntsen neꞌ siyaꞌ ti ꞌin Ndiose.
Ngwañaꞌan nchkwiꞌ chaꞌ nu ndukwa lo ki-
tyi kanꞌ.

19Wa jlyo tianꞌ chaꞌnchga chaꞌ kula kanꞌ,
ndukwa ran chaꞌ ka kuwe tiꞌ neꞌ judío nu
wa yten lo chaꞌ nu ndukwa lo kityi kanꞌ.
Kwiꞌ ngwañaꞌan, ngwaꞌan ayman kula chaꞌ
kanꞌ, chunꞌ nchka tiꞌ Ndiose chaꞌ ka biyaꞌ
tiꞌ nchga nten ñaꞌaan chalyuu chaꞌ ja kaja
ñaꞌan lyaa neꞌ ti ykwiꞌ ti neꞌ tloo Ndiose,
chaꞌ ndiꞌin chaꞌ kuꞌni biyaꞌ Ni ꞌin neꞌ. 20Ni
siya kuꞌnian nchga chaꞌ nu ngwaꞌan neꞌ lo
kityi kula kanꞌ, ja ka suꞌwe ka tiyean loꞌo
Ndiose chunꞌ nu ngiꞌniin tian ngwañaꞌan;
wa lka ti ñaꞌan nu kunanjoꞌo kityi kanꞌ
ꞌñaan, chaꞌkabiyaꞌ tianꞌ chaꞌndukwiin ꞌaan
kiꞌya tloo Ndiose.

Kulaa Ndiose ꞌin nten ꞌin nchga chaꞌ kuxi
bra nu xñi neꞌ chaꞌ ꞌin Jesucristo

21 Loꞌo ni, wa mdoꞌo tukwa ska chaꞌ
kwi lo chalyuu, loꞌo ja suꞌwa ndiꞌin chaꞌ
kwi re loꞌo chaꞌ kula kanꞌ. Bra nu kwaꞌu
Ndiose chaꞌ kwi kanꞌ ꞌñaan, bra kanꞌ ka
biyaꞌ tianꞌ sa ñaꞌan ka suꞌweka kasiya ꞌñaan
loꞌo Ndiose. Wa lka ndukwa chinꞌ chaꞌ nu

nchkwiꞌ ꞌin chaꞌ kwi kanꞌ lo kityi kula, ni
siya lo kityi nu ngwaꞌan ayman kula nu
ykwiꞌ loꞌontenchabiyaꞌ ꞌinNdiosenungwa
sꞌni. 22 Nchkwiꞌ kityi chaꞌ kuꞌni Ndiose
chaꞌ ka suꞌwe ka kasiya ꞌñaan loꞌo Ni, si
xñian chaꞌ ꞌin Jesucristo. Suꞌwa ti kuꞌni Ni
loꞌo taꞌaan nu lkaan neꞌ judío loꞌo nchga
nten nu xñi chaꞌ ꞌin Ndiose la xka laꞌa tsuꞌ
chalyuu, suꞌwa ti kuꞌni Ni loꞌo nchga nten.
23 Nchgaan ndukwian kiꞌya tloo Ndiose,
chunꞌ ja yꞌnian siyaꞌ ti nchga tñannunchka
tiꞌ Ni chaꞌ kuꞌnian. 24 Loꞌo ni, kuꞌni Ndiose
chaꞌ ka suꞌwe ka kasiya ꞌñaan, chunꞌ chaꞌ
suꞌwe ꞌa nsuꞌwi tiyeNi ꞌñaan; ska chaꞌ suꞌwe
nu ngiꞌni Ndiose chaꞌ ꞌñaan lka, chaꞌ tnun ꞌa
tñan nu yꞌni ykwiꞌ Jesucristo bra nu ngujwi
yu lo wsi chaꞌ kulaa yu ꞌñaan ꞌin nchga
chaꞌ kuxi, chaꞌ ka katin kiꞌya nu ndukwian.
25 Msuꞌwa Ndiose ꞌin Jesús mdiyan yu lo
chalyuu chaꞌ kaja yu, chaꞌ ka kuꞌni Ni chaꞌ
tlyu tiꞌ ꞌin nten, ni siya ykwiꞌ yu tyijin yu
nu tiꞌí siꞌya nchga nten chalyuu, chaꞌ kiꞌya
yu ti ykwiꞌ ti yu yuweꞌ nu nsuꞌwi ꞌin nten.
Ngwañaꞌan ka ꞌin nchga nten nu xlyaa sten
chaꞌ ꞌin Jesús. Loꞌo ngwañaꞌan, nchka tiꞌ
Ndiose kwaꞌu ꞌñaan chaꞌ xkwiꞌ chaꞌ nu ñi
ngiꞌni Ni loꞌo nten, ni siya ja yꞌni Ni kwenta
ꞌin kiꞌya nu ndukwi ayman kula ꞌñaan; yꞌni
ꞌa Ni chaꞌ tlyu tiꞌ ꞌin neꞌ kanꞌ bra kanꞌ.
26 Ngwañaꞌan ngwaꞌu Jesús ꞌñaan chaꞌ ñi
ꞌa ngiꞌni Ndiose; kwiꞌ ngwañaꞌan ka kuꞌni
luwi Ni kasiya ꞌin nchga nten, si xlyaa neꞌ
xñi neꞌ chaꞌ ꞌin Jesús.

27Chaꞌ kwiñi nchkwianꞌ si chkwianꞌ chaꞌ
nchka ꞌñaan ti ykwiinꞌ tian nu lkaan nten
chalyuu, kuꞌni xuꞌwean kasiya ꞌñaan loꞌo
Ndiose. Ja ka ꞌñaan. Lye ꞌa ngiꞌnian siyeꞌ
loꞌo Ndiose si ngwañaꞌan nxkeꞌ tianꞌ. ¿Ni sa
ñaꞌan lka chaꞌ sikwaa? Janchka ꞌñaankuꞌni
xuꞌwean kasiya ꞌñaan loꞌo Ndiose, ni siya
kunaan nchga chaꞌ kula; ska ti ka suꞌwe ka
kasiya ꞌñaan bra nu xñian chaꞌ ꞌin Jesús. Ja
suꞌwe chkwianꞌ siyeꞌ loꞌo Ni bra kanꞌ, chaꞌ
siꞌi nan nu ka ꞌñaan kuꞌni xuꞌwean kasiya
ꞌñaan loꞌo Ni. 28 Kanꞌ chaꞌ niǐn ꞌwan chaꞌ
ndiya ska ti ñaꞌan nu ka suꞌwe ka kasiya
ꞌñaan loꞌo Ndiose; ndiꞌin chaꞌ stean chaꞌ ꞌin
Jesús, ni siya ja nchka ꞌñaan kuꞌnian nchga
chaꞌ kula nu ngwaꞌan neꞌ kula sꞌni.

29 Siꞌi ska ti neꞌ judío nu ndyaa ñaꞌan tiꞌ
neꞌ ꞌin Ndiose, loꞌo neꞌ xka laꞌa tsuꞌ ndyaa

ñaꞌan tiꞌ neꞌ ꞌin Ndiose. 30 Chañi ꞌa lka chaꞌ
kanꞌ, chaꞌ ska ti Ndiose nka ndloo la ñaꞌaan
chalyuu; ja nsuꞌwi xka nu nka ndloo la. Ti
kwiꞌ Ndiose lka Ni nu kuꞌni xuꞌwe kasiya
ꞌin neꞌ judío bra nu xñi neꞌ chaꞌ ꞌin Ni; kwiꞌ
ngwañaꞌan, kuꞌni xuꞌwe Ni kasiya ꞌin neꞌ
xka laꞌa tsuꞌ, bra nu xñi neꞌ kanꞌ chaꞌ ꞌin Ni.
31 Suꞌwe sikwa. Wa ndyaa ñaꞌan tianꞌ tñan
nu yꞌni Jesús, sa kanꞌ ti chaꞌ ka kuꞌnian chaꞌ
katin nchga kiꞌya nu ndukwian. Ja ndiꞌin
chaꞌ tsaa tii chaꞌnundukwa lokityi kulanu
ngwa sꞌni; suꞌwe la kunaan chaꞌ kula kanꞌ
ni, xa wa ytean chaꞌ ꞌin Jesús.

4
Sa ñaꞌan ngwa ꞌin Abraham

1 Chkwiǐnꞌ ska chaꞌ loꞌo wan sa ñaꞌan
ngwa ꞌin Abraham, ayman kula ꞌñaan nu
yuꞌwi chalyuu sꞌni. 2 Ykwiꞌ Abraham ni, ja
ska tñan ngwa kuꞌni yu ti ykwiꞌ ti yu chaꞌ
ka suꞌwe ka kasiya ꞌin yu loꞌo Ndiose; kwiꞌ
ngwañaꞌan, ja ngwa chkwiꞌ yu loꞌo Ndiose
chaꞌ ngwa ꞌin yu. 3 Nde lka ska chaꞌ nu
ndukwa lo kityi ꞌin Ndiose: “Msñi Abra-
ham chaꞌnu ykwiꞌNdiose loꞌo yu; kanꞌ chaꞌ
ykwiꞌ Ndiose chaꞌ ngwa suꞌwe ka kasiya
ꞌin yu, chunꞌ nu yaa ñaꞌan tiꞌ yu chaꞌ nu
ykwiꞌNi”. Ngwañaꞌan ndukwa chaꞌ lo kityi
kanꞌ. 4Xa nu ndaꞌaan tñan ꞌin nten, nda neꞌ
siyaanꞌ bra kanꞌ; siꞌi nan nda xuꞌwe ti neꞌ
tñi ꞌñaan, tñi nu wa ndukwi neꞌ ꞌñaan lka,
chunꞌ nu wa yꞌnian tñan ꞌin neꞌ. 5 Loꞌo bra
nu tsaa ñaꞌan tianꞌ ꞌin Jesús chaꞌ yꞌni tyii Ni
yuweꞌ nu nsuꞌwi ꞌñaan, bra kanꞌ ka skanꞌ
Ndiose chaꞌ loꞌoan chaꞌ ka suꞌwe ka kasiya
ꞌñaan, ni siya ja ska nan ndukwi Ni ꞌñaan.
6 Nu ngwa ti sꞌni ndukwin ayman David
chaꞌ suꞌwe ꞌa nsuꞌwi tiye nten nu wa lka
yꞌni luwi Ndiose niꞌ kasiya ꞌin neꞌ. Ndiose
ndukwin chaꞌ luwi niꞌ kasiya ꞌin neꞌ, ni siya
ja ska tñan yꞌni neꞌ chaꞌ ꞌin Ni chaꞌ ka luwi
neꞌ, ti ykwiꞌ ti neꞌ. 7 Kanꞌ ykwiꞌ David chaꞌ
re:
Suꞌwe nsuꞌwi tiyean bra nu kuꞌni Ni chaꞌ

tlyu tiꞌ ꞌñaan ꞌin kiꞌya nu ndukwian,
bra nu kuꞌni tyii Ni yuweꞌ nu nsuꞌwi
ꞌñaan, ndukwin David.

8 Suꞌwe nsuꞌwi tiyean chaꞌ ja kuꞌni Ndiose
kwenta ꞌin nchga chaꞌ xaꞌan nu wa
yꞌnian.

9 Siꞌi xkwiꞌ neꞌ judío ti nu suꞌwe nka tiye
neꞌ ngwañaꞌan, loꞌo neꞌ xka laꞌa tsuꞌ chka
suꞌwe ka tiye neꞌ ngwañaꞌan nde loo la.
Tka ykwiinꞌ tian chaꞌ msñi Abraham chaꞌ
nu ykwiꞌ Ndiose loꞌo yu, kanꞌ chaꞌ ykwiꞌ
Ni chaꞌ ꞌin yu chaꞌ ngwa suꞌwe kasiya ꞌin
yu loꞌo Ni, chunꞌ nu yaa ñaꞌan tiꞌ yu ꞌin Ni.
10 ¿Ni ñaꞌan bra nu ngwa chaꞌ kanꞌ a? ¿Ta
wa lka msiꞌyu kijin yu sa ñaꞌan nu ngiꞌni
neꞌ judío chaꞌ lkwan neꞌ a? Siꞌi. Ti ji siꞌyu
neꞌ kijin bra kanꞌ. 11 Chunꞌ ndiꞌin la, bra
kanꞌ nkwan yu ngwañaꞌan. Ska biyaꞌ ti
ngwa chaꞌ kanꞌ, chaꞌ ka biyaꞌ tiꞌ nten chaꞌ
ngwa suꞌwe ka kasiya ꞌin yu loꞌo Ndiose,
chunꞌ nu ndyaa ñaꞌan tiꞌ yu ꞌin Ni. Ndla la
msñi yu chaꞌ ꞌin Ndiose, tiyaꞌ la nkwan yu.
Kanꞌ chaꞌnchgawannundiꞌinwanxka laꞌa
tsuꞌ nu msñiwan chaꞌ ꞌin Jesús, lka wan sa
ñaꞌan lka si Abraham lka aymankula ꞌwan,
ti kwiꞌ Abraham nu yuꞌwi chalyuu ti kulo
la. Loꞌo bra nu stean taꞌaan chaꞌ ꞌin Jesús,
bra kanꞌ skanꞌ Ndiose chaꞌ loꞌoan chaꞌ ka
luwi kasiya ꞌñaan. 12 Kwiꞌ ngwañaꞌan lka
tiye neꞌ judío taꞌaan nu suꞌwa ti msñi chaꞌ
ꞌin Jesucristo loꞌoan. Chañi chaꞌ Abraham
ngwaaymankula ꞌinneꞌkanꞌ; loꞌoni, suꞌwe
la si loꞌoneꞌkanꞌ tsaañaꞌan tiꞌneꞌ ꞌinNdiose,
sa ñaꞌan nu yaa ñaꞌan tiꞌ ayman Abraham
kanꞌ, ni siya ti ji lkwan yu.

Ndiose mskanꞌ chaꞌ loꞌo nten chunꞌ nu
ndyaa ñaꞌan tiꞌ neꞌ ꞌin Ni

13 Kwiꞌ ngwañaꞌan ngwa chaꞌ mskanꞌ
Ndiose chaꞌ loꞌo aymanAbraham, loꞌonten
ꞌin Abraham nu yan lo chalyuu chunꞌ
ndiꞌin la; ndukwin Ni chaꞌ ñaꞌaan cha-
lyuu kanꞌ ka ꞌin neꞌ kanꞌ nde loo la. Ja
ya chkwiꞌ Ndiose loꞌo ayman Moisés nu
ngwa bra kanꞌ, chaꞌ ja ya kala Moisés kanꞌ;
kanꞌ chaꞌ ja yꞌni ayman Abraham tñan nu
ngulo Moisés, chaꞌ ti ji kunan yu chaꞌ kanꞌ.
Ngwasuꞌwekakasiya ꞌinAbrahamloꞌo taꞌa
yu loꞌo Ndiose chunꞌ nu yaa ñaꞌan tiꞌ neꞌ
chaꞌ nu ykwiꞌ Ni loꞌo neꞌ, kanꞌ chaꞌ mskanꞌ
Ndiose chaꞌ loꞌo neꞌ. 14 Ja nchka tiꞌ Ndiose
chaꞌ sa kwa ti nten kaja chalyuu kwi ꞌin
neꞌ, nten nu kunan nchga chaꞌ nu ngwaꞌu
ayman kula ꞌin neꞌ; nchka tiꞌ Ni chaꞌ sten
nchga nten chalyuu chaꞌ ꞌin Jesús, chaꞌ ng-
wañaꞌan ti ka ska ti chaꞌ ꞌin neꞌ loꞌo Ndiose
bra kanꞌ. Kanꞌ lka chaꞌ nu ndloo la ꞌñaan.
15 Loꞌo chaꞌ kula kanꞌ, xkwiꞌ ndiꞌin chaꞌ ta

Ni nu tiꞌí ꞌñaan, bra nu ka biyaꞌ ꞌñaan tloo
Ndiose; loꞌo ja kaja ñaꞌan nu xtya Ni kiꞌya
ꞌñaan si ja ndiꞌin chaꞌ kula nu kitsaꞌ ꞌñaan ni
ñaꞌan lka ska chaꞌ kuxi.

16Mskanꞌ Ndiose chaꞌ loꞌo ayman Abra-
ham chunꞌ nu msñi yu chaꞌ nu ykwiꞌ Ni,
chaꞌ ka biyaꞌ tiꞌ nchga nten taꞌaan chaꞌ
xkwiꞌ suꞌwe ꞌa nsuꞌwi tiye Ni ꞌñaan; kanꞌ
chaꞌ ykwiꞌ Ni chaꞌ kanꞌ loꞌoan. Nganun
chaꞌ kanꞌ chaꞌ ꞌin nchga nten ꞌin Abra-
ham nu kan lo chalyuu nde loo la. Siꞌi
sa kwa ti nten nu kunan chaꞌ kula kanꞌ,
kanun chaꞌ suꞌwe kanꞌ ꞌin neꞌ; kwiꞌ ng-
wañaꞌan, kanun chaꞌ suꞌwe kanꞌ ꞌin nchga
nten taꞌaan nu xñian chaꞌ ꞌin Ndiose sa
ñaꞌanmsñiyukulaAbrahamchaꞌ ꞌinNi, ng-
wañaꞌanndyoꞌochaꞌbranunchkwianꞌ chaꞌ
sti nchga neꞌ taꞌaan ngwa aymanAbraham
kanꞌ, chabiyaꞌ ꞌin Ndiose. 17 Ngwañaꞌan
ndyoꞌo chaꞌ re nu ykwiꞌ Ndiose loꞌo Abra-
hamnungwa sꞌni, nundukwa lokityi kula:
“Wa ndaǎn chabiyaꞌ chaꞌ nuꞌwin kaa sti
tyun lo nten nu kan lo chalyuu nde loo la”
ndukwinNdiose ꞌinAbrahambra kanꞌ. Wa
mskanꞌ Ndiose chaꞌ kanꞌ loꞌo ayman Abra-
ham, chunꞌ msñi yu chaꞌ nu ykwiꞌ Ndiose
loꞌo yu, ti kwiꞌ Ndiose nu ngiꞌni chaꞌ tyuꞌu
ayman xiyaꞌ. Kwiꞌ ngwañaꞌan, ndlo Ni tñan
chaꞌ ka nchga chaꞌ nu ka nde loo la.

18Ni siya mskeꞌ tiꞌ ayman Abraham chaꞌ
ja kala ꞌa sñiꞌ yu, ja ngulaa yaꞌ yu chaꞌ
nu ykwiꞌ Ndiose loꞌo yu; yaa ñaꞌan tiꞌ yu
ꞌin Ni, mta yu sa ñaꞌan bra nu kala sñiꞌ
yu. Kanꞌ chaꞌ ngwa ayman Abraham “sti
tyun nten nu yan lo chalyuu nde loo la”,
sa ñaꞌan nu wa ykwiꞌ Ndiose loꞌo yu chaꞌ
ka: “Kaꞌan ꞌantenkan lo chalyuunde loo la
chunꞌnuꞌwin” ndukwinNdiose ꞌin yu. 19 Ja
mjlyaa tiꞌ Abraham chaꞌ kanꞌ; ñaꞌan ti yaa
ñaꞌan tiꞌ yu chaꞌnuwaykwiꞌNdiose loꞌo yu,
ni siya yuwe tiꞌ yu chaꞌ kula ꞌa yu, chaꞌ wa
mdiya ska siyentu yijan nsuꞌwi yu. Jlyo tiꞌ
yu chaꞌ ndla ti kaja tyukwaa neꞌ kula, loꞌo
ykwiꞌ yu, loꞌo Sara kwilyoꞌo yu; ja nsuꞌwi ꞌa
chaꞌ ti kala sñiꞌ Sara, mskeꞌ tiꞌ yu. 20Ni siya
ngwañaꞌan, ja mdaꞌan chunꞌ yu, ja ngulaa
yaꞌ yu chaꞌ nuwa ykwiꞌNdiose loꞌo yu; yaa
ñaꞌan suꞌwe tiꞌ yu chaꞌ kanꞌ. Yꞌni tnun yu ꞌin
Ndiose, 21chaꞌ jlyo tiꞌ yu chaꞌ ka ꞌin Ni kuꞌni
tyiiNi ska chaꞌnumskanꞌNi loꞌoyu. 22Kanꞌ
chaꞌmdaNdiose chabiyaꞌ chaꞌ ngwa suꞌwe

kasiya ꞌin yu, chunꞌnu yaa ñaꞌan ꞌa tiꞌ yu ꞌin
Ni.

23 Loꞌo ngwañaꞌan, ndukwa nchga chaꞌ
kanꞌ lo kityi seꞌen nchkwiꞌ sa ñaꞌan ngwa
chaꞌ nu ykwiꞌ Ndiose loꞌo Abraham kanꞌ,
chaꞌ ngwa suꞌwe ka kasiya ꞌin yu chunꞌ
nu msñi yu chaꞌ ꞌin Ndiose, ndukwa chaꞌ
kanꞌ chaꞌ ꞌñaan. Loꞌo siꞌi chaꞌ ꞌin ska ti
ayman Abraham ndukwa chaꞌ kanꞌ lo ki-
tyi, 24 ni siya loꞌo chaꞌ ꞌñaan ndukwa chaꞌ
ngwañaꞌan; nchkwiꞌ Ndiose loꞌoan chaꞌ ka
suꞌwe ka kasiya ꞌñaan loꞌo Ndiose si stean
chaꞌ ꞌin Ni, ti kwiꞌ Ndiose nu yꞌni chaꞌ
ndyuꞌu Jesús nu nka Xꞌnaan xiyaꞌ xa wa
ngujwi yu. 25MdaNdiose chabiyaꞌ yjwi neꞌ
ꞌin Jesús, chaꞌ kuꞌni tyii Ni kiꞌya nu ndukwi
nten, loꞌo kanꞌ ndyuꞌu Jesús xiyaꞌ, chaꞌ ka
suꞌwe ka kasiya ꞌñaan loꞌo Ndiose.

5
Sa ñaꞌan ka bra nu ka suꞌwa chaꞌ ꞌin nten

loꞌoNdiose
1 Ngwañaꞌan lka chaꞌ sikwa; chunꞌ nu

wa ytean chaꞌ ꞌin Jesús, kanꞌ chaꞌ wa
ngwa suꞌwe kasiya ꞌñaan loꞌo Ndiose. Loꞌo
kanꞌ tiin ndiꞌian, suꞌwa ndiꞌin chaꞌ ꞌñaan
loꞌo Ndiose chabiyaꞌ ꞌin Jesucristo nu nka
Xꞌnaan. 2 Suꞌwe ꞌa ngiꞌni Ndiose loꞌoan
chabiyaꞌ ꞌin Krixtu, chunꞌ nu msñian chaꞌ
ꞌin Krixtu kanꞌ. Loꞌo ni, ndiꞌin chaꞌ ꞌñaan
loꞌo Ndiose, kanꞌ chaꞌ ja ndiꞌin chaꞌ ku-
laa yaanꞌ ꞌin Ni. Suꞌwe ꞌa nka tiyean,
chaꞌ jlyo tianꞌ chaꞌ chunꞌ ndiꞌin la kaja ska
seꞌen nu suꞌwe la seꞌen tyiꞌian nde seꞌen
ndiꞌin Ndiose, chaꞌ ngwañaꞌan xkwiꞌ suꞌwe
ti ngiꞌni Ni loꞌoan. 3 Ni siya ni, suꞌwe nka
tiyean bra nu ndiꞌian lo chalyuu; ni siya
tiꞌí ꞌa tiꞌ nten ꞌñaan, jlyo tianꞌ chaꞌ ka taloan
xa nu ta neꞌ nu tiꞌí ꞌñaan ngwañaꞌan. 4 Xa
wa mdaloan nu tiꞌí kanꞌ ꞌñaan, jlyo tianꞌ
chaꞌwa yꞌni biyaꞌ Ndiose ꞌñaan ngwañaꞌan.
Loꞌo kanꞌ si ñaꞌan ti suꞌwe kasiya ꞌñaan loꞌo
Ndiose, bra kanꞌ tsaa ñaꞌan la tianꞌ chaꞌ
ka suꞌwe chaꞌ ꞌñaan nde loo la. 5 Loꞌo ng-
wañaꞌan, siꞌi ska chaꞌ nu ndloun keen tian
lka chaꞌ kanꞌ, ska chaꞌ chañi lka chaꞌ kanꞌ;
kuꞌni Ni chaꞌ kanꞌ. Loꞌo ngiꞌni Ni chaꞌ ndii
tianꞌ niꞌ kasiya ꞌñaan, chaꞌ suꞌwe ꞌa nka tiye
Ndiose ñaꞌan Ni ꞌñaan; ngwañaꞌan ngiꞌni
Ndiose bra nu nda Ni Tyiꞌi ykwiꞌNi ꞌñaan.

6 Jlyo tianꞌ chaꞌ ja ka kulaan ꞌñaan ti yk-
wiinꞌ tian ꞌin kiꞌya nu ndukwian; kanꞌ chaꞌ
ni, xa wa mdiya bra nu mstya Ndiose, bra
kanꞌ ngujwi Jesús siꞌyaan, chaꞌ lkaan nten
xaꞌan. 7 Tnun ꞌa tñan kuꞌnian si xlyaan
kajaan chaꞌ kaja ñaꞌan lyaa xka nten; ni
siya ska nten nu xkwiꞌ chaꞌ suꞌwe ngiꞌni, ja
xlyaan kajaan chaꞌ ꞌin yu. Ska ti si suꞌwe ꞌa
ngiꞌni yu kanꞌ, si suꞌwe ꞌa nchkwiꞌ yu loꞌo
taꞌa nten yu nchga bra, ja chan xlyaa ska
nten kaja chaꞌ ꞌin yu kanꞌ, si ka kulaa neꞌ
ꞌin yu kanꞌ bra kanꞌ. 8 Loꞌo ngwañaꞌan yꞌni
Ndiose loꞌoan, chaꞌ kwaꞌu ꞌñaan chaꞌ ndiya
ꞌa tiꞌ Ni ꞌñaan; msuꞌwa Ni ꞌin Krixtu chaꞌ
kaja chaꞌ ꞌñaan, ni siya ti ndukwian kiꞌya.
9 Suꞌwe sikwa. Wa lka ngwa suꞌwe kasiya
ꞌñaan loꞌo Ndiose, chunꞌ chaꞌ ngalu tnen
ykwiꞌ Krixtu xa wa ngujwi yu lo wsi. Kwiꞌ
ngwañaꞌan,wangulaan ꞌinnchga chaꞌkuxi
chunꞌ chaꞌ ndyuꞌu Krixtu xiyaꞌ, loꞌo ja ta
Ndiose nu tiꞌí ꞌñaan bra nu tsaa tii chalyuu.
10 Msuun taꞌaan loꞌo Ndiose nu ngwa sꞌni
la; loꞌo ni, ngwa suꞌwa chaꞌ ꞌñaan loꞌo Ni,
chaꞌ wa ngujwi Sñiꞌ Ni lo wsi. Kanꞌ chaꞌ
ni, ngwa tiin chaꞌ ꞌñaan loꞌo Ndiose, loꞌo
ngwañaꞌan, kulaa Ni ꞌñaan ꞌin nchga chaꞌ
kuxi chaꞌwa ndyuꞌu Jesús xiyaꞌ. 11Loꞌo siꞌi
sa kwa ti chaꞌ. Loꞌo suꞌwe ꞌa nka tiyean
loꞌo Ndiose chabiyaꞌ ꞌin Jesucristo nu nka
Xꞌnaan, chaꞌ kanꞌ lka nu yꞌni chaꞌ nchka
suꞌwa chaꞌ ꞌñaan loꞌo Ndiose.

Ngwa kuxi ñaꞌaan chalyuu siꞌya ska ti
nten

12 Ngwañaꞌan ngwa, siꞌya chaꞌ xaꞌan nu
yꞌni ska ti ayman kula nu naan Adán, kanꞌ
chaꞌmdyisnan ndukwi nten chalyuu kiꞌya;
kanꞌ chaꞌ ndiji nten. Loꞌo ngwañaꞌan bra
wa mdyii chaꞌ, ndiꞌin chaꞌ kajaan taꞌaan,
chaꞌ taꞌaan ndukwian kiꞌya. 13Ngwañaꞌan
ngwa chaꞌ nchga nten chalyuu mdyisnan
ndukwi kiꞌya ti kulo, ni siya ja ya kulo
Ndiose tñan ꞌin neꞌ chaꞌ ja kuꞌni neꞌ chaꞌ
chen ñaꞌan kanꞌ. Sa kanꞌ ti chaꞌ, ja ykwiꞌ neꞌ
chaꞌ kiꞌya ngwa, chaꞌ ja ya ka biyaꞌ tiꞌ neꞌ
chaꞌ ja ndiya tiꞌ Ndiose nchga chaꞌ kuxi nu
ngiꞌni nten. 14 Ti bra nu mdiꞌin Adán kanꞌ
lo chalyuu, ti bra kanꞌmdyisnan ndiji nten
siꞌya kiꞌya nu ndukwi neꞌ. Kwiꞌ ngwañaꞌan,
bra nu mdiꞌin ayman Moisés, bra nu ytsaꞌ

Ndiosenchgachaꞌkula ꞌinyu, brakanꞌngu-
jwi nten siꞌya kiꞌya kaꞌan nu ndukwi neꞌ; ni
siya ja suꞌwa chaꞌ kuxi nu yꞌni neꞌ kanꞌ loꞌo
chaꞌ kuxi nu yꞌni ayman Adán ti kulo, bra
nu jamdukwa yu ska tñannunguloNdiose
ꞌin yu, kwiꞌ ngwañaꞌan ngujwi nten. Ska lo
ti tñan yꞌni ayman Adán; loꞌo Jesucristo nu
tka mdiyan ti lo chalyuu, xka lo tñan yꞌni
yu, suꞌwe la tñan yꞌni yu.

15 Ayman Adán ni, mdiya yuweꞌ ꞌin yu
siꞌyachaꞌxaꞌannuyꞌniyu, ti ykwiꞌ ti yu; loꞌo
ngwakuxi chalyuu tibrakanꞌ siꞌyaska ti yu
kiꞌyu kanꞌ, kanꞌ chaꞌ kaꞌan ꞌa nten ndiji ni.
Loꞌoni, xka lo chaꞌngiꞌniNdiose loꞌoan, ska
chaꞌ nu suꞌwe la ti lka chaꞌ kanꞌ; tlyu ꞌa chaꞌ
suꞌwe ngiꞌni Ndiose loꞌoan chabiyaꞌ ꞌin ska
ti nten nu naan Jesucristo. NchkwiꞌNdiose
chaꞌ xuꞌwe ti ka kulaa Ni ꞌñaan ꞌin nchga
chaꞌ kuxi nu ndiꞌin ꞌñaan. Loꞌo ngwañaꞌan,
kaꞌan ꞌa nten lka nu ngiꞌni Ni chaꞌ ka luwi
kasiya ꞌin neꞌ. 16 Ja suꞌwa ndyoꞌo chaꞌ ꞌin
tñan nu yꞌni ayman Adán loꞌo tñan nu yꞌni
Jesús chabiyaꞌ ꞌin Ndiose. Adán kanꞌ ni, ska
ti chaꞌ kuxi yꞌni yu ti kulo, loꞌo kanꞌ nga-
nun yuweꞌ ꞌin yu; kwiꞌ ngwañaꞌan, nganun
yuweꞌ ꞌñaan taꞌaan sa bra ni, siꞌya chaꞌ kuxi
kanꞌ. Kaꞌan ꞌa chaꞌ xaꞌan ngiꞌnian sikwa.
Loꞌo Jesús ni, ska tñan xuꞌwe ti yꞌni yu chaꞌ
ꞌñaan bra nu ngulaa yu ꞌñaan ꞌin nchga chaꞌ
kuxi; yꞌni yu chaꞌ ka suꞌwe kasiya ꞌñaan loꞌo
Ndiose bra kanꞌ. 17Ndiꞌin chaꞌ kajaan siꞌya
kiꞌya ndukwi ska ti Adán kanꞌ, ni siya ska
ti chaꞌ kuxi nu yꞌni yu; loꞌo tlyu la tñan yꞌni
Ndiose chaꞌ ꞌñaan ni loꞌo Jesús, bra nu yꞌni
luwi Ni kasiya ꞌñaan. Kaꞌan ꞌa tñan xuꞌwe ti
yꞌniNi loꞌoan; ngwañaꞌankaja chalyuukwi
ꞌñaan ni, chabiyaꞌ ꞌin Jesucristo, ni siya ska
ti nten lka yu kanꞌ.

18 Ngwañaꞌan mdoꞌo chaꞌ kuxi bra kanꞌ.
Bra nu yꞌni ayman Adán chaꞌ kuxi kanꞌ,
nganun yuweꞌ ꞌñaan taꞌaan. Loꞌo nde ñaꞌan
ndyoꞌo chaꞌ suꞌwe nu wa yꞌni Jesucristo.
Bra nu ngujwi Jesús, xuꞌwe ti yꞌni tyii Ni
yuweꞌnundiꞌin ꞌñaan, chaꞌ kaja chalyuunu
ja tsaa tii ꞌa ꞌñaan. 19Ti ngwakulowamdiya
skantennu ja yꞌni tñannunguloNdiose ꞌin,
kanꞌ chaꞌ nganun yuweꞌ ꞌñaan taꞌaan sa bra
ni. Loꞌo chunꞌndiꞌin lamdiyanxkantennu
ndukwa tñannunguloNdiose ꞌin; kanꞌ chaꞌ
ngwasuꞌwekasiya ꞌñaan taꞌaan loꞌoNdiose.

20Bra nu ndukwaan nchga tñan nu ndlo
Ndiose ꞌñaan, bra kanꞌ nchka biyaꞌ la tianꞌ
sa ñaꞌan kiꞌya nu xtya Ni ꞌñaan. Ni siya
nduwe ꞌa tianꞌ chaꞌ kaꞌan ꞌa kiꞌya nduk-
wian, kwiꞌ ngwañaꞌan jlyo tianꞌ chaꞌ xlyaa
Ndiose kulaa Ni ꞌñaan ꞌin nchga chaꞌ kuxi;
jlyo tianꞌ chaꞌ nchka ꞌin Ni, chaꞌ suꞌwe ꞌa
yꞌni Ni loꞌoan. 21 Chaꞌ kuxi mbiꞌya loo la
ꞌñaan nu ngwa sꞌni la, kanꞌ chaꞌ ndiji nten;
loꞌo ni, nchka tiꞌ Ndiose kiꞌya loo Ni ꞌñaan,
chunꞌ nchka tꞌnan ꞌa tiꞌ Ni ꞌñaan. Xa nu ka
suꞌwekasiya ꞌñaan loꞌoNi, brakanꞌ taNi ska
chalyuu nu ja tsaa tii ꞌa ꞌñaan chabiyaꞌ ꞌin
Jesús nu nka Xꞌnaan.

6
Kakajaxkachalyuukwi ꞌinntenchabiyaꞌ

ꞌin Krixtu
1Nde ñaꞌan chkwianꞌ sikwa. Ja suꞌwe si

ñaꞌan ti kuꞌnian chaꞌ xaꞌan, chaꞌ bra kanꞌ ti
kaꞌan la chaꞌ suꞌwekuꞌniNdiose loꞌoan, nka
tiyean. 2 ¡Ja suꞌwe siyaꞌ ti kuꞌnian sa ñaꞌan
nu yꞌnian sꞌni la! Wa lkaan ni sa ñaꞌan lka
si wa ngujwian loꞌo Krixtu, chaꞌ xka tuwiin
tsaan ni; ja suꞌwe ꞌa si ñaꞌan ti kuꞌnian chaꞌ
xaꞌan kanꞌ. 3 Bra nu mdukwatya neꞌ ꞌñaan
chaꞌ nu tka mdyisnan tyiꞌin chaꞌ ꞌñaan loꞌo
Jesucristo, bra kanꞌ ngwa ꞌñaan sa ñaꞌan
lkasi suꞌwangujwian loꞌo Jesús,ngwañaꞌan
nchka chaꞌ. 4 Loꞌo nu ndyukwatyaan ni,
stean niꞌ tyiꞌa sa ñaꞌan lka si suꞌwamtsianꞌ
loꞌo Krixtu niꞌ kwaa, ngwañaꞌan lkaan. Bra
kanꞌ nsuan sa ñaꞌan lka si lkaan ayman,
chaꞌ ka tyuꞌuan xiyaꞌ sa ñaꞌan lka si tyoꞌoan
lo tyiꞌa, ngwañaꞌan lkaan, chaꞌ tnun ꞌa chaꞌ
yꞌni Ndiose Sti yu bra nu ndyuꞌu Krixtu
xiyaꞌ. Kwiꞌ ngwañaꞌan, kaja xka chalyuu
kwi ꞌñaan chabiyaꞌ ꞌin Krixtu.

5 Ngwañaꞌan nchka chaꞌ wa lka ndiꞌin
chaꞌ ꞌñaan loꞌo Krixtu. Ngujwi yu xa nu
yꞌni tyii yu kiꞌya nu ndukwian. Loꞌoan ni,
sa ñaꞌan lka si ngujwian, ngwañaꞌan lkaan;
loꞌo bra nu tyuꞌuan xiyaꞌ, bra kanꞌ kaja xka
chalyuu kwi ꞌñaan, sa ñaꞌan ngwa bra nu
ndyuꞌu Jesús xiyaꞌ. 6Xaꞌan ꞌa nten ngwaan
ti sꞌni la; loꞌo ni, lkaan sa ñaꞌan lka si loꞌoan
ngujwian lo ska wsi bra nu ngujwi ykwiꞌ
Jesús, chaꞌ siyaꞌ ti yꞌni tyii yu nchga chaꞌ
xaꞌan nu yuꞌwi niꞌ kasiya ꞌñaan bra kanꞌ.
Kanꞌ chaꞌ ni, ja ka ꞌa ꞌin chaꞌ xaꞌan kanꞌ
ka ndloo la ꞌñaan xiyaꞌ. 7 Bra nu kaja ska

nten, tyii chaꞌ ꞌin yu loꞌo kiꞌya numdiꞌin ꞌin
yu lo chalyuu bra kanꞌ. 8 Kwiꞌ ngwañaꞌan
ka ꞌñaan xa nu tyiꞌin chaꞌ ꞌñaan loꞌo Krixtu,
chaꞌ kaan sa ñaꞌan lka si wa ngujwian loꞌo
Krixtu. Loꞌo kanꞌ kaan sa ñaꞌan lka si wa
ndyuꞌuan loꞌo Krixtu xiyaꞌ. 9 Jlyo tianꞌ chaꞌ
wa ngulo Ndiose ꞌin Krixtu la seꞌen ysu yu
mtsiꞌ yu; loꞌo ja kaja ꞌa yu xiyaꞌ, ja ka katsiꞌ
yu xiyaꞌ. 10Wa ngujwi Krixtu, chaꞌ siyaꞌ ti
kuꞌni tyii yu nchga kiꞌya nu ndukwi nten
chalyuu. Loꞌo wa ndyuꞌu yu xiyaꞌ, chaꞌ
tyukwi tyempu tyiꞌin yu loꞌo Ndiose Sti yu
bra kanꞌ. 11 Kwiꞌ ngwañaꞌan ꞌwan, tyaꞌan
chaꞌ tiye wan chaꞌ kuꞌni tyii wan siyaꞌ ti ꞌin
nchga chaꞌ kuxi nu nsuꞌwi niꞌ kasiya ꞌwan.
Xkwiꞌ kuꞌni wan tñan ꞌin Ndiose suꞌwa ti
loꞌo Jesucristo nu nka Xꞌnaan, sa ñaꞌan si
wa ndyuꞌu wan xiyaꞌ, ngwañaꞌan tyaꞌan
chaꞌ tiye wan.

12Kanꞌ chaꞌ ni, ja ta wan chabiyaꞌ chaꞌ ka
chaꞌ kuxi kanꞌ ndloo ꞌwan xa ndiꞌin wan lo
chalyuu. Loꞌo ja suꞌwe kuꞌnian nchga chaꞌ
kuxinu jñan tiyeanchaꞌkuꞌnian, chaꞌ lkaan
nten chalyuu. 13 Ja ta wan ska laꞌa yaꞌwan,
ni ska laꞌa kiyaꞌ wan, chaꞌ kuꞌni wan tñan
ꞌin ntennungiꞌni chaꞌxaꞌan; ja kawanmsu
ꞌin neꞌ kanꞌ, ja kuꞌni wan chaꞌ kuxi loꞌo neꞌ.
Xka ñaꞌan ndiꞌin chaꞌ tyaꞌan chaꞌ tiye wan
ni. Ta wan tyukwi ñaꞌaanwan chaꞌ kawan
nten ꞌin Ndiose, sa ñaꞌan lka si ngujwi wan
ska yaꞌ, loꞌo kanꞌ ndyuꞌu wan xiyaꞌ. Kanꞌ
chaꞌ ni, ndiꞌin chaꞌ ta wan tyukwi ñaꞌan
wan chaꞌ kuꞌni wan tñan ꞌin Ndiose, chaꞌ
xkwiꞌ chaꞌ suꞌwe kuꞌni wan seꞌen ndiꞌin
wan. 14Siꞌi chaꞌxaꞌannunsuꞌwichalyuuka
ndloo la ꞌwanni. Siꞌi xkwiꞌ chaꞌ kutsenwan
tyiꞌin wan lo chalyuu, sa ñaꞌan lka si ndat-
saa ꞌa chaꞌ kula kanꞌ ꞌwan; ka tyiꞌin suꞌwe
wan lo chalyuu, chaꞌ xkwiꞌ chaꞌ suꞌwe nu
tnun ꞌa ngiꞌni Ndiose loꞌo wan.

Ja taan chabiyaꞌ ꞌin chaꞌ kuxi chaꞌ ka nd-
loo la ꞌñaan

15 Loꞌo ni, ja suꞌwe chkwianꞌ chaꞌ ja
kuꞌniin ꞌaan chaꞌ kula kanꞌ, chunꞌ nu nduk-
waan chaꞌ nchkwiꞌ Ndiose nu xkwiꞌ chaꞌ
suꞌwe ngiꞌni loꞌoan. Ja suꞌwe si ti kuꞌnian
chaꞌ kuxi kanꞌ; ¡ja nsuꞌwi chabiyaꞌ ꞌñaan
chaꞌ ti kuꞌnian ngwañaꞌan siyaꞌ ti! 16 Bra
nu ndaꞌaan tñan ꞌin ska nten ni, ngiꞌnian
nchga tñan nu kulo nten kanꞌ ꞌñaan bra
kanꞌ; jlyo tianꞌ chaꞌ nten kanꞌ lka xꞌnaan,

loꞌo ngwañaꞌan, ndiꞌin chaꞌ tukwaan chaꞌ
nu nchkwiꞌ xꞌnaan. Loꞌo kiꞌya nu nduk-
wian ni, lka ran ñaꞌan tiꞌ xꞌnaan. Bra nu ka
ndloo la ran ꞌñaan,ngiꞌni ran chaꞌ ti kuꞌnian
chaꞌ kuxi, bra kanꞌ ndiꞌin chaꞌ kajaan siyaꞌ
ti. Loꞌo ni, si Ndiose lka xꞌnaan, tukwaan
chaꞌ nu nchkwiꞌ Ni bra kanꞌ, ka suꞌwe ka
kasiya ꞌñaan bra kanꞌ. 17-18 Suꞌwe ꞌa nka
tiyeěn chaꞌ tyukwi ti tiye wan ngiꞌni wan
tñan ꞌin Ndiose, ti kwiꞌ ti chaꞌ nu ngwaꞌu
neꞌ taꞌa ba ꞌwan, naꞌ Palyu ndukwiǐn chaꞌ
re. Chaꞌ xaꞌan kanꞌ, kanꞌ nu ngwa nd-
loo la ꞌwan nu ngwa sꞌni; loꞌo wa ngulaa
wan ꞌin chaꞌ xaꞌan kanꞌ ni, kanꞌ mdyisnan
wan ngiꞌni wan tñan chaꞌ kaja xka cha-
lyuu ꞌwan, ska chalyuu nu ka luwi kasiya
ꞌwan, chaꞌ Ndiose nka ndloo la ꞌwan ni.
19 (Ngwañaꞌan nchkwiǐnꞌ loꞌo wan, chaꞌ ka
biyaꞌ la tiꞌ wan ni ñaꞌan nu nka ndloo la
ꞌwan.) Ti ngwa sꞌni la mda wan tyukwi
ñaꞌaanwanchaꞌkuꞌniwan chaꞌ chenñaꞌan,
chaꞌ kuꞌni wan chaꞌ kuxi, loꞌo ngwañaꞌan
lye ꞌa yꞌni chaꞌ xaꞌankanꞌ loꞌowanbra kanꞌ;
loꞌo ni, ndiꞌin chaꞌ ta wan tyukwi ñaꞌaan
wan chaꞌ xkwiꞌ tñan suꞌwe kuꞌni wan, chaꞌ
xkwiꞌ chaꞌ ꞌin Ndiose tyiꞌinwan lo chalyuu.

20 Nu ngwa sꞌni, bra nu ti ngiꞌni wan
xkwiꞌ chaꞌ xaꞌan, ja ngwa ꞌa ꞌwan kuꞌni
wan chaꞌ suꞌwe nu nchka tiꞌ Ndiose chaꞌ
kuꞌnian; xa nu yꞌni wan chaꞌ xaꞌan nu
ngwa bra kanꞌ. 21 Loꞌo ni, njyuꞌu ꞌa tiꞌ
wan siꞌya chaꞌ xaꞌan nu yꞌni wan. Xa nu
ndyaa toꞌo chaꞌ xaꞌan kanꞌ, ngiꞌni tyii ran
ꞌin nchga nten nu kuꞌni chaꞌ kuxi kanꞌ; ja
ka tyiꞌin chaꞌ ꞌñaan loꞌoNdiose singwañaꞌan
ngiꞌnian. 22 Loꞌo ni, ja ka ꞌa ꞌin chaꞌ xaꞌan
kanꞌ kulo tñan ꞌwan, chaꞌwa ytenwan tñan
ꞌin Ndiose. Ka suꞌwe ka tiye wan ni, chaꞌ
ngiꞌni wan tñan ꞌin Ni, chaꞌ xkwiꞌ ndiꞌin
wan lo chalyuu chaꞌ ꞌin Ndiose; bra kanꞌ ja
tyii ꞌa chalyuu nu ta Ni ꞌwan xa wa mdyii
nchga chaꞌ. 23 Kanaꞌ ji kasiya ꞌñaan chaꞌ
ngiꞌnian chaꞌ xaꞌan, sa kanꞌ ti chaꞌ ngiꞌni
chaꞌ xaꞌan kanꞌ loꞌoan. Bra nu suꞌwa ndiꞌin
chaꞌ ꞌñaan loꞌo Jesús nu nka Xꞌnaan, bra
kanꞌ ta Ndiose ska chalyuu ꞌñaan nu ja tsaa
tii ꞌa ꞌñaan. Ska chaꞌ tnun nu nda xuꞌwe
Ndiose ꞌñaan lka chaꞌ kanꞌ.

7
Ndukwaskachaꞌ lokityi kulanundatsaa

ꞌin nten nu nsuꞌwi kwilyoꞌo
1 ꞌWan neꞌ taꞌaan, ndiya taꞌa wan nu

suꞌwe ꞌa jlyo tiꞌ nchga tñan nu ngulo
Ndiose ꞌñaan; jlyo tiꞌwan chaꞌ ndatsaa chaꞌ
kula kanꞌ ꞌñaan tyukwi tyempu nu ndiꞌian
lo chalyuu. 2 Ñaꞌan tiꞌ ska nu kunaꞌan
nu nsuꞌwi kwilyoꞌo. Ngulo ayman kula
kanꞌ tñan ꞌñaan, chaꞌ ndiꞌin chaꞌ kanun nu
kunaꞌan kanꞌ loꞌo kwilyoꞌo tyukwi tyempu
nu ti luꞌu yu; siyaꞌ ti bra nu wa ngujwi
yu, bra kanꞌ ja ska ꞌa chaꞌ ndiꞌin ꞌin nu
kunaꞌan kanꞌ, ka kaja kwilyoꞌo xiyaꞌ bra
kanꞌ. 3 Nde ñaꞌan lka chaꞌ re. Si tyiꞌin
chaꞌ ꞌin nu kunaꞌan kanꞌ loꞌo xka nu kiꞌyu
bra nu ti luꞌu kwilyoꞌo, chaꞌ kuxi ngiꞌni
nu kunaꞌan kanꞌ bra kanꞌ. Xa wa ngujwi
kwilyoꞌo nu kunaꞌan kanꞌ, ja tatsaa ꞌa chaꞌ
kula ꞌin neꞌ; ka kaja kwilyoꞌo nu kunaꞌan
kanꞌ xiyaꞌ loꞌo xka yu kiꞌyu; siꞌi chaꞌ chen
ñaꞌan kuꞌni neꞌ bra kanꞌ, chunꞌ nu ja luꞌu ꞌa
nu ngwa kwilyoꞌo nu kunaꞌan kanꞌ.

4 Ngwañaꞌan lkaan ni loꞌo chaꞌ kula nu
mdukwaan ꞌaan ti ngwa sꞌni: sa ñaꞌan lka
ska nu kunaꞌan nu ja luꞌu ꞌa kwilyoꞌo, ng-
wañaꞌan lka taꞌaan nu ndiꞌin chaꞌ ꞌñaan loꞌo
Krixtu. Wa ngujwi Krixtu lo wsi, kanꞌ chaꞌ
ni, ja ndiꞌin chaꞌ ꞌñaan loꞌo chaꞌ kula kanꞌ.
Wa ngwa suꞌwa chaꞌ ꞌñaan loꞌo Krixtu bra
nu ndyuꞌu yu xiyaꞌ xa wa ngujwi yu, kanꞌ
chaꞌ ni, ka ꞌñaan kuꞌnian tñan ꞌin Ndiose
laja nu ti ndiꞌian lo chalyuu. 5 Nu ngwa
ti sꞌni, chen ñaꞌan mdiꞌian lo chalyuu, chaꞌ
nten chalyuu ti lkaan; mdiya tianꞌ yꞌnian
nchga chaꞌ kuxi nu ngwa tianꞌ kuꞌnian, ni
siyawa ynaan chaꞌ kula nu nchka tiꞌ tatsaa
ꞌñaan chaꞌ ja kuꞌnian ngwañaꞌan. Loꞌo ti
kwiꞌ chaꞌ kuxi kanꞌ yꞌni loꞌoan chaꞌ mnaꞌ
ji kasiya ꞌñaan. 6 Loꞌo ni, ndiꞌian laja tian
ꞌin chaꞌ kula kanꞌ, ja ka ꞌa ꞌin ran kulo tñan
ꞌñaan. Nchka laja ꞌñaanni, chaꞌ kuꞌnian tñan
nu nchka tiꞌNdiose chaꞌ kuꞌnian, chunꞌwa
mjwi xka chalyuu kwi nu nda Tyiꞌi Ndiose
ꞌñaan.

Sa ñaꞌan ngiꞌni chaꞌ kuxi nu nsuꞌwi niꞌ
kasiya ꞌñaan

7 Nde chaꞌ chkwianꞌ sikwa. Siꞌi ti kwiꞌ
chaꞌkulakanꞌnungiꞌni chaꞌxaꞌannundiya
niꞌ kasiya ꞌñaan. Chkwiǐnꞌ chinꞌ sa ñaꞌan
nu ngwa ꞌñaǎn. Bra nu ja ya kunaǎn chaꞌ
kanꞌ, ja ya ka biyaꞌ tiǎnꞌ nan lka ska chaꞌ
xaꞌan; ja ya ka jlyo tiǎnꞌnungwabra kanꞌ si

chaꞌ xaꞌan lka chaꞌ xitukwi tiǎnꞌ ska nan nu
nsuꞌwi ꞌin taꞌaǎn. Xawaynaǎn sañaꞌan tñan
ngulo Ndiose ꞌñaan, chaꞌ ja xitukwi ꞌa tianꞌ
ska nan nu nsuꞌwi ꞌin taꞌaan siyaꞌ ti, bra
kanꞌ jlyo tiǎnꞌ chaꞌ ja suꞌwexitukwi tiǎnꞌ ska
nan ngwañaꞌan. 8Loꞌo yꞌni nu xaꞌan kanan
ꞌñaǎn bra kanꞌ. Ni siya jlyo tiǎnꞌ chaꞌ xaꞌan
ꞌa chaꞌ kanꞌ, ñaꞌan ti ndiya tiǎnꞌ kuꞌniǐn
nchga lo chaꞌ xaꞌan. Ja kiꞌyaǎn kwenta chaꞌ
xaꞌan lka ska tñan nu kuꞌniǐn, si ja ndukwa
ska chaꞌ kula nu katsaꞌ ꞌñaǎn ngwañaꞌan.
9 Nu ngwa sꞌni mskeꞌ tiǎnꞌ chaꞌ suꞌwe ꞌa
mdiꞌiǐn lo chalyuu, bra nu ti ji ka biyaꞌ tiǎnꞌ
ni sa ñaꞌan nchkwiꞌ chaꞌ kula kanꞌ; bra nu
ngwa biyaꞌ tiǎnꞌ, bra kanꞌ mgii tiǎnꞌ chaꞌ
kaꞌan ꞌa kiꞌyandukwiǎn. Wakanaꞌ ti kasiya
ꞌñaǎn bra kanꞌ. 10Ngwa tiꞌNdiose chaꞌ kaja
chalyuu ꞌñaǎn, chaꞌ tukwaǎnnchga tñannu
ngulo Ni ꞌñaǎn ti kulo. Loꞌo siꞌi ngwañaꞌan
ngwa ꞌñaǎn, wa kanaꞌ ti chalyuu ꞌñaǎn bra
kanꞌ, chunꞌ mgii tiǎnꞌ chaꞌ kaꞌan ꞌa kiꞌya
mdiꞌin ꞌñaǎn bra kanꞌ. 11 Chaꞌ xaꞌan lka
nu yꞌni kanan ꞌñaǎn; kanꞌ chaꞌ ngwa tiǎnꞌ
chaꞌ ti kuꞌniin laǎn chaꞌ xaꞌan, ni siya wa
ytsaꞌ chaꞌ kula kanꞌ ꞌñaan chaꞌ ja kuꞌnian
ngwañaꞌan. Kuxi ꞌa yꞌni chaꞌ kula kanꞌ
loꞌoǔn; yꞌni loꞌoǔn ñaꞌan tiꞌ si wa ngujwiǐn,
naꞌ Palyu ndukwiǐn chaꞌ re.

12Chañi chaꞌ suꞌwe ꞌa chaꞌ kula kanꞌ chaꞌ
ꞌin Ndiose; tñan nu ndlo Ni ꞌñaan lka chaꞌ
kanꞌ, nde seꞌen ndiꞌin Ndiose mdoꞌo chaꞌ
kanꞌ. Ñi ꞌa yꞌni Ndiose, suꞌwe ꞌa ndyoꞌo
chaꞌ nu ykwiꞌ Ni loꞌoan. 13 Kanꞌ chaꞌ ja ka
chkwiǐnꞌ chaꞌ kanaꞌ kasiya ꞌñaǎn siꞌya chaꞌ
kula kanꞌ. Chaꞌ xaꞌan nu yꞌniǐn, kanꞌ lka nu
yꞌni ñuꞌun ꞌin kasiya ꞌñaǎn. Loꞌo ni, ngwa
biyaꞌ tiǎnꞌ sa ñaꞌan lka ska chaꞌ xaꞌan; laja
nu ynaǎn chaꞌ suꞌwe ꞌa ndyoꞌo chaꞌ kula
kanꞌ, ti kwiꞌ bra kanꞌ mdijin lyo chaꞌ xaꞌan
kanꞌ ꞌñaǎn. Kanꞌ chaꞌ suꞌwe la ngwa biyaꞌ
tiǎnꞌ chaꞌ tnun ꞌa chaꞌ kuxi yꞌniǐn.

14 Jlyo tianꞌ chaꞌ tñannunguloNdiose lka
chaꞌ kula kanꞌ; loꞌo ska ti si loꞌo Tyiꞌi Ndiose
kuꞌni tñanniꞌkasiya ꞌñaan,bra kanꞌka ꞌñaan
kuꞌnian tñan kanꞌ. Naꞌ Palyu ni, nten cha-
lyuu ti lkaǎn,ndloo la ngwa chaꞌ xaꞌan kanꞌ
niꞌ kasiya ꞌñaǎn. 15 Loꞌo ja ngwa ka biyaꞌ
tiǎnꞌ ni chaꞌ lka yꞌniǐn xkwiꞌ chaꞌ xaꞌan. Bra
nu ngwa tiǎnꞌ kuꞌniǐn ska tñan suꞌwe, bra
kanꞌ ja ngwa ꞌñaǎn siyaꞌ ti; chaꞌ xaꞌan nu ja
mdiya tiǎnꞌ kuꞌniǐn, kanꞌ lka nu yꞌniǐn. 16 Ja

suꞌwengwa tiyeěn chaꞌnu yꞌniǐn chaꞌ xaꞌan
kanꞌ, kanꞌ chaꞌ jlyo tiǎnꞌ chaꞌ suꞌwenchkwiꞌ
chaꞌ kula kanꞌ, ni siya ja mdukwaǎn ꞌin
ran. 17 Kanꞌ chaꞌ sikwa, siꞌi naꞌ nu yꞌniǐn
chaꞌ xaꞌan kanꞌ, ti ykwiǐnꞌ tiǎn; chaꞌ xaꞌan
nu ngwa ndloo la niꞌ kasiya ꞌñaǎn, kanꞌ lka
nu mdatsaa ꞌñaǎn chaꞌ kuꞌniǐn ꞌin ran bra
kanꞌ. 18 Jlyo tianꞌ chaꞌ ja suꞌwe lka chaꞌ nu
yuꞌwi niꞌ kasiya ꞌñaǎn, chaꞌ nten chalyuu ti
lkaǎn; ni siya ngwa tiǎnꞌ kuꞌniǐn xkwiꞌ chaꞌ
suꞌwenungwaxkanꞌ, ja ngwa ꞌñaǎn siyaꞌ ti.
19 Jangwa ꞌñaǎnkuꞌniǐn chaꞌ suꞌwenungwa
tiǎnꞌ kuꞌniǐn; ñaꞌan ti yꞌniǐn chaꞌ xaꞌan, ni
siya ja ngwa ꞌa tiǎnꞌ kuꞌniǐn ngwañaꞌan.
20 Nde ndyoꞌo chaꞌ sikwa. Bra nu yꞌniǐn
ska chaꞌ nu ja suꞌwe, mskeꞌ tiǎnꞌ, siꞌi naꞌ
nu yꞌniǐn chaꞌ xaꞌan bra kanꞌ, ti ykwiǐnꞌ
tiǎn; chaꞌ xaꞌan nu ngwa ndloo la niꞌ kasiya
ꞌñaǎn, kanꞌ lka numdatsaa ꞌñaǎn chaꞌ yꞌniǐn
ꞌin ran.

21 Nde ñaꞌan ngwa ꞌñaǎn sikwa: ni siya
ngwa tiǎnꞌ kuꞌniǐn chaꞌ suꞌwe, ngwa biyaꞌ
tiǎnꞌ chaꞌ xkwiꞌ chaꞌ kuxi yuꞌwi niꞌ kasiya
ꞌñaǎn. 22 Tyukwi ti tiyeěn mdiya ꞌa tiǎnꞌ
kuꞌniǐn nchga tñan nu ngulo Ndiose ꞌñaan
nu ngwa sꞌni; 23 loꞌo ngwa biyaꞌ tiǎnꞌ chaꞌ
mdiꞌin xka nu ngulo tñan ꞌñaǎn tyukwi
ñaꞌaǎn. Msuun chaꞌ kuxi kanꞌ loꞌo nchga
chaꞌ suꞌwe nu ngwa ꞌa tiǎnꞌ kuꞌniǐn; kanꞌ
lka chaꞌ xaꞌan nu yuꞌwi niꞌ kasiya ꞌñaǎn, nu
yꞌni loꞌoǔn chaꞌ kuꞌniǐn tñan kanꞌ, ñaꞌan tiꞌ si
ngwaǎn ska presu.

24Ngwa xiꞌin ꞌa tiǎnꞌ sikwa. ¿Ni sa ñaꞌan
nungwakulaa ꞌñaǎn tyukwi ñaꞌaǎn a?, chaꞌ
ja kuꞌniǐn chaꞌ xaꞌan ngwañaꞌan. Wa kanaꞌ
ti kasiya ꞌñaǎn siꞌya chaꞌ xaꞌan nu yuꞌwi niꞌ
kasiya ꞌñaǎn. 25Ska ti Ndiose Stiǐnnchka ꞌin
Ni. Ngulaa Ni ꞌñaǎn, chunꞌ tñan nu yꞌni Je-
sucristo nu nka Xꞌnaan. ¡Kanꞌ chaꞌ kaꞌan ꞌa
xuꞌwe taǎn ꞌin Ndiose sikwa! Sa kanꞌ ti chaꞌ
jlyo tiǎnꞌ, chaꞌ ndiꞌin chaꞌ kuꞌniǐn tñan nu
ngulo Ndiose ꞌñaǎn; ja ngwa ꞌñaǎn kulaǎn
ꞌñaǎn ti ykwiǐnꞌ tiǎn, chaꞌ nten chalyuu ti
lkaǎn, loꞌo nten chalyuu ti ngiꞌni kaꞌan chaꞌ
kuxi.

8
Chalyuu kwi nu kaja ꞌñaan chabiyaꞌ ꞌin

Tyiꞌi Ndiose
1Loꞌoni, ndeñaꞌanyꞌniNdiose chaꞌ ꞌñaan.

Ja nganun ꞌa yuweꞌ ꞌñaan ni, chaꞌ suꞌwa

ndiꞌin chaꞌ ꞌñaan loꞌo Jesucristo; ja ka ꞌa ꞌin
nu xaꞌan nu nsuꞌwi chalyuu jwakii ꞌñaan
ni, chaꞌ Tyiꞌi Ndiose lka ndloo la ꞌñaan bra
nu ndiꞌian lo chalyuu. 2 Bra nu lka Tyiꞌi
Ndiose ndloo la ꞌñaan, bra kanꞌ kaja cha-
lyuu kwi ꞌñaan chabiyaꞌ ꞌin Jesucristo, chaꞌ
suꞌwa ndiꞌin chaꞌ ꞌñaan loꞌo Ni; wa ngulaa
Ni ꞌñaan yaꞌ nu xaꞌan nu ngiꞌni chaꞌ kanaꞌ
kasiya ꞌñaan. 3 Wa yꞌni Ndiose ska chaꞌ
tnun nu ja ngwa ꞌa kuꞌni chaꞌ kula nu ykwiꞌ
ayman Moisés loꞌo nten nu ngwa sꞌni. Ja
ngwa tñan chaꞌ kula kanꞌ, chunꞌ xaꞌan ꞌaan
loꞌo taꞌaan ndiꞌian lo chalyuu; Ndiose ni,
ngwa ꞌin Ni kuꞌni chaꞌ tnun kanꞌ, chunꞌ
nu msuꞌwa Ni ꞌin Sñiꞌ ykwiꞌ Ni yan Ni lo
chalyuu, chaꞌ ngwa Ni nten. Msuꞌwa Ni
ꞌin Jesús yan, chaꞌ ngwa yu ska lomstan
nu luꞌu; kanꞌ lka lomstan nu ngwa kuꞌni
tyii kiꞌya nu ndukwian. Ngwa Jesús nten;
ngwa yu sa ñaꞌan lka nchga nten chalyuu,
chaꞌ ngwañaꞌan ngwa ꞌin yu kuꞌni tyii yu
kiꞌya nu ndukwian taꞌaan nten chalyuu.
Kanꞌ chaꞌ ngwa Ni nten. 4 Loꞌo ni, ka ꞌñaan
kuꞌnian tñan nu ngulo Ndiose ꞌñaan, ti kwiꞌ
tñan nu nduꞌu chaꞌ kula kanꞌ ꞌñaan chaꞌ
kuꞌnian; ka kuꞌnian nchga chaꞌ kanꞌ ni,
chunꞌ nu ja ka ꞌa ꞌin chaꞌ xaꞌan nu nsuꞌwi
chalyuu jwakii ꞌñaan ni; Tyiꞌi Ndiose lka
ndloo la ꞌñaan xa nu ndiꞌian lo chalyuu.

5Bra nu ngiꞌnian sa ñaꞌan nu ngiꞌni nten
chalyuu ti, ti kwiꞌ chaꞌ xaꞌan nu nsuꞌwi ꞌin
nten kanꞌ, kanꞌ lka ndloo la niꞌ kasiya ꞌñaan
bra kanꞌ; loꞌo ni, si Tyiꞌi Ndiose ka ndloo
la ꞌñaan xa nu ndiꞌian lo chalyuu, bra kanꞌ
ka ꞌñaan kuꞌnian nchga chaꞌ nu nchkwiꞌ
Ndiose. 6 Kanaꞌ chalyuu ꞌñaan, si kuꞌnian
xkwiꞌ chaꞌ xaꞌan nu nsuꞌwi chalyuu; loꞌo
kaja chalyuu kwi ꞌñaan chaꞌ tiin ti tyiꞌian,
si kunaan nchga chaꞌ nu nchkwiꞌ Ndiose.
7Nan nxuan loꞌo Ndiose lka chaꞌ, si ñaꞌan ti
ngiꞌnian chaꞌ xaꞌan sa ñaꞌan nu ngiꞌni nten
chalyuu ti; ja nchka ꞌñaan kuꞌnian siyaꞌ ti
chaꞌ nu nchkwiꞌ Ndiose loꞌoan, si ñaꞌan ti
nchka tianꞌ kuꞌnian chaꞌ xaꞌan. 8Kanꞌ chaꞌ
ja ka ꞌñaan kuꞌnian tñannunchka tiꞌNdiose
chaꞌ kuꞌnian, si ndiya la tianꞌ chaꞌ xaꞌan nu
nsuꞌwi chalyuu.

9 ꞌWan, siꞌi ngwañaꞌan ndiꞌin wan ni; ja
ndiya ꞌa tiꞌ wan chaꞌ xaꞌan nu nsuꞌwi cha-
lyuu. Suꞌwandiꞌin chaꞌ ꞌwan loꞌoNdiose ni,
chaꞌmda Ndiose Tyiꞌi ykwiꞌ Ni chaꞌ kanun

niꞌkasiya ꞌwan. Loꞌo jandiꞌin chaꞌ ꞌñaan loꞌo
Krixtu siyaꞌ ti si ja ya kanun Tyiꞌi Ndiose
niꞌ kasiya ꞌñaan, ti kwiꞌ Tyiꞌi nu mdoꞌo ꞌin
Krixtu. 10 Kanꞌ chaꞌ luꞌu wan ni, chunꞌ nu
luꞌu Tyiꞌi Ndiose niꞌ kasiya ꞌwan, si chañi
chaꞌ ndiꞌin chaꞌ ꞌwan loꞌo Krixtu. Ni siya
wa yꞌni chaꞌ xaꞌan nu nsuꞌwi chalyuu chaꞌ
kanaꞌ kasiya ꞌwan nu ngwa xkanꞌ, bra wa
ni nganun Tyiꞌi Ndiose loꞌo wan bra nu
ngwa suꞌwe kasiya ꞌwan loꞌo Ndiose chunꞌ
tñannuyꞌni Jesús. 11Ti kwiꞌTyiꞌi Ndiose lka
nu ngulo ꞌin ayman Jesús nde seꞌen ysu yu
mtsiꞌ yu, loꞌo yꞌni Ni chaꞌ ndyuꞌu yu xiyaꞌ
bra kanꞌ. Kwiꞌ ngwañaꞌan, wa mda Ndiose
Tyiꞌi ykwiꞌ Ni chaꞌ kanun niꞌ kasiya ꞌwan,
chaꞌ bra nu kaja wan, kanꞌ kuꞌni Ni chaꞌ
tyuꞌuwan xiyaꞌ chabiyaꞌ ꞌin Tyiꞌi Ndiose.

12 ꞌWan neꞌ taꞌa ndiꞌin chaꞌ ꞌñaan loꞌo
Krixtu, ni ni, ja ndiꞌin ꞌa chaꞌ kuꞌnian
nchga chaꞌ xaꞌan nu ngiꞌni nten chalyuu
ti. 13 Kanaꞌ kasiya ꞌwan si xkwiꞌ ndaꞌan
naan wan chaꞌ xaꞌan xa nu ndiꞌin wan lo
chalyuu; chabiyaꞌ ꞌin Tyiꞌi Ndiose, ka kulaa
yaꞌ wan chaꞌ xaꞌan nu nsuꞌwi ꞌwan chaꞌ ja
kuꞌni ꞌa wan chaꞌ xaꞌan kanꞌ. Kaja chalyuu
nu ja tsaa tii ꞌa ꞌwan bra kanꞌ.

14 Taꞌaan, wa lkaan sñiꞌ Ndiose si
ngiꞌnian nchga tñan nu ndlo Tyiꞌi Ndiose
ꞌñaan. 15 Mda Ndiose Tyiꞌi ykwiꞌ Ni ꞌwan,
chaꞌ kuꞌni Tyiꞌi Ni chaꞌ kawan sñiꞌNi; kuꞌni
Ni chaꞌ ka chkwianꞌ loꞌo Ndiose: “¡Sti ba!”
ngwañaꞌan chkwianꞌ loꞌo Ni. Loꞌo siꞌi chaꞌ
xaꞌan kuꞌni Tyiꞌi Ni bra nu kulo Ni tñan
ꞌwan, siꞌi nan xitsen Ni ꞌwan sa ñaꞌan nu
ytsen wan nu ngwa sꞌni, siꞌi ngwañaꞌan
ngiꞌni Tyiꞌi Ni. 16 Chaꞌ nu nsuꞌwi niꞌ kasiya
ꞌñaan ni, suꞌwa nka chaꞌ kanꞌ loꞌo chaꞌ nu
nchkwiꞌ Tyiꞌi Ni loꞌoan, chaꞌ wa lkaan sñiꞌ
Ndiose. 17 Chaꞌ nu lkaan sñiꞌ Ndiose ni,
ndiꞌin chaꞌ kaja nchga chaꞌ suꞌwe nu ta Ni
ꞌñaan bra kanꞌ, nchga chaꞌ nuwa nda Ni ꞌin
Krixtu. Loꞌo ni, si nchka tianꞌ chaꞌ suꞌwa
tyiꞌian loꞌo Krixtu nde seꞌen tlyu la seꞌen
ndiꞌin Ni, bra kanꞌ ndiꞌin chaꞌ taloan xa
nu ta neꞌ nu tiꞌí ꞌñaan lo chalyuu re, ti kwiꞌ
ngwañaꞌan ndalo ykwiꞌ Krixtu bra numda
neꞌ nu tiꞌí ꞌin yu.

18 Ndiya bra ndijian chinꞌ nu tiꞌí bra nu
ndiꞌian lo chalyuu; chinꞌ ti chaꞌ lka chaꞌ
kanꞌ, loꞌo ja suꞌwa chaꞌ tiꞌí kanꞌ loꞌo chaꞌ
suꞌwe nu kaja ꞌñaan nde loo la, nxkeꞌ tiǎnꞌ.

Loꞌo ngwañaꞌan, ti ji kwaꞌu Ni nchga chaꞌ
ꞌñaan, sañaꞌanka chaꞌ suꞌwekanꞌnde loo la.
19 Nchga nan luꞌu nu wa ngwiñan Ndiose
lo chalyuu, ndiꞌin ta nan kanꞌ ꞌin Ndiose,
sa ñaꞌan bra nu kwaꞌu Ni ꞌin nten chalyuu
sa ñaꞌan nten nu chañi chaꞌ lka sñiꞌNdiose.
20 Wa mnuꞌun ñaꞌaan chalyuu; nchga lo
nan nu nsuꞌwi chalyuu ni, ja lka ran sa
ñaꞌan nu ngwa tiꞌ Ndiose chaꞌ ka ran bra
nu ngwiñan Ni ꞌin ran. Wa ndukwin Ni
chaꞌ ngwañaꞌan ti kanun chalyuu re, ni
siya siꞌi ngwañaꞌan ndiya tiꞌ nchga lo nan
nu nsuꞌwi chalyuu. Loꞌo ni, ja ndiꞌin chaꞌ
kanun chaꞌ ngwañaꞌan tyukwi tyempu,
21 chaꞌ wa tiya ti ska tsan nu tyii nchga
chaꞌ kuxi nu ngiꞌni ñuꞌun chalyuu, nchga
chaꞌ xaꞌan nu nka ndloo la ꞌñaan. Loꞌo kanꞌ
suꞌwe ꞌa ka nchga lo nan nu ngwiñan Ni lo
chalyuu, chaꞌ suꞌwa ti kulaa Ni ꞌin nan kanꞌ
loꞌo ꞌñaan nu lkaan sñiꞌ Ndiose. 22 Ti ji ka
chaꞌ nu tnun kanꞌ; jlyo tianꞌ chaꞌ nsuꞌwi ꞌa
chaꞌ tiꞌí, nchga nan nu ngwiñan Ndiose lo
chalyuu lye ꞌandii tiꞌ rannu tiꞌí. Sañaꞌannu
ndijyan tiꞌí ꞌin ska nu kunaꞌan chaꞌwa kala
ti sñiꞌ, ngwañaꞌan ndiya nu tiꞌí lo chalyuu
ni. 23 Kwiꞌ ngwañaꞌan loꞌoan, taꞌaan nu
nsuꞌwi Tyiꞌi Ndiose ꞌñaan, nsiꞌyaan ndiꞌian
chaꞌ lye ꞌa ndijian nu tiꞌí ni, ni siya wamda
Ndiose Tyiꞌi ykwiꞌ Ni ꞌñaan xa nu ndiꞌian
lo chalyuu, ska chaꞌ suꞌwe nu nda Ni ꞌñaan
kulo ndukwa la lka Tyiꞌi Ni kanꞌ. Laja bra
kanꞌ ndiꞌin taan sa ñaꞌan bra nu tiya tsan
tlyu kanꞌ, chaꞌ kulaa ji Ni ꞌñaan, chaꞌ xaꞌan
Ni ꞌñaan tyukwi ñaꞌaan bra kanꞌ. Loꞌo kanꞌ
ta Ndiose seꞌen tyiꞌian seꞌen ndiꞌin ykwiꞌ
Ni, chaꞌ wa lkaan sñiꞌ Ni. 24 Ndyaa ñaꞌan
tianꞌ chaꞌngulaaNi ꞌñaan,ni siyandiꞌin chaꞌ
kataan sa ñaꞌan bra tiya tsan tlyu kanꞌ, chaꞌ
kuꞌni tyii Ni tñan nu ngiꞌni Ni. Ska nan
nu chan ꞌa ndiꞌin taan ni, bra wa naꞌaan
chaꞌ mdoꞌo tukwa chaꞌ kanꞌ, ja ndiꞌin chaꞌ
ti kataan laan ꞌin ran bra kanꞌ; ja tyiꞌin ta
ꞌaan ꞌin ran, chaꞌwanaꞌaan ꞌin ranbrakanꞌ.
25Nu chañi chaꞌ ti ndiꞌin taan ꞌin ska chaꞌ,
bra kanꞌ ndiꞌin chaꞌ taloan sa ñaꞌan bra ka
ran, ni siya ti ji ñaꞌaan ꞌin ran, ni siya chan
ꞌa taloan sañaꞌanbranuñaꞌaanchaꞌndyoꞌo
tukwa ran.

26 Kanꞌ chaꞌ ndayaꞌ Tyiꞌi Ndiose ꞌñaan,
chaꞌ ja nchka ꞌñaan siyaꞌ ti. Ja jlyo ꞌa tianꞌ
sa ñaꞌan chaꞌ nu suꞌwe la chkwianꞌ loꞌo

Ndiose; Tyiꞌi Ndiose lka nu nduꞌu ꞌñaan sa
ñaꞌan chaꞌ nu chkwianꞌ loꞌo Ni. Jlyo tiꞌ
Tyiꞌi Ndiose ni siya tnun ꞌa chaꞌ ndaꞌan
tiyean, loꞌo ja ndyiji ñaꞌan nu ka chkwianꞌ
chaꞌ kanꞌ loꞌo Ni; kanꞌ chaꞌ loꞌo Tyiꞌi Ndiose
nchkwiꞌ loꞌo Ndiose Stian chaꞌ ꞌñaan bra
kanꞌ. 27Ndlo Ndiose nchga chaꞌ nsuꞌwi tiye
nten. Kwiꞌngwañaꞌan, jlyo tiꞌNi nchga chaꞌ
nu nchka tiꞌ Tyiꞌi Ni chkwiꞌ loꞌo Ni, chaꞌ
bra nu njñan nu kanꞌ ska chaꞌ ꞌin Ndiose
Stian chaꞌ ꞌñaan, ska ti chaꞌ nchkwiꞌ Tyiꞌi Ni
loꞌo nchga chaꞌ nu ndaꞌan chaꞌ tiye Ndiose
Stian.

Ja ndiya ska chaꞌ kuxi nu ka kuꞌni chaꞌ
kulaa yaꞌNdiose ꞌñaan taꞌaan

28 Jlyo tianꞌ chaꞌ nda Ndiose chabiyaꞌ sa
ñaꞌan ka nchga chaꞌ nu nsuꞌwi chalyuu,
chaꞌ ka suꞌwe chalyuu seꞌen ndiꞌian, si nu
suꞌwe nka tiyean loꞌo Ni. Wa ngulo suwi
Ni ꞌñaan, chaꞌ kaan sa ñaꞌan nu ngwa tiꞌ Ni
chaꞌ kaan ti kulo. 29Ni siya ti la mdyisnan
chalyuu, ti bra kanꞌ jlyo tiꞌ Ndiose sa ñaꞌan
ntennuxlyaaxñi chaꞌ ꞌinNinde loo la. Loꞌo
nchka tiꞌ Ni chaꞌ kaan sa ñaꞌan lka Jesús,
Sñiꞌ ykwiꞌ Ni, nchka tiꞌ Ni chaꞌ ka Jesús
taꞌaan; kaꞌan ꞌa nu lkaan sñiꞌ Ndiose bra
kanꞌ, loꞌo ndloo la lka Jesús. 30Ngwañaꞌan
ngwa tiꞌ Ndiose ti kulo la chaꞌ kaan, kanꞌ
chaꞌ wa ngulo suwi Ni ꞌñaan. Bra nu wa
ngulo suwi Ni ꞌñaan, bra kanꞌ yꞌni Ni chaꞌ
ngwa suꞌwe kasiya ꞌñaan loꞌo Ni; bra wa
mdyii ngwa suꞌwe kasiya ꞌñaan, bra kanꞌ ta
Ni seꞌen tyiꞌian la seꞌen tlyu la seꞌen ndiꞌin
Ndiose Sti yu.

31 Xa wa ynaan nchga chaꞌ suꞌwe kanꞌ,
bra kanꞌ ka chkwianꞌ chaꞌ ja ndiya ꞌa nu
ka xuun loꞌoan, chaꞌ Ndiose lka nu ndiꞌin
loꞌoan. 32 Ja mda Ndiose chabiyaꞌ ꞌin Jesús
chaꞌ xiꞌin chunꞌ yu ꞌin tñan nu ndiꞌin chaꞌ
kuꞌni yu, ni siya ska ti yu lka yu SñiꞌNdiose;
msuꞌwa Ni ꞌin yu chaꞌ kaja yu lo wsi chaꞌ
ꞌin nchga nan loꞌo ꞌñaan taꞌaan. Wa mda
Ni nchga chaꞌ suꞌwe nu ꞌin ykwiꞌ Ni ꞌin
Jesús, ti kwiꞌ nu lka ska ti Sñiꞌ Ni. Kwiꞌ
ngwañaꞌan, ska ti biyaꞌ taNi chaꞌkanꞌ ꞌñaan,
sañaꞌannumdaNi chaꞌkanꞌ ꞌin SñiꞌNi. 33 Ja
tukwin ka xtya kiꞌya ꞌñaan sikwa, chaꞌ wa
lka ngulo suwi Ndiose ꞌñaan; Ndiose lka nu
yꞌni tyii yuweꞌ nu yuꞌwi ꞌñaan siꞌya nchga
kiꞌya nu ndukwian. 34 Ja ndiya nu ka ta

nu tiꞌí ꞌñaan bra kanꞌ, chaꞌwa ngujwi Jesús
chaꞌ ꞌñaan, wa ndyuꞌu Ni xiyaꞌ chaꞌ ꞌñaan.
Loꞌo ni, ndukwa Krixtu laꞌa seꞌen kwin la
seꞌen ndukwa Ndiose, njñan Ni chaꞌ tlyu
tiꞌ ꞌin Ndiose Sti Ni chaꞌ ꞌñaan. 35 Ja ska
la chaꞌ xaꞌan ndiya lo chalyuu nu ka kuꞌni
chaꞌ kulaa yaꞌ Krixtu ꞌñaan ni, chaꞌ suꞌwe
ꞌa nka tiye Krixtu ñaꞌan Ni ꞌñaan. Ja ska ka
ꞌñaan, ni siya tiꞌí ꞌñaan, ni siya tiꞌi ti ndiꞌian
lo chalyuu, ni siya ta ꞌa neꞌ nu tiꞌí ꞌñaan,
ni siya ndiꞌian lo jwiꞌñan, ni siya wa mdyii
steanꞌ msun, ni siya nsuꞌwi ꞌa chaꞌ xaꞌan
seꞌen ndiꞌian, ni siya kujwi neꞌ ꞌñaan; nchga
chaꞌ kanꞌ, ja ka kuꞌni chaꞌ kulaa yaꞌ Krixtu
ꞌñaan. 36Nde ndiya ska chaꞌ nu ndukwa lo
kityi ꞌin Ndiose:
Chunꞌ nu ytean chaꞌ ꞌin Ndiose, nchga bra

ndujwi neꞌ ꞌñaan.
Ngiꞌni neꞌ loꞌoan sa ñaꞌan si lkaan slyaꞌ, ti

kwiꞌ slyaꞌ nu ndaꞌan loꞌo nten ꞌin iꞌ
seꞌen ndiꞌin nu ndujwi ꞌin iꞌ.

37Ni siya ngwañaꞌan, lye ꞌandijiin lyoan ꞌin
chaꞌ xaꞌan kanꞌ; ja nda ꞌa Jesús chabiyaꞌ ꞌin
nu xaꞌan chaꞌ kulo tñan ꞌñaan, chaꞌ suꞌwe
ꞌa nka tiye Ni ñaꞌan Ni ꞌñaan. 38 Kanꞌ chaꞌ
jlyo tianꞌ ni, chaꞌ ja ska ꞌa nan ndiya nu
ka kuꞌni chaꞌ kulaa yaꞌ Ndiose ꞌñaan, chaꞌ
suꞌwe ꞌa nka tiye Ni ñaꞌan Ni ꞌñaan; ni siya
wa ngujwian, ni siya ti luꞌuan, ja kulaa yaꞌ
Ni ꞌñaan. Loꞌo angajle nu ndiꞌin nde niꞌ
kwan, loꞌo kwiꞌin nu nka ndloo la lo yuu, ja
siyaꞌ nchka ꞌin nu kwa kuꞌni chaꞌ kulaa yaꞌ
Ni ꞌñaan. Ni siya chalyuu seꞌenndiꞌianni, ni
siya chalyuu nu ka nde loo la, ja kulaa yaꞌ
Ni ꞌñaan bra kanꞌ. Ja ndiya ꞌa nu nka ndloo
la lo chalyuu renunchka ꞌin kulaa ꞌñaanyaꞌ
Xꞌnaan. 39 Ja ska nannunsuꞌwiniꞌ kwan, ja
ska nan nu nsuꞌwi kiꞌñi niꞌ yuu, ja ska nan
ñaꞌaan chalyuu nu ngwiñanNdiose, ja kaja
ñaꞌan kulaa ran ꞌñaan yaꞌ Jesucristo nu nka
Xꞌnaan, ti kwiꞌ nu suꞌwe ꞌa lka tiye ñaꞌan
ꞌñaan.

9
Ngulo suwiNdiose ꞌin neꞌ judío chaꞌkaneꞌ

nten ꞌin Ni
1Ntennundiꞌin chaꞌ ꞌin loꞌoKrixtu lkaǎn,

kanꞌ chaꞌxkwiꞌ chaꞌnuñi chkwiǐnꞌ loꞌowan
ni; siꞌi chaꞌ kwiñi nchkwiǐnꞌ. Tyiꞌi Ndiose
yꞌni chaꞌmbiꞌya chaꞌ re keěn, kanꞌ chaꞌ ñi ꞌa
chaꞌ chkwiǐnꞌ loꞌo wan ni. 2Xiꞌin ꞌa tiǎnꞌ, tiꞌí

ꞌa nsuꞌwi tiyeěn siꞌya neꞌ judío taꞌa kichen
tyiǐn; 3 tyukwi ti tiyeěnxlyaǎnni siyakanun
yuweꞌnundiꞌin ꞌin neꞌ kanꞌ ꞌñaǎn, ti ykwiǐnꞌ
tiǎn, ni siya ja kuꞌni ꞌa Krixtu kwenta ꞌñaǎn
siyaꞌ ti, nka tiyeěn, si ngwañaꞌan ti ka kulaa
Ni ꞌinneꞌ taꞌakichen tyiǐnbrakanꞌ. 4Lkaneꞌ
kanꞌ ti kwiꞌ nten nu ndyoꞌo ꞌin ayman kula
Israel, nten ꞌin yu nu yan lo chalyuu chunꞌ
ndiꞌin la; ska ti kwiñii lka neꞌ loꞌo ayman
kanꞌ, kwiꞌngwañaꞌan,mdaNdiosechabiyaꞌ
chaꞌ ka neꞌ kanꞌ nten ꞌin Ndiose. Tnun
ꞌa chaꞌ yꞌni Ndiose, chaꞌ mslyaa Ni tyiꞌin
Ni loꞌo neꞌ kanꞌ. Wa mskanꞌ Ndiose chaꞌ
loꞌo neꞌ kanꞌ; wa ngulo Ni tñan ꞌin Moisés,
nchga tñan nu kulo yu ꞌin neꞌ kanꞌ; tyun
chaꞌ wa ytsaꞌ Ni ꞌin neꞌ kanꞌ, sa ñaꞌan ka
kuꞌni tnun neꞌ ꞌin Ndiose; kwiꞌ ngwañaꞌan,
nde loo la ytsaꞌ Ni ꞌin neꞌ kanꞌ, sa ñaꞌan ka
ꞌin Krixtu nu ndiꞌin chaꞌ kan lo chalyuu.
5 Sñiꞌ ayman kula ꞌñaan lka neꞌ kanꞌ. Bra
nu ngula Krixtu lo chalyuu chaꞌ ngwa Ni
nten, ti kwiꞌ taꞌa neꞌ Israel ngwa yu bra
kanꞌ. Kwiꞌ ngwañaꞌan, lka Krixtu Ndiose
nu nka ndloo la ti ꞌin nchga nan siyaꞌ ti,
kanꞌ chaꞌ nchga bra ngiꞌni tnun nten ꞌin Ni.
Ngwañaꞌan lka chaꞌ kanꞌ.

6 Ja mjlyaa ꞌa tiꞌ Ndiose chaꞌ nu ykwiꞌ Ni
loꞌo neꞌ Israel nu ngwa sꞌni, chaꞌ kulaa ꞌin
neꞌ ꞌin chaꞌxaꞌan; nten taꞌaayman Israel nu
yan lo chalyuu chunꞌ ndiꞌin la, ja mdukwa
nchga neꞌ chaꞌ kanꞌ nuwa ykwiꞌNdiose, sa
ñaꞌan nu ynan ayman Israel chaꞌ kanꞌ nu
ngwa sꞌni. 7 Loꞌo ngwañaꞌan, ja chañi chaꞌ
nchga nten ꞌin ayman Abraham lka nten
ꞌin Ndiose. (Ja suꞌwa yꞌni ayman Abraham
loꞌo nchga sñiꞌ yu.) Wa ytsaꞌ Ndiose ska
chaꞌ re ꞌin yu kula kanꞌ nu ngwa sꞌni: “Ska
ti sñiiꞌ, nu lka Isaac ni, kanꞌ nu kuꞌniǐn
kwenta ꞌin yu; kwiꞌ ngwañaꞌan, kuꞌniǐn
kwenta ꞌin nchga nten ꞌin yu nu ndijyan
nde loo la” ndukwin Ndiose ꞌin Abraham.
8 Ngwañaꞌan nchka biyaꞌ tianꞌ chaꞌ ja ka
neꞌ kanꞌ sñiꞌNdiose ska ti chunꞌ lka neꞌ taꞌa
nten ꞌin ayman Abraham, o ta lka neꞌ taꞌa
nten ꞌin ayman Israel; ska ti si tyukwi ti
tiyeneꞌ tsaañaꞌan tiꞌneꞌ chaꞌkuꞌniNi nchga
tñannumskanꞌNi loꞌoneꞌ sꞌni chaꞌkuꞌniNi,
bra kanꞌ chañi chaꞌ ka neꞌ nten ꞌin Ndiose.
9Nde lkachaꞌnumskanꞌNdiose loꞌoayman
Abrahamnu ngwa sꞌni: “La xka yijan kaǎn
xiyaꞌ” ndukwin Ni ꞌin Abraham, “loꞌo kanꞌ

taǎn ska sñiꞌwan loꞌo Sara.”
10 Kwiꞌ ngwañaꞌan ykwiꞌ Ndiose loꞌo

Isaac kanꞌ. Kwilyoꞌo aymankula Isaac kanꞌ
ngwa naan Rebeca, loꞌo kanꞌ ngula tukwa
sñiꞌ Rebeca loꞌo ska ti sti neꞌ. 11-13 Ni siya
ti ji kala nu xuwe kanꞌ, ti ji kuꞌni nu xuwe
kanꞌ ska chaꞌ suꞌwe, o ta ska chaꞌ xaꞌan, bra
kanꞌ ytsaꞌNdiose ꞌin Rebeca: “Nu kala kulo
ni, kanꞌ ka msu ꞌin nu kuneꞌ la” ndukwin
Ni bra kanꞌ. Loꞌo ndukwa ska chaꞌ lo kityi
nu wa ykwiꞌ Ndiose chaꞌ ꞌin taꞌa tyukwaa
nu xuwe kanꞌ: “Ndiya ꞌa tiǎnꞌ ꞌin Jacob”
ndukwin Ni, “loꞌo ja ndiya tiǎnꞌ ꞌin Esaú
siyaꞌ ti.” Ngwañaꞌan nganun chaꞌ, chaꞌ
ndiya chabiyaꞌ ꞌinNdiose chaꞌ kulo suwiNi
ꞌin nchga nten nu nchka tiꞌ Ni; ja ka kaan
nten ꞌin Ndiose chunꞌ tñan nu ngiꞌniin tian
sikwa.

14 ¿Ta suꞌwe chkwianꞌ chaꞌ ja ñi ngiꞌni
Ndiose sikwa a? ¡Ja ka chkwianꞌ ng-
wañaꞌan! 15 Nde lka chaꞌ nu ykwiꞌ Ni
loꞌo Moisés nu ngwa sꞌni: “Nchga nten
nu nchka tiǎnꞌ chka tꞌnan tiǎnꞌ ꞌin, chka
tꞌnan tiǎnꞌ ꞌin neꞌ kanꞌ sikwa” ndukwin Ni.
“Ndiya tiǎnꞌ ya ñaꞌan ti nten nu suꞌwe nka
tiyeěn naꞌaǎn ꞌin.” 16 Kanꞌ chaꞌ ja ka kuꞌni
Ndiose chaꞌ tlyu tiꞌ ꞌñaan chunꞌ nu ndiya ti
tianꞌ ꞌin Ni, ja ngiꞌni Ni chaꞌ tlyu tiꞌ ꞌñaan
chunꞌ ngula ꞌa ngiꞌnian tñan ꞌin Ni; ska ti
chaꞌnchka tꞌnan tiꞌNi ꞌñaan,kanꞌ chaꞌndlaa
Ni ꞌñaan. 17 Ndiya ska chaꞌ nu ndukwa lo
kityi kula, ti kwiꞌ chaꞌ nu ykwiꞌ Ndiose loꞌo
ayman ree ꞌin neꞌEgipto nungwa sꞌni: “Wa
ndaǎn chabiyaꞌ ꞌiin chaꞌ kaa ree” ndukwin
Ndiose, “chaꞌ ka biyaꞌ tiiꞌ chaꞌ ngula ꞌa
ngiꞌniǐn tñan lo chalyuu. Kwiꞌ ngwañaꞌan
ka biyaꞌ tiꞌ nten ñaꞌaan chalyuu ti ka nu
lkaǎn” ndukwin Ni ꞌin ree kanꞌ. 18Ka biyaꞌ
tianꞌ bra kanꞌ, chaꞌ nchka tꞌnan tiꞌ Ni ꞌin
nchga nten nu nchka tiꞌ Ni chaꞌ chka tꞌnan
tiꞌ Ni ꞌin neꞌ; kwiꞌ ngwañaꞌan, ndlaa yaꞌ Ni
ꞌin nchga nten nu nchka tiꞌNi kulaa yaꞌNi,
loꞌo ja nda Ni chabiyaꞌ kunan neꞌ kanꞌ chaꞌ
ꞌin Ni.

19 ¿Ni chaꞌ lka nxtya Ndiose kiꞌya ꞌin nten
chalyuu sikwa? Ja nchka ꞌñaan siyaꞌ ti
kuꞌnian xka la chaꞌ, chunꞌ wa lka ngulo
suwi Ndiose ꞌin sa kwa ti nten nu nchka
ti tiꞌ Ni. 20 Nan nu lkaan nten chalyuu
ni, ja suꞌwe si taan kiꞌya ngwañaꞌan ꞌin
Ndiose. Ñaꞌan tiꞌ ska katunꞌ, ja nchka ꞌin

katunꞌ kanꞌ xuun loꞌo nten nu ngwiñan
ran loꞌo yuu; ja nchka chkwiꞌ katunꞌ kanꞌ:
“¿Ni chaꞌ lka ngwiñaan ꞌñaǎn ngwañaꞌan?”
21 Ndiya chabiyaꞌ ꞌin nten nu nñan katunꞌ
chaꞌ kwiñan neꞌ nchga nan sa ñaꞌan nu
nchka tiꞌ neꞌ kwiñan neꞌ loꞌo yuu ꞌin neꞌ.
Ka ꞌin neꞌ kwiñan neꞌ ska katunꞌ jwñun nu
kaꞌan nsuꞌwi lyo, loꞌo ka ꞌin neꞌ kwiñan neꞌ
ska katunꞌ nu ya ñaꞌan ti, si ngwañaꞌan
nchka tiꞌ neꞌ; ni siya ti kwiꞌ taꞌa yuu ndyaꞌ
nu jwñun kanꞌ, loꞌo ndyaꞌ nu ya ñaꞌan ti
kanꞌ.

22Ngwa tiꞌNdiose kwaꞌu ꞌñaan sa ñaꞌan ta
Ni nu tiꞌí ꞌin nten xaꞌan, chaꞌ ka biyaꞌ tianꞌ
chaꞌ ngula ꞌa ngiꞌni Ni tñan lo chalyuu. Wa
sꞌni ꞌa ndalo Ni ꞌin nten xaꞌan kanꞌ, ni siya
nsuꞌwi ꞌa chabiyaꞌ ꞌin Ndiose chaꞌ kasinꞌ tiꞌ
Ni ꞌin neꞌ, chaꞌ kuꞌni tyii Ni ꞌin neꞌ siyaꞌ ti.
23 Ngwa tiꞌ Ni chaꞌ ka biyaꞌ tianꞌ sa ñaꞌan
chaꞌ suꞌwe nu tnun ꞌa ngiꞌni Ni loꞌoan, chaꞌ
nchka tꞌnan ꞌa tiꞌ Ni ꞌñaan. Ti ngwa sꞌni wa
ngulo suwi Ndiose ꞌñaan, chaꞌ loꞌoan kaja
chaꞌ suꞌwe nu nsuꞌwi ꞌin Ni ꞌñaan. 24 Nten
ꞌin Ndiose lkaan; loꞌo suꞌwa ngulo suwi Ni
ꞌñaan taꞌaan, ni siya lkaan neꞌ judío, ni siya
lkaan neꞌ xka laꞌa tsuꞌ. 25Nde ndukwa chaꞌ
nu ngwaꞌan ayman Oseas lo kityi, seꞌen nu
ndukwin Ndiose chaꞌ re:
Kulo suwiǐn ꞌin nten nu ka nten ꞌñaǎn,

ni siya siꞌi ngwañaꞌan ngwa neꞌ nu
ngwa xkanꞌ;

loꞌo nten nu ja nsuꞌwi tiyeěn ñaꞌaǎn ꞌin neꞌ
nu ngwa sꞌni la, ti kwiꞌ neꞌ kanꞌ ka
suꞌwe ꞌa ka tiyeěn naꞌaǎn ꞌin neꞌ ni,
ndukwin Ni.

26Nchga kichen seꞌen ykwiꞌ nten chaꞌ re ꞌin
neꞌ kanꞌ nu ngwa sꞌni: “Siꞌi nten ꞌin
Ndiose lka wan”,

bra wa ni chkwiꞌ neꞌ chaꞌ ꞌin neꞌ kanꞌ: “Sñiꞌ
Ndiose nu luꞌu lka wan” nchkwin
neꞌ.

27-28 Loꞌo ngwañaꞌan ndukwa xka chaꞌ nu
ykwiꞌ ayman Isaías chaꞌ ꞌin neꞌ Israel: “Ja
nꞌni chaꞌ ni siya kaꞌan ꞌa nten neꞌ Israel
ndijyan lo chalyuu chunꞌ ndiꞌin la, ni siya
ka neꞌ kanꞌ ñaꞌan tiꞌ kata ysiin nu ndiꞌin
tuꞌwa tujoꞌo, sa kwakanten kanꞌ. Wa ykwiꞌ
Ndiose nunkaXꞌnaan chaꞌndla ti kuꞌni tyii
Ni ꞌñaan bra nu ta Ni nu tiꞌí ꞌñaan, loꞌo chinꞌ
ti neꞌ taꞌaan kanun bra nu kulaa Ni ꞌñaan.”
29Ndiya xka chaꞌ re nu ykwiꞌ Isaías kanꞌ:

Ti sꞌni mdyii chaꞌ ꞌin neꞌ kichen Sodoma
siyaꞌ ti, loꞌomdyii chaꞌ ꞌin neꞌ kichen
Gomorra;

kwiꞌ ngwañaꞌan ka kuꞌni tyii ykwiꞌ Xꞌnaan
ꞌin nchga neꞌ Israel taꞌaan,

ni siyawandaNi chabiyaꞌ lyaa tukwa snan
ti neꞌ taꞌaan, chunꞌ chaꞌ nchka tꞌnan
ꞌa tiꞌNi ꞌñaan.

Ja xlyaa neꞌ judío xñi neꞌ chaꞌ suꞌwe nu
ykwiꞌ Jesucristo loꞌo neꞌ

30 Nde ñaꞌan chkwianꞌ sikwa. Wa ngwa
suꞌwe kasiya ꞌin neꞌ xka laꞌa tsuꞌ loꞌo
Ndiose, chunꞌ wa yten neꞌ chaꞌ ꞌin Jesús,
ni siya ja lka neꞌ kanꞌ judío; nchka suꞌwe
kasiya ꞌin neꞌ chunꞌ ndyaa ñaꞌan tiꞌ neꞌ chaꞌ
nu ykwiꞌ Ndiose, siꞌi chaꞌ ngiꞌni ꞌa neꞌ tñan
chaꞌ ka suꞌwe kasiya ꞌin neꞌ, ti ykwiꞌ ti neꞌ.
31 Nten nu yan lo chalyuu chunꞌ ndiꞌin la
ꞌin ayman Israel, jamjwi ñaꞌannu ka suꞌwe
kasiya ꞌin neꞌ loꞌo Ndiose; wa ynan neꞌ chaꞌ
nu ykwiꞌ Ni loꞌo neꞌ nu ngwa sꞌni, loꞌo ja
ndukwa neꞌ nchga chaꞌ kanꞌ. 32 ¿Ni chaꞌ lka
ja nchka suꞌwe kasiya ꞌin nchga neꞌ judío
sikwa? Chaꞌ ndiya nu ja ndyaa ñaꞌan tiꞌ
chaꞌka ꞌin Jesúskuꞌnixuꞌwekasiya ꞌinnten.
Nxkeꞌ tiꞌ neꞌ judío kanꞌ chaꞌ ka suꞌwe kasiya
ꞌin neꞌ loꞌo Ndiose xa nu ngiꞌni neꞌ tñan nu
ngulo ayman Moisés ꞌin neꞌ. Nchka kuxi
chaꞌ ꞌin neꞌ bra kanꞌ, sa ñaꞌan lka si wa
mlyuu tiꞌin neꞌ chunꞌ ska kee nu nsu jluꞌwe
tuwiin seꞌen ndaꞌan neꞌ. 33Chaꞌ ꞌin kee kanꞌ
ndukwa chaꞌ re lo kityi kula:
Xtyaǎn ska kee nu xtyi tuwiin seꞌen ndaꞌan

neꞌ Israel, neꞌ kichen Sión kanꞌ,
ndukwin Ndiose.

Loꞌo Jesús lka sa ñaꞌan lka kee kanꞌ. Kwiꞌ
ngwañaꞌan, ta Jesús ska chaꞌwjyuꞌu ꞌin neꞌ
kanꞌ; tyun neꞌ kanꞌ ka jyuꞌu tiꞌ neꞌ chaꞌ ꞌin
Jesús kanꞌ. Kanꞌ chaꞌ nan ni, ja ndiꞌin chaꞌ
ka jyuꞌu tianꞌ ꞌin Jesús,brawaytean chaꞌ ꞌin
Ni.

10
1 ꞌWan taꞌa ndiꞌin chaꞌ ꞌñaan loꞌo Jesús,

ndaꞌan ꞌa chaꞌ tiyeěn chaꞌ ꞌin neꞌ judío
taꞌaǎn. Tyukwi ti tiyeěn tꞌnan ꞌa nchk-
wiǐnꞌ loꞌo Ndiose, chaꞌ kulaa Ni ꞌin neꞌ judío
taꞌaǎn ꞌin nu xaꞌan. 2 Ñi ꞌa nchkwiǐnꞌ chaꞌ
ꞌin neꞌ kanꞌ, chaꞌ suꞌwe ꞌa ngiꞌni tnun neꞌ
kanꞌ ꞌinNdiose, ni siya ja jlyo suꞌwetiꞌneꞌ sa
ñaꞌan tñan nchka tiꞌ Ni chaꞌ kuꞌni neꞌ; 3 loꞌo

ja nchka biyaꞌ tiꞌ neꞌ kanꞌ sa ñaꞌan kuꞌni neꞌ
chaꞌkasuꞌwekasiya ꞌinneꞌ loꞌoNdiose. Xka
ñaꞌan ndaꞌan chaꞌ tiye neꞌ kanꞌ; ti ykwiꞌ ti
neꞌ ndaꞌan naan neꞌ sa ñaꞌan nu ka suꞌwe
kasiya ꞌin neꞌ, chaꞌ ja xlyaa neꞌ tsaa ñaꞌan tiꞌ
neꞌ tñan nu ngiꞌni Ndiose. 4 Wa yan Jesús
lo chalyuu ni, wa ytean chaꞌ ꞌin yu, kanꞌ
chaꞌ ka suꞌwe kasiya ꞌñaan loꞌo Ndiose; loꞌo
ja ndiꞌin chaꞌ lye ꞌa tukwaan chaꞌ kula nu
ngwaꞌan aymanMoisés kanꞌ, chaꞌ ka suꞌwe
kasiya ꞌñaan loꞌo Ndiose.

5Nde lka chaꞌ nu ngwaꞌan aymanMoisés
lo kityi bra nu nchkwiꞌ yu sa ñaꞌan nu
ka suꞌwe kasiya ꞌñaan, si tukwaan nchga
chaꞌ kula kanꞌ: “Suꞌwe ti tyiꞌian lo chalyuu,
si kuꞌnian nchga tñan nu ngulo Ndiose
ꞌñaan.” Ngwañaꞌan nchkwiꞌ kityi kanꞌ.
6 Loꞌo ndukwa xka chaꞌ lo kityi kula, nu
nchkwiꞌ sa ñaꞌan nu ka suꞌwe kasiya ꞌñaan
bra nu xñian chaꞌ ꞌin Jesús. Nde lka chaꞌ
nu nchkwiꞌ kityi kanꞌ: “Ja ndiꞌin chaꞌ tsaa
naan ꞌin Krixtu nde niꞌ kwan seꞌen ndiꞌin
Ndiose” ndukwin kityi ―chaꞌ kaan loꞌoan
ꞌin Krixtu lo chalyuu re―; 7 loꞌo “ja ndiꞌin
chaꞌ tsaa naan ꞌin Krixtu nde niꞌ yuu seꞌen
nsuꞌwi ayman” ndukwin kityi ―chaꞌ kaan
loꞌoan ꞌin Ni lo chalyuu nde xiyaꞌ―. 8Nde
ndiya chaꞌ bra nu ndyaa ñaꞌan tianꞌ ꞌin
Jesús: “Kwiꞌ seꞌen ti ndiꞌin chaꞌ ꞌin Jesús
ꞌñaan. Ka xuꞌwi chaꞌ ꞌin Krixtu tu tuꞌwaan,
ka xuꞌwi chaꞌ ꞌin Ni niꞌ kasiya ꞌñaan.” Kanꞌ
lka chaꞌ suꞌwe nu chkwiǐnꞌ loꞌo nten, chaꞌ
ka kulaa Ni ꞌñaan ꞌin nchga chaꞌ xaꞌan, si
chañi chaꞌ xñian chaꞌ ꞌin Jesús. 9 Sa kanꞌ ti
chaꞌndiꞌin chaꞌ kuꞌnian, chaꞌ katsaanꞌñi ꞌin
nten chaꞌ Jesús lka Xꞌnaan, loꞌo ngwañaꞌan
tyukwi ti tiyean tsaañaꞌan tianꞌ chaꞌNdiose
yꞌni chaꞌ ndyuꞌu Jesús xiyaꞌ nde seꞌenmtsiꞌ.
Bra kanꞌ ka ꞌin Ni kulaa Ni ꞌñaan, 10 chaꞌ niꞌ
kasiya ꞌñaan nsuꞌwi chaꞌ nu wa msñian ꞌin
Jesús, kwiꞌ ngwañaꞌan tu tuꞌwaan ndukwa
chaꞌ ꞌin Jesús nu nchkwianꞌ loꞌo nten. Bra
kanꞌ ka suꞌwekasiya ꞌñaan loꞌoNdiose, kwiꞌ
ngwañaꞌan kulaa Ni ꞌñaan ꞌin nchga chaꞌ
xaꞌan nu nsuꞌwi chalyuu.

11Loꞌo nde ndiya xka chaꞌ nu ndukwa lo
kityi ꞌin Ndiose: “Taꞌaan nu ytean chaꞌ ꞌin
Ndiose, ja ndiꞌin chaꞌ ka jyuꞌu tianꞌ ꞌin Ni
bra kanꞌ.” Ngwañaꞌan nchkwiꞌ kityi. 12 Ska
ti biyaꞌ ndukwa chaꞌ kanꞌ ꞌin neꞌ judío, kwiꞌ
ngwañaꞌan ndukwa chaꞌ kanꞌ ꞌin neꞌ xka

laꞌa tsuꞌ, chaꞌ ska ti Xꞌnaan nka ndloo la
ꞌin nchga nten chalyuu; ska ti biyaꞌ suꞌwe
ꞌa ngiꞌni Ni loꞌo nchga nten nu jñan chaꞌ
tlyu tiꞌ ꞌin Ndiose chabiyaꞌ ꞌin Jesús. 13Nde
ñaꞌan ndyoꞌo chaꞌ nu ndukwa lo kityi kula:
“KulaaNi ꞌinnchgantennu jñan chaꞌ tlyu tiꞌ
ꞌin Ni chabiyaꞌ ꞌin Xꞌnaan.” 14 Ja ka chkwiꞌ
nten loꞌo Ndiose chabiyaꞌ ꞌin Jesús si ja ya
xñi neꞌ chaꞌ ꞌin Ni; loꞌo ja ka xñi neꞌ chaꞌ
ꞌin Jesús si ja ya kunan neꞌ chaꞌ kanꞌ; loꞌo
ja ka kunan neꞌ chaꞌ kanꞌ si ja ya kaja nten
nu katsaꞌ chaꞌ kanꞌ ꞌin neꞌ; 15 loꞌo ja tukwin
ka tsaa ytsaꞌ chaꞌ kanꞌ ꞌin xka ta nten si
ja ya kulo Ndiose tñan ꞌin neꞌ chaꞌ tsaa
neꞌ. Nde ndiya ska chaꞌ nu nchkwiꞌ kityi
kula: “¡Suꞌwe ꞌanka tiyeanbranukalanten
seꞌen ndiꞌian, chaꞌ chkwiꞌ neꞌ chaꞌ suꞌwe ꞌin
Ndiose loꞌoan, chaꞌ kwaꞌuneꞌ ꞌñaan sa ñaꞌan
ka nu tiin ti tyiꞌian!” Ngwañaꞌan nchkwiꞌ
kityi.

16 Loꞌo siꞌi nchga nten nu nnan suꞌwe
chaꞌnunchkwianꞌ loꞌo neꞌ bra nungitsaanꞌ
ꞌin neꞌ sa ñaꞌan kulaa Ndiose ꞌin nten. Ti
kwiꞌ chaꞌ re ykwiꞌ ayman Isaías nu ngwa
sꞌni: “Ndiose Xꞌnan ba, ja tukwin ꞌa ndiꞌin
nu msñi chaꞌ ꞌiin bra nu ykwiꞌ ba loꞌo neꞌ”
ndukwin ayman kanꞌ. 17Nan ni, wa ytean
chaꞌ ꞌin Jesús bra nu ynaan chaꞌ suꞌwe nu
ykwiꞌ neꞌ loꞌoan chaꞌ ꞌin Krixtu.

18Nchka tiǎnꞌ kunichaǎnꞌ ska chaꞌ ꞌwan:
¿Ta ja ya kunan neꞌ judío chaꞌ ꞌin Krixtu
sikwa a? ¡Wa ynan neꞌ!, chaꞌ wa ndukwa
ska chaꞌ lo kityi kula nu nchkwiꞌ re:
Ñaꞌaan chalyuu wa ynen chaꞌ nu ykwiꞌ neꞌ

loꞌo nten; nchga seꞌen ynen chaꞌ nu
ykwiꞌ neꞌ, ni siya seꞌen wa tijyuꞌ la
ynen chaꞌ kanꞌ.

Ngwañaꞌan nchkwiꞌ kityi.
19 Xka chaꞌ nñichaǎnꞌ ꞌwan ni: ¿Ta ja

ndiꞌya neꞌ judío kwenta sa ñaꞌan ndyoꞌo
chaꞌ kanꞌ sikwa a? Sꞌni ꞌa ngwaꞌan ayman
Moisés chaꞌ re lo kityi chaꞌ ꞌin neꞌ kanꞌ:
Kuꞌniǐn chaꞌ ka liyeꞌ tiꞌ wan ñaꞌan wan

ꞌin nten xka laꞌa tsuꞌ nu ja lka nten
suꞌwe, xkeꞌ tiꞌwan, ndukwinNdiose.

Ndukwinwan chaꞌ ja nsuꞌwi ꞌa chaꞌ tiya ꞌin
neꞌ kanꞌ; ja nchka biyaꞌ tiꞌ neꞌ, xkeꞌ tiꞌ
wan.

Kanꞌ chaꞌ taǎn chaꞌ kasinꞌ tiꞌ ꞌwan, chunꞌ nu
wamsñi neꞌ kanꞌ chaꞌ ꞌñaǎn;

loꞌo ꞌwan ni, ja nchka tiꞌ wan kunan wan
chaꞌ ꞌñaǎn, ndukwin Ni.

20 Loꞌo ñi ꞌa chaꞌ re nu ykwiꞌ ayman Isaías
chabiyaꞌ ꞌin Ndiose:
Ti kwiꞌ nten nu ja ya tsaa naan chaꞌ ꞌñaǎn,

wa mjwi chaꞌ ꞌñaǎn ꞌin neꞌ ni, nduk-
win Ni.

Ni siya ja siyaꞌ jñan neꞌ kanꞌ ska chaꞌ suꞌwe
ꞌñaǎn,wa ngwaꞌuǔn tloǔn ꞌin neꞌ ni.

21 Loꞌo xka ñaꞌan ngwaꞌan ayman Isaías
chaꞌ ꞌin neꞌ Israel lo kityi: “Tyukwi tsan
msiꞌyaǎn ꞌin neꞌ” ndukwin Ndiose, “loꞌo
ja ynan neꞌ kanꞌ siyaꞌ ti; xkwiꞌ nxuun neꞌ
loꞌoǔn.” Ngwañaꞌan nchkwiꞌ kityi.

11
Siꞌi nchga neꞌ judío ngulaa yaꞌ neꞌ ꞌin

Ndiose
1 Ja nchka tiꞌ Ndiose kulaa yaꞌ Ni ꞌin neꞌ

judío siyaꞌ ti, chaꞌ lka neꞌ nten ꞌin Ni. Loꞌo
ykwiǐnꞌ lkaǎn neꞌ judío, chaꞌ ska ti kwiñii
lkaǎn loꞌoaymanAbraham;nten ꞌinayman
Benjamín lkaǎn. 2Nu ngwa sꞌni ngulo suwi
Ndiose ꞌin neꞌ Israel, chaꞌ ka neꞌ nten ꞌin
Ni; loꞌo ja ya kulaa yaꞌ Ni ꞌin neꞌ kanꞌ.
¿Ta ja nsuꞌwi tiꞌ wan chaꞌ nu ndukwa lo
kityi chaꞌ ꞌin Elías kanꞌ a? Ska ayman kula
nu ykwiꞌ loꞌo nten sꞌni chabiyaꞌ ꞌin Ndiose
ngwa ayman Elías kanꞌ. Ska tsan ykwiꞌ
Elías loꞌo Ndiose, mstya yu kiꞌya re ꞌin neꞌ
Israel: 3 “Ndiose Xꞌnaǎn, wa yjwi neꞌ kanꞌ
nchga nten nu ykwiꞌ chaꞌ ꞌiin lo chalyuu”
ndukwin Elías kanꞌ. “Wa yꞌni tyii neꞌ nchga
seꞌen nu yꞌni tnun ba ꞌiin nu ngwa sꞌni la.
Skaǎn tiǎn nganuǔn ni; loꞌo ngwañaꞌan naꞌ,
kujwi neꞌ ꞌñaǎn, nchka tiꞌ neꞌ” ndukwin yu
ꞌin Ndiose. 4 Bra kanꞌ mxkwen Ndiose ꞌin
yu kanꞌ: “Ja kuwe tiiꞌ. Ti ndiꞌin xa kati
mi nu kiꞌyu nu ngiꞌni tñan ꞌñaǎn, nten nu
ja ya tyuun xtyinꞌ tloo nkwin joꞌo Baal”
ndukwin Ni ꞌin Elías. 5Kwiꞌ ngwañaꞌan lka
chaꞌ ni. Siꞌi nchga neꞌ judío ngulaa yaꞌ neꞌ
ꞌin Ndiose; ti ndiꞌin chinꞌ neꞌ kanꞌ nu wa
ngulo suwi Ndiose ꞌin neꞌ, chunꞌ suꞌwe ꞌa
nka tiye Ni ñaꞌan Ni ꞌin neꞌ kanꞌ. 6 Chunꞌ
nu nchka tꞌnan ꞌa tiꞌNdiose ꞌñaan, kanꞌ chaꞌ
suꞌwe ꞌa ngiꞌni Ni loꞌoan. Ja lyaan ꞌaan ꞌin
nu xaꞌan chunꞌ tñan nu kuꞌnian, ti ykwiinꞌ
tian; ja ka chkwianꞌ chaꞌ Ndiose ngulaa
ꞌñaan si wa lka ngulaan ꞌñaan, ti ykwiinꞌ
tian, nxkeꞌ tianꞌ.

7Ngwañaꞌan ngwa bra kanꞌ. Ja ngwa ꞌin
neꞌ Israel kuꞌni neꞌ chaꞌ ka suꞌwe kasiya ꞌin
neꞌ loꞌo Ndiose, sa ñaꞌan nu ngwa tiꞌ neꞌ
chaꞌ kuꞌni neꞌ. Ska ta ti nten nu ngulo suwi
Ndiose ꞌin, mjwi ñaꞌan ka suꞌwe kasiya ꞌin
neꞌ; xka la taꞌa neꞌ Israel kanꞌ, ska yaꞌ ti
nchkunꞌ tunskan neꞌ. 8Nde ñaꞌan nchkwiꞌ
kityi kula chaꞌ ꞌin neꞌ kanꞌ: “Ja nda Ndiose
chabiyaꞌ chaꞌ ka biyaꞌ tiꞌ neꞌ kanꞌ. Lka neꞌ
kanꞌ sa ñaꞌan lka si ndiꞌin kiloo neꞌ, loꞌo ja
ska nan ñaꞌan neꞌ siyaꞌ ti; lka neꞌ sa ñaꞌan
lka si ndiya tunskan neꞌ, loꞌo ja nnan neꞌ
siyaꞌ ti. Kwiꞌ ngwañaꞌan ngiꞌni neꞌ kanꞌ sa
bra ni.” 9Ti kwiꞌ ti chaꞌngwaꞌan ayman ree
David lo kityi, bra nu ykwiꞌ yu chaꞌ re:
Kaꞌan ꞌa chaꞌ suꞌwe mstya Ndiose lo msaa

ꞌin neꞌ Israel; loꞌo wamnuꞌun kasiya
ꞌin neꞌ ni loꞌo chaꞌ suꞌwe kanꞌ;

kanꞌ chaꞌ nda Ni nu tiꞌí ꞌin neꞌ, sa ñaꞌan lka
siwamdiyuuneꞌ ska lo soꞌo, sañaꞌan
lka si wa mlyuu neꞌ chaꞌ mdukwa
kee kiyaꞌ neꞌ.

10 Suꞌwe ꞌa si ka kwityiinꞌ neꞌ kanꞌ, chaꞌ ja
kañaꞌanneꞌ; suꞌwe ꞌa si kaja tñan tiꞌin
ꞌin neꞌ, chaꞌ katsa chunꞌ neꞌ siyaꞌ ti.

Ngwañaꞌan ndukwa chaꞌ lo kityi kanꞌ.
Sa ñaꞌan kulaa Ndiose ꞌin neꞌ xka laꞌa tsuꞌ

11 Xka chaꞌ chkwiǐnꞌ ni. Bra nu ngulaa
tiꞌin neꞌ judío chaꞌ ꞌin Ndiose, ¡ja ngwa kuxi
ꞌin neꞌ ska yaꞌ ti! Ni siya ja ynan neꞌ kanꞌ
chaꞌ nu ykwiꞌ Ndiose bra kanꞌ, ngwañaꞌan
wa mjwi la chinꞌ tyempu ꞌin xka ta nten,
neꞌ xka laꞌa tsuꞌ ni, chaꞌ tsaa naan neꞌ ꞌin
Ndiose, chaꞌ kulaa Ni ꞌin neꞌ. Nchka tiꞌ
Ndiose chaꞌ kiꞌya neꞌ judío kwenta chaꞌwa
msñi neꞌ xka laꞌa tsuꞌ chaꞌ ꞌin Ndiose, chaꞌ
chunꞌ ndiꞌin la ka tiye neꞌ judío jñan neꞌ
chaꞌ tlyu tiꞌ ꞌin Ndiose chaꞌ kulaa Ni ꞌin neꞌ
bra kanꞌ. 12Ngwañaꞌan nchka chaꞌ suꞌwe la
kunanntenñaꞌaan chalyuu chaꞌ ꞌinNdiose,
ni siya ti ngiꞌni la neꞌ judío chaꞌ xaꞌan kanꞌ.
Kwiꞌ ngwañaꞌan nchka suꞌwe la chaꞌ ꞌin neꞌ
xka laꞌa tsuꞌ loꞌo Ndiose, ni siya ngwa kuxi
la chaꞌ ꞌin ykwiꞌ neꞌ judío bra kanꞌ. Kanꞌ
chaꞌ ¡tnun ꞌa chaꞌ suꞌwekande loo la, branu
xaꞌan kasiya ꞌin nchga neꞌ judío chaꞌ sten
neꞌ chaꞌ suꞌwe nu ykwiꞌ Jesús!

13 Loꞌo ꞌwan neꞌ xka laꞌa tsuꞌ ni, nchka
tiǎnꞌ chkwiǐnꞌ chinꞌ loꞌowan. Ndiose lka nu
ngulo suwi Ni ꞌñaǎn, chaꞌ tsaꞌaǎn chkwiǐnꞌ
chaꞌ ꞌin Jesús loꞌo wan nu ndiꞌin wan xka

laꞌa tsuꞌ. Nchkwiǐnꞌ loꞌo wan ngwañaꞌan,
chunꞌ chaꞌ ndloo ꞌa tñan nu mda Ni ꞌñaǎn.
14 Nchka ꞌa tiǎnꞌ chaꞌ loꞌo chinꞌ neꞌ judío
taꞌaǎn jñan neꞌ ꞌin Ndiose, chaꞌ ta Ni nchga
chaꞌ suꞌwe nu ndiꞌin ꞌwan ꞌin neꞌ, chaꞌ ka
lyaa neꞌ ꞌin chaꞌ xaꞌan. 15Bra nu ngulaa yaꞌ
Ni ꞌin neꞌ judío, bra kanꞌ yꞌni Ni chaꞌ ngwa
suꞌwa chaꞌ ꞌin Ndiose loꞌo neꞌ xka laꞌa tsuꞌ.
Loꞌo ska chaꞌ suꞌwe la ti ka bra nu ka suꞌwa
chaꞌ ꞌin Ni loꞌo neꞌ judío xiyaꞌ, chaꞌ bra kanꞌ
tnun ꞌa chaꞌ suꞌwe kaja ꞌin nten ñaꞌaan cha-
lyuu sañaꞌan lka si xiyaꞌndyuꞌunchganten
nu wa ngujwi. 16Wa lka neꞌ judío ñaꞌan tiꞌ
jaxlya nu mdyaꞌ kulo ndukwa la, nu nda
neꞌ ꞌin sti joꞌo chaꞌ ka lomstan ꞌin Ndiose.
Nda neꞌ nan, chaꞌ ka ran nan ꞌin Ndiose,
chaꞌ kwiꞌ ngwañaꞌan ka ñaꞌaan skwan tlyu
ꞌin jaxlya kanꞌ nan ꞌin Ndiose. Loꞌo ka
chkwianꞌ chaꞌ lka neꞌ judío sa ñaꞌan lka ska
yka nu wa mda neꞌ chaꞌ ka ꞌin Ndiose; bra
nu ka yka kanꞌ nan ꞌin Ndiose, loꞌo nchga
stanꞌykanukaluuchunꞌndiꞌin lakanan ꞌin
Ndiose. Ngwañaꞌan ndyoꞌo taꞌa tyukwaa
chaꞌ kanꞌ, chaꞌ sa ñaꞌan nu ngwa ayman
Abraham nten ꞌin Ndiose kulo ndukwa la,
kwiꞌ ngwañaꞌan nchga nten chalyuu ka
nten ꞌin Ndiose chunꞌ ndiꞌin la.

17 Wa lka neꞌ judío sa ñaꞌan lka ska yka
nu ndyoꞌo mta nu xi nchku, ñaꞌan tiꞌ ska
yka olivo ni. Wa msiꞌyu Ndiose tyun stanꞌ
yka olivo kanꞌ, mxkwanNi ꞌin ranbra kanꞌ;
loꞌoni, ti kwiꞌ seꞌenmsiꞌyu looykakanꞌ, nde
kwa mskanꞌ kaꞌan Ni tyun la stanꞌ yka nu
nsuꞌwi niꞌ kixinꞌ, chaꞌ xñi kaꞌan stanꞌ yka
kixinꞌ kanꞌ ꞌin yka nu ndamta nu xi nchku.
Sa ñaꞌan lka stanꞌ yka nu nsuꞌwi niꞌ kixinꞌ
kanꞌ, ngwañaꞌan lka wan, neꞌ xka laꞌa tsuꞌ,
chaꞌ wa mjwi ꞌwan nchga chaꞌ suꞌwe, sa
ñaꞌan chaꞌ suꞌwe nu wamda Ndiose ꞌin neꞌ
judío. Lka wan loꞌo neꞌ judío sa ñaꞌan lka
tukwa yka nu ska ti suun loꞌo ska ti siꞌye,
ngwañaꞌan lka wan loꞌo neꞌ kanꞌ. 18 Kanꞌ
chaꞌ ja suꞌwe lka si xkeꞌ tiꞌ wan chaꞌ suꞌwe
lawan, chaꞌ kuxi la neꞌ judío,ntennu lka sa
ñaꞌan lka stanꞌ yka nu ndyoꞌo mta xi kanꞌ.
Si ngwañaꞌan xkeꞌ tiꞌ wan, suꞌwe la si tyaa
yuꞌwi tiꞌ wan chaꞌ siꞌi wan nu ngiꞌni kuꞌu
wan ꞌin suunykakanꞌ, ti kwiꞌ suunykakanꞌ
lka nu nda chaꞌ suꞌwe ꞌin ran ꞌwan.

19 Ja chan xkwen wan ꞌñaǎn: “La seꞌen
msiꞌyu Ni stanꞌ ykwiꞌ yka kanꞌ, la kanꞌ wa
mjwi seꞌen xñi kaꞌan ba ꞌin yka olivo kanꞌ”

nchkwin wan. 20 Chañi chaꞌ ꞌwan. Loꞌo ni,
nde lka chaꞌ. Wa mxkwan Ndiose ꞌin neꞌ
judío, chunꞌ nu ja mslyaa neꞌ xñi neꞌ chaꞌ
ꞌin Ni; loꞌo ꞌwan, wa mjwi chabiyaꞌ ꞌwan
chaꞌ sten wan chaꞌ ꞌin Ndiose, ti kwiꞌ chaꞌ
nu yten wan ni, xa wa msñi wan chaꞌ ꞌin
Ndiose. Kanꞌ chaꞌ ja ndiꞌin chaꞌ kuꞌni siyeꞌ
wan loꞌo neꞌ judío kanꞌ. Kuwe chinꞌ tiꞌwan
sikwa. 21 Ja yꞌni Ndiose chaꞌ tlyu tiꞌ ꞌin
neꞌ judío, nten nu ngwa sa ñaꞌan lka stanꞌ
ykwiꞌ yka kanꞌ; msiꞌyu kuꞌ Ni ꞌin stanꞌ yka
kanꞌ. Kwiꞌ ngwañaꞌan, ja kuꞌni Ni chaꞌ tlyu
tiꞌ ꞌwan, si ngwañaꞌan kulaa tiꞌin wan chaꞌ
ꞌinNdiose. 22Kiꞌyawankwenta sikwa, chaꞌ
ka ꞌin Ndiose kuꞌni suꞌwe Ni loꞌo nten, kwiꞌ
ngwañaꞌan xka la tyempu ngiꞌni tlá Ni ꞌin
nten, si ngwañaꞌan nchka tiꞌ Ni. Lye ꞌa yꞌni
tlá Ni ꞌin neꞌ kanꞌ, chunꞌ nu ja ynan ꞌa neꞌ
chaꞌ nu nchkwiꞌNi; kwiꞌ ngwañaꞌan, suꞌwe
ti kuꞌni Ni loꞌo wan, si ñaꞌan ti kunan wan
chaꞌ nu nchkwiꞌ ti kwiꞌ Ndiose Sti wan nu
ngiꞌni ꞌa chaꞌ suꞌwe loꞌo wan. Loꞌo si ja ku-
nan wan chaꞌ nchkwiꞌ Ni, kwiꞌ ngwañaꞌan
kulaayaꞌNi ꞌwanbrakanꞌ. 23Xiyaꞌkasuꞌwa
chaꞌ ꞌin Ndiose loꞌo neꞌ judío, si kulaa yaꞌ
neꞌ chaꞌ xaꞌan nu nsuꞌwi niꞌ kasiya ꞌin neꞌ,
chaꞌ kunan neꞌ chaꞌ nchkwiꞌ Ndiose. Bra
kanꞌ ka neꞌ kanꞌ sa ñaꞌan lka stanꞌ yka nu
xñi kaꞌan ꞌin suun yka kanꞌ xiyaꞌ, ti kwiꞌ
seꞌen mdukwa ran nu ngwa sꞌni. Loꞌo ka
ꞌin Ndiose xtya suꞌwe ꞌin neꞌ judío xiyaꞌ, ti
kwiꞌ seꞌen suꞌwe, seꞌen mdiꞌin neꞌ ti kulo.
24 ꞌWan ni, ja suꞌwa chaꞌ ꞌwan loꞌo neꞌ judío
nu ngwa sꞌni. Kanꞌ ngulo tsuꞌ Ndiose ꞌwan
seꞌen mdiꞌin wan, sa ñaꞌan si lka wan stanꞌ
ykanunsuꞌwiniꞌkixinꞌkanꞌ; loꞌomskanꞌNi
ꞌwan, chaꞌ xñi kaꞌan wan ꞌin suun yka nu
ndyoꞌo mta xi kanꞌ. Siꞌi ngwañaꞌan ngulu
yka kanꞌ ti kulo. Loꞌo neꞌ judío ni, ja tlyu
tñan si skanꞌNi ꞌin neꞌ xiyaꞌ ti kwiꞌ suun yka
kanꞌ seꞌen mdukwa neꞌ ti kulo; ¡bra ti xñi
kaꞌan neꞌ ꞌin suun yka kanꞌ xiyaꞌ, chaꞌ stanꞌ
ykwiꞌ yka kanꞌ lka neꞌ!

Loꞌo kulaa Ni ꞌin neꞌ judío ꞌin chaꞌ xaꞌan
25 ꞌWan taꞌa ndiꞌin chaꞌ ꞌñaan loꞌo Krixtu,

nchka tiǎnꞌ chaꞌ ka biyaꞌ tiꞌwan chaꞌ tukwi
re, ska chaꞌ ꞌin Ndiose nu yuꞌwi kutsiꞌ nu
ngwa sꞌni; bra nu ka biyaꞌ tiꞌ wan chaꞌ re,
ja nꞌni chaꞌ chkwiꞌ wan chaꞌ siyeꞌ loꞌo neꞌ
judío bra kanꞌ. Nde lka chaꞌ kanꞌ ni. Kaꞌan
ꞌa nten judío ndiya nu ja xlyaa kunan chaꞌ

ꞌin Jesús; siyaꞌ ti branu tyii kunannchganeꞌ
xka laꞌa tsuꞌ nu ndiꞌin chaꞌ xñi chaꞌ ꞌin Jesús
ni, 26brakanꞌkulaaNdiose ꞌinnchganeꞌnu
chañi chaꞌ lka neꞌ Israel. Nde ndukwa ska
chaꞌ lo kityi kula:
Wa kan ti ska nu kulaa ꞌwan, nde kichen

Sión kanꞌ tyoꞌo yu kan yu. Kulo tsuꞌ
yu kanꞌ nchga chaꞌ xaꞌan nu nsuꞌwi
ꞌin neꞌ Israel taꞌa yu,

27 Loꞌo kanꞌ kuꞌni tyiǐn nchga kiꞌya nu
ndukwi neꞌ kanꞌ, ndukwin Ndiose.
Bra kanꞌ tsaa toꞌo ska chaꞌnuykwiǐnꞌ
loꞌo neꞌ kanꞌ nu ngwa sꞌni.

Ngwañaꞌan nchkwiꞌ kityi.
28 Taꞌa wsuun Ndiose lka neꞌ judío ni,

chunꞌ chaꞌ ja ndyaa ñaꞌan tiꞌ neꞌ chaꞌ chañi
chaꞌ wa ngulaa Ni ꞌin neꞌ; kanꞌ chaꞌ wa
mjwi la chinꞌ tyempu ꞌwan, neꞌxka laꞌa tsuꞌ,
chaꞌ xñi wan chaꞌ ꞌin Jesucristo tñan loo
neꞌ judío. Loꞌo ni, ñaꞌan ti suꞌwe nka tiye
Ndiose ñaꞌanNi ꞌin neꞌkanꞌ, chunꞌnungulo
suwiNi ꞌinaymankula ꞌinneꞌkanꞌnungwa
ti kulo, chaꞌ ka neꞌ nten ꞌin Ni. 29 Loꞌo ja
xiꞌin chunꞌ Ndiose ꞌin ska chaꞌ nu ykwiꞌ Ni
loꞌoan, ja kulaa yaꞌNi ꞌin ska nten nundiꞌin
chaꞌ ꞌin loꞌo Ndiose. 30 Kwiꞌ ngwañaꞌan
ꞌwan, ja ynanwan chaꞌ ꞌin Ndiose nu ngwa
ti sꞌni; loꞌo ni, nchka tꞌnan tiꞌNi ꞌwan chunꞌ
nu ja ndyaa ñaꞌan tiꞌ neꞌ judío ꞌin Ni. 31Ni
siya ja nnan neꞌ judío kanꞌ chaꞌ nu nchkwiꞌ
Ndiose ni, tiya ska bra nde loo la nu chka
tꞌnan tiꞌ Ndiose ꞌin neꞌ kanꞌ, sa ñaꞌan nu
nchka tꞌnan tiꞌNi ꞌwan. 32Ska ti biyaꞌndlaa
yaꞌ Ndiose ꞌin nchga nten chalyuu nu ja
nnan chaꞌ nchkwiꞌ Ni, si ngwañaꞌan nchka
tiꞌneꞌ, chaꞌ ja xlyaa neꞌ tukwaneꞌ chaꞌ ꞌinNi
siyaꞌ ti. Loꞌo chunꞌ ndiꞌin la, bra kanꞌ chka
tꞌnan tiꞌ Ni ꞌin nchga nten xa nu tsaa naan
neꞌ ꞌin Ni xiyaꞌ.

33 ¡Tlyu ꞌa chaꞌ suꞌwe nsuꞌwi seꞌen ndiꞌin
Ndiose; nchga chaꞌnchkabiyaꞌ tiꞌNi, nchga
chaꞌ jlyo tiꞌNi! Ska ti Ndiose jlyo tiꞌ nan lka
nu ndijyan nde loo la, ska ti Ndiose jlyo tiꞌ
nan lka nu ngiꞌni Ni. Nde ndiya ska chaꞌ
nu ndukwa lo kityi kula: 34 “¿Ti ka nu ka
biyaꞌ tiꞌ sa ñaꞌan chaꞌ nu kiꞌya ke Ndiose
a? ¿Ta ndiya nten nu nchka ꞌin katsaꞌ ꞌin
Ndiose sa ñaꞌan kuꞌni Ni a? 35 Ja kaja ñaꞌan
nu taan ska nan nu jñanNdiose, chaꞌ tya Ni
ran ꞌñaan chunꞌ ndiꞌin la.” 36Nchga nan nu
nsuꞌwichalyuu, nan ꞌinNdiose lkakanꞌ; wa

ngwiñanNi nchga nan, chaꞌ ka ran tñan ꞌin
Ni. Loꞌo ja tyii chaꞌ kuꞌni tnuan ꞌin Ndiose
ni. Ngwañaꞌan ndiꞌin chaꞌ kuꞌni nten.

12
Taan tyukwi ñaꞌaan ꞌin Ndiose chaꞌ xkwiꞌ

chaꞌ ꞌin Ni tyiꞌian lo chalyuu
1 ꞌWan taꞌa ndiꞌin chaꞌ ꞌñaan loꞌo Krixtu,

chaꞌ lye ꞌa nchka tꞌnan tiꞌ Ni ꞌñaan, kanꞌ
chaꞌ nchkwiǐnꞌ loꞌo wan ni. Ta wan tyukwi
ñaꞌaan wan ꞌin Ndiose, chaꞌ kuꞌni wan
nchga tñan nu nchka tiꞌ Ni chaꞌ kuꞌni wan
lo chalyuu; ta wan tyukwi ñaꞌaan wan ꞌin
Ndiose chaꞌ xkwiꞌ chaꞌ ꞌin Ni tyiꞌin wan lo
chalyuu, chaꞌ wa lka wan sa ñaꞌan lka ska
lomstannu luꞌu. Ndiya tiꞌNdiose chaꞌkuꞌni
wan ngwañaꞌan; chaꞌ nu lka wan nten ꞌin
Ni, ndiꞌin chaꞌ kuꞌniwan ngwañaꞌan. 2 Ja ta
ꞌa wan tyempu chaꞌ tatsaa nten ꞌwan chaꞌ
kuꞌni wan chaꞌ kuxi; xka ñaꞌan tyiꞌin wan
lo chalyuu ni, chaꞌ wa mxaꞌan nchga chaꞌ
nu yuꞌwi niꞌ kasiya ꞌwan nu ngwa sꞌni la.
Kanꞌ chaꞌ ni, ka biyaꞌ tiꞌwan nchga tñan nu
nchka tiꞌ Ndiose chaꞌ kuꞌni wan. Ka jlyo
tiꞌ wan sa ñaꞌan tñan nu suꞌwe la kuꞌni ska
wan, sa ñaꞌan tñan nu nchka la tiꞌ Ndiose
chaꞌ kuꞌni ska wan; ka jlyo tiꞌwan sa ñaꞌan
tñan nu tsaa toꞌo suꞌwe la. Nchga chaꞌ kanꞌ
ka biyaꞌ tiꞌwan ni.

3 Tlyu ꞌa chaꞌ suꞌwe yꞌni Ndiose loꞌoǔn,
bra nu mda Ni tñan re ꞌñaǎn; kanꞌ chaꞌ
nchkwiǐnꞌ loꞌo wan ni, chaꞌ ja kuꞌni ꞌa siyeꞌ
wan loꞌo xka ta nten. Nde ñaꞌan ndiꞌin chaꞌ
tyaꞌan chaꞌ tiye wan chaꞌ ꞌin nchga tñan nu
nchka ꞌwan ni; tyuꞌwi tiꞌ wan chaꞌ Krixtu
yꞌni chaꞌ nchka ꞌwan kuꞌni wan tñan kanꞌ,
chunꞌ nu msñi wan chaꞌ ꞌin Ni. 4 Ñaꞌan tiꞌ
nan, tyun ꞌa tijyannsuꞌwian tyukwiñaꞌaan,
ska tñan ngiꞌni ska tijyaan. 5 Kwiꞌ ng-
wañaꞌan lkaan, taꞌaan nu ndiꞌin chaꞌ ꞌñaan
loꞌo Krixtu; ni siya tyun ꞌa neꞌ taꞌaan, ska ti
nten lkaan taꞌaan, ska ti nten lkaan tyukwi
ñaꞌaan, taꞌaan suꞌwa ndiꞌin chaꞌ ꞌñaan loꞌo
taꞌaan.

6Ska lo tñan ka kuꞌnian skaan, ya ñaꞌan ti
tñan nu nda Ndiose chabiyaꞌ chaꞌ kuꞌnian
skaan, chaꞌ suꞌwe ꞌa nka tiye Ndiose ñaꞌan
Ni ꞌñaan. Bra nu ndiya ska neꞌ taꞌa wan nu
nchkanchkwiꞌ ska chaꞌnunchka tiꞌNdiose
chkwiꞌ loꞌo wan, kanꞌ tñan kuꞌni neꞌ kanꞌ
sikwa. Sa ñaꞌan nu nnan neꞌ kanꞌ chaꞌ nu
nchkwiꞌ Ndiose, sa ñaꞌan nu yten neꞌ chaꞌ

kanꞌ, kwiꞌ ngwañaꞌan chkwiꞌ neꞌ kanꞌ loꞌo
wan. 7 Xa nu nchka ꞌin ska wan tayaꞌ wan
ꞌin taꞌa nten wan, tyukwi ti tiye wan tayaꞌ
wan ꞌin neꞌ kanꞌ sikwa. Xa nu nchka ꞌin
ska wan kwaꞌu wan ska chaꞌ nu ñi ꞌin taꞌa
nten wan, tyukwi ti tiye wan kwaꞌu wan
chaꞌ kanꞌ ꞌin neꞌ sikwa. 8Xa nu chkwiꞌwan
ska chaꞌ loꞌo ska nten chabiyaꞌ ꞌin Ndiose,
tyukwi ti tiye wan chkwiꞌ wan chaꞌ kanꞌ
sikwa. Xanu tawanskachaꞌ suꞌwe ꞌinnten,
tyukwi ti tiye wan ta wan chaꞌ suꞌwe kanꞌ
ꞌin neꞌ sikwa. Ni siya lka wan ndloo ꞌin neꞌ
taꞌa wan, kiꞌya wan kwenta chaꞌ suꞌwe ti
kuꞌni wan sikwa. Xa nu chka tꞌnan tiꞌwan
ꞌin nten nu tiꞌí ti ndiꞌin lo chalyuu, suꞌwe ti
ka tiyewan lajanukuꞌniwan tñankanꞌ chaꞌ
ꞌin neꞌ bra kanꞌ.

Sa ñaꞌan nu suꞌwe la tyiꞌian lo chalyuu
chaꞌ lkaan nten ꞌin Ndiose

9 Ka suꞌwe ti ka tiye wan ñaꞌan wan ꞌin
nchga nten, chaꞌ siꞌi ska chaꞌ nu nchkwiꞌ ti
wan lka chaꞌ suꞌwe tiye wan, ni siya loꞌo
kuꞌni wan chaꞌ suꞌwe loꞌo neꞌ. Ja kuꞌni ꞌa
wan chaꞌ xaꞌan, tyukwi ti tiye wan tsaa
naan wan chaꞌ suꞌwe kuꞌni wan. 10 Nde
ñaꞌan ka tiye wan ñaꞌan wan ꞌin neꞌ taꞌa
ndiꞌin chaꞌ ꞌwan loꞌo Krixtu. Tyaꞌan chaꞌ
tiyewan chaꞌ lka neꞌ kanꞌ sa ñaꞌan si lka neꞌ
taꞌa ngula wan; kanꞌ chaꞌ kuꞌni tnun wan
ꞌin taꞌa ntenwan, tyukwi ti tiyewan tukwa
wan chaꞌ nchkwiꞌ neꞌ.

11 Ja kuꞌni ndaja wan bra nu kuꞌni wan
tñan ꞌin Ndiose; wa nganun Tyiꞌi Ni niꞌ
kasiya ꞌwan, kanꞌ chaꞌngula kuꞌni tiyewan
chaꞌ kuꞌni la wan tñan kanꞌ.

12 Kuꞌni wan chaꞌ suꞌwe ꞌa ka tiye wan
xa nu ndiꞌin ta wan ꞌin Ndiose chaꞌ kan Ni
xiyaꞌ, chaꞌ kulaa ji Ni ꞌwan. Ja xiꞌin chunꞌ
wan chaꞌ kanꞌ, ni siya lye ꞌa ta neꞌ nu tiꞌí
ꞌwan seꞌen ndiꞌin wan lo chalyuu. Nchga
tsan chkwiꞌwan loꞌo Ndiose Stian; ja kulaa
yaꞌwan chaꞌ nchkwiꞌwan loꞌo Ni.

13 Bra nu lyiji ska nan ꞌin ska taꞌa msñi
wan chaꞌ ꞌin Krixtu, ndiꞌin chaꞌ kutsaawan
chaꞌ suꞌwe nu ndiꞌin ꞌwan, chaꞌ ta wan nan
ꞌin neꞌ kanꞌ, nan nu lyiji ꞌin neꞌ. Nchga bra
ta wan naꞌan tyi wan chaꞌ tyiꞌin nten nu
mdiyan kichen tyi wan.

14 Chkwiꞌ wan loꞌo Ndiose chaꞌ ꞌin nten
nu ngiꞌni liyeꞌ tiꞌ ꞌwan; ja xtya wan kiꞌya ꞌin
neꞌ kanꞌ yaꞌNdiose, xkwiꞌ chaꞌ suꞌwe ti jñan
wan ꞌin Ndiose chaꞌ ꞌin neꞌ kanꞌ.

15 Ka suꞌwe ka tiye wan loꞌo xka ta nten
nu suꞌwe ꞌa nka tiye; kwiꞌ ngwañaꞌan,
ndiꞌin chaꞌ ka xiꞌin tiꞌwan loꞌontennu xiꞌin
tiꞌ ñaꞌan ndiꞌin. Suꞌwa ka tiye wan loꞌo xka
la nten sikwa.

16Skañaꞌan ti chaꞌ chkwiꞌwan loꞌonchga
taꞌandiꞌin chaꞌ ꞌwan loꞌo Jesucristo; ja kuꞌni
siyeꞌ wan loꞌo neꞌ tiꞌi taꞌa wan, suꞌwe ti
chkwiꞌ wan loꞌo neꞌ kanꞌ. Suꞌwa ti tyiꞌin
wan loꞌo neꞌ kanꞌ, ja tyaꞌan chaꞌ tiye wan
chaꞌ ꞌwan, jlyo la tiꞌ ꞌwan.

17 Bra nu kuꞌni nten chaꞌ xaꞌan loꞌo
wan, ja kuꞌni wan chaꞌ xaꞌan loꞌo neꞌ kanꞌ
xiyaꞌ; tsaa naan wan ska tñan suꞌwe nu
ka kuꞌni wan chaꞌ tayaꞌ wan ꞌin neꞌ, chaꞌ
ngwañaꞌan ñaꞌan kwiꞌya ꞌa nten ꞌñaan, ni
ñaꞌan ngiꞌnian. 18Tsaa naanwan ska ñaꞌan
nu suꞌwe ti tyiꞌin wan loꞌo nchga nten, chaꞌ
ja kajanuxuun loꞌowan. 19 ꞌWantaꞌa suꞌwe
nsuꞌwiǐn, ja xitukwi ꞌa wan kuꞌni wan chaꞌ
xaꞌan loꞌo nten nu kuꞌni liyeꞌ tiꞌ ꞌwan; ta
wan tyempu ꞌin Ndiose chaꞌ ta Ni nu tiꞌí
ꞌin neꞌ kanꞌ. Suꞌwe la ngwañaꞌan. Kwiꞌ
ngwañaꞌan ndyoꞌo chaꞌ re nu ndukwa lo
kityi kula: “Tñan ꞌñaǎn lka chaꞌ kasinꞌ tiǎnꞌ
ꞌin nten, chaꞌ taǎn nu tiꞌí ꞌin neꞌ, nduk-
win Ndiose.” Ñi ꞌa lka chaꞌ re nu ykwiꞌ
Xꞌnaan loꞌoan. 20 Loꞌo ngwañaꞌan, ndiya
xka chaꞌ nu nchkwiꞌ kityi kanꞌ: “Bra nu ka
jwiꞌñan ꞌin neꞌ nu nxuun loꞌo wan” nduk-
win, “suꞌwe la si ta wan nan ku neꞌ kanꞌ;
bra nu kityi tiꞌ neꞌ, ta wan tyiꞌa koꞌo neꞌ bra
kanꞌ. Ngwañaꞌan ta wan chaꞌ jyuꞌu ꞌin neꞌ.”
Ngwañaꞌan ndukwa chaꞌ lo kityi. 21 Kanꞌ
chaꞌ ja ta wan tyempu ꞌin chaꞌ xaꞌan chaꞌ
tyijin lyo ꞌwan. ꞌWan, tyijin lyowan ꞌin chaꞌ
xaꞌan, chaꞌ xkwiꞌ chaꞌ suꞌwe ngiꞌni wan.

13
1 ꞌWan nchga neꞌ taꞌaan, ndiꞌin chaꞌ

tukwa wan chaꞌ nchkwiꞌ neꞌ nu nka tñan.
Ndiose lkanundachabiyaꞌ ꞌinneꞌkanꞌ, chaꞌ
ka neꞌ ndloo la ꞌñaan; ja ndiya xka nu ka ta
chabiyaꞌ kanꞌ ꞌin neꞌ. 2 Kanꞌ chaꞌ, sa ñaꞌan
lka si nxuan loꞌo Ndiose, ngwañaꞌan lka si
ndiꞌin wsuun ꞌñaan loꞌo neꞌ nu nka tñan,
chaꞌ Ndiose lka nu mstya ꞌin neꞌ kanꞌ, chaꞌ
ka neꞌ ndloo la ꞌñaan. Loꞌo si ngwañaꞌan
nxuan loꞌo neꞌ kanꞌ, ndiꞌin chaꞌ ta neꞌ nu
tiꞌí ꞌñaan bra kanꞌ. 3 Ja ka xitsen neꞌ nu
nka ndloo la ꞌñaan si suꞌwe tñan ngiꞌnian,

siyaꞌ ti xitsenneꞌkanꞌ ꞌinntennungiꞌni chaꞌ
xaꞌan. Si chañi chaꞌ ja nchka tiꞌwan kutsen
wan ꞌin neꞌ nu nka tñan, ndiꞌin chaꞌ kuꞌni
wan xkwiꞌ chaꞌ suꞌwe bra kanꞌ. Ja chan,
loꞌo neꞌ nu nka tñan kanꞌ tiya tiꞌ neꞌ ꞌwan,
si ngwañaꞌan xkwiꞌ chaꞌ suꞌwe ngiꞌni wan.
4 Chabiyaꞌ ꞌin Ndiose lka neꞌ kanꞌ ndloo la
ꞌñaan, chaꞌ ka tayaꞌ neꞌ ꞌñaan; bra nu kuꞌni
wan chaꞌ xaꞌan, bra kanꞌ ndiꞌin chaꞌ kutsen
wan ꞌin neꞌ, chaꞌ ndiya chabiyaꞌ ꞌin neꞌ chaꞌ
ta neꞌ kanꞌ nu tiꞌí ꞌwan bra kanꞌ. Chabiyaꞌ
ꞌinNdiose lka neꞌ kanꞌndloo la ꞌñaan sikwa,
chaꞌ ta neꞌ nu tiꞌí ꞌin neꞌ xaꞌan; 5 kanꞌ chaꞌ
ndiꞌin chaꞌ kunan wan chaꞌ nchkwiꞌ neꞌ
kanꞌ. Ta neꞌ kanꞌ nu tiꞌí ꞌñaan si ja kunaan
chaꞌnchkwiꞌneꞌ. Kwiꞌngwañaꞌan, jlyo tianꞌ
chaꞌ ndiꞌin chaꞌ tukwaan chaꞌ nchkwiꞌ neꞌ
kanꞌ, loꞌo ti kwiꞌ chaꞌ nu ñi nu nsuꞌwi kean
sa skaan. 6 Loꞌo ngwañaꞌan, suꞌwe ꞌa si ta
wan nchga tñi nu jñan neꞌ kanꞌ ꞌwan, chaꞌ
msu ꞌin Ndiose lka neꞌ nu nka tñan kanꞌ,
chaꞌ kanꞌ lka tñan nu mda Ni ꞌin neꞌ kanꞌ,
chaꞌ kuꞌni neꞌ lo chalyuu.

7Tawan ꞌinneꞌnunka tñannchganannu
nsuꞌwi chabiyaꞌ ꞌin neꞌ chaꞌ jñan neꞌ ꞌwan.
Ja tukwi wan tñi ꞌin neꞌ kanꞌ, loꞌo ja tukwi
wan tñi ꞌin ska tñan nu wa yꞌni neꞌ; ta wan
liyaꞌ kanꞌ ꞌin neꞌ. Kwiꞌ ngwañaꞌan, kuꞌni
tnun wan ꞌin neꞌ kanꞌ, tukwa wan chaꞌ
nu nchkwiꞌ neꞌ kanꞌ. 8 Ja suꞌwe si kanun
tukwi wan tneꞌ. Ska lo ti tñan ndiꞌin chaꞌ
kuꞌni wan loꞌo xka la nten, chaꞌ suꞌwe ti
kuꞌniwan loꞌoneꞌ; wa lkangiꞌniwannchga
tñan nu ngulo Ndiose ꞌñaan, xa nu suꞌwe
ꞌa nsuꞌwi tiye wan ñaꞌan wan ꞌin taꞌa nten
wan. 9 Tyun lo tñan ngulo Ndiose ꞌin nten
branuykwiꞌNi chaꞌ re loꞌoMoisésnungwa
sꞌni: “Ja xuꞌwi chaꞌ ꞌwan loꞌo kwilyoꞌo xka
nten” ndukwin Ni. “Ja kujwi wan ꞌin taꞌa
nten wan. Ja kuꞌni wan kunan nan nu
nsuꞌwi ꞌin taꞌa ntenwan. Ja xitukwi tiꞌwan
nan nu nsuꞌwi ꞌin taꞌa nten wan” ndukwin
Ni. Ska ti biyaꞌ ndyoꞌo nchga chaꞌ kanꞌ loꞌo
xka chaꞌnunchkwiꞌ kityi kanꞌ: “Ndiꞌin chaꞌ
chka tꞌnan tiꞌ wan ꞌin taꞌa nten wan, sa
ñaꞌan nu nchka tꞌnan tiꞌwan ꞌwan, ti ykwiꞌ
tiwan” ndukwinNi. 10Branusuꞌwensuꞌwi
tiyean ñaꞌaan ꞌin taꞌa nten nan ngwañaꞌan,
ja ka kuꞌnian chaꞌ xaꞌan loꞌo neꞌ kanꞌ bra
kanꞌ. Xa wa nchka tꞌnan tianꞌ ꞌin taꞌa nten
nan, chaꞌ suꞌwe nsuꞌwi tiyean ñaꞌaan ꞌin
neꞌ, kanꞌ lka nchga tñannunchka tiꞌNdiose

chaꞌ kuꞌnian.
11 Tyaa yuꞌwi tiꞌ wan nchga chaꞌ kanꞌ.

Wa jlyo tiꞌ wan chaꞌ wa ndiya bra nu tsaa
naan ꞌin Ndiose; kanꞌ chaꞌ ni, xaa tiꞌ wan
sikwa, chaꞌ ndii ti tiꞌ wan tyiꞌin wan lo
chalyuu. Wa kan ti ykwiꞌ Jesús xiyaꞌ chaꞌ
kulaa ji Ni ꞌñaan ꞌin nchga chaꞌ xaꞌan. Bra
nu tka msñian chaꞌ ꞌin Jesús ti kulo, bra
kanꞌ mskeꞌ tianꞌ chaꞌ ti ji ꞌa tiya tsan kanꞌ
bra nu kan Jesús xiyaꞌ; loꞌo ni, wa ndla
ti tiya tsan kanꞌ. 12 Sa ñaꞌan lka xa tla,
ngwañaꞌan lka chalyuu seꞌen ndiꞌian, chaꞌ
xaꞌan ꞌa nka tiye nten. Loꞌo ni, wa tyii ti
tla kanꞌ, wa kan ti Krixtu chaꞌ kulo tsuꞌ Ni
chaꞌ xaꞌan kanꞌ. Bra kanꞌ ka chalyuu kwi
ꞌñaan sa ñaꞌan lka si suꞌwe ꞌa mbiꞌya xaa,
chaꞌ luwi ꞌaxaabrakanꞌ. Kanꞌ chaꞌ chalyuu
re ni, ndiꞌin chaꞌ kula yaanꞌ ꞌin chaꞌ xaꞌan
nu ngiꞌni nten nu ndiya tiꞌ tyiꞌin lo tla kanꞌ.
Kuꞌni xuꞌwean tyukwi ñaꞌaan sikwa, chaꞌ
ngula ꞌa kuꞌnian tñan ꞌin Krixtu lo chalyuu
re, ñaꞌan tiꞌ sndaru ꞌin Krixtu. 13Tsaa naan
sa ñaꞌan ka tyiꞌin suꞌwean loꞌo nten; sa
ñaꞌan si lkaan nten nu xkwiꞌ lo xaa ndiꞌin,
ngwañaꞌan tyiꞌian lo chalyuu, seꞌen ñaꞌan
kwiꞌya ꞌa nten ꞌñaan. Kanꞌ chaꞌ ja suꞌwe
si ngwañaꞌan ti kanaꞌ kasiya ꞌñaan, chunꞌ
ndaꞌaanxkwiꞌ tñankuꞌwi ti, ni siyakanaꞌan
tiꞌ tyukwi ñaꞌaan chunꞌ nu xkwiꞌ ndiꞌian
taꞌa. Ja suꞌwe kanꞌ. Kwiꞌ ngwañaꞌan, ja
ndiꞌin chaꞌ kuꞌnian chaꞌ chen ñaꞌan loꞌo
xka la nten, loꞌo ja tsaa naan xka la chaꞌ
xaꞌan nu kuꞌnian loꞌo nten; ja tsaa naan
chaꞌ wsuun loꞌo nten, ja kuꞌniin liyeꞌ tianꞌ
ꞌin nten. 14 Ta wan chabiyaꞌ chaꞌ ka ndloo
la Jesucristo nu nka Xꞌnaan tyukwi ñaꞌaan
wan, loꞌo ja kuꞌnian ꞌaan ya ñaꞌan ti chaꞌ
kuxi nu mdiya ꞌa tianꞌ nu ngwa sꞌni chunꞌ
lkaan nten chalyuu.

14
Ja chkwianꞌ chaꞌ kuxi chaꞌ ꞌin xka la nten

taꞌa ndiꞌin chaꞌ ꞌñaan loꞌo Krixtu
1 Suꞌwe ti chkwiꞌ wan loꞌo ska nten taꞌa

msñian chaꞌ ꞌin Jesús, nu ti ji ka biyaꞌ suꞌwe
tiꞌ chaꞌ kanꞌ; ja xuunwan loꞌo neꞌ kanꞌ siꞌya
ska chaꞌ nu ja nchka biyaꞌ suꞌwe tiꞌ neꞌ.
2Ndiyantennundyaañaꞌan ꞌa tiꞌ ꞌinKrixtu,
kanꞌ chaꞌ ja ntsen neꞌ ku neꞌ nchga lo nan.
Xka ta nten nu ja ya tsaa ñaꞌan suꞌwe tiꞌ
ꞌin Krixtu, ntsen neꞌ kanꞌ si kuꞌni neꞌ chaꞌ

kuxi siꞌya ska nan nu ku neꞌ; kanꞌ chaꞌ ja
xlyaa neꞌ kanꞌ ku neꞌ kunaꞌ. Nchku neꞌ nda,
nchku neꞌ kuun, nchku neꞌ katá, sa kanꞌ
ti nan nchku neꞌ kanꞌ. 3 Loꞌo nten nu ja
ntsen ku kunaꞌ ni, ja suꞌwe si xtyi lyoꞌo neꞌ
ꞌin xka ta taꞌa neꞌ nu ntsen ku ꞌin ran. Ti
kwiꞌ ti chaꞌ, nten nu ntsen ku kunaꞌ kanꞌ, ja
suꞌwe si chkwiꞌ neꞌ kanꞌ chaꞌ kuxi ꞌin nten
nunchkunchga lonannundaNdiose ꞌñaan
chaꞌ kuan, chaꞌ loꞌo ndaNdiose chabiyaꞌ ꞌin
neꞌ kanꞌ, chaꞌ ka neꞌ sñiꞌ Ni. 4 Ja suꞌwe si
chkwiꞌ wan chaꞌ kuxi ꞌin xka la nten taꞌa
msñian chaꞌ ꞌin Ni. Ndiose lka Xꞌnan neꞌ,
siꞌi chaꞌ ꞌwan ndiꞌin neꞌ kanꞌ; chabiyaꞌ ꞌin
Ndiose lka nchga tñan nu ngiꞌni neꞌ kanꞌ, ni
siya chaꞌ suꞌwengiꞌni neꞌ, ni siya chaꞌ xaꞌan
ngiꞌni neꞌ. Kwiꞌ ngwañaꞌan, ja ka ꞌa chaꞌ
kuxi ꞌin neꞌ kanꞌ siꞌya nan nchku neꞌ, chaꞌ
loꞌo neꞌ kanꞌ yten neꞌ chaꞌ ꞌin Xꞌnaan; kwiꞌ
ngwañaꞌan, suꞌwa yaꞌ Ni ꞌin neꞌ kanꞌ, chaꞌ
tyiꞌin suꞌwe neꞌ lo chalyuu chabiyaꞌ ꞌin Ni.

5 Ndiya neꞌ taꞌa ndiꞌin chaꞌ ꞌñaan loꞌo
Krixtu nu ngiꞌni kti ska tsan, loꞌo ja ndiꞌin
xka tsan nu ti ngiꞌni kti la neꞌ kanꞌ; xka ta
nten, nchkwiꞌ neꞌ chaꞌ tsan ꞌin Ndiose lka
nchga tsan. Ta wan chabiyaꞌ kuꞌni ska ta
nten sa ñaꞌan nu ndaꞌan tiye neꞌ skaa neꞌ.
6Branundiꞌin kti neꞌ ska tsan chaꞌ ꞌin ska ta
nten, kanꞌ lka tsannundiꞌin chaꞌkuꞌni tnun
neꞌ kanꞌ ꞌin Ndiose sikwa; loꞌo xka ta nten
ka kuꞌni tnun ꞌin Ndiose, ni siya ja ngiꞌni
kti neꞌ tsan kanꞌ. Kwiꞌ ngwañaꞌan ndyoꞌo
chaꞌ ꞌin nten nu ja ntsen ku kunaꞌ. Wa yten
neꞌ kanꞌ chaꞌ ꞌin Ndiose, kanꞌ chaꞌ ja ntsen
neꞌ, chaꞌ ndya neꞌ xuꞌwe ꞌin Ndiose bra nu
nchku neꞌ ꞌin ran. Loꞌo nten nu ntsen ku
kunaꞌkanꞌ, ti kwiꞌ chabiyaꞌ ꞌinNdiosentsen
neꞌ ku neꞌ ꞌin ran; loꞌo neꞌ kanꞌ ndya neꞌ
xuꞌwe ꞌin Xꞌnaan chaꞌ nda Ni nan ku neꞌ.

7 Ndiꞌin chaꞌ kaan tñan ꞌin Ni, ni siya
ti luꞌuan, ni siya wa ngujwian. Siꞌi chaꞌ
ꞌñaan ti ykwiinꞌ tian ndiꞌian lo chalyuu, siꞌi
chaꞌ ꞌñaan ti ykwiinꞌ tian kajaan; 8 chaꞌ
kaan tñan ꞌin Ndiose, kanꞌ chaꞌ ndiꞌian lo
chalyuu. Loꞌo bra nu ndiꞌin chaꞌ kajaan,
chaꞌ ꞌin Ndiose lka bra kanꞌ, chaꞌ chabiyaꞌ
ꞌin Ndiose lkaan, ni siya ti luꞌuan, ni siya
wa ngujwian. 9 Wa ngujwi Krixtu, loꞌo
ngwañaꞌanwa ndyuꞌu Krixtu xiyaꞌ, chaꞌ ka
biyaꞌ tiꞌ nchga nten chaꞌ Ndiose lka Xꞌnan
nchga ayman nu msñi chaꞌ ꞌin Ni xa nu
mdiꞌin neꞌ lo chalyuu. Kwiꞌ ngwañaꞌan,

Ndiose lka Xꞌnan nchga nten nu ndyaa
ñaꞌan tiꞌ ꞌin Ni lo chalyuu ni.

10Nten ꞌin Krixtu lkaan taꞌaan nu ytean
chaꞌ ꞌin Ni, kanꞌ chaꞌ ja ndiꞌin chaꞌ chkwiꞌ
wan chaꞌ kuxi ꞌin tñan nu ngiꞌni ska nten
taꞌa ndiꞌin chaꞌ ꞌñaan loꞌo Krixtu. Ja chkwiꞌ
wan chaꞌ kuxi ꞌin neꞌ kanꞌ, sa ñaꞌan nu yꞌni
wan nu ngwa sꞌni, chaꞌ nu tiya ska tsan
nu tyaa nchgaan la seꞌen ndukwa Ndiose.
Tloo Ndiose tyituan bra kanꞌ, chaꞌ kuꞌni
biyaꞌ Ni ꞌñaan. 11 Nde ndiya ska chaꞌ nu
ykwiꞌNdiose nu ndukwa lo kityi kula:
Ndiose luꞌu lkaǎn, ndukwin Ni, loꞌo ndiꞌin

chaꞌ tyuun xtyinꞌ nchga nten tloǔn
la seꞌen ndukwaǎn, chaꞌ katsaꞌ ñi neꞌ
loꞌo taꞌa neꞌ chaꞌ naꞌ lkaǎnNdiose Sti
neꞌ.

12 Kanꞌ chaꞌ taꞌaan ndiꞌin chaꞌ xkwean ꞌin
Ndiose bra nu tiya tsan kanꞌ, nchga chaꞌ
sa ñaꞌan nu yꞌnian kwenta skaan ti bra nu
yaan lo chalyuu re.

Ja tawan tyempu ꞌin taꞌawan, chaꞌ kulaa
yaꞌ neꞌ ꞌin Jesús

13 Ja chkwiꞌwan chaꞌ chen ñaꞌan ꞌin tñan
nu ngiꞌni ska neꞌ taꞌa msñi wan chaꞌ ꞌin
Jesús sikwa. Nde ñaꞌan kuꞌni wan ni. Ja
ta wan tyempu ꞌin neꞌ taꞌa wan chaꞌ kuꞌni
neꞌ chaꞌ kuxi siꞌya wan. 14Wa ykwiꞌ Krixtu
loꞌoǔn,wajlyo tiǎnꞌchaꞌ ja skanankuxinda
Ndiose chaꞌ ku nten; nchga nan nu nchku
nten chalyuu, nan suꞌwe lka ran. Ndiya
nten nu ja nchka ku ska nan, chunꞌ mskeꞌ
tiꞌneꞌ chaꞌkuxi lka ran; kanꞌ chaꞌkuxi ꞌa lka
nan kanꞌ chaꞌ ꞌin neꞌ kanꞌ si ku neꞌ ran bra
kanꞌ. 15 Loꞌo neꞌ taꞌa ndiꞌin chaꞌ ꞌwan loꞌo
Jesús, si ñaꞌan neꞌ chaꞌ nchku wan ska nan
nu ja nsuꞌwi chabiyaꞌ ku ykwiꞌ neꞌ, nxkeꞌ tiꞌ
neꞌ, chen ñaꞌan chaꞌ tyaꞌan tiye neꞌ kanꞌ bra
kanꞌ; xkeꞌ tiꞌ neꞌ chaꞌ ja suꞌwe nka tiye wan
ñaꞌanwan ꞌin neꞌ, kanꞌ chaꞌnchkuwannan
kanꞌ, xkeꞌ tiꞌ neꞌ. Loꞌo ja suꞌwe ngwañaꞌan.
Ja suꞌwe ku wan nan lka nu nchka ti tiꞌ
wan, si ngwañaꞌankuꞌniwanchaꞌkulaayaꞌ
neꞌ taꞌa wan chaꞌ ꞌin Krixtu chunꞌ nchku
wan nan kanꞌ. Loꞌo neꞌ kanꞌ, lka neꞌ nten
ꞌin Ndiose, ngujwi Krixtu chaꞌ ꞌin neꞌ kanꞌ.
16 Ni siya xkeꞌ tiꞌ wan chaꞌ suꞌwe ti ngiꞌni
wan, xa nu nchku wan nan kanꞌ, ja ndiꞌin
chaꞌ ta wan tyempu ꞌin nten chaꞌ chkwiꞌ
neꞌ chaꞌ kuxi ꞌin tñan nu ngiꞌni wan. 17Bra
nu Ndiose lka ndloo la ꞌñaan, siꞌi ska nan

nu nchkuan, ska nan nu koꞌoan nu ndloo
la ꞌñaan; nu ndloo la ꞌñaan lka chaꞌ kanun
Tyiꞌi Ndiose niꞌ kasiya ꞌñaan, chaꞌ ka suꞌwe
kasiya ꞌñaan chabiyaꞌ ꞌin Jesús. Kanꞌ chaꞌ
ka tyiꞌin tiin tian lo chalyuu, ka suꞌwe ka
tiyean loꞌo Ndiose; nchga chaꞌ kanꞌ ka bra
nu Ndiose ka ndloo la ꞌñaan. 18 Bra kanꞌ
suꞌwexuꞌwi tiyeNdioseñaꞌanNi ꞌwan; kwiꞌ
ngwañaꞌan, kuꞌni tnun nten chalyuu ꞌwan,
si kuꞌni wan nchga tñan nu ngwaꞌu Krixtu
ꞌñaan.

19 Suꞌwe sikwa. Taꞌaan ndiꞌin chaꞌ tsaa
naan ñaꞌan nu tyiꞌin suꞌwean loꞌo taꞌa nten
nan, ñaꞌannuka tayaanꞌ ꞌin taꞌantean, chaꞌ
suꞌwe tyiꞌian loꞌo Krixtu; 20 ja kuꞌni ñuꞌun
wan tñan nu ngiꞌni Ndiose siꞌya ska nan nu
nchku wan. Chañi chaꞌ suꞌwe ꞌa nchga nan
nu ndaNdiose chaꞌ ku nten; nu ja suꞌweni,
kanꞌ lka si ndiya nten nu kulaa yaꞌ chaꞌ ꞌin
Jesús siꞌya skanannchkuwan. Kakuxinan
kanꞌ ꞌwan bra kanꞌ. 21 Suꞌwe la ni siya ja
ku wan kunaꞌ kanꞌ siyaꞌ ti, ni siya ja koꞌo
wan xalyu siyaꞌ ti, si xkeꞌ tiꞌ wan chaꞌ kuxi
ka nan kanꞌ chaꞌ ꞌin taꞌa nten wan. Ja ska
la nan kuꞌni wan nu kuꞌni chaꞌ kulaa yaꞌ
neꞌ taꞌa wan ꞌin Jesús; ja chan tatsaa wan
ꞌin neꞌ siꞌya chaꞌ kanꞌ, chaꞌ kuꞌni neꞌ chaꞌ
kuxi, chaꞌ ka ñuꞌun kasiya ꞌin neꞌ. 22Bra nu
nxkeꞌ tiꞌ wan chaꞌ suꞌwe ꞌa chaꞌ ꞌin Ndiose
ska tñan nu ngiꞌni wan, ni siya ndiya nten
nu ja ndiya tiꞌ chaꞌ ngiꞌni wan ngwañaꞌan,
siyaꞌ ti kuꞌniwan tñankanꞌ seꞌenndiꞌinwan
ti ykwiꞌ ti wan, seꞌen ñaꞌan ska ti Ndiose
ꞌwan. ¡Suꞌwe ꞌa nka tiye nten nu ndyaꞌan
tiꞌ chaꞌ ngiꞌni neꞌ ngwañaꞌan! Ja ndiꞌin chaꞌ
lye ꞌa tyaꞌan chaꞌ tiye neꞌ kanꞌ bra kanꞌ; wa
jlyo tiꞌ neꞌ kanꞌ chaꞌ siꞌi chaꞌ kuxi nu ngiꞌni
neꞌ. 23 Ja suꞌwe ngiꞌni nten si ku neꞌ kunaꞌ
kanꞌ, loꞌo ndii tiꞌ neꞌ chaꞌ kuxi lka chaꞌ kanꞌ
chaꞌ ꞌin Ndiose; ndukwi neꞌ kiꞌya bra kanꞌ,
chaꞌ siꞌi tyukwi ti tiye neꞌ nchku neꞌ kunaꞌ
kanꞌ bra kanꞌ. Nchga tñan nu ngiꞌnian chaꞌ
nu siyaꞌ ti nka tiyean, ndukwian kiꞌya bra
kanꞌ.

15
Ja tyaꞌan chaꞌ tiyean xkwiꞌ chaꞌ ꞌin tñan

ngiꞌnian ti ykwiinꞌ tian
1Nchgaan nu ngula nka tiyean chunꞌwa

ytean chaꞌ ꞌin Krixtu, ndiꞌin chaꞌ taloan ꞌin
taꞌaan nu ti ji xñi suꞌwe chaꞌ kanꞌ; ndiꞌin

chaꞌ kuwe tianꞌ ꞌin neꞌ. Ja tyaꞌan ꞌa chaꞌ
tiyean xkwiꞌ chaꞌ ꞌin tñan ngiꞌnian, ti yk-
wiinꞌ tian. 2Tsaa naan sa ñaꞌan ka suꞌwe la
chaꞌ ꞌin nchgaan nu lkaan nten ꞌin Krixtu
nu ndiꞌin kwiꞌ seꞌen ti. Tayaanꞌ ꞌin neꞌ kanꞌ,
chaꞌ tyukwi la ti tiye neꞌ tsaa ñaꞌan tiꞌ neꞌ
ꞌin Krixtu; 3 kwiꞌ ngwañaꞌan yꞌni Krixtu,
ja ska tñan yꞌni yu chaꞌ ꞌin yu, ti ykwiꞌ ti
yu. Nde ndiya ska chaꞌ nu ykwiꞌ Krixtu
loꞌo Ndiose Sti yu, ska chaꞌ nu ndukwa lo
kityi kula: “Nchga chaꞌ kuxi nunchkwiꞌneꞌ
ꞌiin, nganun chaꞌ kanꞌ chuǔnꞌ; ti kwiꞌ yuweꞌ
nu mstya neꞌ ꞌiin lka ran.” 4 Loꞌo nchga
kityi nungwaꞌan aymankula nungwa sꞌni,
ngitsaꞌ kityi kanꞌ ꞌñaan sa ñaꞌan ka tyiꞌin
taan ꞌin ska chaꞌ nu ka nde loo la; ngitsaꞌ
kityi ꞌñaan sa ñaꞌan suꞌwa yaꞌ Ndiose ꞌñaan
chaꞌ taloan ꞌaan bra nu ndiꞌin taan ꞌin ran.
5 Loꞌo ngwañaꞌan, nchka tiꞌ ba chaꞌ suꞌwa
yaꞌ Ndiose ꞌwan, ti kwiꞌ ska ti Ndiose nu
nsuꞌwa yaꞌ ꞌin taꞌaan chaꞌ taloan, kwiꞌ nu
ngiꞌni chaꞌ ka ngula ka tiyean. Tayaꞌ Ni
ꞌwan, chaꞌngwañaꞌan talowan ꞌin taꞌamsñi
wan chaꞌ ꞌin Ni, chaꞌ ka ska ti tiye wan loꞌo
taꞌawanchunꞌ tñannuyꞌni Jesucristo. 6Bra
nu nchka ska ti chaꞌ ꞌwan loꞌo taꞌawan, bra
kanꞌ ska ti chaꞌkaxuꞌwi tiyewan, ska ti chaꞌ
ka chkwiꞌ wan xa nu kuꞌni tnun wan ꞌin
Ndiose Stian, nu lka Sti Jesucristo nu nka
Xꞌnaan.

Nnanneꞌxka laꞌa tsuꞌ chaꞌ suꞌwenundiꞌin
ꞌin Jesús

7 Ndiꞌin chaꞌ chkwiꞌ suꞌwe wan loꞌo taꞌa
nten wan, kwiꞌ sa ñaꞌan nu suꞌwe ꞌa ykwiꞌ
Krixtu loꞌo wan. Kaja ñaꞌan kuꞌni tnun neꞌ
ꞌin Ndiose bra nu ñaꞌan neꞌ ꞌwan bra kanꞌ.
8Wa yan Krixtu chaꞌ kulaa yu ꞌin neꞌ judío,
ti kwiꞌ ti chaꞌ nu ykwiꞌ Ndiose sꞌni loꞌo ay-
man kula ꞌwa chaꞌ ka; ngwañaꞌan ka biyaꞌ
tianꞌ chaꞌ ñi ꞌa chaꞌ nu ykwiꞌ Ni loꞌo ayman
kula kanꞌ. 9 Yan Krixtu, chaꞌ ngwañaꞌan
kaja ñaꞌan nu kuꞌni tnun wan ꞌin Ndiose,
ꞌwan neꞌ xka laꞌa tsuꞌ, chaꞌ loꞌo ꞌwan nchka
tꞌnan ꞌa tiꞌ Ni, sa ñaꞌan nu nchkwiꞌ chaꞌ re
nu ndukwa lo kityi kula:
Kuꞌniǐn tnuǔn ꞌiin la seꞌenndiꞌinneꞌxka laꞌa

tsuꞌ;
kula tuꞌwaǎn ska kantu ꞌiin, chaꞌ kuꞌniǐn

tnuǔn ꞌiin, ndukwin ayman David.
10 Nde ndiya xka chaꞌ nu ndukwa lo kityi
kula:

ꞌWan neꞌ xka laꞌa tsuꞌ, suꞌwa ti ka suꞌwe ka
tiye wan loꞌo nchga nten nu ngulo
suwi Ndiose ꞌin, ndukwin ayman
Moisés.

11Kwiꞌ ngwañaꞌan, ti ndukwa xka chaꞌ re:
Kuꞌni tnun wan, nchga wan nu ndiꞌin xka

laꞌa tsuꞌ ꞌin Xꞌnaan;
nchga wan chkwiꞌwan chaꞌ ꞌin nchga chaꞌ

tnun nu ngiꞌni Ndiose, ndukwin ay-
man David.

12Loꞌo ayman Isaías ngwaꞌan chaꞌ re:
Tyoꞌo tukwa skanten, taꞌantenayman Isaí,

kan yu kanꞌ lo chalyuu chaꞌ ka yu
ndloo la ꞌin neꞌ xka laꞌa tsuꞌ.

Ndiꞌin ta ꞌa neꞌ xka laꞌa tsuꞌ ꞌin yu kanꞌ, chaꞌ
kulaa yu ꞌin neꞌ ꞌin nchga chaꞌ xaꞌan.

Ngwañaꞌan nchkwiꞌ kityi kula kanꞌ.
13 Kanꞌ chaꞌ ni, nchka tiǎnꞌ chaꞌ kuꞌni

Ndiose chaꞌ sten suꞌwe la wan chaꞌ ꞌin Ni,
chaꞌ ka suꞌwe ꞌa ka tiye wan, chaꞌ ka tyiꞌin
tiin wan bra kanꞌ. Bra nu kanun Tyiꞌi
Ndiose niꞌkasiya ꞌñaan,bra kanꞌ ja kandaja
ꞌa tianꞌ chaꞌ tyiꞌin taan sañaꞌanbranu tiyan
Ndiose.

14 ꞌWan taꞌa ndiꞌin chaꞌ ꞌñaan loꞌo Krixtu,
nsuꞌwi lyoǔn ꞌwan chaꞌ suꞌwe ꞌa tiye wan;
suꞌwe ꞌa nchka biyaꞌ tiꞌwan chaꞌ ꞌin Krixtu,
kwiꞌ ngwañaꞌan nchka ꞌa ꞌwan chkwiꞌwan
chaꞌ ꞌin Ndiose loꞌo neꞌ taꞌa wan. 15 Wa
ngwaꞌaǎnkityi re chaꞌ tsaa seꞌenndiꞌinwan
la kwa; loꞌo ja siyaꞌ ntseěn chkwiǐnꞌ chaꞌ
kanꞌ loꞌo wan, chaꞌ xñi suꞌwe la wan chaꞌ
kanꞌ. Ndiya chabiyaꞌ ꞌñaǎn chaꞌ chkwiǐnꞌ
loꞌo wan ngwañaꞌan, chaꞌNdiose mda tñan
re ꞌñaǎn, chaꞌ suꞌwe ꞌa yꞌni Ni loꞌoǔn. 16Wa
ngulo suwi Ndiose ꞌñaǎn chaꞌ kuꞌniǐn tñan
ꞌin Jesucristo; tñan kanꞌ lka chaꞌ tsaꞌaǎn
chkwiǐnꞌ chaꞌ suꞌwe ꞌin Ndiose loꞌo neꞌ xka
laꞌa tsuꞌ, nchga seꞌen ndiꞌin neꞌ. Ngwañaꞌan
ngiꞌniǐn, chaꞌ tyukwi ti tiye neꞌ kanꞌ ka neꞌ
nten ꞌinNdiose chunꞌnungiꞌni Tyiꞌi Ndiose
tñan niꞌ kasiya ꞌin neꞌ. Bra kanꞌ xlyaa
Ndiose kuꞌni suꞌwa Ni chaꞌ ꞌin Ni loꞌo neꞌ
kanꞌ chunꞌ tñan nu yꞌniǐn.

17 Jesucristo yꞌni chaꞌ ka chkwiǐnꞌ kaꞌan
ꞌa chaꞌ loꞌo wan; ka chkwiǐnꞌ chaꞌ ꞌin tñan
nu wa yꞌniǐn chabiyaꞌ ꞌin Ndiose. Loꞌo
ja nchka tiǎnꞌ kuꞌniǐn siyeěnꞌ loꞌo wan ni
siya chkwiǐnꞌ ngwañaꞌan. 18 Sa kanꞌ ti chaꞌ
chkwiǐnꞌ loꞌo wan, chaꞌ ꞌin tñan nu ngiꞌni
Jesús, chaꞌ kaja ñaꞌan kunan nten xka laꞌa
tsuꞌ chaꞌ nu nchkwiꞌNdiose. Loꞌo siꞌi skaǎn

tiǎn nu ngiꞌniǐn tñan kanꞌ, loꞌo Tyiꞌi Ndiose
ngiꞌni tñan kanꞌ loꞌoǔn xa nu nchkwiǐnꞌ
loꞌo neꞌ. 19 Ngiꞌni Ndiose tyun chaꞌ tnun
nu ja ka kuꞌni nten chalyuu, chaꞌ kuwe
tiꞌ nchga nten chaꞌ Ndiose lka nu ngiꞌni
tñan kanꞌ. Ngwañaꞌannchka chaꞌwayiꞌaǎn
mdijiǐn tyun lo yuu tijyuꞌ la. Mdyisnaǎn
nde kichen Jerusalén, sa yaꞌ ngalaǎn lo yuu
Ilírico. Nchga kichen seꞌen mdaꞌaǎn, kaꞌan
ꞌa chaꞌ suꞌwe ꞌin Krixtu ykwiǐnꞌ loꞌo nten
sa yaꞌ nu ngwa ꞌñaǎn. 20 Lye ꞌa yꞌniǐn tñan,
chaꞌ ndaꞌan naǎn nchga kichen seꞌen nu
ti ji kunan neꞌ chaꞌ ꞌin Krixtu. Kanꞌ ti
kichen nganuǔn ngwaꞌuǔn chaꞌ suꞌwe kanꞌ
ꞌin nten, chaꞌ ja nchka tiǎnꞌ steěn yuꞌwiǐn
lo tñan nu ngiꞌni xka ta nten ꞌin Krixtu.
21 Nchka tiǎnꞌ chaꞌ tsaa toꞌo chaꞌ re nu
ndukwa lo kityi kula:
Nde kichen seꞌen nu ti ji chkwiꞌ neꞌ chaꞌ ꞌin

Ndiose loꞌo nten, la kanꞌ xuꞌwi lyo
suꞌwe neꞌ ꞌin Ndiose;

nde seꞌen ja ya kunan neꞌ chaꞌ ꞌin Ndiose,
la kanꞌ ka biyaꞌ suꞌwe tiꞌnten chaꞌ ꞌin
Ni.

Nchka ꞌa tiꞌ Palyu tsaa kichen Roma
22 Tijyuꞌ ꞌa mdaꞌaǎn, kanꞌ chaꞌ ja ya kaja

ñaꞌan nu kaǎn seꞌen ndiꞌin wan, 23 ni siya
wa tyun yijan nchka tiǎnꞌ kaǎn chkwiǐnꞌ
loꞌo wan. Loꞌo ni, xa nu wa laja la ꞌñaǎn
tsaꞌaǎn, chaꞌ ja nganun ꞌa seꞌen nu kuꞌniǐn
tñan laꞌa nde re; 24 kanꞌ chaꞌ nchka tiǎnꞌ
kaǎn tyiꞌiǐn chinꞌ nde seꞌen ndiꞌin wan,
tuwiin seꞌen tsaꞌaǎn nde España. Bra kanꞌ
ka chkwiǐnꞌ chinꞌ loꞌo wan. Bra nu ngwa
suꞌwe tiyean loꞌo taꞌaan, bra kanꞌ ka slaaꞌ
wan loꞌoǔn, kwiꞌ ngwañaꞌan ka suꞌwa yaꞌ
wan ꞌñaǎn tuwiin seꞌen tsaꞌaǎn nde loo la.
25-26 Kulo ndukwa la ndiꞌin chaꞌ tsaꞌaǎn
kichen Jerusalén. Neꞌ taꞌaan nu ndiꞌin chaꞌ
ꞌñaan loꞌo Krixtu nde Macedonia, loꞌo nu
ndiꞌin nde Acaya, suꞌwe ꞌa nka tiye neꞌ,
kanꞌ chaꞌwamxoꞌ kii neꞌ sa tkanꞌ tñi nu ka
lomstan, chaꞌ nchka tiꞌ neꞌ suꞌwa yaꞌ neꞌ ꞌin
neꞌ tiꞌi taꞌaan, kwiꞌnten ꞌin Krixtu nundiꞌin
nde Jerusalén. Kanꞌ chaꞌ tsaꞌaǎn loꞌoǔn
ꞌin tñi kanꞌ nde seꞌen ndiꞌin neꞌ tiꞌi kanꞌ.
27 Chañi chaꞌ tyukwi ti tiye neꞌ Macedonia
loꞌo neꞌ Acaya mda neꞌ lomstan kanꞌ. Ka
chkwianꞌ chaꞌ sa ñaꞌan lka si ndiya nan nu
ndukwi neꞌ kanꞌ ꞌin taꞌa neꞌ, ngwañaꞌan lka
tñan nu yꞌni neꞌ. Nde ñaꞌan ngwa: Ti kulo,

wa ytsaꞌ neꞌ judío chaꞌ ꞌin Krixtu ꞌin neꞌ xka
laꞌa tsuꞌ; kanꞌ chaꞌ ngwa suꞌwe kasiya ꞌin
neꞌ kanꞌ loꞌo Ndiose, ni siya neꞌ xka laꞌa
tsuꞌ lka neꞌ. Kanꞌ chaꞌ suꞌwe ꞌa si suꞌwa yaꞌ
neꞌ xka laꞌa tsuꞌ ꞌin neꞌ judío kanꞌ ni, xa nu
nchka tiꞌi neꞌ, chaꞌ taꞌa nten ꞌin Krixtu lka
neꞌ. 28 Kulo kuꞌni jiǐn tñan kanꞌ, sa yaꞌ nu
wa mdyii mtsaǎn tñi kanꞌ ꞌin neꞌ; bra kanꞌ
xñiǐn tuwiin tsaꞌaǎnnde España, loꞌo jluꞌwe
tuwiin tyijiǐn seꞌen ndiꞌin wan. 29 Bra nu
kalaǎn, bra kanꞌ jlyo tiǎnꞌ chaꞌ kaꞌan ꞌa chaꞌ
suꞌwe ꞌin Krixtu ndiꞌin chaꞌ chkwiǐnꞌ loꞌo
wan, chaꞌ kaja la ñaꞌan nu sten la neꞌ chaꞌ
ꞌin Krixtu bra kanꞌ.

30 ꞌWan taꞌa msñian chaꞌ ꞌin Ndiose, chk-
wiǐnꞌ loꞌo wan chabiyaꞌ ꞌin Jesucristo nu
nka Xꞌnaan, chaꞌ ngwañaꞌan suꞌwe ꞌa nka
tiyewanñaꞌanwan ꞌin taꞌantenwan, chunꞌ
tñan nu ngiꞌni Tyiꞌi Ndiose niꞌ kasiya ꞌwan.
Kuꞌni wan chaꞌ suꞌwa ka tiye wan loꞌoǔn,
chaꞌ taꞌa ti chkwiꞌ wan loꞌo Ndiose chaꞌ
ꞌñaǎn. 31 Jñan wan chaꞌ tlyu tiꞌ ꞌin Ndiose,
chaꞌ lyaǎn ꞌinneꞌxaꞌannundiꞌinnde Judea.
Tlá ꞌa neꞌ kanꞌ, chaꞌ ja siyaꞌ ndyaa ñaꞌan tiꞌ
neꞌ chaꞌ ꞌin Krixtu. Kwiꞌ ngwañaꞌan, jñan
wan ꞌinNi chaꞌ ꞌin nten ꞌinNdiose nundiꞌin
nde Jerusalén, chaꞌ suꞌwe ti xuꞌwi tiye neꞌ
taꞌaan bra nu chkwiꞌ neꞌ loꞌoǔn, bra nu xñi
neꞌ lomstan nu taǎn ꞌin neꞌ. 32 Kwiꞌ ng-
wañaꞌan, jñan wan chaꞌ ꞌin Ndiose, chaꞌ ka
suꞌwe ka tiyeěn bra nu kalaǎn seꞌen ndiꞌin
wan, chaꞌ ka ngula tiyeěn xiyaꞌ xa nu tyiꞌiǐn
loꞌowan, si ngwañaꞌan nchka tiꞌNi chaꞌ ka.
33 Suꞌwe ti kuꞌni Ni loꞌo nchga wan sikwa,
ti kwiꞌNdiose nu ngiꞌni chaꞌ tiin ti tyiꞌian lo
chalyuu. Kwiꞌ ngwañaꞌan ka sikwa.

16
MdaPalyu kasiya ꞌin tyun nten ꞌin Krixtu

nu ndiꞌin nde Roma
1-2 Bra nu kala Febe seꞌen ndiꞌin wan,

chkwiꞌ suꞌwe wan loꞌo chabiyaꞌ ꞌin nu nka
Xꞌnaan, kwiꞌ ngwañaꞌan ndiꞌin chaꞌ kuꞌni
wan loꞌo, chaꞌ taꞌamsñian chaꞌ ꞌinKrixtu lka
neꞌ kula kanꞌ. Taꞌaan lka Febe, ngiꞌni tñan
chaꞌ ꞌin nchga ta nten ꞌin Krixtu nu ndiꞌin
kichen Cencrea. Ta wan nan nu lyiji ꞌin
neꞌ kula kanꞌ, chaꞌ lye ꞌa mdayaꞌ neꞌ kula
ꞌin kaꞌan ꞌa nten nu ngwa sꞌni la, loꞌoǔnwa
mdayaꞌ neꞌ ꞌñaǎn.

3 Ta wan kasiya ꞌñaǎn ꞌin Priscila loꞌo
Aquila, taꞌa ngiꞌnian tñan ꞌin Jesucristo.
4 Taꞌa tyukwaa neꞌ kanꞌ mslyaa neꞌ kaja
neꞌ chaꞌ ꞌñaǎn nu ngwa sꞌni, chaꞌmjwalyaa
neꞌ ꞌñaǎn bra nu mdiꞌiǐn ska seꞌen nu chen
ꞌa ñaꞌan. Loꞌoǔn ndyaǎn xuꞌwe ꞌin neꞌ
kanꞌ, loꞌo nchga nten xka laꞌa tsuꞌ nu ndiꞌin
chaꞌ ꞌin loꞌo Krixtu kichen tijyuꞌ la, kwiꞌ
ngwañaꞌan nchka tiꞌ neꞌ chkwiꞌ neꞌ ngwa
xuꞌwe ꞌin neꞌ kanꞌ. 5 Bra kanꞌ chkwiꞌ
wan loꞌo nchga nten ꞌin Krixtu nu ndyoꞌ
tiꞌin tuꞌ naꞌan tyi Aquila kanꞌ. Kwiꞌ ng-
wañaꞌan, chkwiꞌ wan loꞌo Epeneto taꞌa
suꞌwe nsuꞌwiǐn, ti kwiꞌ neꞌ Asia nu kulo
ndukwa la yten chaꞌ ꞌin Krixtu lka yu kanꞌ.
6 Kwiꞌ ngwañaꞌan, chkwiꞌ wan loꞌo Liya,
chaꞌwa yꞌni ꞌa tñan chaꞌ ꞌwan. 7Loꞌo chkwiꞌ
wan loꞌo Andrónico loꞌo Junias taꞌa kichen
tyiǐn, taꞌa yuꞌwiǐn niꞌ ñaꞌan chkwan. Taꞌa
tyukwaa neꞌ kanꞌ lka neꞌ nten nu msuꞌwa
Krixtu, chaꞌndyaa ykwiꞌneꞌ chaꞌ ꞌinNdiose
loꞌo neꞌ nu ndiꞌin tijyuꞌ; ngula ꞌa tñan yꞌni
neꞌ chaꞌ ꞌin Xꞌnaan. Ndla la yten neꞌ kanꞌ
chaꞌ ꞌin Jesús, chunꞌ ndiꞌin la yteěn chaꞌ
kanꞌ.

8 Kwiꞌ ngwañaꞌan, ta wan kasiya ꞌin
nchga neꞌ nu ndaꞌaǎn nin lo kityi re: loꞌo
Amplias, chaꞌ ndiya ꞌa tiǎnꞌ ꞌin yu chabiyaꞌ
ꞌin Xꞌnaan; 9 loꞌo Urbano, taꞌa ngiꞌniǐn
tñan ꞌin Jesucristo; loꞌo Estaquis, kwiꞌ ng-
wañaꞌan ndiya ꞌa tiǎnꞌ ꞌin yu; 10 loꞌo Apeles,
chaꞌwa jlyo tiǎnꞌ chaꞌmsñi suꞌweyuchaꞌ ꞌin
Krixtu chunꞌ nchga chaꞌ tukwi nu mdijin
yu lo tñan ꞌinKrixtu; kwiꞌngwañaꞌannchga
neꞌ taꞌa Aristóbulo; 11 loꞌo Herodión taꞌa
kichen tyiǐn; loꞌo nchga neꞌ taꞌa Narciso nu
ndyaa ñaꞌan tiꞌ ꞌin Xꞌnaan; 12 loꞌo Trifena
loꞌo Trifosa, nu ngiꞌni ꞌa tñan ꞌin Xꞌnaan;
loꞌo Pérsida taꞌa suꞌwe nsuꞌwiǐn, chaꞌ kaꞌan
ꞌa tñan suꞌwe ꞌin nu nka Xꞌnaan wa yꞌni
neꞌ kanꞌ; 13 kwiꞌ ngwañaꞌan, chkwiꞌ wan
loꞌo Rufo, ska nten ꞌin Krixtu nu suꞌwe
ꞌa nchkwiꞌ nten chaꞌ ꞌin yu; loꞌo jyaꞌan
Rufo, nu mnaꞌansiin ꞌñaǎn sa ñaꞌan si lka
jyaꞌaǎn; 14 kwiꞌ ngwañaꞌan loꞌo Asíncrito,
loꞌo Flegonte, loꞌo Hermes, loꞌo Patrobas,
loꞌo Hermas, loꞌo taꞌa nten ꞌin Krixtu nu
ndyoꞌ tiꞌin seꞌen ndiꞌin neꞌ kanꞌ; 15 kwiꞌ ng-
wañaꞌan chkwiꞌwan loꞌoFilólogo, loꞌo Julia,
loꞌo Nereo, loꞌo nu kunaꞌan taꞌa ngula yu,
loꞌo Olimpas; kwiꞌ ngwañaꞌan loꞌo nchga



ROMANOS 16:16 296 ROMANOS 16:27

nten nu suꞌwa ndiꞌin chaꞌ ꞌin loꞌo Krixtu.
Nchka tiǎnꞌ chaꞌ ta wan kasiya ꞌñaǎn ꞌin
nchga nten kanꞌ.

16 Bra nu chkwiꞌ wan loꞌo taꞌa wan,
tyukwi ti tiye wan xñi siꞌ taꞌa wan chabiyaꞌ
ꞌin Krixtu. Nchga ta nten nu ndiꞌin chaꞌ ꞌin
loꞌoKrixtundere, nchka tiꞌneꞌ taneꞌkasiya
ꞌin wan.

17 ꞌWan taꞌa ndiꞌin chaꞌ ꞌñaan loꞌo Krixtu,
lye ꞌa chkwiǐnꞌ loꞌo wan ni, chaꞌ tiya ti tiꞌ
tyiꞌin wan lo chalyuu, chaꞌ ja kan ꞌa nten
nu suꞌwa chaꞌ wsuun ꞌwan loꞌo taꞌa wan,
chaꞌ ja tukunꞌ neꞌ kanꞌ chaꞌ nu ñi ꞌin Krixtu
nu wa ynan wan. Ja xñi wan chaꞌ nchkwiꞌ
neꞌ kanꞌ, 18 chaꞌ siꞌi tñan ꞌin Krixtu ngiꞌni
neꞌ, xka chaꞌ nchkwiꞌ neꞌ loꞌo wan. Ngiꞌni
neꞌ kanꞌ nchga lo chaꞌ kuxi nu ndaꞌan chaꞌ
tiye neꞌ chaꞌ kuꞌni neꞌ. Kwiꞌ ngwañaꞌan,
nñi lyoꞌo ꞌa neꞌ kanꞌ ꞌin neꞌ tiꞌi taꞌa wan,
chunꞌnusuꞌwe ꞌannenchaꞌnunchkwiꞌneꞌ,
chaꞌ sa ꞌa nchkwiꞌ neꞌ. 19 ꞌWan ni, suꞌwe ꞌa
nchkwiꞌ nten chaꞌ ꞌwan nchga kichen, chaꞌ
suꞌwe ꞌa nnan wan nchga chaꞌ ꞌin Krixtu.
Suꞌwe ꞌa nka tiyeěn chaꞌ ꞌwan sikwa; loꞌo
nchka tiǎnꞌ chaꞌ ndla ti tyaꞌan tiꞌwan kuꞌni
wan nchga chaꞌ suꞌwe, chaꞌ ja siyaꞌ tyaꞌan
tiꞌ wan kuꞌni wan chaꞌ kuxi. 20 Ti chinꞌ ti
tsan ti ji chaꞌ kuꞌni tyii Ndiose chaꞌ ꞌin kuneꞌ
xaꞌan, chaꞌ ja ka tlyu la chaꞌ kuxi nu ngiꞌni
nu xaꞌan kanꞌ. Tiin ti tyiꞌin wan sikwa,
sa ñaꞌan ndiꞌin Ndiose; kwiꞌ ngwañaꞌan,
ti kuꞌni la Jesucristo nu nka Xꞌnaan chaꞌ
suꞌwe loꞌo nchga neꞌ taꞌa wan.

21 Loꞌo Timu taꞌa ndaꞌaǎn tñan, loꞌo Lu-
cio, loꞌo Jasón, loꞌo Sosípater neꞌ taꞌa kichen
tyiǐn, nchka tiꞌ neꞌ ta neꞌ kasiya ꞌwan.

22 Loꞌoǔn, scaranu ꞌin Palyu lkaǎn chaꞌ
nu ndaꞌan ba kityi re, Tercio naǎn; loꞌoǔn
nchka tiǎnꞌ taǎn kasiya ꞌwan chabiyaꞌ ꞌin
Xꞌnaan.

23 Loꞌo Gayu nchkwiꞌ yu loꞌoǔn chaꞌ chk-
wiǐnꞌ loꞌo wan chaꞌ ꞌin yu; kwiꞌ naꞌan tyi yu
nda yu chaꞌ ndiꞌiǐn, loꞌo nda yu naꞌan tyi yu
chaꞌ ndyoꞌ tiꞌin nchga neꞌ re nu ndiꞌin chaꞌ
ꞌin loꞌo Krixtu. Bra kanꞌ loꞌo Rastu nu nka
ndloo ꞌin tñi kichen re, nchka tiꞌ yu ta yu
kasiya ꞌwan; ti kwiꞌ ti chaꞌ nchka tiꞌ Cuarto,
yu taꞌaǎn.

24 Kwiꞌ Jesucristo nu nka Xꞌnaan suꞌwa
yaꞌNi ꞌin taꞌawan, loꞌo ti kuꞌniNi chaꞌ suꞌwe
loꞌo wan; ngwañaꞌan nchka tiǎnꞌ chaꞌ ka.

Mslaaꞌ Palyu loꞌo neꞌ
25 Kuꞌni tnuan ꞌin Ndiose sikwa. Ka ꞌin

Ni kuꞌni Ni chaꞌ ngula tiye wan, chaꞌ tyiꞌin
wan sa ñaꞌan nu ndiꞌin chaꞌ tyiꞌian lo cha-
lyuu, xa nu yteen suꞌwean chaꞌ ꞌin Jesús.
Chaꞌ suꞌwe nu ndiꞌin ꞌin Jesucristo ni, kanꞌ
lka chaꞌ nu nchkwiǐnꞌ loꞌo nten, ni siya
tyun ꞌa siyentu yijan yuꞌwi kutsiꞌ chaꞌ nu
nchkwiꞌ sa ñaꞌan nu kuꞌni Ndiose nde loo
la. 26Loꞌo ni, wa ngwaꞌu suꞌweNi chaꞌ kanꞌ
ꞌñaan. Kanꞌ chaꞌ ndiꞌin chaꞌ kanen chaꞌ ꞌin
Krixtu ñaꞌaan chalyuu seꞌen ndiꞌin nten sa
yaꞌ kunan nchga neꞌ xka laꞌa tsuꞌ, chaꞌ ka
sten neꞌ chaꞌ ꞌin ska ti Ndiose, chaꞌ kunan
neꞌ nchga chaꞌ nu nchkwiꞌ Ni. Ti kwiꞌ ti
chaꞌ kanꞌ lka chaꞌ nu ngwaꞌan ayman kula
lo kityi ꞌin Ndiose, sa ñaꞌan ka chaꞌ nde loo
la. Ngulo Ndiose tñan chaꞌ kanen chaꞌ kanꞌ
tijyuꞌ, kanꞌ chaꞌngwañaꞌannchkani; ti kwiꞌ
Ndiose lka nu ja tsaa tii ꞌa chaꞌ ꞌin Ni.

27 ¡Ska ti Ndiose jlyo tiꞌ nchga chaꞌ, kanꞌ
chaꞌ nchga bra ja ndiꞌin chaꞌ tyii chaꞌ kuꞌni
tnuan ꞌin Ndiose chabiyaꞌ ꞌin Jesucristo!
Kwiꞌ ngwañaꞌan ka chaꞌ sikwa.

Kityi nu ngwaꞌan Palyu
chaꞌ tsaa seꞌen ndiꞌin ntenꞌin Jesucristo nde kichen

Corinto
1 Palyu lkaǎn nu ndaꞌaǎn kityi re; suꞌwa

ti ndukwaǎn loꞌo Sóstenes taꞌa ngiꞌniǐn tñan.
Chabiyaꞌ ꞌin Ndiose ndaꞌaǎnnchkwiǐnꞌ chaꞌ
ꞌin Jesucristo loꞌonchganten. 2Naꞌndaꞌaǎn
kityi re chaꞌ tsaa seꞌen ndiꞌin wan, nchga
nten ꞌin Jesucristo nu ndiꞌin wan kichen
Corinto. Chabiyaꞌ ꞌin Jesucristo wa ngulo
suwi Ndiose ꞌwan, loꞌo ni, lka wan nten ꞌin
Ni; ndiꞌin chaꞌ tyuꞌwi tiꞌ wan ꞌin Ni nchga
loo tñan nu kuꞌni wan seꞌen ndiꞌin wan
lo chalyuu. Suꞌwa ndiꞌin chaꞌ ꞌwan loꞌo
nchga nten nu ngiꞌni tnun ꞌin Jesucristo nu
nka Xꞌnaan tyukwi ñaꞌaan chalyuu, chaꞌ
sa ñaꞌan lka Ni Xꞌnaan, ngwañaꞌan lka Ni
Xꞌnan neꞌ kanꞌ. 3Nde lka chaꞌ nu jñaǎn ꞌin
Ndiose chaꞌ ꞌwan, chaꞌ ñaꞌan ti kuꞌni Stian
Ndiose chaꞌ suꞌwe loꞌo wan, chaꞌ kuꞌni Ni
chaꞌ tiin ti tyiꞌin niꞌ kasiya ꞌwan chunꞌ nu
ytenwan chaꞌ ꞌin Jesucristo nunkaXꞌnaan.

Nchga chaꞌ suꞌwe nu kaja ꞌñaan chabiyaꞌ
ꞌin Krixtu

4 Nchga tsan ndyaǎn xuꞌwe ꞌin Ndiose
chaꞌ ꞌwan, chaꞌ nda ꞌa Ni chaꞌ suꞌwe ꞌwan
chunꞌ tñan nu yꞌni Jesucristo. 5 Ndiya ꞌa
chaꞌ suꞌwe nu wa nda Ndiose ꞌwan, chaꞌ
wa ngwa suꞌwa chaꞌ ꞌwan loꞌo Krixtu; kanꞌ
lka chaꞌ nu nganun niꞌ kasiya ꞌwan ni.
Kanꞌ chaꞌ jlyo suꞌwe tiꞌ wan nchga chaꞌ ꞌin
Krixtu, loꞌo ngwañaꞌan nchka ꞌwan chkwiꞌ
wan chaꞌ kanꞌ loꞌo nten. 6 Tyun ꞌa nten
nchka biyaꞌ tiꞌ chaꞌ chañi ꞌa chaꞌ wa yten
wan chaꞌ ꞌin Jesús, xa nu naꞌan neꞌ nchga
tñan nu ngiꞌni wan seꞌen ndiꞌin wan lo
chalyuu. 7 Ja ska chaꞌ lyiji niꞌ kasiya ꞌwan
sikwa; nchga tñan nchka ꞌwan ni, bra nu
ndiꞌin ta ꞌawanñaꞌanbranukan Jesucristo
nu nka Xꞌnaan xiyaꞌ. 8 Ti kwiꞌ Jesús lka
nu kuꞌni chaꞌ kanun tsaa chaꞌ ꞌin Ndiose
niꞌ kasiya ꞌwan sa bra nu tyii chalyuu
ꞌwan. Kanꞌ chaꞌ ja kaja ꞌa kiꞌya nu xtya
Ndiose ꞌwan xa nu kan Jesucristo nu nka
Xꞌnaan chaꞌ kuꞌni biyaꞌ Ni ꞌin nten cha-
lyuu. 9 Ndiose ngiꞌni tñan, nchga tñan nu

ndukwin Ni chaꞌ kuꞌni Ni; ti kwiꞌ Ni ngulo
suwi Ni ꞌwan chaꞌ ka suꞌwa chaꞌ ꞌwan loꞌo
Jesucristo nu nka Xꞌnaan, nu lka ska ti Sñiꞌ
Ni.

Ska ta ti neꞌ nchkwiꞌ neꞌ ska chaꞌ
10 ꞌWan taꞌa msñian chaꞌ ꞌin Krixtu, chk-

wiǐnꞌ loꞌo wan ni chabiyaꞌ ꞌin Jesucristo nu
nka Xꞌnaan, chaꞌ kuꞌni wan chaꞌ ka suꞌwa
chaꞌ ꞌin nchga wan loꞌo taꞌa wan, chaꞌ ja
chkwiꞌ ꞌa wan tukwa loo chaꞌ. Tyiꞌin suꞌwe
wan loꞌo taꞌa wan, ska ti chaꞌ tyaꞌan tiye
wan, ska ti chaꞌ kuwe tiꞌ wan. 11Nu ngwa
xkanꞌ ti mjwi rsun ꞌñaǎn, bra nu ytsaꞌ neꞌ
taꞌa Cloé ꞌñaǎn chaꞌ lye ꞌa ndiꞌin chaꞌwsuun
ꞌwan loꞌo taꞌa wan, chaꞌ ja suꞌwa chaꞌ ꞌwan
loꞌo taꞌa wan. 12 Ska ñaꞌan nchkwiꞌ wan
kwenta ska wan. Ndiya ska ta neꞌ taꞌa wan
nu nchkwiꞌ: “Bare, wa msñi ba chaꞌ ꞌin
Palyu”; loꞌo xka ta neꞌ taꞌa wan nchkwiꞌ:
“Nten ꞌin Polo lka bare”; kwiꞌ xka ta neꞌ taꞌa
wan nchkwiꞌ: “Nten ꞌin Tyu lka bare”; loꞌo
ndiya xka ta nten nu nchkwiꞌ: “Nten ꞌin
Krixtu lka bare.” 13 ¿Ta tyun nu lka Krixtu
ndiꞌin chalyuu nu ka kulaa ꞌwan ꞌin chaꞌ
xaꞌan sikwa a? ¿Ta naꞌ nu mstya neꞌ ꞌñaǎn
lo wsi chaꞌ kajaǎn siꞌya wan a? ¿Ta chuǔnꞌ
ndyukwatya wan a? 14 Ja tukwin mduk-
watyaǎn seꞌen ndiꞌin wan. Suꞌwe la ng-
wañaꞌan chaꞌ ꞌin Ndiose, nxkeꞌ tiǎnꞌ; siꞌi naꞌ
nu yꞌniǐn tñan kanꞌ, ni siya mdukwatyaǎn
ꞌin Crispo loꞌo Gayu ti, 15 ja ka chkwiꞌ nten
chaꞌ ndyukwatya wan chaꞌ ꞌñaǎn sikwa.
16Kuꞌni wan chaꞌ tlyu tiꞌ ꞌñaǎn, tka ndyuꞌwi
tiǎnꞌ chaꞌ loꞌo Estéfanas, loꞌo taꞌa ndiꞌin yu,
mdukwatyaǎn ꞌin neꞌ; loꞌo ja nsuꞌwi ꞌa tiǎnꞌ
si loꞌo xka ta nten mdukwatyaǎn. 17 Siꞌi
chaꞌ tukwatyaǎn ꞌin nten ngulo Krixtu tñan
ꞌñaǎnndijyaǎn lo chalyuu,wanguloNi tñan
ꞌñaǎn chaꞌ tsaꞌaǎn chkwiǐnꞌ chaꞌ suꞌwe nu
ykwiꞌ Jesús loꞌo nten. Ja ndijyaǎn loꞌo kaꞌan
ꞌa chaꞌ nu ngulo keěn tiǎn, sa ñaꞌan nu
nchkwiꞌnten chalyuununchka ꞌanchkwiꞌ;
si ngwañaꞌan, ja ka biyaꞌ tiꞌntennchga chaꞌ
tnun nu yꞌni Krixtu chaꞌ ngujwi Ni lo wsi.

Krixtu lka kiyaꞌ nchga chaꞌ nu nchka tiꞌ
Ndiose chaꞌ ka biyaꞌ tianꞌ ꞌin Ni

18Nten nu ngiꞌni ñuꞌun ꞌin ti ykwiꞌ ti siꞌya
chaꞌ xaꞌannungiꞌni neꞌ, ja nchka ꞌa ka biyaꞌ
tiꞌ neꞌ chaꞌ ꞌin Krixtu; xtyi lyoꞌo neꞌ ꞌñaan
si chkwianꞌ loꞌo neꞌ sa ñaꞌan ndiꞌin chaꞌ ꞌin
Krixtu, chaꞌ ngujwi Ni lo wsi siꞌyaan, chaꞌ

kuꞌni tyii Ni kiꞌya nu ndukwian. Nan ni,
numdoꞌo laan ꞌin kiꞌyanundukwian chunꞌ
tñannuyꞌniKrixtu, tnun ꞌachaꞌyꞌniNdiose,
nxkeꞌ tianꞌ. 19Ndiya ska chaꞌ nu ndukwa lo
kityi kula ꞌin Ndiose nu nchkwiꞌ:
Kuꞌniǐn tyiǐn ꞌinnchgachaꞌnunchkwiꞌnten

nu tiya ꞌa, ndukwin Ndiose.
Loꞌo ja kuꞌniǐn tnuǔn chaꞌ nu ndlo ke nten,

ni siya suꞌwe ꞌa yꞌni xaꞌan neꞌ, nduk-
win Ni.

20 ¿Ni sa ñaꞌan tñan suꞌwe la ka kuꞌni nten
nu nchka ꞌa ꞌin chaꞌ ꞌin Ndiose sikwa a? ¿Ni
sa ñaꞌan tñan ka kuꞌni nten nu suꞌwe ꞌa yꞌni
xaꞌan a? ¿Ni ñaꞌan tñan ka kuꞌni nten nu
nchka ꞌanchkwiꞌ sikwaa? Ska ti lo chalyuu
re kunanjoꞌo tñan kanꞌ ꞌin neꞌ. Wa ykwiꞌ
Ndiose loꞌoan chaꞌ ja ngiꞌni chaꞌ ni siya wa
yꞌni xaꞌan ti nten chalyuunchga chaꞌ, ñaꞌan
ti nchga tintu ke nten nu ja xlyaa kunan
chaꞌ ꞌin Krixtu. 21 Yꞌni Ndiose chaꞌ ja ka
xuꞌwi lyo nten chalyuu ꞌin Ni chaꞌ ke ti neꞌ,
loꞌo jlyo ꞌa tiꞌ Ndiose. Loꞌo ni, ndlaa Ni ꞌin
nten nu sten chaꞌ ꞌin Ni, ti kwiꞌ chaꞌ nu
ngitsaꞌ ba ꞌin neꞌ, ni siya chaꞌ tintu nchkwiꞌ
ba, ndukwin nten bra kanꞌ.

22 Nchka tiꞌ neꞌ judío chaꞌ kuꞌni ba ska
chaꞌ tnun seꞌen ndiꞌin neꞌ, chaꞌ tsaa ñaꞌan
tiꞌ neꞌ chaꞌ nu chkwiꞌ ba bra kanꞌ; loꞌo neꞌ
xka laꞌa tsuꞌ tujoꞌo, nchka tiꞌ neꞌ chaꞌ xkwiꞌ
chaꞌ tiya ꞌa chkwiꞌ ba loꞌo neꞌ. 23 Loꞌo bare
ni, ska loo ti chaꞌ ngitsaꞌ ba ꞌin nten chaꞌ
ꞌin Krixtu nu wa ngujwi lo wsi chaꞌ kulaa
ꞌñaan ꞌin nchga chaꞌ xaꞌan. Kanꞌ kuxi ꞌa
nka tiye neꞌ judío xa wa ynan neꞌ chaꞌ nu
nchkwiꞌ bare. Loꞌo neꞌ xka laꞌa tsuꞌ, chaꞌ
tintu ꞌa nchkwiꞌ ba, nka tiye neꞌ kanꞌ; ja
nsuꞌwi chaꞌ tiya ꞌñaan siyaꞌ ti, nka tiye neꞌ
kanꞌ. 24Loꞌonanni, xkañaꞌannka tiyeanxa
nu ngulo suwi Ndiose ꞌñaan, ni siya lkaan
neꞌ judío, ni siya lkaan neꞌ xka laꞌa tsuꞌ. Ska
ti chaꞌ ꞌin Krixtu nchkwianꞌ. Ska ti Krixtu
ndiya nchga chabiyaꞌ, nchga chaꞌ suꞌwe nu
nchka tiꞌNdiose chaꞌkabiyaꞌ tianꞌ. 25Suꞌwe
ꞌa ndyoꞌo nchga chaꞌ nu nchkwiꞌ Ndiose,
ni siya nchkwiꞌ nten chalyuu chaꞌ tintu
ꞌa chaꞌ kanꞌ; kuxi la ndyoꞌo nchga chaꞌ
tnun nu nchkwiꞌ nten chalyuu nu nxkeꞌ
tiꞌ chaꞌ nchka ꞌa nchkwiꞌ. Kwiꞌ ngwañaꞌan
tnun la ti nchga loo tñan nu ngiꞌni Ndiose,
ni siya nchkwiꞌ nten chaꞌ ja nchka ꞌin Ni
kuꞌni Ni tñan; loꞌo kuxi la ndyaa toꞌo tñan

ngiꞌni nten ti ykwiꞌ ti. 26 ꞌWan taꞌa msñian
chaꞌ ꞌin Krixtu, tyaa yuꞌwi tiꞌ wan sa ñaꞌan
nten ngwa wan ti kulo, bra nu tka ngulo
suwi ti Ni ꞌwan. Ska tukwa ti wan nu
nchka ꞌa ꞌwan; siꞌi nten tnunngwawan, siꞌi
nten kuliyaꞌ ngwa wan seꞌen ndiꞌin wan lo
chalyuu, ska tukwa ti wan nu suꞌwe chinꞌ
ngwa ꞌwan. 27Ti kwiꞌ ꞌwannunchkwiꞌnten
chaꞌ ja suꞌwe wan siyaꞌ ti, loꞌo ni, lka wan
nten nu ndiya la tiꞌ Ndiose. Ngwañaꞌan
nchka tiꞌ Ndiose ta chaꞌ wjyuꞌu ꞌin nten
nu nxkeꞌ tiꞌ chaꞌ nchka ꞌa nchkwiꞌ; kanꞌ
chaꞌ wa ngulo suwi Ni ꞌwan, ni siya nten
tiꞌi lka wan. Loꞌo nda Ni chaꞌ wjyuꞌu ꞌin
nten nu tnun ꞌa chaꞌ nchka ꞌin, nxkeꞌ tiꞌ
neꞌ; kanꞌ chaꞌ ngulo suwi Ni ꞌwan, ni siya
ja nchka lye ꞌwan. 28 Ngwañaꞌan yꞌni Ni
chaꞌ ja kaja ꞌa ñaꞌan chkwiꞌ nten nu tnun la
nchka, ti ykwiꞌ ti neꞌ; kanꞌ chaꞌ ndlo suwi
Ni ꞌin neꞌ tiꞌi, ndlo suwi Ni ꞌin neꞌ nu nxtyi
lyoꞌo nten chalyuu ꞌin, ndlo suwi Ni ꞌin neꞌ
nu ja ska nan nsuꞌwi ꞌin. Kanꞌ lka nten nu
ndlo suwi Ndiose chaꞌ ka neꞌ nten ꞌin Ni.
29 Ngwañaꞌan ka biyaꞌ tianꞌ taꞌaan chaꞌ ja
suꞌwe si kuꞌniin siyeanꞌ loꞌo taꞌa ntean tloo
Ndiose. 30 Nde lka chaꞌ sikwa: Wa ykwiꞌ
Ndiose chaꞌ ka suꞌwa chaꞌ ꞌñaan loꞌo Jesu-
cristo, bra numsuꞌwaNi ꞌin Jesucristo chaꞌ
yanNi lo chalyuu. Ni siya ja ska chaꞌnchka
ꞌñaan, loꞌo Jesucristo ni, nchga chaꞌ nchka
ꞌin Ni siyaꞌ ti. Chunꞌ tñan nu yꞌni Krixtu
nchka suꞌwe kasiya ꞌñaan, ni siya ti kulo
ngwaan nten nu kuxi ꞌa tloo Ndiose; chunꞌ
tñan nu yꞌni Krixtu kaan nten ꞌin Ndiose,
chaꞌ Krixtu lka nu kulaa ꞌñaan ꞌin nchga
chaꞌ xaꞌan. 31 Kanꞌ chaꞌ, sa ñaꞌan ndukwa
chaꞌ lo kityi kula, ngwañaꞌan kuꞌnian: “Si
nchka tianꞌ chkwianꞌ loꞌo xka ta nten ꞌin
ska chaꞌ tnun nuwa yꞌnian, kanꞌ suꞌwe la si
chkwianꞌ ꞌin chaꞌ tnunnuyꞌni ykwiꞌXꞌnaan
bra kanꞌ.” Ngwañaꞌan nchkwiꞌ kityi kanꞌ.

2
Ni chaꞌ lka ngujwi Krixtu lo wsi

1 ꞌWan taꞌa msñian chaꞌ ꞌin Krixtu, tyuꞌwi
tiꞌ wan sa ñaꞌan nu yꞌniǐn ti kulo, bra nu
ngalaǎn seꞌen ndiꞌinwan chaꞌ chkwiǐnꞌ loꞌo
wan chaꞌ suꞌwe nuwa ykwiꞌNdiose loꞌoǔn,
chaꞌ ꞌin Jesucristo kanꞌ; ja kaꞌan ꞌa chaꞌ
tukwi ykwiǐnꞌ loꞌo wan bra kanꞌ, siꞌi chaꞌ
lye ꞌangwa ꞌñaǎn ykwiǐnꞌ loꞌowanbra kanꞌ.

2 Bra nu mdiꞌiǐn kichen tyi wan, mdaꞌan
chaꞌ tiyeěn chaꞌ ja siyaꞌ chkwiǐnꞌ xka la chaꞌ
loꞌo wan; ska ti chaꞌ ꞌin Jesucristo, ti kwiꞌ
Krixtu numjiꞌin kaꞌan neꞌ ꞌin lowsi, sa kanꞌ
ti chaꞌ ykwiǐnꞌ loꞌo wan bra kanꞌ. 3 Bra nu
ngalaǎn seꞌen ndiꞌin wan, mnaꞌan ꞌa tiǎnꞌ
mdiꞌiǐn bra kanꞌ; nchkwaǎn tiǎn mdiꞌiǐn
chaꞌ mdaꞌan ꞌa chaꞌ tiyeěn ni ñaꞌan xkwen
wan ꞌñaǎn bra kanꞌ. 4 Bra nu ngwaꞌuǔn
chaꞌ kanꞌ ꞌwan, ja mnaǎn kaꞌan ꞌa chaꞌ tiya
nu chkwiǐnꞌ loꞌo wan, ja yꞌniǐn sa ñaꞌan nu
ngiꞌni nten nu nchka ꞌa nchkwiꞌ. Ndiose
mda jwersa ꞌñaǎn; wa ykwiǐnꞌ loꞌo wan
nchga chaꞌ nu ytsaꞌ Tyiꞌi Ndiose ꞌñaǎn, chaꞌ
ka biyaꞌ suꞌwe tiꞌwan. 5Chunꞌ tñan nu yꞌni
Ndiose, kanꞌ chaꞌ msñi wan chaꞌ ꞌin Jesús
bra kanꞌ; siꞌi chunꞌ ska chaꞌ nu ngulo keěn
tiǎn chaꞌ nchka ꞌa ꞌñaǎn.

Ska chaꞌ suꞌwenunchka tiꞌNdiose chkwiꞌ
loꞌo nten

6Ni siyangwañaꞌan, ndiya ska chaꞌ suꞌwe
nu nchkwiǐnꞌ loꞌo nten nu nnan suꞌwe chaꞌ
ꞌin Ndiose; ska chaꞌ nu ndaꞌan tiye Ndiose
lka chaꞌ kanꞌ, siꞌi chaꞌ nu jlyo tiꞌ nten cha-
lyuu. Ti kwiꞌ ti chaꞌ, ja jlyo tiꞌ nu nka ndloo
la lo chalyuu re chaꞌ kanꞌ, chaꞌ wa tyii ti
tyempu nu kulo neꞌ kanꞌ tñan. 7 Ngwaꞌu
Ndiose chaꞌ suꞌwe kanꞌ ꞌñaǎn chaꞌ chkwiǐnꞌ
loꞌo nten. Ja ya ka biyaꞌ tiꞌ nten chalyuu
chaꞌ kanꞌ. Ti bra nu ja ya kwiñan Ni cha-
lyuu, ti bra kanꞌ mskeꞌ tiꞌ Ni sa ñaꞌan nu
kuꞌniNi; ngwa tiꞌNdiose chaꞌkulaaNi ꞌñaan
ꞌin chaꞌ xaꞌan xa nu xñian chaꞌ ꞌin Jesús.
Tnun ꞌa chaꞌ suꞌwe ka ꞌñaan bra kanꞌ. 8 Ja
ngwa biyaꞌ tiꞌ nten nu nka ndloo chalyuu
chaꞌ kanꞌ. Si ngwa jlyo tiꞌ neꞌ chaꞌ kanꞌ, sa
ñaꞌannumdaꞌanchaꞌ tiyeNdiose chaꞌkuꞌni
Ni, ja mjiꞌin kaꞌan neꞌ kanꞌ ꞌin Jesús lo wsi
brakanꞌ, ti kwiꞌXꞌnaan Jesús,nu tlyu ꞌa chaꞌ
suꞌwensuꞌwi ꞌinNi. 9Sañaꞌan lka chaꞌ renu
ndukwa lo kityi kula, ngwañaꞌan lka chaꞌ
kanꞌ:
Wayꞌni xuꞌweNdiose chaꞌ suꞌwenukaja ꞌin

nten nu nsuꞌwi tiye ꞌin Ni;
kanꞌ lka chaꞌ nu ja ya ñaꞌan nten chalyuu,

chaꞌ nu ja ya kunan nten, ti kwiꞌ ti
chaꞌ, ja mgii tiꞌ neꞌ chaꞌ ka chaꞌ kanꞌ.

10 Loꞌo nan ni, taꞌa msñian chaꞌ ꞌin Krixtu,
wa ngwaꞌu Ni ꞌñaan sa ñaꞌan ka chaꞌ suꞌwe
kanꞌ loꞌo Tyiꞌi Ndiose nu wa nda Ni chaꞌ
kanun niꞌ kasiya ꞌñaan. Waytsaꞌ suꞌweTyiꞌi

Ndiose ꞌñaannchga chaꞌnunka tiye Ndiose
chaꞌ kuꞌni Ni lo chalyuu, ni siya tukwi ꞌa
chaꞌ kanꞌ.

11 Nan nten chalyuu, keen tian nsuꞌwi
nchga chaꞌ nu nka tiyean; ska ti nan loꞌo
Ndiose ka jlyo tianꞌ nchga chaꞌ nu ndaꞌan
tiyean. Kwiꞌ ngwañaꞌan lka Ndiose, ska ti
Tyiꞌi Ndiose jlyo tiꞌ nchga chaꞌ nu ndaꞌan
tiye Ni. 12 Siꞌi ska kwiꞌin xaꞌan nu ndiꞌin lo
chalyuu ti lka Tyiꞌi nu wa nda Ndiose chaꞌ
kanun niꞌ kasiya ꞌñaan ni; wa nda Ndiose
Tyiꞌi Ni ꞌñaan, chunꞌ nu wa msñian chaꞌ ꞌin
Ni. Kwiꞌ ngwañaꞌan loꞌo Tyiꞌi Ndiose ka
biyaꞌ tianꞌnchga tñan suꞌwenungiꞌni Ni niꞌ
kasiya ꞌñaan. 13Bra nu kwaꞌuan chaꞌ suꞌwe
ꞌin Ndiose kanꞌ ꞌin nchga nten ꞌin Ndiose,
nten nu nsuꞌwi Tyiꞌi Ndiose niꞌ kasiya ꞌin,
bra kanꞌ jñaan ska chaꞌ nu chkwianꞌ nu
katsaꞌ Tyiꞌi Ndiose ꞌñaan; ja ndiꞌin chaꞌ tsaa
naankaꞌan ꞌa chaꞌnu chkwianꞌ, sa ñaꞌannu
ngiꞌni nten nu nchka ꞌa nchkwiꞌ, ti ykwiꞌ ti.

14 Nten nu ja suꞌwa chaꞌ ꞌin loꞌo Ndiose,
ja ka ka biyaꞌ tiꞌ neꞌ kanꞌ ska tñan nu ngiꞌni
Ndiose loꞌo Tyiꞌi Ni; ja nchka ka biyaꞌ tiꞌ
neꞌ chaꞌ kanꞌ, ja ngiꞌni suꞌwe chaꞌ kanꞌ siyaꞌ
ti, nxkeꞌ tiꞌ neꞌ kanꞌ. Ska ti si ndiꞌin Tyiꞌi
Ndiose niꞌ kasiya ꞌñaan, bra kanꞌ ka biyaꞌ
tianꞌ sa ñaꞌan lka chaꞌ kanꞌ, 15 Ka biyaꞌ
tianꞌ sa ñaꞌan ndyoꞌo nchga chaꞌ ꞌin Ni
bra nu ndiꞌin Tyiꞌi Ndiose niꞌ kasiya ꞌñaan,
loꞌo ja ka ꞌa xkwen nten xka la chaꞌ ꞌñaan.
16Ndendiya ska chaꞌnundukwa lokityi ꞌin
Ndiose: “¿Ti ka nu ka biyaꞌ tiꞌ sa ñaꞌan chaꞌ
ndaꞌan tiye Ndiose a? ¿Ta ka ꞌñaan kwaꞌuan
ska chaꞌ ꞌin Ni a?” ndukwin kityi. Ni siya
ngwañaꞌan, nan ni, wa jlyo tianꞌ sa ñaꞌan
chaꞌ ndaꞌan tiye ykwiꞌ Krixtu, chabiyaꞌ ꞌin
Tyiꞌi Ndiose.

3
Ska ti tñan ꞌin Ndiose ngiꞌni taꞌa neꞌ nu

nduꞌu chaꞌ ꞌin Jesús ꞌin nten
1 ꞌWan taꞌa msñian chaꞌ ꞌin Ndiose,

tyukwi tyempu nu mdiꞌiǐn kichen tyi wan
nu ngwa sꞌni, ja ngwa chkwiǐnꞌ nchga chaꞌ
nu ngwa tiǎnꞌ chkwiǐnꞌ loꞌo wan, chaꞌ ti
ji xñi suꞌwe wan chaꞌ ꞌin Tyiꞌi Ndiose nu
ytsaꞌ Ni ꞌñaan. Chinꞌ ti chaꞌ ykwiǐnꞌ loꞌo
wan bra kanꞌ, chaꞌ ñaꞌan ti ndaꞌan chaꞌ
kuxi tiye wan. Sa ñaꞌan lka nu xuwe kuneꞌ,
ngwañaꞌan ngwa wan, chaꞌ ti ji xñi suꞌwe

wan chaꞌ ꞌin Krixtu; 2 kanꞌ chaꞌ tiyaꞌ ti
ngwaꞌuǔn ꞌwan kwenta skaa chaꞌ. Sa ñaꞌan
lka ska kuwiꞌ kuneꞌ nu ngatiꞌ styiꞌ jyaꞌan
ti, chaꞌ ti ji ka ku, ngwañaꞌan ngwa ꞌwan,
chaꞌ ja ngwa ꞌwan kunan suꞌwe wan chaꞌ
nu nchkwiǐnꞌ. Ni siya ni ti, ti ji kuꞌni xaꞌan
wan bra ti, 3 chaꞌ ti ndiya la tiꞌ wan nchga
chaꞌ kuxi nu ngiꞌni nten chalyuu. Chaꞌ
nu liyeꞌ tiꞌ wan ꞌin taꞌa nten wan, chaꞌ nu
lye ꞌa wsuun ndiꞌin wan, kanꞌ chaꞌ chkanꞌ
tijyuꞌ chaꞌ ndiya la tiꞌ wan chaꞌ kuxi nu
ngiꞌni nten chalyuu. Ti ngiꞌni wan sa ñaꞌan
nu ngiꞌni nten kuxi, 4 chaꞌ ndiya neꞌ taꞌa
wan nu nchkwiꞌ: “Nten ꞌin Palyu lka bare”,
loꞌo ndiya xka ta neꞌ taꞌa wan nu nchkwiꞌ:
“Nten ꞌin Polo lka bare.” Sa ñaꞌan ngiꞌni
nten kuxi, ngwañaꞌan ngiꞌni wan bra kanꞌ.

5 ¿Ti ka nu lka Polo kanꞌ sikwa a? ¿Ti ka
nu lkaǎn sikwa a? ¿Ta siꞌi tñan ꞌin Ndiose
ngiꞌni taꞌa ba a? Chunꞌ chaꞌ nu ykwiꞌ ba
loꞌowan, kanꞌ chaꞌmsñiwanchaꞌ ꞌinKrixtu
nu nka Xꞌnaan bra kanꞌ. Wa lka tñan ngiꞌni
skaaba, ti kwiꞌ tñannundaXꞌnaan ꞌwachaꞌ
kuꞌni ba. 6Ñaꞌan tiꞌ skantennukata ska loo
nan, loꞌo kanꞌ xka nten nsuꞌwa tyiꞌa suun
nankwiñiikanꞌ, ngwañaꞌanngiꞌni bare loꞌo
wan; naꞌ lkaǎn nu yiꞌaǎn ytsaǎnꞌ chaꞌ kanꞌ
ꞌwan kulo ndukwa la, loꞌo chunꞌ ndiꞌin la
yaa Polo chaꞌ kwaꞌu la chaꞌ kanꞌ ꞌwan. Loꞌo
ska tiNdiosengiꞌniNi chaꞌkaluusuꞌwechaꞌ
kanꞌ niꞌ kasiya ꞌwan. 7 Ja nꞌni chaꞌ ti ka lka
nu ykwiꞌ chaꞌ kanꞌ loꞌo wan ti kulo, ja nꞌni
chaꞌ ti ka lka nu ngwaꞌu la chaꞌ kanꞌ ꞌwan
chunꞌ ndiꞌin la. Ska ti Ndiose lka nu nduun
loo la chaꞌ ꞌin Ni, chaꞌ Ndiose lka nu ngiꞌni
chaꞌ kaluu suꞌwe chaꞌ kanꞌ niꞌ kasiya ꞌwan.
8Suꞌwa ti ngiꞌni ba tñan loꞌo taꞌa ndaꞌan ba,
ni siyaykwiꞌba loꞌowankulondukwa la, ni
siya nduꞌu suꞌwe la ba chaꞌ kanꞌ ꞌwan chunꞌ
ndiꞌin la. Loꞌo Ndiose ni, kanꞌ nu tya chaꞌ
suꞌwe ꞌwa, sa ñaꞌan tñan suꞌwe nu ngiꞌni
skaa ba chaꞌ ꞌin Ni. 9 Taꞌa ngiꞌni ba tñan ꞌin
Ndiose lkabare; loꞌo ꞌwan, ngiꞌniNi tñanniꞌ
kasiya ꞌwan, ti kwiꞌ tñan ꞌinNdiose lkakanꞌ.
Nchka tiǎnꞌ chkwiǐnꞌ ska chaꞌ tiya loꞌo

wan ni: ñaꞌan tiꞌ ska naꞌan tnun nu ndyaꞌ
chaꞌ ꞌin Ndiose, ngwañaꞌan lka wan; 10 loꞌo
naꞌ ni, ñaꞌan tiꞌ nten nu nñan naꞌan kanꞌ
chaꞌ ꞌin Ndiose, ngwañaꞌan lkaǎn loꞌo wan,
chunꞌ nduꞌuǔn chaꞌ ꞌin Ndiose ꞌwan. Xka
chaꞌ ni: sa ñaꞌan lka si wa mstyaǎn suꞌwe

ska kiyaꞌ naꞌan, loꞌo kanꞌ mdiyan xka ta
yu nu kwiñan ji naꞌan kanꞌ, ngwañaꞌan lka
taꞌa ndaꞌaǎn tñan nu ngwaꞌu la chaꞌ kanꞌ
ꞌwan. Nchgantennunñannaꞌanndiꞌin chaꞌ
tyaꞌan suꞌwe chaꞌ tiye neꞌ kulo ndukwa la
sañaꞌan tyisnan tyaꞌnaꞌan; kwiꞌngwañaꞌan
nchga taꞌa ngiꞌni ba tñan, ndiꞌin chaꞌ kiꞌya
suꞌwe ba kwenta sa ñaꞌan nu ka kwaꞌu
suꞌwe la ba chaꞌ kanꞌ ꞌin nten. 11 Loꞌo
Ndiose ni, wa lka mstya Ni ꞌin Jesucristo,
chaꞌ ska ti Ni lka suun nchga chaꞌ kanꞌ, chaꞌ
ti kwiꞌ Jesús lka kiyaꞌ chaꞌ nuwamsñian ꞌin
Stian Ndiose; ja nsuꞌwi xka la joꞌo, ta xka
la nten nu lka suun chaꞌ kanꞌ. 12Ndiya neꞌ
taꞌaan nu nduꞌu suꞌwe la ꞌñaan taꞌaan, sa
ñaꞌan lka si kwiñan neꞌ ska naꞌan suꞌwe; sa
ñaꞌan lka si tyaꞌ naꞌan kanꞌ ni siya loꞌo oro,
ni siya loꞌo plata, ni siya loꞌo kee xaa nu
kaꞌan ꞌa ngaꞌan tyaꞌ naꞌan kanꞌ. Ndiya xka
ta neꞌ taꞌaan nu kuxi la nduꞌu ꞌin taꞌaan, sa
ñaꞌan lka si kwiñanneꞌ ska naꞌannu kuxi ti,
nu ndyaꞌ loꞌo yka ti, ta loꞌo kii, o ta loꞌo lkaꞌ
ti. 13Xawamdyii chaꞌ bra kanꞌ, bra nu kan
Jesucristo xiyaꞌ chaꞌ kuꞌni biyaꞌ Ni ꞌin nten
chalyuu, bra kanꞌ tyija lyo chaꞌ ꞌin Ndiose
sa ñaꞌan tñan nu yꞌni neꞌ kwenta skaa neꞌ.
Xa nu tiya tsan kanꞌ tsaa tñan nu yꞌni skaa
nten lo kiiꞌ tnun, chaꞌ kuꞌni biyaꞌNi ꞌin ran;
si skin tñan kanꞌ, ja suꞌwe ngwa tñan kanꞌ
bra kanꞌ; si ja skin ran, bra kanꞌ ka biyaꞌ tiꞌ
Ni chaꞌ suꞌwe ꞌa tñan nu yꞌni yu kanꞌ. 14Bra
nu talo tñannu yꞌni ska nten chaꞌwandyaa
lokiiꞌkanꞌ, brakanꞌ taNi chaꞌ suꞌwenukaja
ꞌin nten kanꞌ. 15 Loꞌo bra nu skin tñan ꞌin
ska nten lo kiiꞌ kanꞌ, ja ñaꞌan ꞌa neꞌ ꞌin ran
bra kanꞌ; siyaꞌ ti kanaꞌ tñan ꞌin neꞌ kanꞌ. Ti
kulaa Ndiose ꞌin neꞌ kanꞌ, ni siya wa skin ti
ykwiꞌ nten kanꞌ.

16-17 Loꞌo laa tnun seꞌen ngiꞌni tnun neꞌ
judío ꞌin Ndiose ni, ndiya ꞌa tiꞌ Ndiose ꞌin
laa kanꞌ, chaꞌ ꞌin Ni ndyaꞌ naꞌan kanꞌ; tlá
ꞌa Ndiose si kuꞌni ñuꞌun nten ꞌin laa kanꞌ.
Loꞌo ꞌwan ni, nchga ta wan nu msñi wan
chaꞌ ꞌin Krixtu, lka wan sa ñaꞌan lka laa
tnun kanꞌ, chaꞌ ndiya ꞌa tiꞌ Ndiose ꞌwan;
kwiꞌngwañaꞌanwanganunTyiꞌi Ndiose niꞌ
kasiya ꞌwan. Kuꞌni tyii Ndiose ꞌin nchga
nten nu kuꞌni ñuꞌun ꞌwan taꞌa msñian chaꞌ
ꞌin Jesús.

18Wamsñian chaꞌ ꞌin Krixtu ni, kanꞌ chaꞌ
suꞌwe la si ja chkwianꞌ chaꞌ nsuꞌwi ꞌa chaꞌ
tiya ꞌñaan, ti ykwiinꞌ tian, sa ñaꞌan ngiꞌni

nten chalyuu nu tiya ꞌa. Ja suꞌwe si tyaꞌan
chaꞌ tiyean ngwañaꞌan. Ndiꞌin chaꞌ tyaꞌan
chaꞌ tiyean chaꞌ ja nsuꞌwi chaꞌ tiya ꞌñaan
siyaꞌ ti, loꞌo kanꞌ ka kuꞌni Ndiose chaꞌ kiꞌya
ska chaꞌ nu ñi kean. 19Ni siya nchkwiꞌ nten
chalyuu chaꞌ nchka ꞌa ꞌin neꞌ, chaꞌ suꞌwe
ꞌa chaꞌ nu ndaꞌan tiye neꞌ, siꞌi ngwañaꞌan
nxkeꞌ tiꞌ Ndiose ñaꞌan Ni ꞌin neꞌ; ja suꞌwe
siyaꞌ ti chaꞌnunchkwiꞌnten chalyuu, nxkeꞌ
tiꞌ Ni. Ndukwa ska chaꞌ lo kityi kula nu
nchkwiꞌ chaꞌ: “Ngiꞌni Ndiose chaꞌ xtiyaaꞌ
chaꞌ tiya nsuꞌwi ke nten chalyuu, ni siya
tiya ꞌa neꞌ, nxkeꞌ tiꞌ neꞌ” ndukwin lo kityi
kula kanꞌ. 20Kwiꞌ ngwañaꞌan ndukwa xka
chaꞌ lo kityi kanꞌ: “Wa jlyo tiꞌ Ndiose chaꞌ
ja ka kuꞌni nten chalyuu tñan ꞌin Ni si siyeꞌ
neꞌ chaꞌ tiya ꞌa neꞌ.” 21 Kanꞌ chaꞌ ja kuꞌni
siyeꞌwan loꞌo taꞌa wan chaꞌ ndyaa ñaꞌan ꞌa
tiꞌwan ꞌin ska ti nten taꞌa ba. Chaꞌ ꞌwan lka
nchga taꞌa ngiꞌni ba tñan, 22 ni siya naꞌ, ni
siya Polo, ni siya Tyu; kwiꞌngwañaꞌan, chaꞌ
ꞌwan lka nchga chaꞌ nu nchka lo chalyuu,
ni siya luꞌuan, ni siya wa ngujwian, ni siya
ska chaꞌ nu nchka ni, ni siya ska chaꞌ nu
ka nde loo la. Chaꞌ ꞌwan lka nchga chaꞌ nu
nchka lo chalyuu sikwa. 23 Loꞌo ꞌwan ni,
chaꞌ ꞌin Krixtu lka wan; loꞌo Krixtu ni, chaꞌ
ꞌin Ndiose lka Ni.

4
Krixtu lka numda tñan kanꞌ ꞌin Palyu loꞌo

taꞌa ndaꞌan yu tñan
1Ndiꞌin chaꞌ tyuꞌwi tiꞌwan chaꞌ kwiꞌ tñan

ꞌin Krixtu ngiꞌni ba. Ndiꞌin chaꞌ kwaꞌu ba
ꞌin nten nchga chaꞌ nu wa ngwaꞌu Ndiose
ꞌwa; ska chaꞌ nu ja ya kunan nten chalyuu
siyaꞌ ti, kanꞌ lka chaꞌ nu kwaꞌu ba ꞌin neꞌ.
2 Loꞌo nten nu ndiꞌin chaꞌ kuꞌni ska tñan,
nchga tsan ndiꞌin chaꞌ tyuꞌwi tiꞌ neꞌ nchga
tñannungulo xꞌnanneꞌ ꞌin neꞌ. 3Chaꞌ ꞌñaǎn,
ja ntseěn ꞌwan, ja ntseěn ꞌin ya ñaꞌan ti
chaꞌ nu chkwiꞌ wan ꞌñaǎn; ni siya chkwiꞌ
nchga nten chalyuu ꞌñaǎn, ja ntseěn ꞌin neꞌ
siyaꞌ ti. Ja ska chaꞌ kuxi ndiꞌin ꞌñaǎn si
nchka tiꞌneꞌxtyaneꞌkiꞌya ꞌñaǎn,nxkeꞌ tiǎnꞌ;
4kwiꞌngwañaꞌanchaꞌ ꞌinNdiose, ja la yꞌniǐn
chaꞌ kuxi, nxkeꞌ tiǎnꞌ. Ja nchkwiǐnꞌ chaꞌ
ja tukwin ka ꞌin xtya kiꞌya ꞌñaǎn siyaꞌ ti,
ska ti Ndiose nu nka Xꞌnaan ka ꞌin Ni kuꞌni
biyaꞌ Ni ꞌñaǎn xa wa mdyii chalyuu. 5 Loꞌo
ꞌwan, ja ndiꞌin chaꞌ xtya wan kiꞌya ꞌin ska

nten bra ti; kata wan chinꞌ sa bra nu kan
ykwiꞌ Ni nu nka Xꞌnaan, kanꞌ lka nu kuꞌni
biyaꞌ ꞌñaan taꞌaan. Bra kanꞌ tyija lyo ꞌin
Ni nchga chaꞌ nu nsuꞌwi mnan niꞌ kasiya
ꞌñaan, ni siya ska chaꞌ nu ja nchka tianꞌ
katsaanꞌ ꞌin taꞌaan nten chalyuu. Katsaꞌ Ni
nchga chaꞌ nu nsuꞌwi niꞌ kasiya ꞌin nchga
ntenchalyuu, loꞌokanꞌ taNinusuꞌwe ꞌñaan,
nchga chaꞌ suꞌwe nu ndukwin Ni chaꞌ kaja
ꞌñaan kwenta skaan bra kanꞌ.

6 Nchkwiǐnꞌ chaꞌ kanꞌ loꞌo wan chaꞌ ka
tyiꞌin wan suꞌwe ti. Nchkwiǐnꞌ ꞌaǎn chaꞌ
ꞌwa taꞌa tyukwaa ba, naꞌ loꞌo Polo, chaꞌ ka
biyaꞌ chinꞌ tiꞌwan sa ñaꞌan ndiꞌin chaꞌ ꞌwa;
ngwañaꞌan ka biyaꞌ tiꞌ wan chaꞌ ja suꞌwe
xñi wan xka la chaꞌ, nu siꞌi chaꞌ nu ñi nu
ndukwa lo kityi chaꞌ ꞌin Ndiose. Ja suꞌwe
chaꞌ nchkwiꞌ suꞌwe wan loꞌo ska ti yu taꞌa
ba nundaꞌanñaꞌan ꞌawan ꞌin yu, loꞌo chunꞌ
ndiꞌin la kuꞌni wan chaꞌ xaꞌan loꞌo xka yu
taꞌa ba. 7 ¿Ni chaꞌ lka chaꞌ ndloo ꞌa chaꞌ
ꞌwan, ti ykwiꞌ ti wan, loꞌo ja nduwe tiꞌwan
chaꞌ ꞌin xka ta nten? Ndiose nda nchga nan
nunsuꞌwi ꞌwan, nchga tñannunchka ꞌwan;
kanꞌ chaꞌ ja ndiꞌin chaꞌ kuꞌni siyeꞌwan loꞌo
taꞌa nten wan sikwa. Ja mxaꞌan chalyuu
ꞌwan chunꞌ tñan nu ngiꞌni wan, ti ykwiꞌ ti
wan;Ndiosengiꞌni chaꞌ lkawansañaꞌannu
lka wan ni.

8 Ngiꞌni wan chaꞌ ndloo ꞌa chaꞌ ꞌwan, ti
ykwiꞌ ti wan; ja ska ꞌa nan lyiji ꞌwan siyaꞌ ti,
nxkeꞌ tiꞌwan; ngiꞌni wan sa ñaꞌan nu ngiꞌni
neꞌ kuliyaꞌ, ndiꞌin wan sa ñaꞌan ndiꞌin nu
nka ndloo la lo chalyuu. Loꞌo bare ni, ja
ngiꞌni ꞌa wan kwenta ꞌwa. Kanꞌ chaꞌ ni, si
chañi chaꞌ lka wan ndloo la ꞌwa, ¿ja ta wan
chabiyaꞌ chaꞌ ka suꞌwa chinꞌ chaꞌ ꞌwa loꞌo
wan bra kanꞌ, chaꞌ loꞌo ba ka ba nten tnun
bra kanꞌ a? 9 Nxkeꞌ tiǎnꞌ chaꞌ wa mxnun
tijyuꞌ Ndiose ꞌwa loꞌo taꞌa ndaꞌan ba. Kulo
ndukwa la ngulo Ni tñan ꞌwa chaꞌ tsaa ba
tijyuꞌ chaꞌ chkwiꞌ ba chaꞌ ꞌin Ni loꞌo nten;
loꞌo ni, nganun chunꞌ la ba ꞌin taꞌaan, ñaꞌan
tiꞌ presu nu ngita chaꞌ kujwi nten ꞌin. Wa
lka ba ska nan nu naꞌan kwiꞌya nten ꞌin,
ni siya nten chalyuu ñaꞌan kwiꞌya ꞌwa, ni
siya angajle nu ndiꞌin loꞌo Ndiose nde niꞌ
kwanñaꞌan kwiꞌya ꞌwa. 10 ¡Ja chanwamnaꞌ
chaꞌ tiya ꞌwa chunꞌ yten ba chaꞌ ꞌin Krixtu!
Loꞌo ꞌwanni, nxkeꞌ tiꞌwanchaꞌ suꞌwe ꞌa jlyo
tiꞌ wan chaꞌ ꞌin Krixtu. ¡Chinꞌ la tñan ngiꞌni

bare, ngula la tñan ngiꞌni wan, nxkeꞌ tiꞌ
wan! ¡Chañi chaꞌ chen la ñaꞌan ngiꞌni nten
loꞌo bare; loꞌo ꞌwan, lye la ngiꞌni tnun neꞌ
ꞌwan! 11Ni siya kwiꞌ ñaꞌan bra ni, ti ndiya
bra nu ja ndyiji nan ku ba, ja ndyiji nan
koꞌo ba; ni siya teꞌ kusun nchkuꞌ ba, ndiꞌin
bra. Njyiꞌin neꞌ ꞌwa, loꞌo ja ndukwa naꞌan
tyi ba, xkwiꞌ ndaꞌan yuꞌwi ti ba. 12 Tiꞌin ꞌa
tñan nu ngiꞌni ba chaꞌ kaja ñaꞌan nu tyijin
yuꞌwi ꞌwa chalyuu. Bra nu tiꞌí ꞌa nchkwiꞌ
nten loꞌo ba, ja nchkwiꞌ ba chaꞌ tiꞌí loꞌo neꞌ;
suꞌwe ti nchkwiꞌ ba loꞌo neꞌ bra kanꞌ. Bra
nu tiꞌí ꞌa tiꞌ nten ꞌwa, ndalo ꞌa ba bra kanꞌ;
ja nskwen yaꞌ ba ꞌin neꞌ siyaꞌ ti. 13Ni siya
chen ꞌa ñaꞌan nchkwiꞌ nten loꞌo ba, ndalo
ba ꞌin neꞌ bra kanꞌ, ndiꞌya tlaꞌ tiye ba loꞌo
neꞌ. Ni siya ni, ñaꞌan ti ngiꞌni nten chaꞌ kuxi
loꞌo ba. Sa ñaꞌan si lka ba yuu kutsuꞌ nu
nganun lo tyiꞌa yuu, sa ñaꞌan si lka ba mti
nu nxkwan ti nten, ngwañaꞌan lka ba, chaꞌ
ja ska nsuꞌwi lyo ba siyaꞌ ti, nchkwiꞌneꞌ loꞌo
taꞌa neꞌ.

14Chaꞌ nu ndaꞌaǎn kityi re, ja nchka tiǎnꞌ
chaꞌ ka jyuꞌu tiꞌ wan; sa kanꞌ ti chaꞌ nchka
tiǎnꞌ chaꞌ ja kuꞌni siyeꞌ ꞌawan loꞌoba. Ndiya
ꞌa tiǎnꞌ ꞌwan, sa ñaꞌan si lka wan sñiěnꞌ.
15Ndiya kaꞌan ꞌa taꞌa ndiꞌin chaꞌ ꞌñaan loꞌo
Krixtu nu ka kwaꞌu la chaꞌ kanꞌ ꞌwan, ni
siya skaǎn tiǎnnungiꞌniǐn loꞌowansañaꞌan
si lkaǎn stiwan, chaꞌwamdyii ytsaǎnꞌ ꞌwan
nchga chaꞌ suꞌwe nu wa ykwiꞌ Jesucristo
loꞌoǔn; chunꞌ chaꞌ nu wa ykwiǐnꞌ loꞌo wan,
yten wan chaꞌ ꞌin Jesús. 16 Kanꞌ chaꞌ ni,
nchkwiǐnꞌ ꞌaǎn loꞌo wan chaꞌ kuꞌni wan sa
ñaꞌan nu naꞌan wan ngiꞌniǐn.

17 Loꞌo kityi re nsuꞌwaǎn ꞌin Timu chaꞌ
tsaa yu seꞌen ndiꞌin wan, chaꞌ lka yu kanꞌ
sa ñaꞌan lka ska sñiěnꞌ, chaꞌndiya ꞌa tiǎnꞌ ꞌin
yu, loꞌo suꞌwe ꞌamsñi yu chaꞌ ꞌin Jesucristo.
Nchga kichen seꞌen ndaꞌaǎn, seꞌen ndiꞌin
ska ta nten ꞌin Jesús, la kanꞌ nduꞌuǔn nchga
chaꞌ suꞌwe nu ndiꞌin chaꞌ kuꞌnian lo cha-
lyuu bra nu wa msñian chaꞌ ꞌin Jesucristo;
kwiꞌ ngwañaꞌan ngiꞌniǐn tyukwi tyempu
chabiyaꞌ ꞌin Jesucristo. Loꞌo Timu katsaꞌ
yu ꞌwan chaꞌ ngwañaꞌan ngiꞌniǐn. 18 ¿Ni
sa ñaꞌan tñan ngiꞌni neꞌ taꞌa wan nu lye
ꞌa ngiꞌni siyeꞌ loꞌo taꞌa wan sikwa a? ¿O
ta ja kaǎn nde kichen Corinto seꞌen ndiꞌin
wan, xkeꞌ tiꞌ wan a? 19 Ja kuwe tiꞌ wan, ti
kaǎn laǎn ndla ti seꞌen ndiꞌin wan chabiyaꞌ

ꞌin Ndiose nu nka Xꞌnaan. Loꞌo kanꞌ tyija
lyo chaꞌ ꞌwan ꞌñaǎn, bra nu ñaꞌaǎn sa ñaꞌan
tñan ngiꞌni neꞌ nu ngiꞌni siyeꞌ kanꞌ; loꞌo ja
tsaa ñaꞌan tiǎnꞌ ꞌin neꞌ kanꞌ loꞌo chaꞌ nu
nchkwiꞌ ti neꞌ kanꞌ bra kanꞌ. 20 Ja ka sten
yuꞌwian chaꞌ ꞌin Ndiose chaꞌ ka Ni ndloo
niꞌ kasiya ꞌñaan chaꞌ nu nchkwiinꞌ tian chaꞌ
ꞌin Ni; nchka tiꞌ Ndiose chaꞌ kuꞌnian tñan
ꞌin Ni, sa ñaꞌan tñan nu ngiꞌni Ni. 21 Jlyo
tiǎnꞌ chaꞌ ka suꞌwe la ka tiye wan si suꞌwe
ti xuꞌwi tiyeěn ñaꞌaǎn ꞌwan, bra nu kalaǎn
seꞌen ndiꞌinwan; loꞌo suꞌwe la si suꞌwe ti ka
chkwiǐnꞌ loꞌowanbra kanꞌ. Ja suꞌweka tiye
wansi xkwiꞌ chaꞌnu tlá ꞌachkwiǐnꞌ loꞌowan
bra kanꞌ.

5
Ja tawan chabiyaꞌ sten taꞌawan nu lye ꞌa

ngiꞌni chaꞌ xaꞌan laja wan
1 Wa ynaǎn ska rsun chaꞌ chen ꞌa ñaꞌan

ngiꞌni ska yu taꞌa msñi wan chaꞌ ꞌin Jesu-
cristo ni. Neꞌ xka laꞌa tsuꞌ, ja ngiꞌni neꞌ
sa kwa chaꞌ kuxi, ni siya ja ya kunan neꞌ
chaꞌ nu nchkwiꞌ Ndiose siyaꞌ ti. Nde tñan
ngiꞌni yu: wa yten yuꞌwi yu loꞌo jyaꞌan
naꞌan yu. 2 ¡Loꞌo ñaꞌan ti ngiꞌni siyeꞌ wan
loꞌo taꞌa wan, ni siya ndiꞌin chaꞌ ka jyuꞌu
ꞌa tiꞌwan siꞌya chaꞌ xaꞌan kanꞌ! Ndiꞌin chaꞌ
kulo wan ꞌin yu nu ngiꞌni chaꞌ xaꞌan kanꞌ
laja wan, chaꞌ ja tyaꞌan suꞌwa ꞌa yu loꞌo
wan. 3 Ska ñaꞌan ndyoꞌo ti chaꞌ; ni siya ja
ndiꞌiǐn loꞌo wan ni, chaꞌ kuꞌni biyaǎnꞌ ꞌin
yu kanꞌ, kwiꞌ seꞌen ti ndiꞌiǐn seꞌen ndiꞌin
wan, nxkeꞌ tiǎnꞌ, chaꞌ ndyuꞌwi ꞌa tiǎnꞌ ꞌwan.
Kanꞌ chaꞌ wa lka mstyaǎn kiꞌya ꞌin yu nu
ngiꞌni chaꞌ kuxi kanꞌ. 4 Nde tñan kuꞌnian
sikwa: Tyoꞌ tiꞌin wan sa tlyu ti chabiyaꞌ
ꞌin Jesús nu nka Xꞌnaan, chaꞌ kuꞌni biyaꞌ
wan ꞌin yu kanꞌ ndla ti. Ska ti chaꞌ nka
tiyeěn loꞌo wan, kwiꞌ ngwañaꞌan chabiyaꞌ
ꞌin Jesucristo kuꞌni wan ngwañaꞌan. 5 Bra
kanꞌ kulaa yaꞌwan ꞌin yu chaꞌ kanun yu yaꞌ
kuneꞌ xaꞌan. Ni siya kanaꞌ tyukwi ñaꞌaan
yu bra kanꞌ, ni siya kanaꞌ chaꞌ ꞌin yu seꞌen
ndiꞌin yu lo chalyuu, bra nu tsaa tii cha-
lyuu, ja chan kuꞌni Xꞌnaan chaꞌ tlyu tiꞌ ꞌin
yu, tyaan yꞌya Ni kasiya ꞌin yu.

6 Siꞌi chaꞌ suꞌwe ngiꞌni wan bra nu ngiꞌni
siyeꞌ wan loꞌo taꞌa wan. ¿Ja jlyo tiꞌ wan
sa ñaꞌan ngiꞌni skwan tiyeꞌ a? Ni siya
chinꞌ ti skwan tiyeꞌ xuꞌwi lo kata jaxlya,

loꞌo kuꞌni ran chaꞌ skwen kaꞌan ꞌa skwan
bra kanꞌ. 7 Kwiꞌ ngwañaꞌan lka wan, chaꞌ
nu ndukwi wan kiꞌya kanꞌ. Wa lka kiꞌya
kanꞌ ꞌwan sa ñaꞌan lka skwan tiyeꞌ nu ja
suꞌwesiyaꞌ ti, ndiꞌin chaꞌxkwanwannchga
skwan kanꞌ; xiyaꞌ xtiyaaꞌ kwi wan skwan
jaxlya bra kanꞌ, ni siya ja xtiyaaꞌ ꞌawan ran
loꞌo skwan tiyeꞌ ni. Kwiꞌ ngwañaꞌan ꞌwan,
ndiꞌin chaꞌ kulaa yaꞌ wan kiꞌya nu ndukwi
wan, chaꞌ xaꞌan chaꞌ nu ndiꞌin niꞌ kasiya
ꞌwan, chaꞌ ka luwi kasiya ꞌwan xiyaꞌ. Loꞌo
ni, wa lka luwi kasiya ꞌwan chunꞌ tñan nu
yꞌni Jesús. Xka chaꞌ ni, bra nu nchka taꞌa
Pascua, ndyuꞌwi tianꞌ chaꞌ yꞌni tyii Krixtu
kiꞌya nu ndukwian. Siꞌyaan taꞌaan ngujwi
Krixtu lowsi, ngwaNi lomstannu luꞌusiꞌya
kiꞌya nu ndukwian. 8Kanꞌ chaꞌ ndiꞌin chaꞌ
tyuꞌwi tianꞌ ꞌin Krixtu nchga tsan, chaꞌ xka
ñaꞌan kuꞌnian lo chalyuu bra kanꞌ; suꞌwe
ti kuꞌnian loꞌo taꞌa ntean, xkwiꞌ chaꞌ nu
ñi chkwianꞌ loꞌo neꞌ, chaꞌ nu ni lkaan sa
ñaꞌan lka jaxlya nu ndyaꞌ kwi; ja ndiꞌin ꞌa
chaꞌ kuꞌnian sa ñaꞌan nu yꞌnian sꞌni bra nu
ndiꞌin chaꞌ kuxi ꞌñaan, bra nu ndiꞌin chaꞌ
chen ñaꞌan ꞌñaan. Kanꞌ ngwaan sa ñaꞌan
ngwa skwan tiyeꞌ kanꞌ nu ja suꞌwe siyaꞌ ti.

9Lo xka kityi nu wamsuꞌwaǎn yaa seꞌen
ndiꞌin wan ti kulo, kanꞌ ngwaꞌaǎn chaꞌ ja
ka suꞌwa chaꞌ ꞌwan loꞌo nten nu xkwiꞌ chaꞌ
chen ñaꞌan ngiꞌni. 10 Ja ykwiǐnꞌ loꞌo wan
chaꞌ ja chkwiꞌ wan siyaꞌ ti loꞌo neꞌ kuxi.
Ndiꞌin ꞌanten chalyuunu jannan ꞌa chaꞌnu
nchkwiꞌ Ndiose, nu ngiꞌni chaꞌ chen ñaꞌan,
nu nxitukwi ꞌa tiꞌnan nundiꞌin ꞌin nten, nu
ngiꞌni kunan, nu ngiꞌni tnun ꞌin nkwin joꞌo
ti. Ja ka tyoꞌo ntaan ꞌin neꞌ kanꞌ, ska ti si
tyoꞌoan lo chalyuu tyaan siyaꞌ ti. 11 Ja suꞌwe
chaꞌ ka suꞌwa chaꞌ ꞌwan loꞌo nten nu ngiꞌni
ngwañaꞌan, ni siya chkwiꞌneꞌ loꞌowan chaꞌ
taꞌa nten ꞌin Jesucristo lka neꞌ; kanꞌ lka chaꞌ
nu nchka tiǎnꞌ chkwiǐnꞌ loꞌo wan. Ja ka
suꞌwa chaꞌ ꞌwan loꞌo neꞌ kanꞌ si chen ñaꞌan
ngiꞌni neꞌ, si nxitukwi tiꞌ neꞌ nan nu ndiꞌin
ꞌin nten, si ngiꞌni tnun neꞌ ꞌin nkwin joꞌo,
si chen ꞌa ñaꞌan nchkwiꞌ neꞌ loꞌo nten, si
kuꞌwi neꞌ, si ngiꞌni neꞌ kunan; ja ka xñiwan
chaꞌ ꞌin nten nu ngiꞌni ngwañaꞌan. Ni siya
nchkwiꞌ neꞌ chaꞌ suꞌwa ꞌa ndiꞌin chaꞌ ꞌin neꞌ
loꞌo Jesús, ja ka suꞌwa chaꞌ ꞌwan loꞌo neꞌ
kanꞌ. Ti kwiꞌ ti chaꞌ, ja suꞌwe tyukwa wan
kuwan tyija loꞌontennungiꞌningwañaꞌan.

12-13Xka tantennukuxingiꞌni, janchkwiǐnꞌ
chaꞌ ꞌin neꞌ kanꞌ. Siꞌi chaꞌ ꞌñaǎn lka nten nu
ja ndukwa chaꞌ ꞌin Ndiose siyaꞌ ti, Ndiose
kuꞌni biyaꞌNi ꞌin neꞌ kanꞌ bra nu nduun neꞌ
tloo Ni. Loꞌo neꞌ taꞌa ndiꞌin chaꞌ ꞌwan loꞌo
Krixtu, suꞌwe la si ti kwiꞌ ꞌwan kuꞌni biyaꞌ
wan ꞌin taꞌa wan, nxkeꞌ tiǎnꞌ. Kanꞌ chaꞌ
sikwa, kulaayaꞌwan ꞌinntennuchenñaꞌan
ngiꞌni lo chalyuu, chaꞌ jaka suꞌwachaꞌ ꞌwan
loꞌo neꞌ kanꞌ siyaꞌ ti.

6
Bra nu ndiꞌin chaꞌ wsuun ꞌñaan loꞌo taꞌa

ntean
1 ꞌWan taꞌa msñian chaꞌ ꞌin Jesús, bra nu

nxuun wan loꞌo taꞌa nten wan, ¿ta suꞌwe la
chaꞌ ndaꞌan wan seꞌen ndiꞌin wse, xkeꞌ tiꞌ
wan a? ¿Ta suꞌwe chaꞌ ndaꞌan wan seꞌen
ndiꞌin nten nu ja ndiꞌin chaꞌ ꞌin loꞌo Ndiose
siyaꞌ ti?, xkeꞌ tiꞌ wan. ¿O ta ja suꞌwe la si
tsaawanseꞌenndiꞌinneꞌ taꞌamsñiwanchaꞌ
ꞌin Jesús a?, chaꞌ kuꞌni biyaꞌ neꞌ chaꞌ ꞌwan.
Ngwañaꞌan ka tiin chaꞌ ꞌwan loꞌo taꞌa wan
brakanꞌ. 2Wajlyo tiꞌwanchaꞌ ti kwiꞌ taꞌaan
ndiꞌin chaꞌ kuꞌni biyaanꞌ ꞌin nchga nten
chalyuu xa wa tyii ti chaꞌ, chaꞌ wa ndiꞌin
chaꞌ ꞌñaan loꞌoNdiose. Singwañaꞌanka tñan
nu kuꞌni wan chunꞌ ndiꞌin la, ¿ni chaꞌ ja ka
ꞌwan kuꞌni biyaꞌ wan ꞌin ska chaꞌ xuwe ti
lo chalyuu re ni? 3Loꞌo ngwañaꞌan angajle
ni, ¿ta ja jlyo tiꞌ wan chaꞌ loꞌo ꞌin angajle
ndiꞌin chaꞌ kuꞌni biyaanꞌ a? ¡Kanꞌ chaꞌ ka
ꞌñaan ti ykwiinꞌ tian kuꞌni biyaanꞌ ska chaꞌ
nu nchka ꞌñaan loꞌo taꞌaan lo chalyuu re!
4 Bra nu nchka ska chaꞌ wsuun ꞌwan loꞌo
taꞌa wan, ja suꞌwe tsaa loꞌo wan ꞌin taꞌa
wanchaꞌkabiyaꞌ chaꞌ ꞌwan tloo xka tanten
nu ja nnan chaꞌ ꞌin Jesús. 5Nchkwiǐnꞌ chaꞌ
re chaꞌ ka jyuꞌu tiꞌ wan tloo Ndiose. ¿Ta
ja ndiya ska nten taꞌa wan nu ka ꞌin kuꞌni
biyaꞌ chaꞌ ꞌwan loꞌo taꞌa wan a? 6Xka ñaꞌan
ngiꞌni wan nde kwa. Ni siya neꞌ taꞌa msñi
wan chaꞌ ꞌin Jesús, ndaꞌan loꞌo wan ꞌin neꞌ
tloo nten nu ja ndyaa ñaꞌan tiꞌ ꞌin Ndiose
siyaꞌ ti, chaꞌ kuꞌni biyaꞌ neꞌ kanꞌ chaꞌ ꞌwan.

7 Ndiꞌin chaꞌ wsuun ꞌwan loꞌo taꞌa wan,
kanꞌ chaꞌ nchka biyaꞌ tianꞌ chaꞌ ti ji xñi
suꞌwe wan chaꞌ ꞌin Jesús. Suꞌwe la, ni siya
tawan chabiyaꞌ chaꞌka chaꞌkuxi kanꞌ ꞌwan
ngwañaꞌan ti. Suꞌwe la, ni siya kuꞌni neꞌ ku-
nan chaꞌ suꞌwe nu ndiꞌin ꞌwan ngwañaꞌan

ti. 8 Ja suꞌwe tñan nu ngiꞌni wan ni; kuxi
ngiꞌniwan loꞌo ti kwiꞌ taꞌamsñiwanchaꞌ ꞌin
Jesús, loꞌo ngiꞌni wan kunan nan nu ndiya
ꞌin taꞌa wan.

9 Jlyo tianꞌ chaꞌ ja ka sten nten kuxi seꞌen
tlyu seꞌen nka Ndiose ndloo la. Suꞌwe si ñi
ꞌa ka biyaꞌ tiꞌwan chaꞌ ja tsaa neꞌ kuxi seꞌen
nu suꞌwekanꞌ. Nten nu chen ꞌa ñaꞌan ngiꞌni
loꞌo taꞌa, nten nungiꞌni tnun ꞌin nkwin joꞌo,
nten nu ndiꞌin chaꞌ ꞌin loꞌo kwilyoꞌo xka
nten, ni siya yu kiꞌyu nu ngiꞌni chaꞌ chen
ñaꞌan loꞌo taꞌa kiꞌyu yu, 10 nten nu ngiꞌni
kunan, loꞌo nu ndlaa nan nu nsuꞌwi ꞌin
taꞌa nten, nten nu kuꞌwi, nten nu nchkwiꞌ
chaꞌ kwiñi ꞌin taꞌa nten neꞌ, nten nu kuxi ti
ngiꞌnikanan ꞌin taꞌantenneꞌ, ja skaneꞌkuxi
kanꞌ ka tsaa seꞌen nu suꞌwe la seꞌen ndiꞌin
Ndiose. 11Kwiꞌ ngwañaꞌan, ndiya chinꞌ taꞌa
wannuyꞌniwan ti kwiꞌ taꞌachaꞌkuxikanꞌ ti
ngwa sꞌni; loꞌoxkañaꞌanngiꞌniwanni, chaꞌ
wa yꞌni tyii Jesús nchga kiꞌya nu ndukwi
wan ti bra kanꞌ, loꞌo ni, wa yten wan chaꞌ
ꞌin Ndiose bra kanꞌ. Wa ngwa suꞌwa chaꞌ
ꞌwan loꞌo Ndiose chaꞌ wa msñi wan chaꞌ
ꞌin Jesucristo nu nka Xꞌnaan, loꞌo wa nda
Ndiose Tyiꞌi Ni chaꞌ xuꞌwi niꞌ kasiya ꞌwan.

Nan ꞌinNdiose lka tyukwi ñaꞌaan kwenta
skaan

12 Ndiya bra nchkwiꞌ nten: “Ndiya
chabiyaꞌ ꞌñaǎn chaꞌ kuꞌniǐn ya ñaꞌan ti
chaꞌ, nchga tñan nu nchka tiǎnꞌ kuꞌniǐn”
ndukwin neꞌ. Chañi. Sa kanꞌ ti chaꞌ, siꞌi
nchga tñan kanꞌ nu ka kuꞌni suꞌwe loꞌoan.
Ka chkwianꞌ chaꞌ ndiya chabiyaꞌ ꞌñaan chaꞌ
kuꞌnian sa ñaꞌan nu nchka ti tianꞌ kuꞌnian;
ska ti chaꞌ, ja suꞌwe si chunꞌ ndiꞌin la ja
ka ꞌa ꞌñaan kulaa yaanꞌ ꞌin ran. 13 Ndiya
xka chaꞌ nu nchkwiꞌ nten: “Ka kuan nchga
nan nu nchka tianꞌ kuan” ndukwin neꞌ,
“kanꞌ chaꞌ ndiya niꞌ tiye nten, chaꞌ xuꞌwi
nan ku neꞌ” ndukwin neꞌ. Chañi chaꞌ
kanꞌ, loꞌo siyaꞌ ti kuꞌni tyii Ndiose ꞌin nan
nchkuan loꞌo ꞌñaan tyukwi ñaꞌaan. Kwiꞌ
ngwañaꞌan, wa ngwiñan Ndiose tyukwi
ñaꞌaan chaꞌ ndijyaan lo chalyuu, siꞌi chaꞌ
katin kunaanꞌ bra nu sten yuꞌwian loꞌo
tyun ꞌa neꞌ kunaꞌan, siꞌi chaꞌ kanꞌ ngwiñan
Ni ꞌñaan; chaꞌ kaan nten ꞌin Ndiose, chaꞌ ka
Ni Xꞌnaan, kanꞌ chaꞌ msuꞌwa Ndiose ꞌñaan
ndijyaan lo chalyuu. 14 Tnun ꞌa chaꞌ yꞌni
Ndiose loꞌo Jesús nu nka Xꞌnaan bra nu

yꞌni Ni chaꞌ ndyuꞌu Jesús xiyaꞌ, ngulo Ni ꞌin
yu seꞌen msti yu ngujwi. Kwiꞌ ngwañaꞌan,
tnun ꞌa chaꞌ kuꞌniNi chaꞌ tyuꞌuanxiyaꞌ, kan
yꞌya Ni ꞌñaan chaꞌ tyaa loꞌo Ni ꞌñaan bra wa
tsaa tii ti chalyuu.

15Tyukwiñaꞌan skawan lkawannten ꞌin
Krixtu sikwa, suꞌwa ndiꞌin chaꞌ ꞌwan loꞌo
xka la nten taꞌamsñian chaꞌ ꞌin Krixtu. Chaꞌ
nu lkaan nten ꞌin Krixtu ni, ¿ta suꞌwe sten
yuꞌwian loꞌo ska nu kunaꞌan tsaa tiꞌ a? ¡Ja
suꞌwekuꞌnian ngwañaꞌan siyaꞌ ti! 16¿Ja jlyo
tiꞌwan chaꞌ ka ska ti tiyean, ka ska ti tnean
loꞌo nu kunaꞌan kanꞌ, xa nu tyiꞌin chaꞌ ꞌñaan
loꞌo neꞌ, ni siya ska nu kunaꞌan tsaa tiꞌ
a? Ti kwiꞌ ti chaꞌ ndukwa lo kityi chaꞌ ꞌin
Ndiose nu nchkwiꞌ: “Taꞌa tyukwaa neꞌ ka
neꞌ sa ñaꞌan lka ska ti nten.” Ngwañaꞌan
nchkwiꞌ kityi kanꞌ. 17 Kwiꞌ ngwañaꞌan ka
ꞌñaan bra nu tyiꞌin chaꞌ ꞌñaan loꞌo Jesús nu
nka Xꞌnaan; ska ti chaꞌ ka ꞌñaan loꞌo Jesús
bra kanꞌ, chaꞌ ndiꞌin Tyiꞌi Ndiose niꞌ kasiya
ꞌñaan.

18Kanꞌ chaꞌ ja kuꞌni wan chen ñaꞌan loꞌo
xka ta nten. Nchga kiꞌya nu ndukwian, ja
kuꞌni ñuꞌun kiꞌya kanꞌ ꞌñaan tyukwi ñaꞌaan;
ska ti xa nu kalaanꞌ ꞌin xka nten ni siꞌi nten
ꞌñaan, ti ykwiinꞌ tian kuꞌni ñuꞌuan ꞌñaan
tyukwi ñaꞌaan bra kanꞌ. 19-20¿Jandiꞌyawan
kwenta chaꞌ ndiya ꞌa tiꞌNdiose ꞌwan, chunꞌ
wa nda Ni Tyiꞌi Ni chaꞌ kanun Ni niꞌ kasiya
ꞌwana? Loꞌoni, siꞌi ti ykwiꞌ tiwanndlowan
tñan ꞌwan, Ndiose ndlo Ni tñan ꞌwan. Kaꞌan
ꞌa chaꞌ suꞌwe yꞌni Ni loꞌo wan chaꞌ mdoꞌo
laa wan ꞌin chaꞌ kuxi, chaꞌ lka wan nten ꞌin
Ndiose; kanꞌ chaꞌkuꞌni tnunwan ꞌinNdiose
nchga seꞌen ndiꞌin wan, tyuꞌwi tiꞌ wan ꞌin
Ni, kwiꞌngwañaꞌan tyukwi ti tiyewankuꞌni
wan nchga tñan nu kulo Ndiose ꞌwan.

7
¿Ta suꞌwe si kaja kwilyoꞌoan a?

1 Loꞌo ni, kwaꞌaǎn chinꞌ chaꞌ re, chaꞌ xk-
weěn ꞌwan chaꞌ ꞌin kityi nu ngwaꞌan wan,
nu ngula seꞌen ndiꞌiǐn nu ngwa sꞌni la.
Nan ni, taꞌa kiꞌyuan, suꞌwe la si ja kaja
kwilyoꞌoan; kanuan ngwañaꞌan ti, nxkeꞌ
tiǎnꞌ. 2 Sa kanꞌ ti chaꞌ, lo chalyuu seꞌen
ndiꞌian re, nsuꞌwi ꞌa chaꞌ chen ñaꞌan nu
ngiꞌni nten loꞌo neꞌ kunaꞌan; kanꞌ chaꞌ
nchkwiǐnꞌ loꞌo wan chaꞌ suꞌwe la si nchga
ntenkaja kwilyoꞌoneꞌ, kaja skanukunaꞌan

ꞌin skayukiꞌyu, kwiꞌngwañaꞌankaja skayu
kiꞌyu ꞌin ska nu kunaꞌan. 3Ndiꞌin chaꞌ tyiꞌin
suꞌwe nu kiꞌyu loꞌo kwilyoꞌo, sa ñaꞌan nu
ndiꞌin chaꞌ ka; kwiꞌngwañaꞌannu kunaꞌan,
ndiꞌin chaꞌ tyiꞌin suꞌwe loꞌo kwilyoꞌo neꞌ sa
ñaꞌan nu ndiꞌin chaꞌ ka. 4 Kanꞌ chaꞌ ja ka
kulo ska nu kunaꞌan tñan ꞌin ti ykwiꞌ ti bra
nu wa mjwi kwilyoꞌo, chaꞌ nu kiꞌyu, kanꞌ
nka ndloo ꞌin; kwiꞌ ngwañaꞌan nu kiꞌyu, siꞌi
ti ykwiꞌ ti yu nu kulo tñan ꞌin yu bra nu wa
mjwi kwilyoꞌo, chaꞌ nu kunaꞌan, kanꞌ nka
ndloo ꞌin yu bra kanꞌ. 5 Ja suꞌwe si tyijin
tyun tsan nu ja ndiꞌin wan loꞌo kwilyoꞌo
wan; ska ti bra nu xkanꞌ tsaa chaꞌ loꞌo
kwilyoꞌowan, chaꞌkaja chinꞌbranu chkwiꞌ
suꞌwe lawan loꞌo Stian Ndiose. Xawamdi-
jin chaꞌ kanꞌ, xiyaꞌ tyiꞌin wan loꞌo kwilyoꞌo
wan bra kanꞌ, sa ñaꞌan nu ndiꞌin ti wan.
Si ja kuꞌni wan ngwañaꞌan, ja keeꞌ wñuꞌun
chaꞌ ꞌwan loꞌo kwilyoꞌowan chunꞌ ja nchka
talo wan tyun tsan, loꞌo kuꞌni kuneꞌ xaꞌan
kanan ꞌwan bra kanꞌ.

6 Siꞌi ska tñan nu ndloǔn ꞌwan lka kanꞌ,
bra nu nchkwiǐnꞌ chaꞌ kaja kwilyoꞌo wan;
nde lka ska chaꞌnunchkwiǐnꞌ tiǎn loꞌowan.
7 Chaꞌ ꞌñaǎn nxkeꞌ tiǎnꞌ chaꞌ suꞌwe la si ka-
nun nten ska ti neꞌ, ti kwiꞌ ñaꞌan nu ndiꞌiǐn
tiǎn. Wa nka ska ñaꞌan ndukwin Ndiose
chaꞌ tyiꞌian kwenta skaan; nda Ni chabiyaꞌ
chaꞌ ska ñaꞌan tyiꞌin ska nten, xka ñaꞌan
tyiꞌin xka nten.

8 Nde lka chaꞌ nu chkwiǐnꞌ loꞌo wan nu
ja ya kaja kwilyoꞌo wan, kwiꞌ ngwañaꞌan
loꞌo neꞌ taꞌaan nu nganun chaꞌ tiꞌi. Suꞌwe
la ka ꞌwan si tyiꞌin wan sa ñaꞌan nu ndiꞌiǐn
tiǎn, nxkeꞌ tiǎnꞌ. 9 Ska ti si ja talo wan tyiꞌin
wan ngwañaꞌan ti, suꞌwe la kaja kwilyoꞌo
wan bra kanꞌ, chaꞌ ja suꞌwe si wñuꞌun
tianꞌ chaꞌ xkwiꞌ njñan tiyean ꞌin nten nu ka
kwilyoꞌoan.

10 ꞌWan nu ndiꞌin loꞌo kwilyoꞌo wan ni,
nde lka tñan nu ndiꞌin chaꞌ kuꞌni wan;
siꞌi chaꞌ ꞌñaǎn tiǎn ndloǔn tñan re ꞌwan,
ti kwiꞌ Ndiose Xꞌnaan ndlo tñan re ꞌwan.
ꞌWan neꞌ kunaꞌan, ja kulaa tiꞌin wan ꞌin
kwilyoꞌo wan. 11 Bra wa ngulaa tiꞌin wan
ꞌin kwilyoꞌo wan, ndiꞌin chaꞌ kanun wan
ska tiwan; ska ti si xlyaawan tsaawan loꞌo
kwilyoꞌo wan xiyaꞌ. Kwiꞌ ngwañaꞌan ꞌwan
yu kiꞌyu, ja ndiꞌin chabiyaꞌ ꞌwan chaꞌ kulaa
tiꞌin wan ꞌin kwilyoꞌo wan.

12 Loꞌo ni, chkwiǐnꞌ chinꞌ loꞌo wan, yu
kiꞌyu taꞌa msñian chaꞌ ꞌin Jesús, nu nsuꞌwi
kwilyoꞌo wan nu ti ji xñi chaꞌ ꞌin Jesús: si
xlyaa neꞌ kanꞌ tyiꞌin neꞌ loꞌo wan sa ñaꞌan
nu ndiꞌin ka wan, suꞌwe bra kanꞌ. Ja ndiꞌin
chabiyaꞌ ꞌwan chaꞌ kulaa tiꞌin wan ꞌin nu
kunaꞌankanꞌ chaꞌ tyaaneꞌ. Naꞌ lkaǎnnund-
loǔn tñan re ꞌwan; ni siya ja nduun Ndiose
loꞌoǔn, ska ñaꞌan ndyoꞌo ti chaꞌ kanꞌ. 13 Ti
kwiꞌ ti chaꞌ chkwiǐnꞌ loꞌo wan neꞌ kunaꞌan
taꞌaan nu nsuꞌwi kwilyoꞌo nu ja ya xñi chaꞌ
ꞌin Jesús, taꞌa chaꞌ nu msñi wan: ja suꞌwe
kulaa tiꞌin wan ꞌin kwilyoꞌo wan si ndiꞌin
suꞌwe yu loꞌo wan. 14Ndukwa Ndiose chaꞌ
nu nchkwiꞌ nu kunaꞌan kanꞌ loꞌo Ni chaꞌ ꞌin
kwilyoꞌo, suꞌwe chaꞌ kanꞌ chaꞌ ꞌin Ndiose
chaꞌ lka neꞌ kwilyoꞌo. Kwiꞌ ngwañaꞌan nu
kunaꞌan nu ti ji xñi chaꞌ ꞌin Jesús, taꞌa chaꞌ
nu wa msñi kwilyoꞌo, ndukwa Ndiose chaꞌ
nu nchkwiꞌ nu kiꞌyu kanꞌ loꞌo Ndiose chaꞌ
ꞌin kwilyoꞌo; suꞌwe chaꞌ kanꞌ chaꞌ ꞌinNi chaꞌ
lka neꞌ kwilyoꞌo. Ndiꞌin chaꞌ ka ngwañaꞌan
chaꞌ ꞌin nu xuwe sñiꞌ wan. Ja lka nu xuwe
kanꞌ sa ñaꞌan nu lka sñiꞌ xka ta nten nu ja
ndukwa chaꞌ ꞌin Ndiose siyaꞌ ti, chaꞌ nsñi
Ni kwenta ꞌin nu xuwe kanꞌ chaꞌ ꞌwan.
15 Ska ti chaꞌ ꞌin nten nu ja xlyaa xñi chaꞌ
ꞌin Jesús, si nchka tiꞌ neꞌ kulaa tiꞌin neꞌ ꞌin
kwilyoꞌo neꞌ, si liyeꞌ ꞌa tiꞌ neꞌ ꞌin kwilyoꞌo
neꞌ chaꞌ msñi kwilyoꞌo neꞌ chaꞌ ꞌin Jesús,
bra kanꞌ ta wan chabiyaꞌ chaꞌ tyaa neꞌ nu
ja msñi chaꞌ ꞌin Jesús. ꞌWan taꞌa msñian
chaꞌ ꞌin Jesús ni, ni siya yu kiꞌyu, ni siya neꞌ
kunaꞌan, ndiꞌin chabiyaꞌ ꞌwan chaꞌ kulaa
tiꞌin wan ꞌin kwilyoꞌo ska ti si ja ka tyiꞌin
tiin ti wan lo chalyuu. Wa nchka tiꞌNdiose
chaꞌ tyiꞌiin suꞌwean lo chalyuu. 16 ꞌWan neꞌ
kunaꞌanni, ja keeꞌxñikwilyoꞌowanchaꞌ ꞌin
Jesús chunꞌ chaꞌ nu ndyaa ñaꞌan tiꞌwan ꞌin
Jesús; tyoꞌo laa yu kanꞌ ꞌin kuneꞌ xaꞌan bra
kanꞌ. Kwiꞌ ngwañaꞌan ꞌwan yu kiꞌyu, ja keeꞌ
xñi kwilyoꞌo wan chaꞌ ꞌin Jesús chunꞌ chaꞌ
ndyaa ñaꞌan tiꞌ wan ꞌin Jesús; tyoꞌo laa neꞌ
ꞌin kuneꞌ xaꞌan bra kanꞌ.

Ja ndloo ꞌa chaꞌ ꞌin Ndiose sa ñaꞌan nten
lkaan skaan

17 Bra nu ti ji kulo suwi Ndiose ꞌñaan,
ti bra kanꞌ wa lka mda Ni chabiyaꞌ ꞌñaan
sa ñaꞌan tyiꞌian kwenta skaan lo chalyuu.
Ndiose lka nu mda chalyuu kanꞌ ꞌñaan ti
kulo, kwiꞌ ngwañaꞌan Ndiose lka nu ngulo

suwi ꞌñaan chaꞌ xñian chaꞌ ꞌin Ni. Ti kwiꞌ
chalyuu kanꞌ nsuꞌwi ꞌñaan ni, sa ñaꞌan cha-
lyuu nu mjwi ꞌñaan ti kulo; sa kanꞌ ti chaꞌ,
suꞌwe la nsuꞌwi tiyean tyiꞌian lo chalyuu
kanꞌni. Ti kwiꞌ chaꞌ re lka sañaꞌannunchk-
wiǐnꞌ loꞌo neꞌ nchga kichen seꞌen ndiꞌin neꞌ
nu msñi chaꞌ ꞌin Krixtu. 18 Ñaꞌan tiꞌ neꞌ
judío ni, chunꞌ ngulo suwi Ni ꞌin neꞌ, kanꞌ
chaꞌ msñi neꞌ chaꞌ ꞌin Jesús; ja ndiꞌin chaꞌ
ka jyuꞌu tiꞌ neꞌ kanꞌ chaꞌ nxiꞌyu kijin neꞌ
chaꞌ lka neꞌ judío, ndiꞌin chaꞌ kanun neꞌ sa
ñaꞌannungwaneꞌ ti nungwakuneꞌneꞌ. Neꞌ
xka laꞌa tsuꞌ ni, ja ndiꞌin chaꞌ ꞌin neꞌ chaꞌ
xiꞌyu kijin neꞌ ngwañaꞌan, bra nu xñi neꞌ
kanꞌ chaꞌ ꞌin Jesús; ja ndiꞌin chaꞌ kuꞌni neꞌ
sa ñaꞌan nu ngiꞌni neꞌ judío, kanun neꞌ sa
ñaꞌan nu ndiꞌin ti neꞌ bra kanꞌ. 19 Ja nꞌni
chaꞌ ꞌinNdiose, ni siya nkwaanngwañaꞌan,
ni siya ja nkwaan ngwañaꞌan; nu ndloo ꞌa
ꞌin Ndiose lka chaꞌ tukwaan tñan nu ndlo
Ni ꞌñaan. 20 Kanꞌ chaꞌ ni, ñaꞌan ti ndiꞌin
chaꞌ tyiꞌian lo chalyuu, sa ñaꞌan nu mdiꞌiin
tian ti bra nu ngulo suwiNi ꞌñaan chaꞌ kaan
nten ꞌin Ni. 21 Ja nꞌni chaꞌ ni siya msu nu
msiꞌi nten ngwa wan bra nu ngulo suwi
Ni ꞌwan, ngwañaꞌan ndiꞌin chaꞌ ka, ni siya
suꞌwe ꞌa si kaja ñaꞌan nu ta wan liyaꞌ chaꞌ
lyaa wan. 22Loꞌo nten nu wa nsuꞌwi xꞌnan
neꞌ bra nu ngulo suwi Ndiose ꞌin neꞌ, bra
wa ni ka tyiꞌin suꞌwe neꞌ kanꞌ, chaꞌ nu wa
yten neꞌ kanꞌ chaꞌ ꞌin Jesús; ni siya ñaꞌan ti
ndiya xꞌnan neꞌ kanꞌ, loꞌo ndukwa neꞌ kanꞌ
chaꞌnunchkwiꞌNdioseni. Kwiꞌngwañaꞌan
nten nu ndiꞌin suꞌwe ti ni, bra nu kulo
suwi Krixtu ꞌin neꞌ kanꞌ, loꞌo ka neꞌ kanꞌ
msu ꞌin Ndiose. 23Kaꞌan ꞌa chaꞌ suꞌwe yꞌni
Ndiose chaꞌ ꞌñaan, chaꞌ ngulaan ꞌin kuneꞌ
xaꞌan; kanꞌ chaꞌ ja ta wan chabiyaꞌ ꞌin nten
chalyuu nu nchka tiꞌ tatsaa ꞌwan chaꞌ ja
tyiꞌin suꞌwe wan. 24 ꞌWan taꞌa msñian chaꞌ
ꞌin Krixtu, nde ñaꞌan ndiꞌin chaꞌ tyaꞌan chaꞌ
tiye wan kwenta skaa wan, chaꞌ tyiꞌin wan
lo chalyuu sañaꞌannumdiꞌin tiwanbranu
ngulo suwi Jesús ꞌwan ti kulo, loꞌo ñaꞌan ti
xñi suꞌwewan chaꞌ ꞌin Ndiose.

25 Ja ya chkwiꞌ Ndiose nu nka Xꞌnaan
loꞌoǔn sa ñaꞌan ndiꞌin chaꞌ kuꞌni nten nu
ndukwa ska ti, si kaja kwilyoꞌo neꞌ, si ja
kaja kwilyoꞌo neꞌ; kanꞌ chaꞌ chkwiǐnꞌ chinꞌ
loꞌowankwenta ꞌñaǎn tiǎn. Kaxñiwanchaꞌ
ꞌñaǎn, chunꞌ chaꞌ loꞌoǔnnchka tꞌnan ꞌa tiꞌNi
ꞌñaǎn; kanꞌ chaꞌ ngiꞌniǐn tñan ꞌin Ni. 26 Lye

ꞌa lka lo chalyuu seꞌen ndiꞌian ni, kaꞌan ꞌa
nu tiꞌí ndijian; kanꞌ chaꞌ suꞌwe la si kanuan
sa ñaꞌan nu ndiꞌiin tian, nxkeꞌ tiǎnꞌ. 27 Si
nsuꞌwi kwilyoꞌo wan, tyiꞌin suꞌwewan loꞌo
sikwa, ja kulaa tiꞌin wan ꞌin neꞌ; si ndiꞌin
wan ska tiwan, ja tyaꞌannaanwan ꞌin nten
nu ka kwilyoꞌowan, nxkeꞌ tiǎnꞌ. 28Ti kwiꞌ ti
chaꞌ, siꞌi kiꞌya lkani siya kaja kwilyoꞌowan.
Kwiꞌ ngwañaꞌan ska nu kunaꞌan nu ja ya
kaja kwilyoꞌo ni, siꞌi kiꞌya lka ni siya kaja
kwilyoꞌo kanꞌ. Sa kanꞌ ti chaꞌ nduwe tiǎnꞌ
chaꞌ ꞌwan, chaꞌ ꞌin nchga nu tiꞌí nu ndiꞌin
chaꞌ tyijin wan nde loo la seꞌen ndiꞌin wan
lo chalyuu. Ja nchka tiǎnꞌ chaꞌ tyijin wan
kaꞌan ꞌa nu tiꞌí chunꞌ chaꞌ nsuꞌwi kwilyoꞌo
wan, chunꞌ chaꞌ ndiꞌin sñiꞌwan bra kanꞌ.

29 ꞌWan taꞌa msñian chaꞌ ꞌin Jesús, nde
lka chaꞌ nu chkwiǐnꞌ loꞌo wan. Chinꞌ ti
bra ti tyiꞌiin lo chalyuu. Kanꞌ chaꞌ kuꞌni
ndla wan seꞌen ndiꞌin wan lo chalyuu: ni
siya nsuꞌwi kwilyoꞌo wan, siꞌi xkwiꞌ chaꞌ
ꞌin kwilyoꞌo wan xuꞌwi tiye wan; 30 ni siya
nganan wan, ja chkwiꞌ wan chaꞌ xiꞌin ꞌa
tiꞌ wan; ni siya ndiꞌin styi wan, ja chkwiꞌ
wan chaꞌ suꞌwe ꞌa nka tiye wan; ni siya
xiꞌi wan ska yuꞌwa, ja xkeꞌ tiꞌ wan chaꞌ
nan ꞌwan lka ran; 31 ni siya ndiꞌin ꞌa chaꞌ
suꞌwe ꞌwan lo chalyuu, ja tyijin wan kaꞌan
ꞌa tyempu lo chaꞌ suꞌwe kanꞌ. Wa tiya ti
bra nu tyii tyukwi ñaꞌaan chalyuu, kwiꞌ
ngwañaꞌan nchga nan nu nsuꞌwi chalyuu
ndiꞌin chaꞌ tyii ran bra kanꞌ.

32Nchka tiǎnꞌ chaꞌ ja ka xka la chaꞌ ꞌwan,
loꞌo siꞌya chaꞌ kanꞌ, ja ka kuꞌni suꞌwe wan
tñan. ꞌWan nu kiꞌyu nu ja ya kaja kwilyoꞌo
wan, ka laja la ꞌwan chaꞌ kuꞌni wan ska
loo ti tñan ꞌin Ndiose bra kanꞌ; ka kuꞌni
wan sa ñaꞌan nu nchka tiꞌ Ndiose Xꞌnaan
chaꞌ kuꞌnian bra kanꞌ. 33 ꞌWan nu kiꞌyu
nu nsuꞌwi kwilyoꞌo wan ni, wa nsuꞌwi ꞌa
tñan ꞌwan chaꞌ kaja ñaꞌan nu tyijin yuꞌwi
ꞌwan lo chalyuu, chaꞌkuꞌniwansañaꞌannu
suꞌwe la nchka tiꞌ kwilyoꞌowan. Tukwa loo
chaꞌ kanꞌ nꞌni chaꞌ kuꞌni wan kwenta bra
kanꞌ. 34 Kwiꞌ ngwañaꞌan ꞌwan neꞌ kunaꞌan
nu ndukwa ska ti ni, loꞌo ꞌwan nu kunaꞌan
kuneꞌ nu ja ya kaja kwilyoꞌo wan, ka laja
la ꞌwan chaꞌ kuꞌni wan ska loo ti tñan ꞌin
Ndiose Xꞌnaan; loꞌo kanꞌ ka wan nten ꞌin
Ndiose tyukwi ñaꞌaan ska wan, tyukwi ti
tiye wan. ꞌWan nu nsuꞌwi kwilyoꞌowan ni,

wa ndiꞌin ꞌa chaꞌ nduwe tiꞌ wan chaꞌ kaja
ñaꞌan nu tyijin yuꞌwi ꞌwan lo chalyuu, chaꞌ
kuꞌni wan nchga chaꞌ nu suꞌwe la nchka tiꞌ
kwilyoꞌo wan.

35 Nchka ꞌa tiǎnꞌ tayaǎnꞌ ꞌwan, kanꞌ chaꞌ
nchkwiǐnꞌ loꞌo wan ngwañaꞌan. Siꞌi nan
ndatsaǎn ꞌwan chaꞌ ja kaja kwilyoꞌo wan;
ndiꞌin chaꞌ kuꞌni wan sa ñaꞌan nu suꞌwe la
chaꞌ ꞌin skaa wan. Nchka tiǎnꞌ chaꞌ tyukwi
ti tiye wan kuꞌni wan tñan ꞌin Ndiose, loꞌo
kanꞌ ja ka wñuꞌun tuwiin nu ngwaꞌu Jesús
ꞌwan.

36 Suꞌwe si ta sti ska nu kunaꞌan kuneꞌ
chabiyaꞌ kaja kwilyoꞌo sñiꞌ. Siꞌi chaꞌ kuxi
lka kanꞌ, si wa ngula tiꞌ neꞌ, si nu ti kwiꞌ
bra kaja kwilyoꞌo neꞌ. Ndiꞌin chaꞌ kuꞌni sti
nu kunaꞌan sa ñaꞌan nu suꞌwe la nchka tiꞌ
yu chaꞌ ꞌin sñiꞌ yu, ja ndukwi yu kiꞌya ni
siya kaja kwilyoꞌo sñiꞌ. 37Kwiꞌ ngwañaꞌan,
suꞌwekuꞌni xka neꞌ taꞌawannu xkeꞌ tiꞌ chaꞌ
suꞌwe la ni siya ja kaja kwilyoꞌo sñiꞌ siyaꞌ
ti. Ja suꞌwe si tatsaa neꞌ ꞌin ska nten chaꞌ ta
sñiꞌ chaꞌ kaja kwilyoꞌo loꞌo sñiꞌ neꞌ. Ndiꞌin
chabiyaꞌ ꞌin ska nten chaꞌ kuꞌni sa ñaꞌan
nu suꞌwe la nchka tiꞌ yu chaꞌ ka ꞌin sñiꞌ yu.
38Ngwañaꞌan ka chaꞌ ꞌin nu kunaꞌan kuneꞌ
sñiꞌ taꞌa wan sikwa; suꞌwe si ta wan ꞌin sñiꞌ
wanchaꞌkajakwilyoꞌoneꞌ, kwiꞌngwañaꞌan
suꞌwe ngiꞌni nten nu ja nda ꞌin sñiꞌ, nxkeꞌ
tiǎnꞌ.

39 ꞌWanneꞌkunaꞌannuwamjwi kwilyoꞌo
wan, ja ndiꞌin chabiyaꞌ kaja kwilyoꞌo wan
loꞌoxkanukiꞌyuxanu ti luꞌukwilyoꞌowan.
Ska ti si wa ngujwi kwilyoꞌo wan, kanꞌ
ndiꞌin chabiyaꞌ kaja kwilyoꞌo wan xiyaꞌ.
Bra kanꞌ ka kaja kwilyoꞌo wan xiyaꞌ loꞌo
ñaꞌan nu kiꞌyu nu nchka tiꞌ wan, ska ti si
loꞌo yu kanꞌ lka yu nten taꞌamsñian chaꞌ ꞌin
Jesús. 40 Sa kanꞌ ti chaꞌ, naꞌ nxkeꞌ tiǎnꞌ chaꞌ
suꞌwe la xuꞌwi tiye wan si ja kaja kwilyoꞌo
wan xiyaꞌ, si kanun wan ska ti wan. Ng-
wañaꞌan nxkeꞌ tiǎnꞌ, loꞌo ndiꞌin Tyiꞌi Ndiose
niꞌ kasiya ꞌñaǎn, kanꞌ chaꞌ nchkwiǐnꞌ ng-
wañaꞌan.

8
¿Takuanskanannuwamdukwatloo joꞌo

a?
1 Nde kwaꞌaǎn xka chaꞌ lo kityi re, chaꞌ

ka biyaꞌ tiꞌ wan sa ñaꞌan ndyoꞌo chaꞌ nu
ngiꞌni wan bra nu nchku wan lomstan nu
wa mstya neꞌ tloo joꞌo ti kulo. Ndiya wan

nu nchkwiꞌ wan: “Jlyo tiꞌ ba, wa ngwiꞌya
ba kwenta chaꞌ ja ndiꞌin chaꞌ kti ꞌin joꞌo
kwa; ka ku ba lomstan kanꞌ” ndukwin
wan. Chañi ꞌa chaꞌ kanꞌ. Loꞌo siyeanꞌ loꞌo
taꞌanteanbranuchkwianꞌngwañaꞌan. Ska
ti si suꞌwe ka tiyean ñaꞌaan ꞌin taꞌa ntean, si
kuwe tianꞌ ꞌin neꞌ kanꞌ, bra kanꞌ ka tayaanꞌ
ꞌin neꞌ. 2 Bra nu nchkwianꞌ loꞌo nten chaꞌ
chañi jlyo tianꞌ ska chaꞌ, chaꞌ wa lka yꞌni
xaꞌaan ska chaꞌ, chaꞌ siyeꞌ nchkwianꞌ loꞌo
neꞌ bra kanꞌ. Lka chaꞌ kanꞌ sa ñaꞌan lka si ja
jlyo tianꞌ siyaꞌ ti, si ja ya kuꞌni xaꞌaan suꞌwe
ska chaꞌ nu ndiꞌin ꞌa chaꞌ kuꞌni xaꞌaan. 3 Si
suꞌwe nka tiyean ñaꞌaan ꞌin Ndiose, xuꞌwi
lyo Ni ꞌñaan bra kanꞌ.

4 Suꞌwe sikwa. Loꞌo ni, chkwiǐnꞌ chinꞌ
loꞌowan taꞌaan si suꞌwechaꞌ ꞌinNdiose chaꞌ
kuan lomstan nu wa mstya neꞌ tloo joꞌo ti
kulo. Wa jlyo tianꞌ sa ñaꞌan lka ska nkwin
joꞌo, nkwin ti lka ran. Chkanꞌñaꞌanranchaꞌ
ja luꞌu ran; sa ñaꞌan ñaꞌan ska nkwin ti, ng-
wañaꞌan ñaꞌan ran. Loꞌo ska ti Ndiose Stian
nsuꞌwi chalyuu. 5 Chañi chaꞌ kaꞌan ꞌa joꞌo
nsuꞌwi lo chalyuu, kwiꞌ ngwañaꞌan nde niꞌ
kwan nsuꞌwi xka ta joꞌo, ndukwa ran chaꞌ
ꞌin nten chalyuu. Nchkwiꞌ neꞌ chaꞌ ꞌin joꞌo
kanꞌ, chaꞌ lka ran joꞌo chaꞌ ꞌin neꞌ; nchkwiꞌ
neꞌ chaꞌ lka ran xꞌnan neꞌ. 6Loꞌo taꞌa ndiꞌin
chaꞌ ꞌñaan loꞌo Jesús ni, ska ti Ndiose Stian
ndyaa ñaꞌan tianꞌ ꞌin Ni siyaꞌ ti; kwiꞌ ng-
wañaꞌan, ska ti Jesucristo nu nka Xꞌnaan
wa msñian chaꞌ ꞌin Ni. Ngwiñan Ni tyukwi
ñaꞌaan chalyuu, loꞌo Jesús ndyaꞌ nchga loo
nan; chaꞌ ꞌin ti kwiꞌ Jesús lka nchga loo nan
nu nsuꞌwi lo chalyuu, kwiꞌ ngwañaꞌan chaꞌ
ꞌin Jesús ndiꞌian lo chalyuu.

7 Loꞌo siꞌi nchga nten nchka biyaꞌ tiꞌ chaꞌ
kanꞌ. Ndiyaneꞌ taꞌamsñian chaꞌ ꞌin Jesúsnu
ja nchka ku ska nan nu wa mdukwa tloo
joꞌo ti kulo. Ti sꞌni, wa ndyaꞌan ꞌa tiꞌ neꞌ
kanꞌ ꞌin joꞌo kanꞌ; loꞌo ni, ñaꞌan ti nsuꞌwi
tiꞌ neꞌ kanꞌ chaꞌ nan nchku joꞌo lka nan
nu wa ku ti neꞌ kanꞌ. Kanꞌ chaꞌ ja ndalo
neꞌ kanꞌ siyaꞌ ti chaꞌ ku neꞌ kunaꞌ nu ngwa
lomstan kanꞌ; chaꞌ kuxi lka ran chaꞌ ꞌin neꞌ
kanꞌ. 8 Jlyo tianꞌ chaꞌ ja ka kuꞌni ska nan
kuan chaꞌ suꞌween laan loꞌo Ndiose. Ja ka
suꞌween laan, ni siya kuan ꞌin ran; kwiꞌ
ngwañaꞌan ja ska chaꞌ ka ꞌñaan, ni siya ja
kuan ꞌin ran. 9Kanꞌ chaꞌ kiꞌya wan kwenta
sa ñaꞌan kuꞌni wan seꞌen ndiꞌin nten nu ti
nduwe ꞌa tiꞌ siꞌya chaꞌ kanꞌ. Chañi nsuꞌwi

chabiyaꞌ ꞌñaan chaꞌkuannchganan; sakanꞌ
ti chaꞌ, ja chan tyoꞌo tsuꞌ neꞌ kanꞌ ꞌin tuwiin
nu ñi si ja suꞌwe ti kuꞌni wan tloo neꞌ, si
ku wan lomstan nu wa mdukwa tloo joꞌo
ti kulo. 10 Ngwañaꞌan ka loꞌo nten nu ti
kaꞌan la chaꞌ ndaꞌan tiye chaꞌ ꞌin nan nu
ndukwa tloo joꞌokanꞌbrakanꞌ. Nxkeꞌ tiꞌneꞌ
chaꞌ jlyo suꞌwe tiꞌwan nchga chaꞌ ꞌin Jesús.
Loꞌo bra nu ñaꞌan neꞌ ꞌwan chaꞌ ndiꞌin wan
seꞌen ndukwa joꞌo, nchku wan nan lka nu
ndukwa tloo joꞌo, loꞌo neꞌ kanꞌ nchka tiꞌ neꞌ
kuꞌni neꞌ sa ñaꞌan nu ngiꞌni wan bra kanꞌ,
ni siya kuxi ꞌa chaꞌ lka ran chaꞌ ꞌin neꞌ kanꞌ.
11 Loꞌo ngwañaꞌan ka kuxi ꞌin neꞌ bra kanꞌ,
kanaꞌ tuwiin ꞌin neꞌ siꞌya wan nu wa jlyo
tiꞌ wan chaꞌ nu ñi ꞌin Ndiose. Suꞌwe la si
ka tyaa yuꞌwi tiꞌ wan chaꞌ loꞌo chaꞌ ꞌin neꞌ
kanꞌ ngujwi Krixtu. 12Ti kwiꞌKrixtu, ngiꞌni
wan chaꞌ kuxi loꞌo Ni bra kanꞌ, chunꞌ yꞌni
wan chaꞌ kuxi kanꞌ loꞌo ska nten taꞌa msñi
wan chaꞌ ꞌin Ni; ngiꞌni ñuꞌun wan ꞌin neꞌ
kanꞌ bra kanꞌ, chaꞌ ti nduwe ꞌa tiꞌ neꞌ kanꞌ.
Ja talo ꞌa neꞌ kanꞌ si ñaꞌan neꞌ chaꞌ ngiꞌni
wan ngwañaꞌan. 13 Loꞌo naꞌ, suꞌwe la ni
siya ja kuǔnkunaꞌnuwamdukwa tloo joꞌo,
chaꞌngwañaꞌan ja kuꞌnineꞌ taꞌaǎn chaꞌkuxi
siꞌyaǎn bra kanꞌ. Ja nchka tiǎnꞌ chaꞌ tyoꞌo
tsuꞌ neꞌ taꞌaǎn ꞌin tuwiin nu ñi.

9
Ndiꞌin chabiyaꞌ ꞌin Palyu, chaꞌNdiose lka

nuwamda tñan ꞌin yu
1 Wa ndiꞌin chabiyaꞌ ꞌñaǎn chaꞌ kuꞌniǐn

nchga loo chaꞌ. Wa mdatsaa Ndiose ꞌñaǎn
chaꞌ kuꞌniǐn tñan ꞌin Ni, bra nu naꞌaǎn ꞌin
ykwiꞌ Jesús nu nka Xꞌnaan. Loꞌo ni, wa
msñi wan chaꞌ ꞌin Jesús chunꞌ nu ngiꞌniǐn
tñan chaꞌ ꞌin Ni, 2 ni siya nxkeꞌ tiꞌ xka ta
nten chaꞌ siꞌi tñan ꞌin Ni lkaǎn. ꞌWan neꞌ
Corinto, wa nsuꞌwi lyo wan ꞌñaǎn, chaꞌ naꞌ
ykwiǐnꞌ chaꞌ ꞌin Jesús loꞌowan ti kulo. Chañi
chaꞌ kanꞌ. Ka jlyo tiꞌ nten chaꞌ tñan ꞌin Jesús
ngiꞌniǐn, bra nu ñaꞌan neꞌ sa ñaꞌan yaa toꞌo
chaꞌ kanꞌ loꞌo wan.

3Nde ñaꞌan nxkweěn ꞌin neꞌ bra nu nxi-
chaꞌ neꞌ ꞌñaǎn: 4Ndiꞌin chabiyaꞌ ꞌñaǎn chaꞌ
xñiǐn chinꞌ nan kuǔn, nan koꞌoǔn liyaꞌ loo
tñan nu ngiꞌniǐn, nchkwiǐnꞌ loꞌo neꞌ kanꞌ.
5Kwiꞌngwañaꞌan, ka ꞌñaǎn kaja kwilyoꞌoǔn
loꞌo ska nu kunaꞌan taꞌa msñian chaꞌ ꞌin
Jesús, chaꞌ tyaꞌan loꞌoǔn tuwiin nchga seꞌen

ndaꞌaǎn tijyuꞌ, nchkwiǐnꞌ loꞌo neꞌ kanꞌ. Ng-
wañaꞌan ngiꞌni taꞌa ndaꞌaǎn tñan, ni siya
taꞌaykwiꞌnunkaXꞌnaan, ni siyaTyu, ndiꞌin
kwilyoꞌo neꞌ kanꞌ. 6 Siꞌi skaǎn tiǎn loꞌo
Bernabé nu ndiꞌin chaꞌ ngula kuꞌni ba tñan
chaꞌ kaja nan ku ba, bra nu nduꞌu ba chaꞌ
ꞌinNdiose ꞌin nten. 7¿Ja jlyo tiꞌwan sañaꞌan
ngiꞌni nten chalyuu chaꞌ tyijin yuꞌwi ꞌin neꞌ
chalyuu a? Ñaꞌan tiꞌ sndaru, ja ndaꞌan neꞌ
kanꞌ wsuun xuꞌwe ti, ndiya nu nda siyaꞌ
neꞌ. Kwiꞌ ngwañaꞌan, nten nu nsuꞌwi tñan
niꞌ kixinꞌ ni, ndyiji nan ku neꞌ loꞌo nan ntya
neꞌ; nten nu ñaꞌansiin ꞌin kuta ꞌin nten ni,
ndiꞌyu neꞌ chinꞌ styiꞌ nu nsiin neꞌ. Kanꞌ
chaꞌ ndiꞌin chabiyaꞌ ꞌwa, nu ngiꞌni ba tñan
ꞌin Jesús, chaꞌ kaja nan nu tyijin yuꞌwi ꞌwa
chalyuu. Ngwañaꞌan nchkwiǐnꞌ loꞌo neꞌ
kanꞌ. 8Nde nchkwiǐnꞌ chinꞌ sa ñaꞌan ngiꞌni
nten chalyuu, sa ñaꞌan ndyiji nan ku neꞌ;
kwiꞌngwañaꞌan nchkwiꞌ lo kityi ꞌin Ndiose,
chaꞌ joꞌo nu ngwaꞌan Moisés nu ngwa sꞌni.
9Nde ñaꞌan nchkwiꞌ lo kityi kanꞌ: “Ja xkanꞌ
wan tuꞌwa kuta msu ꞌwan bra nu sta iꞌ
lo trigu chaꞌ tyoꞌo mta ran.” Ngwañaꞌan
nchkwiꞌ lo kityi kanꞌ, siꞌi chaꞌ ꞌin kuta msu
ti nchkwiꞌ Ndiose, chaꞌ nchka tꞌnan tiꞌ Ni
ꞌin iꞌ chaꞌ kaja bra nu ku iꞌ; 10 loꞌo chaꞌ ꞌwa
nchkwiꞌ Ni, chaꞌ ꞌware nu ndaꞌan ba tijyuꞌ
chaꞌ chkwiꞌ ba chaꞌ ꞌin Ndiose loꞌo nten. Sa
ñaꞌan lkaneꞌnundaꞌa yuu loꞌokutamsu, sa
ñaꞌan lka neꞌ nu nstun tya, ngwañaꞌan lka
ba; loꞌo bare ndiꞌin chabiyaꞌ ꞌwa chaꞌ jñan
ba chinꞌ chaꞌ suꞌwe nu ndiya ꞌin nten bra
nu ngiꞌni ba tñan chaꞌ ꞌin neꞌ. 11 Tñan nu
ngiꞌni ba chaꞌ ꞌwan, siꞌi ska tñannukañaꞌan
wan; niꞌ kasiya ꞌwan nchka tñan kanꞌ. Ni
siya ngwañaꞌan, ka tyaa yuꞌwi tiꞌ wan ꞌwa,
nan lka nu lyiji ꞌwa chaꞌ tyijin yuꞌwi ꞌwa
chalyuu. 12Xka la taꞌa ngiꞌni ba tñan ndyiji
nan lkanu lyiji ꞌinneꞌbranundawanchinꞌ
siyaꞌ neꞌ kanꞌ. ¿Ta ja suꞌwe si ti kwiꞌ ti chaꞌ
kaja ꞌwa, sa ñaꞌan nu ndyiji ꞌin neꞌ kanꞌ a?
Sa kanꞌ ti chaꞌ, ja ska bra mjñan ba chaꞌ

suꞌwe kanꞌ ꞌwan. Ndalo ꞌa ba nchga nu
tiꞌí nu ndijin ba chaꞌ ja siyaꞌ nchka tiꞌ ba
tukunꞌ ba chaꞌ suꞌwe ꞌin Krixtu nu nchkwiꞌ
ba loꞌo wan; nchka tiꞌ ba chaꞌ kunan wan
chaꞌ kanꞌ. 13 Ja chan wa jlyo tiꞌ wan sa
ñaꞌan nu nchka ꞌin nchga nten nu nka tñan
niꞌ lyaa tlyu ꞌin neꞌ judío. ¿Ta siꞌi ti kwiꞌ
niꞌ lyaa kanꞌ ndyiji nan nchku neꞌ kanꞌ a?

Ndyiji nan ku sti joꞌo niꞌ lyaa kanꞌ nu sa
kuꞌ ti nxñi lomstan nu ndaꞌan loꞌo neꞌ niꞌ
lyaa, chaꞌ tikin ji neꞌ ꞌin ran lo msaa ꞌin
Ndiose; sa yuꞌwe ti lomstan kanꞌ kaja ꞌin sti
joꞌo kanꞌ, chaꞌ ku yu. 14 Loꞌo bare, kichen
seꞌen nu ndaꞌan ba tijyuꞌ, suꞌwe si ta neꞌ
chinꞌ nan nu tyijin yuꞌwi ꞌwa, chaꞌ ndaꞌan
banduꞌuba chaꞌ ꞌinNdiose ꞌinneꞌ. 15Loꞌo ja
siyaꞌmjñaǎnnan kuǔn ꞌin nten nchga seꞌen
mdaꞌaǎn. Ni siya ni ti, ja ndaꞌaǎn kityi re
chaꞌ jñaǎn nan kuǔn ꞌwan. ¡Ni siya kajaǎn
ykwiǐnꞌ, ja nchka ꞌa tiǎnꞌ sñiǐn nan ꞌin nten!
¡Suꞌwe la nxkeꞌ tiǎnꞌ chaꞌ ngiꞌniǐn tñan re
ngwañaꞌan ti, ja loꞌo liyaꞌ!

16 Ja suꞌwe si kuꞌniǐn siyeěnꞌ loꞌo wan
chunꞌ ndaꞌaǎn nduꞌuǔn chaꞌ suꞌwe ꞌin Jesús
ꞌin nten; ti kwiꞌ Ndiose, ndaꞌan tñan Ni
ꞌñaǎn chaꞌ kuꞌniǐn tñan kanꞌ. Loꞌo tlyu ꞌa nu
tiꞌí ka ꞌñaǎn si ja chkwiǐnꞌ chaꞌ ꞌin Jesús loꞌo
nten. 17 Bra nu kuꞌniǐn ska tñan chaꞌ ꞌñaǎn
tiǎn, xkeꞌ tiǎnꞌ chaꞌ kaja liyaꞌ ꞌñaǎn bra kanꞌ.
Loꞌo ni, ska loo tñanmda Ni ꞌñaǎn;wa nga-
nun tñankanꞌ ꞌñaǎn chaꞌkanꞌ ti tñankuꞌniǐn,
chaꞌ wa ndatsaa Ni ꞌñaǎn chaꞌ kuꞌniǐn ꞌin
ran. Kanꞌ chaꞌ ngiꞌniǐn tñan kanꞌ. 18 ¿Ta ja
kaja liyaꞌ ꞌñaǎn loo tñannungiꞌniǐnbra kanꞌ
a? Chañi chaꞌ kaja ran ꞌñaǎn, ni siya xka
ñaꞌanchaꞌ suꞌwekaja ꞌñaǎn, chaꞌnusuꞌwe ꞌa
ka tiyeěnchaꞌnchkwiǐnꞌchaꞌ suꞌwe ꞌin Jesús
loꞌo nten. Kanꞌ chaꞌ suꞌwe ꞌa nxkeꞌ tiǎnꞌ, ni
siya ja ta neꞌ liyaꞌ ꞌñaǎn. Ja nchka tiǎnꞌ jñaǎn
ran ꞌwan, ni siya ndiꞌin chabiyaꞌ ꞌñaǎn, chaꞌ
ngiꞌniǐn tñan ꞌin Ndiose.

19 Ndiꞌin chabiyaꞌ ꞌñaǎn chaꞌ kuꞌniǐn sa
ñaꞌan tñan nu nchka tiǎnꞌ kuꞌniǐn. Ni siya
ja tukwin ndatsaa ꞌñaǎn chaꞌ kuꞌniǐn tñan
ꞌin neꞌ, chaꞌ nchka ꞌa tiǎnꞌ chaꞌ kaꞌan la
nten sten chaꞌ ꞌin Krixtu, kanꞌ chaꞌ ndaǎn
chabiyaꞌ ꞌin nchga nten chaꞌ tatsaa neꞌ
ꞌñaǎn. 20 Bra nu ndiꞌiǐn seꞌen ndiꞌin neꞌ
judío, bra kanꞌ ngiꞌniǐn sa ñaꞌan nu ngiꞌni
neꞌ kanꞌ, chaꞌ xñi la neꞌ chaꞌ ꞌin Krixtu.
Nchkwiǐnꞌ chaꞌ ꞌin Jesús loꞌo neꞌ kanꞌ, kanꞌ
chaꞌ sañaꞌannungiꞌnineꞌ judío loꞌo taꞌaneꞌ,
ngwañaꞌan ngiꞌniǐn seꞌen ndiꞌin neꞌ kanꞌ, ni
siya ja ndiꞌin chaꞌ tukwaǎn chaꞌ kula ꞌin
neꞌ kanꞌ, tñan nu ngwaꞌan ayman Moisés
lo kityi chaꞌ kuꞌni neꞌ kanꞌ ti sꞌni la. Sa
kanꞌ ti chaꞌ nchka tiǎnꞌ chaꞌ kaꞌan la neꞌ
kanꞌ xñi neꞌ chaꞌ ꞌin Krixtu. 21 Neꞌ xka
laꞌa tsuꞌ ni, ja ndiꞌin chaꞌ tukwa neꞌ kanꞌ
chaꞌ ꞌin neꞌ judío. Kanꞌ chaꞌ sa ñaꞌan si

lkaǎn taꞌa neꞌ, ngwañaꞌan ngiꞌniǐn bra nu
ndiꞌiǐn seꞌen ndiꞌin neꞌ xka laꞌa tsuꞌ kanꞌ,
chaꞌ suꞌwe la xñi neꞌ kanꞌ chaꞌ ꞌin Krixtu.
Loꞌo kanꞌ ti ndukwaǎn nchga chaꞌ nu ykwiꞌ
Ndiose Stian loꞌoan, chaꞌ ngwañaꞌan ndiꞌin
chaꞌ ka si stean chaꞌ ꞌin Krixtu. 22 Bra nu
ndiꞌiǐn loꞌo neꞌ taꞌa msñian chaꞌ ꞌin Jesús nu
ti ji tsaa ñaꞌan jñi tiꞌ chaꞌ ꞌin Jesús, ngiꞌniǐn
chaꞌ ka suꞌwa chaꞌ ꞌñaǎn loꞌo neꞌ, chaꞌ ku-
nan la neꞌ kanꞌ chaꞌ ꞌin Krixtu. Nchga loo
tñan kuꞌniǐn chaꞌ xlyaa la nten xñi chaꞌ
ꞌin Krixtu. 23 Ngwañaꞌan ngiꞌniǐn nchga
seꞌenndaꞌaǎn, chaꞌnchkwiǐnꞌ loꞌonten chaꞌ
suꞌwe ꞌin Jesús. Nchka tiǎnꞌ chaꞌ sa ñaꞌan
nchka suꞌwe niꞌ kasiya ꞌñaǎn xa wa ynaǎn
chaꞌ kanꞌ, kwiꞌ ngwañaꞌan ka suꞌwe niꞌ
kasiya ꞌin nchga nten.

24 Nde ñaꞌan tñan nu mda Ndiose ꞌñaan,
sa ñaꞌan lka bra nu tsaa neꞌ kanan loꞌo ska
kare. Tyun nten xnan suꞌwa ti bra kanꞌ, ni
siya ska ti yu tyijin lyo yu ꞌin taꞌa yu seꞌen
nu tsaa tii kare kanꞌ. Kwiꞌ ngwañaꞌan ka
loꞌoan, ndiꞌin chaꞌ sa kuꞌ ti kuꞌnian tñan sa
ñaꞌan yaꞌ nu tyii chalyuu ꞌñaan. 25 Loꞌo wa
xnan ti yu ska kare, ja kuꞌni ꞌa yu ska chaꞌ
nu kuꞌni ñuꞌun ꞌin yu, nu kuꞌni chaꞌ ja xnan
suꞌwe yu; talo yu sa ñaꞌan yaꞌ nu tyijin lyo
yu ꞌin taꞌa yu, chaꞌ kuꞌni yu kanan. Bra
nu tsaa tii kare ꞌin yu, bra kanꞌ kaja chinꞌ
chaꞌ suꞌwe ꞌin yunuyꞌni kanankanꞌ, ni siya
chinꞌ ti bra talo chaꞌ kanꞌ. Xka ñaꞌan nchka
ꞌñaan. Lye ꞌa ngiꞌnian tñan nchga tsan, sa
ñaꞌanyaꞌ taNi ska chaꞌ suꞌwe ꞌñaan, ska chaꞌ
nu ja tsaa tii ꞌa. 26 Loꞌo naꞌ ni, sa ñaꞌan lka
ska nten nu nxnan ska kanan, ngwañaꞌan
ngiꞌniǐn lo chalyuu; ñi ꞌa nxnaǎn sa ñaꞌan
yaꞌ kalaǎn la seꞌen nu tsaa tii tuwiin. Kwiꞌ
ngwañaꞌan lka chaꞌ ꞌñaǎn, ñaꞌan tiꞌ si nxuǔn
taꞌaǎn loꞌo ndukunꞌ ti, ja njyiꞌiǐn ndukunꞌ lo
kwiꞌin ti. 27 Ndaǎn nu tiꞌí ꞌñaǎn, ti ykwiǐnꞌ
tiǎn, chaꞌ talo tñan nuwa yꞌniǐn lo chalyuu,
chaꞌ ja kulaa yaꞌ Ni ꞌñaǎn siyaꞌ ti. Kaꞌan
ꞌa chaꞌ wa ngwaꞌuǔn ꞌin xka la nten chaꞌ
ꞌin Ndiose; loꞌo naꞌ, ndiꞌin chaꞌ kuꞌniǐn ñiǐn
nchga chaꞌ nuwa ykwiǐnꞌ.

10
Ja kuꞌni tnuan ꞌin nkwin joꞌo

1 ꞌWan taꞌa msñian chaꞌ ꞌin Jesús, nchka
tiǎnꞌ katsaǎnꞌ ꞌwan xiyaꞌ sa ñaꞌan ngwa ꞌin

ayman ꞌñaan, bra nu mdaꞌan neꞌ loꞌo ay-
man Moisés nu ngwa sꞌni. Ndukwi ngala
ngata kwan seꞌen ndaꞌan neꞌ kanꞌ, chaꞌ
ja ñaꞌan yu xaꞌan kanꞌ ꞌin neꞌ. Suꞌwe ti
mdijin neꞌ kanꞌ jluꞌwe lo tyiꞌa seꞌen naan
Tujoꞌo Ngaꞌa, mdoꞌo neꞌ xka laꞌa tsuꞌ bra
kanꞌ. 2 Sa ñaꞌan lka chaꞌ bra nu ndyuk-
watyaan chaꞌ ꞌin Jesús, ngwañaꞌan ngwa
ngala ngata nu ndyukwi kanꞌ, loꞌo tyiꞌa
tujoꞌo nu mdijin neꞌ kanꞌ. Taꞌa tyukwaa
chaꞌ tnun kanꞌ yꞌni chaꞌ yten la neꞌ chaꞌ ꞌin
Moisés, kanꞌ chaꞌ mdoꞌo ñaꞌan la neꞌ chunꞌ
yu kula kanꞌ. 3 Loꞌo Ndiose mda nan yku
taꞌa neꞌ kanꞌ. 4 Kwiꞌ ngwañaꞌan mjwi nan
yiꞌonchganeꞌkanꞌ. Seꞌennunskwa skakee
tnun siꞌ kiꞌya, la kiyaꞌ kee kanꞌ mdoꞌo tyiꞌa
nu yiꞌo neꞌ. Ndiose mda tyiꞌa nu yiꞌo neꞌ
kanꞌ, chaꞌ ni siya ti bra kanꞌmdaꞌan ti kwiꞌ
Krixtu loꞌo neꞌ kanꞌ, yꞌni Ni kwenta ꞌin neꞌ
seꞌen mdaꞌan neꞌ. 5Ni siya ngwañaꞌan yꞌni
Ndiose, jamslyaa ꞌa neꞌ kanꞌ tukwaneꞌ chaꞌ
ꞌinNi siyaꞌ ti. Kanꞌ chaꞌngwandaja tiꞌNi ꞌin
neꞌ bra kanꞌ, ngulaa yaꞌ Ni ꞌin neꞌ; lo ntenꞌ
wtyi kanꞌ ngujwi neꞌ bra kanꞌ, ynun tijyan
neꞌ kanꞌ tuꞌwa tuwiin kanꞌ.

6Loꞌo nan ni, ka tyaa yuꞌwi tianꞌ sa ñaꞌan
nu yꞌni ayman kanꞌ nu ngwa sꞌni. Ja suꞌwe
si xkwiꞌ chaꞌ kuxi xuꞌwi tiyean, chaꞌ kwiꞌ
ngwañaꞌan yꞌni neꞌ kanꞌ ti bra kanꞌ. 7 Ti
kwiꞌ ti chaꞌ, ja suꞌwe kuꞌni tnuan ꞌin nkwin
joꞌo, sa ñaꞌan nu yꞌni neꞌ kanꞌ. Nde ñaꞌan
nchkwiꞌ kityi kula chaꞌ ꞌin neꞌ kanꞌ: “Sa
kuꞌ ti yꞌni neꞌ taꞌa. Xa wa mdyii yku neꞌ
yiꞌo neꞌ, bra kanꞌmdyituun ti neꞌ chaꞌ kuꞌni
neꞌ ya ñaꞌan ti loꞌo taꞌa neꞌ” ndukwin kityi
kanꞌ. 8Ti kwiꞌ ti chaꞌ, ja suꞌwe kuꞌnian chaꞌ
chen ñaꞌan loꞌo xka nu kunaꞌan nu siꞌi nten
ꞌñaan, sa ñaꞌan nu yꞌni neꞌ kanꞌ bra kanꞌ.
¿Ni sa ñaꞌan ngwa bra kanꞌ a? Ska tsan
ti ngujwi kala ndukwa snan mi nten kanꞌ
siꞌya chaꞌ kuxi kanꞌ. 9 Kwiꞌ ngwañaꞌan, ja
suꞌwe xtyi lyoꞌoun tian ꞌin Ndiose nu nka
Xꞌnaan, chaꞌ kaꞌan ꞌa chaꞌ tlyu tiꞌ ngiꞌni Ni
ꞌñaan. Ngwañaꞌan yꞌni neꞌ kanꞌ nu ngwa
sꞌni, bra kanꞌmsuꞌwaNi kunan tlá yaa yjwi
iꞌ ꞌin neꞌ kanꞌ. 10Ti kwiꞌ ti chaꞌ, ja ndiꞌin chaꞌ
chkwianꞌ chaꞌ kuxi ꞌin Ndiose. Wa mdiya
chinꞌ ayman kanꞌ nu yꞌni ngwañaꞌan, loꞌo
kanꞌ mdyii neꞌ yjwi Ni ꞌin neꞌ kanꞌ, chaꞌ
msuꞌwa Ni ska angajle nu mdoꞌo nde niꞌ
kwan chaꞌ yaa yjwi ꞌin neꞌ kanꞌ.

11Nchga chaꞌ tnun kanꞌ ngwa ꞌin ayman
kanꞌ nu ngwa sꞌni, chaꞌ kaja ñaꞌan nu tyaa
yuꞌwi tiꞌ xka ta nten nu kan lo chalyuu nde
loo la nan lka nu ngwa ꞌin ayman kanꞌ, ni
chaꞌ lka ngwa ꞌin neꞌ kanꞌ ngwañaꞌan. Kwiꞌ
ngwañaꞌan ti ndukwa chaꞌ kanꞌ lo kityi ni,
chaꞌ kuwe tianꞌ ꞌin chaꞌ kanꞌ. Wa ndla ti tyii
chalyuu seꞌen ndiꞌian ni; 12kanꞌ chaꞌ suꞌwe
si kuwe tiꞌ wan, chaꞌ ja tyoꞌo ntan wan
ꞌin tuwiin nu ñi ka, si nchka tiꞌ wan chaꞌ
suꞌwe ti tyiꞌin kasiya ꞌwan, chaꞌ ja tyukwa
wan ska chaꞌ kuxi siyaꞌ ti. 13 Nchga bra
nu tyukwa wan ska chaꞌ kuxi, ja kuwe tiꞌ
wan bra kanꞌ; ndiya bra nu ngwañaꞌan
ndyukwa nchga nten chalyuu chaꞌ kuxi
kanꞌ. Ja kuwe tiꞌ wan, ñaꞌan Ndiose ꞌñaan;
nchga tñan nu ndukwin Ni chaꞌ kuꞌni Ni
chaꞌ ꞌñaan, kuꞌni Ni tñan kanꞌ. Ja ta Ni
chabiyaꞌ chaꞌ tyijin lyo ska chaꞌ kuxi ꞌwan
sa ñaꞌan yaꞌnu ja ka kulaa tiꞌinwan ꞌin ran.
Ti kwiꞌ bra nu wa kwiñi lyoꞌo ti chaꞌ kuxi
kanꞌ ꞌwan, bra kanꞌ suꞌwa yaꞌ Ni ꞌwan chaꞌ
ja kuꞌni wan chaꞌ kuxi kanꞌ, loꞌo kanꞌ ka
tyoꞌo laa wan ꞌin chaꞌ kuxi kanꞌ.

14 ꞌWan taꞌa suꞌwe nsuꞌwiǐn, suꞌwe ꞌa
nka tiyeěn ñaꞌaǎn ꞌwan, kanꞌ chaꞌ nchk-
wiǐnꞌ ꞌaǎn loꞌo wan ni, chaꞌ ja kuꞌni tnun
wan siyaꞌ ti ꞌin nkwin joꞌo ꞌin neꞌ, ja
tsaa wan seꞌen ndukwa nkwin joꞌo kanꞌ.
15 Nxkeꞌ tiǎnꞌ chaꞌ suꞌwe ꞌa nnan wan
ska chaꞌ, wa lka ndaꞌan suꞌwe chaꞌ tiye
wan, nxkeꞌ tiǎnꞌ, kanꞌ chaꞌ nchkwiǐnꞌ loꞌo
wan ngwañaꞌan. Ka kiꞌya wan kwenta
chaꞌ chañi lka chaꞌ nu nchkwiǐnꞌ loꞌo wan
ni. 16 Bra nu ndyoꞌ tiꞌian suꞌwa ti loꞌo
neꞌ taꞌa msñian chaꞌ ꞌin Jesús ni, nchkuan
loꞌo ndiꞌyoan bra kanꞌ; ngwañaꞌanngiꞌnian
chunꞌ chaꞌ nkwan Jesús nan nchkuan ti
kulo. Kanꞌ chaꞌ kulo ndukwa la nchkwianꞌ
ngwa xuꞌwe ꞌin Ndiose chaꞌ ꞌin tñan nu yꞌni
Jesús kanꞌ. Bra nu koꞌoan mñun kanꞌ, bra
kanꞌ suꞌwandiꞌin chaꞌ ꞌñaan loꞌo ti kwiꞌ Jesús
loꞌonchganeꞌ taꞌaan; ti kwiꞌbrakanꞌ tyuꞌwi
tianꞌ chaꞌ wa ngalu tnen ykwiꞌ Jesús chaꞌ
ngujwi Ni lo wsi siꞌyaan. Bra nu nchkuan
jaxlya kanꞌ, kwiꞌ ngwañaꞌan lka chaꞌ kanꞌ,
suꞌwandiꞌin chaꞌ ꞌñaan loꞌo Jesús loꞌo nchga
neꞌ taꞌaan; ti kwiꞌ bra kanꞌ tyuꞌwi tianꞌ chaꞌ
mda Jesús tyukwi ñaꞌaan ykwiꞌ chaꞌngujwi
Ni lo wsi siꞌyaan. 17 Ska ti jaxlya ndukwa
lo msaa seꞌen nchkuan suꞌwa ti; bra nu

ndyuꞌwe jaxlya kanꞌ, bra kanꞌ taꞌaan ndyiji
nan kuan, ni siya tyuan lkaan. Sa tlyu ti
ndiꞌian chaꞌ lkaan nten ꞌin Jesús bra kanꞌ.

18Kiꞌyawan chinꞌ kwenta sa ñaꞌan ngiꞌni
neꞌ judío. Ndaꞌan loꞌo neꞌ ꞌin lomstan chaꞌ
xtya neꞌ ꞌin lo msaa seꞌen ngiꞌni tnun neꞌ
ꞌin Ndiose. Loꞌo kanꞌ ndiya nu nka tñan niꞌ
lyaa kanꞌ, nu nchku nan nu ngwa lomstan
kanꞌ. Ndiꞌin chaꞌ ꞌin nunchku lomstan kanꞌ
loꞌo Ndiose, chaꞌ kwiꞌ chaꞌ ꞌin Ni ndukwa
lo msaa kanꞌ. 19 Ja suꞌwa ngiꞌni neꞌ xka
laꞌa tsuꞌ loꞌo nkwin joꞌo ꞌin neꞌ. Nxtya neꞌ
kunaꞌ lo msaa chaꞌ ka lomstan chaꞌ ꞌin joꞌo
ꞌin neꞌ. ¿Ta tlyu la chaꞌ ndiꞌin ꞌin nkwin joꞌo
kanꞌ sikwa a? Siꞌi. Ja ndiꞌin chaꞌ ꞌin ran
siyaꞌ ti. Suꞌwa ñaꞌan kunaꞌ lomstan kanꞌ
loꞌo ya ñaꞌan ti kunaꞌ. 20Nde ñaꞌan lka chaꞌ
bra nu ngiꞌni tnun neꞌ ꞌin joꞌo kanꞌ, siꞌi ꞌin
Ndiose ngiꞌni tnun neꞌ kanꞌ; ngiꞌni tnun neꞌ
ꞌin tyun lo kwiꞌin xaꞌan bra nu ngiꞌni neꞌ
ngwañaꞌan. Loꞌo ꞌwanni, ja suꞌweka suꞌwa
chaꞌ ꞌwan loꞌo kwiꞌin xaꞌan kanꞌ. 21 Ja suꞌwe
koꞌo wan chaꞌ ꞌin kwiꞌin xaꞌan kanꞌ, loꞌo
kanꞌ koꞌowannannuwamdaXꞌnaan Jesús
chaꞌkoꞌoan. Ja siyaꞌ suꞌwechaꞌkanꞌ. Ti kwiꞌ
ti chaꞌ, ja suꞌwekuwanchaꞌ ꞌinkwiꞌinxaꞌan
kanꞌ, loꞌo chunꞌ ndiꞌin la, kanꞌ ku wan chaꞌ
ꞌin Jesús nu nka Xꞌnaan. 22 ¿Ta nchka tianꞌ
chaꞌ kasinꞌ tiꞌ Ndiose Xꞌnaan sikwa a? ¿Ta
nchka la ꞌñaan ke Ndiose Xꞌnaan sikwa a?

Kuwe tianꞌ ꞌin xka la nten, siꞌi xkwiꞌ chaꞌ
ꞌñaan ti ykwiꞌ tian kuwe tianꞌ

23Chañi ꞌa chaꞌ nu nchkwiꞌ nten: “Ndiꞌin
chabiyaꞌ ꞌñaan chaꞌ kuꞌnian ya ñaꞌan ti
chaꞌ, sa ñaꞌan nu nchka tianꞌ kuꞌnian”,
ngwañaꞌan nchkwiꞌ nten ndiya bra. Sa
kanꞌ ti chaꞌ, ndiya chaꞌ nu ka kuꞌnian nu
ja nnanjoꞌo ꞌñaan siyaꞌ ti. Chañi chaꞌ ka
kuꞌnian sa ñaꞌan nu nchka tianꞌ; sa kanꞌ
ti chaꞌ, siꞌi nchga chaꞌ ngiꞌni chaꞌ sten
suꞌween laan chaꞌ ꞌin Ndiose. 24Ndiꞌin chaꞌ
tyaꞌan chaꞌ tiyean sa ñaꞌan nu ka suꞌwe la
chaꞌ ꞌin xka la nten, siꞌi xkwiꞌ chaꞌ ꞌñaan tian
kuwe tianꞌ.

25 Ka ku wan nchga nan nu ndujwiꞌ neꞌ
lo kiyaꞌ; ja nꞌni chaꞌ kuwe tiꞌ wan nan ka
lka ran, si suꞌwe, si ja suꞌwe lka ran chaꞌ
ꞌwan. 26Ndiose Stian, xꞌnan tyukwi ñaꞌaan
chalyuu lkaNi, ti kwiꞌNi ngwiñanNi nchga
loo nan nu nsuꞌwi lo chalyuu.

27 Ja kuwe tiꞌwanbra nu chkwiꞌ ska nten
loꞌowan chaꞌ kuwan chinꞌ seꞌen ndiꞌin neꞌ,
ni siya ska nten nu ja ndiꞌin chaꞌ ꞌin loꞌo
Ndiose lka neꞌ kanꞌ. Suꞌwe si tsaa wan
seꞌen ndiꞌin neꞌ kanꞌ si suꞌwe nka tiye wan
sikwa. Loꞌo kanꞌ ku wan nan lka nu ta ti
neꞌ ꞌwan; ja ndiꞌin chaꞌ kuwe tiꞌ wan chaꞌ
ꞌin nan nchku wan kanꞌ, si suꞌwe ran, si
ja suꞌwe ran chaꞌ ꞌwan. 28 Ska ti si katsaꞌ
skanten taꞌanchkuwan ꞌwanchaꞌ lomstan
nu mdukwa tloo joꞌo lka kunaꞌ nu nchku
wan kanꞌ, bra kanꞌ ja suꞌwe kuwan ꞌin ran.
Suꞌwe la si kiꞌya neꞌ kanꞌ kwenta chaꞌ kuxi
ran chaꞌ ꞌwan, chaꞌ ka jlyo tiꞌ neꞌ chaꞌ ja
ndiꞌin chaꞌ ku wan nan kanꞌ xa wa msñi
wan chaꞌ ꞌin Jesús. 29 ꞌWan, wa jlyo tiꞌwan
chaꞌ kanꞌ. Xka ta neꞌ kanꞌ ti ji ka biyaꞌ suꞌwe
tiꞌneꞌ, kanꞌ chaꞌ ja nchka tiǎnꞌ chaꞌ tyoꞌo tsuꞌ
neꞌ ꞌin tuwiin nu ñi chunꞌwanaꞌan neꞌ chaꞌ
nchkuwan nan kanꞌ.
Ja chan chkwiꞌwan loꞌoǔn bra kanꞌ: “¿Ni

chaꞌ lka xkwiꞌ chaꞌ ꞌin xka ta nten kuwe
tianꞌ a? Ndiꞌin chabiyaꞌ ꞌñaan kuꞌnian
sa ñaꞌan nu nchka tianꞌ kuꞌnian. 30 Bra
nu ndyaan xuꞌwe ꞌin Ndiose chaꞌ ꞌin nan
nchkuan, ¿ni chaꞌ lka nchkwiꞌ nten chaꞌ
kuxi ꞌñaan chaꞌ nchkuan ꞌin ran sikwa a?”
chkwiꞌ wan loꞌoǔn. 31 Suꞌwe sikwa, ni siya
kuwan, ni siya koꞌowan, ni siya kuꞌniwan
ya ñaꞌan ti tñan nu ngiꞌni wan, tyuꞌwi tiꞌ
wan ꞌin Ndiose tyukwi laja nu kuꞌni wan
tñankanꞌ, chaꞌkabiyaꞌ tiꞌntenbrakanꞌ chaꞌ
suꞌwe ꞌa lka chaꞌ ꞌin Ndiose, ti kwiꞌ chaꞌ nu
wa yten wan. 32 Ja ta wan chabiyaꞌ tyoꞌo
tsuꞌ ska nten ꞌin tuwiin nu ñi ꞌin Krixtu; ni
siya neꞌ judío, ni siya neꞌ xka laꞌa tsuꞌ nu
siꞌi neꞌ judío lka, ja ska nten nu taꞌa msñi
wanchaꞌ ꞌinNdiose, ja suꞌwesiyaꞌ ti si tiyuu
neꞌ yaꞌ kuneꞌ xaꞌan. 33Nchga seꞌen ngiꞌniǐn
tñannduwe tiǎnꞌ ꞌin xka ta nten, si ka suꞌwe
kasiya ꞌin neꞌ bra nu kuꞌniǐn tñan kanꞌ. Ni
siya ja kaja chaꞌ suꞌwe ꞌñaan ti ykwiǐnꞌ tiǎn,
nchka tiǎnꞌ chaꞌ ka suꞌwe kasiya ꞌin nchga
nten, chaꞌ kaja ñaꞌan lyaa neꞌ ꞌin chaꞌ kuxi
bra kanꞌ.

11
1Kanꞌ chaꞌ ni, kiꞌya suꞌwewan kwenta sa

ñaꞌan tñan nu ngiꞌniǐn, loꞌo kwiꞌ ngwañaꞌan
kuꞌni wan bra kanꞌ, chaꞌ ti kwiꞌ taꞌa tñan nu
yꞌni Krixtu ngiꞌniǐn.

Sa ñaꞌan ndiꞌin chaꞌ kuꞌni neꞌ kunaꞌan nu
ndyoꞌ tiꞌin loꞌoan

2 ꞌWan taꞌa msñian chaꞌ ꞌin Krixtu, suꞌwe
ꞌanka tiyeěnñaꞌaǎn ꞌwan, chaꞌxkwiꞌnsuꞌwi
tiꞌ wan ꞌñaǎn, kwiꞌ ngwañaꞌan suꞌwe ꞌa
ndukwa wan nchga loo chaꞌ nu ngwaꞌuǔn
ꞌwan. 3Nde ndiya ska chaꞌ nu nchka tiǎnꞌ
chaꞌ ka biyaꞌ tiꞌ wan. Ndiose nka ndloo
ꞌin Krixtu, kwiꞌ ngwañaꞌan Krixtu nka nd-
loo ꞌin nchga nten; kwiꞌ ngwañaꞌan ska yu
kiꞌyu nka ndloo ꞌin kunaꞌan ꞌin yu. 4 Kanꞌ
chaꞌ ja tyukwa smlu ke yu kiꞌyu niꞌ lyaa
seꞌen ndyoꞌ tiꞌin wan; ni siya chkwiꞌ yu loꞌo
Ndiose, ni siya katsaꞌ yu ska chaꞌ ꞌin Ndiose
ꞌin nten, ja tyukwa smlu ke yu. Ndloo nka
Krixtu ꞌin yu, kanꞌ chaꞌ ja suꞌwe kuꞌni siyeꞌ
yu ꞌin Ndiose ñaꞌan tiꞌ si tyukwa smlu ke
yu. 5-6 Nu kunaꞌan ni, suꞌwe si suꞌwa neꞌ
piyun ke neꞌ bra nu tyoꞌ tiꞌin nchga nten niꞌ
lyaa; ni siya chkwiꞌ neꞌ loꞌo Ndiose, ni siya
katsaꞌneꞌ ska chaꞌ ꞌinNdiose ꞌinnten, suꞌwa
neꞌ piyun ke neꞌ, chaꞌ ja ta neꞌ kunaꞌan
chaꞌwjyuꞌu ꞌinkwilyoꞌoseꞌenndyoꞌ tiꞌinneꞌ
bra kanꞌ, chaꞌ ndloo la nka nu kiꞌyu ꞌin nu
kunaꞌan. Ndlyawankichanꞌkenukunaꞌan
nu lyensuꞌwikiꞌyu ꞌin, chaꞌka jyuꞌu tiꞌ; kwiꞌ
ngwañaꞌan siyeꞌ ngiꞌni nu kunaꞌan nu ja
nsuꞌwa piyun ke niꞌ lyaa. Kanꞌ chaꞌ ꞌwan,
neꞌ kunaꞌan, si ja nchka tiꞌ wan kuꞌni siyeꞌ
wan tlookwilyoꞌowanbranu tyoꞌ tiꞌinwan
loꞌo neꞌ, suꞌwe la si tukunꞌ wan teꞌ ke wan
bra kanꞌ; ja ndiꞌin chaꞌ ka jyuꞌu tiꞌwan bra
kanꞌ. 7 Ja ndiꞌin chaꞌ skunꞌ ke yu kiꞌyu,
chaꞌNdiose ngwiñan ska yukiꞌyu ti kulo; sa
ñaꞌan lka ykwiꞌ Ni, ngwañaꞌan ngwiñan Ni
ꞌin yu. Xka ñaꞌan lka neꞌ kunaꞌan, suꞌwe ꞌa
ñaꞌan nu kunaꞌan chaꞌ ꞌin yu kiꞌyu. 8 Kulo
ndukwa la ngwiñanNdiose yu kiꞌyu, chunꞌ
ndiꞌin la ngwiñan Ni nu kunaꞌan bra kanꞌ.
Tijyan siꞌ yu kiꞌyu ngulo Ni chaꞌ ngwiñan
Ni nu kunaꞌan, siꞌi tijyan nu kunaꞌan ngulo
Ndiose xa nu ndyaꞌ yu kiꞌyu; 9 kanꞌ chaꞌ
chaꞌ ꞌin yu kiꞌyundyaꞌnu kunaꞌannungwa
ti kulo, siꞌi chaꞌ ꞌin nu kunaꞌan ndyaꞌ yu
kiꞌyu. 10 Suꞌwe la tukunꞌ nu kunaꞌan ke
sikwa, chaꞌ ka biyaꞌ tiꞌ nten chaꞌ ndiya nu
nka ndloo ꞌin neꞌ. Loꞌo angajle nu ndaꞌan
seꞌen ndyoꞌ tiꞌin wan, loꞌo kanꞌ ka biyaꞌ tiꞌ
chaꞌ kanꞌ bra kanꞌ, bra nu ñaꞌan neꞌ ꞌin nu
kunaꞌan ꞌwan. 11 Loꞌo ni, suꞌwa ti msñian
chaꞌ ꞌin Jesús, ni siya yu kiꞌyu lkaan, ni siya
nu kunaꞌan lkaan. Ja kaja ñaꞌan tyiꞌin yu
kiꞌyu lo chalyuu si ja loꞌo nu kunaꞌan; kwiꞌ

ngwañaꞌan nu kunaꞌan, ja kaja ñaꞌan tyiꞌin
lo chalyuu si ja loꞌo yu kiꞌyu. 12 Chañi chaꞌ
chaꞌ ꞌin yu kiꞌyu ndyaꞌ nu kunaꞌan ti kulo,
kwiꞌ ngwañaꞌan chañi chaꞌ nu kunaꞌan lka
nu ngiꞌni kala ꞌin yu kiꞌyu, loꞌo Ndiose lka
nu ngiꞌni chaꞌ kuꞌu taꞌa tyukwaa neꞌ lo cha-
lyuu.

13Ykwiꞌwan katsaꞌ ñiwan ꞌñaǎn si suꞌwe
nxkeꞌ tiꞌ wan chaꞌ chkwiꞌ ska nu kunaꞌan
loꞌoNdiose bra nu ja nchkunꞌ keneꞌ. 14Taꞌa
nan nten chalyuu, jlyo tianꞌ sa ñaꞌan ñaꞌan
kichanꞌ kean. Kwiꞌngwañaꞌan jyuꞌu ꞌa tianꞌ
si tukwin ꞌa kichanꞌ ke ska yu kiꞌyu. 15 Siꞌi
ngwañaꞌan nxkeꞌ tianꞌ loꞌo nu kunaꞌan,
suꞌwe ꞌa nxkeꞌ tianꞌ si tukwin kichanꞌ ke nu
kunaꞌan. Kunanjoꞌo kichanꞌ ke neꞌ ꞌin neꞌ,
chaꞌ ja ka jyuꞌu tiꞌ neꞌ. 16 Si ndiya nten nu
chkwiꞌkuxi chaꞌnunchkunꞌkeneꞌ, suꞌwesi
ka biyaꞌ tiꞌ neꞌ kanꞌ, chaꞌ ska ñaꞌan ti ngiꞌni
ba sañaꞌannungiꞌni taꞌanten ꞌin Jesucristo
nchga kichen tyi neꞌ.

Chaꞌ kuxi nu nchka bra nu nchku siinan,
siin nu ngwaꞌu Jesús ꞌñaan chaꞌ kuan

17 Xka chaꞌ kwaꞌaǎn re, chaꞌ ka biyaꞌ tiꞌ
wan chaꞌ ja ndiya tiǎnꞌ tñan nu ngiꞌni wan
bra nu ndyoꞌ tiꞌin wan chaꞌ ku siin wan sa
ñaꞌan nu ngwaꞌu Jesús ꞌñaan chaꞌ kuꞌnian.
Ndiꞌin chaꞌ ka suꞌwe kasiya ꞌwan bra nu
ku siin wan chaꞌ ꞌin Jesús; loꞌo xka ñaꞌan
ngiꞌni siinkanꞌ loꞌowanni, ngiꞌniñuꞌunran
ꞌin kasiya ꞌwan. 18Wa ytsaꞌ neꞌ ꞌñaǎn chaꞌ
ja suꞌwe ngiꞌni wan seꞌen ndyoꞌ tiꞌin wan
chaꞌ ku siin wan. Ska ñaꞌan ngiꞌni wan ska
wan, ndukwin neꞌ. Loꞌo kwiꞌ ngwañaꞌan
ngiꞌni wan, nxkeꞌ tiǎnꞌ. 19 Sa kanꞌ ti chaꞌ,
si ngwañaꞌan wa msuꞌwe taꞌa wan, ¡chañi
ka biyaꞌ tianꞌ ni ñaꞌan nu ñi la chaꞌ ꞌin,
chaꞌ ndukwa yu chaꞌ ꞌin Jesús! 20 Ja suꞌwe
chaꞌ ngiꞌni wan siin nu siꞌi sa ñaꞌan nu
ngwaꞌu ykwiꞌ Jesús ꞌñaan, chaꞌ kuꞌnian bra
nu tyoꞌ tiꞌian loꞌo taꞌaan bra kanꞌ. 21 Bra
nu wa ndiya bra ku wan, bra kanꞌ ndla
ti nchku siin wan chaꞌ wan ti, loꞌo ja nda
wan tyempu siyaꞌ ti ku xka ta taꞌa wan;
kanꞌ chaꞌ ndiya neꞌ taꞌa wan nu ja ndyiji
ku suꞌwe, loꞌo ndiya xka ta neꞌ taꞌa wan
nu nchka kuꞌwi neꞌ, chaꞌ kaꞌan ꞌa nan nxñi
neꞌ ndiꞌyu neꞌ. 22Ka ku wan koꞌo wan nde
naꞌan tyi wan si ngateꞌ ꞌa tiꞌ wan. Sa ñaꞌan
nu ngiꞌni wan ni, ngiꞌni ñuꞌun wan ꞌin taꞌa
ndiꞌin wan, taꞌa msñi wan chaꞌ ꞌin Ndiose,

loꞌo nda wan chaꞌ wjyuꞌu ꞌin neꞌ tiꞌi taꞌa
msñiwan chaꞌ ꞌin Jesús. Loꞌo ni, ja chanwa
jlyo tiꞌwan chaꞌ ti ndiꞌin chaꞌ chkwiǐnꞌ laǎn
loꞌo wan lye, chaꞌ ja suꞌwe ngiꞌni wan loꞌo
chaꞌ re siyaꞌ ti.

Siin nu ngwaꞌu Xꞌnaan Jesús chaꞌ kuan
23Nde lka chaꞌ nu nduꞌuǔn ꞌwan, ti kwiꞌ

chaꞌ nu ynaǎn bra nu ykwiꞌ nten nu yꞌni
xaꞌan chaꞌ nu ykwiꞌ Xꞌnaan ti kulo: Ti kwiꞌ
tla nu yjwiꞌ xuꞌwa yu xaꞌan ꞌin Jesús, xa nu
ti ndiꞌin neꞌ kanꞌ loꞌo Jesús, bra kanꞌ msñi
Jesús jaxlya, ndukwin neꞌ kanꞌ, 24 ndya yu
xuꞌwe ꞌin Ndiose Stian, loꞌo kanꞌ msuꞌwe
yu jaxlya kanꞌ; bra kanꞌ ykwiꞌ Jesús loꞌo
taꞌa ndaꞌan yu: “Ku wan jaxlya re; ñaꞌan tiꞌ
kunaǎnꞌ tyukwi ñaꞌaǎn, kwiꞌ ngwañaꞌan ka
jaxlya re chaꞌ ꞌwan. Siꞌya wan kaja nu tiꞌí
ꞌñaǎn lo wsi, kanꞌ chaꞌ ka tyaa yuꞌwi tiꞌwan
ꞌñaǎn bra nu ku wan jaxlya re” ndukwin
Jesús ꞌin neꞌ kanꞌ. 25 Chunꞌ ndiꞌin la, xa
wa mdyii yꞌni neꞌ siin, bra kanꞌ msñi Jesús
basu; loꞌo nde lka chaꞌ nu ykwiꞌ yu loꞌo neꞌ
bra kanꞌ: “Bra nu koꞌo wan nan nu nsuꞌwi
niꞌ basu re, bra kanꞌ tyaa yuꞌwi tiꞌwan chaꞌ
kalu tneěn siꞌya kiꞌya nu ndukwi nchga
nten, chaꞌ xiyaꞌ ka suꞌwa chaꞌ ꞌin Ndiose
Stiǐn loꞌo nten chalyuu. Bra nu koꞌo wan
nan re, tyaa yuꞌwi tiꞌ wan ꞌñaǎn bra kanꞌ”
ndukwin Jesús ꞌin neꞌ. 26 Kanꞌ chaꞌ nchga
bra nu ku wan jaxlya kanꞌ, koꞌo wan nan
nu nsuꞌwi niꞌ basu kanꞌ, ñi kwaꞌu wan ꞌin
nten chaꞌ ngujwi Jesús lo wsi chaꞌ ꞌñaan, sa
ñaꞌan bra nu kan Jesús xiyaꞌ.

Sa ñaꞌan nu ndiꞌin chaꞌ ku sian chaꞌ ꞌin
Jesús

27 Nde ñaꞌan nchka chaꞌ kanꞌ bra kanꞌ.
Ndukwian kiꞌya tloo Ndiose, si ja tyukwi
ti tiyean ku sian loꞌo koꞌoan mñun chaꞌ ꞌin
Xꞌnaan Jesús. Ngiꞌnian chaꞌ kuxi loꞌo ykwiꞌ
Xꞌnaan bra kanꞌ, chunꞌ chaꞌ ja ndyuꞌwi
suꞌwe tianꞌ chaꞌ mda Jesús tyukwi ñaꞌaan
ykwiꞌ yu chaꞌmjiꞌin kaꞌan neꞌ ꞌin yu lo wsi,
loꞌo tnen yu ngalu bra nu ngaꞌan yu lo
wsi loꞌo ngujwi yu siꞌyaan. 28 Kanꞌ chaꞌ
ndiꞌin chaꞌ kuwe suꞌwe tianꞌ bra nu kuan
siin kanꞌ; bra kanꞌ tyukwi ti tiyean kuan
jaxlya kanꞌ, koꞌoan nan nu nsuꞌwi niꞌ basu
kanꞌ. 29 Si ja kuwe suꞌwe tianꞌ ni chaꞌ lka
nunchkuan ꞌin ran, ni chaꞌ lka nundiꞌyuan
ꞌin ran, bra kanꞌ tukwian kiꞌya tloo Ndiose,

chaꞌ ja ndyuꞌwi tianꞌ ꞌin ykwiꞌ Jesús, loꞌo ng-
wañaꞌan ja ndyuꞌwi ꞌa tianꞌ ꞌin xka la taꞌaan
nu suꞌwa ti ngiꞌni tnun ꞌinNi loꞌoan. 30Kanꞌ
chaꞌ tiꞌí ꞌa tyunneꞌ taꞌawan, loꞌondiya tyun
wannu lye ꞌanchkanaꞌan tiꞌ, loꞌondiya taꞌa
wan nu ngujwi siyaꞌ ti. 31 Si kuwe suꞌwe
tianꞌ ti kulo la bra nu ti ji kuan siin kanꞌ,
nan ka lka kanꞌ, ja ndiꞌin chaꞌ kuꞌni tlá Ni
ꞌñaan ngwañaꞌan bra kanꞌ. 32 Ngiꞌni tlá Ni
ꞌñaan, kwiꞌ ngwañaꞌan nda Ni nu tiꞌí ꞌñaan
siꞌya chaꞌ kuxi nu ngiꞌnian, chaꞌ nu chunꞌ
ndiꞌin la, xawamdyii chalyuu ja tsaan nde
lo jwlyaa loꞌo nten nu ja ndukwa chaꞌ ꞌinNi
siyaꞌ ti.

33 ꞌWan taꞌa msñian chaꞌ ꞌin Jesús, tyaa
yuꞌwi tiꞌwan chaꞌ kanꞌ bra nu tyoꞌ tiꞌinwan
chaꞌ kuꞌni wan siin kanꞌ; kata wan chinꞌ
ꞌin taꞌa wan chaꞌ suꞌwa ti tyisnan ku wan
loꞌo nchga taꞌa wan. 34 Si ndiya wan nu
ngateꞌ tiꞌ wan, ku wan tyija naꞌan tyi wan
kulondukwa la. Loꞌokanꞌ ja kuꞌniwanchaꞌ
kuxi bra nu tyoꞌ tiꞌinwan, loꞌo ja ndiꞌin chaꞌ
kuꞌni tlá Ni ꞌwan bra kanꞌ. Xka la chaꞌ nu
ykwiꞌ wan loꞌoǔn, ka kanun ran chaꞌ kuꞌni
biyaanꞌ ñian ꞌin ran bra nu kalaǎn seꞌen
ndiꞌin wan.

12
Ngiꞌni Tyiꞌi Ndiose chaꞌ ka kuꞌnian tñan

kwenta skaan
1 ꞌWan taꞌa msñian chaꞌ ꞌin Jesús, ndiya

ska chaꞌnunchka tiǎnꞌ chaꞌ ka biyaꞌ tiꞌwan
chaꞌ ꞌin tñan nu ka kuꞌnian skaan chabiyaꞌ
ꞌin Tyiꞌi Ndiose.

2 Jlyo tiꞌwan sa ñaꞌan nu yꞌni wan ti sꞌni,
bra nu ja ya kunan wan chaꞌ ꞌin Jesús; bra
kanꞌ lye ꞌa mñi lyoꞌo nkwin joꞌo ꞌwan, joꞌo
nu kuꞌun ti, chaꞌ nu lye ꞌa yaa ñaꞌan tiꞌwan
nchga loo chaꞌnundiꞌin ꞌin joꞌo kanꞌ. 3Kanꞌ
chaꞌ nchka ꞌa tiǎnꞌ chaꞌ ka biyaꞌ tiꞌwan chaꞌ
re. Siꞌi Tyiꞌi Ndiose nu ngiꞌni chaꞌ chkwiꞌ
nten: “¡Kuneꞌ xaꞌan lka Jesús kanꞌ!” Ja ka
chkwiꞌ nten ngwañaꞌan chabiyaꞌ ꞌin Tyiꞌi
Ndiose. Loꞌo bra nu chkwiꞌ nten: “¡Xꞌnaan
lka Jesús!”, Tyiꞌi Ndiose lka nu ngiꞌni chaꞌ
chkwiꞌ neꞌ ngwañaꞌan bra kanꞌ.

4Tyun loo chaꞌ tiya ndaNdiose ꞌñaan chaꞌ
ka kuꞌnian ska tñan ꞌin Ni, loꞌo ska ti Tyiꞌi
Ndiosengiꞌni chaꞌkakuꞌnian tñankanꞌ. 5Ni
siya ska ñaꞌan tñan ngiꞌnian kwenta skaan,
tñan ꞌin Ndiose ngiꞌnian taꞌaan bra kanꞌ.

6 Ni siya ja suꞌwa tñan nu ngiꞌni nchgaan,
ska ti Ndiose ngiꞌni chaꞌ ka kuꞌnian tñan
kanꞌ, taꞌaan. 7 Ngiꞌni Tyiꞌi Ndiose loꞌoan
chaꞌ taꞌaan ka kuꞌnian ska tñan chaꞌ ꞌin
Ni, taꞌaan nu ndiꞌin chaꞌ ꞌñaan loꞌo Jesús;
kanꞌ lka ska loo tñan nu tayaanꞌ ꞌin taꞌaan.
Loꞌo chaꞌ kanꞌ ka jlyo tianꞌ chaꞌ ndiꞌin Tyiꞌi
Ndiose niꞌ kasiya ꞌñaan. 8 Nde lka tñan
nu ka kuꞌnian chabiyaꞌ ꞌin Tyiꞌi Ndiose:
ndiya neꞌ taꞌaan nu ntsaꞌ ñi sa ñaꞌan nu
ngwa ꞌin Jesús; loꞌo ndiya neꞌ taꞌaan nu
suꞌwe ꞌa nduꞌu tuwiin chaꞌ xñian chaꞌ ꞌin
Ndiose; 9 kwiꞌ ngwañaꞌan ndiya neꞌ taꞌaan
nu suꞌwe ꞌa ndyaa ñaꞌan tiꞌ ꞌin Ndiose; loꞌo
ndiya neꞌ taꞌaan nu nchka ꞌin neꞌ kuꞌni
chkaa neꞌ nu tiꞌí chabiyaꞌ ꞌin Jesús; 10 kwiꞌ
ngwañaꞌan ndiya neꞌ taꞌaan nu nchka ꞌin
neꞌkuꞌni chaꞌ tnunchabiyaꞌ ꞌinNdiose, tñan
nu ja nchka kuꞌni nten; loꞌo ndiya xka ta
neꞌ taꞌaan nu nchka ꞌin neꞌ katsaꞌ ꞌin nten
ska chaꞌ nu wa ytsaꞌ Ndiose ꞌin neꞌ kanꞌ;
loꞌo ndiya neꞌ taꞌaan nu ndii tiꞌ sa ñaꞌan
tñan ngiꞌni ska nten, si chaꞌ ꞌin Tyiꞌi Ndiose
ngiꞌni neꞌ tñan, o ta siꞌi chaꞌ ꞌinNdiosengiꞌni
neꞌ tñan; loꞌo ndiya neꞌ taꞌaan nu nchka
ꞌin neꞌ nchkwiꞌ chaꞌ nu nchkwiꞌ neꞌ xka la
kichen; loꞌo ndiya neꞌ taꞌaan nu nchka ꞌin
neꞌ kuꞌni xaꞌan chaꞌ kanꞌ chaꞌ kitsaꞌ ꞌin neꞌ
chaꞌtñan, chaꞌkabiyaꞌ tiꞌnchgantenñaꞌaan
chaꞌ nu nchkwiꞌ neꞌ kanꞌ bra kanꞌ. 11 Ska ti
Tyiꞌi Ndiosengiꞌni chaꞌnchka ꞌinntenkuꞌni
nchga tñan kanꞌ; kanꞌ lka nu nda ska loo
tñan kuꞌni skaan, sa ñaꞌan nu nka tiye Ni
chaꞌ ka ꞌñaan.

Ska ti nten lkaan loꞌo nchga taꞌa msñian
chaꞌ ꞌin Jesús

12 Loꞌo nan ni, ska ti nten lkaan, ni siya
tyun ꞌa tijyan nsuꞌwi laja kunaanꞌ. Kwiꞌ ng-
wañaꞌan lka loꞌo nchga neꞌ taꞌamsñian chaꞌ
ꞌin Krixtu ska kichen; ska ta ti nten lkaan,
ni siya xka ñaꞌan ngiꞌni skaan. 13 Nchga
neꞌ taꞌaan, ni siya neꞌ judío lkaan, ni siya
neꞌ xka laꞌa tsuꞌ lkaan, ni siya msu numsiꞌi
nten lkaan, ni siya msu nu ndiꞌin suꞌwe ti
lkaan, wa mdukwatyaan chabiyaꞌ ꞌin Tyiꞌi
Ndiose; wa nganun Tyiꞌi Ndiose niꞌ kasiya
ꞌin taꞌaan, chaꞌ suꞌwa ndiꞌin tiyean loꞌo ya
ñaꞌan ti nten numsñi chaꞌ ꞌin Krixtu.

14Tyun ꞌa tijyan nsuꞌwi laja kunaanꞌ chaꞌ
kunanjoꞌo ꞌñaan bra nu ngiꞌnian tñan lo
chalyuu, siꞌi ska ti tijyan nu ndloo la ꞌñaan.

15Ñaꞌan tiꞌ si chkwiꞌ kiyaanꞌ chaꞌ re loꞌoan:
“Siꞌi yaaꞌ lkaǎn, kanꞌ chaꞌ ja ndiꞌin chaꞌ
ꞌñaǎn loꞌo wan.” ¿Ni sa ñaꞌan ka chaꞌ ni
a? Ti ykwiꞌ ti ran ja ka ꞌin ran kulaa tiꞌin
ran ꞌñaan, chaꞌ ndya kala ran loꞌo tyukwi
ñaꞌaan. 16 Bra kanꞌ si chkwiꞌ jin nxkaan
loꞌoan: “Siꞌi kiloo lkaǎn, kanꞌ chaꞌ ja ndiꞌin
chaꞌ ꞌñaǎn loꞌo wan.” ¿Ni sa ñaꞌan ka chaꞌ
ni a? Ti ykwiꞌ ti ran ja ka ꞌin ran ku-
laa tiꞌin ran ꞌñaan, chaꞌ ndya kala ran loꞌo
tyukwi ñaꞌaan. 17 Ja kaja ñaꞌan nu kunaan,
si xkwiꞌ kiloan lka tyukwi ñaꞌaan. Kwiꞌ
ngwañaꞌan, ja ka ykwianꞌ ska nan si xkwiꞌ
jin nxkaan lka tyukwi ñaꞌaan. 18Wamstya
seꞌen Ndiose nchga tijyaan laja kunaanꞌ,
chaꞌ kwiꞌ sa ñaꞌan nu ndiya tiꞌ Ni, kwiꞌ
ngwañaꞌan ngwiñan Ni ꞌñaan. 19 Ja lkaan
ska nten nu sa yuꞌwe ti nan. 20Ngwañaꞌan
lka chaꞌ ska ti nten lkaan tyukwi ñaꞌaan, ni
siya tyun ꞌa tijyaan nsuꞌwi laja kunaanꞌ.

21 Ja ka chkwiꞌ kiloan loꞌo yaanꞌ chaꞌ ja
ka kunanjoꞌo ꞌñaan. Kwiꞌ ngwañaꞌan, ja
ka chkwiꞌ kean loꞌo kiyaanꞌ chaꞌ ja ka ku-
nanjoꞌo ꞌñaan. 22 Ni siya nxkeꞌ tianꞌ chaꞌ
chinꞌ la tñanngiꞌni ska loo tijyaan, ja chan ti
kwiꞌ tijyan kanꞌ lka nundloo la ꞌñaan; 23 loꞌo
ska seꞌen laja kunaanꞌ seꞌen nu nxkeꞌ tianꞌ
chaꞌ ja suꞌwe ñaꞌan, nde kwa ndukuanꞌ ska
teꞌ lo ran. Ska seꞌen nu kti ꞌñaan, nu jyuꞌu ꞌa
tianꞌ si ñaꞌan nten, nchga bra ndukuanꞌ teꞌ
lo seꞌenkti kanꞌ; 24xka la seꞌen laja kunaanꞌ
ni, ndaan chabiyaꞌ ni siya ja chkunꞌ teꞌ lo
ran. Ngwañaꞌan ngwiñan Ndiose tyukwi
ñaꞌaan, chaꞌ ti kwiꞌ seꞌen laja kunaanꞌ nu
ja ñaꞌan nten, kanꞌ lka nu kti la chaꞌ ꞌñaan.
25 Suꞌwa ti ngiꞌni nchga tijyan tñan laja
kunaanꞌ, suꞌwa ti ndiꞌin chaꞌ ꞌin ska ti-
jyaan loꞌo xka la tijyaan seꞌen ndya kala
ran. 26Bra nu tiꞌí chinꞌ ska tijyaan, tyukwi
ñaꞌaan tiꞌí bra kanꞌ; bra nu kuꞌnian kti loꞌo
ska tijyaan, tyukwi ñaꞌaan suꞌwe tianꞌ bra
kanꞌ. (Kwiꞌ ngwañaꞌan lka wan, tyukwi
ñaꞌaan ska ta wan nuwamsñiwan chaꞌ ꞌin
Krixtu).

27 Taꞌa wan suꞌwa chaꞌ ꞌwan loꞌo nchga
nten taꞌamsñian chaꞌ ꞌinKrixtu skaakichen
sikwa; kwiꞌ ngwañaꞌan kwenta skaa wan
lka wan nten ꞌin Krixtu. 28 Suꞌwe ꞌa ngulo
suwi Ndiose ꞌin nten nu ka tñan ꞌin Ni chaꞌ
ꞌin nchga nten nu wa msñi chaꞌ ꞌin Krixtu
ska kichen. Kulo ndukwa la ngulo suwi Ni

ꞌin nten nu tsaa xka kichen tijyuꞌ la chaꞌ
chkwiꞌ neꞌ chaꞌ ꞌin Jesús loꞌo nten kichen
kanꞌ; bra kanꞌ ngulo suwi Ni ꞌin nten nu
katsaꞌ ꞌin taꞌa nten neꞌ ska chaꞌ nu chkwiꞌ
Ndiose loꞌo neꞌ; loꞌo ndiya nu ñi ꞌa nduꞌu
chaꞌ ꞌin Jesús ꞌin taꞌa nten neꞌ; loꞌo ndiya
nukuꞌni chaꞌ tnun chabiyaꞌ ꞌinNdiose, tñan
nu ja ka kuꞌni nten; loꞌo ndiya nu nchka
ꞌa ꞌin kuꞌni chkaa ꞌin nu tiꞌí chabiyaꞌ ꞌin
Jesús; loꞌo ndiya nu suꞌwe ꞌa ndayaꞌ ꞌin taꞌa
nten loꞌo ya ñaꞌan ti loo tñan; loꞌo ndiya nu
nka tñan chaꞌ ꞌin taꞌa nten, ndiya nu nchka
nchkwiꞌ chaꞌ nu nchkwiꞌ neꞌ xka kichen.
Laja nten ꞌin Ndiose, ngulo suwi Ni ꞌin neꞌ
nu ka kuꞌni nchga loo tñan. 29 Siꞌi nchgaan
ndaꞌaan tijyuꞌ chaꞌ chkwianꞌ chaꞌ ꞌin Jesús
loꞌo neꞌ xka kichen; siꞌi nchgaan nu nchka
ꞌñaan katsaanꞌ ska chaꞌ nu chkwiꞌ Ndiose
loꞌo nten; kwiꞌ ngwañaꞌan wa lka ti nan nu
ka kwaꞌuanñi chaꞌ ꞌin Jesús ꞌin nten, wa lka
ti nan nchka ꞌñaan kuꞌnian chaꞌ tnun chaꞌ
ꞌin Ndiose; 30 loꞌo siꞌi nchgaan nu nda Jesús
chabiyaꞌ ꞌñaan chaꞌ kuꞌnian chaꞌ chkaa nu
tiꞌí; siꞌi nchgaannchkwianꞌ chaꞌnunchkwiꞌ
nten xka kichen; siꞌi nchgaan nchka ꞌñaan
kitsaanꞌ chaꞌ kanꞌ ꞌin xka ta nten taꞌaan,
chaꞌ ka biyaꞌ tiꞌ neꞌ ni chaꞌ nchkwiꞌ neꞌ
taꞌaan loꞌo neꞌ bra kanꞌ. 31Kanꞌ chaꞌ ndiꞌin
chaꞌ jñan wan chabiyaꞌ ꞌin Ndiose chaꞌ ka
kuꞌni la wan tñan, chaꞌ ka kuꞌni wan ska
tñan nu tayaꞌ ꞌin xka la nten taꞌa wan. Loꞌo
ngwañaꞌan, ti ndiya xka chaꞌ nu ndloo la
ꞌwan, nu ja ya kwaꞌuǔn ꞌwan; kanꞌ lka chaꞌ
nu kwaꞌuǔn ꞌwan ni.

13
Si chañi ꞌñaan chaꞌ nchka tꞌnan tianꞌ ꞌin

taꞌa ntean
1 Ja nꞌni chaꞌ ni siya nchka ꞌa ꞌñaan nchk-

wianꞌ nchga loo chaꞌ nu nchkwiꞌ nten cha-
lyuu, ni siya nchkwianꞌ chaꞌ nu nchkwiꞌ
nten ꞌin Ndiose nu ndiya seꞌen ndiꞌin Ni
nde niꞌ kwan; si ja suꞌwe nka tiyean ñaꞌaan
ꞌin xka ta nten, ja ska chaꞌ suꞌwe ngiꞌnian
bra kanꞌ. Lkaan ñaꞌan tiꞌ ska snen kijin nu
njyiꞌin neꞌ ngwañaꞌan ti, kwiꞌ ngwañaꞌan
lkaanñaꞌan tiꞌ ska ta chkwanskwinukwen
ꞌa nxnen neꞌ; ja nꞌni ꞌa chaꞌ tukwa nten
chaꞌ nu nchkwianꞌ bra kanꞌ. 2 Ja nꞌni chaꞌ
ni siya ka ꞌñaan katsaanꞌ nchga chaꞌ nu
nchkwiꞌ Ndiose loꞌo nten, si ja suꞌwe nka
tiyeanñaꞌaan ꞌinneꞌ. Janꞌni chaꞌni siya jlyo

tianꞌ nchga chaꞌ ꞌin Ndiose, ni siya suꞌwe
ꞌa nchka biyaꞌ tianꞌ ska chaꞌ nu ja ngwa ka
biyaꞌ tiꞌntennungwa sꞌni; ja ska chaꞌ suꞌwe
ngiꞌnian tloo Ndiose si ja suꞌwe nka tiyean
ñaꞌaan ꞌinnten. Ti kwiꞌ ti chaꞌ, ni siyandyaa
ñaꞌan ꞌa tianꞌ ꞌin Ndiose sa ñaꞌan yaꞌ nu
ka ꞌñaan xlyuu tiꞌian ꞌin ska kiꞌya nu kwan
ndukwa; si ja suꞌwe nka tiyean ñaꞌaan ꞌin
nten, ja ska chaꞌ suꞌwe ngiꞌnian bra kanꞌ.
3 Ti kwiꞌ ti chaꞌ, ja ska chaꞌ suꞌwe ngiꞌnian
ni siya kutsaannchga chaꞌ suꞌwenunsuꞌwi
ꞌñaan ꞌin nten, si ja suꞌwenka tiyean ñaꞌaan
ꞌin neꞌ kanꞌ bra kanꞌ. Ja nꞌni chaꞌ ni siya tiꞌí
tiꞌ nten ꞌñaan, ni siya suꞌwa neꞌ ꞌñaan lo kiiꞌ
chaꞌ kajaan chunꞌ nu msñian chaꞌ ꞌin Jesús,
loꞌo ti kwiꞌ bra kanꞌ ja suꞌwe nka tiyean
ñaꞌaan ꞌin taꞌa ntean, ja ska chaꞌ lka. Siꞌi
nansuꞌween laanchaꞌngiꞌnianngwañaꞌan.

4 Si chañi chaꞌ suꞌwe nka tiyean ñaꞌaan
ꞌin nten, lye la taloan ꞌin neꞌ bra kanꞌ, chka
tꞌnan tianꞌ ꞌin neꞌ bra kanꞌ; ja ndiꞌin chaꞌ
tyijin chaꞌ ꞌñaan loꞌo neꞌ bra kanꞌ, ja ndiꞌin
chaꞌ kuꞌni tukwa tianꞌ bra nu chkwianꞌ loꞌo
neꞌ, ja ndiꞌin chaꞌ kuꞌni siyeanꞌ loꞌo neꞌ
bra kanꞌ. 5 Si chañi chaꞌ suꞌwe nka tiyean
ñaꞌaan ꞌin nten, ja chkwianꞌ ya ñaꞌan ti chaꞌ
loꞌo neꞌ, siꞌi xkwiꞌ chaꞌ ꞌñaan tian tyaꞌan chaꞌ
tiyean, loꞌo ja ndiꞌin chaꞌ xkwiꞌ skin tianꞌ
ꞌin neꞌ. Ndiꞌin chaꞌ kuꞌnian chaꞌ tlyu tiꞌ ꞌin
neꞌ, si chañi chaꞌ suꞌwe nka tiyean ñaꞌaan
ꞌin neꞌ. 6Kwiꞌ ngwañaꞌan, ja ndiꞌin chaꞌ tiya
tianꞌ bra nu sten neꞌ ska chaꞌ kuxi; suꞌwe la
si ndiya la tianꞌ chaꞌ xñi neꞌ kanꞌ ska chaꞌ
nu ñi. 7Bra nu chañi chaꞌ suꞌwe nka tiyean
ñaꞌaan ꞌin nten, lye la taloan ꞌin neꞌ bra
kanꞌ, ni siya kuꞌni neꞌ nchga chaꞌ kuxi; tsaa
ñaꞌan tianꞌ nchga chaꞌ suꞌwe, tyiꞌin taan
chaꞌ suꞌwe la ka chaꞌ nde loo la, ni siya
ja jlyo tianꞌ; kwiꞌ ngwañaꞌan, ndiꞌin chaꞌ
taloan loꞌo nchga chaꞌ nu nchka ꞌñaan lo
chalyuu re ni.

8 Jandiꞌin chaꞌ tyii chaꞌkasuꞌweka tiyean
ñaꞌaan ꞌin nten. Nde loo la tiya bra nu ja
chkwiꞌ ꞌa Ndiose loꞌoan lo chalyuu, kwiꞌ
ngwañaꞌan ja ndiꞌin ꞌa chaꞌ chkwianꞌ laan
chaꞌ nu nchkwiꞌ nten xka la kichen, loꞌo
ja ndiꞌin ꞌa chaꞌ ka biyaꞌ tianꞌ nchga chaꞌ
ꞌin Ndiose xa nu tiya bra kanꞌ; loꞌo ja siyaꞌ
tsaa tii chaꞌ ka suꞌwe ka tiyean ñaꞌaan ꞌin
nten. 9 Loꞌo ni, ja ya ka biyaꞌ tianꞌ nchga
chaꞌ ꞌin Ndiose, ja ya kaja ñaꞌan chkwianꞌ

nchgachaꞌnundaꞌanchaꞌ tiyeNi; 10nde loo
la, bra nu kuꞌni Ndiose chaꞌ ka biyaꞌ tianꞌ
nchga chaꞌ, bra kanꞌ ja tyaa yuꞌwi tianꞌ ni
siya chinꞌ ti chaꞌ nuwanchka biyaꞌ tianꞌ ni.

11 Bra nu ti kuneanꞌ, xkwiꞌ tñan nu
ngiꞌni nu kuneꞌ yꞌnian; sa ñaꞌan nu ndaꞌan
chaꞌ tiye ska nu kuneꞌ, ngwañaꞌan yk-
wianꞌ bra kanꞌ, ngwañaꞌan mdaꞌan chaꞌ
tiyeen, ngwañaꞌan mskeꞌ tianꞌ. Xa wa ku-
laan, bra kanꞌ ja ndaꞌan ꞌa chaꞌ tiyean sa
ñaꞌan nu ndaꞌan chaꞌ tiye ska nu kuneꞌ.
12 Ngwañaꞌan nka chaꞌ ꞌñaan seꞌen ndiꞌian
lo chalyuu re; siyaꞌ ti ndyiji ska chaꞌ ꞌin
Ndiose ꞌñaan, siꞌi sa ñi ti nnaan chaꞌ kanꞌ.
Ñaꞌan tiꞌ si ñaꞌaan ꞌñaan ti ykwiꞌ tian lo ska
kunaan, ska ndijin ti ñaꞌaan ꞌñaan bra kanꞌ;
nde loo la ka biyaꞌ ji tianꞌ nchga chaꞌ kanꞌ.
Wa lka ti chaꞌ jlyo tianꞌni, nde loo lakiꞌyaan
suꞌwean kwenta nchga loo chaꞌ; bra kanꞌ
xuꞌwi lyoan ꞌin Ndiose ti kwiꞌ sa ñaꞌan nu
nsuꞌwi lyo Ni ꞌñaan. 13 Kanꞌ chaꞌ sikwa,
nchga bra ndiꞌin chaꞌ tsaa ñaꞌan tianꞌ ꞌin
Ndiose, nchga bra ndiꞌin chaꞌ tyiꞌiin taan
ꞌin Ni chaꞌ chañi kuꞌni Ni tñan, nchga bra
ndiꞌin chaꞌ suꞌwe ka tiyean ñaꞌaan ꞌin taꞌa
ntean. Kanꞌ lka tñan nu ndloo la ꞌñaan chaꞌ
kuꞌnian, chaꞌ suꞌwe xuꞌwi tiyean ñaꞌaan ꞌin
taꞌa ntean.

14
¿Ta chkwianꞌ chaꞌ nu nchkwiꞌ neꞌ xka

kichen bra nu ngiꞌni tnuan ꞌin Ndiose a?
1 Kuꞌni wan chaꞌ xkwiꞌ ka suꞌwe ka tiye

wan ñaꞌan wan ꞌin taꞌa nten wan sikwa.
Kwiꞌ ngwañaꞌan, jñan wan chabiyaꞌ ꞌin
Ndiose chaꞌ ka kuꞌni wan ti kwiꞌ tñan nu
nda Tyiꞌi Ndiose ꞌñaan. Loꞌo ti ndiya xka
tñannundloo ꞌa ꞌwan, chaꞌ kuꞌni xaꞌanwan
chkwiꞌwan chaꞌ ꞌinNdiose loꞌonten, nchga
chaꞌ nu nchka tiꞌNi chkwiꞌNi loꞌo neꞌ. 2Ska
nten nu nchkwiꞌ chaꞌ nu nchkwiꞌ neꞌ xka
kichen bra nu ndyoꞌ tiꞌin wan, siꞌi loꞌo wan
nchkwiꞌ yu, chaꞌ ja nchka biyaꞌ tiꞌ wan sa
ñaꞌan chaꞌ nchkwiꞌ yu; ska ti loꞌo Ndiose
nchkwiꞌ yu kanꞌ, si Tyiꞌi Ndiose ngiꞌni chaꞌ
nchkwiꞌ yu ska chaꞌnu ja ndiꞌin chaꞌ kunan
neꞌ taꞌa wan. 3 Xka yu nu ngitsaꞌ ñi ska
chaꞌ nu nchkwiꞌNdiose loꞌo nten, loꞌo ꞌwan
nchkwiꞌ yu bra kanꞌ. Ka tayaꞌ yu kanꞌ ꞌwan
chaꞌ kunan suꞌwe la wan chaꞌ ꞌin Ni, ka
kuꞌni yu chaꞌ sten lawan chaꞌkanꞌ; ka kuꞌni
yu chaꞌ tiin ti tyiꞌin niꞌ kasiya ꞌwan bra

kanꞌ. 4 Suꞌwe ꞌa chaꞌ ꞌin ykwiꞌ yu nu nchka
nchkwiꞌ chaꞌ nu nchkwiꞌ nten xka kichen,
chaꞌ lye la ngaten ykwiꞌ yu chaꞌ ꞌin Ndiose;
sakanꞌ ti chaꞌ, suꞌwe langiꞌnintennukatsaꞌ
ñi ska chaꞌ nu nchkwiꞌ Ndiose loꞌo nten ꞌin
taꞌa nten neꞌ, chaꞌ nu ngiꞌni la neꞌ chaꞌ sten
nchga neꞌ taꞌa ngiꞌni tnunwan ꞌin Ndiose.

5Ngwañaꞌan naꞌ, suꞌwe ka tiyeěn ni siya
nchga wan ka chkwiꞌwan chaꞌ nu nchkwiꞌ
neꞌ xka kichen; sa kanꞌ ti chaꞌ, nde lka tñan
nu nka ndloo la ꞌwan, chaꞌ chkwiꞌwan chaꞌ
ꞌin Ndiose loꞌo taꞌa nten wan, ti kwiꞌ chaꞌ
nu nchka tiꞌNdiose chkwiꞌ loꞌowan. Suꞌwe
la si ngwañaꞌan ka chkwiꞌ wan chaꞌ ꞌin Ni
loꞌo taꞌa ntenwan; loꞌo ja ndiꞌin chaꞌ chkwiꞌ
wan chaꞌ nu nchkwiꞌ neꞌ xka kichen bra
kanꞌ, ska ti si ndiya xkantennuka ꞌin xaꞌan
chaꞌ kanꞌ loꞌo chaꞌ nu nchkwiꞌwan chaꞌ ka
biyaꞌ tiꞌ taꞌa ndyoꞌ tiꞌinwan. Bra kanꞌ suꞌwe
la sten neꞌ taꞌa wan chaꞌ ꞌin Ndiose. 6 Bra
nu tiyaǎn seꞌen ndiꞌin wan, ja ka ꞌa tayaǎnꞌ
ꞌwan si xkwiꞌ chaꞌ nu nchkwiꞌ xka ta nten
chkwiǐnꞌ loꞌo wan; ska ti si kaja ska chaꞌ
ꞌñaǎn, ska chaꞌ nu nchka tiꞌ Ndiose chkwiꞌ
loꞌowan, ka tayaǎnꞌ ꞌwan bra kanꞌ. Ska ti si
kwaꞌuǔn ñi ꞌwan chaꞌ ka kuꞌni xaꞌan suꞌwe
la wan chaꞌ ꞌin Ni, ngwañaꞌan ka tayaǎnꞌ
ꞌwan bra kanꞌ.

7 Nchga chkwan muska, ni siya kuwi
kii, ni siya snen yulin, ndiꞌin chaꞌ xnen
suꞌwean ꞌin ran si nchka tianꞌ chaꞌ kunan
suꞌwe nten ni ñaꞌan nganen ran. 8 Kwiꞌ
ngwañaꞌan yu sndaru ni, ja tsaa yu wsuun
si ja kanen kwen kuwi chkwan nu xiꞌya ꞌin
yu. 9Kwiꞌ ngwañaꞌan lka loꞌowan, ska ti ka
biyaꞌ tiꞌ nten sa ñaꞌan chaꞌ nu nchka tiꞌwan
chkwiꞌ wan loꞌo neꞌ, si ñi chkwiꞌ wan chaꞌ
nu nchkwiꞌ neꞌ loꞌo neꞌ. ¡Lo kwiꞌin ti chkwiꞌ
wan si ja chkwiꞌ wan chaꞌ nu nchkwiꞌ neꞌ!
10Chañi chaꞌ kaꞌan ꞌa loo chaꞌ nchkwiꞌ nten
chalyuu; kwiꞌngwañaꞌan, ndiya ska lonten
nunnanska loo chaꞌ. 11Si jannaan ska chaꞌ
nunchkwiꞌ ska nten seꞌen ndiꞌian, bra kanꞌ
xkeꞌ tianꞌ chaꞌ lka yu neꞌ xka laꞌa tsuꞌ, ni
siya taꞌa kichen tyian lka yu; loꞌo ja ndiꞌin
chaꞌ ꞌñaan loꞌo yu kanꞌ bra kanꞌ. 12Wa jlyo
tianꞌ chaꞌnchka ꞌa tiꞌwanchaꞌkakuꞌniwan
nchga tñan nu nda Tyiꞌi Ndiose ꞌñaan; kanꞌ
chaꞌ jñan wan chabiyaꞌ ꞌin Ndiose chaꞌ ka
ꞌwan kuꞌni wan nchga loo tñan nu suꞌwe,
nchga tñan nu tayaꞌ ꞌin neꞌ taꞌa msñi wan
chaꞌ ꞌin Jesús la kanꞌ, chaꞌ sten la neꞌ chaꞌ ꞌin
Ni.

13 Suꞌwe sikwa, ni siya nchka nchkwianꞌ
chaꞌ nu nchkwiꞌ neꞌ xka kichen, suꞌwe la
si jñaan chabiyaꞌ ꞌin Ndiose chaꞌ ka biyaꞌ
tianꞌ ni chaꞌ lka nu nchkwianꞌ loꞌo neꞌ.
14Nde ñaꞌan nchka chaꞌ si chaꞌ ꞌin neꞌ xka
kichen chkwianꞌ bra nu ngiꞌniin tnuan ꞌin
Ndiose. Chañi chaꞌ niꞌ kasiya ꞌñaan nchk-
wianꞌ loꞌo Ni; sa kanꞌ ti chaꞌ nan, ti ykwiinꞌ
tian, ja nchka biyaꞌ tianꞌ ni chaꞌ nchkwianꞌ.
15Nde ñaꞌan kuꞌnian bra nu kuꞌniin tnuan
ꞌin Ndiose sikwa. Si chkwianꞌ loꞌo Ni chaꞌ
ꞌñaan skaan tian, ska chaꞌ nu nsuꞌwi niꞌ
kasiya ꞌñaan tian, suꞌwe bra kanꞌ. Loꞌo bra
nu ndyoꞌ tiꞌian loꞌo taꞌaan, bra kanꞌ ndiꞌin
chaꞌ ka biyaꞌ tianꞌ taꞌaan sa ñaꞌan chaꞌ nu
nchkwianꞌ. Kwiꞌ ngwañaꞌan, bra nu kula
tuꞌwaan kantu ꞌin Ndiose, ka kula tuꞌwaan
chaꞌ ꞌñaan skaan tian si nchka tianꞌ, ni siya
lye la nꞌni chaꞌ ka biyaꞌ tianꞌ taꞌaan sa
ñaꞌan ndyoꞌo chaꞌ nu nchkwiꞌ kantu kanꞌ.
16 Bra nu chkwiǐnꞌ chaꞌ ñaǎn skaǎn tiǎn,
bra kanꞌ ja kaja ñaꞌan chkwiꞌ xka la nten:
“Ngwañaꞌan ka chaꞌ sikwa”, xa wa mdyii
ykwiǐnꞌ loꞌoNdiose bra kanꞌ. Chaꞌ ñaǎn tiǎn
ykwiǐnꞌ bra nu ngiꞌniin tnuan ꞌin Ndiose
ngwañaꞌan; ja kaja ñaꞌan chkwiꞌ nten bra
kanꞌ, chaꞌ ja ngwa biyaꞌ tiꞌ neꞌ sa ñaꞌan chaꞌ
nu ykwiǐnꞌ, ni siya suꞌwe ꞌa ndyaǎn xuꞌwe
ꞌin Ndiose, bra nu mdiꞌiǐn seꞌen ndyoꞌ tiꞌin
nchga nten. 17 Ja chan suꞌwe ꞌa nchkwiǐnꞌ
loꞌo Ni, sa kanꞌ ti chaꞌ, chaꞌ nu nchkwiǐnꞌ
ni, ja nnanjoꞌo siyaꞌ ti ꞌin xka ta neꞌ taꞌaan.
18Loꞌonaꞌ, chabiyaꞌ ꞌinNdiose, suꞌwe ꞌanka
tiyeěn chaꞌ nchka ꞌñaǎn nchkwiǐnꞌ kaꞌan la
chaꞌ nu nchkwiꞌ neꞌ xka kichen; nchka la
ꞌñaǎn, chinꞌ la chaꞌ nchka ꞌwan, nxkeꞌ tiǎnꞌ.
19 Sa kanꞌ ti chaꞌ bra nu ndyoꞌ tiꞌian loꞌo
taꞌaan chaꞌ kuꞌniin tnuan ꞌin Ndiose, nxkeꞌ
tiǎnꞌ chaꞌ suꞌwe la si chkwiǐnꞌ loꞌo wan ska
tukwa ti chaꞌ nu ka biyaꞌ tiꞌwan chaꞌ kuꞌni
xaꞌan la wan bra kanꞌ; ja nnanjoꞌo ꞌwan ni
siya chkwiǐnꞌ tii mi chaꞌ nu nchkwiꞌ nten
xka kichen loꞌo ja nnanwan chaꞌ kanꞌ siyaꞌ
ti.

20 ꞌWan taꞌamsñian chaꞌ ꞌin Krixtu, suꞌwe
la si ja jlyo tiꞌ wan siyaꞌ ti nan ka lka ska
chaꞌ kuxi, ñaꞌan tiꞌ ska nu xuwe nu ja ya ka
jlyo tiꞌ chaꞌ kuxi. Loꞌo ni, ndiꞌin chaꞌ tyaꞌan
suꞌwe la chaꞌ tiyewan, sa ñaꞌanndaꞌan chaꞌ
tiye ska yu kula, siꞌi sa ñaꞌan nu ndaꞌan
chaꞌ tiye ska nu xuwe. 21 Nde lka chaꞌ nu
nchkwiꞌ kityi kula: “Chkwiǐnꞌ loꞌo nten re”

ndukwin Ndiose, “suꞌwaǎn ꞌin xka ta nten
nu tyoꞌo xka nasiyun tijyuꞌ la chaꞌ kan neꞌ
chkwiꞌ neꞌ loꞌo neꞌ re; loꞌo ni siya kuꞌniǐn
ngwañaꞌan, jlyo tiǎnꞌ chaꞌ ja xñi neꞌ re chaꞌ
ꞌñaǎn.” Ngwañaꞌan ndukwin Ndiose nu
nka Xꞌnaan. 22Ndiya yaꞌ nu ngiꞌni Ndiose
chaꞌka chkwiꞌnten chaꞌnunchkwiꞌneꞌxka
kichen chaꞌ kuwe tiꞌ nten nu ja ya xñi chaꞌ
ꞌin Ni. Loꞌo ja ndiꞌin chaꞌ chkwiꞌngwañaꞌan
loꞌo nten nu wa msñi chaꞌ ꞌin Ndiose; bra
nu chkwianꞌ ska chaꞌ nu nchkwiꞌ Ni loꞌo
nten, kanꞌ lka chaꞌ ꞌin neꞌ taꞌa msñian chaꞌ
ꞌin Jesús, siꞌi chaꞌ ꞌin nten nu ja ya xñi chaꞌ
kanꞌ. 23 Ja chan tiya bra nu kala chinꞌ xka
ta nten seꞌen ndyoꞌ tiꞌin wan, nten nu ja ya
xñi chaꞌ ꞌin Jesús, loꞌo nten nu ja lka taꞌa
ngiꞌni tnun wan ꞌin Ndiose. Bra nu tiyan
neꞌ kanꞌ seꞌen ndyoꞌ tiꞌin wan sa tlyu ti,
bra nu ñaꞌan neꞌ ꞌwan chaꞌ xkwiꞌ chaꞌ nu
nchkwiꞌ neꞌ xka kichen nchkwiꞌ wan, bra
kanꞌ chkwiꞌ neꞌ kanꞌ, chaꞌ wa ngwa tintu
wan. 24 Xka ñaꞌan ka si xkwiꞌ chaꞌ nu wa
ykwiꞌ Ndiose loꞌo wan lka chaꞌ nu chkwiꞌ
wan loꞌo taꞌa wan; bra nu tiyan nten seꞌen
ndyoꞌ tiꞌin wan, ni siya ja ya xñi neꞌ chaꞌ ꞌin
Jesús, ni siya ja lka neꞌ taꞌa ngiꞌni tnunwan
ꞌinNdiose, brakanꞌka jyuꞌu tiꞌneꞌkanꞌ siꞌya
kiꞌya nu ndukwi neꞌ, bra nu kunan neꞌ chaꞌ
nu nchkwiꞌ wan. Bra kanꞌ ka biyaꞌ tiꞌ neꞌ,
25 ti ykwiꞌ ti neꞌ, nchga chaꞌ kuxi nu nsuꞌwi
mnan ti niꞌ kasiya ꞌin neꞌ. Bra kanꞌ tyuun
xtyinꞌ neꞌ chaꞌ kuꞌni tnun neꞌ ꞌin Ndiose,
loꞌo chkwiꞌ neꞌ chaꞌ chañi chaꞌ ndiꞌin Tyiꞌi
Ndiose loꞌo wan.

Suꞌwe ti kuꞌnian loꞌo taꞌaan bra nu tyoꞌ
tiꞌian chaꞌ kuꞌniin tnuan ꞌin Ndiose

26 ꞌWan taꞌa msñian chaꞌ ꞌin Jesús, nde
ñaꞌan kuꞌni wan bra nu tyoꞌ tiꞌin wan loꞌo
taꞌa wan. Tyituun ska wan chaꞌ katsaꞌwan
ꞌin taꞌawan ni kantu ka nu kula tuꞌwawan
chaꞌ ꞌin Ndiose; bra kanꞌ tyituun xka nu
kwaꞌu chaꞌ ꞌin Ndiose ꞌin taꞌa wan; chunꞌ
ndiꞌin la chkwiꞌ xka neꞌ ska chaꞌ nu nchka
tiꞌ Ni chkwiꞌ Ni loꞌo wan; loꞌo ka chkwiꞌ
wan ska chaꞌ nu nchkwiꞌ neꞌ xka kichen,
bra nu ndiya neꞌ taꞌa wan nu ka ꞌin xaꞌan
chaꞌ kanꞌ loꞌo chaꞌ nu nchkwiꞌ wan, chaꞌ
ka biyaꞌ tiꞌ nchga nten nu ndiꞌin nde kwa.
Ndiꞌin chaꞌ kuꞌni wan nchga chaꞌ nu kuꞌni
wan chaꞌ sten la nchga taꞌa ndyoꞌ tiꞌin wan
chaꞌ ꞌin Ndiose. 27 Bra nu chkwiꞌ wan chaꞌ
nu nchkwiꞌ neꞌ xka kichen, bra kanꞌ suꞌwe

ni siya tukwa snan ti wan chkwiꞌ wan;
kwenta ska tiwan chkwiꞌwanbrakanꞌ. Yaꞌ
la sa kwa ti neꞌ. Loꞌo ndiꞌin chaꞌ kaja ska nu
xaꞌan chaꞌ kanꞌ loꞌo chaꞌ nu nchkwiꞌ wan,
chaꞌ ka biyaꞌ tiꞌ nchga wan; 28 si ja kaja ska
nu xaꞌan chaꞌ kanꞌ, bra kanꞌ suꞌwe la si ja
chkwiꞌwan chaꞌnunchkwiꞌneꞌ xka kichen
bra nu ndyoꞌ tiꞌin wan. Niꞌ kasiya ti ꞌwan
chkwiꞌwan chaꞌnunchkwiꞌneꞌ xka kichen
bra kanꞌ. Ska ti Ndiose ka biyaꞌ tiꞌ chaꞌ kanꞌ
bra kanꞌ. 29 Bra nu chkwiꞌ wan ska chaꞌ
nunchka tiꞌNdiose chkwiꞌNi loꞌo taꞌawan,
brakanꞌ chkwiꞌ tukwasnan tiwan; loꞌoxka
lanten taꞌandiꞌinwanndekwa, tyaꞌanchaꞌ
tiyewan si ñi ti ndyoꞌo chaꞌnunchkwiꞌ taꞌa
wan. 30 Si ndiya ska chaꞌ nu chkwiꞌ Ndiose
loꞌo xka nten nu ndyoꞌ tiꞌin loꞌo wan nde
kwa, suꞌwe la si chkwiꞌ wan loꞌo nu ykwiꞌ
kulo la, chaꞌ ja chkwiꞌ ꞌa yu. 31 Taꞌa wan
nu wa ynan ska chaꞌ ꞌin Ndiose, ska chaꞌ
nu nchka tiꞌ Ni chkwiꞌ Ni loꞌo wan, suꞌwe
si chkwiꞌwan kwenta ska wan sikwa, chaꞌ
kuꞌni xaꞌan wan nchga wan chaꞌ kanꞌ, loꞌo
kanꞌ ka ngula la tiꞌ wan niꞌ kasiya ꞌwan.
32 ꞌWan nu chkwiꞌ loꞌo nten ska chaꞌ nu
wa ytsaꞌNdiose ꞌwan, ndiꞌin chaꞌ kulo wan
tñan ꞌwan, ti ykwiꞌ ti wan, chaꞌ ja tyijin lyo
wan ꞌin xka yu taꞌa wan. 33 Nchka tiꞌ Ni
chaꞌ suꞌwe ti kuꞌnian loꞌo taꞌaan bra nu tyoꞌ
tiꞌian; ja suꞌwe nka tiye Ni si mxtiyaaꞌ ꞌa
ñaꞌan ngiꞌnian, si kwen ꞌa nxiꞌyaan ndiꞌian.
Nde ndukwa tñan nu ngiꞌni nchga neꞌ

taꞌamsñian chaꞌ ꞌin Jesúsnchga kichen, bra
nu tyoꞌ tiꞌin neꞌ. 34 Ja nda neꞌ chabiyaꞌ
chkwiꞌ neꞌ kunaꞌan seꞌen ngiꞌni tnun neꞌ
ꞌin Ndiose; ndiꞌin chaꞌ tukwa nu kunaꞌan
chaꞌ nu nchkwiꞌ yu kiꞌyu, chaꞌ ngwañaꞌan
lka tñan nu ngulo Ni ꞌin neꞌ chaꞌ kuꞌni neꞌ.
35Ndenaꞌan tyi neꞌ ka kunichaꞌnukunaꞌan
ꞌin kwilyoꞌo si ndiya ska chaꞌ nu nchka tiꞌ
neꞌ chaꞌ ka biyaꞌ tiꞌ neꞌ. Ja suꞌwe si chkwiꞌ
skanukunaꞌanbranundyoꞌ tiꞌin nchganeꞌ
taꞌaan.

36Ndiꞌin chaꞌ tyaa yuꞌwi tiꞌ wan chaꞌ siꞌi
wan nu yaa ykwiꞌwan chaꞌ ꞌin Ndiose loꞌo
neꞌ kwa ti kulo la, siꞌi neꞌ taꞌa kichen tyi ti
wan nu wa ynan chaꞌ kanꞌ ti kulo. 37 ¿Ta
ndiꞌin chabiyaꞌ ꞌwan chaꞌ chkwiꞌ wan chaꞌ
nu nchkwiꞌ Ndiose loꞌo nten, xkeꞌ tiꞌ wan
a? ¿Ta wa nda Ni Tyiꞌi ykwiꞌ Ni ꞌwan ti,
chaꞌ ꞌwan ti kuꞌni wan tñan ꞌin Ni a? Kunan
suꞌwe wan chaꞌ re sikwa: Tñan nu ndloǔn

ꞌwan bra nu ndaꞌaǎn kityi re, chabiyaꞌ ꞌin
Ndiose lka tñan kanꞌ, 38 kanꞌ chaꞌ ja kunan
ꞌa wan chaꞌ nu nchkwiꞌ nten nu ja xlyaa
tukwa chaꞌ re.

39Ngwañaꞌan ka sikwa, ꞌwan taꞌamsñian
chaꞌ ꞌin Jesús, jñan ꞌa wan chabiyaꞌ ꞌin
Ndiose chaꞌ ka chkwiꞌ wan nchga chaꞌ nu
nchka tiꞌ Ni chkwiꞌ Ni loꞌo nten. Kwiꞌ ng-
wañaꞌan, suꞌwe si ta wan chabiyaꞌ ꞌin nten
chaꞌ chkwiꞌ neꞌ chaꞌ nu nchkwiꞌ neꞌ xka
kichen. 40 Sa kanꞌ ti chaꞌ, xkwiꞌ suꞌwe ti
kuꞌni wan bra nu tyoꞌ tiꞌin wan loꞌo taꞌa
wan; ñi ti kuꞌniwan, sa ñaꞌannundiꞌin chaꞌ
ka.

15
Wandyuꞌu Jesucristo xiyaꞌ

1 ꞌWan taꞌa msñian chaꞌ ꞌin Jesús, nchka
tiǎnꞌ chaꞌ tyaa yuꞌwi tiꞌ wan chaꞌ nu wa
ytsaǎnꞌ ꞌwan ti kulo, chaꞌ nu ti kwiꞌ Jesús
ndlaa ꞌñaan ꞌin nchga chaꞌ kuxi; kanꞌ lka
chaꞌ nu wa ynan wan ti kulo, loꞌo ni, wa
nganun suꞌwe chaꞌ kanꞌ niꞌ kasiya ꞌwan.
2Chaꞌ nuwa ykwiǐnꞌ chaꞌ ꞌin Jesús loꞌowan,
kanꞌ chaꞌ mdoꞌo laa wan ꞌin nu kuxi; loꞌo
ni, ti ndiꞌin chaꞌ xñi suꞌwe la wan chaꞌ ꞌin
Jesús niꞌ kasiya ꞌwan. ¿O ta wa msñi wan
xka la chaꞌ, nu wa yꞌni chaꞌ mjlyaa tiꞌ wan
chaꞌ kanꞌ a?

3 Ti kulo wa ytsaǎnꞌ ꞌwan nchga chaꞌ ꞌin
Jesucristo nu ngwaꞌu neꞌ ꞌñaǎn. Nde lka
chaꞌnungwaꞌuǔn ꞌwan, chaꞌngujwi Krixtu
lo wsi chaꞌ kuꞌni tyii kiꞌya nu ndukwian;
ti kwiꞌ ñaꞌan chaꞌ nu ndukwa lo kityi kula
chaꞌ ka ꞌin Krixtu, kwiꞌ ngwañaꞌan ngwa.
4 Bra kanꞌ mtsiꞌ neꞌ ꞌin ayman kanꞌ niꞌ
kwaa; loꞌo xa wa mdaꞌa snan tsan, bra
kanꞌ ndyuꞌu yu xiyaꞌ. Nu ngwa sꞌni, wa
ytsaꞌ ñi kityi kula ꞌñaan chaꞌ ngwañaꞌan ka
ꞌin Krixtu. 5 Bra kanꞌ ngwaꞌu tloo Jesús
tyukwi ñaꞌaan ykwiꞌ yu ꞌin Tyu, loꞌo taꞌa tii
xka neꞌ nu yꞌni xaꞌan chaꞌ ꞌin yu ti kulo.
6Chunꞌ ndiꞌin la ngwaꞌu tloo Jesús ꞌin kaꞌan
ꞌa nten, wa mdijin kiꞌyu siyentu nten nu
ndiꞌin seꞌen ti bra kanꞌ. Loꞌo ñaꞌan ti luꞌu
tyunneꞌ kanꞌni, ni siya ndiya chinꞌneꞌ kanꞌ
nu wa ngujwi. 7 Loꞌo bra kanꞌ ngwaꞌu tloo
Jesús ꞌin Santiago, loꞌo taꞌa nten nu ndaꞌan
nchkwiꞌ chaꞌ ꞌin Jesús loꞌo nten tijyuꞌ la.

8Chunꞌndiꞌin la, loꞌoǔnngwaꞌu tloo Jesús
ꞌñaǎn, ni siya ja ndiꞌin chaꞌ kuꞌni Ni loꞌoǔn

ngwañaꞌan. Naꞌ lkaǎn sa ñaꞌan si lkaǎn
ska kuwiꞌ nu ngula kuneꞌ ti, chaꞌ ja loꞌoǔn
mdaꞌaǎn loꞌo nten nu yꞌni xaꞌan chaꞌ ꞌin
Jesús ti kulo. 9 Ja suꞌweěn siyaꞌ ti, nxkeꞌ
tiǎnꞌ, chaꞌ ti ngwa sꞌni la lye ꞌa mdaǎn nu
tiꞌí ꞌin nchga nten ꞌin Jesucristo. Ndiya xka
la neꞌ taꞌa ba nu suꞌwe la ngiꞌni neꞌ tñan
kanꞌ. Ja suꞌwaǎn loꞌo neꞌ kanꞌ, ni siya loꞌoǔn
ngulo suwi Ni ꞌñaǎn chaꞌ chkwiǐnꞌ chaꞌ ꞌin
Jesús nde xka la kichen tijyuꞌ la. 10Ni siya
kuxi ꞌa yꞌniǐn nu ngwa sꞌni, lye ꞌa nchka
tꞌnan tiꞌ Ndiose ꞌñaǎn, chunꞌ suꞌwe ꞌa nka
tiye Ni ñaꞌan Ni ꞌñaǎn; yꞌni Ni chaꞌ ndaꞌaǎn
tñan ꞌin Ni bra kanꞌ. Loꞌo ja yꞌniǐn ñuꞌuǔn
nchga chaꞌ suꞌwe nu wa yꞌni Ni loꞌoǔn. Ni
siya xka neꞌ taꞌa ba ngiꞌni neꞌ ti kwiꞌ tñan
nu ngiꞌniǐn, lye la yꞌniǐn tñan ke neꞌ kanꞌ.
Loꞌo siꞌi nan nchka la ꞌñaǎn; Ndiose ndiꞌin
loꞌoǔn chaꞌkachkwiǐnꞌ loꞌonten, chaꞌ suꞌwe
ꞌa nka tiye Ni ñaꞌan Ni ꞌñaǎn. 11 Loꞌo ni, ja
nꞌni chaꞌ ꞌñaǎn ti ka lka nu chkwiꞌ loꞌowan,
ni siya naꞌ chkwiǐnꞌ, ni siya chkwiꞌ xka ta
nten; ska tiñaꞌannchkwiꞌba loꞌo taꞌababra
nu nchkwiꞌ ba chaꞌ kanꞌ loꞌo nten, ti kwiꞌ
ñaꞌan chaꞌ nuwamsñiwan.

Tyuꞌu nten xiyaꞌ bra nuwa ngujwi neꞌ
12Chañi lka chaꞌ nu nchkwiꞌ ba loꞌowan,

chaꞌ wa ndyuꞌu Krixtu xiyaꞌ bra nu wa
ngujwi yu. ¿Ni chaꞌ lka sikwa, chaꞌ ndiya
chinꞌ neꞌ taꞌa wan nu nchkwiꞌ chaꞌ ja ka
ꞌa tyuꞌu nten xiyaꞌ bra nu wa ngujwi neꞌ
a? 13 Si chañi lka chaꞌ ja tyuꞌu ꞌa nten
xiyaꞌ bra nu wa ngujwi neꞌ, loꞌo Krixtu ja
ndyuꞌuyuxiyaꞌbranuwangujwiyusikwa.
14Nanmñilyoꞌo neꞌ ꞌñaan si ngwañaꞌan, loꞌo
ja kaja chaꞌ nu chkwiꞌ ba loꞌowan bra kanꞌ,
si chaꞌ kwiñi lka chaꞌ ndyuꞌu Krixtu xiyaꞌ.
Ngwañaꞌan ja kanen chaꞌ ꞌin Jesús nu xñi
wan si chañi chaꞌ ja ndyuꞌu yu kanꞌ. 15 Ti
kwiꞌ ti chaꞌ, kwiñi ba chaꞌ ꞌin Ndiose si ja
ngwa ngwañaꞌan. Wa ykwiꞌ ba loꞌo wan ti
kulo chaꞌwandyuꞌu Jesús xiyaꞌ chabiyaꞌ ꞌin
Ndiose; loꞌo ja ngwa ꞌin Ndiose kuꞌni Ni ng-
wañaꞌan loꞌo Jesús, si ja ka tyuꞌu nten xiyaꞌ
xa wa ngujwi neꞌ. 16 Kanꞌ chaꞌ sikwa, si ja
ka tyuꞌu nten xiyaꞌ, bra kanꞌ ja chañi chaꞌ
ndyuꞌu Jesús xiyaꞌ xa wa ngujwi yu, 17kwiꞌ
ngwañaꞌan, ja ndiꞌin chaꞌ xñi wan chaꞌ ꞌin
Jesús si ja ndyuꞌu yu xiyaꞌ bra kanꞌ, loꞌo
ñaꞌan ti ndukwi wan kiꞌya sikwa. 18 Kwiꞌ

ngwañaꞌan, nchga ayman nu msñi chaꞌ ꞌin
Krixtu nu ngwa sꞌni, wa mnaꞌ chaꞌ ꞌin neꞌ
kanꞌ si ngwañaꞌan. 19 Suꞌwe ꞌa chaꞌ siꞌi ska
ti lo chalyuu re nu ndiꞌin taan ꞌin Krixtu
chaꞌ ñaꞌaan ꞌin yu. Si lo chalyuu nde ti tayaꞌ
Krixtu ꞌñaan, ka xiꞌin ꞌa tianꞌ seꞌen ndiꞌian
bra kanꞌ; ka xiꞌin la tianꞌ ke nchga nten,
nxkeꞌ tiǎnꞌ. Loꞌo siꞌi ngwañaꞌan nchka, chaꞌ
chañi lka chaꞌwa ndyuꞌu Krixtu xiyaꞌ.

20 Chañi ꞌa chaꞌ wa ndyuꞌu Krixtu xiyaꞌ
sikwa. Loꞌo chunꞌ ndiꞌin la, bra kanꞌ tyuꞌu
kaꞌan la nten xiyaꞌ, nchga nten nu ndiꞌin
chaꞌ ꞌin neꞌ loꞌo Krixtu; tyoꞌo ayman kanꞌ
seꞌenmtsiꞌneꞌnungwa sꞌni, tyuꞌuneꞌ xiyaꞌ,
bra kanꞌ tsaa neꞌ tyiꞌin neꞌ loꞌo Krixtu. Kanꞌ
chaꞌ wa ndyuꞌu Krixtu xiyaꞌ ndla la chaꞌ
ka kiꞌyaan kwenta sa ñaꞌan ka chaꞌ kanꞌ
nde loo la. 21 Siꞌya kiꞌya nu mdukwi ska
nten ti kulo la, kanꞌ chaꞌ ndyijian ni; kwiꞌ
ngwañaꞌan, chunꞌ tñan nu yꞌni ska nten
tyuꞌuan xiyaꞌ, ni siyawa ngujwian. 22Adán
naan nten nu mdiꞌin lo chalyuu ti kulo,
loꞌo taꞌaan ndyoꞌoan ꞌin ayman Adán chunꞌ
ndiꞌin la, kanꞌ chaꞌ ndijian lo chalyuu re.
Krixtu lka yu nu ndyuꞌu xiyaꞌ, loꞌo chunꞌ
tñan nu yꞌni yu ka tyuꞌuan xiyaꞌ si ndiꞌin
chaꞌ ꞌñaan loꞌo yu. 23 Ndiya sa ñaꞌan nu
ka chaꞌ re. Ti kulo ndyuꞌu ykwiꞌ Krixtu
xiyaꞌ; chunꞌ ndiꞌin la, bra nu tiya tsan
nu kan Krixtu lo chalyuu xiyaꞌ, bra kanꞌ
tyuꞌuan, nchgaan nu ndiꞌin chaꞌ ꞌñaan loꞌo
yu; 24 bra kanꞌ tyii chalyuu. Kuꞌni tyii
Krixtu ꞌin nchga nu nka ndloo, nchga neꞌ
wsiya, nchga kwiꞌin nu nxuun loꞌo Ndiose.
Bra kanꞌ xiyaꞌ tya Jesús ꞌin Ndiose Sti yu
nchga chabiyaꞌ nuwa nda Ni ꞌin yu ti kulo,
chaꞌ ka ska ti Ni ndloo la ꞌin nchga nten
bra kanꞌ. 25 Nde ñaꞌan nchka chaꞌ. Bra
nu ni ti nsuꞌwi chabiyaꞌ kulo Jesús tñan ꞌin
nchga nten, sa ñaꞌan yaꞌ kuꞌni tyii Ndiose
ꞌin nchga nten nu nxuun loꞌo Jesús. 26 Xa
wamdyii nchga chaꞌ, bra kanꞌ kuꞌni Ni chaꞌ
ja kaja ꞌa nten. 27 Loꞌo ni, ti nda Ndiose Sti
yu nchga chabiyaꞌ ꞌin Sñiꞌ, chaꞌ ka Krixtu
ndloo ꞌin nchga loo nan nu ndiꞌin lo cha-
lyuu. Bra nu nchkwiꞌ kityi chaꞌ nchga nan
siyaꞌ ti ka chaꞌ ꞌin Krixtu, wa jlyo tianꞌ chaꞌ
ja loꞌo ꞌin Ndiose Sti yu kulo Krixtu tñan ꞌin
Ni, chaꞌNdiose lka numda chabiyaꞌ ꞌin Sñiꞌ
ti kulo; ja ykwiꞌNdiose chaꞌ ꞌin ti ykwiꞌ ti Ni

bra kanꞌ. 28Chunꞌ ndiꞌin la bra kanꞌ, bra nu
wa ndiꞌin nchga loo nan nu ndiya chalyuu
yaꞌ Krixtu, bra kanꞌ tsaa Jesús nde seꞌen
ndukwa Ndiose Sti yu, loꞌo kanꞌ tyaa Jesús
nchga tñan kanꞌ yaꞌ Ndiose Sti yu xiyaꞌ. Ti
kwiꞌNi lka nuwa nda chabiyaꞌ ꞌin Krixtu ti
kulo, chaꞌ lka yu Sñiꞌ Ndiose. Loꞌo bra kanꞌ
ska tiNdiosekandloo la ti ꞌinnchga loonan
nu ndiya lo chalyuu, loꞌo nchga loo nan nu
ndiꞌin nde niꞌ kwan.

29 Ndiya chinꞌ neꞌ taꞌa wan nu ndyuk-
watya neꞌ, ni siya siꞌi chaꞌ ꞌin neꞌ ti ykwiꞌ
ti neꞌ ndyukwatya neꞌ kanꞌ, chaꞌ ꞌin ayman
taꞌa neꞌ ndyukwatya neꞌ. Wa yaa ñaꞌan tiꞌ
ayman kanꞌ ꞌin Jesús bra nu ti luꞌu neꞌ lo
chalyuu, loꞌo ja yꞌni ayman kanꞌ chaꞌ tyuk-
watya neꞌ bra ti. Kanꞌ chaꞌ ni, ¿ni chaꞌ lka
ndyukwatya neꞌ taꞌa wan chaꞌ ꞌin ayman
kanꞌ si ja ka tyuꞌu nten xiyaꞌ bra nu ngujwi
neꞌ a?

30Loꞌo bare, kaꞌan ꞌa chaꞌ kuxi ndyukwa
ba seꞌen ndaꞌan ba tijyuꞌ; ja chan ja tsaa
ba siyaꞌ ti si ja jlyo tiꞌ ba chaꞌ ndyuꞌu Jesús
xiyaꞌ. 31 Loꞌoǔn, nchga tsan wa kajaǎn tiǎn
lo tñan ꞌin Krixtu; ja taloǔn ꞌaǎn kuꞌniǐn
tñan kanꞌ si ja ndyuꞌu Jesús xiyaꞌ. Loꞌo ni,
suꞌwe ꞌa nka tiyeěn chaꞌ msñi wan chaꞌ ꞌin
Xꞌnaan Jesucristo, tyun ꞌa ꞌwanneꞌCorinto.
32Bra nu mdaꞌaǎn nde kichen Efeso, lye ꞌa
ngwa tiꞌí tiꞌ neꞌ kichen kanꞌ ꞌñaǎn; yꞌni tlá ꞌa
neꞌ ꞌñaǎn, lye ꞌa msuun neꞌ loꞌoǔn ñaꞌan tiꞌ
ngiꞌni ꞌni tlá. ¿Ni chaꞌ lka mdaꞌaǎn nde kwa
si ja chañi chaꞌ wa ndyuꞌu Jesús xiyaꞌ a?
Siꞌi nan ngiꞌniǐn kanan mdaꞌaǎn nde kwa.
Loꞌo ndiya nten nu nchkwiꞌ: “Kuan tyaja,
koꞌoan xalyu, chaꞌ tyaa ti kajaan” ndukwin
neꞌ ꞌñaan. Kwiꞌ ngwañaꞌan kuꞌnian si ja
chañi chaꞌ luꞌu Jesús.

33 Chañi ꞌa lka chaꞌ re nu nchkwiꞌ nten:
“Si xkwiꞌ loꞌo nten kuxi taꞌa ndaꞌaan,
kulaa tiꞌian chaꞌ suꞌwe nu ngiꞌnian bra
kanꞌ.” Kanꞌ chaꞌ ja tukwa ꞌa wan chaꞌ nu
nchkwiꞌ nten nu ndukwin chaꞌ ja ka kuxi
tiyean siꞌya ska chaꞌ kuxi nu ngiꞌniin tian.
34 Ndiꞌin chaꞌ kulaa yaꞌ wan chaꞌ kuxi nu
ngiꞌni wan, chaꞌ tyisnan wan tyaꞌan chaꞌ
suꞌwe tiyewan bra kanꞌ, chaꞌ suꞌwe ti kuꞌni
wan loꞌo taꞌa nten wan. Wa jlyo tiǎnꞌ chaꞌ
ndiya chinꞌ taꞌawannu ja ya kabiyaꞌ suꞌwe
tiꞌ chaꞌ ꞌin Ndiose, kanꞌ chaꞌ nchkwiǐnꞌ loꞌo
wan ngwañaꞌan chaꞌ ka jyuꞌu tiꞌwan.

Sa ñaꞌan lka nten xa nu tyuꞌu neꞌ xiyaꞌ
35 Ja chan kunichaꞌwan ꞌñaǎn nde ñaꞌan:

“¿Ni sa ñaꞌan ka tyuꞌu nten nu wa ngujwi
a? ¿Ni sa ñaꞌan ñaꞌan neꞌ tyukwi ñaꞌaan neꞌ
kanꞌ, bra nu tyuꞌu neꞌ xiyaꞌ a?” 36 Ja ndiꞌin
chaꞌ chkwiꞌwanngwañaꞌan. Branukataan
ska mta ni, katsuꞌ skwaꞌ mta kanꞌ sa ñaꞌan
lka si wa ngujwi ran, chaꞌ katsu ran tyoꞌo
tukwa loo ran bra kanꞌ. 37 Siꞌi nan wa lka
ndukwa ran bra nu kataan ꞌin mta kanꞌ;
mta ti ngataan, ni siya mta trigu, ni siya
xka la mta. 38 Chunꞌ ndiꞌin la kuꞌni Ndiose
chaꞌ tyoꞌo nan loo ran bra kanꞌ, ngalu ran
sa ñaꞌan nu ndiꞌin chaꞌ kalu, chaꞌ ska loo
mta nda ska loo nan kwiñi. Ngwañaꞌan ka
biyaꞌ tianꞌ chaꞌwa ka ñaꞌan loo ska nan nu
luꞌu. 39 Ja suꞌwa ñaꞌan nchga loo nan; ska
loo ñaꞌan nten chalyuu, xka loo ñaꞌan ꞌni,
xka loo ñaꞌan ꞌni ndukwa luꞌwe, xka loo
ñaꞌan kula. Wa ka ska ñaꞌan loo ska nan
nu luꞌu nu ndiya lo chalyuu. 40Ndiya nan
nu ndukwi nde niꞌ kwan, loꞌo ndiya xka
loo nan nu ndiꞌin lo chalyuu. Ska ñaꞌan
loo ska nan nu ndukwi nde niꞌ kwan, xka
ñaꞌan loo ska nan nu ndiꞌin lo chalyuu:
41 ska ñaꞌan xaa nu nda kwichaa, loꞌo xka
ñaꞌan xaa nu nda koꞌ, xka ñaꞌan xaa nda
kwii o ta kulasiin nu ndukwi nde niꞌ kwan.
Loꞌo kwii kulasiin kanꞌ ni, siꞌi ska ñaꞌan ti
xaa nda nan kanꞌ. 42 Kwiꞌ ngwañaꞌan ka
nten bra nu tyuꞌu neꞌ xiyaꞌ. Xa wa ndyaa
ayman niꞌ yuu, katsuꞌ kunaꞌ neꞌ bra kanꞌ;
bra nu tyuꞌu neꞌ xiyaꞌ, ja kaja ꞌa neꞌ bra
kanꞌ. 43Chen ꞌa ñaꞌan ayman bra nu katsiꞌ,
loꞌo luwi ꞌa ñaꞌan ka neꞌ bra nu tyuꞌu neꞌ
xiyaꞌ; ska nan nu xkwiꞌ mnaꞌan ꞌa tiꞌ lka
ayman nu katsiꞌ, loꞌo ngula ꞌa tiꞌ neꞌ bra
nu tyuꞌu neꞌ xiyaꞌ; 44 kunaꞌ ti neꞌ nu mtsiꞌ,
loꞌo xka ñaꞌan loo tyukwi ñaꞌaan neꞌ bra nu
tyuꞌu neꞌ xiyaꞌ. Nan nten chalyuu, nde re ti
kunanjoꞌo kunaanꞌ ꞌñaan, sa ñaꞌannu lkaan
ni; loꞌo nde loo la xaꞌan tyukwi ñaꞌaan chaꞌ
ka tyiꞌian loꞌo Ndiose la xka chalyuu nu
suꞌwe la.

45Nde ndiya xka chaꞌ nu ndukwa lo kityi
ꞌin Ndiose: “Nten nu luꞌu ngwa Adán nu
mdiꞌin lo chalyuu ti kulo, loꞌoNdiose lkanu
mda kasiya ꞌin yu.” Ngwañaꞌan nchkwiꞌ ki-
tyi kula. Chunꞌndiꞌin lamsuꞌwaNdiosexka
nu yan lo chalyuu; sa ñaꞌan nu ngwa Adán
nten, kwiꞌ ngwañaꞌan ngwa Jesús nten, ni
siya xka lo nten nu suꞌwe la ti ngwa Jesús;

nda yu xka kasiya nu suꞌwe la ꞌin nten, chaꞌ
suꞌwa chaꞌ ꞌin yu loꞌo Ndiose. 46 Bra nu
ngulaan lo chalyuu, ti ji ka suꞌwe tyukwi
ñaꞌaan chaꞌ kaja chalyuu kwi ꞌñaan, chaꞌ
kunaꞌ ti lkaan xa ngulaan ti kulo. Chunꞌ
ndiꞌin landiꞌin chaꞌka suꞌwe tyukwiñaꞌaan
chaꞌka tsaan tyiꞌian loꞌoNdiose. 47Loꞌoyuu
ti ngwiñanNi ꞌinAdánnumdiꞌin lo chalyuu
ti kulo. Loꞌo nde seꞌen ndiꞌin Ndiose mdoꞌo
xka nten kanꞌ nu yan lo chalyuu chunꞌ
ndiꞌin la, ti kwiꞌ Jesucristo nu nka Xꞌnaan.
48 Sa ñaꞌan lka nten nu ndyaꞌ loꞌo yuu ti,
kwiꞌ ngwañaꞌan lka nchgaan chaꞌ lkaan
nten chalyuu; sa ñaꞌan lkaKrixtunumdoꞌo
nde niꞌ kwan yan lo chalyuu, ngwañaꞌan
kaansi xñian chaꞌ ꞌinyu. 49Branundiꞌian lo
chalyuu, chinꞌ ti bra taloan tyukwi ñaꞌaan;
chunꞌ ndiꞌin la bra nu tsaan tyiꞌian seꞌen
ndiꞌin Ndiose, xka ñaꞌan kaan bra kanꞌ. Sa
ñaꞌan nu lka ykwiꞌKrixtu, ngwañaꞌan kaan
bra kanꞌ.

50 ꞌWan taꞌamsñian chaꞌ ꞌin Krixtu, ndiya
ska chaꞌ nu nchka tiǎnꞌ chkwiǐnꞌ loꞌo wan:
Sa ñaꞌan nu ñaꞌan ti kunaanꞌ ni, ja ka xuꞌwi
chaꞌ ꞌñaan loꞌo Ndiose bra nu kulo Ni tñan
xa wa mdyii chalyuu; ja ka tsaan sa ñaꞌan
nu ñaꞌan taan lo chalyuu kwi nu ka nde
loo la, seꞌen nu ja ska nu tiꞌí nsuꞌwi siyaꞌ
ti. 51 Nchka tiǎnꞌ chaꞌ ka biyaꞌ tiꞌ wan ska
chaꞌ nu ja ya kunan nten: Siꞌi nchgaan nu
kajaan; ndiya taꞌaan nu ñaꞌan ti luꞌu ka bra
nu kan kiꞌya Ni ꞌñaan, xa wa tyii ti chalyuu.
Siyaꞌ ti xaꞌaan tyukwi ñaꞌaan taꞌaan, 52 sa
ñaꞌan lka bra nu nxñan ti kijin kiloan. Bra
kanꞌ kanen ndla kuwi chkwan ꞌin Ndiose.
Bra nu kanen kuwi chkwan kanꞌ, bra kanꞌ
xiyaꞌ tyuꞌu nchga ayman nu msñi chaꞌ ꞌin
Ndiose ti bra nu yan neꞌ lo chalyuu; tyuꞌu
neꞌ xiyaꞌ loꞌo ja ndiꞌin ꞌa chaꞌ kaja neꞌ kanꞌ
xiyaꞌ. BrakanꞌxaꞌanNi ꞌñaan tyukwiñaꞌaan
kwenta skaan. 53Ti sꞌni la bra nu timdiꞌian
lo chalyuu, ja suꞌwe ngwaan siyaꞌ ti, chaꞌ
xkwiꞌnanñuꞌun ti tianꞌ; nde loo la, suꞌwe ꞌa
ka tyukwi ñaꞌaan, ja ndiꞌin ꞌa chaꞌ ka ñuꞌun
tianꞌ, ja tyii ꞌa chaꞌ ꞌñaan siyaꞌ ti. 54 Bra
kanꞌ xa wa mxaꞌaan tyukwi ñaꞌaan, chaꞌ
ja ka ñuꞌun tianꞌ siyaꞌ ti, bra kanꞌ ja kaan
sa ñaꞌan nu nchkaan ni; xaꞌan Ni nchga
chaꞌ ꞌñaan. Bra kanꞌ tsaa toꞌo ska chaꞌ nu
ndukwa lo kityi kula nu nchkwiꞌ: “Wa yꞌni
tyii Ndiose chaꞌ ndyiji nten chalyuu, wa
mdijin lyo Ndiose ꞌin nchga nu tiꞌí tiꞌ ꞌin Ni;

55 ja ka ꞌa kuꞌni kuneꞌ xaꞌan kanan ꞌñaan
chaꞌ kajaan, ja tyijiin ꞌaan nu tiꞌí kanꞌ ni”
ndukwin kityi kanꞌ. 56 Tiꞌí ꞌa ꞌñaan xa nu
ndyijian chunꞌ ndukwiin ꞌaan kiꞌya. Loꞌo
jlyo tianꞌ chaꞌ ndukwian kiꞌya, siꞌya chaꞌ ja
nnaan tñan nu ngulo Ndiose ꞌñaan ti kulo
chaꞌ kuꞌnian. 57 Loꞌo xka ñaꞌan lkaan ni,
wa nda Ni chabiyaꞌ chaꞌ tyijin lyoan ꞌin
kuneꞌ xaꞌan chunꞌ tñan nu yꞌni Jesús bra nu
ndyuꞌu yu xiyaꞌ, kanꞌ chaꞌ kaꞌan ꞌa xuꞌwe
tyaan ꞌin Ndiose sikwa.

58 ꞌWan taꞌa msñian chaꞌ ꞌin Jesús, suꞌwe
ꞌa nka tiyeěn ñaꞌaǎn ꞌwan. Nde lka chaꞌ nu
nchkwiǐnꞌ loꞌo wan, chaꞌ ñaꞌan ti xñi suꞌwe
wan chaꞌ ꞌin Ndiose, nchga tsan lye la tsaa
ñaꞌan tiꞌ wan ꞌin Ni; xkwiꞌ lye ꞌa kuꞌni wan
tñan ꞌin ykwiꞌ Xꞌnaan, loꞌo ja ka ndaja tiꞌ
wan chaꞌ kuꞌni wan tñan kanꞌ. Wa jlyo tiꞌ
wan chaꞌ ja tsaa tii ngwa ti ñaꞌan ska tñan
nu ngiꞌni wan chabiyaꞌ ꞌin Ndiose.

16
Lomstan nu tayaꞌ ꞌin taꞌa tiꞌi neꞌ nde

kichen Jerusalén
1 Wa msuꞌwaǎn chaꞌ ndyaa seꞌen ndiꞌin

taꞌa neꞌnundyoꞌ tiꞌin chaꞌ kuꞌni tnunneꞌ ꞌin
Ndiose nchga kichen nde lo yuu ꞌin Gala-
cia; wa ytsaǎnꞌ ꞌin neꞌ sa ñaꞌan ndiꞌin chaꞌ
kuꞌni neꞌ bra nu xoꞌ tiꞌin neꞌ lomstan. Kwiꞌ
ngwañaꞌan kuꞌni wan bra nu xoꞌ tiꞌin wan
lomstan kanꞌ, chaꞌ tayaꞌwan ꞌin neꞌ tiꞌi taꞌa
msñian chaꞌ ꞌin Jesús nu ndiꞌin nde lo yuu
ꞌin Judea. 2 Tsan kulo ꞌin smnan, bra kanꞌ
suꞌwe si nchga wan suꞌwe wan chinꞌ siyaꞌ
wan, tñi nu wa mjwi ꞌwan smnan nu wa
mdijin. Xoꞌ kaꞌan wan ꞌin ran, loꞌo kanꞌ ja
ndiꞌin chaꞌ xoꞌ tiꞌin wan lomstan kanꞌ ndla
ndsaa ti bra nu kalaǎn. 3 Xa wa ngalaǎn,
bra kanꞌ suꞌwaǎn chinꞌ nten nu tsaa kichen
Jerusalén, nten nu chkwiꞌ wan loꞌo chaꞌ
tsaa, nten nu wa nsuꞌwi lyo suꞌwe wan ꞌin.
Taǎn ska kityi nu kwiꞌya neꞌ tsaa neꞌ, kityi
kanꞌ katsaꞌ sa ñaꞌan tñan lka nu ndaꞌan neꞌ.
Bra kanꞌ tsaa loꞌo neꞌ kanꞌ ꞌin lomstan nu ta
wan ꞌin neꞌ tiꞌi taꞌamsñian chaꞌ ꞌin Jesúsnde
kichen Jerusalén. 4Loꞌo kanꞌ katsaǎnꞌ ꞌwan
si tsaꞌaǎn, si ja tsaꞌaǎn loꞌo neꞌ kanꞌ. Ja jlyo
tiǎnꞌ sa ñaꞌan ka tñan re ꞌñaǎn, si ta Ndiose
chabiyaꞌ ꞌñaǎn tsaꞌaǎn.

Tuwiin seꞌen tsaa Palyu

5 Ndiya tñan tsaꞌaǎn tyun kichen nde lo
yuu ꞌin Macedonia kulo ndukwa la; bra
wamdyii tñan kanꞌ, bra kanꞌ kalaǎn kichen
tyi wan nde kwa, 6 kanuǔn chinꞌ loꞌo wan
bra kanꞌ. Ja chan kanuǔn loꞌo wan tyukwi
tyempu tlyaꞌ. Bra nu tyiꞌiǐn loꞌo wan, bra
kanꞌ ka tayaꞌ wan chinꞌ ꞌñaǎn chaꞌ kuꞌni
xuꞌweěn chinꞌ ꞌñaǎn chaꞌ tsaꞌaǎn tijyuꞌ la,
la seꞌen ndiꞌin chaꞌ tsaꞌaǎn. 7 Ja nchka
tiǎnꞌ chaꞌ tyijiǐn seꞌen ndiꞌin wan ngwa ti
ñaꞌan; nxkeꞌ tiǎnꞌ chaꞌ suꞌwe la si kanuǔn
chinꞌ tyempu loꞌo wan, chabiyaꞌ ꞌin ykwiꞌ
Xꞌnaan. 8Kulondukwa la, ti kanuǔnkichen
Efeso re sa ñaꞌan yaꞌ tiya taꞌa Pentecostés.
9 Suꞌwe la nchka ꞌñaǎn seꞌen ndiꞌiǐn kichen
re ni, chaꞌ ndiya ꞌa nten kichen re nu suꞌwe
ꞌa nnannchga chaꞌnunchkwiǐnꞌ loꞌoneꞌ, ni
siya ñaꞌan ti ndiya ꞌa nten nunxuun loꞌoǔn.

10 Bra nu tiyan Timu nde kwa, chkwiꞌ
suꞌwe wan loꞌo yu, chaꞌ ja ka xiꞌin tiꞌ yu
bra nu tyiꞌin yu loꞌo wan. Loo tñan ꞌin
ykwiꞌ Xꞌnaan ndaꞌan yu; ti kwiꞌ taꞌa tñan
nu ndaꞌaǎn, ndaꞌan yu. 11 Ja ska wan, ja
ñaꞌan tiꞌí wan ꞌin yu; suꞌwe la si tayaꞌ wan
ꞌin yu chaꞌ kuꞌni xuꞌwe yu ꞌin yu chaꞌ kan
yu seꞌen ndiꞌiǐn. Ndiꞌin ta ꞌa ba ꞌin yu, naꞌ
loꞌo nchga taꞌa msñian chaꞌ ꞌin Krixtu nde
re. 12Wa ykwiǐnꞌ ꞌaǎn loꞌo Polo taꞌa suꞌwe
nsuꞌwi wan, chaꞌ tsaa naꞌan yu chinꞌ ꞌwan;
tsaa yu loꞌo xka la neꞌ taꞌaan re. Loꞌo ja
xlyaa yu tsaa yubra ti; branuka laja ꞌin yu,
bra kanꞌ tsaa yu seꞌen ndiꞌin wan.

ChaꞌnungwaꞌanPalyu bra nuwa tsaa tii
ti kityi

13 Chaꞌ tiya ti tiꞌ wan tyiꞌin wan lo cha-
lyuu ni. Xñi suꞌwewan chaꞌ ꞌin Jesús. Kuꞌni
ngula tiꞌ wan niꞌ kasiya ꞌwan, ja kutsen ꞌa
wan. 14Xkwiꞌ suꞌwe ti xuꞌwi tiyewan ñaꞌan
wan ꞌin nten nchga seꞌen ngiꞌni wan tñan.

15 ꞌWan taꞌamsñian chaꞌ ꞌin Jesús,wa jlyo
tiꞌwanchaꞌnchganeꞌ taꞌaEstéfanas,kanꞌnu
msñi chaꞌ ꞌin Jesús ti kulo; kulo ndukwa la
msñi neꞌ chaꞌ kanꞌ ke nchga wan nu ndiꞌin
wan kichen xuwe kwiꞌ seꞌen ti lo yuu ꞌin
Acaya. Nchga tsan nxlyaa neꞌ kanꞌ tayaꞌneꞌ
ꞌin taꞌa msñian chaꞌ ꞌin Ndiose. 16 Nchka
tiǎnꞌ chaꞌ tukwa wan chaꞌ nu nchkwiꞌ neꞌ
kanꞌ, kwiꞌ ngwañaꞌan tukwawan ꞌin nchga
nten nu suꞌwa ti ngiꞌni tñan loꞌo neꞌ kanꞌ;
kwiꞌ ngwañaꞌan tukwa wan ꞌin nchga nten

nu suꞌwe ꞌa kuꞌni tñan kanꞌ sa ñaꞌan nu
suꞌwe ngiꞌni neꞌ kanꞌ tñan. 17 Suꞌwe ꞌa nka
tiyeěn chaꞌ wa ngula Estéfanas loꞌo Fortu-
nato loꞌo Acaico seꞌen ndiꞌiǐnnde re. Ja nꞌni
chaꞌ ni siya ja ndiꞌin wan loꞌoǔn ni, chaꞌ neꞌ
kanꞌ, ndayaꞌ ꞌa neꞌ ꞌñaǎn; 18wa yꞌni neꞌ kanꞌ
chaꞌ nchka ngula la tiǎnꞌ niꞌ kasiya ꞌñaǎn,
ti kwiꞌ sa ñaꞌan nu yꞌni neꞌ kanꞌ loꞌo wan.
Ndiꞌin chaꞌ tukwa wan chaꞌ nu nchkwiꞌ
nchga nten nu ngiꞌni tñan ngwañaꞌan.

19 Nchga kichen lo yuu ꞌin Asia seꞌen
ndiꞌin nten nu ngiꞌni tnun ꞌin Jesús, nchka
tiꞌ neꞌ chkwiꞌ suꞌwe neꞌ loꞌo wan. Loꞌo
Aquila loꞌo Priscila, loꞌo nchga nten nu
ndyoꞌ tiꞌin naꞌan tyi neꞌ kanꞌ, nchka tiꞌ neꞌ
chkwiꞌ suꞌwe neꞌ loꞌo wan chaꞌ ꞌin ykwiꞌ
Xꞌnaan. 20 Nchga neꞌ taꞌa msñian chaꞌ ꞌin
Jesús, nchka tiꞌ neꞌ chkwiꞌ suꞌwe neꞌ loꞌo
wan; tyukwi ti tiye wan xñi wan siꞌ taꞌa
wan chabiyaꞌ ꞌin Krixtu.

21 Loꞌo naꞌ nchkwiǐnꞌ suꞌweěn loꞌo wan,
ti kwiǐnꞌ ndaꞌaǎn niǐn lo kityi re, naꞌ lkaǎn
Palyu.

22 Xka ti chaꞌ chkwiǐnꞌ loꞌo wan ni: Si
ndiya neꞌ taꞌa ndyoꞌ tiꞌin wan nu ja chañi
chaꞌ suꞌwe nka tiye neꞌ ñaꞌan neꞌ ꞌin ykwiꞌ
Xꞌnaan, kulaa yaꞌwan ꞌin neꞌ bra kanꞌ, chaꞌ
ta ykwiꞌ Ndiose nu tiꞌí ꞌin neꞌ. Kanꞌ chaꞌ
chkwianꞌ taꞌaan ni: ¡Tyaan lyaa, Xꞌnan ba,
nde seꞌen ndiꞌin ba!

23 Suꞌwa yaꞌ Jesucristo nu nka Xꞌnaan
ꞌwan. 24 Tyuꞌwi tiꞌwan ꞌñaǎn, chaꞌ suꞌwe ꞌa
nka tiyeěn ñaꞌaǎn ꞌwan chunꞌ chaꞌ tnun nu
wa yꞌni Jesucristo. Ngwañaꞌan ka sikwa.

Nde nchka tukwa kityi nu
mdaꞌan Palyu chaꞌ tsaa
seꞌen ndiꞌin nten ꞌin
Jesucristo nde kichen

Corinto
1 Palyu lkaǎn. Seꞌen ti ndiꞌiǐn nde re loꞌo

Timu taꞌamsñian chaꞌ ꞌinKrixtu. Ndaꞌanba
kityi re chaꞌ tsaa seꞌen ndiꞌin taꞌa wan nde
kichen Corinto kwa, ꞌwan nu ngiꞌni tnun
wan ꞌin Ndiose sa tlyu ti. Kwiꞌ ngwañaꞌan
tsaa kityi re seꞌen ndiꞌin nchga nten nu
ndiꞌin chaꞌ ꞌin loꞌo Ndiose ñaꞌaan lo yuu
ꞌin Acaya. Wa mda Ndiose tñan ꞌñaǎn chaꞌ
tsaꞌaǎn chkwiǐnꞌ loꞌo nten nchga la kichen
tijyuꞌ la. Ngwañaꞌan ngwa tiꞌ Ndiose chaꞌ
kunanneꞌnchgachaꞌnungwaꞌu Jesucristo.
2 Nde lka chaꞌ nchka tiꞌ ba chaꞌ ti kuꞌni
Ndiose Stian chaꞌ suꞌwe loꞌowan, chaꞌkuꞌni
Ni chaꞌ tiin ti tyiꞌinkasiya ꞌwanchunꞌnuwa
ytenwan chaꞌ ꞌin Jesucristo nunkaXꞌnaan.

Ndayaꞌ ꞌa Ndiose ꞌñaan bra nu ndyuk-
waan kaꞌan ꞌa chaꞌ kuxi

3 Kuꞌniin tnuan ꞌin Ndiose nu lka Sti
Xꞌnaan Jesucristo, chaꞌ nchka tꞌnan tiꞌ Ni
ꞌñaan, chaꞌ lye ꞌa ndayaꞌ Ni ꞌñaan bra nu
ndyukwaan ya ñaꞌan ti chaꞌ kuxi. 4Ndayaꞌ
ꞌaNdiose ꞌñaanni, chaꞌnu chunꞌndiꞌin la ka
ꞌñaan tayaanꞌ ꞌinxka tanten, branu tyukwa
neꞌ chaꞌ kuxi; sa ñaꞌan nu ndayaꞌ Ni ꞌñaan,
kwiꞌ ngwañaꞌan ka tayaanꞌ ꞌin xka ta nten
bra kanꞌ. 5 Sa ñaꞌan ngwa bra nu tiꞌí tiꞌ
nten ꞌin Krixtu ti sꞌni, kwiꞌngwañaꞌan lye ꞌa
nda neꞌ nu tiꞌí ꞌñaan ni, chaꞌ nchkwianꞌ chaꞌ
ꞌin Krixtu; kwiꞌ ngwañaꞌan, ñaꞌan ti lye ꞌa
ndayaꞌ Krixtu ꞌñaan, bra nu ndijian nu tiꞌí.
6Ni siya tyijin ba nu tiꞌí, ni siya tiꞌí tiꞌ nten
ꞌwa, chaꞌ ka suꞌwe ꞌwan, kanꞌ chaꞌ ndijian
nu tiꞌí kanꞌ. Kwiꞌ ngwañaꞌan lye la tayaꞌ
Ndiose ꞌwan, loꞌo kaja ñaꞌan kulaa Ni wan
ꞌin chaꞌ kuxi bra kanꞌ. Bra nu tayaꞌ Ni ꞌwa,
chaꞌ ꞌwan kuꞌni Ni ngwañaꞌan, chaꞌ kaja
ñaꞌan tayaꞌ ba ꞌwan; ya ñaꞌan ti nu tiꞌí nu
nchka ꞌwa, ti kwiꞌNdiose ta Ni jwersa ꞌwan
chaꞌ ka talowannu tiꞌí kanꞌ. 7Ndyuꞌwi ꞌa tiꞌ
ba ꞌwan. Jlyo tiꞌ ba chaꞌ sa ñaꞌan nu nda neꞌ
nu tiꞌí ꞌwa, ngwañaꞌan ta neꞌ nu tiꞌí ꞌwan; sa

ñaꞌan nu tayaꞌ Ni ꞌwa, ngwañaꞌan tayaꞌ Ni
ꞌwan.

8 ꞌWan taꞌa msñian chaꞌ ꞌin Krixtu, nchka
tiꞌ ba chaꞌ ka biyaꞌ tiꞌ wan sa ñaꞌan ngwa
bra numdijin ba nu tiꞌí kichen seꞌen ndyaa
ba lo yuu ꞌin Asia, chaꞌ tlyu ꞌa chaꞌ kuxi
ndyukwa ba bra kanꞌ. Ja jlyo tiꞌ ba siyaꞌ ti
sa ñaꞌan tyijin lyo ba chaꞌ kuxi kanꞌ; mskeꞌ
tiꞌba chaꞌ ja tyuꞌu ꞌaba, 9chaꞌwamdiya bra
chaꞌ nu kaja ba, mskeꞌ tiꞌ ba. Ngwañaꞌan
ngwa chaꞌ suꞌwe la ndyaa ñaꞌan tiꞌ ba ꞌin
ska ti Ndiose, chaꞌ nchka ꞌin Ni kuꞌni Ni
chaꞌ tyuꞌu nten xiyaꞌ ni siya wa ngujwi neꞌ;
kanꞌ chaꞌ nchka ꞌin Ni kulaa Ni ꞌñaan. Ja
mdaꞌan ꞌa chaꞌ tiyean chaꞌ ti ykwiinꞌ tian
ka kulaan ꞌñaan ꞌin chaꞌ kuxi kanꞌ. 10 Wa
ngulaa Ndiose ꞌwa bra kanꞌ, ja ngujwi ba,
ni siya kuxi ꞌa ngwa chaꞌ bra kanꞌ; loꞌo
ngwañaꞌan, ti kulaa la Ni ꞌwa nde loo la.
Wamsñibachaꞌ ꞌinNdiose, kanꞌ chaꞌndyaa
ñaꞌan tiꞌ ba ꞌin Ni, chaꞌ ñaꞌan ti kulaa Ni
ꞌwa. 11 Loꞌo ngwañaꞌan, ka tayaꞌ wan ꞌwa
bra nu chkwiꞌ wan loꞌo Ndiose chaꞌ ꞌware.
Kunan Ni chaꞌ nu chkwiꞌ wan loꞌo Ni, chaꞌ
kaꞌan wan; bra kanꞌ kuꞌni Ni chaꞌ ka suꞌwe
ꞌwa. Bra kanꞌ kaꞌan wan tya wan xuꞌwe ꞌin
Ndiose chaꞌ ꞌwa, chaꞌ nu wa mdoꞌo laa ba
ꞌin chaꞌ kuxi.

Ja ngwa ꞌin Palyu tsaa yu kichen Corinto
12 Suꞌwe ꞌa nka tiye ba chaꞌ tyukwi ti tiye

ba ndiꞌin chaꞌ ꞌwa loꞌo wan, nchkwiꞌ ba
xkwiꞌ chaꞌnuñi loꞌowan, ti kwiꞌ sañaꞌannu
ngiꞌni ba loꞌo xka ta nten; ngwañaꞌan nka
tiye ba. Nchka ꞌwa ngiꞌni ba ngwañaꞌan
loꞌowan chunꞌ lye ꞌa nchka tꞌnan tiꞌNdiose
ꞌñaan xuꞌwe ti; loꞌo ja ngiꞌni ba ngwañaꞌan
chunꞌ chaꞌ nu ngwiꞌya ke ti ba ti ykwiꞌ ti ba.
13-14 Sa kanꞌ ti chaꞌ ngwaꞌan ba lo kityi nu
ngula seꞌen ndiꞌin wan ti kulo, ska chaꞌ nu
ka chkwiꞌ wan, ska chaꞌ nu ka ka biyaꞌ tiꞌ
wan. Ni siya ni ti, wa nchka biyaꞌ chinꞌ tiꞌ
wan chaꞌ kanꞌ, loꞌo nchka tiꞌ ba chaꞌ ti ka
biyaꞌ suꞌwe la tiꞌ wan chaꞌ kanꞌ. Loꞌo bra
nu tiya tsan nu kan Xꞌnaan Jesús xiyaꞌ, bra
kanꞌ ka suꞌwe ka tiye wan ñaꞌan wan ꞌwa;
ngwañaꞌan bare ka suꞌwe ka tiye ba ñaꞌan
ba ꞌwan bra kanꞌ.

15 Ngwañaꞌan ngwa tiyeěn, kanꞌ chaꞌ
ngwa tiǎnꞌ tsaꞌaǎn seꞌen ndiꞌin wan kulo
ndukwa la. Ja chan tsaꞌaǎn naꞌaǎn ꞌwan
tukwa yaꞌ, mdaꞌan chaꞌ tiyeěn nu ngwa

xkanꞌ, chaꞌ ka suꞌwe kasiya ꞌwan. 16 Kulo
ndukwa la mdaꞌan chaꞌ tiyeěn tyijiǐn seꞌen
ndiꞌin wan tuwiin seꞌen tsaꞌaǎn nde Mace-
donia. Bra nu wa yiꞌaǎn Macedonia kanꞌ,
tyaǎn seꞌen ndiꞌin wan xiyaꞌ, kanꞌ ka tayaꞌ
wan ꞌñaǎn chaꞌ tsaꞌaǎn tuwiin nde Judea
bra kanꞌ. 17 Loꞌo ni, ja yiꞌaǎn seꞌen ndiꞌin
wan, bra kanꞌmske tiꞌwan chaꞌ kuxi ti chaꞌ
mdaꞌan tiyeěn. Loꞌo ja suꞌwe si chkwiꞌwan
chaꞌ lkaǎn ska nten nu tukwa chaꞌnchkwiꞌ;
chaꞌ bra nu yꞌniǐn xuꞌweěn tuwiin ꞌñaǎn
kulo ndukwa la, ja mñi lyoꞌoǔn wan bra
kanꞌ. 18 Jlyo tiꞌ Ndiose chaꞌ ja siyaꞌ nchkwiꞌ
ba tukwa chaꞌ loꞌowan, ñaꞌan tiꞌ si nchkwiꞌ
bachaꞌ “ngwañaꞌan lka skachaꞌ”, loꞌochunꞌ
ndiꞌin la nchkwiꞌ ba chaꞌ “siꞌi ngwañaꞌan
lka chaꞌ”. Ja ngiꞌni ba ngwañaꞌan, 19 chaꞌ
Jesucristo nu lka ska ti Sñiꞌ Ndiose ni, siꞌi
tukwachaꞌndaꞌan tiyeNi. Waykwiꞌbachaꞌ
ꞌin Jesús seꞌen ndiꞌin wan, loꞌoǔn wa yk-
wiǐnꞌ loꞌo wan, loꞌo Silvano, loꞌo Timu, wa
ykwiꞌ ba chaꞌ ꞌin Ni. Loꞌo ja siyaꞌ nchkwiꞌ
Ni chaꞌ “siꞌi ngwañaꞌan lka ska chaꞌ” si
wa ykwiꞌ Ni ska yaꞌ chaꞌ “ngwañaꞌan lka
chaꞌ kanꞌ”. Ska ti Krixtu lka nu chañi chaꞌ
nchkwiꞌ chaꞌnuñi, 20ska ti Krixtu nungiꞌni
chaꞌ chañi chaꞌ ka nchga chaꞌ nu nchkwiꞌ
Ndiose loꞌoan; kanꞌ chaꞌ chabiyaꞌ ꞌin Jesu-
cristo ka chkwianꞌ: “Amén, ngwañaꞌan ka
sikwa”. Ngwañaꞌan chkwianꞌ bra nu kuꞌni
tnuan ꞌin Ndiose. 21 Ndiose lka nu yꞌni
loꞌo ba chaꞌ msñi suꞌwe ba chaꞌ ꞌin Krixtu,
kwiꞌ ngwañaꞌan yꞌni Ni loꞌo wan; wa yꞌni
Ni chaꞌ lkaan nten ꞌin Ni. 22 Sa ñaꞌan lka
si ykwiꞌ Ni wa mstya Ni ska biyaꞌ nu ꞌin Ni
chuanꞌ, ngwañaꞌan lka chaꞌ bra nu nda Ni
Tyiꞌi ykwiꞌ Ni chaꞌ nganun niꞌ kasiya ꞌñaan.
Nan wa ndla la nda Ni Tyiꞌi Ni ꞌñaan, chaꞌ
ka ꞌñaan ka biyaꞌ tianꞌ chaꞌ chañi kuꞌni Ni
loꞌoan nchga chaꞌ nu wa ndukwin Ni chaꞌ
kuꞌni Ni.

23 Ja yiꞌaǎn kichen tyi wan nu ngwa
xkanꞌ, chaꞌ ja ngwa tiyeěn chaꞌ kasinꞌ tiǎnꞌ
ꞌwan. Chañi chaꞌ chunꞌ sa kanꞌ ti chaꞌ, kanꞌ
chaꞌ ja yiꞌaǎn seꞌen ndiꞌin wan bra kanꞌ.
Jlyo tiꞌNdiose chaꞌ kanꞌ. Kan yꞌya Ni kasiya
ꞌñaǎn si chaꞌ kwiñinchkwiǐnꞌ re. 24Suꞌwe la
chaꞌ ja ndukwa wan chaꞌ ꞌin Ndiose chunꞌ
chaꞌ nu wa ykwiꞌ bare loꞌo wan; ti ykwiꞌ ti
wan wa msñi suꞌwe wan chaꞌ ꞌin Jesús. Sa
kanꞌ ti chaꞌ, nchka ꞌa tiꞌ ba tayaꞌ ba ꞌwan
chaꞌ ka suꞌwe la ka tiye wan bra nu ngiꞌni

tnunwan ꞌin Ndiose.

2
1 Kanꞌ chaꞌ mskeꞌ tiǎnꞌ chaꞌ ja taǎn ꞌaǎn

chaꞌ xiꞌin tiꞌwanbranu tsaꞌaǎn seꞌenndiꞌin
wan xiyaꞌ. 2-3 Nde lka chaꞌ kanꞌ. Suꞌwe
ꞌa nka tiyeěn bra nu ñaꞌaǎn sa ñaꞌan nu
ngiꞌni wan. Xa nu msuꞌwaǎn kityi kanꞌ,
ngwa xiꞌin ꞌa tiꞌ wan bra kanꞌ, kanꞌ chaꞌ ja
nchka tiǎnꞌ chaꞌ ka xiꞌin tiꞌ wan xiyaꞌ. Ja
ngwa tiyeěn tsaꞌaǎn seꞌen ndiꞌin wan nu
ngwa xkanꞌ; ja chan kuꞌni xiꞌin wan ꞌñaǎn,
mskeꞌ tiǎnꞌ. Suꞌwe la si kanun suꞌwe la ka
tiyeěn, chaꞌ si suꞌwe nka tiyeěn, loꞌo ꞌwan
suꞌwe ti kanun tiye wan bra kanꞌ, mskeꞌ
tiǎnꞌ. 4 Bra nu ngwaꞌaǎn kityi kanꞌ, kaꞌan
ꞌa chaꞌ mdaꞌan tiyeěn bra kanꞌ; ngwa xiꞌin
ꞌa tiǎnꞌ bra kanꞌ, ynaǎn ꞌaǎn siꞌya wan. Loꞌo
ja ngwa tiǎnꞌ chaꞌ ka xiꞌin tiꞌ wan loꞌo kityi
kanꞌ; kwiꞌ ngwa tiyeěn chaꞌ ka biyaꞌ tiꞌwan
chaꞌ suꞌwe ꞌa nka tiyeěn ñaꞌaǎn ꞌwan, kanꞌ
chaꞌ ngwaꞌaǎn kityi kanꞌ.

Kuꞌni wan chaꞌ tlyu tiꞌ ꞌin neꞌ kuxi kanꞌ
5Wa ngwa xiꞌin ꞌa tiꞌwan siꞌya chaꞌ kuxi

nu yꞌni yu kanꞌ. Loꞌo bra nu yꞌni yu ng-
wañaꞌan, siꞌi skaǎn tiǎn nu ngwaǎn xiꞌin
tiǎnꞌ bra kanꞌ; loꞌo nchga wan ngwa xiꞌin
chinꞌ tiꞌ wan siꞌya chaꞌ kuxi kanꞌ. Loꞌo ni,
ja ndiꞌin ꞌa chaꞌ kuxi kanꞌ, kanꞌ chaꞌ ja nka
tiyeěn kuꞌniǐn tláǎn ꞌwan ni. 6 Yaꞌ la nu tiꞌí
nu wa mda wan ꞌin yu kanꞌ, bra nu ndyoꞌ
tiꞌinwan sa tlyu ti bra kanꞌ, chaꞌ katin kiꞌya
nu ndukwi yu kanꞌ, 7 Kanꞌ chaꞌ ni, kuꞌni
wan chaꞌ tlyu tiꞌ ꞌin yu kanꞌ, kuꞌni wan chaꞌ
ka tlaꞌ kasiya ꞌin yu, chaꞌ ja kanaꞌ kasiya
ꞌin yu kanꞌ, chaꞌ xiꞌin ꞌa tiꞌ yu. 8 Njñan ba
chaꞌ tlyu tiꞌ ꞌwan ni, chaꞌ tayaꞌ wan chinꞌ
ꞌin yu kanꞌ, chaꞌ ka biyaꞌ tiꞌ yu chaꞌ ñaꞌan ti
suꞌwe nka tiye wan ñaꞌan wan ꞌin yu. 9Wa
ngwaꞌaǎn kityi kanꞌ, chaꞌ tsaa seꞌen ndiꞌin
wan, chaꞌ ngwa tiǎnꞌ tyija lyo chaꞌ ꞌñaǎn si
chañi chaꞌ ꞌwan chaꞌ kuꞌni wan sa ñaꞌan nu
niǐn ꞌwan bra kanꞌ; ja jlyo tiǎnꞌ nu ngwa
xkanꞌ, si xlyaa wan kuꞌni wan ngwañaꞌan.
10 Loꞌoǔn, kuꞌniǐn chaꞌ tlyu tiꞌ ꞌin yu kanꞌ,
si wa yꞌni wan chaꞌ tlyu tiꞌ ꞌin yu. Wa yꞌni
yu chaꞌ kuxi kanꞌ loꞌo wan; loꞌo naꞌ ni, wa
yꞌniǐn chaꞌ tlyu tiꞌ ꞌin yu kanꞌ chaꞌ ꞌwan,
ni siya tijyuꞌ ndiꞌiǐn, ni siya skaǎn tiǎn loꞌo
Krixtu seꞌen ndiꞌiǐn. Kanꞌ chaꞌ nde ñaꞌan
chaꞌ tyaꞌan tiye wan ni sikwa, 11 chaꞌ ja ta

ꞌa wan chabiyaꞌ tyijin lyo kuneꞌ xaꞌan nu
naan Satanás kanꞌ ꞌñaan; wa jlyo ꞌa tianꞌ
chaꞌ sa ꞌa ngiꞌni kuneꞌ xaꞌan kanꞌ tñan.

Kaꞌan ꞌa chaꞌ mdaꞌan tiye Palyu xa nu
mdiꞌin yu kichen Troas

12 Yiꞌaǎn kichen Troas ti ngwa xkanꞌ,
yiꞌaǎn ytsaǎnꞌ chaꞌ ꞌin Jesús ꞌin neꞌ kichen
kanꞌ. Loꞌo nde ñaꞌan ngwa bra kanꞌ, chaꞌ
suꞌwe ꞌa ynan neꞌ kichen kanꞌ chaꞌ ꞌin
Ndiose, chaꞌwa nda ykwiꞌ Xꞌnaan chabiyaꞌ
ꞌñaǎn chaꞌ kuꞌniǐn tñan ꞌin Ni nde kichen
kwa. 13 Loꞌo ja mdaloǔn seꞌen mdiꞌiǐn nde
kwa, chaꞌ kaꞌan ꞌa chaꞌ mdaꞌan tiyeěn, ni
chaꞌ lka ja ya kala Tito taꞌa ndaꞌan ba tñan
seꞌen ndiꞌiǐn; kanꞌ chaꞌ bra ti mslaǎnꞌ loꞌo
neꞌ kichen kanꞌ. Bra kanꞌ yiꞌaǎn tijyuꞌ la
seꞌen lka lo yuu ꞌin Macedonia.

Ka ꞌñaan tyijin lyoan ꞌin nchga chaꞌ kuxi
chunꞌ tñan nu yꞌni Krixtu

14-15 Lye ꞌa tyaan xuꞌwe ꞌin Ndiose chaꞌ
ska ti chaꞌ ꞌñaan loꞌo Krixtu. Sa ñaꞌan lka
si ndaꞌaan loꞌo Ndiose tuwiin sa tlyu ti
chaꞌ ngiꞌniin tnuan ꞌin Jesucristo, chaꞌ wa
mdijin lyo yu ꞌin nu kuxi. Ngwañaꞌan loꞌo
ꞌñaan ta Ni seꞌen tyaꞌaan laja nten kanꞌ,
chaꞌ loꞌoan nchkwianꞌ chaꞌ ꞌin Krixtu seꞌen
ndiꞌin neꞌ nchga kichen; ngitsaanꞌ chaꞌ ꞌin
Ndiose seꞌen ndiꞌin nten, ni siya nchkwianꞌ
loꞌo nten nu nchka ꞌa tiꞌ tyoꞌo laa ꞌin chaꞌ
kuxi, ni siya nchkwianꞌ loꞌo xka ta nten nu
ja nchka tiꞌ kunan chaꞌ suꞌwe kanꞌ. Ñaꞌan
tiꞌ ska nan nu xi tyiꞌi nu ndyukwa ꞌa tyiꞌi
nchga seꞌen, kwiꞌ ngwañaꞌan lka tñan nu
ngiꞌnian chabiyaꞌ ꞌin Ndiose. Ndiya ꞌa tiꞌ
Ndiose ꞌin ran, kwiꞌ ngwañaꞌan ndiya tiꞌ
Ni tñan nu ngiꞌni Krixtu lo chalyuu loꞌoan.
16 Nten nu chen ꞌa ñaꞌan ngiꞌni ni, ja siyaꞌ
ndiya tiꞌ neꞌ chaꞌ nu nchkwianꞌ; ja nchka
biyaꞌ tiꞌ neꞌ chaꞌ kanꞌ, chaꞌ wa kanaꞌ ti cha-
lyuu ꞌin neꞌ siꞌya chaꞌ kuxi nu ngiꞌni neꞌ.
Loꞌo nten nu nchka tiꞌ tyoꞌo laa ꞌin chaꞌ
kuxi ni, xkañaꞌanngiꞌni neꞌkanꞌ; wandyaa
ñaꞌan tiꞌ neꞌ kanꞌ chaꞌ nsuꞌwi xka chalyuu
nu suꞌwe la nu kaja ꞌin neꞌ. Nsuꞌwi ꞌa nten
nu ja ka kuꞌni tñan re; nu bare ni, ka ꞌwa
kuꞌni ba tñan re chabiyaꞌ ꞌin Ndiose. 17 Siꞌi
nanngiꞌni ba kanan loꞌo chaꞌ ꞌinNdiose, siꞌi
nan nxaꞌan ba chaꞌ kanꞌ sa ñaꞌan nu ngiꞌni
xka ta nten; tyukwi ti tiye ba nchkwiꞌ ba
loꞌo nten, ngiꞌni ba ñaꞌan tiꞌ si ndiꞌin Ndiose

seꞌenndiꞌin ba, chaꞌNdiose lka nungwaꞌan
tñan ꞌwa chaꞌ kuꞌni ba tñan chaꞌ ꞌin Krixtu.

3
Ska chaꞌ kwi nu tka nchkwiꞌ Ndiose

loꞌoan
1 Ja nchkwiꞌ ba chaꞌ siyeꞌ loꞌo wan. Ja

nchka tiꞌ ba chaꞌ chkwiꞌ wan chaꞌ tnun ꞌa
nten nka ba. Bra nu ndaꞌan ba seꞌen ndiꞌin
wan, ja ndiꞌin chaꞌ kwiꞌya ba ska kityi nu
nchkwiꞌ chaꞌ suꞌwe ti ngiꞌni ba tñan; kwiꞌ
ngwañaꞌan, bra nu tsaa ba xka seꞌen, ja
nꞌni chaꞌ jñan ba ska kityi ngwañaꞌan ꞌwan.
2 Ja ndiꞌin chaꞌ kulo ba kityi nu ngwañaꞌan,
chunꞌ ka ñaꞌan nten ꞌin ykwiꞌwan. Wa jlyo
tiꞌ neꞌ chaꞌ chunꞌ tñan nu yꞌni bare ynan
suꞌwe wan chaꞌ ꞌin Jesús, loꞌo jlyo tiꞌ neꞌ
chaꞌ suꞌwe ꞌa nka tiye ba ñaꞌan ba ꞌwan.
3Krixtuyꞌni tñankanꞌniꞌkasiya ꞌwan, xanu
msuꞌwa Ni ꞌwa chaꞌ ndyaa ba seꞌen ndiꞌin
wan; kanꞌ lka ska tñan nu yꞌni Tyiꞌi ykwiꞌ
Ndiose nu nchga bra luꞌu, kwiꞌ lka tñan nu
wa yꞌni Ni niꞌ kasiya ꞌwan, nten chalyuu;
ja ngwa tñan kanꞌ chabiyaꞌ ꞌin ska chaꞌ nu
ngwaꞌan nten chunꞌ ska kee kwajaꞌ ti.

4 Ka chkwianꞌ ngwañaꞌan, chunꞌ tnun ꞌa
kasiya ꞌñaan chaꞌ wa ndyaa ñaꞌan tianꞌ ꞌin
Ndiose, chaꞌ wa ytean chaꞌ ꞌin Jesús. 5Nan
ni, ja nchka ꞌñaan kuꞌnian tñan ꞌin Ndiose
siyaꞌ ti; kwiꞌ Ndiose ngiꞌni loꞌoan chaꞌ ka
ꞌñaan kuꞌnian nchga lo tñan nu ngiꞌnian
chaꞌ ꞌin Ni. 6 Wa mdiya ska chaꞌ kwi re
nu tka nchkwiꞌ Ndiose loꞌoan, ska tñan nu
ngiꞌni Tyiꞌi Ndiose lka chaꞌ re. Ja lka ran
ñaꞌan tiꞌ ska tñannundatsaa kityi kula kanꞌ
ꞌñaan chaꞌ kuꞌnian. Wa mdyii chaꞌ ꞌñaan
siyaꞌ ti siꞌya yuweꞌ nu ndiꞌin ꞌñaan chunꞌ
tñan nu ndlo kityi kula kanꞌ ꞌñaan, loꞌo ni,
wa mjwi chalyuu kwi ꞌñaan chunꞌ tñan nu
ngiꞌni Tyiꞌi Ndiose.

7 Tñan ꞌin Ndiose nu ngulo Moisés ꞌin
nten sꞌni ni, chunꞌ kee kwajaꞌmdukwa chaꞌ
kanꞌ; ngwaꞌan Ni letra chunꞌ kee kwajaꞌ
kanꞌ, chaꞌ chkwiꞌ nten lo chaꞌ kanꞌ. Laa ꞌa
mdijin xaa ꞌin Ndiose nu ngwa sꞌni kanꞌ,
bra nu tka mda ti Ni chaꞌ kula kanꞌ; luwi
ꞌa xaa ñaꞌaan tloo yu kula Moisés, loꞌo ja
mdalo taꞌa neꞌ Israel ñaꞌan kwiꞌya neꞌ tloo
yukula kanꞌ. Bra timdijin chaꞌkanꞌ, sa ndi-
jin ti yuꞌwi xaa kanꞌ tloo yu bra kanꞌ. Loꞌo
xaa luwi kanꞌmdiyan chaꞌ kula kanꞌ sikwa,

ni siya ndyiji nten chalyuu siꞌya yuweꞌ nu
ndiꞌin ꞌin neꞌ chunꞌ tñan nu ndlo chaꞌ kula
kanꞌ; 8 loꞌo ni, ¡tnun la chaꞌ nchka bra nu
chkwianꞌ chaꞌ ꞌin Jesús loꞌonten, chunꞌ chaꞌ
ngiꞌni Tyiꞌi ykwiꞌ Ni tñan niꞌ kasiya ꞌin neꞌ!
9Tñan nu ndlo chaꞌ kula kanꞌ ni, kanꞌ ngiꞌni
chaꞌ ka biyaꞌ tianꞌ kiꞌya nu ndiꞌin ꞌñaan; loꞌo
ndiꞌin chaꞌ tyijian nu tiꞌí bra kanꞌ, ni siya
luwi ꞌa xaa nu ngwa seꞌen ndukwa kiyaꞌ
chaꞌ kula kanꞌ. Kanꞌ chaꞌ ni, ¡tnun la ti chaꞌ
nu ꞌin ykwiꞌ Jesús, kwiꞌnungiꞌni chaꞌnchka
luwikasiya ꞌñaan chaꞌ ꞌinNdiose! 10Tnun la
chaꞌ suꞌwenchka seꞌen ndiꞌian ni, kanꞌ chaꞌ
ja suꞌwe ñaꞌan chaꞌ kula kanꞌ chaꞌ ꞌñaan, ni
siya suꞌwe ꞌa ñaꞌan ngwa chaꞌ kula kanꞌ ti
kulo. 11Chinꞌ ti bramdalo chaꞌkula kanꞌ, ni
siya tnun ꞌa xaa ngwa bra nu ti ji tyii chaꞌ
kanꞌ. Tyukwi tyempu nu ndijyan nde loo
la, ja tyii chaꞌ kwi nu tka mdyisnan ti ni;
tnun la ti chaꞌ re.

12 Kanꞌ chaꞌ ni, ja ntsean chkwianꞌ loꞌo
nten, chunꞌ jlyo tianꞌ chaꞌ suꞌwe ꞌa lka chaꞌ
ꞌin Jesús nu nchkwianꞌ re. 13 Ja nꞌni chaꞌ
chkunꞌ ska teꞌ tloan sa ñaꞌan nu yꞌni ayman
Moisésnungwa sꞌni, chaꞌ ja ñaꞌanneꞌ Israel
tloo yuxawamdijin xaakanꞌngwañaꞌan ti.
14-15Wa ngwa tla ꞌa ke neꞌ Israel bra kanꞌ,
chaꞌ ja ngwa biyaꞌ tiꞌ neꞌ chaꞌ ꞌin Ndiose
siyaꞌ ti. Ni siya chalyuu ni, kwiꞌ ngwañaꞌan
lka loꞌo kityi chaꞌ joꞌo nu ngwaꞌan ayman
Moisés, ti kwiꞌ tñan nu ngulo Ndiose ꞌin
nten nu ngwa sꞌni lka kanꞌ; xa nu chkwiꞌ
neꞌ judío lo kityi chaꞌ joꞌo kanꞌ, ja nchka
kiꞌya chaꞌ kanꞌ ke neꞌ. Siyaꞌ ti ka kiꞌya chaꞌ
kanꞌ ke neꞌ bra nu sten neꞌ chaꞌ ꞌin Jesús;
bra kanꞌ kalaa ke neꞌ chaꞌ kunan suꞌwe neꞌ
chaꞌ ꞌin Ni. 16 Bra nu stean chaꞌ ꞌin ykwiꞌ
Xꞌnaan, bra kanꞌ tsaa tii chaꞌ nu tla kean.
17 Seꞌen nu tka nchkwiꞌ ti kityi re chaꞌ ꞌin
“Xꞌnaan”, kanꞌ nchka tiꞌ chkwiꞌ chaꞌ Tyiꞌi
Ndiose lka nu kanꞌ. Kwiꞌ ngwañaꞌan, bra
nu ka Tyiꞌi Ndiose Xꞌnaan, ja ka ꞌa ꞌin nten
kuxi tatsaa la ꞌñaan chaꞌ kuꞌnian tñan nu
kuxi bra kanꞌ. 18 Kwiꞌ ngwañaꞌan lka chaꞌ
ꞌñaan, taꞌaan nu ndiꞌin chaꞌ ꞌñaan loꞌo Jesús,
chkanꞌ tijyuꞌ chaꞌ wa nda Xꞌnaan ska xaa
nu xuꞌwi tloan. Ja nꞌni chaꞌ chkunꞌ ska teꞌ
tloan, chaꞌ ti kwiꞌ chaꞌ tnun kanꞌ lka nu ti
ngiꞌni tñan loꞌoan, loꞌo lye langiꞌni chaꞌkanꞌ
tñanni, chaꞌxaꞌan tyukwiñaꞌaan, chaꞌkaan
sa ñaꞌan lka Ndiose Xꞌnaan siyaꞌ ti. Nde

seꞌen ndiꞌin ykwiꞌ Xꞌnaan nu lka Tyiꞌi ykwiꞌ
Ni, nde kwa ndyoꞌo chaꞌ tnun kanꞌ.

4
1 Kanꞌ chaꞌ ja nchka ndaja tiꞌ ba ꞌin tñan

nu ngiꞌni ba. Ti kwiꞌ Ndiose lka nu wa
nda tñan kanꞌ ꞌwa, chunꞌ nchka tꞌnan tiꞌ Ni
ꞌwa. 2 Wa ngulaa yaꞌ ba nchga chaꞌ kuxi
nu ngiꞌni nten mnan ti, ya ñaꞌan ti chaꞌ nu
njyuꞌu ꞌa tiꞌ nten kuꞌni neꞌ. Ja nñilyoꞌo ba
ꞌin nten, kwiꞌ ngwañaꞌan ja nxaꞌan ba chaꞌ
ꞌin Ndiose loꞌo xka la chaꞌ, bra nu nchkwiꞌ
ba chaꞌ kanꞌ loꞌo nten; suꞌwe ti nduꞌu ba
nchga chaꞌ nu ꞌin Jesús ꞌin neꞌ. Loꞌo chañi
ꞌa chaꞌ kanꞌ, chaꞌ ngwañaꞌan ka biyaꞌ tiꞌ
nchga nten chaꞌ tyukwi ti tiye ba ngiꞌni ba
tñan ꞌin Ni, sa ñaꞌan lka si nduun ba tloo
ykwiꞌNdiose. 3Loꞌosindiyantennuchkwiꞌ
chaꞌ tukwi ꞌa ndyoꞌo chaꞌ suꞌwe ꞌin Jesús nu
nchkwiꞌ ba loꞌo neꞌ, ñi la ndyoꞌo chaꞌ kanꞌ
chaꞌ ngiꞌni nten kanꞌ tñan mnaꞌ, kanꞌ chaꞌ
ja nchka kunan suꞌwe neꞌ chaꞌ kanꞌ. 4 Ja
xlyaa nten nu kuxi kanꞌ xñi chaꞌ kanꞌ siꞌya
kuneꞌ xaꞌan nu nñi lyoꞌo ꞌin nten chalyuu.
Ndukunꞌ nu kuxi kanꞌ chaꞌ ꞌin neꞌ chaꞌ ja
kunan ꞌa neꞌ chaꞌ suꞌwe nu ꞌin Krixtu, kanꞌ
chaꞌ ja nchka kanun xaa luwi ꞌin Krixtu
niꞌ kasiya ꞌin neꞌ kanꞌ. Tnun ꞌa chaꞌ lka
chaꞌ nu ꞌin Krixtu; nchga chaꞌ nu ndiꞌin ꞌin
Ni, suꞌwa ndiꞌin chaꞌ ꞌin Ni loꞌo Ndiose Sti
Ni nde seꞌen ndiꞌin Ni. 5 Chaꞌ nu nchkwiꞌ
ba loꞌo nten ni, siꞌi chaꞌ ꞌwa ti ykwiꞌ ti ba
nchkwiꞌ ba. Nde ndiya chaꞌ nu nchkwiꞌ
ba loꞌo neꞌ: Jesucristo lka Xꞌnan tyukwi
ñaꞌaan nde niꞌ kwan, kwiꞌ ngwañaꞌan nka
Ni ndloo tyukwi ñaꞌaan lo chalyuu. Kanꞌ
chaꞌ nchkwiꞌ ba chaꞌ chabiyaꞌ ꞌin Jesús nu
nka Xꞌnaan ngiꞌni ba tñan chaꞌ ꞌwan. 6 Ti
kwiꞌ Ndiose lka nu msuꞌwa xaa luwi ꞌin Ni
nu nganun niꞌ kasiya ꞌñaan; kanꞌ chaꞌ ka
biyaꞌ tianꞌ nchga chaꞌ tnun nu suꞌwe ꞌa nu
nsuꞌwi seꞌen ndiꞌin Ni, ti kwiꞌ ti chaꞌ ndii
tianꞌ chaꞌ ngiꞌni Ni tñan niꞌ kasiya ꞌñaan bra
nu stean chaꞌ ꞌin Krixtu. Ti kwiꞌ Ndiose lka
nu ngulo tñan chaꞌ xuꞌwi xaa la seꞌen ngwa
chalyuu tla nu ngwa ti sꞌni.

Nde ñaꞌan tyiꞌian lo chalyuu, chunꞌ nuwa
ytean chaꞌ ꞌin Ndiose

7Ni siya tnun ꞌa chaꞌ suꞌwe nu nsuꞌwi niꞌ
kasiya ꞌñaanni nundaKrixtu ꞌñaan, ti lkaan
nten chalyuu, siꞌi nan ngula la tiꞌ kasiya

ꞌñaan ti ykwiinꞌ tian. Ñaꞌan tiꞌ ska katunꞌ
yuu nu xiꞌi ndalo, ngwañaꞌan lkaan. Loꞌo
suꞌwe la ngwañaꞌan, chaꞌ bra kanꞌ ka ka
biyaꞌ tianꞌ chaꞌ ska ti Ndiose lka nu nchga
tñan nchka ꞌin Ni; siꞌi chaꞌ ꞌñaan ti ykwiinꞌ
tian nu nchka la ꞌñaan. 8Ti ndyuwa ti seꞌen
ndaꞌan ba, tlyu ꞌa tñan ndyukwa ba, loꞌo ja
nchka ꞌa ꞌin chaꞌ kuxi tyijin lyo ꞌwa. Nduwe
ꞌa tiꞌ ba ndiꞌin ba chunꞌ kaꞌan chaꞌ tukwi
nu ndijin ba; ni siya xiꞌin tiꞌ ba, ja nchka
ndaja tiꞌ ba. 9Nsuꞌwi ꞌa nu nxuun loꞌo ꞌwa,
ti kwiꞌ ti chaꞌ ja lyiji taꞌa suꞌwensuꞌwiba. Ni
siyandiyantennu lye ꞌa tiꞌí tiꞌ ꞌwa, ja nchka
kuꞌni tyii neꞌ ꞌwa. 10Nchga seꞌen ndaꞌan ba
lo chalyuu, taꞌa ti ndijin ba nu tiꞌí; nsuꞌwi ꞌa
nu tiꞌí nu ngiꞌni nten loꞌo ba, sa ñaꞌan nu tiꞌí
nu mdijin Krixtu xa nu yan yu lo chalyuu,
branuyjwi nten ꞌin yu. Kanꞌ chaꞌni, ka jlyo
tiꞌ xka la nten chaꞌ ti luꞌu ykwiꞌ Krixtu, xa
nuñaꞌanneꞌ ꞌwachaꞌ ti luꞌuba. 11Nchgabra
nu ndiꞌin ba lo chalyuu ndiꞌin ꞌa chaꞌ kuxi
nu ka kujwi ꞌwa, chaꞌ kaꞌan ꞌa chaꞌ tukwi
ndyukwa ba nchga seꞌen ndaꞌan ba lo tñan
ꞌin Jesús. Ngwañaꞌan ka ñaꞌan nten chaꞌ
ti ndiꞌin Jesús loꞌo ba; kanꞌ chaꞌ ti nsuꞌwi
ba chalyuu, ni siya tiꞌí ti ñaꞌan ndaꞌan ba.
12Ndeñaꞌanndiꞌinba lo chalyuu, ñaꞌan tiꞌ si
wa tyii ti chaꞌ ꞌwa tyukwiñaꞌaanba siꞌyanu
tiꞌí nu ndyukwa ba; loꞌo ꞌwan ni, wa mjwi
chalyuu nu ja tsaa tii ꞌa siyaꞌ ti ꞌwan chunꞌ
tñan nu ngiꞌni bare.

13 Ndiya ska chaꞌ nu ndukwa lo kityi
kula seꞌen ykwiꞌ ska nten chaꞌ re: “Wa
ndyaa ñaꞌan tiǎnꞌ chaꞌ chañi lka chaꞌ kanꞌ,
kanꞌ chaꞌ nchkwiǐnꞌ chaꞌ nu ñi re loꞌo xka
ta nten” ndukwin ayman kanꞌ. Kwiꞌ ng-
wañaꞌanbare, nchkwiꞌbachaꞌ ꞌin Jesús chaꞌ
wa yten ba chaꞌ ꞌin yu, bra nu msñi ba
chaꞌ kanꞌ. 14 Loꞌo chañi chaꞌ ndyaa ñaꞌan
tiꞌ ba chaꞌ ngulo Ndiose ꞌin Jesús nu nka
Xꞌnaanndeseꞌenyuꞌwiyumtsiꞌyu, kwiꞌng-
wañaꞌan tyaan Ni xiyaꞌ, kan yꞌya Ni ꞌñaan,
chaꞌ suꞌwa ti kalaan seꞌen ndiꞌin ykwiꞌ Ni.
15 Ndalo ba nchga nu tiꞌí nu ndyukwa ba
chaꞌ ꞌwan; loꞌo ni, wa ndiya kaꞌan ꞌa taꞌa
ntenwannuwamjwixuꞌwenundaNdiose
ꞌwan, kanꞌ chaꞌ chunꞌ ndiꞌin la ka tyituun
kaꞌan la taꞌa nten wan nu tya xuꞌwe ꞌin
Ndiose chaꞌ ꞌwa. Loꞌo suꞌwa ꞌa ka kuꞌni
tnuan ꞌin ykwiꞌNi bra kanꞌ.

16Kanꞌ chaꞌ ja nchka ndaja tianꞌ ꞌin tñan

nu ngiꞌnian chaꞌ ꞌin Ndiose, ni siya wa
tsaa tii ti ñaꞌaan kunaanꞌ ngwañaꞌan ti;
loꞌo taꞌa ti ngiꞌni Ndiose chaꞌ chka suꞌwe
la kasiya ꞌñaan. 17 Ja tlyu lye nu tiꞌí nu
ndyukwaan lo chalyuu re ni, loꞌo chinꞌ ti
bra talo nu tiꞌí kanꞌ; chunꞌ ndiꞌin la, tnun ꞌa
chaꞌ suꞌwe ndiꞌin chaꞌ kaja ꞌñaan nde seꞌen
ndiꞌin Ndiose, loꞌo ja tsaa tii ꞌa chaꞌ suꞌwe
kanꞌ siyaꞌ ti. Ja suꞌwa nu tiꞌí re loꞌo chaꞌ
suꞌwe nu ndiꞌin chaꞌ kaja ꞌñaan nde loo la.
18 Ja nka tiyean ꞌin ska nan nu suꞌwe ñaꞌan
ti, chaꞌ ja talo siyaꞌ ti ya ñaꞌan ti nan nu
suꞌweñaꞌankanꞌ; nanndaꞌannaan ska chaꞌ
nu ja chkanꞌ ñaꞌaan bra ni, chunꞌ ndiꞌin la
ka chkanꞌ chaꞌ kanꞌ, ñaꞌaan ꞌin ranbra kanꞌ.
Kanꞌ lka chaꞌ nu ja tsaa tii ꞌa ꞌñaan siyaꞌ ti.

5
1 Jlyo tianꞌ chaꞌ ñaꞌan tiꞌ ska naꞌan kuxi

ti, kwiꞌ ngwañaꞌan nchka kunaanꞌ; bra nu
kajaan, tsaa tii kunaanꞌ siyaꞌ ti bra kanꞌ.
Loꞌo wa yꞌni xuꞌwe Ndiose xka naꞌan nu
kaja ꞌñaan, xka chaꞌ lka kanꞌ; Ndiose xaꞌan
tyukwi ñaꞌaan, loꞌo ja tsaa tii ꞌa chaꞌ ꞌñaan
siyaꞌ ti bra kanꞌ. Nde seꞌen ndiꞌin Ndiose
lka chaꞌ kanꞌ, siꞌi nten chalyuu nu kwiñan
naꞌan kanꞌ. 2 Ja suꞌwe nka tiyean seꞌen
ndiꞌian lo chalyuu, chaꞌ xkwiꞌ ndijian nu
tiꞌí. Chañi chaꞌnchka ꞌa tianꞌ tyoꞌoan lo cha-
lyuu re, chaꞌ tyaan lyaan nde seꞌen ndiꞌin
Ndiose, chaꞌ ndla la kaja naꞌan kwi kanꞌ
ꞌñaan bra kanꞌ. 3Naꞌan kanꞌ lka nu tukunꞌ
chunꞌ tyukwi ñaꞌaan, chaꞌ kaja seꞌen tyiꞌin
kasiya ꞌñaan, chaꞌ ja tyiꞌian ngwañaꞌan ti.
4Nchka ndaja ꞌa tianꞌ seꞌen ndiꞌian lo cha-
lyuu, chaꞌndijiin ꞌaannu tiꞌí. Siꞌi chaꞌnchka
tianꞌ kajaan bra ti, ni siya nchka la tianꞌ
chaꞌ ka tiji tyukwi ñaꞌaan; kanꞌ lka tñan nu
kuꞌniNdiosebranukalaanndeseꞌenndiꞌin
ykwiꞌNi. Tyii chaꞌ kuxi ꞌñaan bra kanꞌ, tsaa
tii ñaꞌaan kunaanꞌ nu ndiꞌin chaꞌ kaja, chaꞌ
bra kanꞌ ka tyija lyo xka chalyuu nu suꞌwe
la ꞌñaan, nu ja tsaa tii ꞌa siyaꞌ ti. 5 Wa lka
yꞌni xuꞌwe Ndiose chaꞌ ngwañaꞌan ka ꞌñaan
la bra kanꞌ; wa mda Ni Tyiꞌi ykwiꞌ Ni chaꞌ
kanun niꞌ kasiya ꞌñaan ni. Kanꞌ lka ska chaꞌ
nundaNi ꞌñaan bra, chaꞌ tyuꞌwi tianꞌnchga
chaꞌ nu kuꞌni Ni loꞌoan chunꞌ ndiꞌin la.

6 Kanꞌ chaꞌ nchka ngula la tiꞌ niꞌ kasiya
ꞌñaan, chaꞌ xꞌni tyiꞌin taan chaꞌ kuꞌni Ni
ngwañaꞌan. Xa nu ti luꞌuan lo chalyuu

re, jlyo tianꞌ chaꞌ tijyuꞌ ꞌa naꞌan tyian nde
seꞌen ndiꞌin ykwiꞌ Xꞌnaan, chaꞌ ti ji kalaan
nde kwa. 7 Xꞌni ndaloan seꞌen ndiꞌian lo
chalyuuchunꞌndyaañaꞌan tianꞌ chaꞌnuwa
ykwiꞌNi loꞌoan, ni siya ja yañaꞌaan sañaꞌan
ka chaꞌ kanꞌ chunꞌndiꞌin la. 8Chaꞌnungula
tiꞌ niꞌ kasiya ꞌñaan, kanꞌ chaꞌ nchka ꞌa tianꞌ
kulaa tiꞌian chalyuu re seꞌen ndijian nu tiꞌí,
chaꞌ tsaan tyiꞌian nde seꞌen ndiꞌin ykwiꞌ
Xꞌnaan; 9 loꞌo lye ꞌa ngiꞌnian nchga tñan nu
nchka tiꞌ Xꞌnaan chaꞌ ka lo chalyuu, ni siya
ti luꞌuan, ni siya wa ngujwian. 10 Taꞌaan
ndiꞌin chaꞌ tsaan nde seꞌen ndukwa Krixtu
chaꞌ kuꞌni biyaꞌ Ni ꞌñaan. Loꞌo bra kanꞌ
kaja chaꞌ ꞌñaan kwenta skaan, nchga chaꞌ
nu ndiꞌin chaꞌ kaja ꞌñaan chunꞌ tñan nu wa
yꞌnian kwenta skaan lo chalyuu, ni siya
chaꞌ nu suꞌwe, ni siya chaꞌ nu kuxi.

Sa ñaꞌan ka katin kiꞌya ꞌñaan loꞌoNdiose
11Chunꞌnduwe ꞌa tiꞌba chaꞌñaꞌanNdiose

ꞌwa, kanꞌ chaꞌ nchkwiꞌ ꞌa ba chaꞌ ꞌin Jesús
loꞌo xka ta nten. Suꞌwe ꞌa nsuꞌwi lyoNdiose
ꞌwa, sa ñaꞌan ngiꞌni skaa ba. Kwiꞌ ng-
wañaꞌan ꞌwan, nchka tiꞌ ba chaꞌ suꞌwe ꞌa
xuꞌwi lyo wan ꞌwa; 12 siꞌi chaꞌ siyeꞌ ti ba
lka chaꞌ nchkwiꞌ suꞌwe ba chaꞌ ꞌwa ti ykwiꞌ
ti ba. Nde lka chaꞌ nu nchka tiꞌ ba, chaꞌ
kaja ñaꞌan xkwen wan ꞌin nten chaꞌ ꞌwa,
si suꞌwe lka tiye wan ñaꞌan wan ꞌwa, chaꞌ
ndiya nten la kwa nu ja nduwe tiꞌ sa ñaꞌan
kuꞌni neꞌ loꞌo taꞌa neꞌ, nduwe la tiꞌ neꞌ kanꞌ
sa ñaꞌan kuꞌni tnun nten ꞌin ykwiꞌ neꞌ. 13 Ja
nꞌni chaꞌ ni siya nchkwiꞌ neꞌ kanꞌ chaꞌmnaꞌ
chaꞌ tiya ba; ja chan si lka ba ngwañaꞌan,
chunꞌ ngiꞌni ba tñan ꞌin Ndiose. Ni siya
ngwañaꞌan lka ba nxkeꞌ tiꞌ neꞌ kanꞌ, tyukwi
ti tiye ba ka tayaꞌ ba ꞌwan bra kanꞌ. 14Wa
jlyo tianꞌ chaꞌ ska ti ykwiꞌ Krixtu ngujwi lo
wsi siꞌya nchga nten chalyuu; ñaꞌan tiꞌ si
wa ngujwi nchga nten chalyuu siꞌya kiꞌya
nu ndiꞌin ꞌin neꞌ, kwiꞌ ngwañaꞌan lka chaꞌ,
bra nu ngujwi yu lo wsi kanꞌ. Loꞌo ni, jlyo
tianꞌ chaꞌ suꞌwe ꞌa nka tiye Krixtu ñaꞌan Ni
nchga nten chalyuu, kanꞌ chaꞌ ndiꞌin chaꞌ
chkwianꞌ chaꞌ ꞌin Jesús loꞌo xka ta nten.
15Siꞌyanchganten, kanꞌ chaꞌmslyaaKrixtu
ngujwi lo wsi. Loꞌo ni, nchka tiꞌ Ni chaꞌ ja
tyiꞌin ꞌa nten chalyuu chaꞌ ꞌin neꞌ, ti ykwiꞌ ti
neꞌ; xkwiꞌ chaꞌ ꞌin Krixtu tyiꞌin neꞌ ni, chaꞌ
kanꞌ nu wa ngujwi chaꞌ ꞌin neꞌ, kanꞌ nu wa
ndyuꞌu xiyaꞌ chaꞌ ꞌin neꞌ. 16 Kanꞌ chaꞌ ni,

ja chkwianꞌ chaꞌ siyeꞌ loꞌo xka ta nten si
ja ndiya tianꞌ sa ñaꞌan ngiꞌni neꞌ kanꞌ. Nu
ngwa ti sꞌni, ti kwiꞌ ti chaꞌ ja ndiya tiꞌ ba
tñan nu yꞌni ykwiꞌ Krixtu; siꞌi nten nu tnun
nchka lka yu, mskeꞌ tiꞌ ba ti kulo la. Loꞌo
siꞌi ngwañaꞌan nxkeꞌ tiꞌ ba chaꞌ ꞌin Krixtu
ni. 17 Nde ñaꞌan lka chaꞌ kanꞌ. Bra nu wa
msñi ska nten chaꞌ ꞌin Krixtu, bra kanꞌ wa
mxaꞌan chaꞌ ꞌin yu kanꞌ; wa mdyii chaꞌ ꞌin
yu loꞌo chaꞌ kuxi nu yꞌni yu nu ngwa sꞌni la.
Wamjwi xka chalyuu kwi ꞌin yu ni.

18Ndiose lkanuyꞌninchgachaꞌkanꞌ, chaꞌ
ka suꞌwe chaꞌ ꞌñaan loꞌo Ni chunꞌ tñan nu
yꞌni Krixtu. Loꞌo ni, wa mda Ni tñan ꞌñaan
chaꞌ chkwianꞌ loꞌo nten sa ñaꞌan ka suꞌwe
chaꞌ ꞌin neꞌ loꞌo Ndiose. 19 Chunꞌ tñan nu
yꞌni Krixtu wa yꞌni Ni chaꞌ katin kiꞌya nu
ndukwi nten chalyuu tloo Ni, kanꞌ chaꞌ ni,
ja chkwiꞌ ꞌaNi ꞌin chaꞌ kuxi nuwayꞌni nten.
Bra kanꞌwa nda Ni tñan ꞌñaan, chaꞌ kuꞌnian
tñan kanꞌ chabiyaꞌ ꞌin Ni, chaꞌ chkwianꞌ
loꞌo nten sa ñaꞌan ka suꞌwe chaꞌ ꞌin neꞌ
loꞌo Ni; 20 kanꞌ chaꞌ ndaꞌan ba seꞌen ndiꞌin
wan chabiyaꞌ ꞌin Krixtu. Nchkwiꞌ ba loꞌo
wan ñaꞌan tiꞌ si Ndiose nniin Ni ꞌwan chaꞌ
kunan suꞌwe wan chaꞌ nu nchkwiꞌ Krixtu.
Nchkwiꞌ ba loꞌo wan chabiyaꞌ ꞌin Krixtu
sikwa, chaꞌ kuꞌni wan chaꞌ ka suꞌwe chaꞌ
ꞌwan loꞌo Ni. 21 Ni siya ja ndukwi Krixtu
kiꞌya siyaꞌ ti, yꞌni Ndiose chaꞌ nganun kiꞌya
nu ndukwian chunꞌ Krixtu. Xa wa nchka
suꞌwe chaꞌ ꞌñaan loꞌo Krixtu, bra kanꞌ ka
luwi kasiya ꞌñaan sa ñaꞌan nu nchka tiꞌ
Ndiose chaꞌ kaan.

6
1 Taꞌa ngiꞌnian tñan ꞌin Ndiose lka wan;

kanꞌ chaꞌnchkwiꞌ ꞌaba loꞌowan, chaꞌ ja tnaꞌ
wan chaꞌ suꞌwe ꞌin Ndiose ngwa ti ñaꞌan,
ti kwiꞌ chaꞌ suꞌwe kanꞌ nu wa nda Ni chaꞌ
kanun niꞌ kasiya ꞌwan. Wa msñi wan chaꞌ
kanꞌ ska yaꞌ, kanꞌ chaꞌ ti tukwa la wan chaꞌ
kanꞌ ni. 2 Nde ñaꞌan nchkwiꞌ ska chaꞌ nu
ndukwa lo kityi ꞌin Ndiose sꞌni la:
Tukwaǎn chaꞌ nchkwiꞌ wan loꞌoǔn ni,

chaꞌ suꞌwe ꞌa bra nu ni chaꞌ kuꞌniǐn
xuꞌweěn ꞌin kasiya ꞌwan, ndukwin
Ndiose.

Nchka tiǎnꞌ kulaǎn ꞌwan, kanꞌ chaꞌ
ndayaǎnꞌ ꞌaǎn ꞌwan ni.

Ngwañaꞌan ndukwin Ndiose. Loꞌo ni, wa
mdiya bra chaꞌ kuꞌni xuꞌwe wan kasiya

ꞌwan, wa mdiya bra nu kulaa Ndiose ꞌwan
ꞌin nchga chaꞌ kuxi.

3 Ja nchka tiꞌ ba chaꞌ xtyi lyoꞌo nten ꞌwa
chunꞌ tñan nu ngiꞌni ba, chaꞌ loꞌo ꞌin Ndiose
xtyi lyoꞌo neꞌ bra kanꞌ si ngwañaꞌan; kanꞌ
chaꞌ ja ta ba chabiyaꞌ chaꞌ tyoꞌo tukwa ska
chaꞌ kuxi seꞌen ndiꞌin ba, kwiꞌnu kuꞌni chaꞌ
chkwiꞌ kuxi neꞌ ꞌwa. 4 Suꞌwe la ka tiye ba
ni siya ka biyaꞌ tiꞌ nten chaꞌ ndaꞌan ba lo
tñan ꞌin Ndiose, xa nu ñaꞌan neꞌ tñan nu
ngiꞌni ba chaꞌ ꞌin Ni. Ndalo ba nu tiꞌí nu
ngiꞌni nten loꞌo ba, ni siya nsuꞌwi ꞌa nan
nu lyiji ꞌwa, ni siya nsuꞌwi ꞌa chaꞌ tukwi nu
nchka ꞌwa. 5Wamjiꞌin neꞌ ꞌwa loꞌo kwerta
chkwan, kwiꞌ ngwañaꞌan wa msuꞌwa neꞌ
ꞌwa niꞌ ñaꞌan chkwan; wa ndyoꞌ tiꞌin nten
kichen sa tlyu ti seꞌen ndiꞌin ba chaꞌ ta
neꞌ nu tiꞌí ꞌwa; kwiꞌ ngwañaꞌan, ndiya bra
mdijin ꞌa yaꞌ ngiꞌni ba tñan, ndiya bra ja
nchka kajaꞌ ba, ndiya bra lye ꞌa ngiteꞌ tiꞌ
ba. 6 Loꞌo ka biyaꞌ tiꞌ nten chaꞌ tñan ꞌin
Ndiose lka nu ndaꞌan ba xa nu ñaꞌan neꞌ:
chaꞌ wa ngwa luwi kasiya ꞌwa chunꞌ tñan
nu yꞌni Jesús, chaꞌ nu chañi ꞌa nchka biyaꞌ
tiꞌ ba chaꞌ ꞌin Ndiose, chaꞌ ndalo ꞌa ba ꞌin
nten, chaꞌ nganun Tyiꞌi Ndiose niꞌ kasiya
ꞌwa, chaꞌ chañi chaꞌ suꞌwe ꞌa nka tiye ba
ñaꞌan ba ꞌin taꞌa nten ba, 7 chaꞌ nu ñi ꞌa chaꞌ
ꞌin Ndiose nu nchkwiꞌ ba loꞌo nten, chaꞌ
kwiꞌngwañaꞌan tyukwi chabiyaꞌ ꞌinNdiose
ndiꞌin loꞌo ba. Kanꞌ chaꞌ bra nu ñaꞌan neꞌ sa
ñaꞌan nu ngiꞌni ba, bra kanꞌ ka biyaꞌ tiꞌ neꞌ
chaꞌ tñan ꞌin Ndiose ndaꞌan ba. Wa ngwa
suꞌwe kasiya ꞌwa ni chaꞌ ꞌin Ndiose, kanꞌ
chaꞌwamjwi jwersa ꞌwa chaꞌ xuun ba loꞌo
kuneꞌ xaꞌan; kwiꞌ ngwañaꞌan, ka tyijin lyo
ba ꞌin nu kanꞌ, chaꞌ ja kuꞌni ñuꞌun nu kanꞌ
ꞌwa. 8 Ndiya bra nu ngiꞌni tnun nten ꞌwa;
xka bra, nchkwiꞌ neꞌ chaꞌ tiꞌí ꞌwa. Nchkwiꞌ
neꞌchaꞌ suꞌwe ꞌwa, kwiꞌngwañaꞌannchkwiꞌ
neꞌ chaꞌ kuxi ꞌwa. Ndiya bra nchkwiꞌ neꞌ
chaꞌ kwiñi ꞌa ba; xka bra, nchkwiꞌ neꞌ chaꞌ
chañi ꞌa chaꞌ nu nchkwiꞌ ba. 9 Ndiya bra
ngiꞌni neꞌ chaꞌ nsuꞌwi lyo neꞌ ꞌwa; xka bra
ngiꞌni neꞌ chaꞌ ja siyaꞌ nsuꞌwi lyo neꞌ ꞌwa.
Ndiya bra ndaꞌan ba seꞌen kuxi, seꞌen nu
wa kaja ti ba, loꞌo ti luꞌu ba; lye ꞌa nda neꞌ
nu tiꞌí ꞌwa, loꞌo ja nchka kujwi neꞌ ꞌwa. 10Ni
siya chañi chaꞌ xiꞌin ꞌa tiꞌ ba chunꞌ nu tiꞌí nu
ndijin ba, loꞌo suꞌwe lka tiye ba seꞌen ndiꞌin
ba; chañi chaꞌ tiꞌi ꞌa ba, loꞌo ndyiji jwersa

ꞌwa chaꞌ tayaꞌ ba ꞌin kaꞌan nten. Ni siya
ja ska nan nsuꞌwi ꞌwa siyaꞌ ti chaꞌ ndiꞌin
ba lo chalyuu; kwiꞌ Ndiose nsuꞌwa yaꞌ ꞌwa,
nchga nan nsuꞌwi ꞌwa bra kanꞌ.

11 ꞌWan yu Corinto taꞌaan, suꞌwe ꞌa nka
tiye ba ñaꞌan ba ꞌwan, kanꞌ chaꞌ ñi ꞌa
nchkwiꞌ ba loꞌo wan, nchga chaꞌ nu ndaꞌan
tiye ba. 12 Siꞌi bare nu ja xlyaa ba tayaꞌ
ba ꞌwan, kwiꞌ ꞌwan nu keeꞌ ꞌa nxlyaa wan
tayaꞌ wan ꞌware; 13 kanꞌ chaꞌ ni, tꞌnan ꞌa
nchkwiǐnꞌ loꞌo wan. Nde ñaꞌan nka tiyeěn
chkwiǐnꞌ loꞌo wan, ñaꞌan tiꞌ nchkwiꞌ ska
nten loꞌo sñiꞌ neꞌ: Kuꞌni wan chaꞌ tlyu tiꞌ
ꞌwa, tyukwi ti tiye wan chka suꞌwe ka tiye
wan ñaꞌan wan ꞌware.

Kwiꞌ Ndiose nu luꞌu ndiya ꞌa tiꞌ Ni ꞌñaan
chunꞌ nganun Tyiꞌi Ni niꞌ kasiya ꞌñaan

14 Ja ndiꞌin ꞌa chaꞌ suꞌwe xuꞌwi wan loꞌo
nten nu ja ndiꞌin chaꞌ ꞌin loꞌo Ndiose, ja ka
ꞌa ka wan ska ti loꞌo neꞌ kanꞌ siyaꞌ ti. Ja ka
tyiꞌin chaꞌ ꞌwan loꞌo neꞌ kanꞌ, chunꞌ nten nu
wa ngwa luwi kasiya ꞌin chaꞌ ꞌin Ndiose, ja
ka ꞌa sten neꞌ chaꞌ loꞌo nten nu ja ndukwa
tñan nu ndlo Ni siyaꞌ ti; kwiꞌ ngwañaꞌan,
ntennunsuꞌwixaa ꞌinNdioseniꞌkasiya ꞌin,
ja ka tyaꞌanneꞌ kanꞌ loꞌontennundiya la tiꞌ
tyaꞌan seꞌen tla. 15 Siyaꞌ ti ja ka suꞌwa chaꞌ
ꞌin Krixtu loꞌo Satanás; kwiꞌ ngwañaꞌan,
ntennuwamsñi chaꞌ ꞌinKrixtu, ja ka suꞌwa
chaꞌ ꞌin neꞌ loꞌo nten nu ja xlyaa xñi chaꞌ
kanꞌ siyaꞌ ti. 16 Ñaꞌan tiꞌ ꞌwan nu ndiya ꞌa
tiꞌ Ndiose ꞌwan, ja ka suꞌwa chaꞌ ꞌwan loꞌo
xka ta nten numsñi chaꞌ ꞌin ya ñaꞌan ti joꞌo;
kwiꞌ Ndiose nu luꞌu ndiya ꞌa tiꞌ ꞌñaan chunꞌ
nganun Tyiꞌi Ni niꞌ kasiya ꞌñaan. Nde ndiya
ska chaꞌ nu ykwiꞌNdiose:
Tyiꞌiǐnnde seꞌen ndiꞌin nten kanꞌ, ndukwin

Ni, kwiꞌ ngwañaꞌan tyaꞌaǎn loꞌo nten
kanꞌ; kaǎnNdiose chaꞌ ꞌin neꞌ kanꞌ,

kanꞌ chaꞌ ka neꞌ kanꞌ nten ꞌñaǎn.
NgwañaꞌanndukwinNi. 17Loꞌongwañaꞌan
ykwiꞌXꞌnaan loꞌoan lo xka kityi, nan nuwa
msñian chaꞌ ꞌin Ni. Nde ndiya chaꞌ nu ykwiꞌ
Ni:
Tyoꞌo tsuꞌ wan seꞌen ndiꞌin yu kuxi; ja ka

suꞌwa ꞌa chaꞌ ꞌwan loꞌo yu kuxi kanꞌ,
ja sten chaꞌ ꞌwan loꞌo chaꞌ kuxi nu
ngiꞌni neꞌ kanꞌ.

18 Bra kanꞌ skaǎnꞌ chaꞌ loꞌo wan, chaꞌ kaǎn
Sti wan bra kanꞌ;

kwiꞌngwañaꞌan ꞌwan, kawansñiěnꞌ, ni siya
nu kunaꞌan, ni siya yu kiꞌyu.

Ngwañaꞌan ndukwin Ndiose Xꞌnan wan,
nu nchka ꞌin Ni nchga tñan siyaꞌ ti.

7
1 ꞌWan taꞌaan, nu suꞌwe ꞌa nka tiyeěn

ñaꞌaǎn ꞌwan, kanꞌ lka ska chaꞌ nu wa
mskanꞌ Ndiose loꞌoan, chaꞌ ka ꞌñaan chunꞌ
ndiꞌin la. Kanꞌ chaꞌ sikwa, ndiꞌin chaꞌ
kulaa yaanꞌ nchga chaꞌ kuxi chaꞌ ja ka
ñuꞌun kasiya ꞌñaan, ja ka ñuꞌun tyukwi
ñaꞌaan. Kwiꞌngwañaꞌan, lye ꞌakuꞌnian tñan
chaꞌ kaan nten ꞌin Ndiose; nchga tñan nu
kuꞌnian lo chalyuu, kuꞌnian ꞌin ranñaꞌan tiꞌ
si wa nduun Ndiose ñaꞌan kwiꞌya Ni ꞌñaan.

Ngulaa yaꞌ neꞌ Corinto chaꞌ kuxi nu yꞌni
neꞌ

2 ¡Kuꞌni xuꞌwe tiye wan ñaꞌan wan ꞌwa
sikwa! Ja ska chaꞌ kuxi yꞌni ba loꞌo wan,
ja yꞌni ñuꞌun ba chalyuu ꞌin ska wan siyaꞌ
ti; ni ska yu taꞌa wan, ja siyaꞌ mñi lyoꞌo
ba ꞌwan. 3 Ja nchka tiǎnꞌ xtyaǎn kiꞌya
ꞌwan. Nde lka chaꞌ nu nchka tiǎnꞌ chkwiǐnꞌ
loꞌo wan, sa ñaꞌan nu ykwiǐnꞌ loꞌo wan nu
ngwaxkanꞌ, chaꞌnchga bra suꞌwe ꞌansuꞌwi
tiyeěn ñaꞌaǎn ꞌwan; ni siya kajaan, ni siya
ti xꞌni la xuꞌwian chalyuu. 4 Suꞌwe ꞌa nka
tiyeěn xa nu ndyuꞌwi tiǎnꞌ ꞌwan, kwiꞌ ng-
wañaꞌan nka tiyeěn bra nu nchkwiǐnꞌ chaꞌ
ꞌwan loꞌo xka ta nten. Ñaꞌan ti ngula tiꞌ
kasiya ꞌñaǎn,ñaꞌan ti suꞌwenka tiyeěn seꞌen
ndiꞌiǐn, ni siya ndijin ba nchga nu tiꞌí kanꞌ.

5Ti bra nungala ba lo yuu ꞌinMacedonia
ni, ja mjwi bra chaꞌ xitñaꞌ ba siyaꞌ ti, chaꞌ
ti ndyuwa seꞌen tukwi ꞌa tñan nu ndyukwa
ba. Nchgaseꞌenmdaꞌanba lye ꞌamsuunneꞌ
loꞌoba, kwiꞌngwañaꞌanytsen ꞌa kasiya ꞌwa.
6 Loꞌo Ndiose ni, lye la ndayaꞌ Ni ꞌin nten
nu xiꞌin tiꞌndiꞌin; kanꞌ chaꞌ xka jwersamda
Ni ꞌwa chaꞌ ka ngula la tiꞌ kasiya ꞌwa, chunꞌ
ngala Tito nde re. 7Loꞌo ngwañaꞌan, suꞌwe
ꞌa ykwiꞌ yu loꞌo ba chaꞌ ꞌin tñan nu ngiꞌni
wan; ndukwin yu chaꞌ nchka ꞌa tiꞌ wan
ñaꞌan tloo wan ꞌwa xiyaꞌ, kwiꞌ ndukwin yu
chaꞌ njyuꞌu ꞌa tiꞌ wan ndiꞌin wan siꞌya chaꞌ
kuxi nu yꞌni wan ti sꞌni kanꞌ; ndukwin yu
chaꞌ ja ndiya tiꞌ wan chaꞌ kuxi nu ykwiꞌ
neꞌ ꞌñaǎn bra kanꞌ. Chunꞌ nchga chaꞌ kanꞌ,
suꞌwe la nka tiyeěn seꞌen ndiꞌiǐn ni.

8 Chañi chaꞌ nduwe tiǎnꞌ chaꞌ ngwa xiꞌin
tiꞌ wan la chinꞌ, chunꞌ kityi nu msuꞌwaǎn
ti bra kanꞌ, ni siya ja njyuꞌu ꞌa tiǎnꞌ; ja
tyaꞌan chuǔnꞌ ꞌin chaꞌ nu ngwaꞌaǎn bra
kanꞌ, ni siya ndiya tsan nu njyuꞌu tiǎnꞌ
chaꞌ ngwaꞌaǎn chaꞌ kanꞌ. Jlyo tiǎnꞌ chaꞌ
ngwa xiꞌin tiꞌ wan bra kanꞌ, ni siya xiꞌi ti
mdalo chaꞌ xiꞌin kanꞌ. 9 Loꞌo ni, suꞌwe ꞌa
nka tiyeěn chaꞌwamdukwawan chaꞌ kanꞌ,
chaꞌ wa ngwa xiꞌin chinꞌ tiꞌ wan, chaꞌ bra
kanꞌ ngulaa yaꞌwan chaꞌ kuxi nu yꞌni wan
bra kanꞌ. Chañi chaꞌ ngwa xiꞌin tiꞌ wan ti
xiꞌi, ni siya Ndiose ngwa tiꞌ chaꞌ ka suꞌwe
la chaꞌ ꞌwan xa wa mdyii chaꞌ, kanꞌ chaꞌ
ja ngwa ñuꞌun ji tiye wan ni chunꞌ yꞌniǐn
tláǎn ꞌwan bra kanꞌ. 10 Xa nu nduwe tianꞌ
ꞌin Ndiose chaꞌ nu xiꞌin tianꞌ ndiꞌian, bra
kanꞌ kaja ñaꞌan kulo chuanꞌ chaꞌ kuxi nu
ngiꞌnian; tyoꞌo laan ꞌin chaꞌ kuxi kanꞌ bra
kanꞌ, ja nꞌni chaꞌ ti tyaꞌan chuanꞌ laan bra
kanꞌ. Nten nu xiꞌin tiꞌ, nu ja nduwe tiꞌ ꞌin
Ndiose ni, ja xlyaa nten kanꞌ chka jyuꞌu tiꞌ
ꞌin kiꞌya nu ndukwi neꞌ; kanaꞌ chalyuu ꞌin
neꞌ ngwañaꞌan ti bra kanꞌ. 11 Kuwe chinꞌ
tiꞌ wan sa ñaꞌan chaꞌ nchka ꞌwan ni, ti nu
yꞌniǐn chaꞌ ngwa xiꞌin tiꞌwan nu ngwa bra
kanꞌ: tyukwi ti tiye wan ndaꞌan chaꞌ tiye
wan ni, chaꞌ nchka ꞌa tiꞌ wan tyoꞌo luwi
wan ꞌin chaꞌ kuxi kanꞌ; sa jluꞌwe msinꞌ tiꞌ
wan, sa jluꞌweytsenwan, kwiꞌndyaayuꞌwi
ꞌa tiꞌ wan ꞌñaǎn bra kanꞌ, sa bra nu lye ꞌa
ngwa tiꞌwanñaꞌanwan ꞌñaǎnykwiǐnꞌxiyaꞌ;
bra ti ngwa tiꞌ wan ta wan nu tiꞌí ꞌin yu
nu yꞌni chaꞌ kuxi kanꞌ. Ngwañaꞌan nchka
biyaꞌ tiꞌ ba chaꞌ ja nganun yuweꞌ ꞌwan siꞌya
chaꞌ kuxi kanꞌ. 12Kanꞌ chaꞌ ngwaꞌaǎn kityi
kanꞌ; ja lye ꞌamdaꞌan chaꞌ tiyeěn chaꞌ ꞌin yu
nu yꞌni chaꞌ kuxi kanꞌ, ti kwiꞌ ti chaꞌ ja lye
mdaꞌan chaꞌ tiyeěn siꞌya neꞌ nu ngwa kuxi
ꞌin. Ngwa tiǎnꞌ chaꞌ kuwe suꞌwe tiꞌwan ꞌin
chaꞌ nu wa ykwiꞌ ba loꞌo wan, ñaꞌan tiꞌ si
nduun Ndiose ñaꞌan kwiꞌya Ni ꞌñaan; kanꞌ
chaꞌ ngwaꞌaǎn kityi kanꞌ nu ndyaa seꞌen
ndiꞌin wan. 13 Loꞌo ni, suꞌwe la nka tiye ba
chaꞌ ꞌwan.
Suꞌwe ti nka tiye ykwiꞌ ba sikwa; kwiꞌ

ngwañaꞌan, suꞌwe la nka tiye ba ni, chaꞌwa
naꞌanba ꞌinTito, chaꞌ suꞌwe ꞌangwa tiyeyu.
Taꞌawan yꞌni wan chaꞌ tiin ti mdiꞌin kasiya
ꞌinyungalayuni. 14Xanu timdiꞌinyuseꞌen
ndiꞌiǐn,wa ytsaǎnꞌ ꞌin yu chaꞌ suꞌwe ꞌamsñi

wan chaꞌ ꞌin Jesús, loꞌo ngwañaꞌan chañi
ꞌa chaꞌ kanꞌ. Nchga yaꞌ nu ykwiꞌ ba loꞌo
wan, chañi ꞌa ngwa chaꞌ ꞌin Jesús nu ykwiꞌ
ba; kwiꞌ ngwañaꞌan, chañi ngwa chaꞌ nu
ytsaǎnꞌ ꞌin Tito, chaꞌ suꞌwe nka tiye ykwiꞌ
ba ñaꞌan ba ꞌwan. 15Loꞌo xka chaꞌ nu suꞌwe
la ngwa tiye Tito ñaꞌan yu ꞌwan ni, ska chaꞌ
nu ndyuꞌwi tiꞌ yu ꞌin taꞌa wan, chaꞌ naꞌan
yu chaꞌ nduwe ꞌa tiꞌ wan nnan wan nchga
chaꞌ nu ykwiꞌ yu loꞌo wan, loꞌo ngwañaꞌan
ja mxkwen ꞌa wan xka la chaꞌ kuxi ꞌin yu
brakanꞌ. 16Kwiꞌngwañaꞌan loꞌoǔn, suꞌwe ꞌa
nka tiyeěn ni, chaꞌ ndyuꞌwi tiǎnꞌ ꞌwan chaꞌ
ngwañaꞌan ngiꞌni wan.

8
Nda neꞌ tñi chaꞌ ka lomstan ꞌin Krixtu

1-2 ꞌWan taꞌa msñian chaꞌ ꞌin Krixtu, ni
chkwiǐnꞌ ska chaꞌ loꞌo wan chaꞌ ꞌin taꞌaan
nundiꞌin chaꞌ ꞌinKrixtu nundiꞌin lo yuu ꞌin
Macedonia. Suꞌwe ꞌa ngwa tiye neꞌ taꞌaan
nu ndiꞌin tyun kichen nde kwa; wa tlyu ꞌa
lomstan mxoꞌ tiꞌin neꞌ kanꞌ, sa ñaꞌan lka si
kuliyaꞌ ꞌa neꞌ. Ni siya lye ꞌa ngwa chaꞌ ꞌin
neꞌ kanꞌ chunꞌmdijin ꞌa neꞌ nu tiꞌí, ti suꞌwe
ꞌa nka tiye neꞌ kanꞌ bra kanꞌ. Loꞌo ngwa
ꞌin neꞌ ta neꞌ lomstan kanꞌ chunꞌ kaꞌan ꞌa
chaꞌ suꞌwe yꞌni Ndiose loꞌo neꞌ xuꞌwe ti.
3 Chañi ꞌa chaꞌ nu chkwiǐnꞌ loꞌo wan chaꞌ
ꞌin neꞌ kanꞌ: Chunꞌ chaꞌ suꞌwe ti tiye neꞌ
kanꞌ, wa mda neꞌ nchga chaꞌ suꞌwe nu wa
mjwi ꞌin neꞌ; kwiꞌ loꞌo mdaa neꞌ ti kaꞌan la
chaꞌ suꞌwe, ni siya ja tyoꞌo skwa ꞌa nan nu
nganun ꞌin neꞌ, mskeꞌ tiꞌ ba. 4 Lye ꞌa mjñan
neꞌ chabiyaꞌ ꞌwa chaꞌ ta neꞌ lomstan kanꞌ,
chaꞌ tayaꞌ neꞌ ꞌin xka ta taꞌa nten neꞌ nu wa
msñi chaꞌ ꞌin Jesús xka kichen seꞌen nu lyiji
ꞌa nan ꞌin neꞌ. 5 Loꞌo ja mskeꞌ tiꞌ ba chaꞌ ta
neꞌ ngwañaꞌan. Ti kulo tyukwi ti tiye neꞌ
mslyaa neꞌ yꞌni neꞌ sa ñaꞌan nu nchka tiꞌ
Ndiose, loꞌo yꞌni neꞌ sa ñaꞌan nu nka tiye
ba chaꞌ kuꞌni neꞌ chabiyaꞌ ꞌin Ni. 6 Kanꞌ
chaꞌ wa ykwiꞌ ba loꞌo Tito kanꞌ, chaꞌ kuꞌni
ji yu chaꞌ xoꞌ tiꞌin yu lomstan nu nda wan
chaꞌ suꞌwe nsuꞌwi tiye wan, chunꞌ wa sꞌni
chinꞌ mdyisnan yu nxoꞌ tiꞌin yu lomstan
kanꞌ. 7 ꞌWan ni, suꞌwe ꞌa ndyaa ñaꞌan tiꞌ
wan ꞌin Ndiose, suꞌwe ꞌa nchka ꞌwan kwaꞌu
wan chaꞌ ꞌin Ndiose ꞌin xka ta nten, suꞌwe
ꞌa nchka biyaꞌ tiꞌ wan sa ñaꞌan ndyoꞌo ska
chaꞌ; wa nchka ꞌa tiꞌ wan tayaꞌ wan ꞌin

nten, kwiꞌngwañaꞌansuꞌwe ꞌanka tiyewan
ñaꞌan wan ꞌwa. Nchga lo tñan, suꞌwe ꞌa
nchka ꞌwan, nxkeꞌ tiꞌ ba; kanꞌ chaꞌ bra ti
kuꞌni wan chaꞌ xoꞌ tiꞌin wan lomstan kanꞌ.

8 Siꞌi nan ndloǔn tñan re ꞌwan; ni siya
bra nu ñaꞌan wan ꞌin xka ta taꞌaan, chaꞌ
nchka ꞌa tiꞌ neꞌ tayaꞌ neꞌ ꞌin taꞌa nten neꞌ
nu ngiꞌni tnun ꞌin Krixtu, bra kanꞌ ka ñaꞌan
biyaꞌwan ꞌwan, ti ykwiꞌ ti wan, si chañi ka
chaꞌ suꞌwe nsuꞌwi tiye wan ñaꞌan wan ꞌin
taꞌantenwan. 9Wajlyo tiꞌwansañaꞌanyꞌni
Jesucristo nu nka Xꞌnaan, chaꞌ xkwiꞌ suꞌwe
ꞌa yꞌni Ni loꞌo nten. Nchga nan siyaꞌ ti wa
nsuꞌwi ꞌin Ni, loꞌo mslyaa Ni ngwa Ni ska
nten ti, ni siya ska nten tiꞌi, nu ja ska nan
nsuꞌwi ꞌin siyaꞌ ti. Chaꞌ ꞌwan, kanꞌ chaꞌ yꞌni
Jesús ngwañaꞌan, chaꞌ chunꞌ ndiꞌin la kaja
nchga nan nu nsuꞌwi ꞌin Ndiose ꞌwan bra
kanꞌ.

10Ndeñaꞌannxkeꞌ tiǎnꞌ sikwa, chaꞌ suꞌwe
lani siyakuꞌni ji lyawan tñannungiꞌniwan
kanꞌ. Ti yijan nan wa suꞌwe ꞌa ngiꞌni wan
tñan kanꞌ. Siꞌi chaꞌ ngiꞌni ti wan ꞌin ran, ni
siya loꞌo ndiya ꞌa tiꞌ wan chaꞌ ngiꞌni wan
ngwañaꞌan. 11 Kanꞌ chaꞌ ni, kuꞌni ji wan
tñan kanꞌ, sa yaꞌnu tyii ran siyaꞌ ti. Suꞌwe ꞌa
ngwa tiye wan bra nu mdyisnan wan tñan
kanꞌ, kwiꞌ ngwañaꞌan suꞌwe ꞌa si tyukwi
ti tiye wan kuꞌni ji wan ꞌin ran, sa ñaꞌan
chaꞌ suꞌwe nu nsuꞌwi ꞌin skaa wan ta wan
lomstan kanꞌ. 12 Si chañi chaꞌ suꞌwe nka
tiye ska nten ta yu ni siya chinꞌ ti nan nu
nsuꞌwi ꞌin yu, suꞌwe ti xñi Ndiose lomstan
kanꞌ ꞌin yu, sa kwa ti nu nchka ꞌin yu bra
kanꞌ; ja nchka tiꞌ Ni chaꞌ ta yu ska lomstan
si ja ska nan nsuꞌwi ꞌin yu.

13 Ja nchka tiǎnꞌ chaꞌ lyiji ꞌa nan ꞌwan,
xa wa nda wan lomstan nu kaja nan nu
lyiji ꞌin neꞌ tiꞌi taꞌaan. 14Nde ñaꞌan ndyoꞌo
chaꞌ re. Wa mdiya chinꞌ chaꞌ suꞌwe nu wa
mjwi ꞌwanni ti, kanꞌ chaꞌndiyañaꞌannuka
tayaꞌ wan ꞌin xka ta taꞌaan nu lyiji ꞌa chaꞌ
ꞌin neꞌ. Chunꞌ ndiꞌin la bra kanꞌ, si ndiya
nan nu lyiji ꞌwan chaꞌ tyijin yuꞌwi ꞌwan lo
chalyuu, ja chan loꞌo neꞌ kanꞌ ka tayaꞌ neꞌ
ꞌwan bra kanꞌ, chaꞌ ngwañaꞌan ka suꞌwa
chaꞌ ꞌwan loꞌo xka ta taꞌa msñian chaꞌ ꞌin
Ndiose. 15 Kwiꞌ ngwañaꞌan ndukwa chaꞌ
re lo kityi ꞌin Ndiose: “Ni siya mdijin biyaꞌ
mxoꞌ tiꞌin neꞌ nan ku neꞌ, ja ynun la nan ꞌin
neꞌ siyaꞌ ti bra kanꞌ; loꞌo nten nu mxoꞌ tiꞌin

chinꞌ ti nan kanꞌ, ja mliji ꞌa nan ꞌin neꞌ siyaꞌ
ti xa wamdyii chaꞌ bra kanꞌ.”

Chaꞌ ꞌin Tito loꞌo taꞌa ndaꞌan yu
16 Suꞌwe ꞌa nka tiye ba xa nu nchkwiꞌ ba

loꞌo Ndiose, chaꞌ Tito, taꞌa ndaꞌan ba tñan
kanꞌ, nchka ꞌa tiꞌ yu tayaꞌ yu ꞌwan. Suꞌwa
ti nka tiye yu loꞌoǔn chaꞌ ndayaꞌ ba ꞌwan.
17 Suꞌwe ꞌa nka tiye yu chaꞌ kuꞌni yu tñan
nu wa mdaǎn ꞌin yu; loꞌo ni, nchka ꞌa tiꞌ yu
tayaꞌ yu ꞌwan, kanꞌ chaꞌ tsaa yu tsaa naꞌan
yu ꞌwan xiyaꞌ, chaꞌ ꞌin ti yu.

18 Loꞌo suꞌwa ba xka yu taꞌa ndiꞌin chaꞌ
ꞌñaan loꞌo Krixtu, chaꞌ kan loꞌo Tito ꞌin yu
nde seꞌen ndiꞌin wan. Wa lka nsuꞌwi lyo
wan ꞌin yu kanꞌ, chaꞌ suꞌwe ꞌa nchkwiꞌ neꞌ
taꞌaan chaꞌ ꞌin yu la seꞌen ndyoꞌ tiꞌin neꞌ
chaꞌ ꞌin Krixtu, chaꞌ suꞌwe ꞌa nchkwiꞌ yu
chaꞌ ꞌin Krixtu loꞌo neꞌ. 19Kwiꞌ ngwañaꞌan,
nten ꞌin Krixtu nu ndyoꞌ tiꞌin nchga kichen
wa ngulo suwi neꞌ ꞌin yu taꞌaan kanꞌ, chaꞌ
tyaꞌan yu loꞌo ba, chaꞌ tayaꞌ yu ꞌwa bra
nu ngiꞌni ba tñan chaꞌ xoꞌ tiꞌin ba lomstan
nu nda neꞌ. Ngiꞌni ba tñan kanꞌ chaꞌ ꞌin
Xꞌnaan, chaꞌ ngwañaꞌan ka kuꞌni tnun ba
ꞌin Ni; kwiꞌ ngwañaꞌan, nxkeꞌ tiꞌ ba chaꞌ bra
ti kuꞌni wan tñan kanꞌ, chunꞌ ndiya tiꞌwan
ngiꞌni wan ngwañaꞌan. 20 Bra kanꞌ ja ka
chkwiꞌ nten chaꞌ mxoꞌ tiꞌin ba tñi nu nda
wan xuꞌwe ti kanꞌ, chaꞌ ꞌin ti ba. 21Nduwe
tiꞌ ba ꞌin ykwiꞌ Xꞌnaan, loꞌo nduwe tiꞌ ba
sa ñaꞌan nu chkwiꞌ nten chalyuu; kanꞌ chaꞌ
nchka tiꞌ ba chaꞌ xkwiꞌ luwi ti kuꞌni ba
nchga tñan.

22 Kwiꞌ ngwañaꞌan, ti msuꞌwa ba xka yu
taꞌa ndiꞌin chaꞌ ꞌñaan loꞌo Krixtu chaꞌ suꞌwa
ti kan yu loꞌo taꞌa tyukwaa yu taꞌaan kanꞌ.
Kaꞌan ꞌa tñan wa yꞌni yu chaꞌ ꞌin Xꞌnaan,
kanꞌ chaꞌ jlyo tiꞌ ba chaꞌ ndiya tiꞌ yu kuꞌni
yu tñan loꞌoǔn. Ni siya ni, ka biyaꞌ suꞌwe
tiꞌ wan chaꞌ ndyuꞌwi ꞌa tiꞌ yu ꞌwan. 23Kanꞌ
chaꞌ ni, si kunichaꞌ nten ꞌwan sa ñaꞌan
tñan ndaꞌan Tito, nde ñaꞌan chkwiꞌ wan
loꞌo neꞌ: Taꞌa ndaꞌaǎn tñan lka yu re. Kwiꞌ
ngwañaꞌan xkwen wan ꞌin neꞌ, chaꞌ suꞌwa
ngiꞌni yu tñan loꞌo bare chaꞌ ꞌwan. Ti kwiꞌ
ti chaꞌ, si ndiya nu kunichaꞌ ꞌwan, sa ñaꞌan
tñan ndaꞌan xka yu taꞌa ndaꞌan Tito kanꞌ,
xkwen wan ꞌin neꞌ bra kanꞌ: Ndaꞌan neꞌ
kanꞌ chaꞌ ꞌin nchga nten tyun kichen nu
ndyaa ñaꞌan tiꞌ ꞌin Krixtu, chaꞌ kuꞌni tnun
neꞌ ꞌin Krixtu. 24 Kanꞌ chaꞌ chkwiꞌ suꞌwe

wan loꞌo neꞌ kanꞌ sikwa, chaꞌ ka biyaꞌ tiꞌ
xka ta yu taꞌaan chaꞌ chañi chaꞌ suꞌwe nka
tiyewan ñaꞌanwan ꞌin Tito loꞌo taꞌa ndaꞌan
yu. Loꞌo ngwañaꞌan, suꞌwe ꞌa ka tiye ba
bra nu ñaꞌan ba sa ñaꞌan nu ngiꞌni wan loꞌo
neꞌ kanꞌ. Chunꞌ ndiꞌin la kanen chaꞌ kanꞌ
seꞌen ndiꞌin nchga ta nten nundiꞌin chaꞌ ꞌin
Krixtu kanꞌ.

9
Lomstan nu nda wan chaꞌ tayaꞌ wan ꞌin

neꞌ taꞌaan
1 Ja nꞌni chaꞌ chkwiǐnꞌ laǎn loꞌo wan chaꞌ

ꞌin lomstannunxoꞌ tiꞌinwanchaꞌ tayaꞌwan
ꞌin neꞌ taꞌaan nu ndiꞌin chaꞌ ꞌin loꞌo Krixtu,
2 chaꞌ wa jlyo tiǎnꞌ chaꞌ suꞌwe ti nka tiye
wan ñaꞌan wan ꞌin neꞌ. Taꞌa ti nchkwiǐnꞌ
loꞌo neꞌ Macedonia re, chaꞌ suꞌwe ꞌa ngiꞌni
wan, ꞌwan neꞌ Acaya; nchkwiǐnꞌ loꞌo neꞌ re
chaꞌ ndla ꞌa tiꞌ wan, chaꞌ ti yijan nan lye
ꞌa yꞌni wan tñan chaꞌ xoꞌ tiꞌin wan lomstan
kanꞌ. Loꞌo neꞌ Macedonia re, wa ngwa
suꞌwe la tiyeneꞌxawanaꞌanneꞌ chaꞌndla ꞌa
ngiꞌni wan tñan kanꞌ. 3Ni siya ngwañaꞌan,
ti suꞌwaǎn laǎn ꞌin yu taꞌaan kanꞌ, chaꞌ kan
yu seꞌen ndiꞌin wan. Bra kanꞌ ka kuꞌni wan
sa ñaꞌan nu wa ytsaǎnꞌ ꞌin neꞌ chaꞌ ngiꞌni
wan, loꞌo siꞌi chaꞌ kwiñi ti nchkwiǐnꞌ chaꞌ
ꞌwan sikwa. Kanꞌ chaꞌ xoꞌ tiꞌin lya wan
lomstan kanꞌ, chaꞌ wa lka mdyii yꞌni wan
tñan kanꞌ bra nu kalaǎn. 4 Ja jlyo tiǎnꞌ si
loꞌo chinꞌ yu taꞌaan nu lka neꞌ Macedonia
re kaǎn loꞌoǔnbra kanꞌ. ¿Ni sa ñaꞌankuꞌniǐn
brakanꞌ, si ñaꞌanneꞌ chaꞌ ja ngiꞌnindlawan
tñan kanꞌ a? Ka jyuꞌu ꞌa tiꞌ ba bra kanꞌ, chaꞌ
wa ykwiꞌ ba loꞌo neꞌ chaꞌ suꞌwe ꞌa ngiꞌni
wan; kwiꞌ ngwañaꞌan ꞌwan, ka jyuꞌu ꞌa tiꞌ
wan bra kanꞌ. 5 Kanꞌ chaꞌ wa ykwiǐnꞌ loꞌo
yu taꞌaan re, chaꞌ tsaa yu kulo ndukwa la;
ti chunꞌ ndiꞌin la chinꞌ kaǎn. Tayaꞌ neꞌ ꞌwan
chaꞌ kuꞌni xuꞌwe wan lomstan, sa ñaꞌaan
nu ndukwin wan ꞌñaǎn chaꞌ ta wan; wa
lka mxoꞌ tiꞌin wan nan kanꞌ bra nu kalaǎn.
Kanꞌ lka ska tñan suꞌwenungiꞌniwanchunꞌ
chaꞌ ndiya ti tiꞌ wan; ja nka ran ska tñan
nu mdatsaa ꞌa ba ꞌwan chaꞌ kuꞌni wan bra
kanꞌ.

6 Tyuꞌwi tiꞌ wan sa ñaꞌan nchka bra nu
kataan ska nan kwiñi. Si chinꞌ ti mta nan
kwiñi kataan, chinꞌ ti nan tyoꞌo loo ran bra
kanꞌ; si kaꞌan mta kataan, kaꞌan la nan
tyoꞌo loo ran bra kanꞌ. 7 Ti kwiꞌ ti chaꞌ, bra

nu taan tñi xuꞌwe ti ꞌin nten, ndiꞌin chaꞌ
jñiin tianꞌ sa ñaꞌan nan taan kwenta skaan.
Ja suꞌwe si chaꞌ kwiñi ti taan ꞌin ran, kwiꞌ ja
suꞌwe si chaꞌ jwersa ti taan ꞌin ran; ndiya
la tiꞌ Ndiose si chaꞌ suꞌwe nka tiyean taan
ꞌin ran. 8 Loꞌo nchka ꞌa ꞌin Ndiose tayaꞌ Ni
ꞌwan loꞌo kaꞌan la lo nan, chaꞌ kaja nchga
nan nu lyiji ꞌwan; ti kaja la ñaꞌan tayaꞌwan
ꞌin xka ta nten loꞌo nchga tñan suꞌwe bra
kanꞌ. 9Nde nchkwiꞌ ska chaꞌ nu ndukwa lo
kityi kula:
Ska nten nu nnan suꞌwe chaꞌ ꞌin Ndiose,

kaꞌan ꞌa chaꞌ suꞌwe nda yu ꞌin yu tiꞌi
taꞌa yu;

loꞌo nchga bra tyuꞌwi tiꞌ nten tñan suꞌwenu
wa yꞌni yu.

10Ti kwiꞌNdiose nu nda nan kwiñi kataan,
ti kwiꞌ Ni nu nda Ni nan kuan, loꞌo ti kwiꞌ
Ni ta Ni nchga nan nu lyiji ꞌwan chaꞌ ka ska
tñan suꞌwe; loꞌo tayaꞌ Ni ꞌwan chaꞌ suꞌwe
ti tsaa toꞌo ska chaꞌ suꞌwe nu ngiꞌni wan,
chaꞌ ka suꞌwe ka tiye nten. 11 Ngwañaꞌan
kaja nchga nan ꞌwan, loꞌo ti kaja chinꞌ chaꞌ
suꞌwe ꞌwan nu ta wan ꞌin xka ta nten. Xa
wa mdyii chaꞌ, bra kanꞌ suꞌwe ꞌa tya neꞌ
xuꞌwe ꞌin Ndiose chunꞌ lomstan nuwa nda
wan, kwiꞌ nu tsaa loꞌo ba nde seꞌen ndiꞌin
neꞌ tiꞌi taꞌaan kanꞌ. 12 Xa wa nda wan nan
nu tayaꞌ ꞌin neꞌ taꞌaan ni, bra kanꞌ kaja nan
nu lyiji chaꞌ tyijin yuꞌwi ꞌin neꞌ kanꞌ cha-
lyuu; kwiꞌ ngwañaꞌan, suꞌwe ꞌa ka tiye neꞌ
kanꞌ. Bra nu chkwiꞌneꞌ loꞌoNdiose, 13kuꞌni
tnun neꞌ ꞌin Ni bra kanꞌ. Kwiꞌ ngwañaꞌan,
bra nu ñaꞌan neꞌ ꞌwan, loꞌo ñaꞌan neꞌ tñan
nu wa yꞌni wan chaꞌ ta wan chaꞌ suꞌwe
ꞌin neꞌ, bra kanꞌ ka biyaꞌ tiꞌ neꞌ chaꞌ chañi
chaꞌ ndukwa wan chaꞌ suꞌwe nu wa ykwiꞌ
Krixtu loꞌo wan. Kuꞌni tnun neꞌ ꞌin Ndiose
bra kanꞌ, chunꞌ suꞌwe ꞌa nka tiye wan nda
wan lomstan ꞌinneꞌkanꞌ, ti kwiꞌ sañaꞌannu
nda wan ꞌin nchga nten. 14Bra kanꞌ chkwiꞌ
neꞌ loꞌo Ndiose chaꞌ ꞌwan, chaꞌ suꞌwe ꞌa ka
tiye neꞌ ñaꞌan neꞌ ꞌwan; tyuꞌwi tiꞌ neꞌ chaꞌ
kaꞌan ꞌa chaꞌ suꞌwe ngiꞌni Ndiose loꞌo nten
chunꞌ lomstan nu wa nda wan ꞌin neꞌ kanꞌ.
15 ¡Tyaan xuꞌwe ꞌin Ndiose sikwa, chaꞌ tnun
ꞌa chaꞌ suꞌwe nu wa nda Ni ꞌñaan, loꞌo ja
nchka ꞌa ka biyaꞌ tianꞌ chaꞌ kanꞌ!

10
Ndiose nda chabiyaꞌ la seꞌen ngiꞌni Palyu

tñan

1 Palyu lkaǎn nu nchkwiǐnꞌ loꞌo wan ni.
Kuꞌni wan chaꞌ tlyu tiꞌ ꞌñaǎn, ni siya chk-
wiǐnꞌ ñi loꞌo wan. Ndiya nten nu ndukwin
chaꞌ ntseěn ꞌaǎn chkwiǐnꞌ loꞌo wan xa nu
ndiꞌiǐn seꞌen ndiꞌin wan, loꞌo ngiꞌniǐn tláǎn
ꞌaǎn ꞌwan xa nu ndiꞌiǐn tijyuꞌ; ngwañaꞌan
ndukwin neꞌ. Tyaa yuꞌwi tiꞌ wan sikwa,
chaꞌ xkwiꞌ suꞌwe ti nka tiye Krixtu ñaꞌan
Ni ꞌñaan. 2 Kanꞌ chaꞌ ni, tꞌnan nchkwiǐnꞌ
loꞌo wan, chaꞌ ja kuꞌni ꞌa wan chaꞌ kuxi
nu wa yꞌni wan, chaꞌ ja ndiꞌin chaꞌ kuꞌniǐn
tláǎn ꞌwan xiyaꞌ bra nu kalaǎn seꞌen ndiꞌin
wan. Chañi chaꞌ ka ꞌñaǎn kuꞌniǐn tláǎn ꞌin
nten, kwiꞌ nten nu wa mñi lyoꞌo ꞌwan chaꞌ
kuxi ꞌa tñan ngiꞌni ba. 3-4 Chañi ꞌa chaꞌ
lkaan nten chalyuu, ni siya ja ngiꞌnian sa
ñaꞌan nu ngiꞌni xka ta nten; nxuan loꞌo
chaꞌ kuxi, ni siya siꞌi sa ñaꞌan nu nxuun
nten chalyuu. Ndiose ni, nchka ꞌa ꞌin Ni,
kanꞌ lka nu nsuꞌwa jwersa ꞌñaan chaꞌ ka
tyijiin lyoan ꞌin nchga chaꞌ kuxi nu nxuun
loꞌoan. 5Ndiꞌin chaꞌ tyijiin lyoan ꞌin nchga
chaꞌ kwiñi nu nchkwiꞌ nten chaꞌ ꞌin Krixtu;
kwiꞌngwañaꞌan, ndiꞌin chaꞌ tyijiin lyoan ꞌin
nchga chaꞌ kuxi nu ndiya ꞌa tiꞌ nten, nu
ndatsaa ꞌa ꞌin neꞌ chaꞌ ja xñi neꞌ chaꞌ ꞌin
Ndiose. Bra nu wa ngulaa yaꞌ neꞌ ꞌin nchga
chaꞌ kuxi kanꞌ, bra kanꞌ ka kuꞌnian chaꞌ
tukwa neꞌ nchga chaꞌ nu nchkwiꞌ Krixtu.
6 Kanꞌ chaꞌ loꞌo ꞌwan ni, ndiꞌin chaꞌ tukwa
ji wan nchga chaꞌ nu ꞌin Krixtu, chaꞌ chunꞌ
ndiꞌin la ka kulaa tiꞌin ba ꞌin nchga nten nu
ja xlyaa tukwa chaꞌ kanꞌ siyaꞌ ti.

7 Ndla ꞌa tiꞌ wan nchkwiꞌ wan chaꞌ ꞌwa.
Suꞌwe la si kuwe chinꞌ tiꞌ wan ti kulo la sa
ñaꞌan ndyoꞌo skaa chaꞌ nu ñi; nchga nten
nu nxkeꞌ tiꞌ chaꞌ lka neꞌ chaꞌ ꞌin Krixtu, nꞌni
chaꞌ kuwe suꞌwe la tiꞌneꞌ kanꞌ, chaꞌ ka biyaꞌ
tiꞌ neꞌ bra kanꞌ, chaꞌ loꞌo bare lka ba chaꞌ
ꞌin Krixtu. 8Wa ykwiǐnꞌ ꞌaǎn loꞌo wan chaꞌ
wa nda ykwiꞌ Xꞌnaan chabiyaꞌ ꞌwa, chaꞌ
tyaꞌanba seꞌenndiꞌinwan; loꞌongwañaꞌan,
janjyuꞌu ꞌa tiǎnꞌni siya chkwiǐnꞌngwañaꞌan
loꞌo wan. Wa loꞌo chabiyaꞌ ꞌin Ndiose
ndaꞌanba, chaꞌ ka sten lawan chaꞌ ꞌinNi; ja
nchka tiꞌ ba kuꞌni ñuꞌun ji ba kasiya ꞌwan.
9 Ja nchka tiǎnꞌ chaꞌ chkwiꞌ wan chaꞌ mx-
itseěn ꞌwan loꞌo kityi nu ngwaꞌaǎn ndyaa
seꞌen ndiꞌin wan. 10Ndiya nu nchkwiꞌ loꞌo
wan: Tnun ꞌa chaꞌ nchkwiꞌ Palyu kwa, tlá
ꞌa yu ꞌñaan, xa nu ndiꞌin yu tijyuꞌ. Nchkwiꞌ

yu chaꞌ ti ndijyan yu nde seꞌen ndiꞌian,
ndukwin neꞌ ꞌwan, loꞌo ja nchka ꞌin yu
kulo suꞌwe yu tñan ꞌñaan xa nu ndiꞌin yu
loꞌoan; ja nnaan siyaꞌ ti chaꞌnunchkwiꞌ yu,
ndukwin neꞌ kanꞌ bra kanꞌ. 11 Suꞌwe si ka
biyaꞌ tiꞌ neꞌ kanꞌ sikwa. Ska ti ñaꞌan ndyoꞌo
chaꞌ nu ndaꞌan ba lo kityi xa nu ndiꞌin ba
tijyuꞌ; kwiꞌ ngwañaꞌan kuꞌni ba loꞌowan xa
nu tyiꞌin ba seꞌen ndiꞌin wan.

12Loꞌobare, jakasuꞌwachaꞌ ꞌwaloꞌonten
kanꞌ, nxkeꞌ tiꞌ ba; siyeꞌ ꞌa neꞌ kanꞌ loꞌo taꞌa
neꞌ, ja nsuꞌwi ꞌa chaꞌ tiya ꞌin neꞌ kanꞌ. Ti
ykwiꞌ ti neꞌ wa yꞌni biyaꞌ neꞌ ꞌin neꞌ, kanꞌ
chaꞌ nxkeꞌ tiꞌ neꞌ chaꞌ suꞌwe ꞌa ngiꞌni ykwiꞌ
neꞌ. 13Loꞌo ja nchka tiꞌ ba chaꞌ chkwiꞌ siyeꞌ
neꞌ chaꞌ ꞌwa chunꞌ ska tñan nu wa yꞌni xka
ta nten; suꞌwe ni siya chkwiꞌ neꞌ chaꞌ ꞌin
tñan nu ngiꞌni ti ba, chaꞌNdiose lka nu nda
chabiyaꞌ la seꞌen kuꞌni skaa ba tñan. Kwiꞌ
ngwañaꞌan, mda Ni chabiyaꞌ chaꞌ ngala ba
nde seꞌen ndiꞌin wan, neꞌ Corinto. 14 Kanꞌ
chaꞌ ni, wa loꞌo chabiyaꞌ ꞌin Ndiose yaa ba
nde seꞌen ndiꞌin wan ti kulo, chaꞌ ykwiꞌ ba
chaꞌ suꞌwe nu ndiꞌin ꞌin Krixtu loꞌo wan;
loꞌo ja mdijin ta ba chabiyaꞌ nu wamda Ni
ꞌwa. 15 Ja nchkwiꞌ ba chaꞌ ꞌin tñan nu ngiꞌni
xka ta nten chabiyaꞌ ꞌin Ndiose; nchkwiꞌ ba
chaꞌ ꞌin sa kwa ti tñan nu nda Ni chabiyaꞌ
chaꞌ kuꞌni ykwiꞌ ba nde seꞌen ndiꞌin wan.
Sa kanꞌ ti chaꞌnchka tiꞌba, chaꞌ xñi suꞌwe la
wanchaꞌ ꞌinNdiose chunꞌndiꞌin la, chaꞌbra
kanꞌ kaꞌan la tñan ka kuꞌni ba loꞌo wan, ti
kwiꞌñaꞌannuwandaNi chabiyaꞌ chaꞌkuꞌni
ba. 16 Chunꞌ ndiꞌin la kaja ñaꞌan chkwiꞌ ba
chaꞌ suꞌwenundiꞌin ꞌin Krixtu loꞌo neꞌ tyun
kichen nu ndiꞌin tijyuꞌ la, nde loo la seꞌen
ndiꞌin wan. Kanꞌ chaꞌ ja nꞌni chaꞌ chkwiꞌ ba
chaꞌ ꞌin tñan nu ngiꞌni xka ta nten chaꞌ ꞌin
Krixtu sikwa.

17 Si ndiꞌin chaꞌ chkwianꞌ ska chaꞌ, suꞌwe
la chkwianꞌ chaꞌ ꞌin ska tñan nu ngiꞌni
Ndiose sikwa. 18 Ja nxñi Ndiose chaꞌ nu
nchkwiꞌ nten nu nchkwiꞌ ꞌa chaꞌ ꞌin tñan nu
ngiꞌni neꞌ, ti ykwiꞌ ti neꞌ; xñiNi chaꞌnchkwiꞌ
nchga nten nu chkwiꞌ Ni chaꞌ suꞌwe ngiꞌni
neꞌ tñan.

11
Ntennukwiñi ti nduꞌu chaꞌ ꞌin Jesús ꞌin neꞌ

1 Loꞌo ni, kuꞌni wan chaꞌ tlyu tiꞌ ꞌñaǎn,
talo wan chinꞌ ꞌñaǎn, ni siya chkwiǐnꞌ ꞌaǎn

chaꞌ ꞌñaǎn, ti ykwiǐnꞌ tiǎn, ñaꞌan tiꞌ nchkwiꞌ
ska nten nu mnaꞌ chaꞌ tiya ꞌin. 2 Ndiya ꞌa
tiǎnꞌ ꞌwan. Loꞌo ja chan kwiꞌ ngwañaꞌan
nka tiyeNdiose ñaꞌanNi ꞌwan. Wamskaǎnꞌ
chaꞌ loꞌoNi chaꞌ taǎn ꞌwanchaꞌkawannten
ꞌin Krixtu, nten nu luwi kasiya ꞌin, ñaꞌan tiꞌ
ska nu kunaꞌan kuneꞌ nu kaja kwilyoꞌo loꞌo
ska ti yu kiꞌyu; 3nduwe ꞌa tiǎnꞌ si wa ñuꞌun
ti kasiya ꞌwan. Ti ngwa sꞌni ni, wa mñi
lyoꞌo kunan ꞌin Eva, chaꞌ nchka ꞌa nchkwiꞌ
kuneꞌ xaꞌan kanꞌ. Loꞌo ja nchka tiǎnꞌ chaꞌ
ñuꞌun chaꞌ ꞌwan loꞌo Krixtu ngwañaꞌan, ja
nchka tiǎnꞌ chaꞌ kwiñi lyoꞌo kuneꞌ xaꞌan
ꞌwan chunꞌ chaꞌ nu nchkwiꞌ xka ta nten nu
kwiñi; suꞌwe ꞌa si tyukwi ti tiye wan msñi
wan chaꞌ ꞌin Krixtu. 4 Loꞌo siꞌi ngwañaꞌan
lka rsun nu mjwi ꞌñaǎn. Ndiya nu nchkwiꞌ
chaꞌ suꞌwe ꞌa nchkwiꞌ wan loꞌo ya ñaꞌan ti
nten nu ndijyan seꞌen ndiꞌin wan, ni siya
xka ñaꞌan chaꞌ nchkwiꞌ neꞌ chaꞌ ꞌin Jesús;
ja suꞌwa chaꞌ nu nchkwiꞌ neꞌ kanꞌ loꞌo chaꞌ
nu wa ytsaꞌ ba ꞌwan nu ngwa ti kulo. Kwiꞌ
ngwañaꞌan, nnan wan xka la chaꞌ kanꞌ, siꞌi
chaꞌ suꞌwe ꞌin Jesúsnundlaa ꞌñaan ꞌinnchga
chaꞌ kuxi lka chaꞌ kanꞌ, ti kwiꞌ siꞌi chaꞌ nu
wa ykwiꞌ ba loꞌowan nu ngwa ti kulo. Kanꞌ
chaꞌ xka tyiꞌi nsuꞌwi niꞌ kasiya ꞌwan ni, loꞌo
siꞌi Tyiꞌi Ndiose lka kanꞌ. 5 Siꞌi nan kuxi
la chaꞌ nu nchkwiǐnꞌ, kwiꞌ siꞌi nan suꞌwe
la chaꞌ nu nchkwiꞌ xka ta nten kanꞌ; nan
wa mñi lyoꞌo neꞌ ꞌwan seꞌen nchkwiꞌ neꞌ
chaꞌ lka neꞌ tñan ꞌin Krixtu, kanꞌ chaꞌ xka
ñaꞌan chaꞌ ndaꞌan tiye wan ni. 6Ni siya ja
nchka ꞌñaǎn chkwiǐnꞌ ñi loꞌo nten, nxkeꞌ tiꞌ
wan, wa mdyii yꞌniin xaꞌaǎn suꞌwe chaꞌ ꞌin
Jesús kanꞌ; kwiꞌ ngwañaꞌan, wa jlyo tiꞌwan
chaꞌ chañi ꞌachaꞌnunchkwiǐnꞌ re, chaꞌ tyun
yaꞌwa naꞌan wan ꞌñaǎn, nchga tñan nu wa
yꞌniǐn.

7 Ja siyaꞌmsñiǐn liyaꞌ ꞌwan xa wa mdiꞌiǐn
ngwaꞌuǔn chaꞌ suꞌwe ꞌin Ndiose ꞌwan. Wa
mslyaǎn chaꞌ ka tiꞌi la ñaꞌan ꞌñaǎn chaꞌ
ꞌwan, chaꞌ ka kanun suꞌwe la ka tiye ykwiꞌ
wan. ¿Ta ja suꞌwe chaꞌ yꞌniǐn ngwañaꞌan,
nxkeꞌ tiꞌ wan a? 8 Nchga ta neꞌ taꞌaan
nu wa msñi chaꞌ ꞌin Jesucristo nchga la
kichen, kanꞌ lka nu mdayaꞌ ꞌñaǎn loꞌo tñi
tyukwi tyempu nu yꞌniǐn tñan seꞌen ndiꞌin
wan; wa msñiǐn liyaꞌ ꞌin neꞌ kanꞌ, chaꞌ
ngwañaꞌan ngwa ꞌñaǎn tayaǎnꞌ ꞌwan bra
kanꞌ. 9Tyukwi tyempunumdiꞌiǐn loꞌowan,



2 CORINTIOS 11:10 335 2 CORINTIOS 11:26

bra nu mnanjoꞌo tñi ꞌñaǎn, ja siyaꞌ mjñaǎn
ꞌwan chaꞌ tayaꞌ wan ꞌñaǎn bra kanꞌ; neꞌ
Macedonia, taꞌa msñian chaꞌ ꞌin Krixtu, wa
yan loꞌo neꞌ kanꞌ nchga nan nu lyiji chinꞌ
ꞌñaǎn. Ngwañaꞌan yꞌniǐn nu ngwa bra kanꞌ,
chaꞌ ja taǎn kaꞌan ꞌa tñan ꞌwan, nka tiyeěn.
Kwiꞌ ngwañaꞌan ti kuꞌniǐn chunꞌ ndiꞌin la,
nka tiyeěn. 10 Suꞌwe la nka tiyeěn chaꞌ
ngwañaꞌan nchka ꞌñaǎn. Kanꞌ chaꞌ ni, la
seꞌen ndyaꞌaǎn tyukwi lo yuu ꞌin Grecia, ja
nchka tiǎnꞌ chaꞌ ta neꞌ liyaꞌ ꞌñaǎn; wa jlyo
tiꞌ wan chaꞌ chañi ꞌa chaꞌ nu nchkwiǐnꞌ re,
chunꞌ lkaǎn nten ꞌin Krixtu. 11 Chaꞌ suꞌwe
nka tiyeěnñaꞌaǎn ꞌwan, kanꞌ chaꞌnchkwiǐnꞌ
loꞌowanngwañaꞌan; wa jlyo tiꞌNdiose chaꞌ
suꞌwe ꞌa nka tiyeěn ñaꞌaǎn ꞌwan.

12Loꞌo ti kuꞌniǐn laǎn sa ñaꞌan nu ngiꞌniǐn
kaǎn ni, chaꞌ ja kaja ñaꞌan chkwiꞌ xka ta
nten kanꞌ chaꞌ ngiꞌni neꞌ ti kwiꞌ tñan nu
ngiꞌni ba. 13 Ja chañi chaꞌ ngiꞌni neꞌ kanꞌ
tñan ꞌin Krixtu; kwiñi neꞌ kanꞌ, kaꞌan ꞌa
chaꞌ kwiñinchkwiꞌneꞌ kanꞌ loꞌontennchga
seꞌen ndaꞌan neꞌ. Xka ñaꞌan ngiꞌni neꞌ kanꞌ
loꞌonten, chaꞌngwañaꞌankakwiñi lyoꞌoneꞌ
ꞌin nten kanꞌ, chaꞌ lka neꞌ nten suꞌwe, chaꞌ
ngiꞌni neꞌ tñan ꞌin Krixtu. 14 Loꞌo ja tlyu
tñan chaꞌ kwiñi lyoꞌo neꞌ kanꞌ ꞌin nten ng-
wañaꞌan, chaꞌ loꞌo kuneꞌ xaꞌan nu naan Sa-
tanás nchka ꞌin kwiñi lyoꞌo ꞌin nten, bra nu
xka ñaꞌan ngiꞌni yu tloo nten, chaꞌ chkwiꞌ
neꞌ chaꞌ lka yu ska angajle numdoꞌo lo xaa
ꞌin Ndiose; loꞌo ja chañi chaꞌ kanꞌ. 15 Kwiꞌ
ngwañaꞌan nchka loꞌo nten nu ngiꞌni tñan
ꞌin kuneꞌ xaꞌan kanꞌ; ja tlyu tñan chaꞌ kuꞌni
neꞌ chaꞌ xka ñaꞌan tloo neꞌ, sa ñaꞌan nu
kwiñi lyoꞌo neꞌ kanꞌ ꞌin nten ꞌin Krixtu taꞌa
wan chaꞌ ngiꞌni neꞌ tñan ꞌin Ndiose. Bra nu
tiya bra chaꞌ ka biyaꞌ ꞌin neꞌ loꞌo Ndiose, la
bra kanꞌ tyijin neꞌ kanꞌ nu tiꞌí sa ñaꞌan nu
ndiꞌin chaꞌ ka ꞌin neꞌ siꞌya chaꞌ kuxi nu wa
yꞌni neꞌ xa wa yan neꞌ lo chalyuu.

Chaꞌ tiꞌí nu nchka ꞌin Palyu nchga seꞌen
mdaꞌan yu

16 Xiyaꞌ chkwiǐnꞌ loꞌo wan; ni ska wan ja
ndiꞌin chaꞌ chkwiꞌ wan chaꞌ mnaꞌ chaꞌ tiya
ꞌñaǎn. Ni siya nxkeꞌ tiꞌ wan chaꞌ ja nsuꞌwi
ꞌa chaꞌ tiya ꞌñaǎn, ta wan chinꞌ chabiyaꞌ
ꞌñaǎn chkwiǐnꞌ chaꞌ ꞌin nchga chaꞌ tukwi nu
wa ngwa ꞌñaǎn. 17 Ja ndiya tiǎnꞌ chkwiǐnꞌ
chaꞌ re, chaꞌ siꞌi chaꞌ nu wa nda Ndiose
chaꞌ chkwiǐnꞌ loꞌo nten lka chaꞌ re, nxkeꞌ

tiǎnꞌ. Chañi chaꞌ wa mnaꞌ chaꞌ tiya ꞌñaǎn,
nxkeꞌ tiǎnꞌ, chaꞌ lye ꞌa nchkwiǐnꞌ chaꞌ ꞌñaǎn,
ti ykwiǐnꞌ tiǎn. 18Loꞌo ja nduwe tiǎnꞌ ni siya
chkwiǐnꞌ chinꞌ ni, chaꞌ nsuꞌwi ꞌa nten nu
nchkwiꞌ ꞌa chaꞌ ka tnun la ykwiꞌ neꞌ, nka
tiye neꞌ; kanꞌ chaꞌ loꞌoǔn nsuꞌwi chabiyaꞌ
ꞌñaǎn chkwiǐnꞌ chinꞌ, nxkeꞌ tiǎnꞌ. 19 ¡ꞌWan,
nchka ꞌa ꞌwan! ¡Kanꞌ chaꞌ suꞌwe ꞌa ndalo
wan ꞌin nten nu ya ñaꞌan ti ngiꞌni! 20 ¡Ndalo
ꞌawan ꞌinnchgayukanꞌnungiꞌni chaꞌkuxi,
ni siya lye ꞌa ndlo neꞌ tñan ꞌwan, ni siya
ngiꞌni neꞌ kanan ꞌwan, ni siya ndatsaa ꞌa
neꞌ ꞌwan chaꞌ kuꞌni wan chaꞌ kuxi, ni siya
lye ꞌa ngiꞌni siyeꞌ neꞌ loꞌowan, ni siya taꞌa ti
nykwanꞌ neꞌ tloo wan; ndalo ꞌa wan ꞌin neꞌ
kanꞌ! 21 Loꞌo bra kanꞌ ndukwin wan chaꞌ
ja ngulo suꞌwe ba tñan ꞌwan. ¡Chañi chaꞌ ja
ngiꞌni tlá ba ꞌwan sa ñaꞌan nu ngiꞌni nten
kanꞌ!
¡Suꞌwe sikwa! Chkwiǐnꞌ chinꞌ chaꞌ ꞌñaǎn,

ti ykwiǐnꞌ tiǎn, ni siya ja nsuꞌwi chaꞌ tiya
ꞌñaǎn chaꞌ chkwiǐnꞌ chaꞌ re; siꞌi nten kwiñi
ti kanꞌ nu ka chkwiꞌ chaꞌ ꞌin ykwiꞌ neꞌ.
22 Suꞌwa ti lkaǎn yu hebreo loꞌo neꞌ kanꞌ;
kwiꞌ ngwañaꞌan, suꞌwa ti lkaǎn yu israel
loꞌo neꞌ kanꞌ, chaꞌ ngwañaꞌan ska ti ayman
Abraham ngwa neꞌ kula ꞌwa loꞌo neꞌ kanꞌ.
23 Ndukwin neꞌ kanꞌ, chaꞌ tñan ꞌin Krixtu
ngiꞌni neꞌ; ti kwiꞌ tñan kanꞌ ngiꞌniǐn. Ni siya
ja nsuꞌwi ꞌa chaꞌ tiya ꞌñaǎn chaꞌ chkwiǐnꞌ
ngwañaꞌan, suꞌwe la tñan ngiꞌniǐn ke tñan
nu ngiꞌni neꞌ kanꞌ; lye la yꞌniǐn tñan, taꞌa ti
msuꞌwa neꞌ ꞌñaǎn niꞌ ñaꞌan chkwan, tyun
yaꞌ wa mjiꞌin neꞌ ꞌñaǎn loꞌo kijin, taꞌa ti
nchka chaꞌ wa kajaǎn tiǎn chaꞌ ꞌin Krixtu.
24 Kalatyii ndukwa kaa yaꞌ njyiꞌin neꞌ ꞌin
yu kuxi chabiyaꞌ ꞌin neꞌ judío ni, kwiꞌ ng-
wañaꞌan kiꞌyu yaꞌ mjiꞌin neꞌ judío ꞌñaǎn sa
kwa yaꞌ. 25Loꞌo ngwañaꞌan, snan yaꞌmjiꞌin
neꞌ romano yka chuǔnꞌ, kwiꞌ ska yaꞌ nguun
neꞌ kee ꞌñaǎn chaꞌ ngwa tiꞌ neꞌ kujwi neꞌ
ꞌñaǎn. Snan yaꞌ ngwa kuxi ꞌin yka naꞌan
seꞌenmdaꞌaǎn, yten ran niꞌ tyiꞌa; wamdiya
ska yaꞌ nganuǔn nxkwatyaǎn lo tyiꞌa ska
tsan loꞌo ska tla. 26Kaꞌan ꞌa seꞌen mdaꞌaǎn
tuwiin seꞌen nu ja chan ka kuxi ꞌñaǎn; wa
mdiya bra nu ngunuǔn jluꞌwe tyiꞌa xa wa
ndukwi ylaa tyiꞌa chku; kwiꞌ ngwañaꞌan
mdiꞌin ꞌa nten nu kuꞌni kunan tuwiin; ni
siyaneꞌ judío taꞌaǎn,ni siyaneꞌxka laꞌa tsuꞌ,
ngwa tiꞌ neꞌ kuꞌni neꞌ chaꞌ kuxi loꞌoǔn; kwiꞌ

ngwañaꞌan, ni siya mdaꞌaǎn nde kichen
tnun, ni siyamdaꞌaǎn nde niꞌ kixinꞌ, ni siya
nsuꞌwiǐn lo tyiꞌa tujoꞌo, ndyukwaan ꞌaǎn
chaꞌ kuxi; loꞌo ngwañaꞌan, wa mdiya nten
nu suꞌwa ndaꞌan loꞌo nten ꞌin Jesucristo,
loꞌo chaꞌ kwiñi ngiꞌni neꞌ kanꞌ, chaꞌ kuxi
ndaꞌan tiyeneꞌñaꞌanneꞌ ꞌñaǎn. 27Wamdiya
kaꞌan ꞌa tñan ꞌñaǎn, kaꞌan ꞌa chaꞌ tukwimdi-
jiǐn nde seꞌen mdaꞌaǎn, tyun ꞌa yaꞌ ja ngwa
kajaǎnꞌ; wamdiya bra lye ꞌamteꞌ tiǎnꞌ, kwiꞌ
ngwityi tiǎnꞌ; wa mdiya tsan nu ja ska nan
mjwi kuǔn siyaꞌ ti, wa mdiya tsan nu lye
ꞌa ngwa tlyaꞌ tiǎnꞌ chaꞌ ja mjwi teꞌ kuǔnꞌ.
Nchga chaꞌ kanꞌmdijiǐnnde seꞌenmdaꞌaǎn.

28Loꞌo ngwañaꞌan, ti ndiꞌin la chaꞌ tukwi
ꞌñaǎn; nchga tsan nduwe ꞌa tiǎnꞌ sa ñaꞌan
nchka ꞌin nchga ta nten ꞌin Krixtu nchga la
kichen, lye ꞌa nduwe tiǎnꞌ niꞌ kasiya ꞌñaǎn
chaꞌ nu ndyuꞌwi tiǎnꞌ ꞌin neꞌ kanꞌ. 29Xa nu
naꞌan ꞌa tiꞌ ska yu taꞌaan, bra kanꞌ loꞌo naꞌ
nchka naꞌan tiǎnꞌ chaꞌ ꞌin yu kanꞌ; xa nu
ndiꞌin kiꞌya ꞌin ska yu kanꞌ, kwiꞌngwañaꞌan
naꞌ, xiꞌin ꞌa tiǎnꞌ bra kanꞌ. 30 Bra nu nchk-
wiǐnꞌ ꞌñaǎn ti ykwiǐnꞌ tiǎn, suꞌwe la si chk-
wiǐnꞌ chaꞌ ꞌin nchga chaꞌ nu ngiꞌni chaꞌ ja
ndaloǔn seꞌen ndiꞌiǐn skaǎn tiǎn. 31Ndiose
Sti Jesucristo nu nka Xꞌnaan, nchga bra
ndiꞌin chaꞌ kuꞌniin tnuan ꞌin Ni: ti kwiꞌ
Ni jlyo tiꞌ Ni chaꞌ siꞌi chaꞌ kwiñi nchkwiǐnꞌ
loꞌo wan. 32 Nde ñaꞌan ngwa ꞌñaǎn xa wa
mdiꞌiǐn nde kichen Damasco. Nu lka xꞌnan
kichen kwa, tñan ꞌin ree Aretas lka yu; kwiꞌ
ngulo tñan ꞌin skan ꞌin yu chaꞌ tyuun yu
kwan tyiꞌiin tuꞌwa loꞌo kichen kanꞌ, chaꞌ
xñi tuun yu ꞌñaǎn, chaꞌ tyaa loꞌo yu ꞌñaǎn
niꞌ ñaꞌan chkwan bra kanꞌ. 33 Loꞌo xka
tuwiin msñiǐn yiꞌaǎn bra kanꞌ; mdiyan loꞌo
neꞌ taꞌaan ska xkuwi seꞌen xuꞌwiǐn niꞌ ran,
loꞌo bra kanꞌ yojoꞌ neꞌ ꞌñaǎn ñaꞌaan loꞌo
xkuwi tunaꞌan ventana chaꞌ ngwiꞌya neꞌ
ꞌñaǎn loꞌo ti chunꞌ loꞌokichenkanꞌnde liyaꞌ.
Ngwañaꞌan ngwa chaꞌ ngulaǎn ꞌin xꞌnan
kichen kanꞌ.

12
Ngwaꞌu tloo Ndiose ꞌin Palyu laja sla yu

1 Ndiꞌin chaꞌ ti chkwiǐnꞌ la chinꞌ chaꞌ
ꞌñaǎn, ti ykwiǐnꞌ tiǎn, ni siya ja suꞌwe chk-
wiǐnꞌ ngwañaꞌan loꞌo xka nten. Kitsaǎnꞌ
ska chaꞌ ꞌwan sa ñaꞌan chaꞌ nu ykwiꞌ slaǎn.
Laja slaǎn ngwaꞌu tloo ykwiꞌ Xꞌnaan ꞌñaǎn,

ykwiꞌ Ni ska chaꞌ loꞌoǔn bra kanꞌ. 2 Nten
nu wa msñi chaꞌ ꞌin Krixtu lkaǎn; loꞌo ni,
wa nsuꞌwi tii lkwa yijan ti bra nu mgii
tiǎnꞌ chaꞌ nu yan yꞌya Ndiose ꞌñaǎn, chaꞌ
bra kanꞌ yiꞌaǎn la xka chalyuu nde kwan
la, nde seꞌen ndiꞌin Ndiose. Ja jlyo tiǎnꞌ si
chañi chaꞌ yiꞌaǎn la kwa, o ta laja slaǎn tiǎn
ngwaꞌu tloo Ni ꞌñaǎn; ska ti Ndiose jlyo tiꞌ.
3Xiyaꞌ chkwiǐnꞌ loꞌo wan chaꞌ ja jlyo tiǎnꞌ si
chañi chaꞌ ndyaa loꞌo lye Ndiose ꞌñaǎn nde
chalyuu kanꞌ seꞌen suꞌwe ꞌa ñaꞌan nchga
nan, ta si nan mskeꞌ ti tiǎnꞌ chaꞌ nu yiꞌaǎn
la kanꞌ; ska ti Ndiose jlyo tiꞌ. 4 La kanꞌ
ynaǎnkaꞌan ꞌa chaꞌnu janchka chkwiǐnꞌ ꞌin
ran, kwiꞌ ngwañaꞌan ja ndyiji ñaꞌan chkwiꞌ
nten chalyuu ꞌin chaꞌ kanꞌ siyaꞌ ti. 5 Suꞌwe
si chkwiǐnꞌ chinꞌ loꞌo wan, chaꞌ ngwañaꞌan
ngwa ꞌñaǎn ti bra kanꞌ; ja suꞌwe chkwiǐnꞌ
xka la chaꞌ ꞌñaǎn, ti ykwiǐnꞌ tiǎn, ska ti si
chkwiǐnꞌ chinꞌ chaꞌ ꞌin nchga chaꞌ seꞌen nu
ja ndaloǔn seꞌen ndiꞌiǐn ykwiǐnꞌ tiǎn. 6 Siꞌi
nanwamnaꞌ chaꞌ tiya ꞌñaǎn nchkwiǐnꞌ chaꞌ
ꞌñaǎn ti ykwiǐnꞌ tiǎn. Chañi lka chaꞌ nu
nchkwiǐnꞌ loꞌo wan ni. Ja nchka tiǎnꞌ chk-
wiǐnꞌ kaꞌan ꞌa chaꞌ loꞌo wan, chunꞌ ja nchka
tiǎnꞌ chaꞌ kuꞌni tnun neꞌ ꞌñaǎn si ja ya ñaꞌan
neꞌ sa ñaꞌan ngiꞌniǐn, ta ja ya kunan neꞌ chaꞌ
nchkwiǐnꞌ. Xa wa nsuꞌwi lyo neꞌ ꞌñaǎn, kanꞌ
ka chkwiꞌ suꞌweneꞌ chaꞌ ꞌñaǎnbrakanꞌ, nka
tiyeěn.

7 Bra kanꞌ mda Ndiose chabiyaꞌ chaꞌ nu
mdijiǐn chinꞌ nu tiꞌí, chaꞌ ja ka siyeěnꞌ lye
ꞌa loꞌo nten chunꞌ chaꞌ tnun nu wa naꞌaǎn
laja slaǎn nde niꞌ kwan; mda Ni ska lo nu
tiꞌí ꞌñaǎn nu tiꞌí ꞌa ngiꞌni loꞌoǔn. Wa lka
ran ñaꞌan tiꞌ ska kicheꞌ tnun nu yojoꞌ tiꞌí
laja kunaǎnꞌ, ñaꞌan tiꞌ si ndiꞌian yaꞌ kuneꞌ
xaꞌan chaꞌ ta yu nu tiꞌí ꞌñaan, chaꞌ lye ꞌa
ngiꞌni nu tiꞌí kanꞌ loꞌoǔn, chaꞌ ja ka siyeěnꞌ
loꞌo xka ta nten. 8 Wa mdaꞌa snan yaꞌ
ykwiǐnꞌ loꞌo Ndiose; tꞌnan ꞌa ykwiǐnꞌ loꞌo
Ni chaꞌ tyoꞌo tsuꞌ nu tiꞌí kanꞌ ꞌñaǎn. 9 Loꞌo
nde ñaꞌan mxkwen Ni ꞌñaǎn bra kanꞌ: “Sa
kanꞌ ti chaꞌndiꞌin chaꞌ tyuꞌwi tiiꞌ, chaꞌ kaꞌan
xuꞌwe ngiꞌniǐn loꞌoo ngwañaꞌan ti. Kwiꞌ lye
la ka kuꞌniǐn tñan loꞌoo, bra nu ja nsuꞌwi ꞌa
jwersa ꞌiin” ndukwinNi ꞌñaǎn. Kanꞌ chaꞌni,
suꞌwe ꞌa nka tiyeěn ni siya ja nchka ꞌñaǎn
lye, chaꞌbra kanꞌkakuꞌni ykwiꞌKrixtu tñan
niꞌ kasiya ꞌñaǎn chaꞌ ka ꞌñaǎn. 10 Kanꞌ chaꞌ
suꞌwe nka tiyeěn, ni siya ja nchka ꞌñaǎn

siyaꞌ ti, ni siya kaꞌan ꞌa chaꞌ tiꞌí chkwiꞌ nten
ꞌñaǎn, ni siya tiꞌí ꞌa ꞌñaǎn, ni siya lye ꞌa tiꞌí
tiꞌ nten ꞌñaǎn, ni siya tukwi ꞌa tñan seꞌen
ndiꞌiǐn chaꞌ ꞌin Krixtu; ti kwiꞌ ñaꞌan bra nu
janchka ꞌñaǎn siyaꞌ ti, ti kwiꞌbrakanꞌ suꞌwe
la ndyiji jwersa ꞌñaǎn, kwiꞌ jwersa nu nda
Krixtu.

Mdaꞌan ꞌa chaꞌ tiye Palyu sa ñaꞌan nchka
ꞌin neꞌ Corinto numsñi chaꞌ ꞌin Krixtu

11 ꞌWan yꞌni loꞌo wan ꞌñaǎn chaꞌ nchk-
wiǐnꞌ chaꞌmnaꞌ re, ni siyandiꞌin chaꞌ chkwiꞌ
suꞌwe wan ꞌñaǎn. Ndiya ꞌa tiꞌ wan ngiꞌni
wan tñan ꞌin neꞌ kwiñi kanꞌ; ni siya xkeꞌ tiꞌ
wan chaꞌ chinꞌ la tñan ngiꞌniǐn loꞌo kaꞌan la
tñan ngiꞌni yu kwiñi kanꞌ. 12Wa mdaloǔn
nchga chaꞌ kuxi nu ngwa ꞌñaǎn, chunꞌ
ngiꞌniǐn tñan nuwamda Xꞌnaan ꞌñaǎn, chaꞌ
nduǔn nchkwiǐnꞌ chaꞌ ꞌin Ni loꞌo wan. Wa
jlyo tiꞌwan chaꞌ Ndiose lka numda tñan re
ꞌñaǎn, xa wa naꞌan wan chaꞌ tnun nu wa
yꞌni Ni nde seꞌen ndiꞌin wan laja numdiꞌiǐn
loꞌo wan, chaꞌ ngwañaꞌan kuwe la tiꞌ wan
ꞌin Ni. Ja nchka kuꞌni nten chalyuu tñan
kanꞌ ngwañaꞌan ti. 13 Sa kanꞌ ti chaꞌ, ja
mjñaǎn ꞌwanchaꞌ tayaꞌwan ꞌñaǎn,kanꞌ chaꞌ
nxkeꞌ tiꞌ wan chaꞌ chen nka tiyeěn ñaꞌaǎn
ꞌwan; suꞌwe la ngiꞌniǐn loꞌo neꞌ xka kichen,
nxkeꞌ tiꞌ wan. ¡Kuꞌni wan chinꞌ chaꞌ tlyu tiꞌ
ꞌñaǎn, chaꞌ ja njñaǎn chaꞌ kanꞌ ꞌwan sikwa!

14 Wa tyaǎn tiǎn nde seꞌen ndiꞌin wan
xiyaꞌ. Nde mdaꞌa snan yaꞌ ndijyaǎn seꞌen
ndiꞌinwanni, ti kwiꞌ ti chaꞌ ja ndijyaǎn chaꞌ
kuloǔn ska tñan tukwi ꞌwan. Siyaꞌ ti nchka
tiǎnꞌ chaꞌ ka wan nten ꞌin Ndiose; ja nka
tiyeěn chaꞌ nu jñaǎn tñi ꞌwan. Ñaꞌan tiꞌ nten
nu nsuꞌwi sñiꞌ, nu ta liyaꞌ loo nchga nan nu
lyiji ꞌin sñiꞌ; siꞌi sñiꞌ neꞌ ta liyaꞌ kanꞌ. 15Kwiꞌ
ngwañaꞌan naꞌ, suꞌwe ꞌa nka tiyeěn ni siya
kwijiǐn jiǐn ti chinꞌ ti nan nu nsuꞌwi ꞌñaǎn,
ni siya kanaꞌan tiǎnꞌ siyaꞌ ti, chaꞌ kaja ñaꞌan
tayaǎnꞌ chinꞌ ꞌwan. Kanꞌ chaꞌ ja suꞌwe si
chinꞌ ti nka tiye wan ñaꞌan wan ꞌñaǎn, loꞌo
suꞌwe ꞌa nka tiyeěn ñaꞌaǎn ꞌwan.

16 Ja kaꞌan ꞌa tñi ngwiji wan loǔn bra
kanꞌ, loꞌo ti nsuꞌwi chinꞌ neꞌ taꞌa wan nu
nchkwiꞌ chaꞌ wa mñi lyoꞌoǔn ꞌwan chaꞌ
kuꞌniǐn kanan ꞌwan. 17 ¿Ni sa ñaꞌan ngwa
chaꞌ kanꞌ a? Ja nguloǔn tñan ꞌin nten nu
ndijyan seꞌen ndiꞌin wan chaꞌ xñi neꞌ liyaꞌ
ꞌwan chaꞌ ꞌñaǎn, siꞌi ngwañaꞌan nka tiyeěn.

18Chañi chaꞌykwiǐnꞌ loꞌoTitokanꞌ, chaꞌ tsaa
yu seꞌen ndiꞌin wan nu ngwa xkanꞌ; ndyaa
yu loꞌokwiꞌxkayu taꞌamsñian chaꞌ ꞌin Jesús
bra kanꞌ. Loꞌo ja yꞌni Tito kanan ꞌwan; ska
ti ñaꞌan ngiꞌni yu tñan sa ñaꞌan nu ngiꞌniǐn
tñan, ska ti chaꞌnsuꞌwi tiye ba taꞌa tyukwaa
ba.

19Siꞌi nannchka tiꞌba chaꞌ tyoꞌo luwi chaꞌ
ꞌwaloꞌowan;wa lkanduwe tiꞌbachaꞌñaꞌan
Ndiose ꞌwa, kanꞌ chaꞌ sakwa ti chaꞌnchkwiꞌ
ba, sa ñaꞌan chaꞌ nu nchka tiꞌ Krixtu chaꞌ
chkwiꞌba loꞌowan. Kwiꞌngwañaꞌan, nchga
tñan nu ngiꞌni ba, ngiꞌni ba tñan kanꞌ chaꞌ
tayaꞌ ba ꞌwan, chaꞌ suꞌwe ꞌa nka tiye ba
ñaꞌan ba ꞌwan taꞌa suꞌwendiꞌin ba. 20Kaꞌan
chinꞌ chaꞌ ndaꞌan tiyeěn chaꞌ ꞌwan ni. Bra
nu tiyaǎn seꞌenndiꞌinwan, ¿ta tyija lyo chaꞌ
ꞌwan ꞌñaǎn chaꞌ xka ñaꞌan ngiꞌni wan, siꞌi
sa ñaꞌan nu ngwaꞌuǔn ꞌwan ti kulo a? ¿Ni
sa ñaꞌan kuꞌniǐn loꞌo wan bra kanꞌ a? Ka
biyaꞌ tiꞌwan bra kanꞌ, chaꞌ ka ꞌñaǎn kuꞌniǐn
tláǎn chinꞌ ꞌwan, ni siya ja ndiya tiꞌ wan
chaꞌkuꞌniǐnngwañaꞌan. Nduwe ꞌa tiǎnꞌ chaꞌ
ndiya chinꞌ neꞌ taꞌa wan nu ti nxuun neꞌ
loꞌo taꞌa neꞌ, nu liyeꞌ ꞌa tiꞌ neꞌ ꞌin taꞌa neꞌ, nu
msinꞌ ꞌa tiꞌneꞌ ꞌin taꞌaneꞌ, nu ska lo ti chaꞌ ꞌin
neꞌ nduwe tiꞌ neꞌ; kwiꞌ ngwañaꞌan, nchkwiꞌ
ꞌa neꞌ kwentu ꞌin taꞌa neꞌ, nchkwiꞌ lyoꞌo neꞌ
ꞌin taꞌa neꞌ, lye ꞌa ngiꞌni siyeꞌ neꞌ loꞌo taꞌa
neꞌ. Nchga lo chaꞌkuxi kanꞌngiꞌnineꞌ chunꞌ
ja nduwe tiꞌ neꞌ ꞌin Ndiose siyaꞌ ti. 21 Bra
nu tiyaǎn xiyaꞌ seꞌen ndiꞌin wan, si tyija
lyo chaꞌ ꞌñaǎn chaꞌ ngwañaꞌan ngiꞌni wan,
ja chan lye ꞌa ka jyuꞌu tiǎnꞌ chaꞌ ꞌin Ndiose
nu nka Xꞌnaan, bra nu ñaꞌaǎn chaꞌ kuxi nu
ngiꞌni ꞌwan. Ja chan kunaǎn ꞌaǎn bra kanꞌ
chaꞌ ꞌwan; ka xiꞌin ꞌa tiǎnꞌ chaꞌ ꞌin nten nu
yꞌni chaꞌ kuxi kanꞌ ti ngwa sꞌni la, chaꞌ ja ya
ka jyuꞌu tiꞌ neꞌ kanꞌ ꞌin chaꞌ kuxi nu yꞌni neꞌ,
chaꞌ nsuꞌwi ꞌa chaꞌ kuxi nu ngiꞌni neꞌ loꞌo
taꞌa neꞌ, chaꞌ ja luwi kasiya ꞌin neꞌ kanꞌ siyaꞌ
ti.

13
Ñi nchkwiꞌ Palyu loꞌo neꞌ bra wa tyii

ndaꞌan yu kityi
1 Wa mdaꞌa snan yaꞌ ni, chaꞌ ndijyaǎn

naꞌaǎn ꞌwan. Nde ñaꞌan kuꞌniǐn ni: ndiꞌin
chaꞌ kuꞌniǐn biyaǎnꞌ ꞌin nchga nten nu
ngiꞌni chaꞌ kuxi; ni siya xkwiꞌ loꞌo tukwa

snan nten nu wa naꞌan chaꞌ kuxi kanꞌ, ng-
wañaꞌan kuꞌni biyaǎnꞌ ꞌin neꞌ. 2 Kanꞌ lka
chaꞌ nu nchkwiǐnꞌ loꞌo taꞌa wan neꞌ Cor-
into nu wa msñi chaꞌ ꞌin Jesucristo, kwiꞌ
ngwañaꞌan nchkwiǐnꞌ loꞌo nchga wan nde
kwa nu yꞌni chaꞌ kuxi ti ngwa sꞌni la. Bra
nu yiꞌaǎn nde kwa nu nka tyukwa yaꞌ ni,
wa ytsaǎnꞌ chaꞌ re ꞌwan bra kanꞌ. Loꞌo ni,
chaꞌ ndiꞌiǐn tijyuꞌ, ti chkwiǐnꞌ chaꞌ re loꞌo
wan xiyaꞌ: Ja tukwin nu ngiꞌni chaꞌ kuxi
tyoꞌo laa ꞌñaǎn bra nu tiyaǎn xiyaꞌ; kuꞌniǐn
biyaǎnꞌ ꞌin nchga neꞌ kanꞌ. 3 Loꞌo bra kanꞌ
ka biyaꞌ tiꞌ wan chaꞌ ti kwiꞌ Krixtu lka nu
nda chabiyaꞌ chaꞌ chkwiǐnꞌ; loꞌo siꞌi chinꞌ
ti tñan nchka ꞌin Krixtu xa nu ta Ni nu tiꞌí
ꞌwan, ni siya lye la kuꞌni Ni tñan chaꞌ kaja
nu tiꞌí ꞌwan bra kanꞌ. 4 Chañi ꞌa chaꞌ ngwa
naꞌan tiꞌ Krixtu bra nu yjwi neꞌ ꞌin yu, bra
nu mstya neꞌ ꞌin yu lo wsi; chunꞌ ndiꞌin la
tnun ꞌa chaꞌ yꞌni Ndiose Sti yu chaꞌ ꞌin yu,
kanꞌ chaꞌ ti luꞌu Ni ni. Ñaꞌan tiꞌ Krixtu, chaꞌ
ngwa naꞌan ꞌa tiꞌ yu bra nu yjwi neꞌ ꞌin yu,
kwiꞌ ngwañaꞌan bare, naꞌan chinꞌ tiꞌ ba bra
nu ngulo ba tñan ꞌwan nu ngwa xkanꞌ; loꞌo
ni, ka biyaꞌ tiꞌwan chaꞌ ti luꞌu ba chinꞌ, chaꞌ
ti kwiꞌ chabiyaꞌ ꞌin Ndiose ndaꞌan loꞌo ba
ndijyan ba, ti kwiꞌ taꞌa chabiyaꞌ nu ndiya
ꞌin Krixtu.

5 ¡Kuꞌni biyaꞌ wan ꞌwan, ti ykwiꞌ ti wan
sikwa! Ngwañaꞌan ka biyaꞌ tiꞌwan si chañi
chaꞌ ti nganun tyukwi chaꞌ ꞌin Jesucristo niꞌ
kasiya ꞌwan. Ndiꞌin chaꞌ tyaa yuꞌwi tiꞌwan
chaꞌ nganun Tyiꞌi Jesucristo niꞌ kasiya ꞌin
ska wan; ska ti si chaꞌ kwiñi ti msñi wan
chaꞌ ꞌin Ndiose, ja kanun Ni loꞌo wan bra
kanꞌ. 6 Loꞌo ngwañaꞌan nchka tiǎnꞌ chaꞌ
ka biyaꞌ tiꞌ wan chaꞌ ja lka ba nu kwiñi.
7 Taꞌa ti njñan ba chaꞌ ꞌin Ndiose, chaꞌ ja
ta Ni chabiyaꞌ chaꞌ kuꞌni wan chaꞌ kuxi;
nchka tiꞌ ba chaꞌ suꞌwa yaꞌ Ni ꞌwan chaꞌ
ka suꞌwe ka tiye wan seꞌen ndiꞌin wan lo
chalyuu. Ja nduwe tiꞌ ba, ni siya ndiya
nten nu ndukwin chaꞌ ja nchka ꞌwa siyaꞌ ti.
8 Ja nꞌni chaꞌ kuꞌni tlá ba ꞌwan si ti nganun
suꞌwechaꞌ ꞌinNiniꞌkasiya ꞌwan, ti kwiꞌ chaꞌ
ꞌin Jesús nu wa msñi wan. Bra nu kuꞌni
ñuꞌun wan ꞌin chaꞌ nu ꞌin Jesús kanꞌ, bra
kanꞌ kuꞌni tlá ba ꞌwan. 9 Bra nu suꞌwe ꞌa
nganun tsaachaꞌ ꞌinNdioseniꞌkasiya ꞌwan,
suꞌwe ꞌa nka tiye ba bra kanꞌ, ni siya chinꞌ
ti chaꞌ nchka ꞌin ykwiꞌ ba; kanꞌ chaꞌ njñan

ba chaꞌ ꞌin Ndiose chaꞌ ꞌwan, chaꞌ xñi ñi
tiye wan chaꞌ ꞌin Ni. 10 Kanꞌ chaꞌ ndaꞌaǎn
kityi re, ni siya tijyuꞌ ꞌa ndiꞌin wan, chaꞌ
ja kuꞌniǐn tláǎn ꞌwan bra nu tiyaǎn kichen
tyi wan. Chañi chaꞌ wa nda ykwiꞌ Xꞌnaan
chabiyaꞌ ꞌñaǎn, chaꞌ kaja ñaꞌan kanun tsaa
la chaꞌ ꞌin Ni niꞌ kasiya ꞌwan, loꞌo ja nsuꞌwi
chabiyaꞌ ꞌñaǎn chaꞌ kuꞌniǐn ñuꞌun jiǐn ꞌwan.

11 ꞌWan taꞌa msñian chaꞌ ꞌin Jesucristo,
nslaǎnꞌ loꞌo wan ni, xa wa tyii ti kwaꞌaǎn
kityi re. Kuꞌni jiwan sañaꞌannundiꞌin chaꞌ
kuꞌni wan chaꞌ lka wan nten ꞌin Ndiose.
Kunan suꞌwewannchga chaꞌnu nchkwiǐnꞌ
lo kityi re. Ka suꞌwa ka tiye wan loꞌo xka
ta taꞌa nten wan. Suꞌwe ti tyiꞌin wan loꞌo
nchga nten. Loꞌo bra kanꞌ ti kwiꞌ Ndiose,
tyiꞌin Ni loꞌo wan nchga tsan; suꞌwe ꞌa ka
tiye Ni ñaꞌan Ni ꞌñaan, kwiꞌ ngiꞌni Ni chaꞌ
tiin ti tyiꞌian niꞌ kasiya ꞌñaan. 12 Tyukwi ti
tiyewan chkwiꞌwan loꞌo taꞌawan, xñiwan
yaꞌ taꞌa wan chabiyaꞌ ꞌin Krixtu. 13 Loꞌo
nchga neꞌ taꞌa msñian chaꞌ ꞌin Ndiose nde
re, nchka tiꞌ neꞌ chkwiꞌ neꞌ “¿Ni rsun nda
wan?” ꞌin nchga neꞌ taꞌawannundiꞌin nde
kwa.

14 Loꞌo ni, nchka ꞌa tiǎnꞌ chaꞌ ja tsaa tii
chaꞌ suꞌwa yaꞌ Jesucristo nu nka Xꞌnaan ꞌin
nchga wan, chaꞌ kaꞌan ꞌa chaꞌ suꞌwe ngiꞌni
Ni loꞌoan nchga tsan. Kwiꞌ ngwañaꞌan
nchka tiǎnꞌ chaꞌ nchga tsan kuwe tiꞌ wan
chaꞌ suꞌwe ꞌa nka tiye Ni ñaꞌan Ni ꞌñaan.
Kwiꞌ ngwañaꞌan, nchka tiǎnꞌ chaꞌ kanun
Tyiꞌi Ndiose niꞌ kasiya ꞌwan, chaꞌ kwiꞌ Ni
ngiꞌniNi chaꞌ suꞌwandiꞌin chaꞌ ꞌñaan loꞌoNi,
loꞌo xka ta nten taꞌamsñian chaꞌ ꞌin Ndiose.
Ngwañaꞌan ka sikwa.

Kityi nu ngwaꞌan Palyu nu
yaa seꞌen ndiꞌin nten ꞌin
Jesucristo nde Galacia
1 Naꞌ lkaǎn Palyu nu ndaꞌaǎn kityi re.

Wa lka tñan ꞌñaǎn chaꞌ tsaꞌaǎn chkwiǐnꞌ
chaꞌ ꞌin Jesucristo loꞌo nchga nten. Siꞌi
nten chalyuu ti nu mda tñan re ꞌñaǎn, ja
tukwin ykwiꞌ loꞌoǔn chaꞌ kuꞌniǐn tñan re;
Jesucristo loꞌo Ndiose Sti Ni, kanꞌ lka nu
mda tñan re ꞌñaǎn. Ti kwiꞌ Ndiose lka nu
yꞌni chaꞌ ndyuꞌu Jesús xiyaꞌ bra nu ngujwi
yu. 2Loꞌoǔn, loꞌo nchga yu taꞌaan nu ndiꞌin
loꞌoǔn nde re, kwiꞌ yu nu wa yten chaꞌ ꞌin
Jesús, ndaꞌan ba kityi re chaꞌ tsaa nchga
kichen tyi wan neꞌ Galacia, nchga kichen
seꞌen ndiꞌin nten ꞌin Jesucristo. 3Nchka ꞌa
tiǎnꞌ chaꞌ ti kuꞌni Ndiose Stian chaꞌ suꞌwe
loꞌowan, chaꞌ kuꞌniNi chaꞌ tiin ti tyiꞌinwan
chunꞌ nu wa yten wan chaꞌ ꞌin Jesucristo
nu nka Xꞌnaan. 4 Ti kwiꞌ Jesús mda Ni ꞌin
Ni chaꞌ kaja chaꞌ katin kiꞌya nu ndukwi
nchga nten chalyuu, chaꞌ ngwañaꞌan kulaa
Ni ꞌñaan lo chalyuu re seꞌen nu ngwa kuxi
ꞌa tiye nten siꞌya chaꞌ kuxi nu ngiꞌni neꞌ;
kanꞌ chaꞌ ngulo Ndiose Stian tñan ꞌin Jesús,
chaꞌ nu yꞌni yu tñan kanꞌ chaꞌ ꞌñaan. 5Kanꞌ
chaꞌ ¡nchga tsan kuꞌniin tnuan ꞌin Ndiose!
Ngwañaꞌan ka sikwa.

Jansuꞌwixkachaꞌnukakulaa ꞌinntenyaꞌ
neꞌ xaꞌan

6 Nduwe ꞌa tiǎnꞌ chaꞌ ndla ꞌa mdaꞌan
chunꞌ wan chaꞌ ꞌin Ndiose, ni siya ngulo
suwi Ni ꞌwan chaꞌ suꞌwe ꞌa nka tiye Krixtu
ñaꞌan ꞌñaan; nduwe tiǎnꞌ chaꞌ ndaꞌan naan
wan xka chaꞌ nu nchkwiꞌ nten chaꞌ ka
kulaa ꞌñaan yaꞌ neꞌ xaꞌan, nu siꞌi chaꞌ ꞌin
Ndiose. 7 Ñi la chkwianꞌ chaꞌ ja nsuꞌwi ꞌa
xka chaꞌ ꞌin Jesucristo nu ka kulaa ꞌñaan.
Nde ñaꞌan nchka chaꞌ: Ndiya chinꞌ nten nu
nchka tiꞌ xtiyaaꞌ chaꞌ nu xuꞌwi tiye wan;
nchka ꞌa tiꞌ neꞌ kanꞌ, chaꞌ xaꞌan neꞌ sa ñaꞌan
ndiꞌin chaꞌ ꞌin Krixtu. 8Tnun ꞌa yuweꞌ xtya
Ni ꞌin nten nu chkwiꞌ ska chaꞌ kwiñi loꞌo
wan, nu kwaꞌu xka ñaꞌan nu ka tyoꞌo laa
wan ꞌin chaꞌ kuxi nu ndiꞌin ꞌwan, nu kwaꞌu
ꞌwan ska chaꞌ nu ja lka ti kwiꞌ chaꞌ nu ñi
nu wa ykwiꞌ ba loꞌo wan ti kulo. Loꞌo bare,

xtyaNdiosekiꞌya ꞌwasi xaꞌanbachaꞌnuwa
ykwiꞌ ba loꞌo wan; ni siya ska angajle nu
wa mdoꞌo seꞌen ndiꞌin Ndiose chkwiꞌ chaꞌ
kwiñi nu ngwañaꞌan, xtya Ndiose yuweꞌ
ꞌin, chaꞌ tnun ꞌa kiꞌya lka kanꞌ. 9Ngwañaꞌan
niǐn ꞌwannungwa sꞌni, loꞌo ti kwiꞌ chaꞌkanꞌ
chkwiǐnꞌ loꞌo wan xiyaꞌ ni: Tnun ꞌa yuweꞌ
kiꞌya chunꞌ nten nu chkwiꞌ xka la chaꞌ loꞌo
wan, ska chaꞌ nu ja lka ti kwiꞌ ti chaꞌ nuwa
ynan wan ti kulo, sa ñaꞌan nu kuꞌni wan
chaꞌ tyoꞌo laa wan ꞌin chaꞌ kuxi kanꞌ.

10 Bra nu nchkwiǐnꞌ ngwañaꞌan, siꞌi chaꞌ
lye ndaꞌan naǎn ꞌin xka ta nten nu kuꞌni
tnun ꞌñaǎn. Ja nchka ꞌa tiǎnꞌ chaꞌ nu chkwiꞌ
suꞌwe nten chalyuu ꞌñaǎn; nan nu nchka ti
tiǎnꞌ ni, Ndiose kanꞌ nu tukwa chaꞌ ꞌñaǎn.
Ja ndiya ꞌa ñaꞌan nu kuꞌniǐn tñan ꞌin Krixtu
si nu xkwiꞌ ndaꞌan chaꞌ tiyeěn chaꞌ kuꞌniǐn
suꞌweěn loꞌo nten.

Sa ñaꞌan ngwa lamjwi tñan kanꞌ ꞌin Palyu
11 ꞌWan taꞌaan, nchka tiǎnꞌ chaꞌ nu ka

biyaꞌ suꞌwe tiꞌwan chaꞌ re, chaꞌ siꞌi ska chaꞌ
tiya nu nda nten ti lka chaꞌ nu wa ykwiǐnꞌ
loꞌo wan; chaꞌ nu ꞌin Jesús lka kanꞌ, nu
nchkwiꞌ sa ñaꞌan ka tyoꞌoun laan ꞌin chaꞌ
kuxi nu ndiꞌin ꞌñaan. 12 Siꞌi nten chalyuu
nu ytsaꞌ chaꞌ kanꞌ ꞌñaǎn kulo ndukwa; ja
tukwin ngwaꞌu chaꞌ kanꞌ ꞌñaǎn lo chalyuu
re; ti kwiꞌ Jesucristo ngwaꞌu tloo Ni ꞌñaǎn,
ykwiꞌNi ytsaꞌNi chaꞌ kanꞌ ꞌñaǎn bra kanꞌ.

13Wa jlyo tiꞌwan sa ñaꞌan tñan nu yꞌniǐn
lo chalyuu re nu ngwa sꞌni, sa ñaꞌan nu
ndukwaǎn ꞌaǎn nchga chaꞌ nu kti ꞌa nu
ngiꞌni neꞌ judío taꞌa ba. Wa jlyo tiꞌ wan
chaꞌ kaꞌan ꞌa nu tiꞌí mdaǎn ꞌin nchga nten
nu ndiꞌin chaꞌ ꞌin loꞌo Jesucristo nu ngwa
ti sꞌni; mdaꞌan chaꞌ tiyeěn chaꞌ kuꞌni tyiǐn
ꞌin neꞌ kanꞌ siyaꞌ ti bra kanꞌ. 14 Chaꞌ kti nu
ngiꞌni tnun neꞌ judío taꞌa ba ꞌin Ndiose ni,
naꞌ nu lye la yꞌniǐn ñi chaꞌ kanꞌ. Xka la
yu taꞌa kichen tyiǐn nu lka taꞌa suꞌwa yijan
nsuꞌwiǐn, ja yꞌni neꞌ sa ñaꞌan tñan nu yꞌniǐn;
lye la mdukwaǎn nchga lo lee nu ndiꞌin ꞌin
neꞌ, ti kwiꞌ chaꞌ nu wa ykwiꞌ ayman loꞌo
neꞌ judío taꞌa ba nu ngwa ti sꞌni. 15 Loꞌo
ndla la yꞌni Ndiose; bra nu ja ya kalaǎnwa
ngulo suwi Ni ꞌñaǎn chaꞌ kaǎn nten ꞌin Ni,
chaꞌ ngwañaꞌan ngwa tiꞌ Ni chaꞌ ka. Nan
wa ngulo suwi Ni ꞌñaǎn chaꞌ suꞌwe ꞌa nka
tiye Ni loꞌoǔn. 16-17Kwiꞌ ngwañaꞌan yꞌni Ni

chaꞌ nu yuꞌwi lyoǔn ꞌin Jesús, nu lka ska
ti Sñiꞌ Ndiose, kanꞌ chaꞌ ka ꞌñaǎn chkwiǐnꞌ
chaꞌ ꞌin Ni loꞌo nchga nten nu ndiꞌin xka
laꞌa tsuꞌ. Naꞌ nchkwiǐnꞌ loꞌo taꞌa wan chaꞌ
chunꞌ tñannuwayꞌni Jesúska tyoꞌo laawan
ꞌin nchga chaꞌ kuxi nu ndiꞌin ꞌwan. Bra nu
tka msñiǐn chaꞌ kanꞌ, bra ti mdoꞌoǔn yiꞌaǎn
ska lo yuu seꞌen naan Arabia bra kanꞌ; la
kanꞌ mdiꞌiǐn xkaǎn tiǎn. Ja yiꞌaǎn naǎn ska
nten nu ta chaꞌ tiya ꞌñaǎn; ti kwiꞌ ti chaꞌ, ja
yiꞌaǎn nde kichen Jerusalén chaꞌ chkwiǐnꞌ
loꞌo yu taꞌa ngiꞌniǐn tñan nu ndiꞌin la kanꞌ,
ni siya ti kwiꞌ yu kanꞌ nu wa ykwiꞌ yu chaꞌ
ꞌin Jesús loꞌo nten kulo ndukwa la, bra nu
ti ji kunaǎn chaꞌ kanꞌ. Yiꞌaǎn nde Arabia,
loꞌo chunꞌ ndiꞌin la mxitukwiǐn yiꞌaǎn nde
kichen Damasco bra kanꞌ.

18 Ja yiꞌaǎn nde Jerusalén bra kanꞌ; xawa
mdaꞌa snan yijan, yiꞌaǎn nde kwa bra kanꞌ.
Lakanꞌyuꞌwi lyoǔn ꞌinTyu, ngunuǔn tiꞌyun
tsan loꞌo yubra kanꞌ. 19 Ja naꞌaǎn xka la taꞌa
yu nu yꞌni xaꞌan ꞌin Krixtu nu ngwa ti kulo
bra kanꞌ; ska ti Santiago taꞌa Jesús nu nka
Xꞌnaan, kanꞌ nu wa naꞌaǎn. 20 Chabiyaꞌ ꞌin
Ndiose ykwiꞌ, chañi ꞌa chaꞌ nu ndaꞌaǎn lo
kityi re; ja ska chaꞌ kwiñi ndaꞌaǎn re.

21 Chunꞌ ndiꞌin la yiꞌaǎn nde lo yuu ꞌin
Siria bra kanꞌ, kwiꞌ ngwañaꞌan yiꞌaǎn lo
yuu ꞌin Cilicia. 22 Xka ta nten taꞌa msñian
chaꞌ ꞌin Jesucristo nu ndiꞌin kichen nde
Judea, ti ji xuꞌwi lyo neꞌ kanꞌ ꞌñaǎnnungwa
bra kanꞌ. 23 Tsa kwa ti chaꞌ wa ynan neꞌ,
chaꞌ nchkwiꞌ nten ꞌñaǎn chaꞌ: “Kwiꞌ yu nu
ngwa tiꞌ kuꞌni tyii ꞌñaan ti sꞌni la, la ni
wa mxaꞌan kasiya ꞌin yu, chaꞌ wa yten yu
chaꞌ ꞌin Jesús ni” ndukwin neꞌ ꞌin taꞌa neꞌ.
“Ndaꞌan yu nchkwiꞌ yu loꞌo xka ta nten,
chaꞌ loꞌo nten kanꞌ tsaa ñaꞌan tiꞌ chaꞌ ꞌin
Jesús” ndukwin neꞌ kanꞌ bra kanꞌ. 24 La
kanꞌmdyisnanyꞌni tnunneꞌ ꞌinNdiose chaꞌ
ꞌñaǎn bra kanꞌ.

2
Xka ta yu taꞌaan nde Jerusalén ndiya tiꞌ

yu chaꞌ nu ykwiꞌ Palyu
1Wa mdaꞌa tii lyukwa yijan, kanꞌ yiꞌaǎn

Jerusalén xiyaꞌ; loꞌo Bernabé taꞌa ndaꞌaǎn,
kwiꞌ loꞌo Tito. 2 Yaa ba Jerusalén, chaꞌ wa
yꞌni Ndiose chaꞌ mbiꞌya ska chaꞌ tiyeěn,
kanꞌ chaꞌ yaa ba; xa wa mdiyan ba kichen
kanꞌ, bra kanꞌ yiꞌaǎn seꞌenndiꞌin neꞌnunka

ndloo la ꞌin nchga ta nten ꞌin Krixtu bra
kanꞌ. Yiꞌaǎn seꞌen ndukwa neꞌ ykwiꞌ ti neꞌ,
ykwiǐnꞌ loꞌo neꞌ bra kanꞌ. Ytsaǎnꞌ ꞌin neꞌ
kanꞌniñaꞌanchaꞌnchkwiǐnꞌ loꞌoneꞌxka laꞌa
tsuꞌ chaꞌ ꞌin Krixtu, chaꞌ nu kulaa Krixtu
ꞌñaan ꞌin chaꞌ kuxi nu ndiꞌin ꞌñaan. Kanꞌ lka
chaꞌ nu ykwiǐnꞌ loꞌo neꞌ Jerusalén kanꞌ, chaꞌ
ja ngwa tiǎnꞌ chaꞌ tyaꞌan chaꞌ kuxi tiye neꞌ
kanꞌchaꞌ ꞌñaǎn; jangwatiǎnꞌchaꞌchkwiꞌneꞌ
chaꞌ ja suꞌwe chaꞌ nu ykwiǐnꞌ loꞌo wan neꞌ
xka laꞌa tsuꞌ nu ngwa xkanꞌ, kwiꞌ ja ngwa
tiǎnꞌ chaꞌ chkwiꞌ neꞌ kanꞌ chaꞌ ja suꞌwe tñan
nu ngiꞌniǐn ni. 3 Loꞌo ngwañaꞌan Tito, taꞌa
ndaꞌaǎn ni, ja ngulo neꞌ kanꞌ tñan ꞌin yu
chaꞌ siꞌyu yu kijin chaꞌ lkwan yu sa ñaꞌan
nu ngiꞌni neꞌ judío, ni siya neꞌ xka laꞌa tsuꞌ
lka yu. 4 Nu nka, wa mdiyan chinꞌ nten
seꞌen ndiꞌin ba bra kanꞌ, neꞌ nu ndukwin
chaꞌmsñi neꞌ chaꞌ ꞌin Krixtu loꞌo kwiñi neꞌ;
wa mñi lyoꞌo neꞌ kanꞌ ꞌwa chaꞌ lka neꞌ nten
ꞌin Krixtu. Mnan ti mdiꞌin neꞌ kanꞌ laja taꞌa
ba chaꞌ ñaꞌan biyaꞌ neꞌ ꞌwa, si lkwan neꞌ nu
ndaꞌan loꞌo ba, si ja lkwan neꞌ. Ngwa tiꞌ
neꞌ kwiñi kanꞌ tukunꞌ tiꞌin neꞌ chaꞌ suꞌwe
ꞌin Jesús nu nchkwianꞌ, chaꞌ ja ndiya tiꞌ neꞌ
chaꞌ suꞌwe ndiꞌian lo chalyuu chabiyaꞌ ꞌin
Jesús; ngwa tiꞌ neꞌ kanꞌ tatsaa neꞌ ꞌñaan chaꞌ
kuꞌnian nchga lo tñan nu ngulo ayman ꞌwa
ꞌin neꞌ judío taꞌa ba. 5Loꞌo ja yꞌni ba kwenta
chaꞌ nu ykwiꞌ neꞌ kanꞌ siyaꞌ ti. Ngwa tiꞌ ba
chaꞌ ja kanaꞌ ni ska chaꞌ nu ñi nu wa ykwiꞌ
Krixtu loꞌoan, sa ñaꞌan nu kulaa Ni ꞌñaan
ꞌin chaꞌ kuxi; ngwa tiꞌ ba chaꞌ kanun suꞌwe
nchga chaꞌ kanꞌ niꞌ kasiya ꞌwan bra kanꞌ.

6 Ja nduwe tiǎnꞌ ni siya chkwiꞌ nten chaꞌ
tnun ꞌa nchka neꞌ nu nka ndloo ꞌñaan nde
Jerusalén kanꞌ; jlyo tiǎnꞌ chaꞌ ska ti ñaꞌan
nka tiye Ni loꞌo nchga nten. Ni siya nd-
loo la neꞌ kanꞌ, ja ngulo neꞌ xka la tñan
ꞌñaǎn chaꞌ kwaꞌuǔn ꞌwan neꞌ xka laꞌa tsuꞌ.
7 Ngwañaꞌan ngwa chaꞌ: ynan neꞌ chaꞌ nu
ykwiǐnꞌ loꞌo neꞌ; yꞌni biyaꞌ neꞌ chaꞌ loꞌoǔn
bra kanꞌ; ngwa biyaꞌ tiꞌ neꞌ chaꞌ wa ngulo
Ndiose tñan ꞌñaǎn chaꞌ tsaꞌaǎn chkwiǐnꞌ chaꞌ
ꞌin Ni loꞌo wan neꞌ xka laꞌa tsuꞌ, sa ñaꞌan ka
tyoꞌo laa wan ꞌin chaꞌ kuxi nu ndiꞌin cha-
lyuu. Kwiꞌngwañaꞌanykwiꞌneꞌ tnunnchka
kanꞌ, chaꞌ wa ngulo Ni tñan ꞌin Tyu, chaꞌ
chkwiꞌ yu chaꞌ suꞌwekanꞌ loꞌo neꞌ judío. 8Ti
kwiꞌ Ndiose nu msuꞌwa ꞌin Tyu yaa chaꞌ
kwaꞌu yu chaꞌ ꞌin Ni ꞌin neꞌ judío, kwiꞌ Ni
msuꞌwa Ni ꞌñaǎn yiꞌaǎn chaꞌ kwaꞌuǔn chaꞌ

suꞌwekanꞌ ꞌinneꞌxka laꞌa tsuꞌkanꞌbrakanꞌ.
9 Kanꞌ chaꞌ yuꞌwi lyo neꞌ chaꞌ ꞌñaǎn, kwiꞌ

Santiago loꞌoTyu loꞌoXuwakanꞌ, ti kwiꞌneꞌ
nu nka ndloo la ꞌin neꞌ taꞌa msñian chaꞌ ꞌin
Krixtu. Ska ti chaꞌ ykwiꞌ neꞌ kanꞌ loꞌo ba,
chaꞌ suꞌwe ꞌa yꞌni Ndiose loꞌoǔn bra nu nda
Ni tñan kanꞌ ꞌñaǎn. Bra kanꞌ msñi yaꞌ taꞌa
ba loꞌo neꞌ bra kanꞌ, naꞌ loꞌo Bernabé, chaꞌ
ngwa biyaꞌ tiꞌ ba chaꞌ suꞌwe nka tiye neꞌ
loꞌoba, chaꞌ suꞌwandiꞌin chaꞌ ꞌin neꞌ loꞌoba,
chaꞌ ti tsaa la ba kichen tyi neꞌ xka laꞌa tsuꞌ.
Kanun ykwiꞌ neꞌ kanꞌ seꞌen ndiꞌin yu judío
taꞌa ba bra kanꞌ. 10 Sa kanꞌ ti chaꞌ ykwiꞌ neꞌ
loꞌo ba, nu mjñan neꞌ ꞌwa chaꞌ nchga bra
tyuꞌwi tiꞌbanan lka nu lyiji ꞌin yu tiꞌi taꞌaan
nu nganun nde Judea. Ti kwiꞌ ti chaꞌ nu lye
ꞌa ngiꞌniǐn chaꞌ ka tñan kanꞌ.

Yꞌni tlá Palyu ꞌin Tyu nde kichen Antio-
quía

11 Bra kanꞌ mdiyan Tyu nde kichen An-
tioquíabranumdiꞌiǐnkichenkanꞌbrakanꞌ.
Chunꞌndiꞌin la yiꞌaǎn seꞌen ndiꞌin yu, yꞌniǐn
tláǎn ꞌin yu chunꞌ nu wa mdiya ska chaꞌ
kuxi nu ngiꞌni yu. 12Nde ñaꞌan ngwa chaꞌ
kanꞌ: bra nu tka ngala ti yu nde kwa, ja
mjyuꞌu tiꞌ yu; yku yu tyija loꞌo neꞌ taꞌaan
nde kwa bra kanꞌ, ni siya neꞌ xka laꞌa tsuꞌ
lka neꞌ. Chunꞌ ndiꞌin la, bra nu ngala
la chinꞌ yu judío taꞌa ba, kwiꞌ nu msuꞌwa
Santiago ndijyan, kanꞌmxiꞌin chunꞌ yu bra
kanꞌ; jamslyaa ꞌa yu ku yu tyija loꞌo neꞌ xka
laꞌa tsuꞌ kanꞌ bra kanꞌ. Ntsen yu si ñaꞌan neꞌ
judíokanꞌ ꞌin yu, chaꞌnchkuyu tyija loꞌoneꞌ
xka laꞌa tsuꞌkanꞌ, chaꞌ ja nsuꞌwi chabiyaꞌ ꞌin
neꞌ judío ku neꞌ tyija loꞌo neꞌ xka laꞌa tsuꞌ,
chunꞌ nu ja luwi neꞌ xka laꞌa tsuꞌ, nxkeꞌ tiꞌ
neꞌ judío. 13 Loꞌo kanꞌ kwiꞌ ngwañaꞌan yꞌni
xka ta neꞌ judío taꞌa ndyaa ñaꞌan tianꞌ ꞌin
Krixtu, ska ti chaꞌ yꞌni neꞌ loꞌoTyu; kwiꞌ loꞌo
Bernabé nka tiye yu kuꞌni yu sa ñaꞌan nu
yꞌni neꞌ kanꞌ, chaꞌ tukwa chaꞌ ndaꞌan tiye
neꞌ. 14 Bra kanꞌ bra nu ngwa biyaꞌ tiǎnꞌ
chaꞌnu ja ngiꞌni neꞌ sa ñaꞌannka chaꞌ suꞌwe
nu ngwaꞌu Krixtu ꞌñaan, bra kanꞌ ykwiǐnꞌ
loꞌo Tyu tloo nchga nten nu wa msñi chaꞌ
ꞌin Krixtu kichen kanꞌ. Ngwañaꞌan niǐn ꞌin
Tyu bra kanꞌ: “Nuꞌwin lka yu judío” niǐn ꞌin
yu bra kanꞌ. “Ti bra nu ngalaa nde re, wa
yꞌnii sa ñaꞌan nu ngiꞌni neꞌ xka laꞌa tsuꞌ re,
chaꞌ taꞌaan lkaan nten ꞌin Krixtu; ja yꞌnii sa

ñaꞌan nu ngiꞌni neꞌ judío taꞌa kichen tyian.
Kanꞌ chaꞌ ni, ja suꞌwe tatsaa nuꞌwin ꞌin neꞌ
xka laꞌa tsuꞌ re, chaꞌ kuꞌni neꞌ sa ñaꞌan nu
ngiꞌni neꞌ judío.” Ngwañaꞌan ykwiǐnꞌ loꞌo
yu.

Suꞌwa ngiꞌni Ndiose loꞌo neꞌ judío loꞌo
nchga nten chalyuu

15Bare ni, neꞌ judío lka ba ti xa nu ngula
ba chalyuu, kwiꞌ ndukwa ba nchga chaꞌ
nu nchkwiꞌ Ndiose loꞌo ba; ja ngiꞌni ba ya
ñaꞌan ti chaꞌ kuxi sa ñaꞌan nu ngiꞌni neꞌ xka
laꞌa tsuꞌ. 16 Ni siya ngwañaꞌan, jlyo tiꞌ ba
chaꞌ ja ka suꞌwe kasiya ꞌwa loꞌo Ndiose, ni
siya ngiꞌni ba nchga tñan nu ngulo ayman
Moisés ꞌwa chaꞌ kuꞌni ba; ska ti si tsaa
ñaꞌan tiꞌ ba ꞌin tñan nu yꞌni Jesucristo chaꞌ
ꞌin nchga nten chalyuu, kanꞌ nu ka suꞌwe
kasiya ꞌwa bra kanꞌ. Kanꞌ chaꞌ loꞌo bare wa
msñi ba chaꞌ ꞌin Jesucristo, chaꞌ ka suꞌwe
kasiya ꞌwa chaꞌ ꞌin Ndiose, chunꞌ nu tsaa
ñaꞌan ti tiꞌ ba ꞌin Jesús, siꞌi chunꞌ chaꞌ nu
ngiꞌni ba tñan nu ngulo aymanMoisés ꞌwa.
Ja tukwin ka suꞌwe kasiya ꞌin tloo Ndiose
chaꞌ ndukwa yu lee numda ayman ꞌñaan.

17 Suꞌwe sikwa. Ni siya neꞌ judío lka
ba, wa jlyo tiꞌ ba chaꞌ chunꞌ tñan nu wa
yꞌni Krixtu chaꞌ ꞌñaan, kanꞌ chaꞌ ka luwi
kasiya ꞌwa chaꞌ ꞌin Ndiose. Ti kwiꞌ ti chaꞌ,
jlyo tiꞌ ba chaꞌ loꞌo ykwiꞌ ba loꞌo nchga neꞌ
judío taꞌa ba ndukwi ba kiꞌya, kwiꞌ sa ñaꞌan
nu ndukwin ba chaꞌ ndukwi neꞌ xka laꞌa
tsuꞌ kiꞌya. ¡Loꞌo siꞌi Krixtu nu yꞌni chaꞌ
lka ba nten nu kuxi ngiꞌni! 18 Kanꞌ chaꞌ
wa ngulaa yaꞌ ba lee kula nu yaa ñaꞌan ꞌa
tiꞌ ba nu ngwa sꞌni. Loꞌo ni, si xiyaꞌ xñi
ba lee kula nu yuꞌwi ꞌwa sꞌni, xka tuꞌwa
ndukwibakiꞌya tlooNdiosebrakanꞌ, chunꞌ
chaꞌ siꞌi tyukwi ti tiye ba msñi ba chaꞌ ꞌin
Jesucristo. 19 Loꞌoǔn ni, ja ka kuꞌniǐn jiǐn
nchga chaꞌ kula kanꞌ, kanꞌ chaꞌ wa yꞌniǐn
tyiǐn chaꞌ ꞌñaǎn loꞌo chaꞌ kula kanꞌ; loꞌo ni,
xkwiꞌ ndiꞌiǐn lo chalyuu chaꞌ kuꞌniǐn nchga
tñan nu kulo Ndiose ꞌñaǎn. 20 Kwenta ꞌin
chaꞌ kula kanꞌ lkaǎn ñaꞌan tiꞌ ska yu nu wa
ngujwi, ñaꞌan tiꞌ si suꞌwa ngaꞌaǎn lo wsi
loꞌo Jesús; loꞌo ni, ja ndloǔn tñan niꞌ kasiya
ꞌñaǎn ti ykwiǐnꞌ tiǎn, chaꞌ Krixtu nu ndiya
niꞌ kasiya ꞌñaǎn kanꞌ nu ndlo tñan ꞌñaǎn.
Ndiꞌiǐn suꞌweěn tiǎn lo chalyuu ni, ska ti
chaꞌ nu ndyaa ñaꞌan tiǎnꞌ ꞌin tñan nu wa
yꞌni Jesús, ska ti nu lka SñiꞌNdiose; kanꞌ lka

nu suꞌwe nka tiye loꞌoǔn, kanꞌ lka nu mda
chabiyaꞌ ꞌin nten chaꞌ kujwi neꞌ ꞌin ykwiꞌ yu
chaꞌ katin kiꞌya ꞌñaǎn. 21 Siꞌi nan ja nduwe
tiǎnꞌ ꞌin nchga chaꞌ suꞌwe nu yꞌni Ndiose
loꞌo neꞌ judío taꞌa ba; ska ti chaꞌ nduwe
ꞌa tiǎnꞌ chaꞌ ja ka suꞌwe kasiya ꞌñaan tloo
Ndiose, ni siya suꞌwe ꞌa ndukwaan nchga
tñan nu ndlo lee kula kanꞌ ꞌñaan. Nduwe ꞌa
tiǎnꞌ chaꞌ ja ngujwi Jesús chaꞌ ꞌin ti; ndiya
tñan nu yꞌni yu bra nu ngujwi yu lo wsi
kanꞌ; nan wa yꞌni xuꞌwe yu kasiya ꞌñaan
chaꞌ ꞌin Ndiose bra kanꞌ.

3
Branutsaañaꞌantianꞌ ꞌinKrixtu, chunꞌsa

kanꞌ ti chaꞌkajañaꞌanka suꞌwechaꞌ ꞌñaan loꞌo
Ndiose bra kanꞌ

1 ¡Tiji ꞌa tloo wan, ꞌwan neꞌ galacia!, chaꞌ
nu nnan wan chaꞌ nu nchkwiꞌ neꞌ kwiñi
kanꞌ; wa lka wan ñaꞌan tiꞌ si ndiya nu
wa yꞌni chaꞌ taꞌá ꞌwan. Kanꞌ chaꞌ ni, ja
nchka tiꞌ wan xñi la wan chaꞌ nu ñi nu
wa ykwiꞌ Krixtu loꞌoan. Bra nu ykwiꞌ ba
chaꞌ ꞌin Krixtu loꞌo wan ti kulo, bra kanꞌ
ngwaꞌu ꞌa ba ꞌwan sañaꞌanngwa la nungu-
jwi Jesucristo lo wsi siꞌyaan; ngwañaꞌan
ngwaꞌu ba ꞌwan sa ñaꞌan yaꞌ nu ngwa biyaꞌ
suꞌwe tiꞌ wan chaꞌ kanꞌ. 2 Xkwen lya wan
ꞌñaǎn sikwa: ¿TawanganunTyiꞌi Ndioseniꞌ
kasiya ꞌwan ni a? ¿Sa ñaꞌan yꞌni wan chaꞌ
mjwi Tyiꞌi Ndiose ꞌwan sikwa a? ¿Ta wa
mjwi Tyiꞌi Ni ꞌwan chunꞌ nu wa yꞌni wan
tñan nu ndukwa lo kityi chaꞌ kula kanꞌ a?
Siꞌi. Wa jlyo tiꞌ wan chaꞌmjwi Tyiꞌi Ndiose
ꞌwan bra nu msñi wan chaꞌ nu ñi nu wa
ykwiꞌ ba loꞌo wan, chaꞌ nu ꞌin ykwiꞌ Krixtu.
3 ¿Ni chaꞌ lka ngwa kwi kasiya ꞌwan ni a?
Chunꞌ tñan nu ngiꞌni Tyiꞌi Ndiose niꞌ kasiya
ꞌwan, kanꞌ chaꞌ tka mdyisnan ti wan ndiꞌin
chaꞌ ꞌwan loꞌo Ndiose nu ngwa xkanꞌ; loꞌo
ni, chaꞌ nu lye ꞌa ngiꞌni wan tñan ti ykwiꞌ
ti wan, ¿ta ngwañaꞌan xkeꞌ tiꞌ wan chaꞌ ka
ꞌwan ti ykwiꞌ wan tyiꞌin suꞌwe chaꞌ ꞌwan
loꞌoNdiosea? 4Ni siyawayꞌniNikaꞌanchaꞌ
tnun seꞌen ndiꞌin wan nu ngwa xkanꞌ ti, ti
ndiya bra nu nxkeꞌ tiǎnꞌ chaꞌ ja ngwa suꞌwe
kasiya ꞌwan loꞌo Ni siyaꞌ ti, chunꞌ nu ñaꞌaǎn
sa ñaꞌan nu ngiꞌni wan. ¡Loꞌo jlyo tiǎnꞌ chaꞌ
ngwa suꞌwekasiya ꞌwan loꞌo chaꞌ tnunkanꞌ
nu yꞌni Ni! 5Nanwa ndaNdiose Tyiꞌi ykwiꞌ
chaꞌ kanun niꞌ kasiya ꞌwan, kwiꞌ loꞌo Tyiꞌi

Ni wa mjwi ñaꞌan ka tyun lo chaꞌ tnun nu
ngiꞌni Ndiose nde seꞌen ndiꞌin wan. Bra
nu ngiꞌni Ni ngwañaꞌan, siꞌi chaꞌ ndukwa
ꞌa wan lee kula kanꞌ; nan ngiꞌni Ni ng-
wañaꞌan, chunꞌnundyaañaꞌan tiꞌwan chaꞌ
suꞌwe nuwa ynanwan chaꞌ ꞌin Jesús.

6LoꞌoAbrahamnungwaayman ꞌwa, yaa
ñaꞌan ꞌa tiꞌ yu kula kanꞌ nchga chaꞌ nu wa
ykwiꞌNdiose loꞌo yu. Chunꞌ nu yaa ñaꞌan tiꞌ
yu chaꞌ kanꞌ, kanꞌ chaꞌ mskanꞌ Ni chaꞌ loꞌo
yu ñaꞌan tiꞌ si ngwa yu ska nten nu xkwiꞌ
chaꞌ suꞌwe ngiꞌni. 7 Loꞌo ngwañaꞌan, ndiꞌin
chaꞌ ka biyaꞌ tiꞌ wan chaꞌ nchga nten nu
xñi chaꞌ ꞌin Krixtu, chañi chaꞌ ka neꞌ kanꞌ
ñaꞌan tiꞌ sñiꞌ steꞌ ayman Abraham, chunꞌ
ngiꞌni neꞌ kanꞌ nchga chaꞌ sa ñaꞌan nu yꞌni
ayman kanꞌ, ni siya bra ni. 8Wa ndukwa
chaꞌ nu ykwiꞌ Ndiose re lo kityi kula, chaꞌ
nu wa ykwiꞌ Ni loꞌo ayman Abraham nu
ngwa sꞌni: “Ka suꞌwe kasiya ꞌin nchga nten
nu ndiꞌin xka laꞌa tsuꞌ chaꞌ ꞌin nuꞌwin”
ndukwin Ni ꞌin Abraham. Ndiose lka nu
ykwiꞌ chaꞌ kanꞌ loꞌo ayman kanꞌ nu ngwa ti
kulo, chaꞌngwañaꞌan loꞌo ꞌwan, neꞌ xka laꞌa
tsuꞌ, ka suꞌwe kasiya ꞌwan loꞌo Ndiose nu
ndyaa nde loo la, bra nu xñi wan chaꞌ ꞌin
Ni. 9 Suꞌwe ngwa tiye Ni loꞌo Abraham nu
ngwa sꞌni, chaꞌ msñi yu kula kanꞌ chaꞌ nu
ykwiꞌ Ni loꞌo yu; kanꞌ chaꞌ ka jlyo tianꞌ chaꞌ
suꞌwe nka tiye Ni loꞌoan, taꞌaan nu xñian
chaꞌ ꞌin Krixtu.

10 Nchga nten nu nchka tiꞌ chaꞌ ska ti
chunꞌ ndukwa ñi neꞌ nchga lee kula nu
ngwaꞌan ayman Moisés ka suꞌwe neꞌ tloo
Ndiose, kanun yuweꞌ chunꞌ nten kanꞌ, chaꞌ
nde lka chaꞌ nu nchkwiꞌ kityi ꞌin Ndiose:
“Kanunyuweꞌ chunꞌnchgantennu jakuꞌni
ñi nchga chaꞌ nu ndukwa lo kityi kanꞌ.”
11 Kanꞌ chaꞌ ka jlyo tianꞌ chaꞌ ja ka luwi
kasiya ꞌñaan chaꞌ ꞌin Ndiose xa nu ngiꞌniin
tian tñan nu ndlo lee kula kanꞌ ꞌñaan. Loꞌo
nchkwiꞌ kityi kanꞌ: “Ka suꞌwe kasiya ꞌñaan
tloo Ndiose chunꞌ nu xñian chaꞌ ꞌin Ni; bra
kanꞌ ka kaja ska chalyuu nu ja tsaa tii ꞌa
ꞌñaan bra kanꞌ.” 12 Loꞌo ja suꞌwe ꞌa lee
kula kanꞌ ni, chunꞌ nu ndiya ska chaꞌ nu
nchkwiꞌ lee kula kanꞌ: “Ska ti si kuꞌnian
ñian nchga tñan nu kulo Ndiose ꞌñaan siyaꞌ
ti, ka tyiꞌiin suꞌwean lo chalyuu bra kanꞌ”
ndukwin kityi kanꞌ. Loꞌo ja nchka ꞌñaan
kuꞌnian ñian tñan kanꞌ.

13 Wa ngulo Krixtu nchga yuweꞌ nu
msuꞌwa Ndiose chunꞌ nten, chaꞌ ja ngwa
ꞌñaan kuꞌniin ñian nchga tñan nu ykwiꞌ Ni
loꞌoan; yuweꞌnundukwa chuanꞌ, kanꞌnga-
nun chunꞌ Jesús bra kanꞌ. Nde lka chaꞌ nu
ndukwa lo kityi ꞌin Ndiose: “Tnun ꞌa yuweꞌ
ndukwa chunꞌ ñaꞌan nten nu xtya neꞌ ꞌin,
ñaꞌan luꞌu ti, lo wsi chaꞌ kaja.” 14 Loꞌo ni,
kaja chaꞌ suꞌwe ꞌin neꞌ xka laꞌa tsuꞌ chabiyaꞌ
ꞌin Jesucristo, ti kwiꞌ chaꞌ suꞌwe nu nduk-
win Ndiose ꞌin ayman Abraham nu ngwa
sꞌni. Bra kanꞌ loꞌo taꞌaan ka nchga chaꞌ nu
ykwiꞌ Ndiose loꞌo Abraham, chaꞌ kaja Tyiꞌi
Ni nu xuꞌwi niꞌ kasiya ꞌñaan taꞌaan bra nu
xñian chaꞌ ꞌin Krixtu.

Sꞌni lamskanꞌNdiose chaꞌ loꞌo Abraham
15 ꞌWan taꞌa ndiꞌin chaꞌ ꞌñaan loꞌo Krixtu,

chkwiǐnꞌ ska chaꞌ loꞌo wan ni, chaꞌ ꞌin ska
nten nu nchka tiꞌ skanꞌ ska chaꞌ ꞌin yu loꞌo
taꞌa yu. Ti kulo, kwiñan yu ska kityi. Xa
wa mdyii ngwa biyaꞌ chaꞌ kanꞌ ꞌin yu, ja
ka ꞌin xka nten kuꞌni tyii chaꞌ kanꞌ; kwiꞌ ja
ka xaꞌan neꞌ chaꞌ kanꞌ. 16 Ngwañaꞌan yꞌni
Ndiose loꞌo Abraham kanꞌ; wa yꞌni biyaꞌNi
chaꞌ loꞌo ayman kanꞌ, kwiꞌ ngwañaꞌan loꞌo
ska ntennu ka kwiñi aymankanꞌnundyaa
nde loo la. Ja nchkwiꞌ kityi ꞌin Ndiose chaꞌ
mskanꞌ Ni chaꞌ kanꞌ loꞌo kaꞌan nten. “Nan
wa yꞌni biyaꞌ Ndiose chaꞌ loꞌo ska ti nten
nu ka kwiñiAbrahamnde loo la” ndukwin
kityi. Loꞌo nu ska ti nten kanꞌ ni, Krixtu
lka kanꞌ. 17Nde ndiya chaꞌ nu nchka tiǎnꞌ
chkwiǐnꞌ loꞌo wan: Wa mskanꞌ Ndiose chaꞌ
loꞌo Abraham nu ngwa bra kanꞌ. Loꞌo wa
mdijin jakwa siyentu nsuꞌwi kalatyii yijan
tinuyꞌnibiyaꞌNdiosechaꞌ loꞌoyukulakanꞌ.
Chunꞌ ndiꞌin la ykwiꞌ Ni loꞌo Moisés chaꞌ
kulo yu tñan ꞌin nten chabiyaꞌ ꞌin Ni. Kanꞌ
chaꞌ ja ka ꞌin lee nu ngwaꞌan Moisés kanꞌ
kuꞌni tyii chaꞌ nu wa mskanꞌ Ni loꞌo Abra-
ham nu ngwa sꞌni la, ja ka kuꞌni tyii nten
chaꞌ kanꞌ siyaꞌ ti. 18Si nu ndiꞌin chaꞌ kuꞌniin
ñi tian nchga tñan nu ngulo Moisés ꞌñaan,
chaꞌ ngwañaꞌan ti tyoꞌo laan ꞌin chaꞌ kuxi,
bra kanꞌ ja ngiꞌni chaꞌ tsaa ñaꞌan tianꞌ chaꞌ
nu wa mskanꞌ Ndiose loꞌoan chaꞌ kulaa Ni
ꞌñaan. Loꞌo chañi chaꞌ wa mskanꞌ Ndiose
chaꞌ loꞌo Abraham, chaꞌ xuꞌwe ti kuꞌni Ni
chaꞌ kanꞌ loꞌoan bra nu kulaa Ni ꞌñaan.

19 ¿Ni chaꞌ lka ngulo Ni tñan ꞌin ayman
Moisés chaꞌ ngwaꞌan yu chaꞌ kanꞌ lo kityi
sikwa a? Chunꞌ ndiꞌin la ytsaꞌ Ni chaꞌ

kanꞌ ꞌin Moisés, chaꞌ ka biyaꞌ tianꞌ sa ñaꞌan
nchkwiꞌNdiosenan lkaskachaꞌkuxi. Chinꞌ
ti bra mdalo chaꞌ kula kanꞌ, bra kanꞌ ngula
Krixtu, ti kwiꞌ “nu lka kwiñi Abraham”;
kulo ndukwa la wa ykwiꞌ Ndiose chaꞌ ꞌin
Krixtu bra nu mskanꞌ Ni chaꞌ loꞌo ayman
Abraham. Bra nu ytsaꞌ Ni chaꞌ kanꞌ ꞌin ay-
manMoisés, loꞌo angajle ꞌin Ndiosemduun
lo kiꞌya kanꞌ, chaꞌ chkwiꞌ loꞌo yu kula
Moisés kanꞌ. Jluꞌwe la kanꞌ mduun ayman
Moisés chaꞌ chkwiꞌ yu loꞌo nten chabiyaꞌ
ꞌin Ndiose. 20 Loꞌo ni, chaꞌ ndiya ska nten
nu nchkwiꞌ loꞌoan snan loo Ndiose, ja nꞌni
chaꞌ tyuun xka nten sa ñaꞌan ngwa Moisés
jluꞌwe la chaꞌ chkwiꞌ chaꞌ ꞌin Ndiose loꞌoan.
Loꞌo nu ska ti nten kanꞌ lka Krixtu.

Tñan nu yꞌni chaꞌ kula kanꞌ
21 Suꞌwe si kunaan chaꞌ nchkwiꞌ kityi

kula sikwa. Ti kwiꞌ ti chaꞌ, nꞌni ꞌa chaꞌ tsaa
ñaꞌan tianꞌ nchga chaꞌ nu mskanꞌ Ndiose
loꞌonten. Kwiꞌngwañaꞌan, ni siya tukwaan
nchga chaꞌ kula kanꞌ, siꞌi ngwañaꞌan ka
kaja chalyuu kwi nu ta Ndiose ꞌñaan; ja
ka suꞌwe kasiya ꞌñaan tloo Ndiose chunꞌ
ngiꞌniin tiannchga tñannundukwa lo kityi
kula kanꞌ; ja ka ꞌñaan siyaꞌ ti. 22 Nchkwiꞌ
kityi ꞌin Ndiose chaꞌ nu chaꞌ kuxi nu ngiꞌni
nchga nten chalyuu, kanꞌ nka ndloo la ꞌin
neꞌ, ñaꞌan tiꞌ si nu wa lka neꞌ presu ꞌin ran.
Bra nu jlyo tianꞌ chaꞌ ti kwiꞌ chaꞌ kuxi nu
ngiꞌnian, kanꞌ lka ndloo la ꞌñaan, bra kanꞌ
ka ꞌin Ni kulaa Ni ꞌñaan bra kanꞌ; ta Ni cha-
lyuu kwi ꞌñaan bra kanꞌ, bra nu tsaa ñaꞌan
tianꞌ ꞌin Jesucristo. Kanꞌ lka chaꞌ suꞌwe nu
wamskanꞌNdiose loꞌoan.

23 Bra nu ti ji kan Jesucristo ni, ti ji kaja
ñaꞌan tsaa ñaꞌan tianꞌ chaꞌ ꞌin Ndiose; kanꞌ
chaꞌ ngwa chaꞌ kula kanꞌ ndloo ꞌñaan, sa
ñaꞌan bra nu tsaa ñaꞌan suꞌwe tianꞌ ꞌin Ni
chabiyaꞌ ꞌin Krixtu. 24Chaꞌ kula kanꞌ ngwa
ndloo ꞌñaan sa ñaꞌan si lkaan ska nu xuwe;
ngwaꞌu chinꞌ chaꞌ kula kanꞌ chaꞌnuñi ꞌñaan
laja nu ti ji kan Krixtu. Loꞌo Krixtu ni, suwi
Ni kasiya ꞌñaan siyaꞌ ti chabiyaꞌ ꞌin Ndiose
bra nu tsaa ñaꞌan tianꞌ ꞌin Ni. 25 Loꞌo ni, ka
tsaa ñaꞌan suꞌwe tianꞌ ꞌin Ndiose chunꞌ tñan
nu yꞌni Jesucristo, loꞌo siꞌi chaꞌ kula nu nka
ndloo la ꞌñaan ni.

26 Sñiꞌ Ndiose lka taꞌa wan ni, ti bra nu
msñiwan chaꞌ ꞌin Jesucristo, chunꞌwayten
wan chaꞌ ꞌin Ni. 27 Bra nu ngwa suꞌwa



GÁLATAS 3:28 344 GÁLATAS 4:15

chaꞌ ꞌñaan loꞌo Ni, bra kanꞌmdukwatya neꞌ
ꞌin nchgaan chabiyaꞌ ꞌin Krixtu, chaꞌ ng-
wañaꞌan wa nganun nchga chaꞌ ꞌin Krixtu
niꞌkasiya ꞌñaan,ñaꞌan tiꞌ ska steanꞌnuxuꞌwi
chuanꞌ. 28 Kwiꞌ ñaꞌan bra nu ngwa suꞌwa
chaꞌ ꞌñaan loꞌo Jesucristo, ti kwiꞌ bra kanꞌ
ngwa suꞌwa chaꞌ ꞌñaan loꞌo taꞌa ntean; kanꞌ
chaꞌ ja chkwianꞌ chaꞌ neꞌ judío lka ba, chaꞌ
neꞌ xka laꞌa tsuꞌ lka wan; ja chkwianꞌ chaꞌ
msu nu msiꞌi nten lka wan, chaꞌ nten nu
ndiꞌin suꞌwe ti lkaan; ja chkwianꞌ chaꞌkiꞌyu
lkaan, ta kunaꞌan lkaan. Taꞌaan, suꞌwa
chaꞌ ꞌñaan loꞌo taꞌaan ni. 29 Bra nu xñian
chaꞌ ꞌin Krixtu, kwiꞌ ngwañaꞌan lkaan nten
ꞌin Abraham, ni siya kulo ndukwa la yan
yu chalyuu, chunꞌ ndiꞌin la mdiyaan. Xa
wa mdyii chaꞌ, bra kanꞌ kanun chaꞌ ꞌñaan,
nchga chaꞌnuwamskanꞌNdiose loꞌoAbra-
ham nu ngwa sꞌni chaꞌ kaja ꞌñaan bra kanꞌ.

4
1Nde ndiya ska chaꞌ nu nchka tiǎnꞌ chk-

wiǐnꞌ loꞌo wan: Ndiya ska nu xuwe ni, nu
mxnun ayman sti nchga chaꞌ suꞌwe ꞌin yu
bra nu ngujwi yu; nan ꞌin yu xuwe kanꞌ lka
nchganan ꞌin sti yubrakanꞌ. Sakanꞌ ti chaꞌ,
bra nu ti ji ka kula yu, suꞌwa ñaꞌan nchka
tiꞌ nu xuwe kanꞌ loꞌo ska msu nu wa msiꞌi
sti yu. 2Ñaꞌan bra nu wa ndukwin ayman
sti yu xuwe kanꞌ ꞌin yu, xka nten ndlo tñan
ꞌin yuxuwe, xkantenkuꞌni kwan ꞌin yubra
kanꞌ. 3Kwiꞌngwañaꞌan lkaan loꞌo Jesús. Bra
nu ti ji kunaan chaꞌ ꞌin Jesús, lkaan nten
nu ti xuwe, chaꞌ ti ngiꞌnian tñannundatsaa
ya ñaꞌan ti joꞌo ꞌñaan, sa ñaꞌan nu ngiꞌni
nchga nten. 4 Xa wa mdiya yaꞌ nu tsaa
toꞌo chaꞌ numskanꞌNdiose loꞌoan, bra kanꞌ
ngulo Ni tñan ꞌin Sñiꞌ ykwiꞌ Ni chaꞌ kan Ni
lo chalyuu re; sñiꞌ ska nu kunaꞌan neꞌ judío
ngwa Jesús kanꞌ, kwiꞌ ngwañaꞌan ndyaa
ñaꞌan ꞌa tiꞌ yu nchga chaꞌ kula nu ndiꞌin ꞌin
neꞌ judío. 5Mdiyan Jesús lo chalyuu re chaꞌ
kulaa yu yuweꞌnundukwa chuanꞌ siꞌya lee
kula kanꞌ. Kwiꞌ ngwañaꞌan, chaꞌwa mdoꞌo
laan ni, bra kanꞌ lkaan sñiꞌ Ni, nchga chaꞌ
ꞌin Ni kanun ꞌñaan bra kanꞌ.

6 Kanꞌ chaꞌ nda Ndiose Tyiꞌi ykwiꞌ Ni nu
kanun niꞌ kasiya ꞌñaan, chaꞌ kwaꞌu Ni ꞌñaan
chaꞌ wa lkaan sñiꞌ Ni. Tyiꞌi Ndiose ngiꞌni
chaꞌ ka chkwianꞌ loꞌo Ni chañi chaꞌ lka Ni:
“¡Papa! ¡Stian!” nchkwian. 7 Kanꞌ chaꞌ ja

lkawan sa ñaꞌan lka skamsunumsiꞌi nten,
nan wa lka wan sñiꞌ ykwiꞌ Ndiose; kanꞌ
chaꞌ ni, ta Ni nchga chaꞌ nu nganun chaꞌ
kaja ꞌwan chunꞌ Krixtu, chaꞌ lka wan sñiꞌ
Ndiose.

Nduwe ꞌa tiꞌ Palyu chaꞌmñi lyoꞌo nten ꞌin
neꞌ galacia

8 Sꞌni la, bra nu ti ji ka biyaꞌ suꞌwe tiꞌ
wan chaꞌ ꞌin Ndiose, msñi wan chaꞌ ꞌin
xka ta joꞌo, chaꞌ kuꞌni wan tñan ꞌin ran,
joꞌo nu siꞌi Ndiose nu chañi lka. 9 Loꞌo
ni, wa nsuꞌwi lyo wan ꞌin Ndiose; o ta
suꞌwe la chkwianꞌ, wa nsuꞌwi lyo Ndiose
ꞌwan. ¿Ni chaꞌ lka nchka tiꞌwan xiꞌin chunꞌ
wan ꞌin Ndiose sikwa a? Xiyaꞌ kuꞌni wan
tñan nu ndatsaa ya ñaꞌan ti joꞌo nu kuxi
kanꞌ ꞌwan bra kanꞌ, joꞌo nu nñan nten ti;
ja suꞌwe chaꞌ kanꞌ siyaꞌ ti, ja ka kulaa joꞌo
kanꞌ ꞌñaan. 10 Loꞌo ni, ¿ta ka suꞌwe kasiya
ꞌwan tlooNdiose, xkeꞌ tiꞌwan, bra nungiꞌni
kti wan nchga tsan kti nu nsuꞌwi ꞌin neꞌ
judío?, ni siya taꞌa nu ndyaa tukwa snuꞌ
tsan, ni siya taꞌanukuneꞌkoꞌ, ni siya taꞌanu
ngiꞌni nten nchga yijan; 11 kanꞌ chaꞌ kaꞌan
ꞌa chaꞌ ndaꞌan tiyeěn, ¿ta ja yꞌni suꞌwe siyaꞌ
ti nchga chaꞌ nu ykwiǐnꞌ loꞌo wan a?, ¿ta
xuꞌwe ti ngwaꞌuǔn chaꞌ kanꞌ ꞌwan a?

12 ꞌWan taꞌa ndiꞌin chaꞌ ꞌñaan loꞌo Jesu-
cristo, lye ꞌa chkwiǐnꞌ loꞌo wan ni, chaꞌ nu
nchka ꞌa tiǎnꞌ chaꞌkawan sañaꞌannu lkaǎn
siyaꞌ ti. Ja ka tatsaa neꞌ ꞌñaǎn ni, loꞌo chaꞌ
kula kanꞌ, ni siya neꞌ judío lkaǎn; suꞌwa
ꞌa ndiꞌin chaꞌ ꞌñaǎn loꞌo wan ni, chaꞌ wa
mdoꞌoǔn laǎn ꞌin chaꞌ kula nu mdatsaa ꞌa
ꞌñaǎn sꞌni la. Xa wa yiꞌaǎn seꞌen ndiꞌin wan
ti kulo, ja ska chaꞌ kuxi yꞌni wan loꞌoan.
13Wa jlyo tiꞌ wan sa ñaꞌan ngwa ꞌñaǎn bra
nu ykwiǐnꞌ loꞌo wan ti kulo, chaꞌ ka kulaa
Krixtu ꞌñaan ꞌin chaꞌ kuxi; tiꞌiǐn ꞌaǎn bra
kanꞌ, kanꞌ chaꞌ mdoꞌo laja ꞌñaǎn chaꞌ chk-
wiǐnꞌ chaꞌkanꞌ loꞌowan. 14Kwiꞌngwañaꞌan,
ja ykwiꞌ wan chaꞌ kuxi loꞌoǔn bra kanꞌ, ja
ngulo wan ꞌñaǎn seꞌen ndiꞌin wan, mdaloo
wan ꞌñaǎn ni siya tiꞌiǐn ꞌaǎn. Xka ñaꞌan yꞌni
wan loꞌoǔnbrakanꞌ, yꞌniwankwenta ꞌñaǎn
sa ñaꞌan si lkaǎn ska angajle ꞌin Ndiose, sa
ñaꞌan si lkaǎn Jesucristo ykwiꞌ. 15 Suꞌwe
ꞌa ngwa tiye wan loꞌoǔn bra kanꞌ, sa ñaꞌan
ngwa si ngwa tiꞌ wan kulo wan ti ykwiꞌ
wan kiloo wan chaꞌ ta wan ꞌñaǎn, chaꞌ lye
ꞌamdayaꞌwan ꞌñaǎn bra kanꞌ. Loꞌo ni, ¿nan

lkangwa ꞌwanni a? 16¿Tanxkeꞌ tiꞌwanchaꞌ
taꞌa wsuun wan lkaǎn ni a?, chunꞌ nu ñi ꞌa
ykwiǐnꞌ loꞌo wan bra kanꞌ.

17 Chañi chaꞌ nchka ꞌa tiꞌ neꞌ kwiñi kanꞌ,
chaꞌ xñi wan chaꞌ nu chkwiꞌ neꞌ kanꞌ loꞌo
wan. Siꞌi chaꞌ suꞌwe nka tiye neꞌ ngiꞌni neꞌ
ngwañaꞌan loꞌo wan; wa nchka tiꞌ neꞌ kanꞌ,
chaꞌ ja kunan ꞌa wan chaꞌ nu nchkwiꞌ ba
loꞌo wan, chaꞌ kunan wan chaꞌ nu nchkwiꞌ
ykwiꞌ neꞌ. 18Suꞌwe ꞌa si loꞌo xka nten kwaꞌu
la neꞌ chaꞌ nu ñi ꞌwan, si suꞌwe nka tiye
neꞌ loꞌo wan. Suꞌwe ꞌa si ngwañaꞌan ka
nchga bra, ni siya ndiꞌiǐn loꞌo wan, ni siya
ja ndiꞌiǐn. 19 Xiyaꞌ tiꞌí ꞌa nka tiyeěn chaꞌ
ꞌwan, chaꞌ sa ñaꞌan nchka tiǎnꞌ loꞌo sñiěnꞌ,
ngwañaꞌan ndaꞌan chaꞌ tiyeěn chaꞌ ꞌwan;
ñaꞌan tiꞌ ska nu kunaꞌan nu tiꞌí ꞌa chaꞌ kala
sñiꞌ, ngwañaꞌan ndaꞌan chaꞌ tiyeěn. Taloǔn
nchga nu tiꞌí kanꞌ sa ñaꞌan yaꞌ nu kanun
tyukwi chaꞌ ꞌin Krixtu niꞌ kasiya wan. 20 ¡Ja
jlyo tiǎnꞌ siyaꞌ ti sa ñaꞌan kwaꞌaǎn kityi re
nu tsaa seꞌenndiꞌinwanni; suꞌwe la ni siya
tsaꞌaǎn seꞌenndiꞌinwan chaꞌ chkwiǐnꞌ chinꞌ
loꞌo wan, chaꞌ ja chan xka ñaꞌan suꞌwe la
chkwiǐnꞌ loꞌo wan bra kanꞌ!

Sa ñaꞌan ngwa chaꞌ ꞌin Agar loꞌo Sara
21 ꞌWan, nu nchka tiꞌwan sten yuꞌwiwan

loꞌo lee kula kanꞌ ti, suꞌwe sikwa. ¿Ja ya
kunan wan chaꞌ re, nu nchkwiꞌ sa ñaꞌan
ngwa ꞌin Abraham a? 22Nchkwiꞌ kityi chaꞌ
ngula tukwa sñiꞌ ayman Abraham kanꞌ:
nu ngula kulo ni, kanꞌ ngwa sñiꞌ ska nu
kunaꞌan nu wa msiꞌi yu chaꞌ kuꞌni tñan ꞌin
neꞌ; xka kanꞌ ngwa sñiꞌ kwilyoꞌo ykwiꞌ yu,
ska nu kunaꞌan nu ndiꞌin suꞌwe ti. 23 Sñiꞌ
nu kunaꞌan nu nka msu kanꞌ ni, kwañaꞌan
ti ngula kanꞌ, sa ñaꞌan nu ndlya nchga nu
xuwe chalyuu; sñiꞌ ykwiꞌ kwilyoꞌo yu ni,
ngula kanꞌ chunꞌ chaꞌ mskanꞌ Ndiose ska
chaꞌ loꞌo sti yu loꞌo jyaꞌan yu sꞌni la, bra
nu ndukwin Ni chaꞌ kala sñiꞌ neꞌ. 24 Nde
ndiya ska chaꞌ nu nchka tiǎnꞌ chkwiǐnꞌ loꞌo
wan: Wa mdiya tukwa neꞌ kunaꞌan kanꞌ,
kanꞌ nu nchka tiꞌ chkwiꞌ chaꞌ nsuꞌwi tukwa
lo chaꞌ nu yꞌni biyaꞌ Ndiose loꞌo nten cha-
lyuu. Lo kiꞌya Sinaí nu ndiya nde Arabia,
la kanꞌmdyisnan lee kula; loꞌo suꞌwandiꞌin
chaꞌ kanꞌ loꞌo Agar, nu kunaꞌan nu ngwa
msu ꞌin ayman Abraham. Nten nu ndyaa
ñaꞌan ꞌa tiꞌ chaꞌ kanꞌ, wa lka neꞌ sa ñaꞌan
lka ska msu nu msiꞌi nten. 25 Suꞌwa ñaꞌan
nchka tiꞌ Agar kanꞌ loꞌo kiꞌya Sinaí kanꞌ,

chaꞌ ngwañaꞌan ndyoꞌo chaꞌ ꞌin Agar loꞌo
chaꞌ nu nchkwiꞌ neꞌ Arabia; ti kwiꞌ lo kiꞌya
kanꞌ ykwiꞌ Ndiose loꞌo neꞌ judío nu ngwa
ti sꞌni. Kwiꞌ ngwañaꞌan sa bra ni, tnun
ꞌa tñan ngiꞌni nchga neꞌ judío chaꞌ tukwa
neꞌ nchga chaꞌ kula kanꞌ, ti kwiꞌ ñaꞌan tñan
tiꞌin nu yꞌni ayman Agar chaꞌ ꞌin ayman
Abraham nu ngwa sꞌni. Loꞌo neꞌ judío nu
ndiꞌin kichen Jerusalén ni, kanꞌ nu nchka
tiꞌ tatsaa ꞌñaan ni, chaꞌ tukwaan nchga chaꞌ
kula kanꞌ. 26Loꞌo nan ni, wamjwi xka chaꞌ
ꞌñaan, chunꞌ xka nu kunaꞌan kanꞌ nu ngwa
kwilyoꞌo Abraham, nu kunaꞌan nu mdiꞌin
suꞌwe kanꞌ. Xka Jerusalén nu kwi kanꞌ nka
ndloo ꞌñaan ni, kanꞌ lka ñaꞌan tiꞌ kichen tyi
nchga nten ꞌin Jesucristo; la kanꞌ ka tyiꞌiin
suꞌwean loꞌo Ndiose. 27Ndiya ska chaꞌ nu
ndukwa lokityi kulanundeñaꞌannchkwiꞌ:
Ka suꞌwe tiyee, neꞌ kula nu ja ngula sñiiꞌ, ni

siya ja tukwin nsuꞌwi ꞌiin.
Kwen xiꞌyaa, neꞌ kula, chaꞌ suꞌwe nka tiyee

ni siya ja ya jlyo tiiꞌ sa ñaꞌan kanu tiꞌí
chaꞌ ndlya nten.

Kaꞌan la sñiꞌ nu kunaꞌan nu ngulaa yaꞌ neꞌ
ꞌin; chinꞌ la sñiꞌnu kunaꞌannundiꞌin
kwilyoꞌo.

Ngwañaꞌanndukwachaꞌ lo kityi ꞌinNdiose.
28 Isaac nu ngwa sñiꞌ kwilyoꞌo Abraham

ngula yu chunꞌ ska chaꞌ nu wa mskanꞌ
Ndiose loꞌo neꞌ kula ꞌin yu, chaꞌ ka ng-
wañaꞌan. Loꞌo ꞌwan loꞌo bare, nchgaan nu
wamsñian chaꞌ ꞌin Jesús, lkaan sñiꞌNdiose,
chunꞌ ska chaꞌnuwaykwiꞌNi loꞌoan. 29Bra
nu mdiꞌin ayman Abraham kanꞌ lo cha-
lyuu, sñiꞌmsu ꞌin yu nu ngula kwañaꞌan ti,
kanꞌngwanu liyeꞌ tiꞌ ꞌin Isaac, sñiꞌ kwilyoꞌo
yu, ni siya ngula Isaac kanꞌ xa wa yꞌni Tyiꞌi
Ndiose ska chaꞌ niꞌ kasiya ꞌin neꞌ. Kwiꞌ ng-
wañaꞌan lka ni, chaꞌ nxuun neꞌ kanꞌ loꞌoan,
chaꞌ siꞌi sñiꞌ Ndiose lka neꞌ kanꞌ. 30 Loꞌo
ndukwa xka chaꞌ nu nchkwiꞌ kityi kula
kanꞌ, chaꞌ nu ykwiꞌ kwilyoꞌo Abraham loꞌo
yu kula kanꞌ: “Kuloo ꞌin nu kunaꞌan nu wa
msiꞌii, chaꞌ tyaa nu kunaꞌan kwa loꞌo sñiꞌ.
Ja ka kanun chaꞌ suꞌwe nu nsuꞌwi ꞌiin loꞌo
taꞌa tyukwaanukiꞌyure. Janchkaka suꞌwa
chaꞌ ꞌin sñiꞌ nu kunaꞌan nu lkamsu ꞌiin loꞌo
sñiěnꞌ, chaꞌ skanukunaꞌannundiꞌiǐn suꞌwe
lkaǎn” ndukwin kwilyoꞌo Abraham ꞌin yu
kulabrakanꞌ. 31Loꞌonan, taꞌaannumsñian
chaꞌ ꞌin Krixtu, ja lkaan sa ñaꞌan ngwa sñiꞌ

nu kunaꞌan nu ngwamsu kanꞌ; nan ndiꞌiin
suꞌwe tian sa ñaꞌan nu mdiꞌin Isaac, sñiꞌ
kwilyoꞌo Abraham, nu kunaꞌan nu ndiꞌin
suꞌwe kanꞌ.

5
Tyiꞌin suꞌwe wan chabiyaꞌ ꞌin Ndiose nu

ngiꞌni chaꞌ ndiꞌiin suꞌwean lo chalyuu
1Wa ngulaa Krixtu ꞌñaan, chaꞌ ka tyiꞌiin

suꞌwean lo chalyuu bra kanꞌ. Kanꞌ chaꞌ ja
ta wan chabiyaꞌ chaꞌ kulo xka ta nten tñan
ꞌwan chaꞌ kuꞌni wan chaꞌ kuxi, ñaꞌan tiꞌ si
lka wan msu nu wa msiꞌi nten, chaꞌ kuꞌni
wan tñan ꞌin neꞌ bra kanꞌ.

2Kunan suꞌwewan chaꞌ nu chkwiǐnꞌ loꞌo
wan. Naꞌ lkaǎnPalyunundaꞌaǎn chaꞌ re. Ja
ka suꞌwayaꞌKrixtu ꞌwan si tawan chabiyaꞌ
chaꞌ siꞌyu neꞌ kijin wan sa ñaꞌan nu ngiꞌni
neꞌ judío chaꞌ lkwan neꞌ. 3 Ti chkwiǐnꞌ chaꞌ
re loꞌo wan xka yaꞌ: Bra nu nkwan wan
chabiyaꞌ ꞌin neꞌ judío, bra kanꞌ ndiꞌin chaꞌ
kuꞌni wan nchga lee nu ngwaꞌan Moisés
lo kityi kula kanꞌ bra kanꞌ. 4 ꞌWan nu
ndyaa ñaꞌan tiꞌ wan chaꞌ ka suꞌwe kasiya
ꞌwan tloo Ndiose chaꞌ nu ngiꞌni kti wan
chaꞌ kula kanꞌ, nan wa mxiꞌin chunꞌ wan
chaꞌ ꞌin Krixtu bra kanꞌ; loꞌo ja nduwe ꞌa
tiꞌwan ꞌin Ndiose chaꞌ suꞌwe ꞌa nka tiye Ni
loꞌoan. 5Nan ni, ndiꞌiin taan ꞌaan ñaꞌan bra
nu kuꞌni Ni chaꞌ ka suꞌwe ji kasiya ꞌñaan
tloo Ndiose, bra nu tyaan chaꞌ tyiꞌian loꞌo
Ni. Kanꞌ lka tñan nu ngiꞌni Tyiꞌi Ndiose niꞌ
kasiya ꞌñaan, chaꞌwamsñian chaꞌ ꞌinKrixtu.
6Loꞌongwañaꞌan, si chañi chaꞌ suꞌwandiꞌin
chaꞌ ꞌñaan loꞌo Jesucristo, ja nꞌni chaꞌ ni
siya nkwaan ni siya ja nkwaan. Ska ti
chaꞌ ndloo la ꞌñaan, chaꞌ stean nchga chaꞌ
ꞌin Ndiose; kanꞌ ka xuꞌwi chaꞌ suꞌwe tiyean
ñaꞌaan ꞌin taꞌaan bra kanꞌ.

7 Suꞌwe ꞌa yꞌni wan nu ngwa xkanꞌ. ¿Ti
ka lka nu yꞌni lyoꞌo ꞌwan, chaꞌ ja kunan ꞌa
wanchaꞌnuñinuwaykwiꞌKrixtu loꞌoana?
8Ndiose ngulo suwi Ni ꞌwan ti kulo, loꞌo siꞌi
Ndiose nu ngiꞌni chaꞌ nñi lyoꞌo nten ꞌwan
ni. 9 Tyaꞌan chaꞌ tiye wan chinꞌ, ni tñan
kuꞌni ni siya chinꞌ ti skwan tiyeꞌ, nu suꞌwa
neꞌ lo kaꞌan kata jaxlya; kwiꞌ ngwañaꞌan
nchka tiꞌ chaꞌ kuxi nu nchkwiꞌ neꞌ kanꞌ loꞌo
wan, kuꞌniñuꞌunrankasiya ꞌwan. 10Ti kwiꞌ
Xꞌnaan nu nka Krixtu, ngiꞌni Ni chaꞌ suꞌwe
ꞌa nka tiyeěn bra nu ndyuꞌwi tiǎnꞌ ꞌwan.

Jlyo tiǎnꞌ chaꞌ ska ti chaꞌ xuꞌwi tiyewan loꞌo
chaꞌ nu wa ykwiǐnꞌ loꞌo wan. Ja nꞌni chaꞌ
ti ka lka nu ndaꞌan nchkwiꞌ chaꞌ kwiñi loꞌo
wan chaꞌ xitsen ꞌwan, kulo Ndiose kiꞌya ꞌin
neꞌ kanꞌ.

11 ꞌWan neꞌ taꞌaan, jlyo tiꞌ wan chaꞌ ja
kasinꞌ tiꞌ neꞌ judío ꞌñaǎn si kuloǔn tñan ꞌin
nchga nten nu ndyaa ñaꞌan tiꞌ ꞌin Krixtu
chaꞌ lkwan neꞌ sa ñaꞌan nu ngiꞌni neꞌ judío
kanꞌ; loꞌo ni, ti tiꞌí tiꞌ neꞌ kanꞌ ꞌñaǎn, chunꞌ
ja xlyaǎn kuloǔn tñan kanꞌ ꞌwan, chaꞌ ska
ti chaꞌ nchkwiǐnꞌ loꞌo wan sa ñaꞌan nchka
chaꞌ, chaꞌ ngujwi Jesús lo wsi bra kanꞌ.
12Ntennundaꞌanndatsaa ꞌwan chaꞌ lkwan
wan chabiyaꞌ ꞌin neꞌ, suꞌwe la ti si tyii neꞌ
siꞌyu neꞌ ꞌin neꞌ, ti ykwiꞌ ti neꞌ, si ngwañaꞌan
nchka tiꞌ neꞌ.

13 Wa ngulo suwi Ndiose ꞌwan chaꞌ ka
tyiꞌin suꞌwe wan lo chalyuu. Sa kanꞌ ti
chaꞌ, chaꞌ tiya ti tiꞌ wan xuꞌwi wan cha-
lyuu; ja tyaꞌannaanwan chaꞌkuxi nukuꞌni
wan laja nu ndiꞌin suꞌwe wan, chaꞌ siꞌi
nan ndiꞌiin suꞌwean chaꞌ kuꞌniin ñuꞌuan ya
ñaꞌan ti ꞌñaan, ti ykwiinꞌ tian. Ndiꞌin chaꞌ
tayaanꞌ ꞌin taꞌa ntean bra nu suꞌwe nsuꞌwi
tiyean loꞌo taꞌaan, kanꞌ chaꞌndiꞌiin suꞌwean
lo chalyuu. 14 Bra kanꞌ ka kuꞌnian nchga
tñan nu nchka tiꞌ Ndiose chaꞌ kuꞌnian, si
kunaan ska ti chaꞌ tiya re: “Ndiꞌin chaꞌ
chka tꞌnan tiꞌ wan ꞌin nchga nten, kwiꞌ sa
ñaꞌan nu nchka tꞌnan tiꞌwan ꞌwan, ti ykwiꞌ
ti wan.” 15 Si xkwiꞌ chaꞌ kusuun ndiꞌin
wannchku taꞌawan, ja chan kuꞌni tyii wan
ꞌin taꞌa wan bra kanꞌ. Ndiꞌin chaꞌ chka
tꞌnan tiꞌwan ꞌin taꞌawan, chaꞌ ja kuꞌni wan
ngwañaꞌan.

Chaꞌ kuxi nu nsuꞌwi tiye nten, loꞌo chaꞌ
suꞌwe nu nchka tiꞌNdiose

16 Nde ndiya ska chaꞌ nu chkwiǐnꞌ loꞌo
wan: Ta wan chabiyaꞌ chaꞌ ka Tyiꞌi Ndiose
ndloo niꞌ kasiya ꞌwan seꞌen ndiꞌin wan; ja
xitukwi ꞌa tiꞌwanchaꞌkuꞌniwannchgachaꞌ
kuxi nu ndiya tiꞌ wan, chaꞌ lka wan nten
chalyuu. 17 Chaꞌ xaꞌan nu ndiya ꞌa tianꞌ
ni, nxuun ran loꞌo chaꞌ suꞌwe nu nda Tyiꞌi
Ndiose chaꞌ xuꞌwi niꞌ kasiya ꞌñaan. Kwiꞌ
ngwañaꞌan Tyiꞌi Ndiose ni, kanꞌ nu nxuun
loꞌo chaꞌ xaꞌan nu ndiya tianꞌ kuꞌnian, chaꞌ
lkaannten chalyuu. Ja suꞌwa tyukwaa chaꞌ
kanꞌ siyaꞌ ti; kanꞌ chaꞌ jakakuꞌniwannchga
chaꞌ kuxi nu ndiya tiꞌ wan, kwiꞌ sa ñaꞌan

nu yꞌni wan nu ngwa sꞌni. 18Bra nu kunan
wan nchga chaꞌ nu nchkwiꞌ Tyiꞌi Ndiose
loꞌo wan niꞌ kasiya ꞌwan, siꞌi chaꞌ kula nu
nchkwiꞌ nten ti nu ka ndloo ꞌwan bra kanꞌ.

19Ndendiya chaꞌkuxinundiya la tiꞌnten
chalyuu, kwiꞌ nu ja nda chabiyaꞌ chaꞌ ka
Tyiꞌi Ndiose ndloo niꞌ kasiya ꞌñaan: xkwiꞌ
chaꞌnsuꞌwi saꞌaneꞌ, xkwiꞌ ja luwi neꞌ, xaꞌan
ꞌa ngiꞌni neꞌ loꞌo taꞌa nten neꞌ; 20kwiꞌ ngiꞌni
tnun neꞌ ꞌin nkwin joꞌo; kwiꞌ ngiꞌni neꞌ chaꞌ
taꞌá loꞌo taꞌa nten neꞌ, kwiꞌ tiꞌí tiꞌ neꞌ ꞌin taꞌa
neꞌ, lye ꞌa nxuun neꞌ loꞌo taꞌa neꞌ; loꞌo xlyaa
ꞌa neꞌ, kwiꞌ chinꞌ ti chaꞌ bra kasinꞌ tiꞌ neꞌ;
kwiꞌ ja xlyaa neꞌ chaꞌ ka suꞌwe tiye neꞌ loꞌo
taꞌantenneꞌ, ska ta ti chaꞌ ꞌinneꞌndaꞌan tiye
neꞌ; kwiꞌ ndiꞌin wsuun neꞌ loꞌo taꞌa kichen
tyi neꞌ, kwiꞌ ndatsaa ꞌa neꞌ ꞌin taꞌa nten
neꞌ chaꞌ ka tyun ta neꞌ; 21 kwiꞌ ngwañaꞌan,
xkwiꞌ nan ndlaa neꞌ nan nu nsuꞌwi ꞌin taꞌa
nten neꞌ, kwiꞌ ndyujwi taꞌa neꞌ; xkwiꞌ nan
kuꞌwi neꞌ, loꞌo ngwañaꞌan, ndiya nten nu
kuweꞌ ꞌa nchku, chaꞌ kaꞌan ꞌa nan nchku
neꞌ; loꞌo ti nsuꞌwi la tyun chaꞌ kuxi ngiꞌni
neꞌ kanꞌ. Kanꞌ chaꞌ ñi ꞌa chkwiǐnꞌ loꞌo wan
sa ñaꞌan nu ykwiǐnꞌ loꞌo wan nu ngwa sꞌni,
chaꞌ ja ka ꞌa kalaan tloo Ndiose nde loo la,
si kuꞌnian sa loo ti chaꞌ kuxi ngwañaꞌan.

22 Loꞌo xka ñaꞌan ngiꞌni Tyiꞌi Ndiose niꞌ
kasiya ꞌñaan xa nu ndyaa ñaꞌan tianꞌ ꞌin
Jesús: ngiꞌni Ni chaꞌ nchka tꞌnan tianꞌ ꞌin
taꞌa ntean; kwiꞌ ngiꞌni Ni chaꞌ nka suꞌwe
ka tiyean chaꞌ ꞌin Ni, ngiꞌni Ni chaꞌ tiin ti
tyiꞌian, ngiꞌni Ni chaꞌ taloan ꞌin taꞌa ntean;
ngiꞌni Ni chaꞌ ka suꞌwean loꞌo taꞌa ntean,
chaꞌ tyiꞌin ñi neꞌ loꞌo taꞌa nten neꞌ; 23 kwiꞌ
ngwañaꞌanngiꞌniTyiꞌiNdiose loꞌoanchaꞌ ja
tnun ngiꞌnian ꞌñaan loꞌo taꞌa ntean, ngiꞌni
Ni chaꞌ ka ꞌñaan kuꞌnian kwenta ꞌñaan, ti
ykwiinꞌ tian bra kanꞌ. Ja ska ꞌa kiꞌya xtya
Ndiose ꞌñaan, si kuꞌnian ngwañaꞌan. 24Wa
ngujwi Krixtu lo wsi chaꞌ katin kiꞌya nu
ndukwian; kanꞌ chaꞌ wa yꞌni tyian nchga
chaꞌ kuxi nu yuꞌwi niꞌ kasiya ꞌñaan sꞌni la;
wa ngula yaanꞌ nchga chaꞌ kuxi nu mdiya
tianꞌ sꞌni, wa mdyii nchga chaꞌ kanꞌ chunꞌ
ndiꞌin chaꞌ ꞌñaan loꞌo Krixtu, wa yꞌni tyian
ꞌin ran ñaꞌan tiꞌ si loꞌoan wa ngujwian lo
wsi. 25Branumsñian chaꞌ ꞌinKrixtu ti kulo,
kanꞌmjwi chalyuu suꞌwe ꞌñaannunda Tyiꞌi
Ndiose ꞌñaan bra kanꞌ. Loꞌo ni, suꞌwe la si
taan chabiyaꞌ chaꞌ tyukwa loo Tyiꞌi Ndiose

ꞌñaan xuꞌwian chalyuu.
26Ti kwiꞌ ti chaꞌ, ja suꞌwe si chkwianꞌ chaꞌ

siyeꞌ loꞌo taꞌa ntean, chaꞌ ngwañaꞌan kaꞌan
ꞌa chaꞌ kusuun tyiꞌin ꞌñaan loꞌo taꞌa ntean
chaꞌ nu siyeanꞌ bra kanꞌ. Kwiꞌ ngwañaꞌan,
ja suꞌwe kuꞌniin liyeꞌ tianꞌ ꞌin taꞌaan.

6
Tayaanꞌ ꞌin neꞌ taꞌa ndiꞌin chaꞌ ꞌñaan loꞌo

Krixtu
1 ꞌWan taꞌaan, nde ñaꞌan kuꞌni wan bra

nu ñaꞌanwan ꞌin ska yu taꞌamsñiwan chaꞌ
ꞌin Ndiose, chaꞌ nchka kuxi kasiya ꞌin yu
chunꞌ nu ngiꞌni yu ska chaꞌ kuxi. ꞌWan nu
nsuꞌwi Tyiꞌi Ndiose niꞌ kasiya ꞌwan ndiꞌin
chaꞌ tayaꞌ wan chinꞌ ꞌin yu kanꞌ, chaꞌ katin
kiꞌya nu ndukwi yu, chaꞌ kunan yu chaꞌ ꞌin
Krixtu xiyaꞌ. Suꞌwe ti chkwiꞌ wan loꞌo yu
kanꞌ. Kwiꞌ ngwañaꞌan, ndii ti tiꞌ wan tyiꞌin
wan ti ykwiꞌ tiwan, chaꞌ ja kuꞌniwan ti kwiꞌ
chaꞌ kuxi sa ñaꞌan nu yꞌni yu kanꞌ. 2 Kuꞌni
suꞌwa tiye wan loꞌo taꞌa nten wan, chaꞌ ka
tayaꞌ wan ꞌin neꞌ loꞌo ska chaꞌ tukwi nu
ndiꞌin ꞌin neꞌ, chaꞌ ja kuꞌni neꞌ ska chaꞌ kuxi.
Ngwañaꞌanndukwaan suꞌweannchga tñan
nu nda Krixtu ꞌñaan chaꞌ kuꞌnian.

3 Nan nñi lyoꞌoan ꞌñaan ti ykwiinꞌ tian
bra nu ndaꞌan ska chaꞌ siyeꞌ tiyean chaꞌ
suꞌwe ꞌa lkaan tloo Ndiose; suꞌwe la si jlyo
tianꞌ chaꞌ ja ska nan lkaan tloo Ni. 4Ndiꞌin
chaꞌ kiꞌyaan kwenta sa ñaꞌan nu ndiꞌian
kwenta skaan lo chalyuu. Nu chañi chaꞌ
suꞌwe ngiꞌnian ni, chaꞌ ꞌñaan tian lka chaꞌ
kanꞌ; ja ndiꞌin chaꞌ kuꞌniin siyeanꞌ loꞌo xka
ta nten. 5 Ndiꞌin chaꞌ chan taloan lo tñan
ꞌñaan,nchgachaꞌ tukwinundijianchalyuu.

6Nchgaan nu ngiꞌniin xaꞌaan chaꞌ suꞌwe
nu wa ykwiꞌ Krixtu kanꞌ, ndiꞌin chaꞌ taan
chinꞌ chaꞌ suꞌwe nu nsuꞌwi ꞌñaan chaꞌ kaja
nan nu tyijin yuꞌwi ꞌinmstru nu nduꞌu chaꞌ
suꞌwe kanꞌ ꞌñaan.

7 Ja xkeꞌ tiꞌ wan chaꞌ ka kwiñi lyoꞌoan
ꞌin ykwiꞌ Ndiose. Ja tukwin ka kuꞌni ng-
wañaꞌan, chaꞌ nu kwiꞌ sa ñaꞌan nu ngiꞌnian
kwenta skaan lo chalyuu re, kwiꞌ ng-
wañaꞌan kaja chaꞌ ꞌñaan chunꞌ ndiꞌin la nde
seꞌen ndiꞌin Ndiose. Sa ñaꞌan lka bra nu
kataan ska nan kwiñi ni, chaꞌ ti kwiꞌ taꞌa
nan nu kataan, ti kwiꞌ ti nan tyoꞌo loo
ran. 8 Kwiꞌ ngwañaꞌan nchka tianꞌ bra nu
ndiꞌian lo chalyuu re. Bra nu ti ngiꞌnian ya

ñaꞌan ti chaꞌ kuxi nu ndiya tianꞌ kuꞌnian,
ja ska chaꞌ suꞌwe kaja ꞌñaan bra nu tyii
chalyuu re. Sa kanꞌ ti chaꞌ nganun chaꞌ
kajaan, loꞌo ngwañaꞌan ti tyii nchga chaꞌ
suꞌwe nu nsuꞌwi ꞌñaan. Bra nu kuꞌnian
nchga tñan nu nchka tiꞌ Tyiꞌi Ndiose chaꞌ
kuꞌnian, suꞌwe ꞌa tsaa toꞌo chaꞌ ꞌñaan bra
kanꞌ; kaja chalyuu nu ja tsaa tii ꞌa ꞌñaan. Ja
tyii tñan ꞌñaan ngwañaꞌan ti. 9 Kanꞌ chaꞌ ja
suꞌwe si ka xiyaꞌ tianꞌ kuꞌnian chaꞌ suꞌwe
laja nu ndiꞌian lo chalyuu. Bra nu tiya bra
kanꞌ, bra kanꞌ tyoꞌo tukwa chaꞌ suꞌwe nu
ndukwin Ni chaꞌ kaja ꞌñaan nde loo la, ti
kwiꞌ chaꞌ suꞌwe nu chan ꞌa ndiꞌin taan ꞌin
ran; ndiꞌin chaꞌ taloan la chinꞌ, chaꞌ ja ka
xiyaꞌ tianꞌ chaꞌ ngiꞌnian chaꞌ suꞌwe. 10Kanꞌ
chaꞌ suꞌwe si nchga bra nu ñaꞌaan sa ñaꞌan
ka tayaanꞌ ꞌin ska nten, bra kanꞌ ndla tian
tayaanꞌ ꞌin yu kanꞌ. Loꞌo kulo ndukwa la
tayaanꞌ ꞌin taꞌaan, neꞌ nu ndiꞌin chaꞌ ꞌin loꞌo
Krixtu.

Chaꞌ nu ndaꞌan Palyu brawa tyii ti kityi
11 Loꞌo ni, ti ykwiǐnꞌ tiǎn kwaꞌaǎn tukwa

snan ti chaꞌ lo kityi re. Chkanꞌ chaꞌ tnun ꞌa
letra ndaꞌaǎn. 12 Nten nu ndatsaa ꞌa ꞌwan
chaꞌ siꞌyu wan kijin sa ñaꞌan nu ngiꞌni neꞌ
judío chaꞌ lkwan neꞌ, ngiꞌni neꞌ ngwañaꞌan
chunꞌ nchka tiꞌ neꞌ chaꞌ ka suꞌwa chaꞌ ꞌin
ykwiꞌ neꞌ loꞌo taꞌa neꞌ judío; bra kanꞌ ja
ka liyeꞌ tiꞌ taꞌa neꞌ judío ꞌin neꞌ kanꞌ si xñi
neꞌ chaꞌ ꞌin Jesucristo nu ngujwi lo wsi,
nxkeꞌ tiꞌ neꞌ. 13Loꞌo ykwiꞌ neꞌ nu wa lkwan
ngwañaꞌan ni, ja ngiꞌni ji neꞌ nchga tñan nu
ndukwa lo kityi chaꞌ kula chaꞌ kuꞌnian bra
kanꞌ. Sa kanꞌ ti chaꞌ nchka tiꞌ neꞌ, chaꞌ kaja
ñaꞌan nu chkwiꞌ neꞌ chaꞌ siyeꞌ loꞌo taꞌa neꞌ:
“Wa nkwan neꞌ kwa chabiyaꞌ ꞌware” nchk-
win neꞌ ꞌin taꞌa neꞌ bra kanꞌ. 14Naꞌ ni, ska ti
chaꞌ suꞌwensuꞌwi chalyuu, nxkeꞌ tiǎnꞌ, chaꞌ
nu ngujwi Jesucristo nu nka Xꞌnaan lo wsi
chaꞌ ꞌñaan; kanꞌ chaꞌ ja nchka ꞌa tiǎnꞌ chk-
wiǐnꞌ xka chaꞌ loꞌo nten. Loꞌo ngwañaꞌan,
chunꞌ nu wa ngujwi Krixtu, ja ka ꞌa tatsaa
nu xaꞌan nu nsuꞌwi chalyuu ꞌñaǎn, chaꞌ ja
ndiꞌin ꞌa chaꞌ ꞌñaǎn loꞌo chaꞌ kuxi nu nsuꞌwi
chalyuu ni. 15 Bra nu suꞌwa ndiꞌin chaꞌ
ꞌñaan loꞌo Jesucristo, ja nꞌni ꞌa chaꞌ ni siya
nkwaan, ni siya jankwaan, ska ti chaꞌ ꞌñaan
loꞌo taꞌaan. Ska ti chaꞌ nu ndloo la ꞌñaan ni,
chaꞌ xaꞌanNi siyaꞌ ti nchga chaꞌnungiꞌnian
laja nu ndiꞌian lo chalyuu, chaꞌ xkwiꞌ chaꞌ

suꞌwe kuꞌnian bra kanꞌ. 16Nchga nten nu
kuꞌni ngwañaꞌan chabiyaꞌ ꞌin Jesús laja nu
ndiꞌin neꞌ lo chalyuu, ka tyiꞌin tiin ti neꞌ bra
kanꞌ, loꞌo ngwañaꞌan chka tꞌnan tiꞌ Ndiose
ꞌin neꞌ kanꞌ bra kanꞌ; kwiꞌ ngwañaꞌan kuꞌni
Ni loꞌo taꞌaan nu chañi chaꞌ lkaan nten ꞌin
Ni.

17Nu ngwa sꞌni ni, tnun ꞌa tñan nda wan
ꞌñaǎn, chaꞌ ja ndukwa ꞌa wan chaꞌ nu nchk-
wiǐnꞌ loꞌo wan; kanꞌ chaꞌ ni, ja kuꞌni wan
chaꞌ wsuun loꞌoǔn xiyaꞌ. Wa lka nsuꞌwi
biyaꞌ chuǔnꞌ, kanꞌ lka biyaꞌ seꞌen mda neꞌ
nu tiꞌí ꞌñaǎn chunꞌ chaꞌ ngiꞌniǐn tñan ꞌin
Jesús.

18 ꞌWantaꞌamsñian chaꞌ ꞌinNdiose, nchga
bra tyuꞌwi tiꞌ wan ꞌin Jesucristo nu nka
Xꞌnaan, chaꞌ xkwiꞌ suꞌwe ti ngiꞌni Ni loꞌo
wan. Kwiꞌ ngwañaꞌan ka chaꞌ re sikwa.

Kityi nu ngwaꞌan Palyu
ndyaa seꞌen ndiꞌin nten
ꞌin Jesucristo nde kichen

Efeso
1 Palyu lkaǎn nu ndaꞌaǎn kityi re. Ngulo

Ndiose tñan ꞌñaǎn, kanꞌ chaꞌ ndaꞌaǎn nchk-
wiǐnꞌ chaꞌ ꞌin Jesucristo loꞌo neꞌ xka la
kichen seꞌen tijyuꞌ la. Loꞌo ni, ndaꞌaǎn kityi
re chaꞌ tsaa seꞌen ndiꞌinwan neꞌ Efeso, chaꞌ
lka wan nten ꞌin Ndiose, chaꞌ suꞌwe ꞌamsñi
wan chaꞌ ꞌin Jesucristo. 2Ngwañaꞌannchka
tiǎnꞌ, chaꞌ ñaꞌan ti kuꞌni Ndiose Stian chaꞌ
suꞌwe loꞌo wan, chaꞌ kuꞌni Ni chaꞌ tiin ti
tyiꞌin niꞌ kasiya ꞌwan chaꞌ nu wamsñiwan
chaꞌ ꞌin Xꞌnaan Jesucristo.

Nchgachaꞌ suꞌwenukaja ꞌñaan chunꞌ tñan
nu yꞌni Krixtu

3 Lye ꞌa tyaǎn xuꞌwe ꞌin Ndiose Stian, nu
lka Sti Jesucristo nu nka Xꞌnaan. Wa ngwa
suꞌwa chaꞌ ꞌñaan loꞌo Krixtu; kanꞌ chaꞌ loꞌo
Ndiose, suꞌwe ꞌa nka tiye Ni ñaꞌan Ni ꞌñaan.
Nchga loo chaꞌ suꞌwe nu ndiꞌin chaꞌ kaja
ꞌñaan chaꞌ msñian chaꞌ ꞌin Jesucristo, wa
mda Ni chaꞌ suꞌwe kanꞌ ꞌñaan loꞌo Krixtu.
4 Xa nu ti ji tyaꞌ chalyuu, ti bra kanꞌ ngulo
suwi Ndiose ꞌñaan chaꞌ kaan nten ꞌin Ni,
chaꞌ ka suꞌwa chaꞌ ꞌñaan loꞌo Krixtu. Nchka
tiꞌ Ni chaꞌ kulaa yaanꞌ ꞌin nchga loo chaꞌ
kuxi, chaꞌ ngwañaꞌan ja nchka tiꞌ Ni xtya
Ni kiꞌya ꞌñaan siyaꞌ ti. 5 Suꞌwe ꞌa nka tiye
Ndiose ñaꞌan Ni ꞌñaan, kanꞌ chaꞌ ti bra kanꞌ,
ngwa tiꞌNi chaꞌ xñian chaꞌ ꞌin Ni, sa ñaꞌan si
lkaan sñiꞌ Ni chabiyaꞌ ꞌin Jesucristo. 6 Loꞌo
ni, ndiꞌin chaꞌ kuꞌni tnuan ꞌin Ndiose, chaꞌ
tlyu ꞌa chaꞌ suꞌwe ngiꞌni Ni loꞌoan. Suꞌwe
ꞌa nka tiye Ni ñaꞌan Ni ꞌñaan, kanꞌ chaꞌ
wa msuꞌwa Ni ꞌin Sñiꞌ ykwiꞌ Ni nu yan
lo chalyuu, ti kwiꞌ nu ndiya ꞌa tiꞌ Ni ꞌin,
chaꞌ ngwañaꞌan ka suꞌwa chaꞌ ꞌñaan loꞌo
Sñiꞌ Ni. 7 Wa mdoꞌo laan ꞌin chaꞌ kuxi
nu ndiꞌin ꞌñaan, chunꞌ chaꞌ wa ngujwi Sñiꞌ
ykwiꞌNdiose lo wsi siꞌyaan, chaꞌwa yꞌni Ni
chaꞌ tlyu tiꞌ ꞌñaan ꞌin kiꞌya nu mdiꞌin ꞌñaan
ti bra kanꞌ; kanꞌ lka chaꞌ suꞌwenu tlyu ꞌa nu
wayꞌniNdiose loꞌoan. 8Suꞌwe ꞌanka tiyeNi
ñaꞌanNi ꞌñaan, kanꞌ chaꞌ yꞌni Ni ngwañaꞌan.
Loꞌo yꞌni Ni chaꞌ ka jlyo tianꞌ nchga chaꞌ ꞌin

Ni, chaꞌ ka biyaꞌ tianꞌ sa ñaꞌan ndiꞌin chaꞌ
kanꞌ. 9 Sa ñaꞌan nu ngwiꞌya chaꞌ ke Ni ti
sꞌni, ngwañaꞌan yꞌni Ni bra kanꞌ; ni siya ja
ytsaꞌ Ni ꞌin nten chalyuu nu ngwa sꞌni sa
ñaꞌan ndiꞌin chaꞌ kanꞌ, ti bra kanꞌ ngwa tiꞌ
Ni chaꞌ kala Krixtu lo chalyuu re. Loꞌo ni,
wangwabiyaꞌ suꞌwetianꞌ sañaꞌannungwa
tiꞌ Ndiose chaꞌ kuꞌni Ni xa nu yan Krixtu;
10 ngwa tiꞌ Ni chaꞌ ka suꞌwa nchga loo nan
nu nsuꞌwi lo chalyuu, loꞌo ska ti Xꞌnaan
Krixtu ka ndloo la bra kanꞌ. Xa nu tiya
tsan kanꞌ, bra kanꞌ xoꞌ tiꞌin Ndiose nchga
loo nan nu nsuꞌwi lo chalyuu, loꞌo nchga
loo nan nu nsuꞌwi niꞌ kwan; bra kanꞌ ska ti
Krixtu ka ndloo la ꞌin nchga nan kanꞌ.

11Nchgachaꞌnunchka lochalyuu, nchka
ran chunꞌ chaꞌ nchka tiꞌNdiose chaꞌ ka ran
ngwañaꞌan. Kwiꞌ ngwañaꞌan nan ni, ti kulo
ngulo suwi Ni ꞌñaan chaꞌ kaan nten ꞌin Ni,
chaꞌ ka suꞌwa chaꞌ ꞌñaan loꞌo Krixtu, chaꞌ
loꞌoan kaja nchga chaꞌ suꞌwenu taNi ꞌñaan,
chunꞌ chaꞌngwañaꞌannchka tiꞌNdiose chaꞌ
ka. 12Ngwañaꞌanngwa tñannuyꞌniNi, chaꞌ
ka kuꞌni tnun nten ꞌin Ni, xa nu ñaꞌan neꞌ
ꞌwa seꞌenndiꞌin ba lo chalyuu; chaꞌnubare
ni, wa msñi ba chaꞌ ꞌin Krixtu ti kulo la ke
xka ta nten. 13Loꞌo ti kwiꞌngwañaꞌanngwa
ꞌwan bra kanꞌ. Ti kulo ynan wan chaꞌ nu
ñi nu ndiꞌin ꞌin Krixtu; suꞌwe ꞌa ngwa tiye
wan xa nu ytsaꞌ neꞌ chaꞌ kanꞌ ꞌwan, chaꞌwa
ngulaaNi ꞌwan ꞌin chaꞌkuxi. Msñiwanchaꞌ
ꞌin Krixtu, bra kanꞌmda Ndiose Tyiꞌi ykwiꞌ
chaꞌ kanun niꞌ kasiya ꞌwan, ñaꞌan tiꞌ si wa
mjiꞌin kaꞌan Ni biyaꞌ nu ꞌin ykwiꞌ Ni chunꞌ
wan chaꞌ lka wan nten ꞌin Ni; ti kwiꞌ tñan
nu ndukwin Ni chaꞌ kuꞌni Ni, kwiꞌ kanꞌ yꞌni
Ni bra kanꞌ. 14 Tyiꞌi Ndiose ni, kanꞌ lka nu
nda Ni ꞌñaan kulo ndukwa la, chaꞌ ka biyaꞌ
tianꞌ chaꞌ chañi kuꞌni Ni loꞌoan sa ñaꞌan nu
ndukwin Ni chaꞌ kuꞌni Ni loꞌo nchga nten
ꞌin Ni; ngiꞌni Tyiꞌi Ndiose chaꞌ ka biyaꞌ tianꞌ
chaꞌ kulaa ji Ni ꞌñaan taꞌaan numsñian chaꞌ
ꞌin Ni. ¡Kanꞌ chaꞌ ndiꞌin chaꞌ kuꞌni tnuan ꞌin
Ndiose, chaꞌ tlyu ꞌa chaꞌ suꞌwe nu ngiꞌni Ni
loꞌoan!

Nchka tiꞌ Palyu chaꞌ ka biyaꞌ suꞌwe la tiꞌ
neꞌ chaꞌ ꞌin Krixtu

15Waynaǎn sa ñaꞌan nungiꞌniwan ti bra
nu msñi suꞌwe wan chaꞌ ꞌin Xꞌnaan Jesús;
ndukwin neꞌ chaꞌ suꞌwe ꞌa nka tiye wan
ñaꞌanwan ꞌin taꞌamsñiwanchaꞌ ꞌinNdiose.

16 Kanꞌ chaꞌ ni, taꞌa ti ndyaǎn xuꞌwe ꞌin
Ndiose chaꞌ ꞌwan; ndyuꞌwi tiǎnꞌ ꞌwan bra
nu ndiꞌiǐn ngiꞌni tnuǔn ꞌin Ndiose. 17 Tlyu
ꞌa chaꞌ suꞌwe ndiꞌin ꞌin Ndiose Stian, ti kwiꞌ
Ndiose nu lka Sti Xꞌnaan Jesucristo. Nj-
naǎn ꞌin Ni chaꞌ ta Ni Tyiꞌi ykwiꞌ Ni ꞌwan,
chaꞌ ngwañaꞌan ka biyaꞌ tiꞌwan nchga chaꞌ
bra kanꞌ; kwaꞌu Tyiꞌi Ni ꞌwan sa ñaꞌan lka
Ndiose, loꞌo kanꞌ ka xuꞌwi lyo suꞌwe la wan
ꞌin Ni. 18Kwiꞌ ngwañaꞌan, nchkwiǐnꞌ loꞌo Ni
chaꞌ slaa Ni ke wan, chaꞌ ka biyaꞌ suꞌwe tiꞌ
wan nchga chaꞌ suꞌwe nu ka ꞌwan ni, chunꞌ
wa ngulo suwi Ni ꞌwan; tlyu ꞌa chaꞌ suꞌwe
nu ndukwin Ni chaꞌ kaja ꞌwan, loꞌo ꞌin
nchga nten nu msñi chaꞌ ꞌin Ni. 19Njnaǎn
ꞌin Ni chaꞌ ka biyaꞌ suꞌwe tiꞌ wan nchga
chaꞌ re, chaꞌ nu ngiꞌni ꞌa Ni tñan niꞌ kasiya
ꞌñaan, nchgaan nu msñian chaꞌ ꞌin Ni. Tñan
nu ngiꞌni Ni loꞌoan chaꞌ kaan nten ꞌin Ni,
20 ti kwiꞌ tñan tnun lka kanꞌ, sa ñaꞌan nu
yꞌni Ni bra nu mda Ni Tyiꞌi Ni ngala niꞌ
kasiya ꞌin Krixtu xiyaꞌ, chaꞌ ndyuꞌu yu xa
nu ngujwi yu; chunꞌ ndiꞌin la ndyaa loꞌo
Ni ꞌin yu chaꞌ ndyaa tukwa yu laꞌa seꞌen
kwin ꞌin Ndiose Sti yu, xka chalyuu seꞌen
nu suꞌwe la nde niꞌ kwan. 21 La kanꞌ lka
Krixtu ndloo la ꞌin nchga nten ni siya ni, ni
siya tyempu nde loo la; ja nsuꞌwi nu tlyu
la ke Krixtu la kanꞌ, ja nsuꞌwi xka la nu ka
kulo tñan ꞌin yu. Ja nsuꞌwi xka xꞌnan nten
chalyuu nu ka ꞌin tyijin lyo ꞌin Krixtu; kwiꞌ
ngwañaꞌan la xka chalyuu nde niꞌ kwan, ja
nsuꞌwi kwiꞌin kuxi, ja nsuꞌwi nten chaꞌ ꞌin
Ndiose nu ka tyijin lyo ꞌin Krixtu. 22 Siyaꞌ
ti wa nda Ni nchga nan chaꞌ kulo Krixtu
tñan ꞌin ran. Bra kanꞌ mstya Ni ꞌin Krixtu
chaꞌ ka yu ndloo ꞌin nchga nten nu msñi
chaꞌ ꞌin Krixtu kwenta ska kichen seꞌen
ndiꞌin neꞌ, kanꞌ chaꞌ lka Ni Xꞌnan nchga
nten chalyuu. 23 Taꞌaan nu msñian chaꞌ ꞌin
Krixtu skaa kichen, sa tlyu ti ndiꞌin chaꞌ
ꞌñaan loꞌo Krixtu. Ñaꞌan tiꞌ si lkaan ska
tsuꞌ yaꞌ Krixtu, ngwañaꞌan lkaan chaꞌ ꞌin
Krixtu, chaꞌ kuꞌnian tñan nu nsuꞌwi ꞌin Ni
lo chalyuu. Kwiꞌngwañaꞌan, nchga loo nan
nu nsuꞌwi lo chalyuu, ndiꞌin nan kanꞌ chaꞌ
ꞌin Krixtu.

2
Ngulaa Krixtu ꞌñaan xuꞌwe ti, chaꞌ suꞌwe

ꞌa nka tiye Ni ñaꞌanNi ꞌñaan

1Wa nda Ndiose xka chalyuu ꞌwan chaꞌ
wa ndyuꞌu Krixtu xiyaꞌ. Nu ngwa sꞌni la, sa
ñaꞌan ngwa si wamdyii chalyuu ꞌwan siyaꞌ
ti, ngwañaꞌan ngwa ꞌwan siꞌya kiꞌya nu
mdiꞌin ꞌwan loꞌo Ndiose, chaꞌ ja mdukwa
wan chaꞌ nu nchkwiꞌ Ndiose loꞌo wan siyaꞌ
ti. 2 Nu ngwa bra kanꞌ, loꞌo wan yꞌni wan
nchga chaꞌ kuxi nu ngiꞌni nten chalyuu;
mdukwa ꞌa wan tñan nu ngulo kuneꞌ xaꞌan
nu nka ndloo la ꞌin nchga kwiꞌin kuxi nu
nsuꞌwi lo chalyuu, ti kwiꞌ chaꞌ kuxi kanꞌ lka
nu ndatsaa ꞌin nten chalyuu chaꞌ ja kunan
neꞌ chaꞌ nu nchkwiꞌ Ndiose. 3 Nchgaan
ni, chañi chaꞌ sa ñaꞌan nu ngiꞌni neꞌ kanꞌ
chaꞌ kuxi, kwiꞌ ngwañaꞌan yꞌnian nu ngwa
ti sꞌni; yꞌnian nchga chaꞌ kuxi nu mjñan
kasiya ꞌñaan. Tñan nu ngwa tianꞌ kuꞌnian,
ti ykwiinꞌ tian, xkwiꞌ tñan kanꞌ yꞌnian bra
kanꞌ; nchga chaꞌ kuxi nu yan kean ti yk-
wiinꞌ tian, yꞌnian chaꞌ kanꞌ. Kanꞌ chaꞌ
mdiꞌin chaꞌ ta Ndiose nu tiꞌí ꞌñaan, chaꞌ
msinꞌ ꞌa tiꞌNi siꞌya chaꞌ kuxi nu yꞌnian; loꞌo
suꞌwa ti ta Ndiose nu tiꞌí ꞌñaan loꞌo nchga
nten chalyuu bra kanꞌ.

4 Loꞌo ni, chaꞌ suꞌwe ꞌa nka tiye Ni ñaꞌan
Ni ꞌñaan, kanꞌ chaꞌ nchka tꞌnan ꞌa tiꞌ Ni
ꞌñaan, 5 kanꞌ chaꞌ nda Ndiose xka chalyuu
ꞌñaan, chaꞌ wa ndyuꞌu Krixtu xiyaꞌ. Wa
mdyii chalyuu ꞌñaan, mskeꞌ tianꞌ nu ngwa
sꞌni kanꞌ, chaꞌ ja mdukwaan ꞌaan chaꞌ nu
nchkwiꞌ Ndiose loꞌoan; loꞌo ni, chaꞌ nchka
tꞌnan ꞌa tiꞌ Ni ꞌñaan, kanꞌ chaꞌ wa mdoꞌo
laan ꞌin chaꞌ kuxi, wa yꞌni tyii Ni kiꞌya nu
ndukwian. 6Wa kanaꞌ ti kasiya ꞌñaan sꞌni,
loꞌo bra kanꞌ ngulaa Ni ꞌñaan, chaꞌwangwa
suꞌwa chaꞌ ꞌñaan loꞌo Jesús. Sa ñaꞌan nu
yꞌni Ndiose bra numdaNi Tyiꞌi Ni ngala niꞌ
kasiya ꞌin Jesucristo xiyaꞌ, chaꞌ ndyuꞌu yu
xa nu ngujwi yu, ti kwiꞌ ngwañaꞌan yꞌni Ni
loꞌoan, chaꞌmdoꞌo laan ꞌin nchga chaꞌ kuxi.
Nchka tiꞌ Ni chaꞌ ka suꞌwa chaꞌ ꞌñaan loꞌo
Jesús, ni siya lo chalyuu re, ni siya la xka
chalyuu nu suꞌwe la nde niꞌ kwan seꞌen lka
Ndiose ndloo la. 7 Ska yaꞌ ti yꞌni Ni nchga
chaꞌ kanꞌ, chaꞌ ka biyaꞌ tiꞌ nchga nten nu
kan lo chalyuu chunꞌ ndiꞌin la, chaꞌ suꞌwe
ꞌa nka tiye Ni ñaꞌan Ni ꞌin nten chalyuu.
Chaꞌ suꞌwe ꞌa nka tiye Jesucristo ñaꞌan Ni
ꞌñaan, kanꞌ chaꞌ ka biyaꞌ tianꞌ chaꞌ ja tsaa tii
ꞌa chaꞌ kuꞌni Ndiose chaꞌ suꞌwe loꞌoan; 8wa
ndoꞌo laan ꞌin chaꞌ kuxi, chaꞌ nchka tꞌnan

tiꞌNdiose ꞌñaan bra nu ndyaa ñaꞌan tianꞌ ꞌin
Krixtu. Siꞌi ska tñan nu ngiꞌnian ti ykwiinꞌ
tian lka kanꞌ, ska chaꞌ suꞌwe nu ndaNdiose
ꞌñaan lka kanꞌ. 9 Ja ka chkwiꞌ siyeꞌwan loꞌo
xka ta nten sikwa, siꞌi ꞌwan nu yꞌni wan
chaꞌ tnunkanꞌ, chaꞌngwañaꞌannchka ꞌwan
ni. 10Ndiose ngwiñan Ni ꞌñaan taꞌaan, kwiꞌ
Ni yꞌni suꞌwa Ni chaꞌ ꞌñaan loꞌo Jesucristo;
loꞌo ni, nchka tiꞌ Ni chaꞌ xkwiꞌ chaꞌ suꞌwe ti
kuꞌnian xa nu tyiꞌian lo chalyuu, chaꞌ wa
lka nda Ni ska tñan suꞌwe nu ka kuꞌnian
kwenta skaan lo chalyuu re.

Yꞌni Jesús chaꞌ ska ti nten lkaan taꞌaan
11 ꞌWan neꞌ Efeso, taꞌa msñian chaꞌ ꞌin

Krixtu, tyaa yuꞌwi tiꞌ wan sa ñaꞌan ngwa
wan ti sꞌni; xka loo nten ngwa wan bra
kanꞌ, xka kichen tijyuꞌ la ngula wan, siyaꞌ
ti ja suꞌwa chaꞌ ꞌwan loꞌo neꞌ judío taꞌa bare
nu ngwa bra kanꞌ. Nchkwiꞌ neꞌ judío ꞌwan
chaꞌ lka wan nten nu ja nkwan; loꞌo ykwiꞌ
neꞌ judío ni, wa nkwan neꞌ, ndukwin neꞌ.
Nu nkwan neꞌ kanꞌ ni, kanꞌ lka ska señan,
ska biyaꞌ seꞌenmsiꞌyu kijin nu kiꞌyu sñiꞌ neꞌ
judío. 12 Nten nu ndiꞌin xka chalyuu lka
wan, kanꞌ chaꞌ ja ngwa suꞌwachaꞌ ꞌwan loꞌo
neꞌ judío, neꞌ nu wa ngulo suwi Ndiose ꞌin
nungwa sꞌni, chaꞌ kaneꞌ kanꞌnten ꞌinNi. Ja
siyaꞌ ytsaꞌNi chaꞌ kanꞌ ꞌwanneꞌ xka laꞌa tsuꞌ
nu ngwa sꞌni; ja yuꞌwi chaꞌ suꞌwe nu kaja
ꞌwan nde loo la, chaꞌ ja ska chaꞌ ꞌin Ndiose
jlyo tiꞌ wan siyaꞌ ti lo chalyuu seꞌen ndiꞌin
wanbrakanꞌ. Ja yuꞌwichaꞌ ꞌwan loꞌoKrixtu
siyaꞌ ti bra kanꞌ.

13 Loꞌo xka ñaꞌan lka wan ni, ti bra nu
ngwa suꞌwa chaꞌ ꞌwan loꞌo Jesucristo. Nu
ngwa sꞌni la, ja yuꞌwi lyo wan ꞌin Ndiose
siyaꞌ ti; tijyuꞌ ꞌa mdiꞌin Ndiose seꞌen ndiꞌin
wan, mskeꞌ tiꞌ wan. Loꞌo ni, kwiꞌ seꞌen
ti ndiꞌin Ndiose loꞌo wan; wa ndyija ꞌwan
ti ka nu lka Ndiose, chunꞌ chaꞌ ngujwi
Krixtu lo wsi. 14 Krixtu lka nu yꞌni chaꞌ
nchka suꞌwe chaꞌ ꞌñaan loꞌo Ndiose. Kwiꞌ
ngwañaꞌan, yꞌni Krixtu chaꞌ ngwa tiin chaꞌ
ꞌin neꞌ judío taꞌa bare loꞌo neꞌ xka laꞌa tsuꞌ
taꞌa wan; kanꞌ chaꞌ ni, wa nchka ska ti chaꞌ
ꞌñaan taꞌaan loꞌo neꞌ kanꞌ. Nu ngwa sꞌni, wa
yuꞌwi ska chaꞌ nu mdukunꞌ chaꞌ ꞌñaan loꞌo
neꞌ kanꞌ; mdatsaa ꞌa chaꞌ kanꞌ ꞌñaan chaꞌ ja
ka suꞌwa chaꞌ ꞌin neꞌ judío taꞌa ba loꞌo xka
ta nten siyaꞌ ti, chaꞌ ja ngwa tyiꞌin suꞌwe ba
loꞌo neꞌ xka laꞌa tsuꞌ. 15Ti kwiꞌ chaꞌ kula nu

ndyaa ñaꞌan ꞌa tiꞌ neꞌ judío taꞌa ba, kanꞌ lka
numñi lyoꞌo ꞌwa chaꞌ ja ka tiin chaꞌwsuun
kanꞌ, chaꞌ nsuꞌwi ꞌa ñaꞌan ndatsaa chaꞌ kanꞌ
ꞌwa. Wa yꞌni tyii Jesús ꞌin chaꞌ kula kanꞌ
ni, chunꞌ wa ngujwi yu lo wsi; kanꞌ chaꞌ
taꞌa tyukwaa ta nten taꞌaan, wa lkaan ska
nten kwini, chaꞌngwa suꞌwachaꞌ ꞌñaan loꞌo
Ndiose. Kwiꞌngwañaꞌanyꞌni Jesús chaꞌkaja
ñaꞌan tyiꞌin suꞌwean loꞌoNi, ngwañaꞌan loꞌo
taꞌantean. 16Ngwañaꞌanngwachaꞌyꞌni tyii
Krixtu chaꞌ wsuun nu mdiꞌin ꞌwa loꞌo wan
neꞌ xka laꞌa tsuꞌ, bra nu ngujwi yu lo wsi;
loꞌo ni, wa ngwa tiin chaꞌ ꞌin taꞌa tyukwaa
ta nten loꞌo Ndiose chunꞌ tñan nu wa yꞌni
Krixtu, chaꞌ nu yꞌni Ni chaꞌ nchkaan ska ti
nten.

17 Wa yan Krixtu ni, ykwiꞌ yu ska chaꞌ
nu suꞌwe ꞌa loꞌo nchgaan, chaꞌ suꞌwe ti
tyiꞌian loꞌo Ndiose, kwiꞌ ngwañaꞌan loꞌo
nchga taꞌa ntean; wa ykwiꞌKrixtu loꞌowan
neꞌ ndiꞌin tijyuꞌ, kwiꞌ ngwañaꞌan ykwiꞌ yu
loꞌo neꞌ judío taꞌa ba nu ndiꞌin kwiꞌ seꞌen
ti. 18 Loꞌo ni, ja nꞌni chaꞌ ni siya neꞌ judío
lka ba, ni siya xka ta nten lka wan, ska ti
nten lkaan loꞌo nchga taꞌaan chabiyaꞌ ꞌin
Krixtu, ska ti Tyiꞌi Ndiose ngiꞌni chaꞌ xuꞌwi
lyoan ꞌin Ni; 19 kanꞌ chaꞌ ni, ja tijyuꞌ ndiꞌin
Ndiose loꞌo wan. Chabiyaꞌ ꞌin Ndiose ja
lka wan ñaꞌan tiꞌ nten nu mdoꞌo xka laꞌa
tsuꞌ; nchga chabiyaꞌ nu nsuꞌwi ꞌin Ndiose
wandaNi ꞌwanni, chaꞌ lkawannten ꞌinNi.
Suꞌwa ndiꞌin chaꞌ ꞌwan loꞌo nchga neꞌ xka
la kichen numsñi chaꞌ ꞌin Ndiose, kanꞌ chaꞌ
nchka wan sa ñaꞌan lka si suꞌwa ti ndiꞌin
wan loꞌo Ndiose. 20-21Nchga wan nu msñi
wan chaꞌ ꞌin Krixtu, wa lkaan taꞌaan; ska
ti Krixtu lka ndloo la ꞌñaan. Chunꞌ tñan
nu yꞌni Krixtu, kanꞌ chaꞌwa nganun suꞌwe
chaꞌ ꞌwan loꞌo Ndiose; chunꞌ Krixtu, kanꞌ
chaꞌwamjwi tñan nu kuꞌni skaa wan, chaꞌ
ka wan tñan ꞌin Ni, chaꞌ wa ngwa suꞌwa
chaꞌ ꞌwan loꞌo Ni. Ñaꞌan tiꞌ ska naꞌan nu
suꞌwe ꞌa ndyaꞌ, ngwañaꞌan lka wan. Tsaa
ꞌandukwakiyaꞌnaꞌankanꞌ, chaꞌnsuꞌwi ska
kee tlyu kiyaꞌ naꞌan kanꞌ nu nda jwersa ꞌin
naꞌan kanꞌ; chunꞌ kee kanꞌ ndyaꞌ tyukwi
ñaꞌaan naꞌan kanꞌ bra kanꞌ. Loꞌo nten nu
yꞌni xaꞌan chaꞌ ꞌin Jesús ti kulo, loꞌo ayman
nu ykwiꞌ chaꞌ ꞌin Ndiose loꞌo nten nu ngwa
sꞌni, ti kwiꞌ neꞌ kanꞌ mstya neꞌ kiyaꞌ chaꞌ
kanꞌ, chaꞌmsñiwanchaꞌ ꞌinNdiose; loꞌoska
ti Krixtu lka nu nduun loo la ꞌwan. 22Wa

ngwa suꞌwachaꞌ ꞌwan loꞌoKrixtu; kanꞌ chaꞌ
ni, loꞌo wan, loꞌo nchga nten nu msñi chaꞌ
ꞌin Ndiose nchga kichen, nchka suꞌwa chaꞌ
ꞌwan loꞌoNdiose. Loꞌo kanꞌ ka tyiꞌin Ndiose
loꞌo wan, loꞌo Tyiꞌi Ni nu wa nda Ni ꞌwan.

3
Tijyuꞌ ndaꞌan Palyu, chaꞌ nchkwiꞌ yu chaꞌ

ꞌin Krixtu loꞌo neꞌ xka laꞌa tsuꞌ
1Siꞌya chaꞌnunchkwiǐnꞌ loꞌowanre, kanꞌ

chaꞌ kaꞌan chaꞌ njñaǎn ꞌin Krixtu chaꞌ ꞌwan.
Ti kwiꞌ Palyu lkaǎn; nsuꞌwiǐn niꞌ ñaꞌan chk-
wan ni, chunꞌ nchkwiǐnꞌ chaꞌ ꞌin Jesucristo
loꞌonten, chunꞌndayaǎnꞌ ꞌwanni siya ja lka
wan neꞌ judío. 2Wangwa biyaꞌ tiꞌwan chaꞌ
Ndiose nda tñan kanꞌ ꞌñaǎn, chaꞌ tayaǎnꞌ
ꞌwan, chaꞌ nu suꞌwe ꞌa nka tiye Ni ñaꞌan Ni
ꞌñaan. 3WaytsaꞌNi ꞌñaǎn sa ñaꞌan nu nchka
tiꞌ Ni chaꞌ kuꞌni Ni lo chalyuu. Ni siya ja
ytsaꞌ Ni ꞌin nten sꞌni sa ñaꞌan nan kuꞌni Ni
lo chalyuu, sa la ni wa ytsaꞌ Ni chaꞌ kanꞌ
ꞌñaǎn, ti kwiꞌ chaꞌ nu ndukwa lo kityi ti sꞌni,
chaꞌkachalyuuni, kanꞌ lka chaꞌnundaꞌaǎn
lo kityi re chaꞌ tsaa seꞌen ndiꞌin wan. 4Bra
nu chkwiꞌwan lo kityi re, bra kanꞌ ka biyaꞌ
tiꞌ wan chaꞌ nu nchkwiǐnꞌ loꞌo wan chaꞌ ꞌin
tñan nu nchka tiꞌ Krixtu kuꞌni lo chalyuu.
5 Ja tukwin ngwa biyaꞌ tiꞌ chaꞌ kanꞌ tyempu
nu wa mdijin. Sa bra ni, loꞌo Tyiꞌi Ndiose
wa ngwaꞌu Ni chaꞌ kanꞌ ꞌin nten nu ngiꞌni
tñan ꞌin Ni, kwiꞌ nu yꞌni xaꞌan chaꞌ ꞌin Jesús
ti kulo. Kwiꞌ ngwañaꞌan, ngwaꞌu Ni chaꞌ
kanꞌ ꞌin neꞌ nu ti nchkwiꞌ chaꞌ ꞌin Ndiose
loꞌo nten ni. 6 Ja ya kunan nten chalyuu
chaꞌnuwa ytsaꞌNi ꞌñaǎn. Ndeñaꞌanndyoꞌo
chaꞌ kanꞌ: Nten nu ja lka neꞌ judío ni, ka
neꞌ kanꞌ ti kwiꞌ sa ñaꞌan lka neꞌ judío nu
ndiꞌin chaꞌ ꞌin loꞌo Ndiose, bra nu ka biyaꞌ
tiꞌ neꞌ chaꞌ ꞌin Krixtu; si xñi neꞌ kanꞌ chaꞌ ꞌin
Jesucristo, loꞌo neꞌ kanꞌ ka suꞌwe kasiya ꞌin
neꞌ tloo Ndiose bra kanꞌ. Ka suꞌwa chaꞌ ꞌin
taꞌa tyukwaa ta nten bra kanꞌ, bra nu xñi
neꞌ sa tlyu ti chaꞌ ꞌin Krixtu. Loꞌo nten nu ja
lka neꞌ judío, kaja nchga chaꞌ nu wa ykwiꞌ
Ndiose chaꞌ kaja ꞌin neꞌ loꞌo Jesucristo.

7 Wa nda Ndiose tñan kanꞌ ꞌñaǎn chaꞌ
tsaꞌaǎn chkwiǐnꞌ loꞌo nten, ni siya tijyuꞌ
ndiꞌin neꞌ, chunꞌ chaꞌ suꞌwe ꞌa nka tiye
Ndiose ñaꞌan Ni ꞌñaǎn. Tlyu ꞌa tñan yꞌni
Ni loꞌoǔn chaꞌ kaǎn tñan kanꞌ, 8 ni siya ja
suꞌweěn siyaꞌ ti. Suꞌwelayañaꞌan tintennu

msñi chaꞌ ꞌin Ndiose ti kulo la, nxkeꞌ tiǎnꞌ,
loꞌondaNi chabiyaꞌ ꞌñaǎn chaꞌ tsaꞌaǎn seꞌen
ndiꞌin nten nu ndiꞌin xka laꞌa tsuꞌ. Suꞌwe ꞌa
tñan nda Ni ꞌñaǎn, chaꞌ katsaǎnꞌ chaꞌ suꞌwe
kanꞌ ꞌin nten, ni siya ti ji ꞌa ka jlyo suꞌwe
tiǎnꞌ nchga chaꞌ suꞌwe nu ngiꞌni Krixtu loꞌo
nten. 9Wa ykwiꞌ Ni loꞌoǔn sikwa. Ndiose
nu ngwiñan nchga nan nu nsuꞌwi lo cha-
lyuu, nchka tiꞌ Ni chaꞌ kwaꞌuǔn chaꞌ kanꞌ
ꞌin nchga nten, chaꞌ ka biyaꞌ tiꞌ neꞌ sa ñaꞌan
tñan nu nchka tiꞌNi chaꞌ kuꞌni neꞌ bra kanꞌ.
Nu ngwa sꞌni, ja ya kunan nten ñaꞌan chaꞌ
nu ngwa tiꞌ Ndiose kuꞌni Ni Krixtu; 10 loꞌo
ni, ka biyaꞌ tiꞌ nchga kwiꞌin nu nka ndloo
la nde niꞌ kwan, bra nu ñaꞌan kwiꞌin kanꞌ
ꞌin nten chalyuu nu ngiꞌni tnun ꞌin Krixtu
sa tlyu ti. Loꞌo kwiꞌin nu ngwa tiꞌ tyijin lyo
ꞌin Ndiose nu ngwa sꞌni, loꞌo kwiꞌin kanꞌ ka
biyaꞌ tiꞌ chaꞌ nchka la ꞌin Ndiose ke ska nan
nu ngwiñan Ni. 11 Yꞌni Ni chaꞌ tnun kanꞌ,
branumsuꞌwaNi ꞌinXꞌnaan Jesucristo chaꞌ
yan Ni lo chalyuu, ti kwiꞌ sa ñaꞌan nu ngwa
tiꞌ Ni kuꞌni Ni ti bra nu ja ya tyaꞌ chalyuu.
12 Loꞌo ni, wa nsuꞌwi chabiyaꞌ ꞌñaan chaꞌ
xuꞌwi chaꞌ ꞌñaan loꞌo Ndiose chabiyaꞌ ꞌin
Jesucristo; tyukwi ti kasiya ꞌñaan ka chk-
wianꞌ loꞌo Ndiose chaꞌ wa msñian chaꞌ ꞌin
Jesucristo nu lka Sñiꞌ Ni. Loꞌo ngwañaꞌan,
ja ndiꞌin chaꞌ kutsean bra nu chkwianꞌ loꞌo
Ndiose. 13 Kanꞌ chaꞌ ni, chkwiǐnꞌ loꞌo wan
chaꞌ ja ka ndaja tiꞌ wan, chaꞌ ja kulaa yaꞌ
wan ꞌin Ndiose. Ni siya tyijiǐn chinꞌ nu tiꞌí
seꞌen ndiꞌiǐn re chaꞌ ꞌwan, ska chaꞌ suꞌwe
ꞌwan lka chaꞌ kanꞌ.

Suꞌwe ꞌa nka tiye Krixtu ñaꞌanNi ꞌin nten
14 Ndyuǔn xtyiǐnꞌ chaꞌ chkwiǐnꞌ loꞌo

Ndiose nu lka Sti Xꞌnaan Jesucristo sikwa.
15 Ti kwiꞌ Ndiose nda chabiyaꞌ chaꞌ luꞌu
nchganan, chaꞌngwiñanNinchga loonten,
ni siya nde niꞌ kwan, ni siya lo chalyuu.
Kwiꞌ ngwañaꞌan, nda Ni nin nchga nan.
16 Nchkwiǐnꞌ loꞌo Ndiose Stian chaꞌ ꞌwan;
kaꞌan ꞌa chaꞌ suꞌwe nsuꞌwi ꞌin Ndiose, kanꞌ
chaꞌ ka ꞌin Ni tayaꞌ Ni ꞌwan. Njñaǎn ꞌin
Ni chaꞌ ta Ni jwersa nu kanun niꞌ kasiya
ꞌwan, chaꞌ ka ngula la tiꞌ niꞌ kasiya ꞌwan
chunꞌ nda Ndiose Tyiꞌi ykwiꞌ Ni chaꞌ tyiꞌin
loꞌo wan; 17 njñaǎn ꞌin Ni chaꞌ ka biyaꞌ
tiꞌ wan chaꞌ nganun Tyiꞌi ykwiꞌ Jesús niꞌ
kasiya ꞌwan, bra nu msñi suꞌwe wan chaꞌ
ꞌin Ndiose; njñaǎn ꞌin Ni chaꞌ suꞌwe xuꞌwi

tiye wan siyaꞌ ti ꞌin taꞌa nten wan, chaꞌ
suꞌwe ꞌa xñi suun chaꞌ kanꞌ niꞌ kasiya ꞌwan;
18 njñaǎn ꞌin Ni chaꞌ ka biyaꞌ tiꞌ wan sa
ñaꞌanngiꞌniKrixtu loꞌoan, chaꞌ suꞌwe ꞌanka
tiye Ni ñaꞌan Ni ꞌñaan. Chaꞌ suꞌwe nka tiye
Krixtu loꞌo taꞌaan nu lkaan nten chalyuu,
ka biyaꞌ tianꞌ chaꞌ ngwañaꞌan kuꞌni Ni loꞌo
nchga nten, chunꞌ suꞌwe nsuꞌwi tiye Ni ꞌin
neꞌ, ni siya nten nu tnun nchka, ni siya
nten nu tiꞌi. 19 Kanꞌ chaꞌ nchka tiǎnꞌ chaꞌ
ka biyaꞌ suꞌwe tiꞌ wan chaꞌ suꞌwe ꞌa nka
tiye Krixtu ñaꞌan Ni ꞌñaan, ni siya ska chaꞌ
tlyu ꞌa nu ja nchka ka biyaꞌ suꞌwe tianꞌ lka
chaꞌ kanꞌ. Loꞌo ngwañaꞌan, nchka tiǎnꞌ chaꞌ
tyiꞌin Ndiose loꞌo nchga wan, chaꞌ ja xuꞌwi
tiye wan ꞌin xka la chaꞌ nu kuxi siyaꞌ ti.

20 Suꞌwe sikwa. Chkwianꞌ chaꞌ tlyu ꞌa lka
Ndiose. Nchka ꞌa ꞌin Ni, ngiꞌni Ni kwenta
ꞌin nchga chaꞌ nu njñaan ꞌin Ni, ni siya ti
ji chkwianꞌ loꞌo Ni; ja nchka ka biyaꞌ tianꞌ
sa ñaꞌan ngiꞌni Ni nchga chaꞌ kanꞌ. Ti kwiꞌ
Ndiose ngiꞌni tñan loꞌoan, la niꞌkasiya ꞌñaan
siyaꞌ ti, chaꞌkuꞌniNinchga tñannunchka tiꞌ
NikuꞌniNi loꞌoan. 21 ¡Kuꞌni tnuan ꞌinNdiose
sikwa, nchgaan nu ngiꞌni tnuan ꞌin Ni tsa
tlyu ti; ti kwiꞌ ti chaꞌ, tlyu ꞌa lka Ni chunꞌ
tñannuyꞌni Jesucristo! ¡Ngwañaꞌanka ꞌinNi
tyukwi tyempu lochalyuu, kwiꞌngwañaꞌan
ja tsaa tii ꞌa chaꞌ ꞌin Ni siyaꞌ ti! Ngwañaꞌan
ka sikwa.

4
Suꞌwa ndiꞌin chaꞌ ꞌñaan taꞌaan nu wa

msñian chaꞌ ꞌin Krixtu
1 Presu lkaǎn ni, chaꞌ nchkwiǐnꞌ chaꞌ ꞌin

nu nka Xꞌnaan loꞌo nten. Nchkwiǐnꞌ loꞌo
wan ni, chaꞌ suꞌwe ti kuꞌni wan loꞌo xka
ta nten; sa ñaꞌan nchkwiꞌ chaꞌ ꞌin Ndiose
nu yꞌni xaꞌan wan ti kulo, bra nu ngulo
suwi Ni ꞌwan, ti kwiꞌ ngwañaꞌan kuꞌni wan
loꞌo xka ta nten. 2 Ja kuꞌni siyeꞌ wan loꞌo
taꞌa nten wan, suꞌwe ti chkwiꞌ wan loꞌo
nchga nten, kuꞌni wan chaꞌ tlyu tiꞌ ꞌin neꞌ;
kwiꞌ ngwañaꞌan, tayaꞌ wan ꞌin neꞌ, chaꞌ ka
biyaꞌ tiꞌ xka ta nten chaꞌ chañi chaꞌ suꞌwe
ꞌa nka tiye wan loꞌo taꞌa nten wan. 3Kuꞌni
wan tñan sikwa, loꞌo ngwañaꞌan tayaꞌ Tyiꞌi
Ndiose ꞌwan, chaꞌ nchga tsan ska ti chaꞌ
xuꞌwi tiye wan loꞌo nchga taꞌa ndiꞌin chaꞌ
ꞌwan loꞌo Krixtu. Ngwañaꞌan ka suꞌwa chaꞌ
ꞌwan loꞌo taꞌa wan, chaꞌ ka tyiꞌin suꞌwe

ti wan loꞌo neꞌ. 4 Taꞌaan nu msñian chaꞌ
ꞌin Krixtu, ska ti nten lkaan, ska ti Tyiꞌi
Ndiose ndiꞌin loꞌoan; ti kwiꞌ ti chaꞌ, suꞌwa
ti ngataan ꞌin chaꞌ suꞌwe nu ta Ndiose ꞌñaan
chalyuunde loo la, kanꞌ chaꞌwangulo suwi
Ni ꞌñaan. 5 Ska ti Xꞌnaan taꞌaan, ska ti chaꞌ
ndyaa ñaꞌan tianꞌ chaꞌ ꞌin Krixtu, ska ñaꞌan
ti ndyukwatyaan chaꞌ ꞌin Krixtu, 6 chaꞌ ska
ti Ndiose ꞌñaan, ti kwiꞌ Ni kanꞌ lka Ni Stian
taꞌaan, ngwañaꞌan ti kwiꞌNindiꞌya loo laNi
ꞌñaan. Ngiꞌni Ni tñan loꞌo nchga nten nu wa
msñi chaꞌ ꞌin Ni; kwiꞌ ngwañaꞌan, ndiꞌin Ni
loꞌo nchga nten ꞌin Ni.

7Wa nda Ni ska tñan ꞌin Ni chaꞌ kuꞌnian
kwenta skaan; sa ñaꞌan nu yꞌni Krixtu chaꞌ
kaan kwenta skaan, ngwañaꞌan ka kuꞌnian
tñan kanꞌ. 8 Ndukwa chaꞌ re lo kityi kula
kanꞌ:
Bra nu mdoꞌo Ni ndyaa Ni nde niꞌ kwan,

ndyaa loꞌo Ni ꞌin kaꞌan ꞌa nten nu
ngwa presu lo chalyuu.

Bra kanꞌ mda Ni tyun loo chaꞌ suꞌwe ꞌin
nten chalyuu numsñi chaꞌ ꞌin Ni.

Ngwañaꞌan nchkwiꞌ kityi kanꞌ.
9 ¿Ni chaꞌ lka nchkwiꞌ kityi kanꞌ chaꞌ “wa

ndyaa Ni nde niꞌ kwan”? Chaꞌ ti kulo
wa mbiꞌya Ni yan Ni lo chalyuu nde seꞌen
ndiꞌian, nan neꞌ kuxi, kanꞌ chaꞌ nchkwiꞌ
kityi ngwañaꞌan. 10Ti kwiꞌ Jesús numbiꞌya
lo chalyuu, kanꞌ lka nu mdoꞌo ndyaa nde
seꞌen nu tlyu la, nde seꞌen ndiꞌin Ndiose
ndeniꞌkwan. Loꞌoni,wansuꞌwiTyiꞌi ykwiꞌ
Jesús tyukwi ñaꞌaan lo chalyuu, tyukwi
ñaꞌaan nde niꞌ kwan. 11 Chaꞌ tyun loo
chabiyaꞌ nda Jesús ꞌin nten chalyuu, kanꞌ
chaꞌ ka kuꞌni nten tñan nu nda Ni ꞌin neꞌ
chaꞌ kuꞌni neꞌ: Ti kulo wa nda Krixtu tñan
kanꞌ ꞌin nten nu yꞌni xaꞌan chaꞌ ꞌin yu; bra
kanꞌ nda Ni tñan ꞌin nten nu ka chkwiꞌ nan
lka nu wa kuꞌni ti Ndiose lo chalyuu; loꞌo
xka ta nten ni, mjwi chabiyaꞌ chaꞌ katsaꞌ
ñi neꞌ ꞌin nten sa ñaꞌan nu ka tyoꞌo laa neꞌ
ꞌin nchga chaꞌ kuxi; kwiꞌ ngwañaꞌan, nda
Ni chabiyaꞌ ꞌin nten nu tyuun loo la ꞌin taꞌa
nten neꞌ, chaꞌ ka neꞌ kanꞌmstru, chaꞌ kwaꞌu
neꞌ kanꞌ chaꞌ ꞌin Ndiose ꞌin taꞌa nten neꞌ.
12Ngwañaꞌan yꞌni xuꞌweNi ꞌñaan, taꞌaannu
ndiꞌin chaꞌ ꞌñaan loꞌo Ni, chaꞌ ka kuꞌnian
tñan ꞌin Ni, chaꞌ kanun tsaa la chaꞌ kanꞌ niꞌ
kasiya ꞌñaan nan nu msñian chaꞌ ꞌin Krixtu
sa tlyu ti. 13 Loꞌo ngwañaꞌan taꞌaan, ska
ñaꞌan ti ka xñian chaꞌ ꞌin Krixtu, ska ñaꞌan

ti ka xuꞌwi lyoan ꞌin Jesús nu lka ska ti Sñiꞌ
Ndiose. Bra kanꞌ kaan nten nu tyukwi ti
tiye, kaan sa ñaꞌan nu nchka tiꞌ Krixtu chaꞌ
kaan. 14 Bra kanꞌ ja kuꞌnian sa ñaꞌan nu
ngiꞌni nu xuwe ti nu taꞌa ti nxaꞌan tñan ꞌin,
bra nu ndiꞌin jya neꞌ; ja taan chabiyaꞌ chaꞌ
tsaa loꞌoneꞌ ꞌñaanxka tuwiin, branuchkwiꞌ
neꞌ loꞌoan ska chaꞌnu ja ya kunaan. Nsuꞌwi
ꞌa chaꞌ kwiñi nu nchkwiꞌ nten loꞌoan, kwiꞌ
nten nu nchka ꞌa nchkwiꞌ, nten nu nchka
ꞌa tiꞌ chaꞌ tsaa loꞌo ꞌñaan tuwiin kuxi. 15Xka
ñaꞌan kuꞌnian. Chkwianꞌ loꞌo nten nchga
chaꞌ nu ñi nu nsuꞌwi ꞌin Ndiose; kwaꞌuan
ꞌin neꞌ chaꞌ suꞌwe ꞌa nka tiyean ñaꞌaan ꞌin
nchga nten, chaꞌ ndiꞌin chaꞌ xñi suꞌwean
nchga chaꞌ ꞌin Krixtu, chaꞌ ka suꞌwa chaꞌ
ꞌñaan loꞌo Ni. Loꞌo Krixtu ni, ti kwiꞌ nka
ndloo la ꞌñaan taꞌaan nu msñian chaꞌ ꞌin
Ni sa tlyu ti; 16 chabiyaꞌ ꞌin Krixtu, kanꞌ
chaꞌ lkaan ska ti nten tloo Ndiose. Nsuꞌwi
tñan chaꞌkuꞌniankwenta skaan; ndiꞌin chaꞌ
tayaanꞌ ꞌin taꞌaan chaꞌ ja xñi neꞌ xka tuwiin
kuxi, chaꞌngwañaꞌan suꞌwa ti ka tiyean loꞌo
taꞌaan. Si suꞌwe ti ndiꞌian loꞌo taꞌaan, bra
kanꞌ sa tlyu ti tayaanꞌ ꞌin taꞌaan, chaꞌkanun
tsaa la chaꞌ ꞌin Jesús niꞌ kasiya ꞌñaan skaan,
chunꞌ suꞌwe ꞌa nka tiyean ñaꞌaan ꞌin taꞌaan.

Chalyuu kwi nu mjwi ꞌñaan chabiyaꞌ ꞌin
Krixtu

17 Chabiyaꞌ ꞌin ykwiꞌ Xꞌnaan chkwiǐnꞌ
chinꞌ loꞌo wan ni. Nchka tiǎnꞌ kuloǔn tñan
ꞌwan chaꞌ ja kuꞌni wan sa ñaꞌan nu ngiꞌni
nten nu ja nsuꞌwi lyo ꞌin Ndiose siyaꞌ ti;
nchga chaꞌ kuxi nu ndiꞌya ke neꞌ, xkwiꞌ ng-
wañaꞌan ngiꞌni neꞌ kanꞌ lo chalyuu. Tintu
ꞌa ngiꞌni neꞌ kanꞌ, 18 tla ꞌa chalyuu ꞌin neꞌ
siyaꞌ ti; kanꞌ chaꞌ ja nchka ka biyaꞌ tiꞌ neꞌ.
Ja ndiꞌin chaꞌ ꞌin neꞌ kanꞌ loꞌo chalyuu kwi
nuwandaNdiose ꞌñaan chaꞌ tyiꞌiin suꞌween
tian, chunꞌ chaꞌ ja jlyo tiꞌ neꞌ kanꞌ siyaꞌ ti,
chaꞌ ja xlyaa neꞌ xñi neꞌ ska chaꞌ nu ñi.
19 Ja nsuꞌwi chaꞌ jyuꞌu ꞌin neꞌ kanꞌ, kanꞌ chaꞌ
kaꞌan ꞌa chaꞌ kuxi ngiꞌni neꞌ, loꞌo nda neꞌ
chabiyaꞌ ꞌin nchga chaꞌ kuxi chaꞌ tyijin lyo
ran ꞌin neꞌ. Ja tukwin ka tyuun loo la ꞌin
neꞌ kanꞌ bra nu ngiꞌni neꞌ nchga chaꞌ chen
ñaꞌan loꞌo taꞌa neꞌ. 20 ꞌWan ni, ja ngwaꞌu
Krixtu ꞌwan chaꞌ kuꞌni wan chaꞌ kuxi ng-
wañaꞌan. 21 Chañi chaꞌ wa ynan wan chaꞌ
ꞌin Krixtu, wa yꞌni xaꞌan suꞌwewan chaꞌnu
ñi ꞌin Jesús nu ngwaꞌu nten ꞌwan; 22 kanꞌ

chaꞌ kuꞌni tyii wan chaꞌ kuxi nu yꞌni wan
nu ngwa sꞌni. Kaꞌan ꞌa chaꞌ ndatsaa chaꞌ
kuxi kanꞌ ꞌwan nu ngwa bra kanꞌ, mdiya
ꞌa tiꞌ wan chaꞌ kuxi kanꞌ, loꞌo siyaꞌ ti kanaꞌ
chalyuu ꞌwan siꞌya chaꞌ kuxi kanꞌ. 23Ndiꞌin
chaꞌ kuꞌni kwiNdiose nchga chaꞌnunsuꞌwi
niꞌ kasiya ꞌwan, loꞌo nchga chaꞌ nu kiꞌya
ke wan; 24 ndiꞌin chaꞌ xñi suꞌwe wan chaꞌ
ꞌin Ndiose, chaꞌ xka ñaꞌan kuꞌni wan seꞌen
ndiꞌinwan lo chalyuu, chaꞌ ka kuꞌniwan sa
ñaꞌan nu nchka tiꞌ Ndiose chaꞌ kuꞌni wan.
Kanꞌ chaꞌ xkwiꞌ chaꞌ nu suꞌwe kuꞌni wan lo
chalyuu, xkwiꞌ chaꞌ nu luwi kuꞌni wan, si
chañi chaꞌ lka wan nten ꞌin Ndiose.

25 Ja chkwiꞌwan chaꞌ kwiñi loꞌo taꞌa nten
wan sikwa; xkwiꞌ chaꞌ nu ñi ti chkwiꞌ wan
loꞌo taꞌa wan, chaꞌ ska ti nten lkaan, ska ti
chaꞌ ndiꞌin ꞌñaan loꞌo taꞌaan. 26 Ndiya bra
msinꞌ tiꞌ wan, kanꞌ chaꞌ kiꞌya wan kwenta
chaꞌ ja kanun kiꞌya ꞌwan chunꞌ ndiꞌin la; ja
suꞌwe si kasinꞌ tiꞌwan tyukwi tsan, sa tyijin
ti kasinꞌ tiꞌwan. 27 Ja siyaꞌ ta wan chabiyaꞌ
ꞌin kuneꞌ xaꞌan, chaꞌ tyijin lyo ꞌwan.

28 ꞌWan nu yꞌni wan kunan nan nu
nsuꞌwi ꞌin nten ti ngwa xkanꞌ, ndiꞌin chaꞌ
kulaa yaꞌwan ꞌin chaꞌ kuxi kanꞌni. Kunaan
wan tñan suꞌwe la nu kuꞌni wan; suꞌwe la
si kuꞌni wan tñan loꞌo yaꞌ wan, chaꞌ ng-
wañaꞌan kaja chinꞌ nan nu ta wan ꞌin taꞌa
wan nu lyiji nan ꞌin.

29 Ja chkwiꞌ ꞌa wan chaꞌ tiꞌí loꞌo taꞌa nten
wan, kunaan wan chaꞌ suꞌwe ti nu chkwiꞌ
wan loꞌo taꞌa wan; kunaan wan sa ñaꞌan
nu ka tayaꞌwan ꞌin neꞌ chaꞌ sten la neꞌ chaꞌ
ꞌin Ndiose, chaꞌ kanun ska chaꞌ suꞌwe niꞌ
kasiya ꞌin neꞌ bra nu kunan neꞌ chaꞌ nu
chkwiꞌwan. 30 Ja kuꞌni wan chaꞌ ka xiꞌin tiꞌ
Tyiꞌi Ndiose; nu lka Tyiꞌi Ndiose ni, sa ñaꞌan
lka si wa mstya Ndiose biyaꞌ ꞌin Ni chuanꞌ,
chaꞌ lkaan nten ꞌin Ni, ngwañaꞌan ndyoꞌo
chaꞌ kanꞌ. Loꞌo kanun chaꞌ kanꞌ chuanꞌ sa
ñaꞌan bra nu tsaa tii chalyuu ꞌñaan, bra nu
tiya tsan nu kulaa ji Ni ꞌñaan.

31 Kuꞌni tyii wan nchga chaꞌ kuxi nu
nsuꞌwi tiye wan ñaꞌan wan ꞌin taꞌa nten
wan sikwa; loꞌo chaꞌ tiꞌí tiꞌwan ꞌin neꞌ, loꞌo
chaꞌ msinꞌ tiꞌ wan ꞌin neꞌ, kuꞌni tyii wan
nchga chaꞌ kuxi kanꞌ. Ja ta ꞌa wan kiꞌya
ꞌin taꞌa wan, ja chkwiꞌwan kwentu ꞌin taꞌa
wan, ja siyaꞌ chkwiꞌwan chaꞌ kuxi loꞌo taꞌa
wan. 32 Xka ñaꞌan kuꞌni wan ni. Xkwiꞌ
suꞌwe ti kuꞌniwan loꞌo taꞌa ntenwan, kuꞌni

wan chaꞌ tlyu tiꞌ ꞌin taꞌa nten wan; kuꞌni
wan chaꞌ tlyu tiꞌ ꞌin neꞌ ꞌin kiꞌya nu yꞌni neꞌ
loꞌo wan, chaꞌ ngwañaꞌan wa yꞌni Ndiose
chaꞌ tlyu tiꞌ ꞌñaan chaꞌ ꞌin Krixtu.

5
Ndiꞌin chaꞌ kuꞌnian chaꞌ suꞌwe bra nu

ndiꞌian lo chalyuu, chaꞌ lkaan sñiꞌNdiose
1 Suꞌwe ꞌa nka tiye Ndiose ñaꞌan Ni ꞌwan,

chaꞌ lka wan sñiꞌ Ni; kanꞌ chaꞌ ndiꞌin
chaꞌ kuꞌni wan sa ñaꞌan nu ngiꞌni Ndiose.
2 Suꞌwe ti xuꞌwi tiye wan ñaꞌan wan ꞌin
taꞌa nten wan, chaꞌ kwiꞌ ngwañaꞌan suꞌwe
ꞌa nka tiye Krixtu ñaꞌan ꞌñaan. Bra nu
yan Jesús lo chalyuu, mslyaa yu mda yu
tyukwiñaꞌaanyuchaꞌngwayuska lomstan
ꞌin Ndiose chaꞌ ꞌñaan. Suꞌwe ꞌa ngwa tiye
Ndiose bra kanꞌ.

3Loꞌo ni, chaꞌ lka wan nten ꞌin Ndiose, ja
suꞌwe si xkwiꞌ chaꞌ ꞌin nu kunaꞌan ndaꞌan
chaꞌ tiye wan, ja ska chaꞌ chen ñaꞌan kuꞌni
wan loꞌo nten; ni ja siyaꞌ chkwiꞌ wan chaꞌ
kanꞌ loꞌo taꞌa nten wan, ja xitukwi tiꞌ wan
chaꞌ suꞌwe nu nsuꞌwi ꞌin nten. 4 Ja ndiꞌin
chaꞌ chkwiꞌwan chaꞌ kuxi. Ti kwiꞌ ti chaꞌ, ja
chkwiꞌwanchaꞌ tintu, chaꞌwxtye, ja chkwiꞌ
wan ska chaꞌ nu mnaꞌ loꞌo taꞌa nten wan;
suꞌwe la si tya wan xuꞌwe ꞌin Ndiose. 5 Ska
chaꞌ nu ñi ꞌa lka re: Nten nu ngwañaꞌan
xkwiꞌ chaꞌ kuxi ngiꞌni, ja kaja chabiyaꞌ
tyaa neꞌ kanꞌ nde seꞌen ndiꞌin Ndiose loꞌo
Krixtu chunꞌ ndiꞌin la, bra nu ka Ni nd-
loo la; nten nu xkwiꞌ chaꞌ ꞌin nu kunaꞌan
ndaꞌan chaꞌ tiye neꞌ, nten nu ngiꞌni chaꞌ
chen ñaꞌan, nten nunxitukwi tiꞌ ska nan, ja
kaja chabiyaꞌ tyaa neꞌ kanꞌ nde seꞌen ndiꞌin
Ndiose. (Bra nu nxitukwi tianꞌ ska nan
ni, sa ñaꞌan si nu ngiꞌni tnuan ꞌin ska joꞌo,
ngwañaꞌan nchka tiꞌ chaꞌ kanꞌ.) 6 Ja ta wan
chabiyaꞌ chaꞌ tyijin lyo nten ꞌwan loꞌo ya
ñaꞌan ti chaꞌ kwiñi. Siꞌya chaꞌ kuxi kanꞌ
msinꞌ ꞌa tiꞌ Ndiose ꞌin nten chalyuu nu ja
nnan chaꞌnchkwiꞌNi; loꞌo lye ꞌa taNi nu tiꞌí
ꞌin neꞌ kanꞌ bra nu tyii chalyuu. 7Kanꞌ chaꞌ
nchkwiǐnꞌ loꞌo wan, chaꞌ ja sten yuꞌwi wan
loꞌo nten nu ngiꞌni ngwañaꞌan.

8Nu ngwa sꞌni, siyaꞌ ti tla chalyuu ꞌwan;
loꞌo ni, wa ndiya xka chalyuu ꞌwan, ti bra
numsñiwanchaꞌ ꞌin Xꞌnaan Jesús. Sañaꞌan
ngiꞌni nten nu ndiꞌin lo xaa ꞌin Krixtu, ng-
wañaꞌan ndiꞌin chaꞌ kuꞌni wan seꞌen ndiꞌin

wan lo chalyuu ni. 9 Loꞌo ni, wa ndiꞌin
xaa luwi ꞌin Ndiose niꞌ kasiya ꞌwan, kanꞌ
lka nu ngiꞌni loꞌo wan chaꞌ kuꞌni wan chaꞌ
suꞌwe ti; ngiꞌni Ni chaꞌ suꞌwe ꞌa ka tiye wan
ñaꞌan wan ꞌin xka ta nten, chaꞌ xkwiꞌ chaꞌ
nu ñi chkwiꞌ wan. 10 Kunaan wan nchga
chaꞌ suꞌwe nu nchka tiꞌ ykwiꞌ Xꞌnaan chaꞌ
kuꞌni wan, loꞌo bra kanꞌ kuꞌni xaꞌan wan
chaꞌ suꞌwe kanꞌ. 11 Ja xuꞌwi chaꞌ ꞌwan loꞌo
nten nu xkwiꞌ chaꞌ ndiꞌin jya ti, nten nu
ngiꞌni xkwiꞌ chaꞌ tintu ti, siꞌya chaꞌ tla ꞌa
chalyuu nu ndiꞌin neꞌ; chkwiꞌ wan loꞌo neꞌ
kanꞌ, chaꞌ ka biyaꞌ tiꞌ neꞌ chaꞌ kuxi ꞌa ngiꞌni
neꞌ. 12Ndiya chaꞌ kuxi nungiꞌni ntenmnan
ti; ka jyuꞌu ꞌa tianꞌ bra nu chkwianꞌ ꞌin chaꞌ
kuxi nu ngiꞌni nten kanꞌ. 13Bra nu tyija lyo
sa ñaꞌan nchka chaꞌ kuxi kanꞌ ꞌin taꞌa nten
neꞌ, bra kanꞌ suꞌwe ꞌa kabiyaꞌ tiꞌnchganten
chaꞌ kuxi nu ngiꞌni neꞌ. Laa ꞌa ndiꞌin nchga
chaꞌ xa nuwandyija lyo chaꞌ kanꞌ lo xaa ꞌin
Jesús. 14 Kanꞌ chaꞌ nchkwiꞌ kityi kula chaꞌ
re:
Xaa tiꞌwan, chaꞌ ñaꞌan tiꞌ si lajaꞌwan, ñaꞌan

tiꞌ si ngujwi wan, ngwañaꞌan ngiꞌni
wan siꞌya kiꞌya nu ndiꞌin ꞌwan.

Ja xuꞌwi ꞌa chaꞌ ꞌwan loꞌo chaꞌ kuxi, chaꞌ
bra kanꞌ ta Krixtu xaa nu xuꞌwi niꞌ
kasiya ꞌwan.

Ngwañaꞌan nchkwiꞌ kityi kanꞌ.
15 Suꞌwe sikwa, kuwe suꞌwe tiꞌ wan sa

ñaꞌan nu kuꞌni wan bra nu ndiꞌin wan lo
chalyuu; ja kuꞌni wan sa ñaꞌan nu ngiꞌni
nten nu ja nnan siyaꞌ ti, kuꞌni wan sa ñaꞌan
nu ngiꞌni nten nu suꞌwe ti chaꞌ ndaꞌan
tiye. 16 Kunaan wan chaꞌ suꞌwe nu kuꞌni
wan xa nu ndiꞌin wan lo chalyuu, chaꞌ ja
xuꞌwi chaꞌ ꞌwan loꞌo chaꞌ kuxi nu ngiꞌni
xka ta nten chalyuu; 17 ja kuꞌni wan chaꞌ
tintu sikwa, kuꞌni xaꞌan wan nchga chaꞌ
nu nchka tiꞌ ykwiꞌ Xꞌnaan chaꞌ kuꞌni wan
lo chalyuu. 18 Ja ka kuꞌwi wan; ngiꞌni
ñuꞌun ꞌa kuneꞌ xaꞌan ꞌin nten chaꞌ kanaꞌ
chalyuu ꞌin neꞌ, siꞌya chaꞌ kuꞌwi ꞌin neꞌ. Xka
ñaꞌan kuꞌni wan, chaꞌ ka tayaꞌ Tyiꞌi Ndiose
ꞌwan loꞌo nchga tñan nu kuꞌni wan lo cha-
lyuu. 19Kula tuꞌwa wan nchga lo kantu ꞌin
Ndiose bra nu tyoꞌ tiꞌin wan loꞌo taꞌa wan
chaꞌ kuꞌni tnun wan ꞌin Ni, ni siya salmos
nundukwa lo kityi ti sꞌni, ni siya ya ñaꞌan ti
kantu nu nchkwiꞌ chaꞌ ꞌin Ndiose nu kiꞌya
ke wan; tyukwi ti tiye wan kuꞌni tnun wan

ꞌin Ndiose loꞌo kantu kanꞌ. 20 Nchga bra
suꞌwe chaꞌ tya wan xuꞌwe ꞌin Ndiose Stian
chabiyaꞌ ꞌin Xꞌnaan Jesucristo; tya wan
xuꞌwe ꞌin Ni chaꞌ ꞌin nchga chaꞌ nu nchka
ꞌwan, ni siya chaꞌ suꞌwe, ni siya chaꞌ nu ja
suꞌwe.

Xa wa msñi neꞌ chaꞌ ꞌin Ndiose taꞌa tyuk-
waa neꞌ loꞌo kwilyoꞌo neꞌ

21 Tukwa suꞌwe wan chaꞌ nu nchkwiꞌ
kwilyoꞌo wan chabiyaꞌNdiose.

22 ꞌWan neꞌ kunaꞌan ni, sa ñaꞌan nu
ndukwaan chaꞌnunchkwiꞌNdiose Xꞌnaan,
ngwañaꞌan tukwa wan chaꞌ nu nchkwiꞌ
kwilyoꞌo wan loꞌo wan. 23Ndloo la lka ska
yu kiꞌyu ꞌin kwilyoꞌo yu. Kwiꞌ ngwañaꞌan,
Krixtu nka ndloo la ꞌin nchga nten nu
ngiꞌni tnun ꞌin Ni sa tlyu ti; Krixtu lka nu
ndlaa ꞌin nchga nten ꞌin yu, chaꞌ ja kuꞌni
ñuꞌun nu kuxi ꞌin neꞌ loꞌo taꞌa neꞌ. 24 ꞌWan
neꞌ kunaꞌan taꞌa msñian chaꞌ ꞌin Krixtu,
ndiꞌin chaꞌ kuꞌni tnun wan ꞌin kwilyoꞌo
wan; sañaꞌannundukwawan tñannundlo
Krixtu, nchga taꞌa wan nu ngiꞌni tnun wan
ꞌin Krixtu sa tlyu ti, ngwañaꞌan tukwawan
nchga tñan nu kulo kwilyoꞌo wan ꞌwan.

25 ꞌWan yu kiꞌyu ni, suꞌwe xuꞌwi tiye wan
ñaꞌan wan ꞌin kwilyoꞌo wan, chaꞌ kwiꞌ ng-
wañaꞌan suꞌwe ꞌa nka tiye Krixtu ñaꞌan Ni
ꞌin nten ꞌin Ni lo chalyuu; kanꞌ chaꞌmslyaa
yu chaꞌngujwi yu lowsi chaꞌ kulaa ꞌin nten
nu xñi chaꞌ ꞌin Ni chunꞌ ndiꞌin la. 26Ngwa
tiꞌ Jesús chaꞌ kunan nten nu xñi chaꞌ ꞌin Ni
nchga chaꞌnunchkwiꞌ yu, kanꞌ chaꞌngujwi
yu chaꞌ kaja ñaꞌankuꞌni luwiNi ꞌin neꞌ kanꞌ,
chaꞌ ka kuꞌni tyii Ni kiꞌya nu ndiꞌin ꞌin neꞌ,
chaꞌ ta Ni chalyuu kwi ꞌin neꞌ. Ngwañaꞌan
yꞌni Jesús chaꞌ ska yaꞌ ti ka neꞌ kanꞌ nten
ꞌin Ni. Loꞌo kanꞌ ka tukwatya nten ꞌin neꞌ
kanꞌ chaꞌ ꞌin Jesús. 27 Ngwa tiꞌ Krixtu chaꞌ
tyiꞌin nten ꞌin Ni seꞌen ndiꞌin Ndiose bra nu
tyii chalyuu; tlyu ꞌa chaꞌ suꞌwe ka xa nu
tyiꞌian sa tlyu ti seꞌen ndiꞌin ykwiꞌ Ndiose,
xanu luwi tiyean, xanu ja ndukwiankiꞌya,
xa nu ja ndiꞌin ꞌa yuweꞌ ꞌñaan, chaꞌ nu ja
loꞌo xka la chaꞌ kuxi ꞌñaan, chaꞌ ja nchka tiꞌ
Ndiose ñaꞌan Ni ska chaꞌ nu kuxi. 28 ꞌWan
yu kiꞌyu nu ndiꞌin kwilyoꞌo wan ni, ndiꞌin
chaꞌ tiya tiꞌ wan ꞌin kwilyoꞌo wan, ndiꞌin
chaꞌ chka tꞌnan tiꞌwan ꞌin kwilyoꞌowan, sa
ñaꞌannundiya tiꞌwan ꞌwan, ti ykwiꞌ tiwan.
Xa nu ndiya tianꞌ ꞌin kwilyoꞌoan, ngiꞌnian

ska chaꞌ suꞌwe loꞌoan, ti ykwiinꞌ tian bra
kanꞌ, 29 chaꞌ ja skaan ngiꞌnian chaꞌ kuxi
loꞌoan, ti ykwiinꞌ tian. Nchkuun suꞌwean,
ñaꞌansiin suꞌwean ꞌñaan, ti ykwiinꞌ tian;
kwiꞌ ngwañaꞌan nchka tꞌnan tiꞌ Krixtu ꞌin
nten ꞌin Ni, 30 chaꞌ ska ta ti nten ka taꞌaan
chaꞌ ꞌin Krixtu, chaꞌ nsuꞌwi tñan nu kuꞌni
nchgaan chaꞌ ꞌin Ni. 31Nde ndiya ska chaꞌ
nu ndukwa lo kityi kula: “Ska nten nu
ndyiji kwilyoꞌo ndiꞌin chaꞌ ska ta tyiꞌin yu
loꞌo kwilyoꞌo yu; ja ndiꞌin ꞌa chaꞌ tyiꞌin yu
loꞌo sti yu loꞌo jyaꞌan yu. Loꞌo kanꞌ, ska
ti nten ka taꞌa tyukwaa neꞌ kanꞌ chaꞌ ꞌin
Ndiose siyaꞌ ti” ndukwinkityi kanꞌ. 32Tnun
ꞌa chaꞌ nchkwiꞌ kityi kula kanꞌ. Nxkeꞌ
tiǎnꞌ chaꞌ chaꞌ ꞌin Krixtu nchkwiꞌ kityi kanꞌ,
ngwañaꞌan chaꞌ ꞌñaan taꞌaan nu ngiꞌniin
tnuan ꞌin Ni sa tlyu ti, kanꞌ lka chaꞌ nu
nchkwiꞌ Ndiose lo kityi kanꞌ. 33 Loꞌo ng-
wañaꞌan, nchkwiꞌ kityi kanꞌ chaꞌ ꞌin nchga
wan, chaꞌ ꞌwan yu kiꞌyu, chka tꞌnan tiꞌwan
ꞌin kwilyoꞌo wan sa ñaꞌan nu nchka tꞌnan
tiꞌwan ꞌwan, ti ykwiꞌ ti wan. Loꞌo ꞌwan neꞌ
kunaꞌan wan, ndiꞌin chaꞌ kuꞌni tnun wan
ꞌin kwilyoꞌo wan.

6
1 ꞌWan yu kuneꞌ ni, tukwa wan tñan nu

kulo neꞌ kula ꞌwan, chaꞌ ngwañaꞌan nchka
tiꞌNdiose Xꞌnaan chaꞌ kuꞌniwan. 2Ska chaꞌ
nu ykwiꞌ Ndiose loꞌo nten ti kulo lka chaꞌ
re: “Tukwa wan chaꞌ nu nchkwiꞌ sti wan,
chaꞌ nu nchkwiꞌ jyaꞌan wan.” Loꞌo ndiya
xka chaꞌ nu ykwiꞌ Ndiose loꞌoan si kuꞌnian
ngwañaꞌan: 3 “Ka suꞌwe ka tiye wan bra
kanꞌ, kaꞌan yijan talo wan tyiꞌin wan lo
chalyuu bra kanꞌ” ndukwin Ndiose.

4 ꞌWan nu lka wan sti nu xuwe ni, ja
ta wan seꞌen chaꞌ tyiꞌin wsuun wan loꞌo
sñiꞌ wan. Bra nu ngiꞌni kuꞌu wan ꞌin sñiꞌ
wan, kaꞌnineꞌ chinꞌ si chañindiya chaꞌkuxi
ngiꞌni neꞌ; kwaꞌu suꞌwe wan ꞌin neꞌ chaꞌ
kunan neꞌ chaꞌ nu nchkwiꞌ Xꞌnaan.

5 ꞌWan,msunumsiꞌi nten ꞌwanchaꞌkuꞌni
wan tñan ꞌin neꞌ xuꞌwe ti, kuꞌni wan nchga
tñan nu kulo xꞌnan wan ꞌwan lo chalyuu.
Kuwe chinꞌ tiꞌ wan sa ñaꞌan nu kuꞌni wan
tñan ꞌin neꞌ, chaꞌ tyukwi ti tiye wan kuꞌni
wan tñankanꞌ; kuꞌniwan tñankanꞌ sañaꞌan
lka si ngiꞌni wan tñan ꞌin Krixtu.

6 Kuꞌni wan tñan ꞌin neꞌ sikwa; ja kuꞌni
wan tñan kanꞌ chaꞌ kanun suꞌwe ti wan loꞌo
neꞌ, xa nu nduun ti neꞌ nsñi neꞌ kwenta
ꞌwan si ngiꞌni wan tñan. Suꞌwe la si tyuꞌwi
tiꞌ wan chaꞌ ti kwiꞌ msu ꞌin Krixtu lka
wan ni, kanꞌ chaꞌ tyukwi ti tiye wan kuꞌni
wan nchga tñan nu nchka tiꞌ Ndiose chaꞌ
kuꞌnian. 7 Suꞌwe ti kuꞌni wan nchga tñan
sikwa, tyuꞌwi tiꞌ wan chaꞌ tñan ꞌin ykwiꞌ
Xꞌnaan lka nu ngiꞌni wan, siꞌi tñan ꞌin nten
chalyuu ti. 8 Ja nꞌni chaꞌ ni siya msu nu
msiꞌi ti nten lka wan, ni siya msu nu ndiꞌin
suꞌwe ti lka wan; wa jlyo tianꞌ chaꞌ nda
Xꞌnaan chaꞌ suꞌwe ꞌin nchga nten nu suꞌwe
ngiꞌni tñan chaꞌ ꞌin Ni.

9 ꞌWan xꞌnan msu ni, kwiꞌ ngwañaꞌan
ndiꞌin chaꞌ ñaꞌansiin suꞌwe wan ꞌin msu
ꞌwan. Ja xitsenwan ꞌin neꞌ, ja kuꞌni tlá wan
ꞌin neꞌ kanꞌ; tyaa yuꞌwi tiꞌ wan chaꞌ ska ti
Xꞌnaan nu nduun loo la ꞌwan loꞌo neꞌ kanꞌ,
loꞌo ska ti biyaꞌ ngiꞌni Ni loꞌo nchga nten.

Yaꞌ xñan nu kunanjoꞌo ꞌin neꞌ numsñi chaꞌ
ꞌin Krixtu, chaꞌ xuun neꞌ loꞌo kuneꞌ xaꞌan

10 Loꞌo ni, ndiꞌin chaꞌ chka ngula la tiꞌ
wan niꞌ kasiya ꞌwan, chaꞌ suꞌwa ti ngiꞌni
wan tñan loꞌo ykwiꞌXꞌnaan, loꞌongwañaꞌan
tnun ꞌa jwersa nsuꞌwi ꞌin Ndiose. 11Nchga
bra tyaꞌan chaꞌ tiyewan chaꞌ ꞌin nchga chaꞌ
nuwa ykwiꞌNdiose loꞌo wan, chaꞌ ka kuꞌni
wan kwenta ꞌwan, ti ykwiꞌ ti wan, chaꞌ ja
kwiñi lyoꞌo kuneꞌ xaꞌan ꞌwan. 12 Ja nxuan
loꞌo nten chalyuu ti, nu chinꞌ ti jwersa
nsuꞌwi ꞌin neꞌ; nu nxuun loꞌoan lka nchga
kwiꞌin kuxi nu nsuꞌwi nde niꞌ kwan. Ngula
ꞌa tiꞌ kwiꞌin kanꞌ, kwiꞌ kanꞌ lka nu nchka
ꞌa tiꞌ tyijin lyo ꞌin Ndiose; loꞌo ja nchka ꞌin
ran. Ti kwiꞌ kwiꞌin kuxi kanꞌ nchka tiꞌ ka
xꞌnan chalyuu, loꞌo ngwañaꞌan ndlo ran
tñan ꞌin nten chaꞌ kuꞌni neꞌ nchga loo chaꞌ
kuxi lo chalyuu bra ni. 13Chaꞌ nuwa ykwiꞌ
Ndiose loꞌoan ni, sa ñaꞌan lka steꞌ sndaru
nu ndaꞌanwsuun, ngwañaꞌan lka chaꞌ kanꞌ
ꞌin Ndiose; xkwiꞌ chkwan lka steꞌ sndaru,
chaꞌ kunanjoꞌo ꞌin yu xa nu nxuun yu. Kwiꞌ
ngwañaꞌan ꞌwan, tukwawannchga chaꞌnu
nchkwiꞌNdiose, xñi suꞌwewanchaꞌkanꞌni;
loꞌoxanu tiyabranukuxi kanꞌ, ka talowan
chaꞌ xuun wan loꞌo kuneꞌ xaꞌan bra kanꞌ.
Si ngwañaꞌan kuꞌni wan, xa wa mdyii chaꞌ
wsuun kanꞌ ti tyiꞌin suꞌwe kasiya ꞌwan sa
ñaꞌan nu mdiꞌin wan ti kulo. 14 Kanꞌ chaꞌ

kuꞌni tiya tiꞌwan sikwa; sa ñaꞌan nu ndiꞌin
kijin siꞌ sndaru chaꞌ chkanꞌ suꞌwe steꞌ yu,
ngwañaꞌan ꞌwan, xñi suꞌwe wan chaꞌ nu
nchkwiꞌ Ndiose. Xkwiꞌ chaꞌ nu ñi chkwiꞌ
wan, chaꞌ bra kanꞌ ka xuun taꞌa wan loꞌo
nu kuxi. Ska sndaru ni, nchkunꞌ chkwan
ñaꞌaan lo tiye yu loꞌo nde chunꞌ yu. Kwiꞌ
ngwañaꞌan ꞌwan, jakaxtyaneꞌkiꞌya ꞌwansi
xkwiꞌ tñan nu ñi kuꞌni wan. 15Ngula kanan
nsuꞌwikiyaꞌ sndaru. Kwiꞌngwañaꞌan ꞌwan,
kuꞌni xuꞌwewan ꞌwanchaꞌ tsaawanchkwiꞌ
wan chaꞌ ꞌin Ndiose loꞌo nten; chkwiꞌ wan
loꞌo neꞌ chaꞌ ka kulaa Ni ꞌin neꞌ kanꞌ, chaꞌ
kuꞌni Ni chaꞌ tiin ti tyiꞌin niꞌ kasiya ꞌin neꞌ.
16 Loꞌo ndukwa ska chkwan kwajaꞌ skun
sndaru; bra nu kuun nu nxuun loꞌo yu
kilya nu ndukwa kiiꞌ loo ꞌin yu, bra kanꞌ
tukunꞌyu lookilyakanꞌ loꞌochkwankwajaꞌ
kanꞌ. Ngwañaꞌanka ꞌwansi chañi chaꞌmsñi
wan chaꞌ ꞌin Ndiose, ka kuꞌni wan kwenta
ꞌwan, ti ykwiꞌ ti wan nchga bra chaꞌ ja
kuꞌni nu kuxi kanan ꞌwan. 17 Skwaꞌ chk-
wan ndukwa ke sndaru chaꞌ skunꞌ ke neꞌ.
Kwiꞌ ngwañaꞌan ꞌwan, wa ngulaa Ni ꞌwan,
kanꞌ chaꞌ wa ndiya nu ñaꞌansiin ꞌwan bra
kanꞌ. Xñi wan nchga chaꞌ nu nchkwiꞌ Tyiꞌi
Ndiose loꞌo wan chaꞌ kaja chaꞌ nu chkwiꞌ
wanloꞌoxka tanten, sañaꞌan lkasiwamsñi
wan ska xtyi nu cha ꞌa ꞌin sndaru. 18Chkwiꞌ
wan loꞌo Ndiose bra nu xuun wan loꞌo nu
kuxi, jñan wan chabiyaꞌ ꞌin Ni; nchga bra
tayaꞌ Tyiꞌi Ndiose ꞌwan chaꞌ ka chkwiꞌwan
loꞌo Ni. Kwiꞌ ngwañaꞌan ndiꞌin chaꞌ chkwiꞌ
wan loꞌoNi chaꞌ ꞌin nchga nten nuwamsñi
chaꞌ ꞌin Ni. Kanꞌ chaꞌ sikwa, ndii ti tiꞌ wan
chkwiꞌwan loꞌoNi, chaꞌ ja ka ndaja tiꞌwan.
19Loꞌo ngwañaꞌan suꞌwe si chkwiꞌwan loꞌo
Ndiose Stian chaꞌ ꞌñaǎn, chaꞌ ti ta la Ni chaꞌ
nu chkwiǐnꞌ loꞌo nten, chaꞌ ka ngula la tiꞌ
kasiya ꞌñaǎn chkwiǐnꞌ loꞌo nten sa ñaꞌan
yaꞌ nu ka biyaꞌ suꞌwe tiꞌ neꞌ, chaꞌ ka kulaa
Krixtu ꞌin neꞌ yaꞌ nu kuxi; ska chaꞌ nu ja ya
kunan neꞌ lka chaꞌ kanꞌ. 20Wa ngulo suwi
Ni ꞌñaǎn chaꞌ tsaꞌaǎn tijyuꞌ, chaꞌ chkwiǐnꞌ
chaꞌkanꞌ loꞌonten; kanꞌ chaꞌ lkaǎnpresuni.
Chkwiꞌ wan loꞌo Ndiose chaꞌ ꞌñaǎn sikwa,
chaꞌ ka chkwiǐnꞌ ñi chaꞌ kanꞌ loꞌo nten, sa
ñaꞌan nu ndiꞌin chaꞌ chkwiǐnꞌ.

Mslaaꞌ Palyu ꞌin neꞌ
21 Wa msuꞌwaǎn ꞌin Tíquico chaꞌ tsaa yu

seꞌen ndiꞌin wan. Suꞌwe ꞌa nka tiye ba chaꞌ
suꞌwa ꞌa yꞌni ba tñan ꞌin ykwiꞌ Xꞌnaan loꞌo

yu. Katsaꞌ ji yu ꞌwan nchga chaꞌ nu nchka
ꞌñaǎn nde re, sa ñaꞌan tñan nu ngiꞌniǐn.
22 Kanꞌ chaꞌ wa msuꞌwaǎn ꞌin yu ndijyan
yu seꞌen ndiꞌin wan, chaꞌ suꞌwe la kanun
kasiya ꞌwanxanukunanwan sañaꞌan chaꞌ
nu nchka ꞌware.

23Loꞌo ni, chkwiǐnꞌ loꞌo Ndiose Stian, loꞌo
Xꞌnaan Jesucristo chaꞌ ꞌwan, taꞌa msñian
chaꞌ ꞌin Krixtu; kuꞌni Ni chaꞌ tiin ti tyiꞌin
kasiya ꞌwan, chaꞌ suꞌwe ti xuꞌwi tiye wan
ñaꞌan wan ꞌin taꞌaan, chunꞌ chaꞌ nchga bra
ndyaa ñaꞌan tiꞌ wan ꞌin Ndiose. 24 Kwiꞌ
ngwañaꞌan nchka tiǎnꞌ chaꞌ ñaꞌan ti kuꞌni
Ni chaꞌ suꞌwe loꞌo taꞌawannu suꞌwensuꞌwi
tiye wan ꞌin Xꞌnaan Jesucristo, nchga wan
nu ja nchka tiꞌ wan kulaa yaꞌ wan ꞌin
Krixtu. Ngwañaꞌan ka sikwa.

Kityi nu ngwaꞌan Palyu
ndyaa seꞌen ndiꞌin nten
ꞌin Jesucristo nde kichen

Filipos
1Palyu loꞌo Timu lka ba re. Taꞌa tyukwaa

ba ngiꞌni ba tñan ꞌin Jesucristo, kanꞌ chaꞌ
ndaꞌan ba kityi re chaꞌ tsaa seꞌen ndiꞌin
wan, chaꞌ taꞌa nten ꞌin Ndiose lkaan. Wa
msñian chaꞌ ꞌin Jesucristo, kanꞌ chaꞌ lkaan
nten ꞌin Ndiose. Kwiꞌ ngwañaꞌan, loꞌo ki-
tyi re chkwiꞌ ba chinꞌ loꞌo nchga yu kula
nu nka ndloo ꞌin nchga ta nten ꞌwan, loꞌo
chkwiꞌba chinꞌ loꞌo xka ta la neꞌnu lka tñan
chaꞌ ꞌwan, nu ndayaꞌ ꞌa ꞌwan. 2 Nde lka
chaꞌ nu nchka tiǎnꞌ, chaꞌ ñaꞌan ti kuꞌni la
Ndiose Stian chaꞌ suꞌwe loꞌo wan, chaꞌ tiin
ti tyiꞌin wan chunꞌ nu ndyaa ñaꞌan tiꞌ wan
ꞌin Jesucristo nu nka Xꞌnaan.

Nchkwiꞌ Palyu loꞌoNdiose chaꞌ ꞌin neꞌ Fil-
ipos kanꞌ

3 Nchga bra nu ndyuꞌwi tiǎnꞌ ꞌwan, bra
kanꞌ suꞌwe ꞌa nka tiyeěn; ndyaǎn xuꞌwe ꞌin
Ndiose chaꞌ ꞌinnchgawanbrakanꞌ. 4Ndiya
ꞌa tiǎnꞌ njñaǎn ska chaꞌ ꞌin Ndiose chaꞌ ꞌwan
bra nu nchkwiǐnꞌ loꞌo Ni. 5 Ti bra nu ynan
wan chaꞌ suꞌwe ꞌin Krixtu ti kulo, ñaꞌan ti ja
ya tyii chaꞌ ndayaꞌwan ꞌñaǎn chaꞌ chkwiǐnꞌ
chaꞌ kanꞌ loꞌo xka ta nten nu ndiꞌin tijyuꞌ
la; 6 kanꞌ chaꞌ jlyo tiǎnꞌ ni, chaꞌ ñaꞌan ti
kuꞌni Ndiose tñan niꞌ kasiya ꞌwan, sa ñaꞌan
yaꞌ nu tsaa toꞌo suꞌwe tñan kanꞌ, bra nu
kan Jesucristo xiyaꞌ, chaꞌ kwiꞌ Ndiose lka
nu mdyisnan ngiꞌni tñan niꞌ kasiya ꞌwan ti
kulo. 7 Suꞌwe chaꞌ ngwañaꞌan ndaꞌan chaꞌ
tiyeěn chaꞌ ꞌwan, chaꞌ nchga tsan suꞌwe ꞌa
nka tiyeěn naꞌaǎn ꞌwan; suꞌwa ti nka tiye
wan loꞌoǔn, suꞌwe ꞌa ngiꞌni wan loꞌoǔn chaꞌ
ngiꞌnian tñan ꞌin Jesucristo. Lye ꞌa ndayaꞌ
wan ꞌñaǎn nu ngwa xkanꞌ bra nu mdiꞌiǐn
tloo neꞌ nu nka ndloo, chaꞌmdoꞌoǔn luwiǐn
tloo neꞌ kanꞌ. Bra kanꞌ ykwiǐnꞌ loꞌo neꞌ chaꞌ
suꞌwe ꞌa lka chaꞌ nu wa ytsaꞌ Ndiose ꞌñaǎn,
loꞌo ngwañaꞌan ytsaǎnꞌ ñi ꞌin neꞌ sa ñaꞌan
lka chaꞌ nu ñi kanꞌ. Loꞌo ni, ti ndayaꞌ ꞌa
wan ꞌñaǎn, ni siya nsuꞌwiǐn niꞌ ñaꞌan chk-
wan chunꞌ chaꞌnchkwiǐnꞌ chaꞌ ꞌin Jesús loꞌo

nten. 8 Jlyo tiꞌNdiose chaꞌ sañaꞌannusuꞌwe
nka tiye Jesucristo ñaꞌan Ni ꞌin taꞌa wan,
kwiꞌ ngwañaꞌan suꞌwe ꞌa nka tiyeěn naꞌaǎn
ꞌwan. 9 Nde lka chaꞌ nu nchkwiǐnꞌ loꞌo
Ndiose chaꞌ ꞌwan: njñaǎn chabiyaꞌ ꞌin Ni
chaꞌ ñaꞌan ti suꞌwe la xuꞌwi tiye wan ñaꞌan
wan ꞌin taꞌa nten wan, chaꞌ ngwañaꞌan ka
biyaꞌ la tiꞌwan nchga chaꞌ, chaꞌ ngwañaꞌan
suꞌwe la tyaꞌan chaꞌ tiye wan; 10 njñaǎn ꞌin
Ni chaꞌ nchga bra ka kiꞌya chaꞌ ke wan sa
ñaꞌan chaꞌ nu suꞌwe la kuꞌni wan, chaꞌ ja
xlyaa ꞌa wan kuꞌni wan chaꞌ kuxi, loꞌo ja
kanunyuweꞌ ꞌwanbranu tiya tsanchaꞌkan
Krixtu xiyaꞌ. 11Kaꞌan ꞌa chaꞌ suꞌwe ka kuꞌni
wan nchga seꞌen ndiꞌin wan lo chalyuu
chunꞌ Jesucristo, chaꞌ ngiꞌni Krixtu tñan niꞌ
kasiya ꞌwan; kanꞌ chaꞌ ka kuꞌni tnun wan
ꞌin Ndiose, bra nu tyuꞌwi tiꞌwan chaꞌ tnun
nu ngiꞌni Ni.

Skati chaꞌnchkatiꞌPalyu lochalyuu, chaꞌ
ka yu tñan ꞌin Krixtu

12 ꞌWan taꞌamsñian chaꞌ ꞌinKrixtu, nchka
tiǎnꞌ chaꞌ ka biyaꞌ suꞌwe tiꞌ wan chaꞌ wa
ynen la chaꞌ suꞌwe ꞌin Jesús lo kichen re,
chunꞌ nu tiꞌí nu ndijiǐn re. 13 Nsuꞌwiǐn niꞌ
ñaꞌan chkwan ni, kanꞌ chaꞌ jlyo tiꞌ nchga
nten nu ndiꞌin naꞌan tnun ꞌin gobierno re,
chaꞌwamsuꞌwaneꞌ ꞌñaǎn niꞌ ñaꞌan chkwan
chunꞌ chaꞌ ndaꞌaǎn lo tñan ꞌin Krixtu; ni
siya nchga sndaru nu ndiꞌin nde re, ni siya
xka ta nten, jlyo tiꞌ neꞌ chaꞌ kanꞌ. 14 Loꞌo
ngwañaꞌannchga taꞌamsñian chaꞌ ꞌin Jesús,
suꞌwe la ndyaa ñaꞌan tiꞌ neꞌ chaꞌ ꞌin Xꞌnaan
ni, ngwa ngula la chinꞌ tiye neꞌ ni; ja ntsen
neꞌ chkwiꞌ neꞌ chaꞌ ꞌin Ndiose loꞌo xka la
nten, chaꞌ loꞌonaꞌ ja ntseěn laja nunsuꞌwiǐn
niꞌ ñaꞌan chkwan re.

15Chañi chaꞌ ndiya nten nu nchkwiꞌ chaꞌ
ꞌin Krixtu loꞌo taꞌa nten neꞌ, ni siya chen
nka tiye neꞌ; nchka ꞌa tiꞌ nten kanꞌ xuun
taꞌa neꞌ loꞌo ba. Loꞌo ti ndiya la chinꞌ xka ta
nten nu nchkwiꞌ chaꞌ kanꞌ chaꞌ suꞌwe nka
tiye neꞌ loꞌo ba. 16-17 Suꞌwe ꞌa nka tiye neꞌ
kanꞌ ñaꞌan neꞌ ꞌin Ndiose, loꞌo ngwañaꞌan
jlyo tiꞌneꞌ chaꞌwandaNi tñan ꞌñaǎn chaꞌxk-
weěn ꞌin nten nu nxuun loꞌoan chaꞌ suꞌwe
nu ꞌin Krixtu. Nten nu chen nka tiye ni,
siꞌi tyukwi ti tiye neꞌ nchkwiꞌ neꞌ chaꞌ ꞌin
Krixtu; nchka tiꞌ neꞌ tyijin lyo neꞌ ꞌin taꞌa
nten neꞌ. Loꞌo ngwañaꞌan, nchka ꞌa tiꞌ neꞌ
kanꞌ ta la neꞌ nu tiꞌí ꞌñaǎn laja nu nsuꞌwiǐn

niꞌ ñaꞌan chkwan re. 18 Ja nduwe tiǎnꞌ sa
ñaꞌan ngiꞌni neꞌ kanꞌ, ni siya tyukwi ti tiye
neꞌ chkwiꞌ neꞌ chaꞌ ꞌin Krixtu loꞌo nten, ni
siya chaꞌ kwiñi nka tiye neꞌ bra nu nchkwiꞌ
neꞌ chaꞌ kanꞌ; suꞌwe ꞌa nka tiyeěn chaꞌ ꞌin ya
ñaꞌan ti nten nu chkwiꞌ chaꞌ ꞌin Krixtu kanꞌ.
Ngwañaꞌan suꞌwe la ka tiyeěn tyempu

nde loo la. 19 Nxkeꞌ tiǎnꞌ chaꞌ ndla ti ka
suꞌwe la chaꞌ ꞌñaǎn re, chaꞌ jlyo tiǎnꞌ sa
ñaꞌan njñan ꞌa wan chaꞌ ꞌin Ndiose chaꞌ
tyoꞌoǔn niꞌ ñaꞌan chkwan re, chaꞌwa lyaǎn;
jlyo tiǎnꞌ chaꞌ ti kwiꞌ Tyiꞌi ykwiꞌ Jesucristo
lye ꞌa nsuꞌwa yaꞌ ꞌñaǎn. 20Nde lka tñan nu
nchka tiǎnꞌ kuꞌniǐn: Nchka ꞌa tiǎnꞌ chaꞌ ja
ka jyuꞌu tiǎnꞌ chkwiǐnꞌ chaꞌ ꞌin Jesús loꞌo
nten; ni siya tyempu nu ndijyan nde loo
la, ni siya bra ni, ja ka jyuꞌu tiǎnꞌ bra kanꞌ,
nka tiyeěn. Nchka tiǎnꞌ chaꞌ ka ngula la
tiyeěn chaꞌ chkwiǐnꞌ chaꞌ ꞌin Jesús loꞌo nten.
Ngwañaꞌan nchka tiǎnꞌ kuꞌniǐn, chaꞌ ñaꞌan
ti kuꞌniǐn tnuǔn ꞌin Krixtu, ni siya ti luꞌuǔn,
ni siya wa ngujwiǐn. 21 Ska ti chaꞌ nchka
tiǎnꞌ kuꞌniǐn lo chalyuu, chaꞌ kaǎn tñan ꞌin
Krixtu. Suꞌwe la ni siya kajaǎn, nxkeꞌ tiǎnꞌ,
chaꞌ bra kanꞌ ka ñaꞌaǎn ꞌin Ndiose; 22 ja
jlyo tiǎnꞌ nan lka nu suꞌwe la kuꞌniǐn, chaꞌ
ja chan ka kuꞌniǐn ti kaꞌan la tñan ꞌin nu
nka Xꞌnaan, si ti ndiꞌiǐn laǎn lo chalyuu.
23Tyukwaa lo chaꞌnchka tiǎnꞌ chaꞌka ꞌñaǎn
sikwa: Nchka ꞌa tiǎnꞌ kulaa tiꞌiǐn chalyuu
re, chaꞌ bra kanꞌ ka tyiꞌiǐn loꞌo Krixtu, chaꞌ
kanꞌ nu suꞌwe la, nxkeꞌ tiǎnꞌ; 24 loꞌo ni, nd-
loo la chaꞌ ꞌwan chaꞌ tyiꞌiǐn laǎn lo chalyuu
re. 25Nxkeꞌ tiǎnꞌ chaꞌ ngwañaꞌan ka ꞌñaǎn,
chaꞌ ti tyiꞌiǐn laǎn ti chinꞌ lo chalyuu re.
Bra kanꞌ ka tayaǎnꞌ laǎn ꞌwan taꞌa wan,
chaꞌ sten suꞌwe la wan chaꞌ ꞌin Krixtu; ng-
wañaꞌan ka suꞌwe la ka tiye wan chaꞌ nu
suꞌwe la tsaa ñaꞌan tiꞌ wan ꞌin Ni. 26 Bra
nu kaǎn tyiꞌiǐn seꞌen ndiꞌin wan xiyaꞌ, bra
kanꞌ suꞌwe la ka tiyewan chaꞌ ꞌin Jesucristo
chunꞌ tñan nuwa yꞌniǐn.

27Kanꞌ chaꞌni, kiꞌyawankwenta sañaꞌan
ndiꞌin chaꞌ kuꞌni wan lo chalyuu xa wa
msñi wan chaꞌ ꞌin Krixtu. Si ngwañaꞌan
kuꞌni wan, bra kanꞌ ja nꞌni chaꞌ ni siya
kaǎn kichen tyi wan, ni siya ja ka kaǎn.
Ja chan kaja chaꞌ ꞌñaǎn chaꞌ ska ti chaꞌ
nsuꞌwi tiye wan loꞌo taꞌa wan, chaꞌ nsuꞌwi
ꞌa chaꞌ tlyu tiꞌ ꞌwan loꞌo nten nu nxuun
loꞌo wan; ja chan suꞌwa ti ndaꞌan chaꞌ tiye

wan loꞌo taꞌa wan, ni siya chan ꞌa nchkwiꞌ
wan loꞌo neꞌ chaꞌ xñi neꞌ chaꞌ suꞌwe kanꞌ
ꞌin Krixtu. 28Bra nu kuꞌni wan ngwañaꞌan,
bra kanꞌ ja ndiꞌin chaꞌ kutsen wan ꞌin nu
nxuun loꞌo wan, chunꞌ chaꞌ ka biyaꞌ tiꞌ neꞌ
chaꞌ ndiꞌin chaꞌ kuꞌni tyii Ndiose nchga
nten kuxi. Loꞌo ꞌwan ni, wa ngulaa wan
ꞌin nu kuxi kanꞌ; wa yꞌni Ndiose chaꞌ ka
tyijin lyo wan ꞌin nchga chaꞌ kuxi kanꞌ.
29 Suꞌwe ꞌa lka chaꞌ mda Ndiose chabiyaꞌ
chaꞌmsñiwan chaꞌ ꞌin Krixtu, ni siya ndiꞌin
chaꞌ tyijin wan chinꞌ nu tiꞌí, chaꞌ nu msñi
wan chaꞌ ꞌin Krixtu kanꞌ. 30 Suꞌwa ti nchka
chaꞌ ꞌwan loꞌoǔn, tiꞌin ꞌa tñan nu wa mjwi
ꞌñaan. Wa naꞌan wan sa ñaꞌan yꞌniǐn tñan ti
ngwa xkanꞌ, chaꞌ lye ꞌamsuǔn loꞌo nu kuxi;
kwiꞌ ngwañaꞌan, ka biyaꞌ tiꞌwan chaꞌ lye ꞌa
ngiꞌniǐn tñan ni.

2
Ngwa Jesús ska yu tiꞌi bra nu yan yu lo

chalyuu, loꞌo chunꞌ ndiꞌin la tlyu ꞌa chabiyaꞌ
mdaNdiose ꞌin yu

1 Ja chan wa ngula la tiye wan ni, chaꞌ
wa msñi wan chaꞌ ꞌin Krixtu; wa suꞌwe la
nka tiye wan ni, chaꞌ suꞌwe ꞌa nka tiye Ni
ñaꞌan Ni ꞌwan. Ti kwiꞌ ti chaꞌ, loꞌo Tyiꞌi
Ndiose suꞌwa ti ndiꞌin chaꞌ ꞌwan loꞌo taꞌa
wan, ngwañaꞌan loꞌo Ndiose. Loꞌo ni, ngwa
tꞌnan la tiꞌwan ꞌin taꞌa nten wan, wa ngwa
suꞌwe tiye wan ñaꞌan wan ꞌin taꞌa nten
wan. 2Kanꞌ chaꞌni, si chañi chaꞌngwañaꞌan
ngiꞌni wan, kuꞌni wan chaꞌ ka suꞌwe ka
tiyeěn sikwa; ngwañaꞌan ka bra nu ñaꞌaǎn
chaꞌ suꞌwa ꞌa ndiꞌin chaꞌ ꞌwan loꞌo taꞌawan,
chaꞌ ska ti chaꞌnka tiyewan, chaꞌ ska ti chaꞌ
ndaꞌan tiye wan, chaꞌ ska ti biyaꞌ suꞌwe ti
ngiꞌni wan loꞌo taꞌa wan. 3 Ja chkwiꞌ wan
lye ꞌa bra nu kuꞌni wan ska tñan; siꞌi xkwiꞌ
chaꞌ ꞌwan, ti ykwiꞌ ti wan, tyaꞌan chaꞌ tiye
wan. Kwiꞌ ngwañaꞌan, ja kuꞌni siyeꞌ wan
loꞌo taꞌa wan. Suꞌwe la si tyaꞌan chaꞌ re tiye
wan, chaꞌ suꞌwe laxkayu taꞌawan, ja suꞌwe
ykwiꞌwan. 4Kuwe la tiꞌwan ꞌin xka yu taꞌa
wan chaꞌ ka suꞌwe la chaꞌ ꞌin neꞌ, siꞌi xkwiꞌ
chaꞌ ꞌwan, ti ykwiꞌ ti wan, nu ndiꞌin chaꞌ
kuwe tiꞌwan.

5 Suꞌwe la si tyaꞌan chaꞌ tiye wan chaꞌ re,
ti kwiꞌ ñaꞌan chaꞌ nu mdaꞌan tiye ykwiꞌ Je-
sucristo. Ngwañaꞌan ngwa ꞌin yu: 6Tyukwi
tyempu lka Jesucristo Ndiose siyaꞌ ti, ja

nsuꞌwi bra nu ja lka yu Ndiose; bra nu yan
yu lo chalyuu, jamdaꞌanchaꞌ tiye Jesús chaꞌ
kan loꞌo yu nchga chabiyaꞌ ꞌin Ndiose, ni
siya yuꞌwi ꞌa chabiyaꞌ ꞌin yu seꞌenmdiꞌin yu
nu ngwa ti kulo, chaꞌ suꞌwa ndiꞌin chaꞌ ꞌin
yu loꞌo Ndiose Sti yu. 7Mxnun yu chabiyaꞌ
nu nsuꞌwi ꞌin yu seꞌen ndiꞌin Ndiose Sti
yu, chaꞌ suꞌwe la ngwa tiye yu xa nu yꞌni
yu ngwañaꞌan. Bra kanꞌ mslyaa yu ngwa
yu nten, chaꞌ kaja ñaꞌan tayaꞌ yu ꞌñaan; sa
ñaꞌan ndlya nten, ngwañaꞌan ngula yu lo
chalyuu, nten siyaꞌ ti ngwa yu. 8 Ngwa
yu ska nten tiꞌi, loꞌo ngwañaꞌan suꞌwe ꞌa
mdukwa yu tñan nu ngulo Ndiose Sti yu ꞌin
yu, ni siyangujwiyu. Loꞌongujwiyu lowsi,
ñaꞌan tiꞌ ndujwi nten ꞌin neꞌ nu xaꞌan ꞌa bra
kanꞌ. 9 Kanꞌ chaꞌ ni, wa ndyaa loꞌo Ndiose
ꞌin yu chaꞌ suꞌwa ti tyiꞌin yu nde seꞌen tlyu
la seꞌen ndukwa Ni; loꞌo tlyu ꞌa chabiyaꞌ
wa nda Ni ꞌin Jesús ni. Tyukwi ñaꞌaan cha-
lyuu ja nsuꞌwi la xka chabiyaꞌ nu tlyu la,
10 chaꞌ ngwañaꞌan tyuun xtyinꞌ nchga nan
luꞌu tloo Jesús, ni siya nten, ni siya kwiꞌin.
Ja tyii chaꞌ kuꞌni tnun nten ꞌin Ni, chaꞌ ꞌin
chabiyaꞌ nu tnun ꞌa nu wa nda Ni ꞌin yu, ni
siya nu ndiꞌin niꞌ kwan, ni siya nu ndiꞌin
lo chalyuu, ni siya nten nu wa ngutsiꞌ, loꞌo
aymankanꞌkuꞌni tnunneꞌ ꞌinyu. 11Kwen ꞌa
chkwiꞌnchgantenchaꞌ Jesucristo lkaXꞌnan
nchga chalyuu, ngwañaꞌan suꞌwe ꞌa kuꞌni
tnun neꞌ ꞌin Ndiose Stian.

Sa ñaꞌan xaa nu nda kwii kulasiin xa tla,
ngwañaꞌan nkaan laja nu ndiꞌian lo chalyuu

12 ꞌWan neꞌ taꞌaan nu ndiya ꞌa tiǎnꞌ ꞌwan,
mdukwa ꞌawan chaꞌnuykwiǐnꞌnchga tsan
bra nu mdiꞌiǐn loꞌo wan; loꞌo ñaꞌan ti ndloo
ꞌa chaꞌ ꞌwan chaꞌ ti tukwa la wan chaꞌ nu
nchkwiǐnꞌ ni, ni siya tijyuꞌ ꞌa ndiꞌiǐn seꞌen
ndiꞌin wan. Ñaꞌan ti kuꞌni wan tñan chaꞌ
kuꞌni ji nchga chaꞌnungwa tiꞌNdiose kuꞌni
niꞌ kasiya ꞌwan bra nu ngulaa Jesucristo
ꞌwan ꞌin chaꞌ kuxi. Chinꞌ ti chaꞌ xuꞌwi tiye
wan, ti ykwiꞌ ti wan, kuwe la tiꞌ wan ꞌin
Ndiose. 13 Tyuꞌwi tiꞌ wan chaꞌ nchga tsan
ngiꞌni Ndiose tñan niꞌ kasiya ꞌwan, chaꞌ ka
kuꞌni wan tñan ꞌin Ni; ngwañaꞌan ngiꞌni Ni
chaꞌ xlyaa wan kuꞌni wan nchga tñan nu
nchka tiꞌNdiose chaꞌ kuꞌni wan.

14 Nchga lo tñan nu kuꞌni wan ni, siꞌi
xkwiꞌ nan ngiꞌni kiꞌya wan ska chaꞌ xa nu
ngiꞌni wan tñan kanꞌ. Ja chkwiꞌ wan chaꞌ

chenñaꞌan loꞌonten, 15chaꞌ ja ka chkwiꞌneꞌ
chaꞌ ndukwi wan kiꞌya, siꞌya chaꞌ kuxi nu
ngiꞌni wan bra kanꞌ. Suꞌwe la si ka biyaꞌ
tiꞌ neꞌ chaꞌ chañi chaꞌ lka wan sñiꞌ Ndiose
tyukwi ti tiye wan, ni siya xkwiꞌ laja nten
kuxi ndiꞌin wan lo chalyuu, laja nten nu
chen nka tiye neꞌ ñaꞌan neꞌ ꞌin taꞌa nten neꞌ.
Chaꞌ ꞌwan ndiꞌin chaꞌ kanen chaꞌ ꞌin Jesús
nchga seꞌen ndiꞌin nten kanꞌ; sa ñaꞌan xaa
nu nda kulasiin tla, ngwañaꞌan ta wan xaa
lo chalyuu, 16 bra nu chkwiꞌ wan loꞌo neꞌ
chaꞌ suꞌwe nu ꞌin Krixtu nu ka ta chalyuu
nu ja tsaa tii ꞌa ꞌin neꞌ. Si ngwañaꞌan kuꞌni
wan, ka suꞌwe ꞌa ka tiyeěn naꞌaǎn ꞌwan bra
nu tiya tsan nu kuꞌni biyaꞌKrixtu ꞌin nchga
nten. Bra kanꞌ ka biyaꞌ tiǎnꞌ chaꞌ suꞌwe
ti yaa toꞌo tñan ꞌñaǎn, siꞌi nan mnaꞌ tñan
ꞌñaǎn ya ñaꞌan ti. 17-18 Jlyo tiǎnꞌ chaꞌ siꞌi
chinꞌ ti tñan yꞌniwan bra numsñiwan chaꞌ
ꞌin Ndiose; kaꞌan ꞌa nan nu mxnun wan,
tyun yaꞌ nda wan tyukwi ñaꞌaan wan chaꞌ
ka wan tñan ꞌin Krixtu, chunꞌ nu wa msñi
wan chaꞌ ꞌin Ni. Loꞌoǔn kujwi neꞌ ꞌñaǎn
ni, nxkeꞌ tiǎnꞌ; kanaꞌ chalyuu ꞌñaǎn ni chaꞌ
ꞌwan. Loꞌo ja ntseěn; ni siya ngwañaꞌan ka
ꞌñaǎn, suꞌwe ꞌa ka tiyeěn seꞌen ndiꞌiǐn. Kwiꞌ
ngwañaꞌan nxkeꞌ tiǎnꞌ chaꞌ ka suꞌwe tiye
wan, chaꞌ suꞌwa ti ka suꞌwe tiyeěn loꞌowan.

Nchkwiꞌ Palyu chaꞌ ꞌin Timu loꞌo
Epafrodito

19 Chabiyaꞌ ꞌin Jesús nu nka Xꞌnaan, ja
chan ndla ti suꞌwaǎn ꞌin Timu chaꞌ tsaa yu
seꞌen ndiꞌinwan, chaꞌ kaja chinꞌ rsun ꞌñaǎn
sa ñaꞌan ndiꞌin wan; suꞌwe ꞌa ka tiyeěn bra
nu kunaǎn chaꞌ kanꞌ. 20 Ska ti yu kanꞌ lka
nu chañi chaꞌ suꞌwa ti nka tiye yu loꞌoǔn,
nu chañi chaꞌ suꞌwe nka tiye yu ñaꞌan yu
ꞌwan; 21 ja nsuꞌwi ꞌa xka neꞌ taꞌaan nde
re nu nduwe tiꞌ sa ñaꞌan nchka tñan ꞌin
Jesucristo seꞌen ndiꞌin wan; xkwiꞌ tñan ꞌin
neꞌ nsuꞌwi la tiye neꞌ. 22 Loꞌo ꞌwan, wa jlyo
tiꞌ wan chaꞌ luwi ꞌa tñan nu ngiꞌni Timu
kanꞌ. Suꞌwa ti ngiꞌni yu tñan loꞌoǔn sa
ñaꞌan si wa lka yu sñiěnꞌ, suꞌwa ti ndaꞌan
ba nchkwiꞌ ba chaꞌ suꞌwe ꞌin Jesús loꞌo neꞌ
xka kichen. 23Bra nu tyii ka biyaꞌ ꞌñaǎn loꞌo
wse, bra kanꞌ suꞌwaǎn ꞌin yu chaꞌbra ti tsaa
yu seꞌen ndiꞌin wan, 24 ni siya nxkeꞌ tiǎnꞌ
chaꞌ loꞌoǔn ykwiǐnꞌ kaǎnndla ti seꞌen ndiꞌin
wan, chabiyaꞌ ꞌin ykwiꞌ Xꞌnaan.

25Loꞌo ngwañaꞌan, ndiꞌin ꞌa chaꞌ kan xka
yu seꞌen ndiꞌinwan, nka tiyeěn; Epafrodito
naan yu kanꞌ. Ti kwiꞌ yu taꞌa ndaꞌan ba
tñan lka yu, loꞌo ngwañaꞌan, ngula ꞌa tñan
yꞌni yu loꞌo ba bra nu mxkwen ba ꞌin neꞌ
kuxi chaꞌ ꞌin Jesús. Ti kwiꞌ yu kanꞌ lka yu
numsuꞌwawan ꞌin yu yan seꞌenmdiꞌiǐn nu
ngwa xkanꞌ, chaꞌ tayaꞌ yu ꞌñaǎn loꞌo nan lka
nu lyiji chinꞌ ꞌñaǎn chaꞌ tyijin yuꞌwi ꞌñaǎn
lo chalyuu. 26 Ndiya ꞌa tiꞌ yu ꞌwan, kanꞌ
chaꞌ nchka tiꞌ yu kan naꞌan yu ꞌwan xiyaꞌ;
kaꞌan ꞌa chaꞌ mdaꞌan tiye yu bra nu mjwi
rsun ꞌin yu chaꞌ wa ynan wan chaꞌ tiꞌí ꞌa
yu. 27Loꞌo chañi chaꞌ tiꞌí ꞌa yu nu ngwa bra
kanꞌ, ngwa chaꞌ kaja yu; loꞌo Ndiose ngwa
tꞌnan tiꞌ Ni ꞌin yu. Kwiꞌ ngwañaꞌan, ngwa
tꞌnan tiꞌNi ꞌñaǎn, chaꞌngwaxiꞌin ꞌa tiǎnꞌnde
re; loꞌo kanꞌ lye la ngwa xiꞌin tiǎnꞌ si wa
ngujwi yu, loꞌo wa nchkaa yu ni. 28 Kanꞌ
chaꞌ suꞌwe ꞌa nka tiyeěn ni, si ndla ti kan yu
seꞌen ndiꞌin wan, chaꞌ loꞌo wan ka suꞌwe la
ka tiye wan, bra nu ñaꞌan wan ꞌin yu xiyaꞌ.
Ja ndiꞌin chaꞌ kuwe ꞌa tiǎnꞌ chaꞌ ꞌwan bra
kanꞌ. 29Ka suꞌwe ꞌa ka tiye wan loꞌo yu ni;
suꞌwe ꞌa chkwiꞌwan loꞌo yu bra nu tiyan yu
seꞌen ndiꞌin wan, chaꞌ lka yu taꞌamsñiwan
chaꞌ ꞌin Xꞌnaan. Kwiꞌ ngwañaꞌan, kuꞌni tlyu
wan ꞌin ya ñaꞌan ti nten nu kuꞌni sa ñaꞌan
nu ngiꞌni yu kanꞌ; 30 ja ytsen yu, ni siya wa
kaja ti yu laja nu mdayaꞌ yu ꞌwa loꞌo tñan
ꞌin Krixtu re ti ngwa xkanꞌ. Ni siya ja ngwa
kan wan nde re, wa msuꞌwa wan ꞌin ykwiꞌ
yu yan yu chaꞌ kuꞌni yu ti kwiꞌ tñan nu ja
ngwa ꞌwan kuꞌni wan, chaꞌ nu ndayaꞌ ꞌa yu
ꞌwa bra kanꞌ.

3
Sa ñaꞌan nu chañi ka chaꞌ katin kiꞌya nu

nsuꞌwi ꞌñaan chaꞌ ꞌin Ndiose
1 ꞌWan taꞌa msñian chaꞌ ꞌin Jesús, nchka

ꞌa tiǎnꞌ chaꞌ ka suꞌwe ꞌa ka tiye wan ni
chabiyaꞌ ꞌin ykwiꞌ nu nka Xꞌnaan. Ja nꞌni
chaꞌ ꞌñaǎn, ni siya xiyaꞌ chkwiǐnꞌ ti kwiꞌ
taꞌa chaꞌ nu ytsaǎnꞌ ꞌwan ti kulo; ja chan
tayaǎnꞌ chinꞌ ꞌwan, si chkwiǐnꞌ ngwañaꞌan
xiyaꞌ. 2 Kanꞌ chaꞌ ni, ndii ti tiꞌ wan, kiꞌya
suꞌwewankwenta ꞌinneꞌkuxi kanꞌ, chaꞌnu
sa ñaꞌan nu ngiꞌni xneꞌ ndaja, ngwañaꞌan
ngiꞌni neꞌ kanꞌ. Loꞌo chaꞌ kula nu ndyaa
ñaꞌan ꞌa tiꞌneꞌkanꞌ, kanꞌ chaꞌndatsaaneꞌ ꞌin
xka ta nten chaꞌ xiꞌyu kijin ꞌin neꞌ, ni siya

kuxi nsuꞌwi tiye neꞌ ngiꞌni neꞌ tñan kanꞌ, siꞌi
nan suꞌwe nka tiye neꞌ. 3Nan ni, chañi lka
chaꞌ nkwan Ndiose ꞌñaan, ni siya xka ñaꞌan
nchkwiꞌ neꞌ kanꞌ. Ngiꞌni tnuan ꞌin Ndiose
chabiyaꞌ ꞌin Tyiꞌi Ni; suꞌwe ꞌa nka tiyean
ndiꞌian lo chalyuu ni, xa wa mjwi chalyuu
kwi ꞌñaan nu nda Jesucristo, loꞌo ja ndyaa
ñaꞌan tianꞌxka la chaꞌnundatsaa ꞌa ꞌinnten
chalyuu taꞌaan. 4 Loꞌoǔn, yaa ñaꞌan ꞌa tiǎnꞌ
ꞌin chaꞌ kula kanꞌ. Ti ngwa xkanꞌ la ni, ja
yuꞌwi xka nten nu suꞌwa yꞌni loꞌoǔn, lye la
mdukwaǎn nchga chaꞌ kula nu nsuꞌwi ꞌin
neꞌ judío taꞌa ba. 5Wa snuꞌ ti tsan nsuꞌwiǐn
bra nu msiꞌyu neꞌ kijiǐn chaꞌ nkwan neꞌ
ꞌñaǎn; neꞌ judío lkaǎn ti xa nungulaǎn, tnen
neꞌ hebreo kanꞌ lka tneěn. Ngwañaꞌan ti
kwiꞌ neꞌ Benjamín ngwa neꞌ kula ꞌñaǎn. Neꞌ
fariseo lkaǎn, kanꞌ chaꞌ mdukwaǎn ꞌaǎn
nchga tñan nu ndiꞌin chaꞌ kuꞌni ba chaꞌ ꞌin
chaꞌ kula ꞌin neꞌ judío; 6 chunꞌ chaꞌ nu yaa
ñaꞌan ꞌa tiǎnꞌ ꞌin chaꞌkula kanꞌ, kanꞌ chaꞌ lye
ꞌamdaǎn nu tiꞌí ꞌin ya ñaꞌan ti nten numsñi
chaꞌ ꞌin Jesucristo, yꞌniǐn liyeꞌ ꞌa tiǎnꞌ ꞌin
neꞌ kanꞌ. Loꞌo ngwañaꞌan, ja ndiꞌin ꞌa kiꞌya
ꞌñaǎn loꞌo neꞌ judío chaꞌ ꞌin chaꞌ kula kanꞌ,
chaꞌmdukwaǎn ꞌaǎn nchga chaꞌ kula kanꞌ;
ti sꞌni wa ngwa luwi kasiya ꞌñaǎn, si chañi
chaꞌ ka suꞌwe kasiya ꞌñaan chaꞌ ꞌin Ndiose
ngwañaꞌan ti. 7Ti sꞌnimskeꞌ tiǎnꞌ chaꞌ suꞌwe
ꞌanten lkaǎnchunꞌnumdukwaǎnchaꞌkula
kanꞌ; loꞌo ni, ja ndloo ꞌa chaꞌ kanꞌ ꞌñaǎn
chunꞌ ndyaa ñaꞌan tiǎnꞌ ꞌin Krixtu. 8 Loꞌo
ngwañaꞌan, ni siya kanaꞌ nchga chaꞌ nu
ndiya ꞌa tiǎnꞌ lo chalyuu, ja nduwe tiǎnꞌ;
tlyu la lka chaꞌ suꞌwe nu wa mjwi ꞌñaǎn
ni, chaꞌ nsuꞌwi lyoǔn ꞌin Jesucristo nu nka
Xꞌnaǎn. Wa yꞌni Krixtu chaꞌ wa ngulaa
yaǎnꞌ nchga chaꞌ kula kanꞌ; loꞌo ja suꞌwe
chaꞌ kula kanꞌ siyaꞌ ti, nxkeꞌ tiǎnꞌni. Sa kanꞌ
ti chaꞌ nchka tiǎnꞌ, chaꞌ sñiǐn suꞌweěn chaꞌ
ꞌin Krixtu, 9chaꞌ suꞌwaka tiyeěn loꞌoNi. Nu
ngwa sꞌni, ja yꞌni tyii ꞌa Ndiose kiꞌya ꞌñaǎn
ni siyamdukwaǎn ꞌaǎn chaꞌ kula kanꞌ; siyaꞌ
ti bra nu ndyaa ñaꞌan tiǎnꞌ tñan nu yꞌni
Krixtu, bra kanꞌ yꞌni tyii ji Ni kiꞌya ꞌñaǎn.
Sa kanꞌ ti tñan yꞌni Ni chaꞌ ka suꞌwe kasiya
ꞌñaǎn. 10Loꞌo ni, sa kanꞌ ti chaꞌ nchka tiǎnꞌ,
chaꞌ xuꞌwi lyoǔn jiǐn ꞌin Krixtu, chaꞌ ka jlyo
tiǎnꞌ chaꞌ ti ngiꞌni Ndiose tñan loꞌoǔn loꞌo ti
kwiꞌ jwersa nu wa yuꞌwi ꞌin Ni bra nu yꞌni
Ni chaꞌ ndyuꞌu Jesús xiyaꞌ. Ja nꞌni chaꞌ ni

siyangwañaꞌan tyijiǐnnu tiꞌí sañaꞌannuwa
mdijin Jesús nu tiꞌí, ni siya kanaꞌ chalyuu
ꞌñaǎn kajaǎn sa ñaꞌan nu ngujwi Krixtu lo
wsi. 11 Loꞌo ni, ndiꞌin taǎn chaꞌ kaja xka
chalyuu ꞌñaǎn chunꞌ ndiꞌin la, ska chalyuu
nu ja tsaa tii ꞌa ꞌñaǎn ni siya wa ngujwiǐn.

Kuꞌnian tñan chaꞌkaja ska chaꞌ tnun ꞌñaan
nde loo la

12 Ja chkwiǐnꞌ chaꞌwamdyii ngwa suꞌwe
kasiya ꞌñaǎn tloo Ndiose siyaꞌ ti, loꞌo ni, ja
ndiꞌin ꞌakiꞌya ꞌñaǎn; ja chkwiǐnꞌngwañaꞌan.
Nan wa ykwiꞌ Jesucristo loꞌoan chaꞌ lkaan
nten ꞌin Ndiose, kanꞌ chaꞌ lye ꞌa ngiꞌniǐn
tñan chaꞌ ka suꞌwe ji kasiya ꞌñaǎn. 13 ꞌWan
taꞌa msñian chaꞌ ꞌin Krixtu, jlyo tiǎnꞌ chaꞌ
ti ji ka ꞌñaǎn ngwañaꞌan. Sa kanꞌ ti chaꞌ
ndloo ꞌa ꞌñaǎn, chaꞌ ndla ti kuꞌniǐn chaꞌ kaja
chaꞌ tnun ꞌñaǎn nde loo la, chaꞌ ka suꞌwe
ji kasiya ꞌñaǎn loꞌo Ndiose, ni siya ja tyaa
yuꞌwi ꞌa tiǎnꞌ nchga chaꞌ nu ngwa ꞌñaǎn nu
ngwa ti sꞌni. 14Kanꞌ chaꞌ sikwa, ndiꞌin chaꞌ
xñian tuwiin nu ñi chaꞌ kaja chaꞌ tnun kanꞌ
ꞌñaan, ti kwiꞌ chaꞌ kanꞌ nu wa yꞌni xuꞌwe
Ndiose chaꞌ ꞌñaan seꞌen ndiꞌin Ni. Ka kaja
chaꞌkanꞌ ꞌñaan la brakanꞌ, chunꞌ chaꞌnuwa
ngwa suꞌwa chaꞌ ꞌñaan loꞌo Jesucristo.

15 Suꞌwe ꞌa si kwiꞌ ngwañaꞌan tyaꞌan chaꞌ
tiyean, taꞌaan nu wa msñiin suꞌwean chaꞌ
ꞌin Jesús; Ndiose lka nu kwaꞌu ñi la ꞌwan
bra kanꞌ, si nsuꞌwi xka la neꞌ taꞌa wan nu
ndaꞌan tiye xka la chaꞌ. 16 Suꞌwe sikwa, ti
kuꞌniin laan ti kwiꞌ taꞌa chaꞌ, sa ñaꞌan nu
ngwa biyaꞌ suꞌwe tianꞌ ti kulo.

17 ꞌWan taꞌa msñian chaꞌ ꞌin Jesús, suꞌwe
si kuꞌni wan sa ñaꞌan chaꞌ nu wa naꞌan
wan ꞌñaǎn ngiꞌniǐn. Kwiꞌ ngwañaꞌan, kiꞌya
suꞌwe wan kwenta sa ñaꞌan nu ngiꞌni xka
la neꞌ taꞌaan, nu ngiꞌni sa ñaꞌan nu ngiꞌni
ti bare, kwiꞌ ngwañaꞌan kuꞌni wan. 18Wa
tyun ꞌa yaꞌwa ytsaꞌ ba chaꞌ re ꞌwan, loꞌo ni,
chkwiǐnꞌ loꞌo wan xiyaꞌ, ni siya xiꞌin ꞌa tiǎnꞌ
chkwiǐnꞌ chaꞌ re: Nsuꞌwi ꞌa nten nu nxuun
loꞌoKrixtu, ni siyawangujwi yu lowsi chaꞌ
katinkiꞌya ꞌinneꞌ; taꞌawsuunKrixtu lkaneꞌ
kanꞌ, chaꞌ nsuꞌwi ꞌa chaꞌ kuxi nu ngiꞌni neꞌ
nchga seꞌen ndaꞌan neꞌ. 19Ndiꞌin chaꞌ tyaa
neꞌ kanꞌ la chalyuu tla bra nu kaja neꞌ, chaꞌ
nsuꞌwi ska ndiose kwiñi ꞌin neꞌ kanꞌ; nchga
nannunxitukwi ꞌa tiꞌneꞌ chaꞌ kaja ꞌin neꞌ lo
chalyuu, kanꞌ lka ndiose ꞌin neꞌ kanꞌ. Loꞌo
ngwañaꞌan, siyeꞌ ꞌa ngiꞌni neꞌ loꞌo taꞌa neꞌ,

ni siya ndiꞌin chaꞌ ka jyuꞌu ꞌa tiꞌ neꞌ; xkwiꞌ
nsuꞌwi tiye neꞌ ꞌin nchga nan nu nsuꞌwi lo
chalyuu. 20Nan ni, nde seꞌen ndiꞌin Ndiose
siyaꞌ ti, nde kwa ndiꞌin kichen tyian nu
chañi ka. Loꞌoni, suꞌwe ꞌanka tiyeanndiꞌin
taan ꞌin Xꞌnaan Jesucristo, ñaꞌan bra tyoꞌo
Ni niꞌ kwan kwiꞌ seꞌen nu ka kichen tyian,
chaꞌkanyꞌyaNi ꞌñaan lo chalyuu, chaꞌkulaa
ji Ni ꞌñaan. 21 Xaꞌan Ndiose tyukwi ñaꞌaan
brakanꞌ, chaꞌkaan sañaꞌannu lkaykwiꞌNi.
Naꞌan ꞌa tianꞌ tyukwi ñaꞌaanni, loꞌoNdiose,
suꞌwe ꞌa ñaꞌan Ni tyukwi ñaꞌaan Ni; kanꞌ
chaꞌxaꞌanNi ꞌñaan tyukwiñaꞌaan chaꞌkaan
sa ñaꞌan nu nchka tiꞌNi nde loo la bra kanꞌ.
Ka ꞌin Ni kulo Ni tñan ꞌin nchga lo nan nu
nsuꞌwi chalyuu, loꞌo ngwañaꞌan, ka ꞌin Ni
xaꞌan Ni tyukwi ñaꞌaan siyaꞌ ti.

4
Nchga tsan ka suꞌwe ka tiyean chabiyaꞌ

ꞌin nu nka Xꞌnaan
1 ꞌWan taꞌamsñian chaꞌ ꞌin Jesús, ndiya ꞌa

tiǎnꞌ ꞌwan; ntennuwandaNdiose ꞌñaǎn lka
wan, chaꞌ suꞌwa ngiꞌnian tñan ꞌin Ni. Suꞌwe
ꞌa nka tiyeěn chaꞌ ꞌwan, loꞌo ngwañaꞌan,
xiꞌin chinꞌ tiǎnꞌ xa nu ja ndiꞌiǐn seꞌen ndiꞌin
wan. Kuꞌniwan tñan chaꞌkanun suꞌwechaꞌ
ꞌin nu nka Xꞌnaan niꞌ kasiya ꞌwan.

2 Loꞌo ꞌwan Evodia loꞌo Síntique ni, kuꞌni
wan chaꞌ tlyu tiꞌ ꞌñaǎn chkwiǐnꞌ ska chaꞌ loꞌo
wan: Ndiꞌin chaꞌ suꞌwa ti xuꞌwi tiye wan
loꞌo taꞌa wan. Jesús nu nka Xꞌnaan yꞌni
chaꞌ lka wan taꞌaan, kanꞌ chaꞌ kuꞌni wan
chaꞌ katin chaꞌ wsuun nu nsuꞌwi ꞌwan loꞌo
taꞌa wan. 3 Loꞌo nuꞌwin ni, nu suꞌwe ꞌa
taꞌandaꞌaǎn tñan,nchka tiǎnꞌ chaꞌ tayaaꞌ ꞌin
taꞌa tyukwaa neꞌ kula kanꞌ, chaꞌ ka suꞌwe
tiye neꞌ kanꞌ loꞌo taꞌa neꞌ. Taꞌa tyukwaa neꞌ
kula kanꞌ wa yꞌni ꞌa neꞌ tñan chaꞌ kanen la
chaꞌ suꞌwe ꞌin Jesús nu ngwa xkanꞌ; suꞌwa
ti yꞌni neꞌ kanꞌ tñan loꞌoǔn, loꞌo Clemente,
loꞌoxkaneꞌ taꞌandaꞌanba tñan. Wamdaꞌan
nin nchga neꞌ kanꞌ lo kityi ꞌin Ndiose, seꞌen
ndukwa nin nten nu kaja chalyuu nu ja
tsaa tii ꞌa ꞌin neꞌ.

4 Nchka tiǎnꞌ chaꞌ nchga tsan ka suꞌwe
ka tiye wan chabiyaꞌ ꞌin nu nka Xꞌnaan.
Ni siya tukwa yaꞌ chkwiǐnꞌ chaꞌ kanꞌ loꞌo
wan: ¡Nchka tiǎnꞌ chaꞌka suꞌweka tiyewan!
5Xkwiꞌ chka tꞌnan ꞌa tiꞌwan ꞌin nchga nten,

chaꞌ ka biyaꞌ tiꞌ neꞌ chaꞌ ngwañaꞌan ngiꞌni
wan. Wa ndla ti kan ykwiꞌ Xꞌnaan xiyaꞌ.

6 Ja ska chaꞌ kuwe tiꞌwan seꞌen, jñanwan
chaꞌ ꞌinNdiose chaꞌ ꞌin yañaꞌan ti chaꞌnuka
ꞌwan. Loꞌo ngwañaꞌan, tya wan xuꞌwe ꞌin
Ndiose chaꞌ ꞌin nchga chaꞌ nu nchka ꞌwan,
bra nu chkwiꞌ wan loꞌo Ni. 7 Loꞌo kanꞌ tiin
ti tyiꞌin wan, ni siya ja ka biyaꞌ tiꞌ nten
chalyuu ni chaꞌ lka ꞌwan ngwañaꞌan. Ja
kiꞌya chaꞌ kuxi ke wan bra kanꞌ, ja ka kuxi
kasiya ꞌwan bra kanꞌ, chunꞌ nu wa ngwa
suꞌwa chaꞌ ꞌwan loꞌo Jesucristo.

Xuꞌwi tiyean ꞌin nchga chaꞌ nu suꞌwe la
8 ꞌWan taꞌa msñian chaꞌ ꞌin Krixtu, nde

ñaꞌan tyaꞌan chaꞌ tiye wan tyukwi tyempu
nu ndiꞌin wan lo chalyuu: Tyaꞌan chaꞌ tiye
wan ꞌin nchga chaꞌ nu ñi; loꞌo nchga chaꞌ
nu ngiꞌni tlyu nten ꞌin, nchga ñaꞌan nu ñi
la kuꞌnian loꞌo nten, nchga chaꞌ nu luwi
la xuꞌwi tiyean, nchga chaꞌ nu suꞌwe ꞌa
ñaꞌan, nchga chaꞌ nu suꞌwe ꞌa ndiya tiꞌ neꞌ
ñaꞌan neꞌ, ni siya nchga chaꞌ suꞌwe kanꞌ,
nu ngwañaꞌan suꞌwe ꞌa nchkwiꞌ nten ꞌin,
kanꞌ lka chaꞌ nu ndiꞌin chaꞌ xuꞌwi tiye wan.
9Tyuꞌwi tiꞌwannchgachaꞌnuwayꞌnixaꞌan
wan ꞌñaǎn,ni siya ska chaꞌnuwaynanwan
ti bra nu wa ykwiǐnꞌ chaꞌ kanꞌ loꞌo wan,
ni siya ska chaꞌ nu wa naꞌan wan ngiꞌniǐn;
kanꞌ lka chaꞌ nu ndiꞌin chaꞌ kuꞌni wan, loꞌo
kuꞌni Ndiose chaꞌ tiin ti tyiꞌin niꞌ kasiya
ꞌwan bra kanꞌ.

Suꞌwe ꞌa nka tiye Palyu chaꞌ wa yan loꞌo
neꞌ lomstan seꞌen ndiꞌin yu

10 Suꞌwe ꞌa nka tiyeěn bra nu naꞌaǎn
chaꞌ ngala lomstan nu msuꞌwa wan chaꞌ
mdiyan seꞌen ndiꞌiǐn. Jlyo tiǎnꞌ chaꞌ Jesús
nu nka Xꞌnaan yꞌni chaꞌ ndyuꞌwi tiꞌ wan
ꞌñaǎn xiyaꞌ, kanꞌ chaꞌ suꞌwe ꞌa nka tiyeěn.
Jlyo tiǎnꞌ chaꞌ ja mjlyaa tiꞌ wan ꞌñaǎn, ni
siya ja mjwi ñaꞌan tayaꞌwan ꞌñaǎn ti ngwa
xkanꞌ la. 11 Ja chkwiǐnꞌ chaꞌ lyiji ꞌa chaꞌ
suꞌwe ꞌñaǎn; suꞌwe ꞌa ngalaꞌ tiǎnꞌ loꞌo ya
ñaꞌan ti nan nundyiji ꞌñaǎn. 12Ndiya yaꞌnu
lyiji ꞌa nan ꞌñaǎn, loꞌo ndiya yaꞌ nu kaꞌan ꞌa
nanmjwi ꞌñaǎn; ngwañaꞌanngalaꞌ tiǎnꞌ loꞌo
ya ñaꞌan ti nan nu kaja ꞌñaǎn nchga seꞌen
ndaꞌaǎn lo tñan re. Ja nꞌni chaꞌ ꞌñaǎn ni
siya suꞌwe ꞌa ndyiji nan kuǔn, ni siya ngiteꞌ
tiǎnꞌ; ni siya kaꞌan ꞌa nan nsuꞌwi ꞌñaǎn,
ni siya chinꞌ ꞌa, ja ndlo ꞌa chaꞌ kanꞌ ꞌñaǎn.

13Kwiꞌ Krixtu nda jwersa ꞌñaǎn chaꞌ taloǔn
ꞌin nchga chaꞌ, nan lka nu kaja ꞌñaǎn. 14Ni
siya ngwañaꞌan, suꞌwe ꞌa nka tiyeěn chaꞌ
wa ndayaꞌ wan ꞌñaǎn bra nu ndijiǐn chaꞌ
kuxi nde re.

15 ꞌWan neꞌ Filipos, jlyo tiꞌ wan sa ñaꞌan
ngwa ꞌñaǎn bra nu mdoꞌoǔn lo yuu ꞌin
Macedonia, chaꞌ nu mdaꞌaǎn ykwiǐnꞌ chaꞌ
ꞌin Jesús loꞌo neꞌ kanꞌ; bra kanꞌ ska ta ti
wan nu ngiꞌni tnun wan ꞌin Ndiose nde
kwa, ndawan lomstan chaꞌ ka xuꞌwe ꞌñaǎn,
chaꞌ suꞌwe ꞌa yꞌni xaꞌan wan chaꞌ ꞌin Jesús
bra nu mdiꞌiǐn seꞌen ndiꞌin wan. 16 Loꞌo
ngwañaꞌan, tyun yaꞌ wa nda wan xuꞌwe
ꞌñaǎn chaꞌ kaja chinꞌ nan nu tyijin yuꞌwi
ꞌñaǎn nde kichen Tesalónica. 17Loꞌo siꞌi nan
nka tiyeěn chaꞌ kaja ska chaꞌ suꞌwe ꞌñaǎn,
suꞌwe la nka tiyeěn ni siya kanun suꞌwe
chaꞌ ꞌin Ndiose niꞌ kasiya ꞌwan. 18Nde lka
chaꞌ nu chkwiǐnꞌ loꞌo wan ni: Wa kaꞌan ꞌa
nan ndawan ꞌñaǎn, kanꞌ chaꞌ nchka ꞌa tiǎnꞌ
tyaǎn xuꞌwe ꞌwan; ja ndiya xka nan nu lyiji
ꞌñaǎn bra ni, ti bra nu yan Epafrodito, yan
loꞌo yu nchga chaꞌ suꞌwe nu wa nda wan
ꞌñaǎn. Ñaꞌan tiꞌ ska lomstan nu ndiya ꞌa
tiꞌ Ndiose ꞌin, ska nan nu nxkwa xi ꞌa tyiꞌi
nchga seꞌen, ngwañaꞌan lka chaꞌ suꞌwe nu
nda wan ꞌñaǎn chaꞌ ꞌin Ndiose. 19 Tnun ꞌa
chaꞌ suꞌwe ndiꞌin ꞌin Ndiose, kanꞌ chaꞌ ta Ni
nchga nan nu lyiji chaꞌ tyijin yuꞌwi ꞌwan
lo chalyuu; jlyo tiǎnꞌ chaꞌ ngwañaꞌan ngiꞌni
Xꞌnaan loꞌo nten chabiyaꞌ ꞌin Jesucristo.
20 ¡Tyukwi tyempu kuꞌni tnuan ꞌin Ndiose
Stian sikwa! Ngwañaꞌan ka chaꞌ.

Mslaaꞌ yu ꞌin neꞌ
21 Chabiyaꞌ ꞌin Jesucristo ta ba kasiya

ꞌwan taꞌa wan, taꞌa nten ꞌin Ndiose nu
ndiꞌin nde kwa; kwiꞌ ngwañaꞌan nchka tiꞌ
nchga neꞌ taꞌa ndaꞌan ba nde re. 22 Loꞌo
nchga neꞌ nu msñi chaꞌ ꞌin Ndiose kichen
re, loꞌo neꞌ nu ndiꞌin ngiꞌni tñan niꞌ ñaꞌan
tlyu chaꞌ ꞌin xꞌnaan nu nka ndloo la nu
nka emperador, nchka ꞌa tiꞌ neꞌ chkwiꞌ neꞌ
suꞌwe loꞌo wan.

23Loꞌoǔnnchka ꞌa tiǎnꞌ chaꞌñaꞌan ti kuꞌni
la Jesucristo nu nka Xꞌnaan chaꞌ suꞌwe loꞌo
wan tyukwi tyempu nu ndijyan nde loo la.
Ngwañaꞌan ka chaꞌ.

Kityi nu ngwaꞌan Palyu
ndyaa seꞌen ndiꞌin nten
ꞌin Jesucristo nde kichen

Colosas
1Palyu lkaǎn nu ndaꞌaǎn kityi re. Ndiose

ngulo tñan ꞌñaǎn, kanꞌ chaꞌ ndaꞌaǎn nchk-
wiǐnꞌ chaꞌ ꞌin Jesucristo loꞌo neꞌ xka kichen
nu tijyuꞌ la. Suꞌwa ndiꞌin ba nde re
loꞌo Timu taꞌa msñian chaꞌ ꞌin Krixtu.
2 Msuꞌwaǎn kityi re chaꞌ tsaa seꞌen ndiꞌin
wan nde kichen Colosas kwa, ꞌwan nu wa
ndiꞌin chaꞌ ꞌwan loꞌo Ndiose, ꞌwan nu lka
wan taꞌaanchaꞌwamsñi suꞌwewanchaꞌ ꞌin
Krixtu.
Nde lka chaꞌ nchka tiǎnꞌ, chaꞌ ñaꞌan ti

kuꞌniNdiose Stian chaꞌ suꞌwe loꞌowan, chaꞌ
kuꞌni Ni chaꞌ tiin ti tyiꞌin niꞌ kasiya ꞌwan
seꞌen ndiꞌin wan nde kwa.

Nchkwiꞌ Palyu loꞌo Ndiose chaꞌ ꞌin neꞌ
kanꞌ

3 Bra nu nchkwiꞌ ba loꞌo Ndiose Sti Je-
sucristo nu nka Xꞌnaan chaꞌ ꞌwan, taꞌa ti
ndya ba xuꞌwe ꞌin Ndiose chaꞌ ꞌwan. 4Wa
ynan ba chaꞌ suꞌwe ꞌa msñiwan chaꞌ ꞌin Je-
sucristo, kwiꞌ ngwañaꞌan nchkwiꞌ neꞌ chaꞌ
suꞌwe ꞌa nka tiye wan ñaꞌan wan ꞌin nchga
neꞌ taꞌamsñiwan chaꞌ ꞌin Ndiose. 5Ti kulo,
bra nu ynan wan chaꞌ suꞌwe ꞌin Ndiose nu
chañi lka, chaꞌ kanꞌ lka nu kulaa ꞌñaan ꞌin
nchga chaꞌ kuxi, bra kanꞌ ngwa biyaꞌ tiꞌ
wan chaꞌ ti nsuꞌwi xka chaꞌ nu tnun la nu
kaja ꞌñaannde loo la, bra nu kalaan la seꞌen
ndiꞌinNdiose. La kanꞌndiꞌin chaꞌ kanꞌ, chaꞌ
ꞌwan. 6 Wa ndijyan nganen la chaꞌ suꞌwe
ꞌin Jesús kanꞌ tyukwi ñaꞌaan chalyuu, loꞌo
ngwañaꞌannchka suꞌwekasiya ꞌinntenbra
nu nganan neꞌ chaꞌ kanꞌ. Kwiꞌ ngwañaꞌan
ngwa bra nu ynan wan chaꞌ kanꞌ ti kulo;
ti bra kanꞌ ynan wan chaꞌ ngiꞌni ꞌa Ndiose
chaꞌ suꞌwe loꞌo nten, bra kanꞌ ngwa biyaꞌ tiꞌ
wan chaꞌ chañi ꞌa lka chaꞌ kanꞌ. 7Wa ynan
wanchaꞌkanꞌbranungwaꞌuEpafras ꞌwan;
suꞌwe ꞌa ngiꞌni yu kanꞌ tñan ꞌin Krixtu loꞌo
ba. Jlyo tiꞌ ba chaꞌ suꞌwe ꞌa nchkwiꞌ yu chaꞌ
ꞌin Krixtu loꞌo neꞌ nchga seꞌen ndaꞌan yu
chaꞌ ꞌwa. 8 Ti kwiꞌ yu kanꞌ lka nu ytsaꞌ ꞌwa
chaꞌnungiꞌni Tyiꞌi Ndiose chaꞌ suꞌwe ꞌanka
tiye wan ñaꞌan wan ꞌin xka ta nten.

9Kanꞌ chaꞌ taꞌa ti nchkwiꞌ ba loꞌo Ndiose
chaꞌ ꞌwan; ti bra nu ynan ba chaꞌ wa
msñi wan chaꞌ kanꞌ, njñan ba xuꞌwe ꞌin
Ndiose chaꞌ ta Ni chabiyaꞌ chaꞌ ka biyaꞌ
ji tiꞌ wan nchga tñan nu nchka tiꞌ Ni chaꞌ
kuꞌni wan. Kwiꞌ ngwañaꞌan njñan ba ꞌin
Ni chaꞌ ka tyaꞌan suꞌwe chaꞌ tiye wan, chaꞌ
ka kiꞌya suꞌwe wan kwenta chabiyaꞌ ꞌin
Tyiꞌi Ndiose. 10 Kanꞌ chaꞌ nchga tsan nu
ndiꞌin wan lo chalyuu ka kuꞌni wan tñan,
ti kwiꞌ tñan nu nchka tiꞌ Ndiose chaꞌ kuꞌni
wan; ka kuꞌni wan nchga lo tñan nu suꞌwe
chaꞌ ꞌin Ndiose bra kanꞌ, ka ka biyaꞌ la
tiꞌ wan sa ñaꞌan ndiꞌin nchga chaꞌ ꞌin Ni.
11Tnun ꞌa tñan ngiꞌni Ndiose nde seꞌen tlyu
la seꞌen ndiꞌin Ni; kanꞌ chaꞌ njñaǎn ꞌin Ni
chaꞌ ta Ni ti kwiꞌ jwersa kanꞌ ꞌwan, chaꞌ ka
ngula la tiꞌ wan niꞌ kasiya ꞌwan, chaꞌ talo
wan ꞌin nchga chaꞌ kuxi nu tyukwa wan.
12 Loꞌo tya wan xuꞌwe ꞌin Ndiose Sti wan
nu nda chabiyaꞌ chaꞌ kaja chaꞌ suꞌwe ꞌwan,
ti kwiꞌ chaꞌ suꞌwe nu ndiꞌin seꞌen ndiꞌin
Ndiose chaꞌ kaja ꞌin nten, bra nu kala neꞌ
seꞌen ndukwa Ndiose nu xaa ꞌa. 13 Nan
wa ngulaa Ni ꞌñaan,wa yꞌni tyii Ni chalyuu
tla seꞌen mdaꞌaan sꞌni, loꞌo ni, wa ngwaꞌu
Ni xka tuwiin ꞌñaan nu tsaan chalyuu kwi
seꞌen nka Krixtu ndloo la ꞌñaan. SñiꞌNdiose
lka Krixtu, loꞌo ndiya ꞌa tiꞌ Ndiose ꞌin yu;
14 chunꞌ tñan nu yꞌni Krixtu wamdoꞌo laan
ꞌin nchga chaꞌ kuxi, chunꞌKrixtuwa yꞌniNi
chaꞌ tlyu tiꞌ ꞌñaan ꞌin kiꞌya nu ndiꞌin ꞌñaan
loꞌo Ni.

Suꞌwe ti ndiꞌian loꞌoNdiose chunꞌ nu ngu-
jwi Krixtu lo wsi

15 Ja nchka ꞌñaan ñaꞌaan ꞌin Ndiose siyaꞌ
ti; branuyanKrixtuSñiꞌNdiose lo chalyuu,
bra kanꞌ mjwi chabiyaꞌ ꞌñaan ñaꞌaan ꞌin
Ndiose. Ti kwiꞌ Krixtu kanꞌ lka numdiꞌin ti
kulo la loꞌoNdiose, loꞌo kwiꞌNi lkaNi ndloo
ꞌin nchga lo nan nu ngwiñanNi lo chalyuu.
16 Suꞌwa mdiꞌin Krixtu loꞌo Ndiose Sti Ni
bra nu mdyisnan ndyaꞌ chalyuu, ni siya
ndyaꞌ tyukwiñaꞌaanniꞌkwan, ni siyandyaꞌ
tyukwi ñaꞌaan lo chalyuu. Wa ngwiñan Ni
nchganannunchkañaꞌaan lo chalyuu; loꞌo
ngwiñan Ni nchga nan nu ja nchka ñaꞌaan,
ñaꞌan tiꞌ nchga kwiꞌin nu nka ndloo nde
niꞌ kwan; kwiꞌ ngwañaꞌan, wa ngwiñan Ni
nchgaxꞌnannukulo tñan ꞌin nten, ni siya lo
chalyuu, ni siya nde niꞌ kwan. Loꞌo Krixtu

kanꞌ ndyaꞌ nchga lo nan sikwa; ti kwiꞌ ti
chaꞌ wa ndyaꞌ ran chaꞌ ka kuꞌni tnuun ꞌin
Ni. 17Wa lka ndiꞌin Krixtu bra nu ti ji tyaꞌ
chalyuu, loꞌo ngwañaꞌan nchga tsan ngiꞌni
Ni tñan chaꞌ tyiꞌin suꞌwe ti nchga nan nu
nsuꞌwi lo chalyuu. 18 Ti kwiꞌ Ni lka Ni
ndloo ꞌin nchga ta nten nu ngiꞌni tnun ꞌin
Ndiose sa tlyu ti, ti kwiꞌ Ni nda Ni chalyuu
ꞌin neꞌ kanꞌ. Ti kwiꞌ Krixtu lka nu kulo
ndukwa la ndyuꞌu xiyaꞌ bra nu ngujwi yu,
chaꞌ bra kanꞌ ka ꞌin Ni tyukwa Ni seꞌen lka
Ni ndloo la ꞌin nchga nan. 19Wa ndukwin
Ndiose chaꞌ ka Sñiꞌ sa ñaꞌannu lka ykwiꞌNi,
20 chaꞌ ngwañaꞌan ngwa tiꞌNi kuꞌni Ni, chaꞌ
xiyaꞌkaNindloo ꞌin tyukwiñaꞌaan chalyuu
chunꞌ tñan nu yꞌni Krixtu. Suꞌwe ti ndiꞌian
loꞌo Ndiose chaꞌ nu wa ngujwi Krixtu lo
wsi chaꞌ katin kiꞌya ꞌñaan; ngwañaꞌan yꞌni
Krixtu chaꞌ xiyaꞌ tyiꞌin tyukwi ñaꞌaan cha-
lyuu chaꞌ ꞌinNdiose, ni siya nde lo chalyuu,
ni siya nde niꞌ kwan.

21Nu ngwa sꞌni la, tijyuꞌ ꞌa mdaꞌan wan
ꞌin Ndiose; taꞌa wsuun Ndiose ngwa wan
bra kanꞌ siꞌya chaꞌ kuxi numdaꞌan chaꞌ tiye
wan, siꞌya chaꞌ kuxi nu yꞌni wan. Loꞌo ni,
wa yꞌni Ni chaꞌ katin kiꞌya nu ndukwi wan
ꞌin Ndiose, 22 chunꞌ chaꞌ nu mdijin tyukwi
ñaꞌaan Krixtu Sñiꞌ Ni nu tiꞌí bra nu yjwi
neꞌ ꞌin yu lo wsi. Ngwañaꞌan yꞌni Ni ti bra
kanꞌ chaꞌ ka wan nten ꞌin Ndiose, chaꞌ nu
ja tyiꞌin ꞌa yuweꞌ ꞌwan siyaꞌ ti. Kanꞌ chaꞌ ja
tyiꞌin ꞌa kiꞌya ꞌwan tloo Ni, bra nu tyaan Ni
tyaan yꞌya Ni ꞌñaan chaꞌ tsaa loꞌo Ni ꞌñaan
nde seꞌen ndiꞌin Ni. 23 Ñaꞌan ti ndloo ꞌa
chaꞌ ꞌwan chaꞌ lye la kanun tsaa chaꞌ ꞌin
Krixtuniꞌkasiya ꞌwan, chaꞌKrixtu lka seꞌen
ndukwa kiyaꞌ nchga chaꞌ kanꞌ. Ja ta wan
chabiyaꞌ chaꞌ kwiñi lyoꞌo nten ꞌwan. Si
xñi wan chaꞌ nu nchkwiꞌ neꞌ kanꞌ, ja ka ꞌa
tyaꞌan chaꞌ tiye wan ꞌin chaꞌ suꞌwe nu kaja
ꞌwan nde loo la, ti kwiꞌ chaꞌ nu wa ynan
wan ti kulo. Chunꞌ chaꞌ suꞌwe ꞌin Krixtu
kanꞌ, kanꞌ chaꞌ ndaꞌan nten tyukwi ñaꞌaan
chalyuu nchkwiꞌ neꞌ chaꞌ kanꞌ loꞌo xka ta
nten. Loꞌo ngwañaꞌan naꞌ, Palyu, ndaꞌaǎn
ꞌaǎn lo tñan kanꞌ.

Ngiꞌni Palyu tñan chaꞌ ꞌin nten nu msñi
chaꞌ ꞌin Ndiose nchga kichen

24 Suꞌwe nxkeꞌ tiǎnꞌ ni siya wa mdijiǐn
chinꞌ nu tiꞌí chaꞌ ꞌwan; suꞌwe nxkeꞌ tiǎnꞌ
chaꞌ ndijiǐn nu tiꞌí chaꞌ ka suꞌwe chaꞌ ꞌin

nchga tantennumsñi chaꞌ ꞌinKrixtunchga
kichen. Loꞌo Krixtu ni, mdijin ꞌa Ni nu tiꞌí
lo chalyuu chaꞌ ꞌñaan, chaꞌ kaan nten ꞌin
ykwiꞌ Ni; kwiꞌ ngwañaꞌan naꞌ, ndijiǐn nu
tiꞌí, chaꞌ nu ndiꞌin chaꞌ ka suꞌwa chaꞌ ꞌñaan
taꞌaan loꞌo ykwiꞌ Krixtu bra nu mdijian nu
tiꞌí lo chalyuu re chaꞌ wa ytean chaꞌ ꞌin
Krixtu. 25 Ndiose lka nu wa nda tñan re
ꞌñaǎn, chaꞌ kaǎn tñan ꞌin nchga wan nu wa
msñiwan chaꞌ ꞌin Ni nchga kichen, chaꞌ ka
ngula la tiꞌ niꞌ kasiya ꞌwan. Loꞌo ti ndiꞌin
la chaꞌ chkwiǐnꞌ chaꞌ ꞌin Krixtu loꞌo xka ta
nten sa ñaꞌan nu tyii kunan neꞌ chaꞌ re.
26 Tyukwi tyempu nu ngwa sꞌni, ja ngwa
ka biyaꞌ tiꞌ nten chaꞌ re; wamdiꞌin nchkunꞌ
chaꞌ re ꞌin neꞌ. Loꞌo ni, wa ngwaꞌu Ndiose
chaꞌ re ꞌin nchga nten nu ndiꞌin chaꞌ ꞌin
Ni. 27 Ska chaꞌ tnun nu suꞌwe ꞌa lka chaꞌ
re, ska chaꞌ nu ndiꞌin chaꞌ kunan nchga lo
nten chalyuu lka chaꞌ ꞌinNdiose re; jamjwi
chabiyaꞌ chaꞌ ka biyaꞌ tiꞌ nten chaꞌ re nu
ngwa sꞌni. Nde lka chaꞌ nu ja ya kunan
nten: Ka tyiꞌin Krixtu loꞌoan lo chalyuu, ni
siya ni ti; loꞌo ngwañaꞌan chunꞌ ndiꞌin la ka
tyiꞌin chaꞌ ꞌñaan loꞌo Ndiose la seꞌen tlyu nu
xaa ꞌa seꞌen ndiꞌin Ni.

28 Kanꞌ chaꞌ lye ꞌa nchkwiꞌ ba chaꞌ ꞌin
Krixtu loꞌo nchga nten; suꞌwe ti, tiyaꞌ ti
nduꞌu ba chaꞌ re ꞌin neꞌ, lye ꞌa nchkwiꞌ ba
loꞌo neꞌ chaꞌ ja kuꞌni ꞌa neꞌ chaꞌ kuxi. Nchka
ꞌa tiꞌ ba chaꞌ ka suꞌwe ꞌa ka tiye nchga nten
tloo Krixtu bra nu kala neꞌ seꞌen ndiꞌin
Ndiose. 29 Kanꞌ chaꞌ lye ꞌa ngiꞌniǐn tñan;
ngula ꞌa tñan ngiꞌniǐn, loꞌo ngwañaꞌan tlyu
ꞌa jwersa nda ykwiꞌKrixtu ꞌñaǎn chaꞌ xuꞌwi
niꞌ kasiya ꞌñaǎn, chaꞌ taloǔn kuꞌniǐn tñan re.

2
1 Chkwiǐnꞌ ska chaꞌ loꞌo wan ni, chaꞌ ka

biyaꞌ tiꞌ wan chaꞌ lye ꞌa ngiꞌniǐn tñan chaꞌ
ꞌwan, loꞌo chaꞌ ꞌin neꞌ kichen Laodicea, loꞌo
chaꞌ ꞌin tyun ꞌa nten, ni siya ti ji xuꞌwi lyo
neꞌ ꞌñaǎn. 2 Kanꞌ chaꞌ ngiꞌniǐn tñan, chaꞌ
ka tukwi la tiye neꞌ chaꞌ ꞌin Ndiose, chaꞌ
suꞌwa ka tiye neꞌ loꞌo xka ta taꞌa neꞌ. Bra
kanꞌ ja kutsen neꞌ bra nu chkwiꞌ neꞌ chaꞌ
ꞌin Krixtu, chaꞌ suꞌwe ꞌa nchka biyaꞌ tiꞌ neꞌ
chaꞌ re. Ngwañaꞌan tyija lyo chaꞌ ꞌin neꞌ,
chaꞌ kwiꞌ chaꞌ ꞌin Krixtu nchkwiꞌ chaꞌ re,
ti kwiꞌ chaꞌ ꞌin Ndiose nu ja ya ka biyaꞌ tiꞌ
nten nu ngwa sꞌni. 3 Chunꞌ chaꞌ nu msñian
chaꞌ ꞌin Krixtu, kanꞌ chaꞌ ka biyaꞌ tianꞌ la

seꞌen ndukwa kiyaꞌ nchga chaꞌ nu nka tiye
Ndiose, ni siya nchga chaꞌ nu ndiꞌya ke Ni
chaꞌ kuꞌni Ni lo chalyuu. 4 Nchka ꞌa tiǎnꞌ
chaꞌ ja tukwin kwiñi lyoꞌo ꞌwan, ni siya
xkeꞌ tiꞌwan chaꞌ suꞌwe ꞌa nchkwiꞌ neꞌ kanꞌ;
kanꞌ chaꞌ nchkwiǐnꞌ loꞌo wan ngwañaꞌan.
5 Ni siya ja ndiꞌiǐn ꞌaǎn loꞌo wan ni, taꞌa ti
ndyuꞌwi tiǎnꞌ ꞌwan. Suꞌwe ꞌa ngwa tiyeěn
bra nu ynaǎn chaꞌ suꞌwe ꞌa msñi wan chaꞌ
ꞌin Krixtu. Kwiꞌ ngwañaꞌan, suꞌwe ꞌa nka
tiyeěn ni, chaꞌ suꞌwe ti ndiꞌin wan loꞌo
nchga taꞌamsñiwan chaꞌ ꞌin Ndiose.

6 Nan wa msñi wan chaꞌ ꞌin Jesucristo
chaꞌ ka Ni Xꞌnan wan, kanꞌ chaꞌ kiꞌya wan
kwenta chaꞌ suꞌwa ka tiye wan loꞌo Ni
nchga tsan bra nu tyiꞌin wan lo chalyuu.
7 Ngwañaꞌan xñi suꞌwe wan chaꞌ ꞌin Jesús,
chaꞌ ka biyaꞌ tiꞌ wan nchga seꞌen ndukwa
kiyaꞌ chaꞌ kanꞌ; chaꞌ Jesús ni, kanꞌ lka kiyaꞌ
nchga chaꞌ nu wa msñian, ti kwiꞌ chaꞌ nu
ngwaꞌu neꞌ ꞌwan nu ngwa bra kanꞌ. Loꞌo
ngwañaꞌan, nchga tsan tya wan xuꞌwe ꞌin
Krixtu bra kanꞌ.

Wankwan neꞌ chabiyaꞌ ꞌin Krixtu
8 Kiꞌya suꞌwe wan kwenta sikwa, chaꞌ

ja tukwin ka ꞌin kwiñi lyoꞌo ꞌwan loꞌo ya
ñaꞌan ti chaꞌkwiñinu chkwiꞌnten loꞌowan,
ni siya sa ꞌa chkwiꞌ neꞌ kanꞌ. Siꞌi Krixtu
nu ngulo tñan ꞌin neꞌ kanꞌ chaꞌ chkwiꞌ neꞌ
ngwañaꞌan, kwentu lka kanꞌ; chaꞌ kwiñinu
nchkwiꞌ nten chalyuu ti, kanꞌ lka chaꞌ nu
nchkwiꞌ neꞌ kanꞌ, ni siya nchkwiꞌ neꞌ chaꞌ
ꞌin ska joꞌo, ni siya nchkwiꞌ neꞌ chaꞌ ꞌin ska
kwiꞌin nu nsuꞌwi lo chalyuu.

9Krixtu ni, suꞌwa ñaꞌan nchka tiꞌ Ndiose
Stian, ngwañaꞌan ngwa Krixtu bra nu yan
yu lo chalyuu. 10 Ti kwiꞌ Krixtu nka ndloo
la ꞌin nchga nu lka xꞌnaan, loꞌo ꞌin nchga
kwiꞌin nu nka ndloo; loꞌo ꞌwan ni, chunꞌ
chaꞌ ndiꞌin chaꞌ ꞌwan loꞌo Krixtu, kanꞌ chaꞌ
ndiꞌin Ndiose loꞌo wan, chaꞌ ngwa suꞌwa
chaꞌ ꞌwan loꞌo Krixtu. 11 Kwiꞌ ngwañaꞌan,
chabiyaꞌ ꞌin Krixtu wa nkwan wan; loꞌo
siꞌi chaꞌ msiꞌyu lo kijin wan bra nu nkwan
wan sa ñaꞌan nu ngiꞌni neꞌ judío loꞌo sñiꞌ,
ti kwiꞌ Krixtu nkwan ꞌwan bra nu wa yꞌni
tyii Ni kiꞌya nu ndiꞌin ꞌwan chaꞌ lka wan
nten chalyuu. 12 Bra nu mdukwatya wan
ni, ñaꞌan tiꞌ si wa ngutsiꞌ wan niꞌ kwaa
loꞌoKrixtu, ngwañaꞌanngwawan; loꞌokanꞌ

ñaꞌan tiꞌ si wa ndyuꞌu wan suꞌwa ti loꞌo
Krixtu xiyaꞌ, ngwañaꞌan ndyoꞌo chaꞌ kanꞌ
bra kanꞌ. Ndiose lka nu yꞌni chaꞌ ndyuꞌu
wan, chaꞌ ndiꞌin chaꞌ ꞌwan loꞌo Ni. 13Ñaꞌan
tiꞌ si wa ngujwi wan, ngwañaꞌan ndyoꞌo
chaꞌ ꞌwan, chaꞌ nu mdiꞌin ꞌa kiꞌya ꞌwan
loꞌo Ndiose. Kanꞌ chaꞌ ja mjwi ñaꞌan nu
lkwan Ndiose ꞌwan bra kanꞌ, chaꞌ ja mdiꞌin
chaꞌ ꞌwan siyaꞌ ti loꞌo Ni nu ngwa bra kanꞌ.
Loꞌo ni, wa yꞌni Ni chaꞌ ndyuꞌu wan xiyaꞌ
sa ñaꞌan nu ndyuꞌu Krixtu. Wa yꞌni Ni
chaꞌ tlyu tiꞌ ꞌñaan ꞌin nchga kiꞌya nu nduk-
wian ꞌin Ni. 14 Wa yꞌni tyii Ni ꞌin yuweꞌ
nu nganun chuanꞌ chaꞌ ꞌin kiꞌya nu ndiꞌin
ꞌñaan. Ti ngwa sꞌni wa nganun yuweꞌ kanꞌ
chuanꞌ, chaꞌ ndukwa nchga tñan nu ndiꞌin
chaꞌ kuꞌnian chaꞌ ꞌin Ndiose lo kityi kula
kanꞌ. Loꞌo ni, ti bra nu mjiꞌin kaꞌan neꞌ ꞌin
Krixtu lowsi, ti brakanꞌwayꞌni tyiiNi kiꞌya
kanꞌ ꞌñaan siyaꞌ ti. 15 Ti kwiꞌ lo wsi kanꞌwa
mdijin lyo Krixtu ꞌin nchga nu nka ndloo
la ꞌin chaꞌ kuxi nu nsuꞌwi lo chalyuu, loꞌo
ꞌin nchga kwiꞌin kuxi nu nka ndloo la ꞌñaan
nten chalyuu. Xa wa yꞌni tlyu Ndiose ꞌin
Krixtu chunꞌmdijin lyo yu ꞌin nchga xꞌnan
chaꞌ kuxi kanꞌ, bra kanꞌ ndyaa loꞌo Krixtu
ꞌin xꞌnan chaꞌ kuxi kanꞌ laja nten kaꞌan, nu
sa tlyu ti ndoꞌo tuwiin chaꞌ ñaꞌan kwiꞌya
nchga nten chaꞌ wa mdijin lyo Krixtu ꞌin
nchga xꞌnan chaꞌ kuxi.

Suꞌwe ꞌa lka nchga chaꞌ suꞌwe nu nda
Ndiose

16 Ja ta wan chabiyaꞌ chaꞌ kulo xka nten
tñan ꞌwan sikwa, nan lka nu ku wan, nan
lka nu koꞌo wan chaꞌ kuꞌni kti wan ꞌin
Ndiose. Kwiꞌ ngwañaꞌan, ja suꞌwe si kulo
neꞌ tñan ꞌwan ni tsan kuꞌni wan taꞌa; ni
siya taꞌa nu nxitñaanꞌ nu ndyukwi snuꞌ
tsan, ni siya taꞌa chaꞌ koꞌ kuneꞌ, ni siya
xka la taꞌa nu ngiꞌni neꞌ ska niꞌ yijan ti,
ja ndiꞌin chaꞌ tukwa wan chaꞌ nchkwiꞌ neꞌ
kanꞌ siyaꞌ ti. 17 Sꞌni la xkwiꞌ taꞌa kanꞌ ngiꞌni
nten lo chalyuu, chaꞌ ka biyaꞌ tiꞌ neꞌ nchga
chaꞌ nu ngwa tiꞌ Ndiose chkwiꞌ loꞌo neꞌ
nu ngwa bra kanꞌ; loꞌo ni, wa yan ykwiꞌ
Krixtu lo chalyuu, kanꞌ chaꞌ ja ndiꞌin chaꞌ
tukwaan chaꞌ kula kanꞌ. Wa naꞌaan ꞌin
Krixtu, kanꞌ lka nu chañi ka. 18 Ja kuwe
tiꞌ wan ꞌin ya ñaꞌan ti nten nu kuꞌni siyeꞌ
loꞌo wan, neꞌ nu kti la ngiꞌni, nxkeꞌ tiꞌ neꞌ,
chaꞌ ngiꞌni tnun neꞌ ꞌin ska angajle nde niꞌ

kwan; siꞌi ꞌin Ndiose ykwiꞌ ngiꞌni tnun neꞌ
kanꞌ. Nten nu ngiꞌni ngwañaꞌan, nxkeꞌ tiꞌ
neꞌ chaꞌ Ndiose ngwaꞌu xka chaꞌ nu suꞌwe
la ꞌin neꞌ. Lye ꞌa ngiꞌni siyeꞌ neꞌ kanꞌ loꞌo
taꞌa nten neꞌ, ni siya ja ndiꞌin chaꞌ kuꞌni neꞌ
kanꞌ ngwañaꞌan, chaꞌ ñaꞌan ti ndiꞌin chaꞌ
kuxi niꞌ kasiya ꞌin neꞌ; 19 loꞌo ja ndukwa ꞌa
neꞌ kanꞌ chaꞌ nchkwiꞌ Krixtu nu nka ndloo
la ꞌñaan. Krixtu nduun loo la ꞌin nchga ta
nten nu ngiꞌni tnun ꞌin Ndiose nchga seꞌen;
kanꞌ chaꞌ suꞌwa ꞌa chaꞌ ꞌñaan loꞌo xka la taꞌa
ntean, kanꞌ chaꞌ suꞌwe la ndiꞌin chaꞌ ꞌñaan
loꞌo Ndiose, chaꞌ kaꞌan la tñan ngiꞌni Krixtu
niꞌ kasiya ꞌin nten ꞌin Ni, sa ñaꞌan nu nchka
tiꞌNdiose chaꞌ ka.

20 ꞌWan ni, wamxnunwan ꞌin xka la joꞌo
nu ngwa xꞌnan wan nu ngwa sꞌni la, wa
mxnunwan ꞌin nchga chaꞌ nu ndyaa ñaꞌan
ꞌa tiꞌ nten chalyuu. Ti bra nu ngujwi Krixtu
lo wsi chaꞌ kuꞌni tyii ꞌin nchga chaꞌ kuxi
kanꞌ, ti bra kanꞌ wa mxnun wan chaꞌ kuxi
kanꞌ. Ja ndiꞌin chaꞌ ti kuꞌni wan sa ñaꞌan
nungiꞌni xka tanten chalyuu; jandiꞌin chaꞌ
tukwa wan xka ta tñan nu ndlo neꞌ ꞌwan,
21 bra nu chkwiꞌ neꞌ chaꞌ re: “Kti ꞌa nan
kwa. Ja kalaꞌwan ꞌin ran, ja kuwan ꞌin ran”
chkwiꞌ neꞌ. 22 Loꞌo nchga nan kanꞌ, tsaa
tii ran; yaꞌ nu ngwa kastu ran, ja ñaꞌaan
ꞌaan ꞌin ran bra kanꞌ. Bra nu chkwiꞌ neꞌ
ngwañaꞌan, ska tñan nu ngiꞌni nten cha-
lyuu ti lka kanꞌ. 23 Suꞌwe ꞌa ndyoꞌo chaꞌ
kanꞌ, mskeꞌ tianꞌ nu ngwa sꞌni. Mdatsaa
ꞌa chaꞌ kanꞌ ꞌñaan chaꞌ kuꞌni tnuan ꞌin joꞌo
kanꞌ; yꞌni chaꞌ kanꞌ chaꞌ kti ꞌa mdiꞌian, loꞌo
mdaan nu tiꞌí ꞌñaan tyukwi ñaꞌaan. Chañi
chaꞌ ngwañaꞌan yꞌni chaꞌ kula kanꞌ; loꞌo siꞌi
ngwañaꞌan ndiꞌin chaꞌ ka, chaꞌ ka tiin chaꞌ
kuxi numdiya ꞌa tianꞌ nu ngwa sꞌni la.

3
1 ꞌWanni,wamjwi xka chalyuukwi ꞌwan

chunꞌwangwasuꞌwachaꞌ ꞌwan loꞌoKrixtu;
kanꞌ chaꞌ sikwa, lye tyaꞌan chaꞌ tiye wan
nchga chaꞌ suꞌwe nu ndiꞌin ꞌin Krixtu, chaꞌ
ndukwa Krixtu laꞌa seꞌen kwin ꞌin Ndiose.
2Ndiꞌin chaꞌ kanun tsaa chaꞌ ꞌin Krixtu niꞌ
kasiya ꞌwan, loꞌo ja ndiꞌin chaꞌ kalaꞌ tiꞌwan
loꞌo nchga chaꞌ kuxi nu nsuꞌwi lo chalyuu.
3 Loꞌo ni, ja ndiꞌin ꞌa chaꞌ ꞌwan loꞌo chaꞌ
kuxi nu nsuꞌwi lo chalyuu; wa ndiꞌin suꞌwe
chaꞌ ꞌwan loꞌo Ndiose chunꞌ tñan nu yꞌni
Krixtu. 4 Xka chalyuu kwi nu mjwi ꞌwan

chunꞌ Krixtu ni, kanꞌ lka chaꞌ nu ndloo la
ꞌwan. Suꞌwa ti tyituunwan loꞌoKrixtu tsan
kanꞌ, bra nu tyoꞌo tukwa Ni tyaan Ni xiyaꞌ;
bra kanꞌ ka suꞌwa chaꞌ ꞌwan loꞌo Krixtu bra
nu ka tlyu la chaꞌ ꞌin Ni, nde seꞌen ndiꞌin
Ndiose Sti Ni.

Wa mxnun tiꞌin neꞌ chalyuu kula ꞌin neꞌ
chaꞌ kaja xka chalyuu kwi ꞌin neꞌ

5Kuꞌni tyiiwannchga chaꞌ kuxi nundiya
ꞌa tiꞌ wan sikwa: ja kuꞌni wan chaꞌ kuxi
loꞌo kwilyoꞌo xka nten, ja kuꞌni wan chaꞌ
chen ñaꞌan loꞌo taꞌa nten wan, ja xitukwi
tiꞌ wan ꞌin taꞌa nten wan, kuꞌni tyii wan
nchga lo chaꞌ kuxi nu ndaꞌan ꞌa chaꞌ tiye
wan chaꞌ kuꞌniwan, ja xitukwi tiꞌwan skaa
chaꞌ suꞌwe nu nsuꞌwi ꞌin nten chalyuu. Ska
nan nu nxitukwi tianꞌ ni, suꞌwa ti lka chaꞌ
kuxi kanꞌ ñaꞌan tiꞌ si kuꞌni tnuan ꞌin ska
nkwin joꞌo. 6Msinꞌ ꞌa tiꞌ Ndiose ꞌin nten nu
ngiꞌni chaꞌ kuxi ngwañaꞌan. 7 Ti kwiꞌ taꞌa
chaꞌ kuxi kanꞌ yꞌni wan nchga seꞌenmdiꞌin
wan nu ngwa sꞌni la, 8 loꞌo ni, ndiꞌin chaꞌ
kulaa yaꞌwan nchga chaꞌ kuxi kanꞌ; ni siya
taꞌa ti msinꞌ ꞌa tiꞌwan nu ngwa sꞌni, ni siya
liyeꞌ tiꞌwan ꞌin taꞌa nten wan nu ngwa bra
kanꞌ, ja kuꞌni ꞌawanngwañaꞌanni. Kwiꞌng-
wañaꞌan, ja chkwiꞌ ꞌa wan kwentu ꞌin taꞌa
nten wan, ja chkwiꞌ wan chaꞌ chen ñaꞌan
loꞌo taꞌa nten wan. 9 Ja chkwiꞌ wan chaꞌ
kwiñi loꞌo taꞌa wan; nan wa ngulaa tiꞌin
wan chalyuu kula ꞌwan, kwiꞌ ngwañaꞌan
wa ngulaa yaꞌwan nchga chaꞌ kuxi nu yꞌni
wan ti sꞌni, 10 loꞌo ni, wa mjwi xka chalyuu
kwi ꞌwan. Xka lo nten lka wan ni; wa
mxaꞌan Ndiose nchga chaꞌ nu nsuꞌwi niꞌ
kasiya ꞌwan ni, chaꞌ ka wan sa ñaꞌan nu
nchka tiꞌNdiose, laja nu ngiꞌni xaꞌan ji wan
nchga chaꞌ nu ndiꞌin ꞌin Ni. 11Kanꞌ chaꞌ ni,
ja ndloo ꞌa chaꞌ ꞌñaan loꞌo taꞌaan, ni siya ti
kwiꞌneꞌ judío lkaan, ni siya siꞌi neꞌ judío lka
wan; ja nꞌni chaꞌ ꞌñaan ni siya wa nkwaan,
ni siya ja ya lkwaan; ja nꞌni chaꞌ ꞌñaan ni
siyaneꞌ xka laꞌa tsuꞌ tujoꞌo lkaan, ni siya lye
ꞌa nsuꞌwian niꞌ kixinꞌ, ni siya neꞌ nu ndiꞌin
suꞌwe ti lkaan, ni siya msu nu msiꞌi nten ti
lka wan chaꞌ kuꞌni wan tñan ꞌin nten xuꞌwe
ti. Ja ndloo ꞌa chaꞌ kanꞌ ꞌñaan ni, chaꞌ ska
ti Krixtu lka nu ndloo la ꞌñaan. Loꞌo ndiꞌin
Krixtu loꞌo nchga nten ꞌin Ni, sa ñaꞌan nu
nchka tiꞌ neꞌ, loꞌo nchga seꞌen ndiꞌin neꞌ.

12 Nten ꞌin Ndiose lka wan sikwa; nan
wa ngulo suwi Ni ꞌwan, chaꞌ suꞌwe ꞌa nka
tiye Ni ñaꞌan Ni ꞌwan. Kanꞌ chaꞌ ndiꞌin chaꞌ
chka tꞌnan tiꞌ wan ꞌin xka ta nten; suꞌwe ti
kuꞌni wan loꞌo neꞌ, ja kuꞌni siyeꞌ wan loꞌo
neꞌ; tiyaꞌ ti chkwiꞌwan loꞌoneꞌ, kuꞌni ꞌawan
chaꞌ tlyu tiꞌ ꞌin neꞌ. 13 Talo wan ꞌin xka ta
nten taꞌa wan sikwa, loꞌo kuꞌni wan chaꞌ
tlyu tiꞌ ꞌin neꞌ si ndiꞌin kiꞌya ꞌin neꞌ loꞌowan.
Sa ñaꞌan nu ngiꞌni Xꞌnaan chaꞌ tlyu tiꞌ ꞌwan,
ngwañaꞌan ndiꞌin chaꞌ kuꞌni wan chaꞌ tlyu
tiꞌ ꞌin taꞌa nten wan. 14 Kwiꞌ ngwañaꞌan,
suꞌwe ꞌa ka tiyewan ñaꞌanwan ꞌin nchga la
taꞌa wan, chaꞌ ngwañaꞌan ka suꞌwa ꞌa chaꞌ
ꞌwan loꞌoneꞌbrakanꞌ. 15Tiin ti tyiꞌin kasiya
ꞌwan sikwa, chaꞌ Ndiose nka ndloo ꞌwan;
wa ngulo suwi Ni ꞌwan, loꞌo ꞌin xka la nten
taꞌa wan, chaꞌ ka wan ska ta ti nten chaꞌ
ꞌin Ndiose. Loꞌo ngwañaꞌan, suꞌwe si nchga
bra tyawanxuꞌwe ꞌinNdiose chaꞌ ꞌinnchga
lo nan.

16 Ndiꞌin chaꞌ kanun tyukwi chaꞌ ꞌin
Krixtuniꞌkasiya ꞌwan. Suꞌwe ꞌandyoꞌochaꞌ
kanꞌ, kanꞌ chaꞌ suꞌweti kwaꞌuwanchaꞌkanꞌ
ꞌin taꞌa wan sa ñaꞌan yaꞌ nu kunan suꞌwe
nchga nten. Kwiꞌ ngwañaꞌan, kula tuꞌwa
wan nchga lo kantu nu nsuꞌwi ꞌin Ndiose,
ni siya salmos nu ndukwa lo kityi ti sꞌni,
ni siya ya ñaꞌan ti kantu nu kiꞌya ke wan
nu chkwiꞌ chaꞌ ꞌin Ndiose; kula tuꞌwa wan
kantu chaꞌ kunan Ndiose, chunꞌ suꞌwe ꞌa
nka tiye wan ñaꞌan wan ꞌin Ni. 17 Nchga
tñan nu nchka tiꞌ wan kuꞌni wan, nchga
chaꞌnunchka tiꞌwanchkwiꞌwan loꞌonten,
chabiyaꞌ ꞌin Jesús nu nka Xꞌnaan kuꞌniwan
ꞌin ran sikwa. Loꞌo ngwañaꞌan, ti kwiꞌ bra
kanꞌ tyawanxuꞌwe ꞌinNdiose Stian chaꞌ ꞌin
Jesús.

Chaꞌ suꞌwe nu kuꞌnian bra nu ka Krixtu
ndloo ꞌñaan

18 ꞌWan neꞌ kunaꞌan, tukwa wan chaꞌ
nchkwiꞌ kwilyoꞌo wan. Ndiꞌin ꞌa chaꞌ kuꞌni
wan ngwañaꞌan, chaꞌ wa ndiꞌin chaꞌ ꞌwan
loꞌo Krixtu nu nka Xꞌnaan. 19 ꞌWan yu
kiꞌyu, ndiꞌin ꞌa chaꞌ ka suꞌwe tiyewanñaꞌan
wan ꞌin kwilyoꞌo wan; ja kuꞌni tlá wan ꞌin
kwilyoꞌo wan. 20 ꞌWan neꞌ kuneꞌ, tukwa
wan tñan nu kulo neꞌ kula ꞌwan, chaꞌ ndiya
ꞌa tiꞌ Xꞌnaan bra nu ngiꞌni wan ngwañaꞌan.
21 ꞌWan, neꞌ kula nu nsuꞌwi sñiꞌ wan, ja
suꞌwa wan chaꞌ msinꞌ tiꞌ ꞌin sñiꞌ wan, chaꞌ

ja ka ndaja tiꞌ sñiꞌ wan chaꞌ ꞌwan. 22 ꞌWan,
msu nu ngiꞌni tñan ꞌin nten xuꞌwe ti, tukwa
wan nchga tñan nu kulo xꞌnanwan ꞌwan lo
chalyuu. Siꞌi bra nu nduun ti xꞌnan wan
chaꞌ nsñi yu kwenta ꞌwan kuꞌni wan ng-
wañaꞌan, chaꞌ kanun suꞌwe chaꞌ ꞌwan loꞌo
neꞌ; tyukwi ti tiyewan kuꞌniwan tñan kanꞌ,
chunꞌ nchga bra nduwe tiꞌ wan ꞌin Ndiose
nunkaXꞌnaan. 23Nchga tñannukuꞌniwan,
luwi ꞌa tñan kuꞌni wan bra kanꞌ. Nde ñaꞌan
tyaꞌan chaꞌ tiye wan, sa ñaꞌan lka si ngiꞌni
wan tñan ꞌinNdiosenunkaXꞌnaan, siꞌi tñan
ꞌin nten chalyuu ti. 24Wa jlyo tiꞌ wan chaꞌ
nu nka Xꞌnaan ndiya chaꞌ suꞌwenu kaja ꞌin
skaawanbrawa tyii ti chaꞌ. LoꞌoKrixtu lka
Xꞌnan wan nu chañi ka; chaꞌ ꞌin Krixtu lka
tñan nu ngiꞌni wan. 25Loꞌo ta Ndiose nu tiꞌí
ꞌin nchga nten nu ngiꞌni chaꞌ kuxi; suꞌwa ti
ngiꞌni biyaꞌ Ni ꞌin nchga nten, ni siya nten
nu tnun nchka, ni siya nten xuwe ti.

4
1 ꞌWan nu lka wan xꞌnan msu, nchga

chaꞌ nu nchka ꞌwan loꞌo msu ꞌwan, ñi ti
kuꞌni wan, suꞌwe ti kuꞌni wan loꞌo neꞌ kanꞌ.
Tyuꞌwi tiꞌwan chaꞌ loꞌo wan, ndiya xka nu
tnun la nchkwiꞌ ke ꞌwan, kanꞌ nu ndukwa
seꞌen tlyu ꞌa la seꞌen ndiꞌin Ndiose.

2 Nchga wan, ja ndiꞌin chaꞌ ka ndaja tiꞌ
wan, nchga tsan chkwiꞌ wan loꞌo Ndiose.
Ndii ti tiꞌwan tyiꞌinwanbranu chkwiꞌwan
loꞌo Ni. Kwiꞌ ngwañaꞌan, tya wan xuꞌwe ꞌin
Ni bra nu chkwiꞌwan loꞌo Ni. 3 Ti kwiꞌ bra
kanꞌ jñan wan chaꞌ tlyu tiꞌ ꞌin Ndiose chaꞌ
ꞌwa chaꞌ kaja la jwersa ꞌwa, chaꞌ ti chkwiꞌ
la ba chaꞌ suꞌwe ꞌin Krixtu loꞌo nchga nten,
chaꞌ kunan neꞌ chaꞌ kanꞌ ni siya ja mjwi
ñaꞌan kunan neꞌ chaꞌ kanꞌ ti sꞌni la; chunꞌ
chaꞌ lye ꞌa ykwiǐnꞌ chaꞌ ꞌin Krixtu loꞌo nten,
kanꞌ chaꞌ nsuꞌwiǐn niꞌ ñaꞌan chkwan ni.
4 Chkwiꞌ wan loꞌo Ndiose sikwa, chaꞌ tayaꞌ
Ni ꞌñaǎn chaꞌ ti chkwiǐnꞌ ñi laǎn nchga chaꞌ
kanꞌ, sa ñaꞌan nu ndiꞌin chaꞌ chkwiǐnꞌ.

5 Chaꞌ tiya ti tiꞌ tyiꞌin wan seꞌen ndiꞌin
xka ta nten nu ja ya xñi chaꞌ ꞌin Jesucristo;
ja kuꞌni wan chaꞌ mnaꞌ seꞌen ndiꞌin neꞌ
kanꞌ, chaꞌ nchga bra nu ta neꞌ tyempu
chaꞌ chkwiꞌ wan loꞌo neꞌ, bra kanꞌ suꞌwe ti
chkwiꞌwan chaꞌ ꞌin Jesús loꞌo neꞌ. 6Bra nu
chkwiꞌ wan loꞌo nten, suꞌwe ti chkwiꞌ wan
sa ñaꞌan yaꞌ nu kunan suꞌwe neꞌ chaꞌ nu

nchkwiꞌwan; suꞌwe si suꞌwe ti xkwenwan
ꞌin nchga nten.

Chaꞌ nu ykwiꞌ Palyu xawa tyii ti kityi re
7 Yu Tíquico taꞌaan ni, katsaꞌ yu ꞌwan

nchga chaꞌ nu nchka ꞌñaǎn nde re. Suꞌwe
ꞌa nka tiyeěn ñaꞌaǎn ꞌin yu kanꞌ, ti kwiꞌ taꞌa
ngiꞌni ba tñan ꞌin Xꞌnaan lka yu; nchga tsan
ngiꞌni yu tñan kanꞌ, loꞌo ja nchka ndaja tiꞌ
yu. 8Kanꞌ chaꞌmsuꞌwaǎn ꞌin yu ndijyan yu
seꞌen ndiꞌinwan, chaꞌ ka suꞌwe ka tiyewan
xiyaꞌ bra nu ñaꞌan wan ꞌin yu; nchka tiǎnꞌ
chaꞌ katsaꞌ yu ꞌwan sa ñaꞌan nan nu nchka
ꞌwa seꞌen ndiꞌin ba nde re. 9 Suꞌwa ti ndi-
jyan yu loꞌo Onésimo taꞌa kichen tyi wan;
ndiya ꞌa tiꞌ ba ꞌin Ne kanꞌ, chaꞌ ja nchka
ndaja tiꞌyunchkwiꞌyuchaꞌ ꞌinXꞌnaan. Taꞌa
tyukwaa neꞌ kanꞌ, katsaꞌ neꞌ ꞌwan sa ñaꞌan
nan nu nchka nde seꞌen ndiꞌin bare.

10 Aristarco taꞌa nsuꞌwiǐn niꞌ ñaꞌan chk-
wan, loꞌo yu nchka tiꞌ yu chkwiꞌ suꞌwe yu
loꞌo wan; ti kwiꞌ taꞌa chaꞌ nchkwiꞌ Marku
taꞌa Bernabé. Ti ngwa xkanꞌwamsuꞌwaǎn
ska chaꞌ ndyaa seꞌen ndiꞌin wan chaꞌ ꞌin
Marku kanꞌ, chaꞌ suꞌwe ti chkwiꞌ wan loꞌo
yu bra nu kala yu seꞌen ndiꞌin wan. 11Kwiꞌ
ngwañaꞌan Jesús Justo, nchka tiꞌ yu chkwiꞌ
suꞌwe yu loꞌo wan. Tyun neꞌ judíowamsñi
chaꞌ ꞌin Krixtu nungwa xkanꞌ; loꞌo ni, xnan
ti neꞌ kanꞌ, Aristarco loꞌo Marku loꞌo Justo,
sa kanꞌ ti neꞌ nu mslyaa mdaꞌan loꞌoǔn
seꞌen mdaꞌaǎn ykwiǐnꞌ loꞌo xka ta nten sa
ñaꞌanka chaꞌ ꞌin neꞌbranukaNdiosendloo
la niꞌ kasiya ꞌin nten. Loꞌo lye ꞌa mdayaꞌ
neꞌ kanꞌ ꞌñaǎn. 12 Loꞌo Epafras taꞌa kichen
tyi wan, nchka tiꞌ yu chkwiꞌ suꞌwe yu loꞌo
wan; suꞌwa ti ndaꞌan yu tñan ꞌin Jesucristo
loꞌo ba. Nchga tsan njñan ꞌa yu chaꞌ tlyu
tiꞌ ꞌin Ndiose chaꞌ ꞌwan, njñan yu chabiyaꞌ
ꞌin Ndiose chaꞌ ja kulaa yaꞌ wan chaꞌ ꞌin
Ni siyaꞌ ti. Nde lka chaꞌ nu nchka tiꞌ yu,
chaꞌ tyukwi ti tiye wan kuꞌni wan nan lka
nu nchka tiꞌ Ni chaꞌ kuꞌni wan lo chalyuu.
13 Jlyo tiǎnꞌ chaꞌ lye ꞌa yꞌni yu tñan chaꞌ tayaꞌ
yu ꞌwan, loꞌo ꞌin neꞌ kichen Laodicea, loꞌo
ꞌin neꞌkichenHierápolis taꞌamsñian chaꞌ ꞌin
Krixtu. 14Loꞌo Luka taꞌa suꞌwe nsuꞌwiǐn nu
nka doctor, loꞌo Dema, nchkwiꞌ suꞌwe yu
loꞌo wan.

15 Kwiꞌ ngwañaꞌan, suꞌwe ti chkwiꞌ wan
loꞌo neꞌ taꞌa msñian chaꞌ ꞌin Krixtu nde
kichen Laodicea, loꞌo ꞌin Ninfas loꞌo nchga

taꞌaan nu ndyoꞌ tiꞌin seꞌen ndiꞌin neꞌ kula
kanꞌ. 16 Chkwiꞌ wan lo kityi re kulo
ndukwa, loꞌo kanꞌ suꞌwa wan kityi re
tsaa nde seꞌen ndiꞌin neꞌ Laodicea taꞌa
ngiꞌni tnuan ꞌin Ndiose. Kwiꞌ ngwañaꞌan,
ndiꞌin ꞌa chaꞌ chkwiꞌ wan lo xka kityi nu
msuꞌwaǎn ndyaa seꞌen ndiꞌin neꞌ Laodicea
kanꞌ. 17 Nde lka chaꞌ nu chkwiꞌ wan loꞌo
Arquipo taꞌaan: “Wa nda ykwiꞌ Xꞌnaan ska
tñan nu kuꞌnii chaꞌ ꞌin Ni” nchkwinwan ꞌin
yu, “kanꞌ chaꞌ ni, suꞌwe ti kuꞌnii tñan kanꞌ,
chaꞌ tsaa toꞌo suꞌwe ran”.

18 Xa wa mdyii kityi re, nde lka ska chaꞌ
nu ndaꞌaǎn loꞌo yaǎnꞌ ykwiǐnꞌ: Palyu lkaǎn,
naꞌ lkaǎn nu msuꞌwaǎn chaꞌ suꞌwe re nu
kan seꞌen ndiꞌin wan; tyuꞌwi tiꞌ wan ꞌñaǎn
chaꞌ nsuꞌwiǐn niꞌ ñaꞌan chkwan ni. Loꞌo ng-
wañaꞌan, ti kuꞌni la Ndiose chaꞌ suꞌwe loꞌo
wan tyukwi tyempunde loo la. Ngwañaꞌan
ka sikwa.

Kityi nu ngwaꞌan Palyu
ndyaa seꞌen ndiꞌin nten
ꞌin Jesucristo nde kichen

Tesalónica
1 Palyu lkaǎn. Loꞌo Silvano loꞌo Timu

ndiꞌin loꞌoǔn nde re. Ndaꞌan ba kityi re
chaꞌ tsaa seꞌen ndiꞌin wan, nchga ta wan
neꞌ kichen Tesalónica nu suꞌwa ndiꞌin chaꞌ
ꞌwan loꞌo Ndiose Stian, loꞌo Jesucristo nu
nka Xꞌnaan. Nchka ꞌa tiꞌ ba chaꞌ ti kuꞌni
Ndiose chaꞌ suꞌwe loꞌo wan, chaꞌ kuꞌni Ni
chaꞌ tiin ti tyiꞌin niꞌ kasiya ꞌwan.

Suꞌwe ꞌamsñi neꞌ kanꞌ chaꞌ ꞌin Ndiose
2 Nchga bra nu nchkwiꞌ ba loꞌo Ndiose

chaꞌ ꞌwan, ndya ba xuꞌwe ꞌin Ni bra kanꞌ.
3 Ndyuꞌwi tiꞌ ba chaꞌ kaꞌan ꞌa chaꞌ suꞌwe
ngiꞌni wan, chaꞌ suꞌwe ꞌa nka tiye wan
ñaꞌan wan ꞌin taꞌa wan, chaꞌ wa msñi wan
chaꞌ ꞌin Jesucristo. Ndalo ꞌawan chaꞌ jlyo tiꞌ
wanchaꞌndukwa JesucristonunkaXꞌnaan
kwiꞌ seꞌen ndiꞌin Ndiose Stian; kanꞌ chaꞌ
xkwiꞌ suꞌwe ꞌa ngiꞌni wan, ni siya ndyijin
ꞌa wan nu tiꞌí. 4 Kwiꞌ ngwañaꞌan, suꞌwe ꞌa
nka tiye Ndiose ñaꞌan Ni ꞌwan. ꞌWan taꞌa
msñian chaꞌ ꞌin Jesús, jlyo tiꞌ ba chaꞌ wa
ngulo suwi Ni ꞌwan, 5 chaꞌ msñi wan chaꞌ
suꞌwe nu ykwiꞌ ba loꞌo wan, ti kwiꞌ chaꞌ
tnun nu ytsaꞌ Tyiꞌi Ndiose ꞌwa chaꞌ chkwiꞌ
ba loꞌo wan; Tyiꞌi Ni yꞌni tñan bra nu ykwiꞌ
ba loꞌo wan, kanꞌ chaꞌmsñi wan chaꞌ kanꞌ.
Kwiꞌ ngwañaꞌan, jlyo tiꞌ wan sa ñaꞌan tñan
yꞌni ba bra numdiꞌin ba seꞌen ndiꞌin wan.

6Kanꞌ chaꞌ ni, ngiꞌni wan ti kwiꞌ tñan nu
ngiꞌni ba, taꞌa tñan nu ngiꞌni Xꞌnaan. Wa
msñi wan chaꞌ ꞌin Ndiose, ni siya tiꞌí ꞌa tiꞌ
ntenñaꞌanneꞌ ꞌwan; loꞌo ni, suꞌwe ꞌa nsuꞌwi
tiye wan chabiyaꞌ ꞌin Tyiꞌi Ndiose. 7 Loꞌo
wanaꞌan xka ta nten ꞌin Jesucristo sa ñaꞌan
tñanngiꞌniwan; kanꞌ chaꞌni, ngiꞌni neꞌkanꞌ
taꞌa tñan nu ngiꞌni wan, ni siya neꞌ Mace-
donia taꞌa msñian chaꞌ ꞌin nu nka Xꞌnaan,
ni siya nchga neꞌ Acaya nu msñi chaꞌ kanꞌ.
8 Wa ynen chaꞌ ꞌin Xꞌnaan nchga kichen
chunꞌ ꞌwan. Siꞌi ska ti neꞌ Macedonia, loꞌo
siꞌi ska ti neꞌ Acaya, ni siya nchga nten ꞌin
Jesucristo tyukwiñaꞌaan chalyuu,waynan
neꞌ chaꞌ kanꞌ; ja ndiꞌin chaꞌ chkwiꞌ ba loꞌo

neꞌ kanꞌ chaꞌ ꞌwan, chaꞌ msñi wan chaꞌ ꞌin
Ndiose; wa jlyo tiꞌ neꞌ chaꞌ kanꞌ. 9 Ti kwiꞌ
neꞌ kanꞌ ytsaꞌ neꞌ ꞌwa sa ñaꞌan ngwa bra nu
mdiyan ba seꞌen ndiꞌin wan ti kulo, chaꞌ
bra kanꞌ ngulaa yaꞌ wan ꞌin nchga joꞌo nu
nsuꞌwi ꞌwannungwaxkanꞌ, chaꞌkuꞌniwan
tñan ꞌin Ndiose nu luꞌu, nu ska ti Ndiose
nu chañi nka. 10Kwiꞌ ngwañaꞌan, nchkwiꞌ
neꞌ chaꞌ ni, ndiꞌin ta ꞌa wan ñaꞌan bra nu
kan Jesús nu ska ti Sñiꞌ Ndiose, nu ndiꞌin
chaꞌ tyoꞌo seꞌen ndiꞌin Ndiose chaꞌ kan lo
chalyuu xiyaꞌ. Ti kwiꞌ Jesús nu ngujwi ska
yaꞌ, loꞌo bra kanꞌ yꞌni Ndiose Sti yu chaꞌ
ndyuꞌu yu xiyaꞌ, kanꞌ lka nu ndlaa ꞌñaan
chaꞌ ja ta Ndiose nu tiꞌí ꞌñaan, chaꞌ ja kasinꞌ
tiꞌNi ꞌñaan bra nu tiya tsan nu kan Ni xiyaꞌ.

2
Tñan nu yꞌni Palyu bra nu mdiꞌin yu

kichen Tesalónica
1 ꞌWan neꞌ taꞌa msñian chaꞌ ꞌin Jesús,

jlyo tiꞌ wan chaꞌ ja mnaꞌ tñan nu yꞌni ba
bra nu mdiꞌin ba seꞌen ndiꞌin wan. 2 Wa
yꞌni Ndiose chaꞌ ngwa tnun la tiye ba chaꞌ
kwaꞌu ba ꞌwan chaꞌ suꞌwe nu ngiꞌni Ni chaꞌ
ndlaa Ni ꞌin nten ꞌin chaꞌ kuxi, bra nu yaa
ba seꞌen ndiꞌin wan, ni siya tiꞌí ꞌa tiꞌ neꞌ
kichen Filipos ꞌwa bra kanꞌ. Jlyo tiꞌ wan
chaꞌ kuxi ꞌa yꞌni neꞌ kanꞌ loꞌo ba bra kanꞌ,
kwiꞌ ngwañaꞌan ndiya neꞌ taꞌa kichen tyi
wan nu kuxi ꞌa nka tiye neꞌ ñaꞌan neꞌ ꞌwa.
3 Siꞌi chaꞌ kwiñi ngwaꞌu ba ꞌwan bra kanꞌ,
siꞌi chaꞌ kuxi nka tiye ba ñaꞌan ba ꞌwan, ni
siꞌi chaꞌ mñi lyoꞌo ba ꞌwan. 4 Ndiose ytsaꞌ
chaꞌ kanꞌ ꞌwa chaꞌ kwaꞌu ba ꞌin nten, kanꞌ
chaꞌ nchkwiꞌ ba chaꞌ nu ñi loꞌo nten nchga
kichen. Siꞌi nten chalyuu nka Xꞌnaan,
Ndiose nka Xꞌnaan; kanꞌ chaꞌ chabiyaꞌ ꞌin
Ndiose nduꞌu ba chaꞌ suꞌwe kanꞌ ꞌin nchga
wan, chaꞌ jlyo tiꞌ Ni nchga chaꞌ nu nsuꞌwi
niꞌ kasiya ꞌwa. 5 Ja yꞌni ba suꞌwe ꞌa loꞌowan
chaꞌ kuꞌni ba kanan ꞌwan; kwiꞌ ngwañaꞌan,
ja ykwiꞌ ba chaꞌ suꞌwe loꞌo wan chaꞌ kaja
chaꞌ suꞌwe nu nsuꞌwi ꞌwan ꞌwa. Ja ngwa
ngwañaꞌan. Jlyo tiꞌ Ndiose chaꞌ xkwiꞌ chaꞌ
nu ñi ykwiꞌ ba; kwiꞌ ngwañaꞌan ꞌwan, wa
ynan wan chaꞌ kanꞌ. 6 Ja nchka tiꞌ ba chaꞌ
kuꞌni tnun wan ꞌwa, ni siya chabiyaꞌ ꞌin
Jesucristo yaa ba seꞌen ndiꞌin wan; ni siya
yuꞌwi chabiyaꞌ ꞌwa chaꞌ ka ba ndloo ꞌwan,
ja ykwiꞌ ba chaꞌ tnun ꞌa loꞌowan, loꞌo ja yꞌni

siyeꞌ ba chaꞌ lka ba ndloo ꞌin xka ta nten.
7 Sa ñaꞌan nu ñaꞌansiin ska nu kunaꞌan ꞌin
sñiꞌ, kwiꞌ ngwañaꞌan yꞌni ba kwenta ꞌwan,
bra numdiꞌin ba seꞌen ndiꞌinwan nungwa
bra kanꞌ. 8 Suꞌwe ꞌa nka tiye ba ñaꞌan
ba ꞌwan, chaꞌ wa ykwiꞌ ba chaꞌ suꞌwe ꞌin
Ndiose loꞌo wan; lye ꞌa mdaꞌan chaꞌ tiye ba
chaꞌ ꞌwan, loꞌo suꞌwe nka tiye ba ni siya
kujwi neꞌ ꞌwa chaꞌ ꞌwan. 9 ꞌWan taꞌaan,
tyuꞌwi tiꞌ wan chaꞌ lye ꞌa yꞌni ba tñan chaꞌ
kaja ñaꞌan tyijin yuꞌwi ꞌwa chalyuu; tsan
loꞌo tla yꞌni ba tñan loꞌo yaꞌ ba, chaꞌ ja kwiji
wan tñi ꞌwan lo ba bra nu ngwaꞌu ba chaꞌ
suꞌwe kanꞌ ꞌwan.

10 Wa naꞌan nchga wan nu ndiꞌin chaꞌ
ꞌwan loꞌo Ni, kwiꞌ ngwañaꞌan wa naꞌan
Ndiose, chaꞌ xkwiꞌ suꞌwe yꞌni ba seꞌen
ndiꞌin wan. Luwi yꞌni ba, ja mdukwi ba
kiꞌya bra kanꞌ. 11 Sa ñaꞌan nu ngiꞌni ska
nten loꞌo sñiꞌ, ngwañaꞌan ngwaꞌu ba ꞌwan
bra kanꞌ. Bra nu yꞌni wan chaꞌ suꞌwe, bra
kanꞌ ndayaꞌ ba ꞌwan; bra nu yꞌni wan chaꞌ
kuxi, bra kanꞌ nda ba ska chaꞌ tiya ꞌwan.
12 Ndayaꞌ ba ꞌwan chaꞌ tyukwi ti tiye wan
kuꞌni wan nchga chaꞌ suꞌwe nu nchka tiꞌ
Ndiose chaꞌ kuꞌnian lo chalyuu, nan nuwa
msñian chaꞌ ꞌin Ni. Wa ngulo suwi Ni ꞌwan
chaꞌ tsaawan la seꞌen tlyu seꞌenxaa ꞌa seꞌen
nka Ni ndloo.

13Kanꞌ chaꞌ nchga bra ndya ba xuꞌwe ꞌin
Ndiose chaꞌ ꞌwan, chaꞌ bra ti ndyaa ñaꞌan
tiꞌ wan chaꞌ suꞌwe ꞌin Ndiose, xa wa ynan
wan chaꞌ kanꞌ, ti kwiꞌ chaꞌ nu wa ykwiꞌ ba
loꞌo wan. Ngwa biyaꞌ tiꞌ wan chaꞌ nu ñi
ꞌin Ndiose lka chaꞌ kanꞌ, siꞌi chaꞌ nu ndlo
ke ti nten; msñi wan chaꞌ kanꞌ bra kanꞌ,
kanꞌ chaꞌngiꞌni Ndiose tñanniꞌ kasiya ꞌwan
sa bra ni. 14 Sa ñaꞌan nu ngwa ti ngwa
xkanꞌ, chaꞌ nu tiꞌí tiꞌ neꞌ judío ꞌin nchga taꞌa
ndiꞌin chaꞌ ꞌñaan loꞌo Jesucristo la lo yuu ꞌin
Judea, kwiꞌ ngwañaꞌan tiꞌí tiꞌ taꞌa kichen tyi
wan ꞌwan bra kanꞌ. ꞌWan taꞌaan, ti kwiꞌ
taꞌa nu tiꞌí ngwa ꞌwan sa ñaꞌan nu ngwa
ꞌin neꞌ judío taꞌaan kanꞌ. 15 Sa ñaꞌan ngwa
bra nu yjwi neꞌ judío ꞌin ayman nu ykwiꞌ
chaꞌ ꞌin Ndiose loꞌo nten nu ngwa sꞌni, kwiꞌ
ngwañaꞌan yjwi neꞌ judío ꞌin Jesús nu nka
Xꞌnaan nu ngwa xkanꞌ ti. Chunꞌ ndiꞌin la
bra kanꞌ loꞌo bare mdukwi neꞌ judío kanꞌ
ꞌwa. Ja ndiya tiꞌ Ndiose chaꞌ ngiꞌni neꞌ
kanꞌ ngwañaꞌan, chaꞌ nxuun neꞌ kanꞌ loꞌo

nchga nten. 16 Ja nda neꞌ judío nu kuxi
kanꞌ chabiyaꞌ ꞌwa chaꞌ chkwiꞌ ba chaꞌ ꞌin
Jesucristo loꞌo neꞌ xka laꞌa tsuꞌ tujoꞌo, chaꞌ
ka tyoꞌo laa neꞌ xka laꞌa tsuꞌ kanꞌ ꞌin chaꞌ
kuxi bra kanꞌ; kanꞌ chaꞌ ngwañaꞌan nchka
tlyu lakiꞌyanundiꞌin ꞌinneꞌ judíokuxikanꞌ,
kanꞌ chaꞌ msinꞌ ꞌa tiꞌ Ndiose ꞌin neꞌ kanꞌ.
Ndiꞌin chaꞌ ta Ni nu tiꞌí ꞌin neꞌ kanꞌ chunꞌ
ndiꞌin la.

Nchka ꞌa tiꞌ Palyu tsaa naꞌan ꞌin neꞌ xiyaꞌ
17Ni siya xka kichen ndiꞌin ba ni, nchka

tiꞌ ba tyaan ba seꞌen ndiꞌinwan taꞌamsñian
chaꞌ ꞌin Jesús; ndyuꞌwi ꞌa tiꞌ ba ꞌwan, ni siya
ja nchka ñaꞌan ba ꞌwan, kanꞌ chaꞌ nchka
tiꞌ ba tyaan naꞌan ba ꞌwan xiyaꞌ. 18 Kwiꞌ
ngwañaꞌan nu ngwa xkanꞌ ti nchka ꞌa tiꞌ
ba kan ba seꞌen ndiꞌin wan. Loꞌoǔn ni, ti
kwiꞌPalyu lkaǎn, lye ꞌanka tiyeěnkaǎn; loꞌo
nchga yaꞌ ndukunꞌ Satanás tuwiin ꞌwa chaꞌ
ja kan ba. 19Suꞌwe ꞌa nka tiye ba chaꞌ ꞌwan,
chaꞌ loꞌowan ndiꞌin chaꞌ tyuunwan loꞌo ba
tloo Jesucristo nu nka Xꞌnaan bra nu kan
Jesús lo chalyuu xiyaꞌ. Bra kanꞌ suꞌwe ꞌa
ka tiye Ni ñaꞌan Ni ꞌwa, chaꞌ suꞌwe ꞌa msñi
wan chaꞌ ꞌin Ni nu wa ykwiꞌ ba loꞌo wan.
20Nchkwiꞌ ꞌa ba loꞌo xka ta nten chaꞌ suꞌwe
ꞌa ngiꞌni wan, chaꞌ suꞌwe ꞌa nka tiye ba chaꞌ
ꞌwan.

3
1-2 Loꞌo ja mdalo ba, ngwa xiꞌin ꞌa tiꞌ

ba chaꞌ tijyuꞌ ꞌa ndiꞌin wan; kanꞌ chaꞌ
msuꞌwaǎn ꞌin Timu ndyaa yu seꞌen ndiꞌin
wan. Suꞌwe la nganuǔn kichen Atenas,
mskeꞌ tiǎnꞌ, ni siya ja loꞌo taꞌa ndaꞌaǎn.
Taꞌaan lkaTimukanꞌ, ti kwiꞌ tñan ꞌinNdiose
ngiꞌni ba; taꞌa ngiꞌni ba tñan lka yu chaꞌ
nchkwiꞌ ba chaꞌ suꞌwe ꞌin Jesucristo loꞌo
nten. Bra kanꞌ ndyaa Timu kanꞌ seꞌen
ndiꞌin wan chaꞌ ka ngula la tiꞌ niꞌ kasiya
ꞌwan, chaꞌ ka tnun la tiyewan xñiwan chaꞌ
suꞌwe kanꞌ. 3Nchka tiꞌ ba chaꞌ ja ska yu taꞌa
baxiꞌin chunꞌyu ꞌin Jesús,ni siya lye ꞌa tiꞌí tiꞌ
neꞌ ꞌwan; jlyo tiꞌwan chaꞌngwañaꞌanngiꞌni
neꞌ loꞌo nten ꞌin Jesucristo nchga kichen.
4 Bra nu ti mdiꞌin ba seꞌen ndiꞌin wan, bra
kanꞌ tyun yaꞌ ykwiꞌ ba chaꞌ re loꞌowan: “Ka
tiꞌí tiꞌ nten ꞌñaan” ndukwin ba. Loꞌo chañi
tiꞌí ꞌa tiꞌ neꞌ ꞌwan ni. 5 Bra nu ynaǎn chaꞌ
kanꞌ, ja ndaloǔnbrakanꞌ; ngwaxiꞌin ꞌa tiǎnꞌ
chaꞌ ja jlyo tiǎnꞌ sa ñaꞌan ngwa chaꞌ ꞌwan.

Kanꞌ chaꞌ msuꞌwaǎn ꞌin yu taꞌaan yaa yu
seꞌen ndiꞌin wan, chaꞌ ka biyaꞌ tiǎnꞌ si ti
nxñi suꞌwe wan chaꞌ suꞌwe ꞌin Ndiose, si
ngwa ꞌwantyijin lyowan ꞌinkuneꞌxaꞌannu
nchka ꞌa tiꞌ chaꞌ kuꞌni wan chaꞌ kuxi. Wa
mnaꞌ tñan nu yꞌni ba chaꞌ ꞌwan si ja ngwa
ꞌwan tyijin lyo wan ꞌin kuneꞌ xaꞌan kanꞌ.

6 Loꞌo ni, suꞌwe ꞌa nka tiye ba chaꞌ ꞌwan.
Wa ngala Timu nde re xiyaꞌ; wa ytsaꞌ yu
ꞌwa sa ñaꞌan ngiꞌni wan, chaꞌ ti nxñi wan
chaꞌ suꞌwe ꞌinNdiose, chaꞌ suꞌwe ꞌanka tiye
wan ñaꞌan wan ꞌin taꞌa wan chabiyaꞌ ꞌin
nu nka Xꞌnaan. Ndukwin yu chaꞌ ndyuꞌwi
ꞌa tiꞌ wan ꞌwa, ndaꞌan ꞌa chaꞌ tiye wan
ñaꞌanbra tyukwa taꞌaan xiyaꞌ. Kanꞌ chaꞌni,
suꞌwa ti nka tiyeěn, ¿Ni ñaꞌan bra tyukwa
taꞌaan sikwa a? 7 Xa wa ynan ba chaꞌ
ngwañaꞌan nchka chaꞌ ꞌwan, suꞌwe ꞌa ngwa
tiye ba bra kanꞌ, ni siya tiꞌí ꞌa tiꞌ neꞌ ꞌwa
nde re, ni siya ndijin ꞌa ba nu tiꞌí. Wamsñi
suꞌwe wan chaꞌ ꞌin Jesús, 8 kanꞌ chaꞌ suꞌwe
ꞌa nka tiye ba; ngula la tiꞌ niꞌ kasiya ꞌwa
chaꞌ ꞌwan, chaꞌ ngula la tiꞌ niꞌ kasiya ꞌwan
chaꞌ ꞌin nu nka Xꞌnaan. 9 Loꞌo ja nchka
tyii chaꞌ tyaa ba xuꞌwe ꞌin Ndiose Stian
chaꞌ ꞌwan, chaꞌ suꞌwe ꞌa nka tiye ba chaꞌ
ꞌwan. 10 Nchkwiꞌ ba loꞌo Ndiose tsan loꞌo
tla. Tꞌnan ꞌa nchkwiꞌ ba loꞌo Ni chaꞌ ta Ni
chabiyaꞌ ꞌwa chaꞌ tsaa naꞌan ba ꞌwan xiyaꞌ,
chaꞌ ja ya tyii kwaꞌu ba ꞌwan nchga chaꞌ
suꞌwe nu ndiꞌin chaꞌ ka biyaꞌ tiꞌ wan, chaꞌ
ngwañaꞌan xñi suꞌwewan chaꞌ ꞌin Jesús.

11 Ngita ba ꞌin Ndiose Stian loꞌo Xꞌnaan
Jesús ñaꞌan bra ta Ni chabiyaꞌ tsaa ba nde
seꞌen ndiꞌin wan. 12 Loꞌo njñan ba ꞌin
Xꞌnaan chaꞌ kuꞌni Ni chaꞌ suꞌwe la xuꞌwi
tiye wan ñaꞌan wan ꞌin taꞌa wan, loꞌo ꞌin
nchga nten, chaꞌ kwiꞌ ngwañaꞌan suꞌwe ꞌa
nka tiye ba ñaꞌan ba ꞌwan chaꞌ ꞌin Ndiose;
13 njñan ba ꞌin Ni chaꞌ kuꞌni Ni chaꞌ ka
luwi kasiya ꞌwan, chaꞌ kanun suꞌwechaꞌ ꞌin
Ndiose niꞌ kasiya ꞌwan. Bra kanꞌ ja ndiꞌin
chaꞌ xtya Ndiose Stian kiꞌya ꞌwan bra nu
tiya tsan chaꞌ kan Jesús nu nka Xꞌnaan lo
chalyuu xiyaꞌ. Kan Xꞌnaan loꞌo nchga nten
ꞌin Ni bra nu tiya tsan kanꞌ.

4
Tñan suꞌwe nu nchka tiꞌ Ndiose chaꞌ

kuꞌnian lo chalyuu

1 Loꞌo ni, ꞌwan neꞌ taꞌaan, njñan ba ꞌwan
chabiyaꞌ ꞌin Jesús nu nka Xꞌnaan, chaꞌ ti
kuꞌni wan nchga chaꞌ suꞌwe nu nchka tiꞌ
Ndiose chaꞌ kuꞌnian bra nu ndiꞌian lo cha-
lyuu. Bra kanꞌ suꞌwe la ka kuꞌni wan tñan
ꞌin Ni. Chañi chaꞌ suꞌwe ꞌa ngiꞌni wan. Loꞌo
ni, nchka tiꞌ ba chaꞌ ti kuꞌni la wan ti kwiꞌ
tñan nu wa ngwaꞌu ba ꞌwan nu ngwa ti
xkanꞌ chabiyaꞌ ꞌin Ndiose.

2 Tyuꞌwi tiꞌ wan tñan nu ngulo ba ꞌwan
chaꞌ ꞌin Jesús nu nka Xꞌnaan, 3 chaꞌ nde lka
tñan nu nchka tiꞌ Ni, chaꞌ ka luwi kasiya
ꞌwan, chaꞌ ja sten yuꞌwi wan loꞌo xka nten
nu siꞌi kwilyoꞌo wan; 4 nchga wan, suꞌwe
kaja kwilyoꞌo wan, loꞌo ja sten yuꞌwi wan
loꞌo xka nu kunaꞌan bra kanꞌ. Kwiꞌ ng-
wañaꞌan, suꞌwe ti tyiꞌin wan loꞌo kwilyoꞌo
wan; suꞌwe ꞌa ka tiye wan ñaꞌan wan ꞌin
kwilyoꞌowan, 5chaꞌ janchka tiꞌNdiose chaꞌ
kuꞌni wan chaꞌ chen ñaꞌan loꞌo kwilyoꞌo
wan, sa ñaꞌan nu ngiꞌni nten nu ja ya ku-
nan chaꞌ ꞌin Ndiose siyaꞌ ti. 6 Ja xitukwi
tiꞌ wan ꞌin nu kunaꞌan ꞌin yu taꞌa wan, ni
siya kwilyoꞌo yu, ni siya sñiꞌ yu. Wa ykwiꞌ
ꞌa ba loꞌo wan chaꞌ nchga chaꞌ ñaꞌan nu
nkaXꞌnaan; jlyo tiꞌNdiose, kwiꞌngwañaꞌan
ndiꞌin chaꞌ ta Ni nu tiꞌí ꞌin nchga nten nu
ja ndukwa chaꞌ kanꞌ, 7 chaꞌ wa ngulo suwi
Ni ꞌñaan chaꞌ ka luwi kasiya ꞌñaan, siꞌi chaꞌ
kuꞌnian chaꞌ kuxi. 8Siꞌi ska chaꞌnunchkwiꞌ
nten chalyuu ti lka chaꞌ nu nchkwiǐnꞌ loꞌo
wan ni; ska chaꞌ nu ñi nu wa ykwiꞌ Ndiose
loꞌoan lka chaꞌ re; kanꞌ chaꞌ si ja tukwawan
chaꞌ re, kulaa yaꞌ wan ꞌin Ndiose nu nda
Tyiꞌi ykwiꞌNi chaꞌ kanun niꞌ kasiya ꞌñaan.

9 Ja nꞌni chaꞌ kwaꞌaǎn laǎn chaꞌ lo kityi re
chaꞌ suꞌwe ti xuꞌwi tiye wan ñaꞌan wan ꞌin
taꞌamsñiwan chaꞌ ꞌinNdiose; wa lka suꞌwe
ꞌa nka tiye wan ñaꞌanwan ꞌin neꞌ kanꞌ, chaꞌ
wa ngwaꞌu Ni ꞌwan sa ñaꞌan nu kuꞌni wan
loꞌo taꞌa wan. 10 Jlyo tiꞌ ba chaꞌ siꞌi ska ta ti
taꞌa kichen tyiwannsuꞌwi tiyewan ꞌin, loꞌo
nsuꞌwi ꞌa tiyewan ñaꞌanwan ꞌin nchga taꞌa
ndiꞌin chaꞌ ꞌwan loꞌo Ndiose nchga kichen
lo yuu ꞌin Macedonia. Taꞌaan lka neꞌ kanꞌ,
kanꞌ chaꞌ nchkwiꞌ ba loꞌo wan chaꞌ ti kuꞌni
la wan chaꞌ suꞌwe kanꞌ loꞌo neꞌ. 11 Suꞌwe
ti kuꞌni wan loꞌo taꞌa wan chaꞌ tiin ti tyiꞌin
niꞌ kasiya ꞌwan bra kanꞌ. Ja suꞌwe si kulo
wan tñan ꞌin taꞌa wan, loꞌo bra kanꞌ ndaja
ꞌa tiꞌ ykwiꞌ wan; kuꞌni wan tñan chaꞌ kaja

chinꞌ nan ku wan sa ñaꞌan nu wa ykwiꞌ ba
loꞌo wan, 12 chaꞌ ka chkwiꞌ nten chaꞌ ꞌwan
chaꞌ suꞌwe ꞌa ngiꞌniwan tñan. Ja lyiji ꞌa chaꞌ
tyijin yuꞌwi ꞌwan lo chalyuu bra kanꞌ.

Ti kan Jesús nu nka Xꞌnaan xiyaꞌ
13 Loꞌo ni, ꞌwan taꞌa msñi wan chaꞌ ꞌin

Jesús, chkwiꞌ ba chinꞌ loꞌo wan chaꞌ ꞌin
taꞌaan nu wa ngujwi, chaꞌ ka biyaꞌ tiꞌ wan
chaꞌ sa ñaꞌan lka si wa lajaꞌ neꞌ, ngwañaꞌan
lka ꞌin ayman kanꞌ. Ja ka xiꞌin tiꞌ wan
chaꞌ ꞌin ayman taꞌa wan nu wa ngujwi; ja
kuꞌni wan sa ñaꞌan ngiꞌni nten nu ja ya
kunan chaꞌ ꞌin Krixtu. 14 Jlyo tianꞌ chaꞌ
ngujwi Jesús, loꞌo bra kanꞌ ndyuꞌu yu xiyaꞌ;
kanꞌ chaꞌ ka biyaꞌ tianꞌ chaꞌ bra nu kan
ykwiꞌ Jesús lo chalyuu xiyaꞌ, bra kanꞌ kuꞌni
Ndiose chaꞌ xiyaꞌ tyuꞌu nchga ayman nu
msñi chaꞌ ꞌin Jesucristo ti kulo, chaꞌ suꞌwa
ti kan neꞌ loꞌo Jesús bra kanꞌ.

15 Wa ykwiꞌ Xꞌnaan sa ñaꞌan ka ꞌñaan
taꞌaan tsan kanꞌ, bra nu kan Ni xiyaꞌ.
Taꞌaan nu ti luꞌu ni, ja tyijiin lyoun laan
ꞌin taꞌaan nu wa ngujwi. 16 Nde ñaꞌan ka
chaꞌ bra nu tiya tsan kanꞌ: Nde niꞌ kwan
kan ykwiꞌ Xꞌnaan, kiꞌya Ni lyuu; bra kanꞌ
suꞌwa ti kanen Tyiꞌi Ndiose loꞌo tyiꞌi an-
gajle nu nka ndloo la, ngwañaꞌan kanen
kuwi ꞌin Ndiose bra kanꞌ. Kulo ndukwa
la skwen nchga ayman nten ꞌin Jesucristo
tyaa neꞌ nde niꞌ kwan; 17 bra kanꞌ skwen
nchga taꞌaan nu ti luꞌu, chaꞌ tsaa loꞌo Ni
ꞌñaan. Laja koondeniꞌ kwan tyukwa taꞌaan
loꞌo ayman taꞌaan bra kanꞌ, chaꞌ suꞌwa ti
tyukwa taꞌaan loꞌonunkaXꞌnaanndekwa.
Ja tyii ꞌa chaꞌ tyiꞌian loꞌo Ndiose bra kanꞌ.
18Kanꞌ chaꞌ katsaꞌwan chaꞌ re ꞌin taꞌa wan
sikwa, chaꞌkangalaꞌ tiꞌneꞌniꞌkasiya ꞌinneꞌ.

5
1 ꞌWan taꞌa msñi wan chaꞌ ꞌin Jesús, ja

ndiꞌin chaꞌ kwaꞌan ba ska kityi chaꞌ katsaꞌ
ba ꞌwan ñaꞌan bra kan Jesús xiyaꞌ. 2 Wa
lka ngwa biyaꞌ tiꞌwan chaꞌ ja ska nten cha-
lyuu, ja tukwin jlyo tiꞌ ni tsan kan Xꞌnaan.
Sa ñaꞌan nu ndijyan ska yu kunan tla tuꞌ
naꞌan ꞌin ska nten chaꞌ kuꞌni yu kunan,
ngwañaꞌan mnan ti kan Jesús. 3 “Tiin ti
ndiꞌian lo chalyuu, suꞌwe ti ndiꞌian” nduk-
win nten; loꞌo ti kwiꞌ bra kanꞌ tyii chaꞌ ꞌin
nchga nten chalyuu, ja kaja ñaꞌan xnan
neꞌ bra kanꞌ. Sa ñaꞌan lka ska nu kunaꞌan

tnan, ja jlyo tiꞌ ñaꞌan bra kala sñiꞌ, ñaꞌan
bra nu tiyan tiꞌí ꞌin; ngwañaꞌan ka xa wa
tiya bra kanꞌ, chaꞌ ja jlyo tianꞌ ni tsan ka
kanꞌ. 4 ꞌWan ni, ja ndiꞌin chaꞌ kutsen wan
bra nu tiya tsan kanꞌ, ni siya ja jlyo tiꞌwan
ñaꞌan bra ka ran; ja ndiꞌin wan seꞌen tla
siꞌya chaꞌ kuxi, sa ñaꞌan nu ndiꞌin xka ta
nten. 5 Wa nsuꞌwi xaa nu nda Ndiose niꞌ
kasiya ꞌwan; kanꞌ chaꞌ ndiꞌin wan seꞌen
ndiꞌin xaa, loꞌo luwi kasiya ꞌwan. Ja ndiꞌian
seꞌen tla, loꞌo ja mnaꞌ kasiya ꞌñaan siꞌya
chaꞌ kuxi. 6 Kanꞌ chaꞌ ndii ti tianꞌ tyiꞌian
lo chalyuu; ja ndiꞌin chaꞌ tyiꞌian lajaanꞌ lo
chalyuu, ni siya ngwañaꞌan ngiꞌni xka ta
nten nu ja ndiꞌin chaꞌ ꞌin Jesucristo siyaꞌ
ti. Kwiꞌ ngwañaꞌan kuꞌnian kwenta ꞌñaan ti
ykwiinꞌ tian chaꞌ ja kaan yu kuꞌwi. 7Nten
chalyuu nu xkwiꞌ nan kuꞌwi ti lka neꞌ
ñaꞌan tiꞌ nten nu wa lajaꞌ, chaꞌ ja nduwe
tiꞌ neꞌ siyaꞌ ti. 8 Nan ni, nsuꞌwi xaa ꞌin
Ndiose niꞌ kasiya ꞌñaan, kanꞌ chaꞌ ndii ti
tianꞌ tyiꞌian lo chalyuu; xñian suꞌwe chaꞌ ꞌin
Ndiose, kwiꞌngwañaꞌan suꞌwexuꞌwi tiyean
ñaꞌaan ꞌin taꞌa ntean chabiyaꞌ ꞌin Jesús, ng-
wañaꞌan ñaꞌansiin ꞌñaan ti ykwiinꞌ tian chaꞌ
ja kuꞌnian chaꞌ kuxi. Ñaꞌan tiꞌ ska sndaru,
ndaꞌa yu ꞌin tiye yu loꞌo chunꞌ yu loꞌo chk-
wan nu nchkuꞌ yu. Ndiꞌin taan ꞌin Ndiose,
ñaꞌan bra kuꞌni tyii ji Ni nchga chaꞌ kuxi nu
ndiꞌin ꞌñaan, kanꞌ chaꞌ ndiꞌin chaꞌ kuꞌnian
kwenta ꞌñaan, ti ykwiinꞌ tian, sañaꞌanndaꞌa
sndaru ꞌin yu loꞌo chkwan nu ndyukwa ke
yu. 9Ndiose ngulo suwi Ni ꞌñaan, siꞌi chaꞌ ta
Ni nu tiꞌí ꞌñaan;wa ngulo suwi Ni ꞌñaan chaꞌ
kulaa Ni ꞌñaan chunꞌ tñan nu yꞌni Jesucristo
nu nka Xꞌnaan, 10 ti kwiꞌ Jesús nu ngujwi
chaꞌ kuꞌni tyii Ni kiꞌya nu ndiꞌin ꞌñaan. Kanꞌ
chaꞌ ka tyiꞌian seꞌen ndiꞌin Ndiose bra kanꞌ,
ni siya ti luꞌuan lo chalyuu bra nu kan
Jesús xiyaꞌ, ni siya wa ngujwian bra kanꞌ;
suꞌwa ti tyiꞌian nde seꞌenndiꞌinNi bra kanꞌ.
11 Laja nu ndiꞌin taan ꞌin Jesús, ti kwaꞌu la
wan chaꞌ kanꞌ ꞌin xka ta nten taꞌawan, chaꞌ
ka ngula la tiꞌ niꞌ kasiya wan bra kanꞌ. Jlyo
tiǎnꞌ chaꞌ ngwañaꞌan ngiꞌni wan.

Xka chaꞌ tiya nu ykwiꞌ Palyu loꞌo neꞌ
12 ꞌWantaꞌamsñiwanchaꞌ ꞌin Jesús,njñan

ba ꞌwan chaꞌ kiꞌya wan kwenta ꞌin nchga
chaꞌ suꞌwenungiꞌni neꞌnunkandloo ꞌwan.
Wa nda ykwiꞌ Xꞌnaan tñan ꞌin neꞌ kanꞌ chaꞌ

ka neꞌ ndloo, chaꞌ kwaꞌu neꞌ ꞌwan nchga
chaꞌ suꞌwe nu ka kuꞌni wan chaꞌ ꞌin Ndiose.
13 Suꞌwe ti kuꞌni wan loꞌo neꞌ kanꞌ sikwa,
chaꞌ suꞌwe ꞌa tñan ngiꞌni neꞌ kanꞌ chabiyaꞌ
ꞌin Ndiose; suꞌwe ti xuꞌwi tiye wan ñaꞌan
wan ꞌin neꞌ kanꞌ. Kwiꞌ ngwañaꞌan, suꞌwe ti
xuꞌwi tiyewanñaꞌanwan ꞌin nchga neꞌ taꞌa
wan, chaꞌ jaxuꞌwichaꞌwsuun ꞌwanloꞌo taꞌa
wan bra kanꞌ.

14 ꞌWan taꞌa msñiwan chaꞌ ꞌin Jesús, nde
ndiya ska chaꞌ nu chkwiꞌ ba loꞌowan: Kulo
wan tñan ꞌin taꞌa wan nu ja xlya kuꞌni tñan,
nu ndaja ꞌa; kuꞌni wan chaꞌ ka ngula la tiꞌ
niꞌ kasiya ꞌin neꞌ taꞌawan nu xiꞌin ti tiꞌ, chaꞌ
xñi suꞌwe la neꞌ chaꞌ ꞌin Jesús; tayaꞌwan ꞌin
neꞌ taꞌa wan nu ja ndyiji jwersa ꞌin neꞌ chaꞌ
xuun neꞌ loꞌo nu kuxi, loꞌo ngwañaꞌan talo
wan ꞌin nchga neꞌ taꞌa wan.

15 Si kuꞌni nten chaꞌ chen ñaꞌan loꞌo wan,
ja chkwiꞌwanchaꞌ tiꞌí loꞌoneꞌkanꞌbrakanꞌ;
tayaꞌwan ꞌin taꞌa wan chaꞌ talo wan ꞌin neꞌ
nu xaꞌan ngiꞌni, chaꞌ xkwiꞌ suꞌwe ti kuꞌni
wan loꞌo nchga nten, ni siya loꞌo taꞌa wan,
ni siya loꞌo xka ta nten.

16 Suꞌwe ti ka tiye wan nchga tsan.
17 Nchga bra chkwiꞌ wan loꞌo Ndiose.
18 Kwiꞌ ngwañaꞌan, tya wan xuꞌwe ꞌin
Ndiose chaꞌ ꞌin nchga chaꞌ nu nchka ꞌwan.
Nchka tiꞌ Ni chaꞌ kuꞌni wan ngwañaꞌan si
chañi chaꞌmsñiwan chaꞌ ꞌin Jesucristo.

19 Ñaꞌan tiꞌ ska kiiꞌ, ngwañaꞌan nchka tiꞌ
TyiꞌiNdiose; ja suwiꞌwankiiꞌkanꞌ. 20 Jaxtyi
lyoꞌowan ꞌin taꞌawanbranuchkwiꞌneꞌ ska
chaꞌ ꞌin Ndiose loꞌo wan; 21kuꞌni biyaꞌwan
ꞌin nchga chaꞌ nu chkwiꞌ neꞌ kanꞌ, chaꞌ ka
jlyo tiꞌwan si suꞌwe, o ta ja suꞌwe chaꞌ kanꞌ.
Bra kanꞌ xñi wan chaꞌ suꞌwe kanꞌ, 22 kulo
chunꞌwan nchga chaꞌ kuxi bra kanꞌ.

23Ngiꞌni Ndiose chaꞌ tiin ti tyiꞌian lo cha-
lyuu. Kanꞌ chaꞌ ni, kuꞌni wan chaꞌ ka wan
nten nu ñi siyaꞌ ti; kuꞌni suꞌwe tiye wan,
kuꞌni luwi kasiya ꞌwan, kuꞌni wan chaꞌ ka
wan nten nu tyukwi ti tiye siyaꞌ ti. Si luwi
kasiya ꞌwan bra nu kan Jesucristo nu nka
Xꞌnaan xiyaꞌ, ja ndiꞌin chaꞌ xtya Ni kiꞌya
ꞌwan bra kanꞌ. 24 Wa ngulo suwi Ni ꞌwan
chaꞌ ka wan nten ꞌin Ni siyaꞌ ti. Loꞌo ja mñi
lyoꞌo Ni ꞌwan bra nu ykwiꞌ Ni ngwañaꞌan
loꞌo wan; chañi chaꞌ kuꞌni Ni chaꞌ ka luwi
kasiya ꞌwan chaꞌ ꞌin Ndiose.

Mdyii ykwiꞌ Palyu loꞌo neꞌ
25 ꞌWan taꞌaan, ti chkwiꞌ la wan loꞌo

Ndiose chaꞌ ꞌwa.
26Nchga tsan chkwiꞌ suꞌwe wan loꞌo taꞌa

wan.
27Nde lka tñannukuloǔn ꞌwan chaꞌ kuꞌni

wan ni, chabiyaꞌ ꞌin ykwiꞌ Xꞌnaan, chaꞌ
chkwiꞌ wan nchga chaꞌ nu ngwaꞌaǎn lo
kityi re sa ñaꞌan yaꞌ nu kunan nchga neꞌ
taꞌaan.

28 Kwiꞌ ngwañaꞌan, nchka tiꞌ ba chaꞌ ti
kuꞌni Jesucristo nu nka Xꞌnaan chaꞌ suꞌwe
loꞌo wan. Ngwañaꞌan ka sikwa.

Ngwaꞌan Palyu xka kityi
ndyaa seꞌen ndiꞌin nten
ꞌin Jesucristo nde kichen

Tesalónica
1Palyu, Silvano, Timu lka nin ba. Ndaꞌan

ba kityi re chaꞌ tsaa seꞌen ndiꞌin taꞌa wan
neꞌ kichen Tesalónica nuwamsñiwan chaꞌ
ꞌinNdiose Stian, ꞌwannuwamsñiwanchaꞌ
ꞌin Jesucristo nu nka Xꞌnaan. 2Ngwañaꞌan
nchka tiꞌ ba, chaꞌ ti kuꞌni Ndiose Stian chaꞌ
suꞌwe loꞌo wan, chaꞌ kuꞌni Ni chaꞌ tiin ti
tyiꞌin wan lo chalyuu chabiyaꞌ ꞌin Jesu-
cristo nu nka Xꞌnaan.

Ta Ndiose nu tiꞌí ꞌin nten nu ja xlyaa ku-
nan chaꞌ nu nchkwiꞌNi

3 ꞌWan taꞌa msñian chaꞌ ꞌin Jesús, ndiꞌin
chaꞌ tya ba xuꞌwe ꞌin Ndiose nchga yaꞌ nu
chkwiꞌ ba loꞌo Ni chaꞌ ꞌwan; ndiꞌin chaꞌ
kuꞌni ba ngwañaꞌan, chaꞌ nchga tsan suꞌwe
la nganun chaꞌ ꞌin Jesús niꞌ kasiya ꞌwan,
nchga tsannsuꞌwi la tiyewanñaꞌanwan ꞌin
taꞌa nten wan. 4Suꞌwe ꞌa bra kanꞌ. Suꞌwe ꞌa
nka tiye ba chaꞌ ꞌwan, kanꞌ chaꞌ nchkwiꞌ ba
chaꞌ ꞌwan loꞌo nchga nten taꞌa msñian chaꞌ
ꞌinNdiose. Nchkwiꞌba loꞌoneꞌ chaꞌ suꞌwe ꞌa
ngiꞌni wan, chaꞌ ngula ꞌa tiꞌ niꞌ kasiya ꞌwan
chaꞌ ꞌin Ndiose, ni siya ndijin ꞌawan nu tiꞌí,
ni siya lye ꞌa tiꞌí tiꞌ nten ꞌwan ni. Suꞌwe
ꞌa chaꞌ ndalo wan ꞌin neꞌ, ni siya kuxi ꞌa
ngiꞌni neꞌ kanꞌ loꞌo wan. 5Ñi ꞌa ngiꞌni biyaꞌ
Ndiose ꞌin nten; kanꞌ chaꞌ kaja seꞌen tyiꞌin
wan nde seꞌen lka Ndiose ndloo nde loo
la, ni siya xaꞌan ꞌa ngiꞌni neꞌ loꞌo wan ni,
chunꞌ wa msñi wan chaꞌ ꞌin Ndiose. 6Ñi ꞌa
ngiꞌniNdiose, kwiꞌngwañaꞌan chañi ꞌa chaꞌ
chunꞌ ndiꞌin la ta Ndiose nu tiꞌí ꞌin nchga
nten nu nda nu tiꞌí ꞌwan ni. 7 Bra kanꞌ,
loꞌo ꞌwan loꞌo bare tyii nu tiꞌí ꞌñaan bra nu
tyoꞌo tukwa Jesús nu nka Xꞌnaan nde niꞌ
kwan. Kan Jesús loꞌo xaa nu tnun bra kanꞌ;
suꞌwa ti kanNi loꞌo kaꞌan ꞌanten ꞌinNi, chaꞌ
tnun ꞌa tñan ngiꞌni angajle kanꞌ chabiyaꞌ
ꞌin Ndiose. 8 Bra kanꞌ ta Ndiose nu tiꞌí ꞌin
nchga nten nu ja xlyaa kunan chaꞌnchkwiꞌ
Ni. Kwiꞌ ngwañaꞌan, ta Ndiose nu tiꞌí ꞌin
nten nu ja xlyaa xñi chaꞌ suꞌwe ꞌin Xꞌnaan
Jesús. 9 Chañi chaꞌ ta Ndiose nu tiꞌí ꞌin neꞌ

kanꞌ; kulo Ndiose tñan chaꞌ tyoꞌo neꞌ kanꞌ
seꞌen ndiꞌin Ni, chaꞌ ja ñaꞌan ꞌa neꞌ kanꞌ ꞌin
Xꞌnaan bra kanꞌ. Ndiꞌin chaꞌ tyaa neꞌ nde
seꞌen ja tsaa tii ꞌa chaꞌ tyijin neꞌ nu tiꞌí. Loꞌo
ja ñaꞌan ꞌa neꞌ kanꞌ xaa luwi ꞌin Ndiose bra
kanꞌ, ja ñaꞌan ꞌa neꞌ ꞌin Ndiose nu nchka
ꞌin kuꞌni nchga lo tñan. 10 Ngwañaꞌan ta
Ndiose nu tiꞌí ꞌin neꞌ kanꞌ bra nu kan Jesús
xiyaꞌ. Si nu ndiꞌin chaꞌ ꞌñaan loꞌo Ni, bra
kanꞌ kuꞌniin tnuan ꞌin Ni tsan kanꞌ; kwiꞌ
ngwañaꞌan, suꞌwe ꞌa chkwianꞌ loꞌo Ni loꞌo
taꞌaan bra nu tiya tsan kanꞌ, chunꞌ msñian
chaꞌ ꞌinNi. Loꞌo ꞌwan, suꞌwa ti tyoꞌ tiꞌinwan
loꞌo ba seꞌen ndiꞌin Jesús tsan kanꞌ, chaꞌ
msñi wan chaꞌ ꞌin Jesús bra nu ngwaꞌu ba
chaꞌ kanꞌ ꞌwan ti kulo.

11 Kanꞌ chaꞌ nchga tsan nchkwiꞌ ba loꞌo
Ndiose Stian chaꞌ kuꞌni Ni tñan niꞌ kasiya
ꞌwan, chaꞌ suꞌwe ti kuꞌni wan tñan nu nda
Ni ꞌwan ti bra nu ngulo suwi Ni ꞌwan.
Nchkwiꞌ ba loꞌo Ni chaꞌ tayaꞌ Ni ꞌwan,
chaꞌ ngwañaꞌan kuꞌni ji wan nchga chaꞌ
suꞌwe nu ndaꞌan tiye wan chaꞌ kuꞌni wan
chabiyaꞌ ꞌin Ndiose, nchga lo chaꞌ suꞌwe
nu ngiꞌni wan chaꞌ msñi wan chaꞌ ꞌin Ni.
12Ngwañaꞌan ngiꞌni tlyu wan ꞌin Jesucristo
nu nka Xꞌnaan, bra nu ngiꞌni wan tñan ꞌin
Ni; ngwañaꞌan ka biyaꞌ tiꞌ nten bra kanꞌ
chaꞌ nganun Tyiꞌi Ndiose niꞌ kasiya ꞌwan.
Loꞌo kanꞌ ka biyaꞌ tiꞌ neꞌ chaꞌ suꞌwe ꞌa ngiꞌni
Ndiose loꞌowan, chaꞌ suꞌwa ti ngiꞌniNdiose
Stian tñan loꞌo Jesucristo nu nka Xꞌnaan.

2
Tyoꞌo tukwa ska neꞌ nu xaꞌan ꞌa lo cha-

lyuu
1 ꞌWan taꞌamsñian chaꞌ ꞌin Jesús, jlyo tianꞌ

chaꞌ ti kan Jesucristo nu nka Xꞌnaan xiyaꞌ,
chaꞌ tsaa loꞌo Ni ꞌñaan chaꞌ tyukwa taꞌaan
loꞌoNi la kanꞌ; kanꞌ chaꞌñi ꞌa katsaꞌ ba ꞌwan
ni, 2 chaꞌ ja xiꞌin chunꞌ wan ꞌin chaꞌ suꞌwe
kanꞌ. Ja kutsen wan ni siya nchka tiꞌ nten
xitsen ꞌwan. Ni siya chkwiꞌ neꞌ chabiyaꞌ
ꞌin Tyiꞌi Ndiose, nchkwin neꞌ, ni siya chañi
ꞌa chaꞌ nu kwaꞌu neꞌ ꞌwan, nchkwin neꞌ
ꞌwan, ni siya chkwiꞌ neꞌ lo kityi nu msuꞌwa
ba ndijyan seꞌen ndiꞌin wan, nchkwin neꞌ,
chaꞌ kwiñi lka si chkwiꞌ neꞌ chaꞌ wa mdiya
tsan nu mdiyan Xꞌnaan xiyaꞌ, chaꞌ ja jlyo
tiꞌ neꞌ siyaꞌ ti. 3 Ja tsaa ñaꞌan tiꞌ wan ꞌin
nu kwiñi nu chkwiꞌ ngwañaꞌan. Bra nu ti

ji tiya tsan kanꞌ, bra kanꞌ lye ꞌa xuun nten
chalyuu loꞌo Ndiose; bra kanꞌ kan ska nten
nu kuꞌni tñan ꞌin kuneꞌ xaꞌan lo chalyuu,
ti kwiꞌ nu ndiꞌin chaꞌ tyaa lo jwlyaa xa wa
tsaa tii chalyuu. 4 Kanꞌ lka nu nchka tiꞌ
kuꞌni tyii chaꞌ ꞌin nchga lo joꞌo, chaꞌ ja kuꞌni
tnun nten ꞌin ran; kwiꞌ ngwañaꞌan, nchka
tiꞌ yu xaꞌan kanꞌ chaꞌ ja kuꞌni tnun nten
ꞌin Ndiose, chaꞌ kuꞌni tnun neꞌ ꞌin ykwiꞌ yu.
Sten yuniꞌ lyaa tnun, tsaa tukwayu la kanꞌ;
bra kanꞌ chkwiꞌ yu loꞌo nchga nten chaꞌ
kuꞌni tnun neꞌ ꞌin ykwiꞌ yu, chaꞌ Ndiose lka
ykwiꞌ yu, nchkwin yu.

5Wa jlyo tiꞌwan chaꞌ tyun ta ykwiǐnꞌ loꞌo
wan chaꞌ ꞌin yu xaꞌan kanꞌ, bra nu timdiꞌiǐn
loꞌo wan; 6 kwiꞌ ngwañaꞌan, jlyo tiꞌ wan ti
ka lka nu ndukunꞌ chaꞌ ꞌin yu xaꞌan kanꞌ ni,
chaꞌ ja ka ꞌin yu ka yu ndloo, sa bra nu tiya
tsan kanꞌ nde loo la. 7Wa mdyisnan chaꞌ
xaꞌan kanꞌ loꞌo nten chalyuu, ni siya ni ti
ndukunꞌNi chaꞌ ꞌin yuxaꞌankanꞌ. Loꞌokanꞌ
bra nu ja tukunꞌ la Ni chaꞌ ꞌin yu xaꞌan kanꞌ,
xa wa mdoꞌo tsuꞌ Ni chinꞌ, 8 bra kanꞌ ka yu
xaꞌankanꞌndloo ti chinꞌ ti bra. Chunꞌndiꞌin
la kan Jesús nu nka Xꞌnaan, loꞌo kanꞌ kujwi
Jesús ꞌin yu xaꞌan kanꞌ loꞌo wtsin ndyoꞌo
tuꞌwa ti Ni; tyii chaꞌ ꞌin yu xaꞌan kanꞌ bra
nu kan Jesús xiyaꞌ, chaꞌ ja talo yu ñaꞌan
yu ꞌin xaa ndyuwi nu ndijyan loꞌo Xꞌnaan.
9 Bra nu kan yu xaꞌan kanꞌ, kan yu loꞌo
chabiyaꞌ ꞌin ykwiꞌ Satanáskanꞌ, tnun ꞌa chaꞌ
kwiñi kan yu kuꞌni yu chaꞌ ñaꞌan kwiꞌya
nten chalyuu ꞌin yu, chaꞌ kwiñi lyoꞌo yu ꞌin
nten. 10Tukwachaꞌnsuꞌwi tiyeyukanꞌ, loꞌo
tsaa ñaꞌan tiꞌ nten chalyuu ꞌin nchga chaꞌ
kwiñi nu chkwiꞌ yu kanꞌ, tsaa ñaꞌan tiꞌ neꞌ
ꞌin yu chaꞌ loꞌo neꞌ wa tsaa ti neꞌ lo jwlyaa;
chaꞌ ja xlyaa neꞌ xñi neꞌ chaꞌ suꞌwe nu ka
kulaa ꞌin neꞌ, 11 kanꞌ chaꞌ kulaa yaꞌ Ndiose
ꞌin neꞌ, chunꞌ ndyaa ñaꞌan la tiꞌ neꞌ ꞌin chaꞌ
kwiñi kanꞌ. 12 Chañi chaꞌ tsaa neꞌ seꞌen ja
tsaa tii ꞌa chaꞌ tyijin neꞌ nu tiꞌí, nchga nten
nu ja ndyaa ñaꞌan tiꞌ chaꞌ suꞌwe ꞌin Ndiose,
ntennundiya la tiꞌkuꞌninchga lo chaꞌkuxi.

Ngulo suwi Ni ꞌñaan chaꞌ tyoꞌo laan ꞌin
chaꞌ kuxi

13 ꞌWan taꞌa msñian chaꞌ ꞌin Jesús, suꞌwe
ꞌa nka tiye Xꞌnaan ñaꞌan ꞌwan. Kwiꞌ
ngwañaꞌan, ndiꞌin chaꞌ tya ba xuꞌwe ꞌin
Ndiose chaꞌ ꞌwan, chaꞌ ngulo suwi Ni ꞌwan

ti bra nu mdyisnan chalyuu, chaꞌ kulaa
Ni ꞌwan; kanꞌ chaꞌ yꞌni Tyiꞌi Ndiose chaꞌ
ngwa luwi kasiya ꞌwan bra nu msñi wan
chaꞌ suꞌwe ꞌin Ndiose. 14 Wa ngulo suwi
Ni ꞌwan, kanꞌ chaꞌ ynan wan chaꞌ suꞌwe
ꞌin Jesucristo nu ngwaꞌu ba ꞌwan; nchka tiꞌ
Ni chaꞌ suꞌwa ti tyiꞌin wan loꞌo Jesucristo
nu nka Xꞌnaan la seꞌen tlyu seꞌen ndukwa
ykwiꞌNi, seꞌen nu xaa ꞌa.

15 Loꞌo ni, ꞌwan neꞌ taꞌaan, tyuꞌwi suꞌwe
tiꞌ wan nchga chaꞌ nu ngwaꞌu ba ꞌwan;
ndiꞌin chaꞌ ka biyaꞌ suꞌwe tiꞌ wan nchga
chaꞌ nu wa ykwiꞌ ba loꞌo wan, nchga chaꞌ
nu wa ngwaꞌan ba lo kityi chaꞌ tsaa seꞌen
ndiꞌin wan. 16-17 Ngwañaꞌan nchka tiǎnꞌ
chaꞌ kuꞌni Ni loꞌo wan, ni siya Jesucristo
nu nka Xꞌnaan, ni siya Ndiose Stian: kuꞌni
Ni chaꞌ ka ngula la tiꞌ niꞌ kasiya wan, chaꞌ
talo wan kuꞌni wan nchga chaꞌ suꞌwe, chaꞌ
xkwiꞌ chaꞌ suꞌwe chkwiꞌwan loꞌo taꞌa wan.
Suꞌwe ꞌa nka tiye Ndiose ñaꞌan Ni ꞌñaan,
kanꞌ chaꞌ suꞌwe ꞌa ngiꞌni Ni loꞌoan, chaꞌ tiin
ti tyiꞌian nchga bra, bra nu ndiꞌin taan chaꞌ
kan Jesús xiyaꞌ.

3
Chkwiꞌwan loꞌoNdiose chaꞌ ꞌwa

1 ꞌWan taꞌa msñian chaꞌ ꞌin Jesús, chkwiꞌ
wan loꞌo Ndiose chaꞌ ꞌwa, chaꞌ tayaꞌ Ni ꞌwa
laja nu nduꞌu ba chaꞌ ꞌin Xꞌnaan ꞌin nten,
chaꞌ ja tukunꞌ xka ta nten xaꞌan lo nchga
chaꞌ nu nduꞌu ba ꞌin neꞌ. Sa ñaꞌan nu
msñi wan chaꞌ kanꞌ ni, ngwañaꞌan nchka
tiꞌ ba chaꞌ ndla ti xñi kaꞌan la nten chaꞌ
kanꞌ, nde nchga kichen seꞌen chkwiꞌ ba
chaꞌ kanꞌ. 2 Chkwiꞌ wan loꞌo Ndiose chaꞌ
kulaa Ni ꞌwa chaꞌ ja tyijin lyo neꞌ xaꞌan ꞌwa,
ni siya neꞌ nu chen ñaꞌan ngiꞌni; nsuꞌwi ꞌa
nten chalyuu nu ja ndyaa ñaꞌan suꞌwe tiꞌ
ꞌin Ndiose. 3Chañi chaꞌ kuꞌni Xꞌnaan nchga
tñannundukwinNi ꞌñaan, loꞌo kuꞌniNi chaꞌ
kangula la tiꞌniꞌkasiya ꞌwan, kulaaNi ꞌwan
chaꞌ ja kalaꞌ kuneꞌ xaꞌan ꞌwan. 4 Jlyo tiꞌ
Xꞌnaan chaꞌ ngiꞌni wan tñan nu ngulo ba
ꞌwan, chaꞌ ti kuꞌni la wan tñan kanꞌ. 5Kwiꞌ
ngwañaꞌan, kuꞌni Xꞌnaan tñan niꞌ kasiya
ꞌwan, chaꞌ tyuꞌwi tiꞌ wan chaꞌ suꞌwe ꞌa nka
tiye Ndiose ñaꞌan Ni ꞌwan; bra kanꞌ talo
wan sa ñaꞌan mdalo Krixtu bra nu mdiꞌin
yu loꞌo nten ti kulo.

Ndiꞌin chaꞌ kuꞌnian tñan

6 ꞌWan taꞌa msñian chaꞌ ꞌin Jesús, xiyaꞌ
kuloba tñan ꞌwanchabiyaꞌ ꞌin Jesucristonu
nka Xꞌnaan: Ja tyaꞌanwan suꞌwa ti loꞌo xka
ta taꞌa msñian chaꞌ kanꞌ nu ja xlyaa kuꞌni
tñan, ti kwiꞌ neꞌ taꞌa wan nu ja xlyaa xñi
chaꞌ nu ykwiꞌ ba loꞌo wan. 7 Ja yꞌni ndaja
tiꞌ ba bra nu mdiꞌin ba loꞌo wan nu ngwa
bra kanꞌ, kanꞌ chaꞌ suꞌwe si xlyaawankuꞌni
wan tñan loꞌo yaꞌ wan sa ñaꞌan nu yꞌni ba.
8 Ja yku xuꞌwe ti ba seꞌen ndiꞌin wan nu
ngwabrakanꞌ;mdaba liyaꞌ chaꞌmxkuwan
ꞌwa, chunꞌ nu yꞌni ba tñan chaꞌ kaja ñaꞌan
nu tyijin yuꞌwi ꞌwa. Tsan loꞌo tla yꞌni ba
tñan loꞌo yaꞌ ba, chaꞌ siꞌi ꞌwan numsiꞌi wan
nanykubabra kanꞌ. 9Suꞌwe si tawan chinꞌ
liyaꞌ ꞌin neꞌ nu kwaꞌu ꞌwan; ni siya bare, ka
tayaꞌwan chinꞌ ꞌwa si jñan ba ꞌwan. Loꞌo ja
msñi ba liyaꞌ nu ngwa bra kanꞌ, chaꞌ ngwa
tiꞌ ba kwaꞌu ba ꞌwan chaꞌ ja kuꞌni ndaja tiꞌ
wan, chaꞌ kuꞌni wan tñan chaꞌ kaja nan nu
lyiji chaꞌ tyijin yuꞌwi ꞌwan chalyuu. 10 Bra
nu ti ndiꞌin ba seꞌen ndiꞌin wan, ti bra kanꞌ
nguloba tñan re ꞌwan, chaꞌ ja tawannanku
nten nu ja xlyaa kuꞌni tñan. 11 Loꞌo ni, wa
ynan ba rsun chaꞌ ndiya chinꞌ neꞌ taꞌa wan
nu ja suꞌwe ngiꞌni; ja ngiꞌni neꞌ kanꞌ tñan,
xkwiꞌndaꞌanneꞌnchkwiꞌneꞌ chaꞌkwiñi loꞌo
taꞌa neꞌ, chunꞌ ndaja tiꞌ neꞌ. 12 Kanꞌ chaꞌ
ni, ndlo ba tñan ꞌin neꞌ kanꞌ chabiyaꞌ ꞌin
Jesucristo nu nka Xꞌnaan, chaꞌ ndiꞌin chaꞌ
kuꞌni neꞌ kanꞌ tñan; ngwañaꞌan kaja nan ku
neꞌ kwenta skaa neꞌ.

13 ꞌWanneꞌ taꞌaan, jakandaja tiꞌwanchaꞌ
kuꞌni wan chaꞌ suꞌwe loꞌo nten. 14Nten nu
ja xlyaa kunan nchga chaꞌ nu ndaꞌan ba lo
kityi re ni, kiꞌya wan kwenta ti ka nu lka
neꞌ kanꞌ; bra kanꞌ ja tyaꞌan wan suꞌwa ti
loꞌoneꞌkanꞌ, chaꞌngwañaꞌanka jyuꞌu tiꞌneꞌ.
15 Xka chaꞌ ni, siꞌi nan nxuun neꞌ kanꞌ loꞌo
wan, taꞌa wan lka neꞌ; kanꞌ chaꞌ ndiꞌin chaꞌ
ta wan ska chaꞌ tiya ꞌin neꞌ, sa ñaꞌan lka si
chkwianꞌ loꞌo ska taꞌa ngulaan.

Mdyii ykwiꞌ Palyu loꞌo neꞌ
16 Kuꞌni Xꞌnaan chaꞌ tiin ti tyiꞌin wan

nchga tsan, ni siya tsan suꞌwe ꞌwan, ni
siya tsan kuxi ꞌwan, chunꞌ nchga bra tiin ti
ndiꞌinNdiose. Kwiꞌngwañaꞌan, kanunTyiꞌi
Xꞌnaan loꞌo wan bra kanꞌ.

17Nchga neꞌ taꞌa ba suꞌwe ꞌa nchkwiꞌ ba
loꞌo wan. Palyu lkaǎn; ykwiǐnꞌ ndaꞌaǎn
letra ni, chaꞌ ka biyaꞌ tiꞌ wan chaꞌ chañi

chaꞌ naꞌ ngwaꞌaǎn kityi re nu ndijyan seꞌen
ndiꞌin wan. 18 Nchka tiꞌ ba chaꞌ ti kuꞌni
Jesucristo nu nka Xꞌnaan chaꞌ suꞌwe loꞌo
nchga wan. Ngwañaꞌan ka sikwa.

Kityi nu ngwaꞌan Palyu ti
kulo chaꞌ tsaa seꞌen ndiꞌin

Timu
1Palyu lkaǎn. Ndaꞌaǎn nchkwiǐnꞌ chaꞌ ꞌin

Jesucristo nde xka kichen, chaꞌ Ndiose nu
ndlaa ꞌin nten ꞌin nchga chaꞌ kuxi, ngulo
Ni tñan ꞌñaǎn chaꞌ kuꞌniǐn tñan kanꞌ; loꞌo
ngulo Jesucristo tñan kanꞌ ꞌñaǎn, ti kwiꞌ
Krixtu nu ndiꞌiin taan ꞌin chaꞌ kan xiyaꞌ.
2 Ndaꞌaǎn kityi re chaꞌ tsaa seꞌen ndiꞌin
nuꞌwin, Timu, chaꞌ ñaꞌan tiꞌ sñiěnꞌ, ng-
wañaꞌan lka nuꞌwin, chaꞌ msñii chaꞌ ꞌin
Jesucristo ti xa nu ngwaꞌuǔn chaꞌ kanꞌ ꞌiin.
Nde tñan nchka tiǎnꞌ chaꞌ ka ꞌiin, chaꞌ ti
kuꞌni Ndiose Stian chaꞌ suꞌwe loꞌoo, chaꞌ
chka tꞌnan tiꞌ Ni ꞌiin, chaꞌ ngwañaꞌan kuꞌni
Ni chaꞌ tiin ti tyiꞌin kasiya ꞌiin chunꞌ Jesu-
cristo nu nka Xꞌnaan.

Ja suꞌwe chaꞌ tsaa ñaꞌan tiꞌ neꞌ kwentu
3 Xa wa yiꞌaǎn nde Macedonia, bra kanꞌ

ykwiǐnꞌ loꞌoo chaꞌ kanuun kichen Efeso;
loꞌo xiyaꞌ chkwiǐnꞌ loꞌoo ni, chaꞌ kanuun
kichen kwa. Ndiya chinꞌ neꞌ kichen Efeso
kwa nu nduꞌu xka loo chaꞌ ꞌin neꞌ taꞌaan;
nuꞌwin, ndiꞌin chaꞌ kuloo tñan ꞌin neꞌ kanꞌ,
chaꞌ ja kwaꞌu ꞌa neꞌ chaꞌ kanꞌ nu ja suꞌwe
nganen. 4 Kwiꞌ ngwañaꞌan, kuloo tñan ꞌin
neꞌ chaꞌ ja kuꞌni xaꞌan ꞌa neꞌ kwentu ꞌin ska
chaꞌ nu ngwa sꞌni. Mxtiyaaꞌ ꞌa chaꞌ kanꞌ,
kwiꞌ ngwañaꞌan kanaꞌ tyempu ꞌñaan chaꞌ
chan ꞌa nchkwiꞌ luwe neꞌ chaꞌ ꞌin ran. Ja
nnanjoꞌo chaꞌ kanꞌ ꞌñaan chaꞌ kuꞌnian tñan
ꞌin Ndiose; ska ti si xñiin suꞌwean chaꞌ ꞌin
Jesús, bra kanꞌ ka kuꞌnian tñan ꞌin Ni.

5 Kuloo tñan ꞌin neꞌ chaꞌ suꞌwe ꞌa xuꞌwi
tiye neꞌ ñaꞌan neꞌ ꞌin taꞌa nten neꞌ, chaꞌ
kanꞌ lka tñan nu ngiꞌni nten nu ngwa luwi
kasiya ꞌin loꞌo Ndiose; jlyo tiꞌ neꞌ kanꞌ sa
ñaꞌan lka ska chaꞌ suꞌwe, loꞌo ngiꞌni neꞌ chaꞌ
suꞌwe kanꞌ bra kanꞌ. Chañi chaꞌ wa msñi
nten chaꞌ ꞌin Ndiose si suꞌwe nka tiye neꞌ
ñaꞌan neꞌ ꞌin taꞌa nten neꞌ. 6 Loꞌo ndiya
chinꞌ xka ta nten nu ja xlyaa kunan chaꞌ
kanꞌ; xka tuwiin msñi neꞌ kanꞌ, chaꞌ lye ꞌa
nchkwiꞌ neꞌ kwentu. 7Mstru lka neꞌ kanꞌ,
nxkeꞌ tiꞌ neꞌ, nduꞌu neꞌ sa ñaꞌan tñan nu
ngulo Ndiose ꞌin nten, nu ngwaꞌan ayman
Moisés lo kityi; loꞌo ykwiꞌ neꞌ ja ndiꞌya neꞌ

kwenta sa ñaꞌan ndyoꞌo chaꞌ kula kanꞌ, ni
siya lye ꞌa nduꞌu neꞌ chaꞌ kanꞌ ꞌin taꞌa nten
neꞌ.

8 Jlyo tianꞌ chaꞌ suꞌwe ꞌa chaꞌ kula nu
ngwaꞌan ayman Moisés kanꞌ, si kunaan
suꞌwean ꞌin ran. 9Siꞌi chaꞌ ꞌin ntennu suꞌwe
tiyemdaNdiosechaꞌkulakanꞌ;mdaNi chaꞌ
kanꞌ chaꞌ ꞌin nten nu ja nchka tiꞌ kuꞌni chaꞌ
suꞌwe, chaꞌ ꞌin nten nu ja xlyaa tukwa chaꞌ
kanꞌ, chaꞌ ꞌin nten nu ja ndiꞌin chaꞌ ꞌin loꞌo
Ndiose siyaꞌ ti, chaꞌ ꞌin nten nu ndiꞌin kiꞌya
ꞌin, chaꞌ ꞌin nten nu kuxi tiye, chaꞌ ꞌin nten
nu nchkwiꞌ chaꞌ kuxi ꞌin Ndiose, chaꞌ ꞌin
ntennundujwi ꞌin sti, nu ndujwi ꞌin jyaꞌan,
chaꞌ ꞌin nten nu ndujwi ꞌin taꞌa nten, 10 chaꞌ
ꞌin nten nu ngiꞌni chaꞌ chen ñaꞌan loꞌo nu
kunaꞌan, chaꞌ ꞌin nu kunaꞌan nu ngiꞌni chaꞌ
chen ñaꞌan loꞌo yu kiꞌyu, chaꞌ ꞌin yu kiꞌyu
nu ngiꞌni chaꞌ kuxi loꞌo taꞌa kiꞌyu yu, chaꞌ
ꞌin nten nu ndiꞌya mnan ꞌin taꞌa nten neꞌ,
chaꞌ ꞌin nu kwiñi, chaꞌ ꞌin nten nu nchkwiꞌ
chaꞌ kwiñi tloo neꞌ wsiya. Mda Ndiose
chaꞌ kula kanꞌ, chaꞌ ngwañaꞌan ka biyaꞌ tiꞌ
nchga nten nu ja xlyaa kunan nchga chaꞌ
nu ñi nu nduꞌuan chaꞌ ꞌin Ndiose. 11 Ti
kwiꞌ chaꞌ suꞌwe kanꞌ nduꞌuǔn chabiyaꞌ ꞌin
Ndiose. Nduꞌuǔn chaꞌ tnun ꞌa chaꞌ suꞌwe
ngiꞌni Ndiose chaꞌ ndlaa Ni ꞌñaan ꞌin chaꞌ
kuxi, loꞌo nduꞌuǔn chaꞌ suꞌwe ꞌa nka tiye Ni
ñaꞌan Ni ꞌñaan.

Suꞌwe ꞌa yꞌni Ndiose loꞌo Palyu
12Ndyaǎn ꞌa xuꞌwe ꞌin Jesucristo nu nka

Xꞌnaan chaꞌ nu yꞌni Ni chaꞌ ngwa ꞌñaǎn
kuꞌniǐn tñan ꞌinNi; ndyaǎnxuꞌwe ꞌinNi chaꞌ
ngulo suwi Ni ꞌñaǎn chaꞌ kuꞌniǐn tñan ꞌin
Ni, chunꞌ jlyo tiꞌ Ni chaꞌ ndukwaǎn tñan nu
ndlo Ni. 13Wa ngulo suwi Ni ꞌñaǎn, ni siya
kuxi ꞌa ykwiǐnꞌ chaꞌ ꞌin Ni nu ngwa sꞌni, bra
nu lye ꞌandaǎnnu tiꞌí ꞌinnten ꞌin Jesucristo;
tláǎn ꞌaǎn nu ngwa bra kanꞌ. Sa kanꞌ ti
chaꞌ, ja ska chaꞌ jlyo tiǎnꞌ bra kanꞌ, chaꞌ ja
ya sñiǐn chaꞌ suꞌwe ꞌin Ndiose, kanꞌ chaꞌ
ngwa tꞌnan ꞌa tiꞌ Ni ꞌñaǎn. 14 Loꞌo suꞌwe ꞌa
ngwa tiye Xꞌnaan naꞌan Ni ꞌñaǎn, kanꞌ chaꞌ
loꞌoǔn, msñiǐn chaꞌ ꞌin Jesucristo bra kanꞌ;
loꞌo ni, suꞌwe ꞌa nka tiyeěn naꞌaǎn ꞌin Jesús,
kwiꞌngwañaꞌan suꞌwenka tiyeěnnaꞌaǎn ꞌin
nchga nten.

15 Chañi chaꞌ ka xñiin suꞌwean chaꞌ re:
Wa yan Jesucristo lo chalyuu chaꞌ kulaa Ni
ꞌin nten chalyuunundiꞌin kiꞌya ꞌin. Loꞌoǔn,

tnun la kiꞌya ndukwiǐn ke xka ta nten, chaꞌ
kuxi ꞌa tñannuyꞌniǐn loꞌonten ꞌin Jesucristo
nu ngwa sꞌni. 16Loꞌo yꞌni ꞌa Jesucristo chaꞌ
tlyu tiꞌ ꞌñaǎn bra nu yꞌni tyii Ni kiꞌya nu
ndiꞌin ꞌñaǎn; ngwañaꞌan ngwaꞌu Ndiose ꞌin
xka tanten sañaꞌankaxñineꞌ chaꞌ ꞌinNi. Sa
ñaꞌan nu ngwa tꞌnan tiꞌ Jesús ꞌñaǎn ti kulo,
kwiꞌ ngwañaꞌan chka tꞌnan tiꞌ Ni ꞌin nchga
nten nu xñi chaꞌ ꞌin Jesús nde loo la, chaꞌ
nu ja tsaa tii ꞌa chalyuu ꞌin neꞌ bra kanꞌ, si
tsaa ñaꞌan tiꞌ neꞌ ꞌin Ni. 17Kanꞌ chaꞌ kuꞌniǐn
tnuǔn ꞌin Ndiose ni, suꞌwe ꞌa chkwiǐnꞌ chaꞌ
ꞌin Ni, chunꞌ ja tsaa tii ꞌa tsan nu nka Ni
ndloo tyukwi ñaꞌan chalyuu; ja tyii chaꞌ ꞌin
Ndiose, chunꞌ ja kaja ꞌa Ni. Ja nchka ꞌñaan
ñaꞌaan ꞌinNi chunꞌ lkaannten chalyuu; ska
ti Ni lka Ni ykwiꞌ Ndiose, ska ti Ni jlyo tiꞌ
Ni nchga chaꞌ. Ngwañaꞌan ka chaꞌ ꞌin Ni
sikwa.

18Kuloǔn tñan ꞌiin ni, Timu, chaꞌ ñaꞌan tiꞌ
sñiěnꞌ, ngwañaꞌan nka nuꞌwin, nxkeꞌ tiǎnꞌ:
Ti kuꞌnii la tñan ꞌin Ndiose sa ñaꞌan nu
ndukwinneꞌ ꞌiin, ti kwiꞌneꞌnunchkwiꞌ chaꞌ
ꞌin Ndiose; tyuꞌwi tiiꞌ chaꞌ nu ykwiꞌ neꞌ kanꞌ
loꞌoonungwa ti kulo, chaꞌkangula la tiyee.
Bra kanꞌ sa ñaꞌan lka ꞌin ska sndaru suꞌwe,
kwiꞌ ngwañaꞌan taloo xuun loꞌo chaꞌ kuxi
nu ndiꞌin chalyuu. Ka ꞌiin xuun loꞌo chaꞌ
kuxi kanꞌ si xñii suꞌwe chaꞌ ꞌin Jesucristo, si
xkwiꞌ chaꞌ suꞌwe kuꞌnii loꞌo nten. 19Ndiya
ntennu jlyo tiꞌ sañaꞌan lka chaꞌnuñi, loꞌo ja
ngiꞌni ñi neꞌ chaꞌ kanꞌ; wa mxiꞌin chunꞌ neꞌ
kanꞌ ꞌin Ndiose, wa mxnun neꞌ chaꞌ suꞌwe
kanꞌ. 20Ñaꞌan tiꞌ Himeneo loꞌo Jantru ni, ja
nnan neꞌ chaꞌ nu ñi, kanꞌ chaꞌ wa mxnuǔn
ꞌin neꞌ kanꞌ yaꞌ kuneꞌ xaꞌan, chaꞌ ka biyaꞌ tiꞌ
neꞌ chaꞌ tnun ꞌa chaꞌ kuxi lka bra nu chkwiꞌ
neꞌ chaꞌ kuxi ꞌin Ndiose.

2
Nde ñaꞌan kuꞌnian bra nu chkwianꞌ loꞌo

Ndiose
1 Ndiꞌin chaꞌ chkwianꞌ loꞌo Ndiose chaꞌ

ꞌin nchga nten chalyuu, bra nu jñaan chaꞌ
ꞌin Ni, ya ñaꞌan ti chaꞌ nu lyiji ꞌin nten;
chkwianꞌ chaꞌ ꞌin xka ta nten bra nu chk-
wianꞌ loꞌo nu nka Xꞌnaan, ngwañaꞌan bra
nu tyaan xuꞌwe ꞌin Ndiose chaꞌ ꞌin nchga
nten. 2 Ndiꞌin chaꞌ chkwianꞌ loꞌo Ndiose
chaꞌ ꞌin nchga neꞌ nu nka ndloo, chaꞌ ꞌin
nchga neꞌ nu nka tñan; jñan wan ꞌin Ni
chaꞌ kuꞌni Ni chaꞌ tiin ti tyiꞌian, chaꞌ ja

xuun neꞌ nu nka ndloo loꞌoan, chaꞌ ta neꞌ
kanꞌ chabiyaꞌkuꞌniannchga loo chaꞌ suꞌwe,
sa ñaꞌan nu nchka tiꞌ Ndiose chaꞌ kuꞌnian.
3Kwiꞌngwañaꞌannchka tiꞌNdiosenundlaa
ꞌñaan ꞌin chaꞌ kuxi; suꞌwe nka tiye Ni si
ngwañaꞌan chkwianꞌ loꞌo, 4 chaꞌ nchka tiꞌ
Ni kulaa Ni ꞌin nchga nten chalyuu, nchka
tiꞌ Ni chaꞌ ka biyaꞌ tiꞌ nchga nten sa ñaꞌan
chaꞌ nu ñi nu ndiꞌin ꞌin Ni. 5 Ska ti Ndiose
nsuꞌwi, kwiꞌ ngwañaꞌan ndiya ska ti nten
nu ndiꞌin seꞌen ndiꞌin Ndiose nu nchkwiꞌ
loꞌo Ni chaꞌ ꞌin nten chalyuu; ti kwiꞌ Jesu-
cristo lka yu kanꞌ. 6 Ti ykwiꞌ ti Jesucristo
mda chabiyaꞌ yjwi neꞌ ꞌin yu ti ngwa xkanꞌ;
kwiꞌ ngwañaꞌan mda yu liyaꞌ lo kiꞌya nu
ndiꞌin ꞌin nten chalyuu, bra nu ngujwi yu
lowsi. Yꞌni Ndiose tñan kanꞌ ti kwiꞌ tyempu
nu mstya Ni ꞌin ran chaꞌ kuꞌni Ni. 7Ngulo
suwi Ni ꞌñaǎn chaꞌ ndaꞌaǎn nchkwiǐnꞌ chaꞌ
suꞌwekanꞌ loꞌontenchabiyaꞌ ꞌinNi chaꞌ loꞌo
neꞌ xka laꞌa tsuꞌ kunan neꞌ chaꞌ suꞌwe kanꞌ
bra kanꞌ; ndaꞌaǎn nduꞌuǔn ꞌin neꞌ sa ñaꞌan
ka xñineꞌ chaꞌ ꞌin Ndiose. Chañinchga chaꞌ
nu ndaꞌaǎn re, siꞌi chaꞌ kwiñi nchkwiǐnꞌ.

8Kanꞌ chaꞌ sikwa, nchka tiǎnꞌ chaꞌ chkwiꞌ
nten loꞌo Ndiose nde nchga kichen seꞌen
ndyoꞌ tiꞌin neꞌ sa tlyu ti, neꞌ nu ndiꞌin chaꞌ
ꞌin loꞌo Jesucristo. Ndiꞌin chaꞌ chkwiꞌ neꞌ
loꞌo Ndiose bra nu suꞌwe nka tiye neꞌ, chaꞌ
ja suꞌwe chkwiꞌ neꞌ loꞌo Ni si msinꞌ tiꞌ neꞌ,
loꞌo ja suꞌwechkwiꞌneꞌ loꞌoNi branundiꞌin
wsuun neꞌ. 9 Loꞌo nu kunaꞌan ni, ndiꞌin
chaꞌ kuꞌ neꞌ teꞌ sa biyaꞌ nu suꞌwe ti ngaꞌan,
siꞌi teꞌ nu kaꞌan ꞌa ngaꞌan; kwiꞌ ngwañaꞌan,
ja kuꞌni siyeꞌ lye neꞌ loꞌo kichanꞌ ke neꞌ, ja
ndiꞌin chaꞌ kuꞌ lye neꞌ oro, ja kuꞌneꞌ kee xaa
nu kaꞌan ꞌa ngaꞌan, chaꞌ ja suꞌwe nu kuꞌni
siyeꞌ neꞌ ꞌin ti ykwiꞌ ti neꞌ chaꞌ lye ꞌa ñaꞌan
kwiꞌya yu kiꞌyu ꞌin neꞌ bra kanꞌ. 10 Chaꞌ
ꞌin Ndiose, suꞌwe la ñaꞌan nu kunaꞌan nu
xkwiꞌ chaꞌ suꞌwe ngiꞌni. 11 Ndiꞌin chaꞌ tiin
ti tyiꞌin nu kunaꞌan bra nu nduꞌu nten chaꞌ
ꞌin Ndiose seꞌen ndyoꞌ tiꞌin taꞌa neꞌ, chaꞌ
loꞌo nu kunaꞌan kuꞌni xaꞌan loꞌo neꞌ, chaꞌ
loꞌo nu kunaꞌan kunan chaꞌ kanꞌ. 12 Ja taǎn
chabiyaꞌ ꞌin nu kunaꞌan chaꞌ kwaꞌu chaꞌ
ꞌin Ndiose ꞌin taꞌa nten bra nu ndyoꞌ tiꞌin
nten sa tlyu ti, chaꞌ ja suꞌwe si kulo nu
kunaꞌan tñan ꞌin yu kiꞌyu ngwañaꞌan. Tiin
ti tyiꞌin nu kunaꞌan suꞌwe la. 13Nu ngwa ti
kulo ni, ngwiñan Ndiose ꞌin yu kiꞌyu Adán;
chunꞌ ndiꞌin la ngwiñan Ni ska nu kunaꞌan

nu ngwa naan Eva. 14 Kwiꞌ ngwañaꞌan, ja
mñi lyoꞌo kuneꞌ xaꞌan ꞌin ayman Adán bra
kanꞌ; mñi lyoꞌo kuneꞌ xaꞌan ꞌin nu kunaꞌan
ꞌin yu kanꞌ, chaꞌ Eva, kanꞌ nu yꞌni chaꞌ
kuxi. 15Kanꞌ chaꞌ tnun ꞌa tñan ndiya ꞌin neꞌ
kunaꞌan bra nu kala sñiꞌ neꞌ ni, loꞌo kulaa
Ndiose ꞌin neꞌ kunaꞌan si xñi suꞌwe neꞌ chaꞌ
ꞌin Ni, si suꞌwe ka tiye neꞌ ñaꞌan neꞌ ꞌin taꞌa
nten neꞌ. Kuꞌni Ni chaꞌ ka luwi kasiya ꞌin
nu kunaꞌannungwañaꞌanngiꞌni; si talo neꞌ
kuꞌni neꞌ chaꞌ suꞌwe kanꞌ, si nchka ꞌin nu
kunaꞌan kanꞌ kuꞌni kwenta ꞌin ti ykwiꞌ ti,
chaꞌ ja ka siyeꞌ neꞌ loꞌo taꞌa nten neꞌ.

3
Nten nu ka ndloo ꞌin nchga taꞌa msñian

chaꞌ ꞌin Jesús
1Ndiꞌin chaꞌ xñi suꞌwewan chaꞌ nu ñi nu

nchkwiǐnꞌ re: Suꞌwe ꞌa si xlyaa ska yu taꞌa
wan ka ndloo ꞌin nchga taꞌa wan nu msñi
wan chaꞌ ꞌin Ndiose, chaꞌ suꞌwe ꞌa chabiyaꞌ
ꞌin Ndiose si nchka tiꞌ ska nten kuꞌni tñan
kanꞌ. 2Bra nu lka ska nten ndloo ꞌin nchga
taꞌa nten ꞌin Jesucristo ska kichen, bra kanꞌ
ndiꞌin chaꞌ kuꞌni yu xkwiꞌ chaꞌ suꞌwe loꞌo
nten, chaꞌ ja kaja ñaꞌan jñan neꞌ kiꞌya ꞌin
yu bra kanꞌ. Kaja kwilyoꞌo yu kanꞌ loꞌo
ska ti nu kunaꞌan; ngwañaꞌan ndiꞌin chaꞌ
suꞌwe ti tyaꞌan chaꞌ tiye yu, chaꞌ kulaa yaꞌ
yu nchga chaꞌ kuxi nu nsuꞌwi tiye ykwiꞌ
yu, chaꞌ suꞌwe ti tyiꞌin yu loꞌo taꞌa nten yu.
Ndiꞌin chaꞌ ta yu naꞌan tyi yu chaꞌ tyiꞌin
neꞌ nu ndoꞌo xka kichen, kwiꞌ ngwañaꞌan
ndiꞌin chaꞌ ta yu nan ku neꞌ kanꞌ. Ndiꞌin
chaꞌ kwaꞌu suꞌwe yu chaꞌ ꞌin Ndiose ꞌin
nten. 3 Ja ka yu tñan kanꞌ si taꞌa ti kuꞌwi
yu, si ndiꞌinwsuun yu loꞌo nten; ndiꞌin chaꞌ
kuꞌni yu chaꞌ tlyu tiꞌ ꞌin taꞌa nten yu, chaꞌ
ja kaja nu xuun loꞌo ꞌin yu. Ja suꞌwe si nu
jñanyu tñi ꞌin taꞌantenyu, chaꞌkakuliyaꞌ la
yu. 4Ndiꞌin chaꞌ kulo suꞌwe yu kanꞌ tñan ꞌin
taꞌa ndiꞌin yu, chaꞌ ngwañaꞌan tukwa sñiꞌ
yu tñan nu ndlo yu ꞌin neꞌ, chaꞌ kuꞌni tnun
sñiꞌ yu ꞌin yu. 5 Ja ka ꞌin ska nten ka ndloo
ꞌin taꞌa nten ꞌin Ndiose ska kichen si ja kulo
suꞌwe yu kanꞌ tñan naꞌan tyi yu; 6 kanꞌ chaꞌ
ja suꞌwe ka ska nten ndloo nu tka msñi ti
chaꞌ ꞌin Ndiose, chaꞌ ti ji kuꞌni xaꞌan suꞌwe
yu chaꞌ kanꞌ. Ja chan lye ꞌa kuꞌni siyeꞌ yu ꞌin
taꞌa nten yu, loꞌo kanꞌ ta Ndiose nu tiꞌí ꞌin
yu sa ñaꞌan nu ta Ni nu tiꞌí ꞌin kuneꞌ xaꞌan.

7Nten nu ka ndloo kanꞌ ni, suꞌwe si chkwiꞌ
neꞌ taꞌa kichen tyi yu chaꞌ ꞌin yu chaꞌ suꞌwe
ti ngiꞌni yu, ni siya nten nu ja ya xñi chaꞌ
ꞌin Jesucristo chkwiꞌ neꞌ ngwañaꞌan ꞌin yu.
Loꞌo kanꞌ ja ka chkwiꞌ neꞌ kwentu ꞌin yu
kanꞌ, ja ka jwakii kuneꞌ xaꞌan ꞌin yu kanꞌ,
chaꞌ kuꞌni yu chaꞌ kuxi.

Ntennunka tñan ꞌin taꞌanten ꞌin Jesús ska
kichen

8 Kwiꞌ ngwañaꞌan nten nu nka tñan ꞌin
taꞌa nten ꞌin Jesús ska kichen, loꞌo neꞌ kanꞌ
ndiꞌin chaꞌ kuꞌni neꞌ xkwiꞌ chaꞌ suꞌwe. Ja
suꞌwesi tukwachaꞌndaꞌan tiyeneꞌkanꞌbra
nu kuꞌni neꞌ tñan kanꞌ; ja suꞌwe si kuꞌwi
neꞌ kanꞌ, ja suꞌwe si lye ꞌa jñan neꞌ kanꞌ
tñi ꞌin taꞌa nten neꞌ chaꞌ ka kuliyaꞌ neꞌ, ti
ykwiꞌ ti neꞌ. 9 Ndiꞌin chaꞌ xñi suꞌwe neꞌ
kanꞌ nchga chaꞌ nu ñi ꞌin Ndiose, taꞌa chaꞌ
nu msñian taꞌaan, chaꞌ ngwañaꞌan tyukwi
ti tiye neꞌ kuꞌni neꞌ xkwiꞌ chaꞌ suꞌwe. 10Kwiꞌ
ngwañaꞌan, ndiꞌin chaꞌ kuꞌni biyaꞌ wan ꞌin
nten kanꞌ, chaꞌ ñaꞌan wan si xkwiꞌ chaꞌ
suꞌwengiꞌnineꞌ. Ntennungiꞌni suꞌweni, ka
ꞌin neꞌ ka neꞌ tñan chaꞌ ꞌin taꞌa neꞌ, chaꞌ tayaꞌ
neꞌ ꞌin taꞌa nten ꞌin Jesús, chaꞌ chabiyaꞌ ꞌin
Ndiose kuꞌni neꞌ kanꞌ tñan bra kanꞌ. 11Loꞌo
nu kunaꞌan ni, ndiꞌin chaꞌ kuꞌni neꞌ xkwiꞌ
chaꞌ suꞌwe bra nu ka neꞌ tñan chaꞌ tayaꞌ
neꞌ ꞌin taꞌa neꞌ; ja suꞌwe chkwiꞌ nu kunaꞌan
kanꞌ kwentu ꞌin taꞌa nten neꞌ. Ndiꞌin chaꞌ
suꞌwe ti ka tiye nu kunaꞌan kanꞌ, chaꞌ talo
neꞌ kuꞌni neꞌ tñan nu wa nda Ndiose ꞌin
neꞌ. 12 Nten nu nka tñan ꞌin taꞌa nten ꞌin
Jesús skakichen, ni siya yukiꞌyu, ni siyaneꞌ
kunaꞌan, ska ti nu ka kwilyoꞌo neꞌ. Ndiꞌin
chaꞌ suꞌwe ti kulo neꞌ kanꞌ tñan ꞌin sñiꞌ neꞌ,
chaꞌ kunan suꞌwe nchga nten nu ndiꞌin
naꞌan tyi neꞌ chaꞌ nu nchkwiꞌ neꞌ. 13 Kwiꞌ
ngwañaꞌan suꞌwe ꞌa chkwiꞌ nchga nten ꞌin
neꞌ kanꞌ si suꞌwe ti kuꞌni neꞌ chaꞌ nu nka
neꞌ tñan, chaꞌ ndayaꞌ neꞌ ꞌin neꞌ taꞌaan; bra
kanꞌ sten la neꞌ chaꞌ ꞌin Jesucristo, chaꞌ
ngwañaꞌan ka ngula la tiye neꞌ chaꞌ kwaꞌu
neꞌ chaꞌ nu ñi ꞌin xka ta nten.

Sa ñaꞌan lka chaꞌ ꞌin Jesús nuwamsñian
14-15Ndla ti kaǎn seꞌenndiꞌiin, nka tiyeěn.

Ngwañaꞌan nka tiyeěn, ni siya ja jlyo tiǎnꞌ
ni ñaꞌan bra nu ka ꞌñaǎn, si ndiꞌin chaꞌ tiyaꞌ
ꞌñaǎn; kanꞌ chaꞌ ni, ndaꞌaǎn kityi re chaꞌ ka
biyaꞌ la tiiꞌ sa ñaꞌankuꞌni nten ꞌin Jesucristo
loꞌo taꞌa neꞌ, sa ñaꞌan kuꞌni neꞌ kanꞌ bra

nu tyoꞌ tiꞌin neꞌ sa tlyu ti. Tyempu kanꞌ
nu ndiꞌian loꞌo taꞌaan chaꞌ kuꞌni tnuan ꞌin
Ndiose nu luꞌu, kwiꞌ tyempu kanꞌ nduꞌu
neꞌ taꞌaan chaꞌ nu ñi ꞌin nu nka Xꞌnaan ꞌin
taꞌa nten. Loꞌo ja tsaa tii chaꞌ nu ñi kanꞌ
siyaꞌ ti lo chalyuu chunꞌ nchga neꞌ taꞌaan
nchga kichen nchkwiꞌ chaꞌ kanꞌ. 16 Chañi
chaꞌ tnun ꞌa chaꞌ suꞌwe ꞌin Jesucristo nuwa
msñian. Nde ndukwa chaꞌ kanꞌ:
Nu ngwa sꞌni, ja tukwin ngwa biyaꞌ tiꞌ sa

ñaꞌan nu kulaa Ndiose ꞌin nten;
loꞌo ni, jlyo tianꞌ, chaꞌ ngula Jesucristo yan

Ni chalyuu, chaꞌ ngwa Ni nten.
Kwiꞌ ngwañaꞌan nchkwiꞌ Tyiꞌi Ndiose chaꞌ

ꞌinNi, chaꞌ skantennu luwi ꞌa lkaNi;
wa naꞌan angajle ꞌin Jesús, yu nu luwi kanꞌ.
Loꞌo ni, nduꞌu nten chaꞌ ꞌin Jesucristo ꞌin

nten nu ndiꞌin tyukwi ñaꞌaan cha-
lyuu;

loꞌo nxñi neꞌ nchga kichen chaꞌ nu nchkwiꞌ
neꞌ bra kanꞌ.

Chunꞌndiꞌin landyaa Jesúsnde seꞌenndiꞌin
Ndiose Stian nde niꞌ kwan, loꞌo ni,
tlyu ꞌa lka Jesús seꞌen ndiꞌin Ni nde
kwa.

4
Ndiya neꞌ nu xiꞌin chunꞌ ꞌin chaꞌ nu ñi ꞌin

Ndiose chunꞌ ndiꞌin la
1 Loꞌo Tyiꞌi Ndiose nchka biyaꞌ tianꞌ sa

ñaꞌan ka chaꞌ tyempunde loo la, chaꞌ ndiya
nten nu wa msñi tuwiin ꞌin Jesucristo ti
kulo, loꞌo chunꞌ ndiꞌin la tyoꞌo tsuꞌ neꞌ kanꞌ
tuwiin ꞌin nu nka Xꞌnaan. Kulaa yaꞌ neꞌ
kanꞌ ꞌin Ndiose bra kanꞌ, chaꞌ kwiñilyoꞌo
kwiꞌin kuxi ꞌin neꞌ, ti kwiꞌ kwiꞌin kuxi nu
ngiꞌni tñan chabiyaꞌ ꞌin kuneꞌ xaꞌan; tyijin
lyo kwiꞌin kuxi kanꞌ ꞌin neꞌ kanꞌ bra kanꞌ.
2 Ndiya nten nu nchkwiꞌ tukwa chaꞌ, nu
ja njyuꞌu tiꞌ chaꞌ wa msñi neꞌ chaꞌ kwiñi
nu nchkwiꞌ kwiꞌin kuxi kanꞌ; loꞌo kunan
chinꞌ neꞌ taꞌaan chaꞌ kwiñi nu chkwiꞌ neꞌ
kanꞌ, tyoꞌo tsuꞌ neꞌ tuwiin suꞌwe bra kanꞌ.
Mnuꞌun chaꞌ suꞌwe nsuꞌwi tiye neꞌ, ñaꞌan
tiꞌ si wa msuwenꞌ ran loꞌo ska chkwan
nu tikeeꞌ ꞌa. 3 Nduꞌu neꞌ kwiñi kanꞌ, chaꞌ
ja suꞌwe kaja kwilyoꞌoan; nduꞌu neꞌ chaꞌ
nsuꞌwi ꞌa nan nchkuan nu ja suꞌwe, nduk-
win neꞌ kanꞌ. Tlyu ꞌa chaꞌ kwiñi nu nchkwiꞌ
neꞌ kanꞌ. Loꞌo Ndiose ni, suꞌwe wa ng-
wiñan Ni nchga nan nu ndiꞌin chaꞌ kuan,
taꞌaan nu ndiꞌin chaꞌ ꞌñaan loꞌo Jesucristo;

kanꞌ chaꞌ tyaan xuꞌwe ꞌin Ndiose bra nu
wa kuun tian, chaꞌ nu jlyo tianꞌ chaꞌ suꞌwe
ran. 4 Suꞌwe ꞌa tñan ngiꞌni Ni, suꞌwe ꞌa ng-
wiñan Ni nchga loo nan; kanꞌ chaꞌ ja suꞌwe
si xkwaan ska chaꞌ suꞌwe nu ngwiñan Ni.
Xñian nchga chaꞌ suꞌwe kanꞌ, loꞌo bra kanꞌ
chkwianꞌ chaꞌ re loꞌo Ni: “Ngwa xuꞌwe ꞌiin,
Sti ba Ndiose” nchkwiin. 5Ngwañaꞌan chk-
wianꞌ loꞌoNdiose chaꞌwandaNinchganan
nu suꞌwe chaꞌ kuan; lkwaan ꞌin nchga nan
nchkuan bra kanꞌ, chaꞌ chabiyaꞌ ꞌin Ndiose
kuan ꞌin ran.

Ti kuꞌnii suꞌwe tñan ꞌin Ndiose
6 Loꞌo nuꞌwin Timu, kwaꞌuu nchga chaꞌ

nu ndaꞌaǎn lo kityi re ꞌin taꞌa nten ꞌin Jesu-
cristo nde kwa, chaꞌ ka nuꞌwin ska nten nu
suꞌwe ꞌa ngiꞌni tñan ꞌin Jesucristo. Tyuꞌwi
suꞌwe tiiꞌ nchga chaꞌ nu wa msñii, kwiꞌ
chaꞌ ꞌin Ndiose; loꞌo ti xñii suꞌwe tuwiin
ꞌin Xꞌnaan bra kanꞌ, sa ñaꞌan nu ngiꞌnii ni.
7 Ja kunaan kwentu nu ja nchkwiꞌ ñi chaꞌ
ꞌin Ndiose, chaꞌ kuxi ꞌa chaꞌ kanꞌ. Suꞌwe
la si tyaꞌan tiiꞌ kuꞌnii xkwiꞌ tñan nu ndiya
la tiꞌ Ndiose. 8 Suꞌwe ꞌa si tyoꞌo taꞌaan
chinꞌ chaꞌ xñaan tyukwin kiyaanꞌ, suꞌwe si
kuꞌnianchinꞌ tñan chaꞌxñaan chinꞌ tyukwin
yaanꞌ; loꞌo suꞌwe la si tyaꞌan tiꞌ niꞌ kasiya
ꞌñaan chaꞌ kunaan chaꞌ nu nchkwiꞌ Ndiose
nchga bra. Suꞌwe ti tyiꞌian lo chalyuu re,
si kuꞌnian nchga tñan nu nchka tiꞌ Xꞌnaan
chaꞌ kuꞌnian; ti kwiꞌ ti chaꞌ, suꞌwe ti tyiꞌian
seꞌenndiꞌinNdiose, si kuꞌnian sañaꞌan tñan
nu nchka tiꞌ Ni chaꞌ kuꞌnian. 9 Chañi ꞌa
chaꞌ nu ndaꞌaǎn nde, loꞌo ndiꞌin chaꞌ xñiin
suꞌwean chaꞌ kanꞌ. 10 Ndyaa ñaꞌan tianꞌ
ꞌin Ndiose nu luꞌu; kanꞌ chaꞌ lye ꞌa kuꞌnian
tñan ꞌin Ni, ni siya tiꞌí ꞌa tiꞌ nten ꞌñaan.
Loꞌo Ndiose ni, kulaa Ni ꞌin nchga nten nu
kunan chaꞌ ꞌin Ni. Bra nu xñian chaꞌ ꞌin Ni,
bra kanꞌ ka biyaꞌ suꞌwe la tianꞌ chaꞌ kanꞌ.

11 Kuloo tñan nu ngwaꞌaǎn lo kityi re ꞌin
nchga neꞌ taꞌa wan, kwaꞌuu suꞌwe chaꞌ re
ꞌin neꞌ. 12 Ja taa chabiyaꞌ xtyi lyoꞌo neꞌ
ꞌiin chaꞌ ti kuneeꞌ, xkeꞌ tiꞌ neꞌ. Xkwiꞌ luwi
ti kuꞌnii tñan chaꞌ ñaꞌan taꞌa nten ꞌin Je-
sucristo ꞌin ran; xkwiꞌ chaꞌ suꞌwe chkwiiꞌ,
xkwiꞌ chaꞌ suꞌwe kuꞌnii; kwiꞌ ngwañaꞌan,
suꞌwe ꞌa xuꞌwi tiyee ñaꞌaan ꞌin nchga nten.
Bra kanꞌ ka biyaꞌ tiꞌ neꞌ chaꞌ suꞌwe ꞌa msñii
chaꞌ ꞌin Jesucristo, chaꞌ xkwiꞌ luwi kasiya
ꞌiin ngiꞌnii tñan. 13Bra nu ti ji kalaǎn seꞌen

ndiꞌiin, ti chkwiiꞌ nchga chaꞌ nu ndukwa
lo kityi ꞌin Ndiose loꞌo neꞌ; ti chkwiiꞌ la
sa ñaꞌan lka chaꞌ nu ñi kanꞌ, ti kwaꞌuu la
chaꞌ suꞌwe kanꞌ ꞌin neꞌ bra nu tyoꞌ tiꞌin neꞌ
ska seꞌen ti. 14Nan wa nda Ndiose tyukwi
chabiyaꞌ ꞌin Tyiꞌi Ni ꞌiin, bra nu mstya yaꞌ
neꞌ kula kanꞌ kee, chaꞌ steen tñan chaꞌ ꞌin
Xꞌnaan, kanꞌ chaꞌ kiꞌyaa suꞌwee kwenta ꞌin
chaꞌ tiya nu wa mda Ndiose ꞌiin tsan kanꞌ,
chaꞌ taloo kuꞌnii tñan nu ndiꞌin chaꞌ kuꞌnii.

15Kanꞌ chaꞌni, kuꞌni suꞌwenchga chaꞌnu
ngwaꞌaǎn nde; bra kanꞌ kiꞌya neꞌ kwenta
chaꞌ wa yꞌnii xaꞌan suꞌwe chaꞌ kaa ndloo
ꞌin nten. 16 Taloo kuꞌnii tñan kanꞌ sikwa.
Kuꞌnii kwenta ꞌin ti ykwiiꞌ tii chaꞌxkwiꞌ chaꞌ
suꞌwekuꞌnii. Suꞌwe ti kwaꞌuu ꞌin neꞌ taꞌaan,
chaꞌ ngwañaꞌan kunan suꞌwe neꞌ chaꞌ nu
nduꞌuu ꞌin neꞌ, chaꞌ kulaa Ndiose ꞌin neꞌ
kanꞌ ꞌin chaꞌ kuxi bra kanꞌ. Kwiꞌngwañaꞌan
kulaa Ni ꞌiin bra kanꞌ.

5
Suꞌwe ti kuꞌnian loꞌo taꞌa msñian chaꞌ ꞌin

Jesús
1 Ja kuꞌnii tlá ꞌin ska yu kula si kuꞌni yu

chaꞌkuxi; suꞌwe ti chkwiiꞌ loꞌoyuñaꞌan tiꞌ si
nchkwiiꞌ loꞌo stii. Ti kwiꞌ ti chaꞌ, loꞌo ska yu
kiꞌyu kuneꞌ, taa ska chaꞌ tiya ꞌin yu sa ñaꞌan
lka si nduꞌuu ꞌin taꞌaa. 2 Loꞌo ska neꞌ kula,
suꞌwe ti chkwiiꞌ loꞌo ñaꞌan tiꞌ si nchkwiiꞌ
loꞌo jyaꞌaan; ti kwiꞌ ti chaꞌ, loꞌo nu kunaꞌan
kuneꞌ, taa ska chaꞌ nu ñi loꞌo neꞌ ñaꞌan tiꞌ si
nchkwiiꞌ loꞌo ska nu kunaꞌan taꞌaa. Xkwiꞌ
luwi kasiya ꞌiin ñaꞌaan ꞌin neꞌ kanꞌ.

3 Ndiꞌin chaꞌ ñaꞌansiin neꞌ ꞌin nchga nu
kunaꞌan tiꞌi nuwangujwi kwilyoꞌo neꞌ, loꞌo
nganun neꞌ ska ti neꞌ. 4 Si ndiya sñiꞌ nu
kunaꞌan tiꞌi kanꞌ, ni siya ska sñiꞌ steꞌ, ndiꞌin
chaꞌ ñaꞌansiin neꞌ kanꞌ ꞌin jyaꞌan neꞌ bra
kanꞌ; ndiꞌin chaꞌ kuꞌni xaꞌan sñiꞌ neꞌ chaꞌ
ñaꞌansiin neꞌ ꞌin neꞌ kula ꞌin neꞌ, sa ñaꞌan
ngwa bra nu mnaꞌansiin neꞌ kula kanꞌ ꞌin
sñiꞌ ti bra nu ngwa kuneꞌ. Kanꞌ lka tñan
nu ndiꞌin chaꞌ kuꞌni neꞌ kuneꞌ loꞌo neꞌ kula
ꞌin neꞌ, chaꞌ suꞌwe nka tiye Ndiose bra nu
ñaꞌan Ni ꞌin neꞌ kuneꞌ nu ñaꞌansiin suꞌwe
ꞌin neꞌ kula ꞌin neꞌ. 5 Ska nu kunaꞌan tiꞌi nu
nganun ska ti chaꞌ ngujwi kwilyoꞌo, chañi
chaꞌ suꞌwe la ka ꞌin tsaa ñaꞌan tiꞌ ꞌin Ndiose
si kanun ska ti; ska ti Ndiose tayaꞌ Ni ꞌin
neꞌ nka tiye neꞌ, kanꞌ chaꞌ nchkwiꞌ neꞌ loꞌo
Ndiose tsan loꞌo tla, njñan neꞌ ꞌin Ni nan

ka nu lyiji ꞌin neꞌ. 6 Siꞌi ngwañaꞌan kuꞌni
nu kunaꞌan tiꞌi nu kuꞌni ya ñaꞌan ti chaꞌ
nu ndaꞌan tiye neꞌ; xkeꞌ tiꞌ neꞌ chaꞌ suꞌwe
ti tyiꞌin neꞌ lo chalyuu, loꞌo wa tyii ti chaꞌ
ꞌin neꞌ kanꞌ, chaꞌ ꞌin Ndiose. 7 Ndiꞌin chaꞌ
kuloo tñan ꞌin nchga nu kunaꞌan kanꞌ, chaꞌ
ja ka xtya xka ta nten kiꞌya ꞌwan chaꞌ ꞌin nu
kunaꞌan tiꞌi nu ngiꞌni chaꞌ kuxi kanꞌ. 8 Ja
suꞌwe ngiꞌni nten nu ja nduwe tiꞌ ꞌin taꞌa,
ni siya sti, ni siya jyaꞌan, ni siya sñiꞌ; chaꞌ
kwiñi nchkwiꞌ neꞌ kanꞌ bra nu nchkwiꞌ neꞌ
chaꞌ wa msñi neꞌ chaꞌ ꞌin Jesucristo, loꞌo ja
ñaꞌansiin neꞌ ꞌin taꞌa neꞌ; suꞌwe la ngiꞌni xka
ta nten nu ja nnan ꞌa chaꞌ ꞌin Jesucristo.

9 Ndiꞌin chaꞌ kwaꞌan yu kula nin nchga
nu kunaꞌan tiꞌi nu wamdyii snan yla yijan
nsuꞌwi neꞌ, nchga neꞌ kula nu ska ti yaꞌ
mjwi kwilyoꞌo neꞌ, nu ska ti loꞌo kwilyoꞌo
neꞌ mdiꞌin neꞌ lo chalyuu. 10 Kwaꞌan neꞌ
nin neꞌ kula nu chkwiꞌnten chaꞌ ꞌin neꞌ chaꞌ
suꞌwe ꞌa tñan ngiꞌni neꞌ: si wa yꞌni kuꞌu
suꞌwe neꞌ ꞌin nu lyuꞌ sñiꞌ neꞌ; si wa mda
neꞌ seꞌen ndiꞌin neꞌ xka kichen nu mdiyan
naꞌan tyi neꞌ; si wamdayaꞌ neꞌ ꞌin taꞌa nten
ꞌin Jesucristo, ni siya lye tñan mskeꞌ tiꞌ neꞌ;
si ngwa tꞌnan tiꞌneꞌ ꞌin ntennu tiꞌí tiꞌ ꞌin neꞌ.
Si ngwañaꞌan xkwiꞌ tñan suꞌwe wa yꞌni neꞌ
kula kanꞌ, kwaꞌan yu nin neꞌ lo kityi kanꞌ
sikwa.

11-12 Ja kwaꞌan neꞌ nin nu kunaꞌan kuneꞌ
bra nu tka nganun ska ti neꞌ, chaꞌ ndiya yaꞌ
ja talo nu kunaꞌan kuneꞌ kanꞌ. Nu kunaꞌan
nu tyukwa nin lo kityi, ndiꞌin chaꞌ tyaꞌan
chaꞌ tiye neꞌ ska loo ti tñan ꞌin Jesucristo
tyukwi bra nu ndiꞌin neꞌ lo chalyuu, kanꞌ
chaꞌ ka suꞌwa chaꞌ ꞌin neꞌ loꞌo Ndiose bra
kanꞌ. Xka ta nu kunaꞌan kuneꞌ kanꞌ, si
kaja kwilyoꞌo neꞌ xiyaꞌ, loꞌo kanꞌ ja kuꞌni
neꞌ sa ñaꞌan nu ndukwin neꞌ chaꞌ kuꞌni
neꞌ chaꞌ ꞌin Jesucristo bra kanꞌ, ja chan
tyiꞌin kiꞌya ꞌin nu kunaꞌan kanꞌ bra kanꞌ.
13 Kanꞌ chaꞌ suꞌwe la si ja kwaꞌan yu nin
nu kunaꞌan kuneꞌ nu tka nganun ska ti.
Ja chan xkwiꞌ paseya ti tyaꞌan nu kunaꞌan
kanꞌ seꞌen ndiꞌin nten; si ngwañaꞌan kuꞌni
nu kunaꞌan kanꞌ, ka ndaja neꞌ bra kanꞌ,
tyisnan neꞌ chkwiꞌ ꞌa neꞌ kwentu ꞌin xka
nten bra kanꞌ, ni siya taꞌa neꞌ, ni siya xka
la nten. Loꞌo kaꞌan la chaꞌ kuxi ka bra
kanꞌ, loꞌochkwiꞌ ꞌanukunaꞌankanꞌ loꞌo taꞌa
neꞌ ti ndyuwa ti chaꞌ nu ja suꞌwe chkwianꞌ.
14 Kanꞌ chaꞌ suꞌwe la si xiyaꞌ kaja kwilyoꞌo

nu kunaꞌan kuneꞌ kanꞌ, nxkeꞌ tiǎnꞌ; kaja
sñiꞌ neꞌ bra kanꞌ, ñaꞌansiin neꞌ naꞌan tyi neꞌ,
loꞌo ja kaja ñaꞌan nu xtya neꞌ kiꞌya ꞌñaan
siꞌya nu kunaꞌan kanꞌ. 15Ngwañaꞌan nchka
tiǎnꞌ chaꞌ kuꞌni wan, chaꞌ wa ndiya chinꞌ
nu kunaꞌan kuneꞌ nu nganun ska ti nu wa
mxiꞌin chunꞌ neꞌ chaꞌ ꞌin Ndiose, chaꞌ wa
msñi neꞌ tuwiin ꞌin Satanás nu lka kuneꞌ
xaꞌan bra kanꞌ.

16 Kuloo tñan ꞌin taꞌa nten ꞌin Jesucristo
nde kwa, ni siya yu kiꞌyu, ni siya nu
kunaꞌan, chaꞌ ñaꞌansiin neꞌ ꞌin nu kunaꞌan
tiꞌi taꞌa neꞌ; ja xnun neꞌ ꞌin nu kunaꞌan tiꞌi
taꞌa neꞌ chaꞌ ka neꞌ chaꞌ ꞌin taꞌa nten ꞌin
Jesucristo. Bra kanꞌ ska ti nu kunaꞌan nu
chañi chaꞌ tiꞌi, kanꞌ kanun chaꞌ ꞌin taꞌa nten
ꞌin Jesucristo; ka tayaanꞌ ꞌin nu kunaꞌan tiꞌi
nu ja tukwin la ndiya chaꞌ ñaꞌansiin ꞌin neꞌ.

17 Kuꞌni tnun wan ꞌin yu kula nu nka
ndloo ꞌin taꞌa wan si suꞌwe ti kuꞌni yu tñan.
Loꞌo lye la kuꞌni tnun wan ꞌin yu kula nu
nchkwiꞌ chaꞌ ꞌin Ndiose loꞌo wan, yu kula
nunduꞌuchaꞌkanꞌ ꞌwan. Tawannchganan
nu kunanjoꞌo ꞌin yu kula kanꞌ chaꞌ tyijin
yuꞌwi ꞌin yu chalyuu. 18Kanꞌ chaꞌ ndukwa
chaꞌ re lo kityi ꞌin Ndiose: “Ja skanꞌ wan
tuꞌwa toro bra nu nxta iꞌ kiyaꞌ iꞌ ꞌin trigu
chaꞌ tyoꞌo mta; ka ku iꞌ chinꞌ, suꞌwe la bra
kanꞌ” ndukwin kityi. Loꞌo nchkwiꞌ kityi
kanꞌ xka chaꞌ: “Ñi ndyoꞌo chaꞌ xñi neꞌ liyaꞌ
loo tñan nu yꞌni neꞌ” ndukwin kityi.

19 Ja tukwaa chaꞌ ꞌin neꞌ si xtya ska nten
kiꞌya ꞌin ska yu kula kanꞌ; ska ti si suꞌwa
ti xtya tukwa snan nten kiꞌya kanꞌ ꞌin yu
kula kanꞌ, bra kanꞌ ndiꞌin chaꞌ tukwaa chaꞌ
ꞌin neꞌ. 20 Si chañi chaꞌ ngiꞌni yu kula kanꞌ
chaꞌkuxi, bra kanꞌ chkwiiꞌ loꞌo yukula kanꞌ
tloo taꞌa nten ꞌin Jesucristo kanꞌ, chaꞌ kuwe
tiꞌ nchga neꞌ, chaꞌ ja kuꞌni neꞌ chaꞌ kuxi
ngwañaꞌan. 21 Ndloǔn tñan re ꞌiin, Timu,
chaꞌ kuꞌnii nchga tñan nu ngwaꞌaǎn lo kityi
re; chunꞌ jlyo tiꞌ Ndiose chaꞌ nu ngwaꞌaǎn
re, jlyo tiꞌ Jesucristo, jlyo tiꞌ angajle nu
ngulo suwi Ni chaꞌ ka tñan ꞌin Ni. Bra nu
ndiꞌin chaꞌ kuꞌnii biyaaꞌ ꞌin ska yu taꞌaan
ni, kataa chinꞌ chaꞌ ka biyaꞌ suꞌwe tiiꞌnchga
loo chaꞌ ꞌin yu kanꞌ, chaꞌ ska ti biyaꞌ nu ñi
tyoꞌo chaꞌ ꞌin yu, ni siya taꞌa suꞌwe ndiꞌian,
ni siya xka nten. 22 Ja xtyaa yaaꞌ ndla ꞌa ke
ska nten, chaꞌ ka yu ndloo ꞌin ska ta nten
ꞌin Jesucristo; kataa chinꞌ chaꞌ ñaꞌaan si

chañi chaꞌ nten nu xkwiꞌ chaꞌ suꞌwe ngiꞌni
lka yu, si chañi chaꞌ suꞌwe ꞌa tñan ngiꞌni
yu. Ja chan si ndiya chaꞌ kuxi niꞌ kasiya ꞌin
yu kanꞌ, xtya neꞌ kiꞌya ꞌñaan siꞌya yu kanꞌ.
Loꞌonuꞌwinni, xkwiꞌ luwi kasiya ꞌiin kuꞌnii
tñan.

23 Jlyo tiǎnꞌ chaꞌ tiꞌii chinꞌ; kanꞌ chaꞌ ja
koꞌoo xkwiꞌ tyiꞌa ti, suꞌwe si koꞌoo chinꞌ
mñun nu ndyoꞌo lo siꞌyu chi kutun chaꞌ
kuꞌni chinꞌ rmiyu ꞌiin.

24Ndiya nten nu ndiꞌin kiꞌya ꞌin, loꞌo jlyo
tiꞌ xka ta nten ni ñaꞌan chaꞌ kuxi ngiꞌni neꞌ
kanꞌ, ni siya ja ya ka biyaꞌ ꞌin neꞌ kanꞌ. Loꞌo
ngwañaꞌan, ndiya nten nu kuxi tiye, loꞌo
ja jlyo tiꞌ nten ni ñaꞌan chaꞌ kuxi ngiꞌni neꞌ
kanꞌ; bra nu ka biyaꞌ ꞌin neꞌ kanꞌ, kanꞌ ka
biyaꞌ tiꞌ xka ta nten sa ñaꞌan kiꞌya nu ndiꞌin
ꞌinneꞌkanꞌ. 25Ti kwiꞌ ti chaꞌnchka loꞌonten
nu suꞌwe ꞌa tiye, jlyo tiꞌ xka ta nten ni ñaꞌan
chaꞌ suꞌwe nu ngiꞌni neꞌ kanꞌ. Si ndiya nten
nu suꞌwe tiye, loꞌo ja jlyo tiꞌ xka ta nten chaꞌ
kanꞌ, nde loo la tyoꞌo tukwa chaꞌ, ka biyaꞌ tiꞌ
nten chaꞌ suꞌwe nu yꞌni neꞌ kanꞌ bra kanꞌ.

6
1 ꞌWan nten ꞌin Jesucristo nu lka wan

msu nu msiꞌi nten, ndiꞌin chaꞌ kuꞌni tlyu
wan ꞌin xꞌnan wan, ni siya lye ꞌa tñan ta
xꞌnan wan ꞌwan. Bra kanꞌ ja ka chkwiꞌ
nten chaꞌ kuxi ꞌin Ndiose siꞌya wan, kwiꞌ
ngwañaꞌan, ja ka chkwiꞌ neꞌ chaꞌ kuxi ꞌin
chaꞌ ꞌin Jesucristo nu nduꞌuan. 2 ꞌWan nu
lka wan msu nu wa msiꞌi nten, si nu lka
taꞌa nten ꞌin Jesucristo nu wa msiꞌi ꞌwan
sꞌni, ja suꞌwe si kuꞌni siyeꞌ wan ꞌin xꞌnan
wan, chaꞌ ska ti chaꞌ ndiꞌin ꞌwan loꞌo xꞌnan
wan ni chabiyaꞌ ꞌin Jesucristo; ndiꞌin chaꞌ
lye la kuꞌni tlyu wan ꞌin xꞌnan wan ni, chaꞌ
lka wan msu ꞌin neꞌ, suꞌwe la kuꞌni wan
tñan ꞌin xꞌnanwan, chaꞌ taꞌamsñiwan chaꞌ
ꞌin Jesús lka neꞌ ni, kwiꞌ ngwañaꞌan suꞌwe
la ka tiye wan ñaꞌan wan ꞌin taꞌa wan ni.
Suꞌwa ti msñi neꞌ kanꞌ chaꞌ ꞌin Jesucristo
loꞌo wan. Kanꞌ chaꞌ ni, Timu, kwaꞌuu chaꞌ
re ꞌinneꞌ, kwiꞌngwañaꞌan, kuloo tñan ꞌinneꞌ
chaꞌ kuꞌni neꞌ nchga loo tñan nu ngwaꞌaǎn
lo kityi re.

Ja ndiꞌin chaꞌ lye ꞌa tyaꞌan chaꞌ tiyean chaꞌ
ꞌin tñi

3Ñi ꞌa chaꞌ ꞌin Jesucristo nu nka Xꞌnaan;
loꞌo nchga nten nu nduꞌu xka chaꞌ ꞌwan, ja

ñi ngiꞌni neꞌ kanꞌ, ja siyaꞌmslyaa neꞌ kunan
neꞌ chaꞌ nu ñi kanꞌ. 4 Nduꞌu neꞌ kanꞌ xka
chaꞌ, chaꞌ ja ska chaꞌ jlyo tiꞌ neꞌ, chaꞌ siyeꞌ
ꞌa neꞌ. Ja suꞌwe tiye neꞌ kanꞌ, chaꞌ xkwiꞌ
ndiya la tiꞌ neꞌ xuun neꞌ siꞌya ska chaꞌ nu
nchkwiꞌ ti neꞌ; ja suꞌwe tñan nu ngiꞌni neꞌ
kanꞌ, chaꞌ tiꞌí ꞌa tiꞌ neꞌ ꞌin taꞌa nten neꞌ, kwiꞌ
ngwañaꞌan nxuun neꞌ kanꞌ bra kanꞌ. Xkwiꞌ
kwentu nchkwiꞌ neꞌ ꞌin taꞌa neꞌ, chaꞌ ꞌin ti
neꞌnxtyaneꞌkiꞌya ꞌin taꞌaneꞌbrakanꞌ. 5Lye
ꞌa nchkwiꞌ neꞌ kanꞌ, chunꞌ ja msñi suꞌwe
neꞌ chaꞌ nu ñi ꞌin Ndiose, kwiꞌ ngwañaꞌan
ja suꞌwe ndaꞌan chaꞌ tiye neꞌ kanꞌ; chaꞌ
kwiñi ti ngiꞌni tnun neꞌ kanꞌ ꞌin Ndiose chaꞌ
kaja tñi ꞌin neꞌ, nka tiye neꞌ. Ja tyaꞌaan
suꞌwaan loꞌo neꞌ kanꞌ. 6 Chañi chaꞌ ndiya
kaꞌan chaꞌ suꞌwe nu kaja ꞌñaan yaꞌ Ndiose,
si kuꞌni tnuan ꞌin Ni tyukwi ti tiyean. Ska
ti si suꞌwe ka tiyean loꞌo sa ñaꞌan nan nu
ndyiji ti ꞌñaan lo chalyuu, 7chunꞌ ja ska nan
ndiya loꞌoan bra nu mdiyaan lo chalyuu,
kwiꞌ ngwañaꞌan ja ska nan kwiꞌyaan tyaan
bra nu kajaan. 8 Kala ꞌñaan lo chalyuu re
si ndiya nan kuan, si ndiya steanꞌ. 9Ndiya
nten nu nchka ꞌa tiꞌ chaꞌ ka kuliyaꞌ la neꞌ.
Ja suꞌwe chaꞌ kanꞌ, chaꞌ bra kanꞌ tatsaa ꞌa
kuneꞌxaꞌan ꞌinneꞌ chaꞌ sten laneꞌ chaꞌkuxi;
chunꞌ ndiꞌin la tyii chalyuu ꞌin neꞌ bra kanꞌ,
kanaꞌ kasiya ꞌin neꞌ. 10 Bra nu ndiya ꞌa tiꞌ
nten tñi, kanꞌ ka seꞌen ndukwa kiyaꞌ kaꞌan
ꞌa chaꞌ kuxi. Loꞌo ndiya nten nu nchka tiꞌ
kaꞌan ꞌa tñi, kanꞌ chaꞌwangulaa yaꞌneꞌ chaꞌ
ꞌin Xꞌnaan, ja ndukwa ꞌaneꞌkanꞌ chaꞌ ꞌinNi.
Loꞌo xiꞌin ꞌa tiꞌ neꞌ kanꞌ ni, chunꞌ ti ykwiꞌ ti
neꞌ nda neꞌ nu tiꞌí ꞌin neꞌ.

Ti lye ꞌa kuꞌnian tñan chaꞌ suꞌwe ꞌa tsaa
toꞌo chaꞌ ꞌin Jesucristo lo chalyuu

11 Loꞌo nuꞌwin, Timu, nten ꞌin Ndiose
lkaa, kanꞌ chaꞌ ndiꞌin chaꞌ kulaa yaaꞌ nchga
chaꞌ kuxi; xkwiꞌ chaꞌ nu ñi kuꞌnii, nchga
loo chaꞌ suꞌwe nu nchka tiꞌ Ndiose chaꞌ
kuꞌnian. Ti xñii suꞌwe la chaꞌ ꞌin Ndiose;
suꞌwe ꞌa xuꞌwi tiyee ñaꞌaan ꞌin nchga nten;
taloo ni siya ta neꞌ nu tiꞌí ꞌiin; chka tꞌnan tiiꞌ
ꞌin nten. 12 Tyukwi ti tiyee kuꞌnii tñan ꞌin
nu nka Xꞌnaan, chunꞌ nu wa msñii suꞌwe
chaꞌ ꞌin Ni. Wa jlyo tiiꞌ chaꞌ ja tsaa tii ꞌa
chalyuu ꞌiin ni, chaꞌwa ngulo suwi Ndiose
ꞌiin, loꞌo kanꞌ tyun yaꞌ wa ykwiiꞌ loꞌo nten
chaꞌ wa msñii chaꞌ ꞌin Jesucristo; loꞌo siꞌi
ska chaꞌmnan ti ngwa kanꞌ. 13Kuloǔn tñan

ꞌiin ni chabiyaꞌ ꞌin Ndiose nu ngiꞌni kuꞌu
nchga nan luꞌu nu nsuꞌwi lo chalyuu; kwiꞌ
ngwañaꞌan, kuloǔn tñan ꞌiin chabiyaꞌ ꞌin
Jesucristo nu suꞌwe ꞌa mxkwen ꞌin Poncio
Pilato bra nu ngwa biyaꞌ ꞌin yu tloo nu nka
ndloo kanꞌ. Ja ytsen yu mxkwen yu tñan
nu ngiꞌni yu chaꞌ lka yu ska ti nu lka ykwiꞌ
Sñiꞌ Ndiose. 14 Kuloǔn tñan ꞌiin chaꞌ xkwiꞌ
suꞌwe ti kuꞌnii, chaꞌ kuꞌnii ji nchga tñan
nu ngwaꞌaǎn lo kityi re, chaꞌ ja ska tñan
ti ji kuꞌnii, chaꞌ ja kuꞌnii ꞌa ska chaꞌ kuxi.
Ndiꞌin taan ꞌin Jesucristo nu nka Xꞌnaan
ñaꞌan bra nu kan Ni xiyaꞌ. 15 Loꞌo bra nu
tiya tsannunchka tiꞌNdiose chaꞌkan Jesús,
bra kanꞌ kan yu. Ndiose ni, suꞌwe ꞌa nka
tiye Ni nchga bra, kwiꞌ ngwañaꞌan Ndiose
nka ndloo la ti; lka Ni ree nu tlyu la, lka
Ni Xꞌnaan nu nduun loo la ti. 16 Ja ndiꞌin ꞌa
chaꞌkajaNi, ja tsaa tii ꞌa chaꞌ ꞌinNi. Ndyuwi
ꞌa xaa seꞌenndukwaNi, loꞌo ja ka ꞌa ꞌin nten
tsaa nde seꞌen ndiꞌin Ni ngwañaꞌan ti siꞌya
xaa tnun kanꞌ. Kwiꞌ ngwañaꞌan, ja tukwin
wa naꞌan ꞌin Ni, chaꞌ ja ka ꞌin nten chalyuu
ñaꞌan ꞌin Ni. Kanꞌ chaꞌ kuꞌniin tnuan ꞌin Ni
sikwa, chaꞌ lka Ni Ndiose nu tlyu la ti. Kwiꞌ
ngwañaꞌan ka chaꞌ.

17 Ndiꞌin chaꞌ kuloo tñan ꞌin nu kuliyaꞌ
taꞌa msñi wan chaꞌ ꞌin Jesús, chaꞌ ja kuꞌni
siyeꞌ neꞌ loꞌo taꞌa nten neꞌ. Ja suꞌwe si xkwiꞌ
chaꞌ ꞌin tñi tyaꞌan ꞌa chaꞌ tiye neꞌ; ti kwiꞌ
ti chaꞌ ja nꞌni chaꞌ tyaꞌan ꞌa chaꞌ tiye neꞌ
chaꞌ ꞌin nchga chaꞌ suꞌwe nu nsuꞌwi ꞌin neꞌ,
chaꞌ bra ti tyii tñi ꞌñaan. Suꞌwe la si ska ti
ꞌin Ndiose nu luꞌu kuwe tiꞌ neꞌ; kanꞌ lka nu
wa nda nchga loo nan nu nsuꞌwi ꞌñaan chaꞌ
kunanjoꞌo ꞌñaan lo chalyuu. 18 Nde ndiya
tñan nu kuloo ꞌin neꞌ kuliyaꞌ kanꞌ: Xkwiꞌ
chaꞌ suꞌwe kuꞌni neꞌ lo chalyuu; chka tꞌnan
tiꞌneꞌ ꞌin xka ta nten, tyuꞌwi tiꞌneꞌ ꞌin nu tiꞌi,
ta neꞌ nan nu lyiji ꞌin nu tiꞌi kanꞌ. 19 Ska ti
ngwañaꞌan ka kuliyaꞌ neꞌ nde seꞌen ndiꞌin
Ndiose bra nu suꞌwe ngiꞌni neꞌ lo chalyuu
re chunꞌmsñi suꞌwe neꞌ chaꞌ ꞌin Ndiose. Ja
tsaa tii ꞌa chalyuu ꞌin neꞌ kanꞌ bra kanꞌ.

Wa tyii ti tñan nu ndloo Palyu ꞌin yu
20 Loꞌo nuꞌwin, Timu, xñii kwenta chaꞌ ti

kwaꞌuu chaꞌ nu ñi ꞌin Ndiose ꞌin nten. Ja
la kunaan chaꞌ kuxi nu nchkwiꞌ yu kwiñi
kanꞌ. Wa jlyo ꞌa tiꞌ neꞌ ti ykwiꞌ ti neꞌ, nxkeꞌ
tiꞌnukwiñikanꞌ; loꞌo jandiꞌya ꞌaneꞌkwenta

sa ñaꞌan ndyoꞌo ska chaꞌ nu ñi. 21Wa ndiya
taꞌaan nu ndyaa ñaꞌan tiꞌ chaꞌ nu nchkwiꞌ
yu kwiñi kanꞌ, loꞌo ni, ja suꞌwa ndaꞌan neꞌ
kanꞌ loꞌo taꞌamsñian chaꞌ ꞌin Ndiose.
Ñaꞌan ti kuꞌniNdiose chaꞌ suꞌwe loꞌowan.

Kwiꞌ ngwañaꞌan ka sikwa.

Ngwaꞌan Palyu xka kityi
nu ndyaa seꞌen ndiꞌin

Timu
1 Palyu lkaǎn. Wa ngulo Ndiose tñan

ꞌñaǎn chaꞌ tsaꞌaǎn tijyuꞌ nde kichen tyi neꞌ
xka laꞌa tsuꞌ, chaꞌ chkwiǐnꞌ chaꞌ ꞌin Jesu-
cristo loꞌo nten. Wa ytsaꞌ Ni ꞌñaan chaꞌ ja
tsaa tii ꞌa chalyuu ꞌin nten nu xñi chaꞌ ꞌin
Jesucristo. 2 Loꞌo naꞌ ndaꞌaǎn kityi re chaꞌ
tsaa seꞌen ndiꞌiin, Timu, chaꞌ suꞌwa ñaꞌan
nchka tiꞌ sñiěnꞌ, ngwañaꞌan lkaa, nxkeꞌ
tiǎnꞌ; kwiꞌ ngwañaꞌan suꞌwe ꞌa nka tiyeěn
naꞌaǎn ꞌiin. Nde lka tñan nu nchka tiǎnꞌ
chaꞌ ka ꞌiin, chaꞌ ñaꞌan ti kuꞌni Ndiose chaꞌ
suꞌwe loꞌoo, chaꞌ chka tꞌnan tiꞌ Ni ꞌiin, chaꞌ
loꞌo kuꞌni Ni chaꞌ tiin ti tyiꞌin niꞌ kasiya
ꞌiin chunꞌ tñan nu yꞌni Jesucristo nu nka
Xꞌnaan.

Ykwiꞌ Palyu chaꞌ ꞌin chaꞌ tnun nu ngiꞌni
Ndiose loꞌo nten

3 Sa ñaꞌan nu yꞌni ayman ꞌñaan nu ngwa
sꞌni, tyukwi ti tiye neꞌ yꞌni neꞌ tñan ꞌin
Ndiose, kwiꞌ ngwañaꞌan tyukwi ti tiyeěn
ngiꞌniǐn tñan ꞌin Ni sa bra ni. Ndyaǎn xuꞌwe
ꞌinNdiosebranunchkwiǐnꞌ loꞌoNi chaꞌ ꞌiin,
tsan loꞌo tla nchkwiǐnꞌ loꞌo Ni. 4 Ndyuꞌwi
tiǎnꞌ chaꞌ ynaan bra nu mdoꞌoǔn yiꞌaǎn nu
ngwa xkanꞌ, kanꞌ chaꞌ nchka ꞌa tiǎnꞌ ñaꞌaǎn
ꞌiin xiyaꞌ chaꞌ ka suꞌwe ka tiyeěn. 5Ndyuꞌwi
tiǎnꞌ chaꞌ chañi chaꞌ msñii chaꞌ ꞌin Jesús.
Loꞌo jyaꞌaan kula, neꞌ kula Loida ni, kanꞌ
lka nu wa msñi chaꞌ kanꞌ ti kulo; loꞌo kanꞌ
neꞌkulaEunice jyaꞌaan, loꞌomsñi chaꞌkanꞌ;
kwiꞌngwañaꞌannuꞌwin, suꞌwe ꞌamsñii chaꞌ
ꞌin Jesús.

6 Chkwiǐnꞌ ska chaꞌ loꞌoo ni: Xñii suꞌwe
kwenta ꞌin chaꞌ suꞌwe nu wa nda Ndiose
ꞌiin ti bra nu mstyaǎn yaǎnꞌ kee, chaꞌ kaa
kuꞌnii tñan chaꞌ ꞌin nu nka Xꞌnaan. 7 Ja
nchka tiꞌ Ndiose chaꞌ kutsean; kanꞌ chaꞌ
nda Ni Tyiꞌi ykwiꞌ Ni chaꞌ kanun niꞌ kasiya
ꞌñaan, chaꞌ ka ngula la tianꞌ niꞌ kasiya ꞌñaan,
chaꞌ suꞌwe ti xuꞌwi tiyean ñaꞌaan ꞌin taꞌa
ntean, chaꞌkakuꞌniannchga tñannunchka
tiꞌ Ni chaꞌ kuꞌnian nchga tsan. 8 Ja ka
jyuꞌu tiiꞌ sikwa; katsaaꞌ chaꞌ re ꞌin nten,
sa ñaꞌan nka nchga chaꞌ ꞌin Xꞌnaan. Kwiꞌ
ngwañaꞌan, ja ka jyuꞌu tiiꞌ chaꞌ nsuꞌwiǐn

niꞌ ñaꞌan chkwan. Nda neꞌ nu tiꞌí ꞌñaǎn
chaꞌ nchkwiǐnꞌ chaꞌ ꞌin Xꞌnaan, kanꞌ chaꞌ ja
tyaꞌan chaꞌ tiyee lye ꞌa si loꞌoo ta neꞌ nu tiꞌí
ꞌiin chaꞌ nchkwiiꞌ chaꞌ suꞌwe ꞌin Jesucristo
loꞌo nten. Ta Ndiose jwersa ꞌñaan chaꞌ
taloan, 9 chaꞌ kanꞌ lka nu ndlaa ꞌñaan; wa
ngulo suwi Ni ꞌñaan chaꞌ kuꞌnian tñan nu
nchka tiꞌ Ni chaꞌ ka lo chalyuu. Nxlyaa Ni
kulaa Ni ꞌñaan chaꞌ suꞌwe ti nka tiye Ni, siꞌi
chaꞌ suꞌwe nu ꞌñaan tian. Suꞌwe ꞌa nka tiye
Ni ñaꞌan Ni ꞌñaan; kanꞌ lka chaꞌ nu nduꞌu
Jesucristo ꞌñaan, chaꞌ nchka tiꞌNdiose kuꞌni
chaꞌ suꞌwe loꞌoan bra nu ti ji kwiñan Ni
chalyuu. 10Wa nchka biyaꞌ tianꞌ chaꞌ kanꞌ
ni, chaꞌ wa yan Jesucristo lo chalyuu, chaꞌ
kanꞌ lka nu ndlaa ꞌñaan; ska yaꞌ ti mdijin
lyo Jesús ꞌin kuneꞌ xaꞌan bra nu ndyuꞌu yu
xiyaꞌxawangujwi yu, kanꞌ chaꞌ ja tsaa tii ꞌa
chalyuu ꞌñaan taꞌaan nu msñian chaꞌ ꞌin Ni,
chaꞌ ngulaa Jesús ꞌñaan ꞌin chaꞌ kuxi.

11 Chaꞌ nu ꞌin Jesucristo re, kanꞌ lka chaꞌ
nu nchkwiǐnꞌ loꞌo nten. Wa ngulo suwi
Ndiose ꞌñaǎn chaꞌ ndaꞌaǎn nduꞌuǔn chaꞌ
kanꞌ ꞌin neꞌ xka laꞌa tsuꞌ chabiyaꞌ ꞌin Ni.
12 Kanꞌ chaꞌ ndijiǐn nu tiꞌí ni. Loꞌo ja jyuꞌu
tiǎnꞌ, chaꞌ naꞌ wa jlyo tiǎnꞌ chaꞌ Ndiose ka
nu mda chaꞌ re ꞌñaǎn. Jlyo tiǎnꞌ chaꞌ nchka
ꞌin Ni kuꞌni kuwe tiꞌ Ni ꞌñaǎn; nchka ꞌin Ni
tayaꞌNi ꞌñaǎnbranungiꞌniǐn tñannundaNi
ꞌñaǎn, chaꞌ ka tsaa toꞌo suꞌwe tñan ꞌñaǎn bra
nu tiya tsan nu kan Jesús lo chalyuu xiyaꞌ.

13 Ti tyuꞌwi tiiꞌ nchga chaꞌ nu wa
ngwaꞌuǔn ꞌiin sikwa. Chaꞌ nu ñi ꞌa lka chaꞌ
kanꞌ, loꞌo suꞌwe ꞌa si xñii suꞌwe chaꞌ kanꞌ.
Suꞌwe ti xuꞌwi tiyee ñaꞌaan ꞌin nten, chunꞌ
ndiꞌin chaꞌ ꞌiin loꞌo Jesucristo. 14Xñii suꞌwe
kwenta ꞌin chaꞌ suꞌwe nu wa ykwiꞌ Ndiose
loꞌoan; loꞌo Tyiꞌi Ni tayaꞌ Ni ꞌiin chaꞌ kuꞌnii
tñan kanꞌ, kanꞌ chaꞌ nganun Tyiꞌi Ni niꞌ
kasiya ꞌñaan.

15 Ja chan jlyo tiiꞌ chaꞌ kaꞌannten ꞌin Jesu-
cristowangulaayaꞌneꞌ ꞌñaǎn;ni siyanchga
neꞌ nu ndiꞌin lo yuu ꞌin Asia, loꞌo Figelo,
loꞌo Hermógenes, wa ngulaa yaꞌ neꞌ kanꞌ
ꞌñaǎn. 16 Ska ti Onesíforo ni, lye ꞌa mdayaꞌ
yu kanꞌ ꞌñaǎn; loꞌo ja mjyuꞌu tiꞌ yu chaꞌ
nsuꞌwiǐn niꞌ ñaꞌan chkwan, taꞌa ti ndaꞌan
naꞌanyu ꞌñaǎnnde re. Kanꞌ chaꞌnchka tiǎnꞌ
chaꞌ chka tꞌnan tiꞌNdiose ꞌin yu, loꞌo nchga
nten nu ndiꞌin seꞌen ndiꞌin yu kanꞌ. 17 Bra
nu mdiyan yu kichen Roma re, bra kanꞌ

mdaꞌan naan ꞌa yu ꞌñaǎn chaꞌ kan yu seꞌen
ndiꞌiǐn. 18 Nchka tiǎnꞌ chaꞌ chka tꞌnan tiꞌ
Xꞌnaan ꞌinyukanꞌ, branu tiya tsannukuꞌni
biyaꞌ Ni ꞌin nchga nten. Kwiꞌ ngwañaꞌan,
jlyo suꞌwe tiꞌNinchga chaꞌ suꞌwenuyꞌni yu
loꞌoǔn nde kichen Efeso.

2
Ka ngula la niꞌ kasiya ꞌin Timu, nchka tiꞌ

Palyu
1 Sñiěnꞌ, nchka tiǎnꞌ chaꞌ chkwiǐnꞌ xka

chaꞌ loꞌoo ni: Ndiꞌin chaꞌ ka ngula la niꞌ
kasiya ꞌiin chabiyaꞌ ꞌin Jesucristo nu xkwiꞌ
chaꞌ suꞌwe ngiꞌni loꞌoan. 2Wa ynaan nchga
chaꞌ nu ngwaꞌuǔn seꞌen ndiꞌin tyun nten;
loꞌo ni, ti kwiꞌ sa ñaꞌan chaꞌ nu ngwaꞌuǔn
ꞌin neꞌ, kwiꞌ ngwañaꞌan kwaꞌuu ꞌin nten nu
tyukwi ti tiye nchka tiꞌ kwaꞌu chaꞌ kanꞌ ꞌin
xka ta nten, chaꞌ kuꞌni xaꞌan suꞌwe neꞌ kanꞌ
chaꞌ ꞌin Ndiose.

3 Sa ñaꞌan nu ndalo ꞌa ska sndaru bra
nu ndaꞌan yu wsuun, loꞌo nuꞌwin, kwiꞌ
ngwañaꞌan ndiꞌin chaꞌ taloo bra nu tyijiin
nu tiꞌí chaꞌ tiꞌí tiꞌ nten ꞌiin, chaꞌ sndaru ꞌin
Jesucristo lkaa ni. 4 Ska loo ti tñan ngiꞌni
sndaru, kanꞌ ndiꞌin chaꞌ kuꞌni yu; ja kuꞌni
yu xka loo tñan, chaꞌ nchka tiꞌ yu chaꞌ ka
suꞌwe tiye xꞌnan yu loꞌo yu, chaꞌ kanꞌ lka
nu ngulo suwi ꞌin yu chaꞌ ka yu sndaru.
5 Kwiꞌ ngwañaꞌan lka seꞌen ndiꞌin jya neꞌ
loꞌo taꞌa neꞌ; wa lka ndiya biyaꞌ sa ñaꞌan
nu ndiꞌin chaꞌ tyiꞌin jya neꞌ, chaꞌ ka kuꞌni
ska yu kanan ꞌin taꞌa yu. Si ja kuꞌni neꞌ sa
ñaꞌanbiyaꞌnundukwakanꞌ, bra kanꞌ ja ska
nankaja ꞌin yunukuꞌni kananxawamdyii
mdiꞌin jya neꞌ bra kanꞌ. 6 Xka chaꞌ ni, ska
nten nu tlyu ꞌa tñan ngiꞌni lo jyan ꞌin yu,
kwiꞌ yu nu ndiꞌin chaꞌ ku yu kulo nan nu
tyoꞌo lo jyan kanꞌ. 7 Tyaꞌan chinꞌ chaꞌ tiyee
chaꞌ tiya nu tka ngwaꞌuǔn tian ꞌiin re, loꞌo
nu nka Xꞌnaan tayaꞌNi ꞌiin chaꞌ ka biyaꞌ tiiꞌ
nchga chaꞌ kanꞌ.

8 Tyuꞌwi tiiꞌ ꞌin Jesucristo, chaꞌ kanꞌ lka
nu ndyuꞌu xiyaꞌ bra nu ngujwi yu. Ti kwiꞌ
nten ꞌin aymanDavidngwaNi kanꞌ. Ti kwiꞌ
chaꞌ suꞌwe ꞌin Jesúsnu luꞌu, kanꞌ lka chaꞌnu
nchkwiǐnꞌ loꞌo nten, 9 kanꞌ chaꞌ tiꞌí tiꞌ nten
ꞌñaǎn ni. Sa ñaꞌan nu nda neꞌ nu tiꞌí ꞌin ska
nten nu ndiꞌin kiꞌya ꞌin, ngwañaꞌanmskanꞌ
neꞌ ꞌñaǎn niꞌ ñaꞌan chkwan ni. Chañi chaꞌ
msuꞌwa neꞌ ꞌñaǎn niꞌ ñaꞌan chkwan, ni siya

ja nchka ꞌin neꞌ suꞌwa nchkunꞌ neꞌ chaꞌ
suꞌwe ꞌin Ndiose ngwañaꞌan; 10 kanꞌ chaꞌ
ndaloǔn ꞌin neꞌ, ni siya lye ꞌa nda neꞌ nu
tiꞌí ꞌñaǎn. Taloǔn ꞌin chaꞌ kuxi kanꞌ chaꞌ ꞌin
taꞌantennungulo suwiNdiose ꞌin, chaꞌ loꞌo
kulaa Jesucristo ꞌin neꞌ, chaꞌ kaja chalyuu
nu ja tsaa tii ꞌa ꞌinneꞌ. Loꞌobrakanꞌka tyiꞌin
neꞌ nde seꞌen ndiꞌin Ndiose, seꞌen suꞌwe ꞌa
ñaꞌan nchga nan.

11Ndiꞌin chaꞌxñi suꞌwewanchaꞌnuñinu
ndukwa re:
Si kajaan, chaꞌ lkaan nten ꞌin Jesucristo,

bra ti tyaan tyiꞌian loꞌo Ndiose bra
kanꞌ.

12 Si taloan bra nu ta neꞌ nu tiꞌí ꞌñaan chunꞌ
nchkwianꞌ chaꞌ ꞌin Jesús, bra kanꞌ
kaja seꞌen tyiꞌian loꞌo Ni nde seꞌen
nka Ni ndloo.

Si chkwianꞌ chaꞌ ja ndiꞌin chaꞌ ꞌñaan loꞌo
Jesucristo, kwiꞌ ngwañaꞌan Ndiose,
chkwiꞌ Ni chaꞌ ja ndiꞌin chaꞌ ꞌin Ni
loꞌoan.

13 Ni siya kulaa tiꞌian chaꞌ ꞌin Ni, ñaꞌan ti
suꞌwe ꞌa kuꞌni Ni loꞌoan;

ja nxaꞌan chaꞌ ꞌin Jesús, ñaꞌan ti kuꞌni Ni
nchga chaꞌnuwa ykwiꞌNi chaꞌ kuꞌni
Ni.

Nten nu suꞌwe ꞌa tñan ngiꞌni
14 Taꞌa ti chkwiiꞌ loꞌo neꞌ chaꞌ tukwa neꞌ

nchga chaꞌ nu ndaꞌaǎn re. Wa jlyo tiꞌ
Xꞌnaan nchga tñan nu ngiꞌni skaa neꞌ, kanꞌ
chaꞌ kuloo tñan chaꞌ ja chkwiꞌ neꞌ kaꞌan
ꞌa chaꞌ loꞌo taꞌa neꞌ chaꞌ ꞌin ya ñaꞌan ti
kwentu nu nchkwiꞌ nten. Ja suꞌwe siyaꞌ
ti ngwañaꞌan, chaꞌ lye ꞌa xtiyaaꞌ chaꞌ nu
nsuꞌwi ke nten nu kunan chaꞌ kanꞌ. 15 Lye
ꞌa kuꞌnii tñan nuwa nda Ndiose ꞌiin, chaꞌ ja
ka jyuꞌu tiiꞌ ꞌin tñan nu wa yꞌnii nde re, bra
nu tsaa tyiꞌian nde seꞌen ndiꞌin Ni. Chañi
ꞌa lka chaꞌ ꞌin Ndiose, kanꞌ chaꞌ ti kwaꞌuu la
chaꞌnuñikanꞌ ꞌin neꞌ sikwa; loꞌo suꞌwe ti ka
tiye Ni ñaꞌan Ni ꞌiin bra kanꞌ. 16 Ja kunaan
ꞌaa chaꞌ kuxi nu nchkwiꞌ neꞌ kwiñi kanꞌ,
chaꞌ tijyuꞌ ꞌa nduun neꞌ kanꞌ ꞌin Ndiose; ja
ndaꞌan ꞌa neꞌ kanꞌ tuwiin ꞌin Ni. 17 Chaꞌ
kuxi nduꞌu neꞌ kanꞌ, kwiꞌ ngwañaꞌan tlyu
la ka chaꞌ kuxi kanꞌ nde loo la. Sa ñaꞌan
nu ndyaa nxeen ska kitsuꞌ tlá nu ndiya
lo kunaanꞌ, sa la nu kuꞌni ñuꞌun ñaꞌaan
kunaanꞌ, kwiꞌ ngwañaꞌan lka chaꞌ kwiñi nu
nduꞌu Himeneo loꞌo Fileto kanꞌ. 18Ngulaa
yaꞌ neꞌ kanꞌ chaꞌ nu ñi ꞌin Ndiose, loꞌo ni,

nchkwiꞌneꞌkanꞌ, chaꞌ ja ndiꞌin chaꞌ tyuꞌuan
xiyaꞌ. “Nanwandyuꞌuneꞌxiyaꞌ, nchganten
nu ndiꞌin chaꞌ tyuꞌu” ndukwin neꞌ kwiñi
kanꞌ. Loꞌo ndiya chinꞌ neꞌ taꞌaan nu wa
msñi chaꞌ nu nchkwiꞌ neꞌ kanꞌ, loꞌo ni, ja
jlyo suꞌwe tiꞌ neꞌ ni ñaꞌan chaꞌ nu yaa ñaꞌan
tiꞌ neꞌ ti kulo. 19 Wa mstya suꞌwe Ndiose
kiyaꞌ chaꞌ ꞌin ñaꞌan nu nka nten ꞌin Ni. Nde
ndukwa ska chaꞌ: “Wa nsuꞌwi lyo ykwiꞌ Ni
nchga nu ka nten ꞌin Ni.” Loꞌo ndukwa
xka chaꞌ re: “Nchga nten nu ndiꞌin chaꞌ ꞌin
loꞌo Krixtu, ndiꞌin chaꞌ kulaa yaꞌ neꞌ nchga
chaꞌ kuxi.” Ngwañaꞌan nchkwiꞌ lo kityi ꞌin
Ndiose.

20 Nsuꞌwi tyun lo nan niꞌ ñaꞌan kiiꞌ ꞌin
ska naꞌan tnun: ndiya nan oro, ndiya nan
plata, ndiya nan yka, loꞌo ndiya nan yuu.
Xkwiꞌ tñan suꞌwe ngiꞌni nten loꞌo kaꞌnan
oro, loꞌo kaꞌnan plata; ni siya ja nduwe tiꞌ
neꞌ chaꞌ ꞌin kaꞌnan yka, kaꞌnan yuu, chaꞌ
xꞌnan la nsuꞌwi lyo ran. 21 Ñaꞌan tiꞌ nan
nu nnanjoꞌo niꞌ ñaꞌan kiiꞌ, ngwañaꞌan lka
nten ꞌin Jesucristo; nxkeꞌ tiǎnꞌ chaꞌ nduwe
tiꞌXꞌnaan ꞌñaan sa ñaꞌan nu nduwe tiꞌ xꞌnan
naꞌan ꞌin kaꞌnan ꞌin yu, nu kaꞌan ꞌa ngaꞌan.
Loꞌo ja ka kuꞌnian tñan suꞌwekanꞌ si ja luwi
kasiya ꞌñaan; kanꞌ chaꞌ ndiꞌin chaꞌ kulaa
yaanꞌ nchga chaꞌ kuxi chaꞌ ka luwi kasiya
ꞌñaan, chaꞌ ska ti tñan nu nda Ndiose ꞌñaan
ka kuꞌnian bra kanꞌ.

22 Kuneꞌ nuꞌwin, Timu, kwiꞌ ngwañaꞌan
nsuꞌwi ꞌa chaꞌ kuxi nu ndiya tiꞌ yu kuneꞌ;
ja kuꞌnii ꞌa chaꞌ kuxi kanꞌ. Ñaꞌan ti xñii
suꞌwe chaꞌ nu ñi kanꞌ, suꞌwe ti xuꞌwi tiyee
ñaꞌaan ꞌinnten, suꞌwe ti tyiꞌiin loꞌo taꞌanten
wan; suꞌwa ꞌa kuꞌnii chaꞌ re loꞌo nchga taꞌa
wan nu wa yꞌni luwi Ndiose kasiya ꞌwan,
kwiꞌ taꞌa ndiꞌin chaꞌ ꞌwan loꞌo Xꞌnaan. 23 Ja
xkween ꞌa chaꞌ ꞌin nten nu ja jlyo tiꞌ siyaꞌ
ti sa ñaꞌan lka ska chaꞌ nu ñi; ja ska chaꞌ
jlyo tiꞌ neꞌ kanꞌ; nan nchka tiꞌ neꞌ xuun neꞌ
loꞌoan chaꞌ ꞌin ska chaꞌ laja ti ꞌin neꞌ. 24 Si
nka wan nten nu ngiꞌni tñan ꞌin nu nka
Xꞌnaanni, ja suꞌwe si tyiꞌinwanwsuun loꞌo
taꞌawan; ndiꞌin chaꞌ chkwiꞌ suꞌwewan loꞌo
nchga nten. Loꞌo suꞌwe ꞌa si nchka ꞌwan
kwaꞌu wan chaꞌ ꞌin Ndiose ꞌin xka ta nten;
kwiꞌ ngwañaꞌan, ndiꞌin chaꞌ talo wan ꞌin
nten nu tiꞌí tiꞌ ꞌwan, 25 loꞌo ꞌin nten numsinꞌ
tiꞌ ꞌwan. Suꞌwe ti chkwiꞌ wan loꞌo nten nu
msinꞌ tiꞌ, chaꞌ ngwañaꞌan ka kuꞌni Xꞌnaan

tñan niꞌ kasiya ꞌin neꞌ kanꞌ, chaꞌ ka kwaꞌu
Ni ꞌin neꞌ sa ñaꞌan ndyoꞌo chaꞌ nu ñi kanꞌ.
Suꞌwe ꞌa si kulaa yaꞌ nten nu msinꞌ tiꞌ kanꞌ
ꞌin nchga chaꞌ kuxi nu ngiꞌni neꞌ, 26chaꞌ bra
kanꞌkakulaaNi ꞌinneꞌyaꞌkuneꞌxaꞌan. Nan
wa msñi kuneꞌ xaꞌan ꞌin nten nu msinꞌ tiꞌ
kanꞌ ti ngwa sꞌni chaꞌ kuꞌni neꞌ tñan kuxi
chaꞌ ꞌin.

3
Tyempu kuxi nu ka brawa tyii ti chalyuu

1 Tyaꞌan suꞌwe chinꞌ chaꞌ tiyee, Timu; xa
wa tyii ti chalyuu, kanꞌ kaꞌan ꞌa chaꞌ tukwi
ka ꞌin nten. 2Tyempu nde loo la, kanꞌ tyiꞌin
ꞌa nu kuxi lo chalyuu: ni siya nten nu ska
ti tñan ꞌin ti ykwiꞌ ti nduwe tiꞌ, ni siya nten
nu nchka ꞌa tiꞌ kaja tñi ꞌin, ni siya nten nu
siyeꞌ ꞌa ngiꞌni loꞌo taꞌa nten, ni siya nten
nu nchka tiꞌ chaꞌ ka tnun ꞌa ti ykwiꞌ ti, ni
siya nten nu chen ꞌa ñaꞌan nchkwiꞌ chaꞌ
ꞌin Ndiose, ni siya nten nu ja nnan chaꞌ
nchkwiꞌ neꞌ kula ꞌin neꞌ, ni siya nten nu ja
ndya xuꞌwe ꞌin Ndiose, nu ja ndya xuꞌwe
ꞌin taꞌa nten, ni siya nten nu ja xlyaa kunan
chaꞌ suꞌwe ꞌin Ndiose siyaꞌ ti, 3ni siya nten
nu ja suꞌwe ꞌanka tiye ñaꞌan ꞌin taꞌanten, ni
siya nten nu ja ngiꞌni ꞌa chaꞌ tlyu tiꞌ ꞌin taꞌa
nten, ni siya nten nu lye ꞌa nchkwiꞌ kwentu
ꞌin taꞌa nten, ni siya nten nu ja xlyaa xñi
kwenta ꞌin ti ykwiꞌ ti, chunꞌ nchka tiꞌ neꞌ
kuꞌni neꞌ nchga chaꞌ kuxi nu ndiya tiꞌ neꞌ
kuꞌni neꞌ, ni siya nten nu xaꞌan ꞌa tiye, ni
siya nten nu ja ska chaꞌ suꞌwe nchka tiꞌ
kuꞌni, 4 ni siya nten nu ndujwiꞌ xuꞌwa ꞌin
taꞌa suꞌwe ndiꞌin, ni siya nten nu ja nduwe
tiꞌ siyaꞌ ti si lye ꞌa tyijin lyo ꞌin taꞌa nten;
kuꞌni nten kanꞌ nchga chaꞌ kuxi nu jñan
kasiya ꞌin ti ykwiꞌ ti neꞌ, chaꞌ ja nchka ꞌa tiꞌ
neꞌ kanꞌ kunan neꞌ chaꞌ ꞌin Ndiose. 5Kwiñi
ꞌa neꞌ kanꞌ bra nu kuꞌni tnun neꞌ ꞌin Ndiose;
nxkeꞌ tianꞌ chaꞌ suꞌwe ꞌa ngiꞌni neꞌ, loꞌo ja
nda ꞌa neꞌ chabiyaꞌ nu kuꞌni chaꞌ ꞌin Ndiose
tñan niꞌ kasiya ꞌin neꞌ.
Nuꞌwin Timu, kulaa yaaꞌ ꞌin nchga nten

nu kuꞌni ngwañaꞌan. 6 Kwiꞌ ngwañaꞌan
ndiya nu kuxi nu nñi lyoꞌo ꞌin nu kunaꞌan
tintu nu ja nchka ꞌa tyaꞌan suꞌwe chaꞌ tiye
neꞌ. Ndaꞌan nu kwiñi kanꞌ niꞌ ñaꞌan ꞌin neꞌ
chaꞌ kwaꞌu chaꞌ kwiñi ꞌin neꞌ. Nan tintu
ꞌa nu kunaꞌan kanꞌ, chaꞌ ndiꞌin ꞌa kiꞌya ꞌin
neꞌ, chaꞌ nchka ꞌa tiꞌ neꞌ xñi neꞌ ya ñaꞌan ti

chaꞌ kuxi. 7 Nchka ꞌa tiꞌ nu kunaꞌan kanꞌ
kuꞌni xaꞌan ska chaꞌ, loꞌo ja nchka ꞌa ꞌin neꞌ
ka biyaꞌ tiꞌ neꞌ ska chaꞌ nu ñi. 8 Sa ñaꞌan
ngwaayman Janes loꞌo ayman Jambres, yu
taꞌá numsuun loꞌo aymanMoisés nu ngwa
sꞌni, kwiꞌngwañaꞌannkanukwiñikanꞌ chaꞌ
nxuun neꞌ loꞌo nchga chaꞌ nu ñi. Ja nchka
tyaꞌan suꞌwe chaꞌ tiye neꞌ, chaꞌ ja ndyaa
ñaꞌan tiꞌneꞌ kanꞌ ꞌin Jesús siyaꞌ ti. 9Sa kanꞌ ti
chaꞌ, ja talo nten chalyuu tyun tsan ꞌin chaꞌ
kuxi nu ngiꞌni neꞌ kuxi kanꞌ. Sa ñaꞌan nu
ngwa biyaꞌ tiꞌnten sꞌni chaꞌ kwiñi ꞌa ayman
Janes loꞌo ayman Jambres, kwiꞌ ngwañaꞌan
ka biyaꞌ tiꞌ nchga nten chaꞌ xkwiꞌ nñi lyoꞌo
neꞌ kuxi kanꞌ ꞌin neꞌ ni.

Xiyaꞌ ndlo Palyu tñan ꞌin Timu
10 Loꞌo ni, Timu, jlyo tiǎnꞌ chaꞌ suꞌwa ti

nka tiyee loꞌoǔn, kanꞌ chaꞌ ngiꞌnii sa ñaꞌan
nu ngwaꞌuǔn ꞌiin; nuꞌwin ngiꞌnii tñan sa
ñaꞌan nu ngiꞌniǐn tñan, chaꞌ ndyaa ñaꞌan
tiiꞌ chaꞌ ꞌin Jesús sa ñaꞌan nu ndyaa ñaꞌan
tiǎnꞌ ꞌin Ni. Wa naꞌaan chaꞌ ndaloǔn ꞌaǎn
ꞌin nten, chaꞌ suꞌwe ꞌa nka tiyeěn naꞌaǎn ꞌin
nten, chaꞌ ndaloǔn, 11 ni siya lye ꞌa tiꞌí tiꞌ
nten ꞌñaǎn, ni siya lye ꞌa ndijiǐn nu tiꞌí. Wa
jlyo tiiꞌ sa ñaꞌan chaꞌ kuxi ngwa ꞌñaǎn nde
kichen Antioquía, nde kichen Iconio, nde
kichen Listra, bra nu ngwa tiꞌí tiꞌ neꞌ ꞌñaǎn
la kanꞌ; loꞌo nu nka Xꞌnaan ngulaa ꞌñaǎn
ꞌin nchga chaꞌ kuxi kanꞌ. 12Loꞌo chañi chaꞌ
ta nten nu tiꞌí ꞌin nchgaan nu nchka tianꞌ
chaꞌka luwi kasiya ꞌñaan chaꞌ ꞌin Jesucristo.
13 Nten nu ngiꞌni chaꞌ kuxi ni, ndiꞌin chaꞌ
ti kuꞌni la neꞌ chaꞌ kuxi kanꞌ; loꞌo nu kwiñi
ni, ndiꞌin chaꞌ ti chkwiꞌ la neꞌ chaꞌ kwiñi. Ti
ykwiꞌ ti neꞌ, ti ndyaa ñaꞌan ꞌa tiꞌ neꞌ chaꞌ nu
nchkwiꞌ taꞌa kwiñi neꞌ bra kanꞌ.

14 Nuꞌwin ni, ñaꞌan ti xñii suꞌwe nchga
chaꞌ nu wa yꞌnii xaꞌan; nan wa ngwa biyaꞌ
suꞌwe tiiꞌ chaꞌ kanꞌ, chaꞌnuñi lka kanꞌ. Kwiꞌ
ngwañaꞌan, wa jlyo tiiꞌ ti nka nu ngwaꞌu
chaꞌ kanꞌ ꞌiin ti kulo. 15 Ti kuneeꞌ mdyis-
nan yꞌnii xaꞌan kityi ꞌin Ndiose; kanꞌ lka
kityi nu ka kwaꞌu ñi ꞌñaan sa ñaꞌan ka tyoꞌo
laan ꞌin chaꞌ kuxi, si xñiin suꞌwean chaꞌ ꞌin
Jesucristo kanꞌ. 16Ndiose yꞌni chaꞌ mbiꞌya
chaꞌ kanꞌ ke nten chalyuu, chaꞌ ngwaꞌan
neꞌ xkwiꞌ chaꞌ ꞌin Ni lo kityi kanꞌ, kanꞌ chaꞌ
suꞌwe ꞌa si ti kwaꞌuun laan chaꞌnundukwa
lo kityi kanꞌ ꞌin nten, chaꞌ ka biyaꞌ tiꞌ neꞌ
nchga chaꞌ ꞌin Ndiose. Kanꞌ nu ka tukunꞌ

chaꞌ ꞌin neꞌ chaꞌ ja kuꞌni ꞌa neꞌ chaꞌ kuxi.
Loꞌo nduꞌu kityi kanꞌ ꞌñaan sa ñaꞌan ka xñiin
suꞌween laan chaꞌ ꞌin Ndiose, nduꞌu ran
ꞌñaan ni ñaꞌan kuꞌni xaꞌaan chaꞌ xkwiꞌ chaꞌ
suꞌwe kuꞌnian. 17 Ti kwiꞌ kityi kanꞌ lka nu
kwaꞌu ꞌin taꞌaan nu lkaan nten ꞌin Ndiose,
sa ñaꞌan ka nu suꞌwe ti kuꞌnian nchga tñan
nu nda Ni ꞌñaan chaꞌ kuꞌnian lo chalyuu.

4
Wandla ti tyii chalyuu ꞌin Palyu

1 Kuloǔn tñan ꞌiin chabiyaꞌ ꞌin Ndiose,
kwiꞌ ngwañaꞌan chabiyaꞌ ꞌin Jesucristo nu
kuꞌni biyaꞌ ꞌin nchga nten nu ti luꞌu, loꞌo
ꞌin nchga nten nu wa ngujwi. Ti kan Je-
sucristo xiyaꞌ chaꞌ ka ndloo Ni ꞌin nchga
nten. 2 Kuloǔn tñan ꞌiin chaꞌ kwaꞌuu chaꞌ
ꞌin Ndiose ꞌin nten; ñaꞌan ti kwaꞌuu chaꞌ
kanꞌ ꞌin nchga nten, ni siya nchka tiꞌ neꞌ
kunan neꞌ chaꞌ kanꞌ, ni siya ja nchka tiꞌ neꞌ
kunan neꞌ. Tyukwi ti tiyee kwaꞌuu ꞌin neꞌ,
chaꞌ kiꞌya neꞌ kwenta ꞌin nchga chaꞌ kuxi
nu nsuꞌwi niꞌ kasiya ꞌin neꞌ; ngwañaꞌan
ka tayaaꞌ ꞌin neꞌ chaꞌ kulaa yaꞌ neꞌ chaꞌ
kuxi kanꞌ. Chan taloo ꞌin neꞌ chaꞌ suꞌwe ti
kwaꞌuu chaꞌ suꞌwe kanꞌ ꞌin neꞌ. 3 Chaꞌ nu
tyempunde loo la, jaxlyaantenkunanchaꞌ
suꞌwe kanꞌ bra kanꞌ; tyaꞌan naan la neꞌ ꞌin
tyun nten nu kwaꞌu ꞌin neꞌ nchga chaꞌ kuxi
nundiya la tiꞌneꞌkanꞌkunanneꞌ. 4Brakanꞌ
kulaa yaꞌ neꞌ nchga chaꞌ nu ñi nu wa ynan
neꞌ ti kulo, chunꞌ ja nchka tiꞌ neꞌ kunan neꞌ
chaꞌ nu ñi kanꞌ; xñi neꞌ nchga chaꞌ kwiñi,
nchga kwentu bra kanꞌ. 5Nuꞌwin ni, tyaꞌan
chinꞌ chaꞌ suꞌwe tiyee nan lka nu suꞌwe la
kuꞌnii, chaꞌ taloo la bra nu tiꞌí ꞌa tiꞌ neꞌ ꞌiin,
chaꞌ ñaꞌan ti chkwiiꞌ chaꞌ suꞌwe ꞌin Ndiose
loꞌo nten, chaꞌ ti kuꞌnii la nchga tñan nu
ndiꞌin chaꞌ kuꞌnii chaꞌ ꞌin Ndiose.

6 Loꞌoǔn ni, wa tyii ti tñan ꞌñaǎn lo cha-
lyuu, chaꞌ kwaꞌuǔn chaꞌ suꞌwe ꞌin Ndiose
ꞌin nten; wa ndla ti kajaǎn, nxkeꞌ tiǎnꞌ.
7 Wa lye ꞌa msuꞌwaǎn jwersa chaꞌ katin
chaꞌ kuxi; wa mdyii mdaꞌaǎn tuwiin ꞌin
Jesucristo, kanꞌ chaꞌ wa tyaꞌaǎn tiǎn seꞌen
ndiꞌin Ndiose. Chaꞌ suꞌwe nu wa msñian
ni, wa nganun suꞌwe chaꞌ kanꞌ niꞌ kasiya
ꞌñaǎn, 8 kanꞌ chaꞌ jlyo tiǎnꞌ chaꞌ ndiya ska
chaꞌ suꞌwe nu kaja ꞌñaǎn bra kanꞌ; ta ykwiꞌ
Xꞌnaan chaꞌ suꞌwe kanꞌ ꞌñaǎn bra nu tiya
tsan chaꞌ kuꞌni biyaꞌNi ꞌin nchga nten, chaꞌ
nu ñi ꞌa ngiꞌni biyaꞌ Ndiose ꞌin nten. Ta Ni

chaꞌ suꞌwe kanꞌ ꞌin nchga nten nu tyiꞌin ta
ꞌa ꞌin Krixtu, sa ñaꞌan bra nu kan Ni xiyaꞌ,
chaꞌ suꞌwe ꞌanka tiyeneꞌñaꞌanneꞌ ꞌinNi; siꞌi
skaǎn tiǎn nu ta Ni chaꞌ suꞌwe kanꞌ ꞌñaǎn.

Chaꞌ nu ykwiꞌ Palyu xawa tyii ti kityi
9 Kuꞌnii xuꞌwe lyaa tuwiin ꞌiin chaꞌ ndla

ti kaan nde seꞌen ndiꞌiǐn re. 10Wa ngulaa
yaꞌ Dema ꞌñaǎn chunꞌ ndiya la tiꞌ yu chaꞌ
kuxi nu nsuꞌwi chalyuu, ndyaa yu kichen
Tesalónica. Wa msuꞌwaǎn ꞌin Crescente
ndyaa yu nde Galacia, kwiꞌ ngwañaꞌan wa
msuꞌwaǎn ꞌin Tito ndyaa yu nde Dalmacia;
11 xka ti Luka ti ndiꞌin loꞌoǔn nde re. Tsaa
naan ꞌin Marku chaꞌ kaan loꞌo ꞌin yu nde
re, chaꞌ loꞌo yu nchka ꞌin yu tayaꞌ yu ꞌñaǎn
loꞌo tñan re. 12Wa nguloǔn tñan ꞌin Tíquico
chaꞌ tsaa yu nde kichen Efeso. 13 Bra nu
kaan nde re, kan yꞌyaa teꞌ kichanꞌ ꞌñaǎn,
chunꞌ wa mxnuǔn ꞌin ran naꞌan tyi Carpo
nde kichen Troas; kwiꞌ ngwañaꞌan nchga
libru ꞌñaǎn loꞌo nchga la kityi ꞌñaǎn kaan
loꞌo ꞌin ran.

14 Jantru, nu lka kwityi chkwan kanꞌ, lye
ꞌa naꞌan tiꞌí yu ꞌñaǎn; kaꞌan ꞌa chaꞌ kuxi yꞌni
yu loꞌoǔn. Wa jlyo tiꞌ Xꞌnaan nchga chaꞌ
kanꞌ, loꞌo ndiꞌin chaꞌ ta Ni nu tiꞌí ꞌin yu kanꞌ.
15Chaꞌ tiya ti tiiꞌ tyiꞌiin, chaꞌ ja kuꞌni Jantru
kanꞌ tukwi ꞌiin, bra nu chkwiiꞌ chaꞌ suꞌwe
ꞌin Ndiose loꞌo nten.

16Bra nu ngwa biyaꞌ ꞌñaǎn tloo yu wsiya
ti kulo ni, ja tukwin ykwiꞌ chaꞌ suꞌwe ꞌñaǎn
bra kanꞌ; msnan neꞌ. Kanꞌ chaꞌ njñaǎn ꞌaǎn
xuꞌwe ꞌin Ndiose chaꞌ kuꞌni Ni chaꞌ tlyu
tiꞌ ꞌin neꞌ kanꞌ. 17 Ykwiꞌ Xꞌnaan mdayaꞌ
Ni ꞌñaǎn bra kanꞌ, mdayaꞌ Ni ꞌñaǎn chaꞌ
ti mdaloǔn laǎn ngwaꞌuǔn chaꞌ suꞌwe ꞌin
Jesucristo sa ñaꞌan yaꞌ nu ynan nchga nten
xka laꞌa tsuꞌnundiꞌinnde re. Sañaꞌan lka si
wa ku ti kwichi tlá ꞌñaǎn, ngwañaꞌan ngwa
xa nu yꞌni yu chaꞌ kuxi loꞌoǔn, loꞌo ngulaa
Ni ꞌñaǎn yaꞌ yu kuxi kanꞌ bra kanꞌ. 18 Kwiꞌ
ngwañaꞌan, ti kulaa la Ni ꞌñaǎn ꞌin nchga
loo chaꞌ kuxi nu tyukwaǎn; jlyo tiǎnꞌ chaꞌ
ñaꞌan ti ti xñi laNi kwenta ꞌñaǎn, chaꞌ suꞌwe
ti kalaǎn la seꞌen ndlo Ndiose tñan. Loꞌo ja
tyii ꞌa tsan nu kuꞌniǐn tnuǔn ꞌin Ndiose la
kanꞌ. Kwiꞌ ngwañaꞌan ka sikwa.

Mdyii ykwiꞌ Palyu loꞌo neꞌ
19 Taa chaꞌ suꞌwe ꞌñaǎn loꞌo Prisca loꞌo

Aquila, loꞌo nchga neꞌ nu ndiꞌin naꞌan tyi
Onesíforo. 20 Wa nganun Rastu kichen

Corinto, kwiꞌ ngwañaꞌan wa mxnuǔn ꞌin
Trófimo nde kichen Mileto chaꞌ tiꞌí yu.
21 Kuꞌnii lyaa chaꞌ kaan nde re bra nu ti ji
tyisnan tyempu tlyaꞌ. Nchga neꞌ re nchka
tiꞌ neꞌ chkwiꞌ neꞌ loꞌoo: loꞌo Eubulo, loꞌo
Pudente, loꞌo Lino, loꞌo Claudia, loꞌo nchga
nten ꞌin Jesucristo kichen re.

22Kanun Tyiꞌi ykwiꞌ Jesucristo loꞌoo, chaꞌ
ka ngula la tiiꞌ niꞌ kasiya ꞌiin. Ñaꞌan ti
kuꞌni Ndiose chaꞌ suꞌwe loꞌo nchga wan.
Ngwañaꞌan ka sikwa.



TITO 1:1 392 TITO 1:16

Ngwaꞌan Palyu kityi
ndyaa seꞌen ndiꞌin Tito
1Palyu lkaǎn. Ndaꞌaǎn lo tñan ꞌin Ndiose,

kwiꞌ ngwañaꞌan, mda Jesucristo tñan ꞌñaǎn
chaꞌ tsaꞌaǎn chkwiǐnꞌ chaꞌ suꞌwe ꞌin Jesús
loꞌo nten nu ndiꞌin tyun kichen tijyuꞌ;
ndiꞌin chaꞌ chkwiǐnꞌ loꞌo nten nu wa ngulo
suwi Ndiose ꞌin chaꞌ ka neꞌ nten ꞌin Ni,
chaꞌ suꞌwe la tsaa ñaꞌan tiꞌ neꞌ kanꞌ ꞌin Ni
bra kanꞌ. Wa msuꞌwa Jesucristo ꞌñaǎn ndi-
jyaǎn chaꞌ ka biyaꞌ tiꞌ neꞌ nchga chaꞌ nu
ñi ꞌin Ni, chaꞌ nchgaan ka kuꞌniin tnuan
ꞌin Ndiose; 2 kwiꞌ ngwañaꞌan, ka tyiꞌin ta
neꞌ ꞌin chalyuu nu ja tsaa tii ꞌa ꞌñaan bra
kanꞌ. Ja kwiñi Ndiose. Sꞌni ꞌa ykwiꞌ Ni
chaꞌ kaja chalyuu kanꞌ ꞌñaan, ti bra nu
mñan Ni chalyuu re; ti bra kanꞌ ytsaꞌ Ni
ꞌin nten chalyuu nu wa yten chaꞌ ꞌin Ni,
chaꞌ chañi ka tyiꞌin neꞌ seꞌen ndiꞌin ykwiꞌ
Ni. 3Loꞌo ni, wamdiya bra nu suꞌwe ꞌa chaꞌ
kanen tijyuꞌ chaꞌ suꞌwe nu nchkwiꞌ Ndiose
Stian, nukakulaa ꞌñaan ꞌinnchga chaꞌkuxi;
kwiꞌ ngwañaꞌan, wa ngulo Ni tñan ꞌñaǎn
chaꞌ kwaꞌuǔn chaꞌ suꞌwe kanꞌ ꞌin nchga
nten. 4 Ndaꞌaǎn kityi re chaꞌ tsaa seꞌen
ndiꞌin nuꞌwin, Tito, chaꞌ ñaꞌan tiꞌ sñiěnꞌ,
ngwañaꞌan nka tiyeěn naꞌaǎn ꞌiin, chaꞌ ska
ti ñaꞌan msñian chaꞌ ꞌin Ndiose. Loꞌo ni,
nchka tiǎnꞌ chaꞌ ñaꞌan ti kuꞌni Ndiose Stian
chaꞌ suꞌwe loꞌoo, chaꞌ ñaꞌan ti chka tꞌnan tiꞌ
Jesucristo ꞌiin, chaꞌkuꞌniNi chaꞌ tiin ti tyiꞌin
niꞌ kasiya ꞌiin bra kanꞌ.

Tñan nu ngiꞌni Tito lo yuu ꞌin Creta
5 Wa ykwiǐnꞌ loꞌoo chaꞌ ti kanuun laa lo

yuu Creta kwa, chaꞌ kuꞌnii jii tñannundiꞌin
chaꞌ kuꞌnii, chaꞌ nuꞌwin kulo suwii yu kula
nu ka ndloo ꞌin nten taꞌa msñian chaꞌ ꞌin
Jesús nchga kichen nde kwa; kulo suwii ꞌin
yu kula kanꞌ sa ñaꞌan nu niǐn ꞌiin nu ngwa
xkanꞌ. 6Ndiꞌin chaꞌ xkwiꞌ suꞌwe ti kuꞌni yu
kula kanꞌ, chaꞌ ja kaja ñaꞌan nu xtya nten
kiꞌya ꞌin neꞌ. Kaja kwilyoꞌo neꞌ kanꞌ loꞌo
ska ti nu kunaꞌan. Loꞌo sñiꞌ yu kula kanꞌ,
ndiꞌin chaꞌxñineꞌ chaꞌ ꞌin Jesucristo, chaꞌ ja
kuꞌni neꞌ chaꞌ kuxi loꞌo xka ta nten; ndiꞌin
chaꞌ tukwa neꞌ chaꞌ nu chkwiꞌ yu kula sti
yu. 7Kwiꞌ ngwañaꞌan, nten nu ka ndloo la

ꞌin nchga ta neꞌ taꞌaan ni, ja suꞌwe si ndiꞌin
chaꞌ xtya xka nten kiꞌya ꞌin neꞌ kanꞌ, chaꞌ
tñan ꞌin Ndiose ngiꞌni neꞌ kanꞌ. Kanꞌ chaꞌ,
nuꞌwin Tito, ndiꞌin chaꞌ kunaan ꞌin nten
nu ja tiji tloo, nten nu ja msinꞌ tiꞌ, nten
nu ja kuꞌwi, nten nu ja ndiꞌin chaꞌ wsuun
loꞌo taꞌa nten, nten nu ja ndiya ꞌa tiꞌ tñi;
8 kunaan ꞌin nten nu nda seꞌen tyiꞌin yu
nu ndyoꞌo xka kichen tijyuꞌ, nten nu xkwiꞌ
ndiya tiꞌ kuꞌni chaꞌ suꞌwe, nten nu suꞌwe
ti nchkwiꞌ loꞌo taꞌa nten, nten nu ska ti
chaꞌ ꞌin Jesús ndaꞌan tiye, nten nu ngiꞌni
sa ñaꞌan nu nchka tiꞌ Ndiose chaꞌ kuꞌnian,
nten nu nchka ꞌin kuꞌni kwenta ꞌin, ti ykwiꞌ
ti. 9Suꞌwe ꞌa kaneꞌ tñan kanꞌ xawandyaꞌan
ꞌa tiꞌneꞌ ꞌin chaꞌnuñinungwaꞌuǔn ꞌiin, chaꞌ
ka ꞌin neꞌ kwaꞌu neꞌ chaꞌ nu ñi kanꞌ ꞌin taꞌa
nten neꞌ, chaꞌ ka ꞌin neꞌ xkwen neꞌ chaꞌ ꞌin
neꞌ kwiñi.

10Wandiya tyun nten nu ja xlyaa tukwa
chaꞌ nu nchkwiꞌ nu nka ndloo, loꞌo kaꞌan
ꞌa neꞌ judío ndiya nu ngwañaꞌan ngiꞌni;
nchkwiꞌ ꞌa neꞌ kanꞌ chaꞌ mnaꞌ, kwiꞌ ng-
wañaꞌan, nñilyoꞌo neꞌ ꞌin taꞌa nten neꞌ.
11 Ndiꞌin chaꞌ tukunꞌ wan tuꞌwa yu kwiñi
kanꞌ, chaꞌ ja kwaꞌu ꞌa yu chaꞌ kuxi kanꞌ ꞌin
kaꞌan nten, taꞌa ndiꞌinwan ska niꞌ ñaꞌan nu
wamsñiwan chaꞌ nu ñi ꞌin Jesús. Nduꞌu yu
kanꞌ chaꞌkwiñi ꞌñaan taꞌaan, chunꞌnchka tiꞌ
yu kaja la tñi ꞌin yu.

12 Chañi ykwiꞌ ska ayman taꞌa kichen tyi
neꞌ Creta seꞌen ndiꞌiin, bra nu ykwiꞌ yu chaꞌ
joꞌo re: “Kwiñi ꞌa nchga neꞌ Creta taꞌaan,
xaꞌan ꞌa neꞌ. Kaꞌan ꞌa nan nchku neꞌ, loꞌo ja
xlyaa ꞌaneꞌkuꞌnineꞌ tñan” ndukwinayman
kanꞌ. 13 Chañi chaꞌ nu ykwiꞌ ayman kanꞌ;
kanꞌ chaꞌ lye ꞌa chkwiiꞌ loꞌo neꞌ kanꞌ, chaꞌ
suꞌwe ti xñi neꞌ nchga chaꞌ ꞌin Jesús nu wa
ynan neꞌ, 14 chaꞌ ja kunan ꞌa neꞌ kwentu nu
nchkwiꞌ neꞌ judío, chaꞌ ja tukwa ꞌa neꞌ chaꞌ
nu nchkwiꞌ nten chalyuu nuwa ngulaa yaꞌ
nchga chaꞌ nu ñi.

15 Luwi ꞌa nchga loo nan, lka chaꞌ nu
ndaꞌan tiye nchga nten nu luwi kasiya ꞌin
tloo Ndiose; loꞌo nten nu kuxi kasiya ꞌin,
ja ska nan luwi ndiya lo chalyuu, nxkeꞌ tiꞌ
neꞌ, chunꞌ ja ndyaa ñaꞌan tiꞌ neꞌ chaꞌ nu ñi
ꞌin Ndiose. Ngiꞌni neꞌ kanꞌ chaꞌ kuxi, loꞌo
ja ndiꞌya yu kwenta chaꞌ kuxi ran, chunꞌ
ndiꞌin ꞌa chaꞌ kuxi niꞌ kasiya ꞌin neꞌ. 16Nten
ꞌin Ndiose lka neꞌ kanꞌ, ndukwin neꞌ, loꞌo

ja siyaꞌ ngiꞌni neꞌ tñan nu nchka tiꞌ Ndiose;
kanꞌ chaꞌ ka biyaꞌ tianꞌ chaꞌ kwiñi neꞌ kanꞌ.
Kuxi ꞌa ngiꞌni neꞌ, chunꞌ ja xlyaa neꞌ tukwa
neꞌ chaꞌnuñi; kwiꞌngwañaꞌan, ja ska ꞌachaꞌ
suꞌwe ka kuꞌni neꞌ kanꞌ siyaꞌ ti.

2
Chaꞌ nu ñi kwaꞌu Tito ꞌin nten chaꞌ kanun

suꞌwe tiye loꞌo taꞌa nten
1Nuꞌwinni, Tito, xkwiꞌ chaꞌnuñi kwaꞌuu

ꞌin nten. 2 Kwaꞌuu ꞌin yu nu kula la chaꞌ
ja ka kuꞌwi yu, chaꞌ xkwiꞌ chaꞌ nu ñi tsaa
ñaꞌan tiꞌ yu, chaꞌ kuꞌni yu kwenta ꞌin yu,
ti ykwiꞌ ti yu, chaꞌ xkwiꞌ chaꞌ suꞌwe kuꞌni
yu bra kanꞌ; kwaꞌuu ꞌin yu kula kanꞌ chaꞌ
suꞌwe ꞌa tsaa ñaꞌan tiꞌ yu nchga chaꞌ nu ñi,
chaꞌ suꞌwe xuꞌwi tiye yu ꞌin taꞌa nten yu,
chaꞌ lye ꞌa talo yu bra nu ñaꞌan tiꞌí nten
ꞌin yu. 3 Kwiꞌ ngwañaꞌan, kwaꞌuu ꞌin neꞌ
kunaꞌan kula sa ñaꞌan nu ndiꞌin chaꞌ tyiꞌin
neꞌ chaꞌ kuꞌni tnun neꞌ ꞌin Ndiose, chaꞌ ja
chkwiꞌ ꞌa neꞌ kwentu ꞌin nten, chaꞌ ja ka
kuꞌwi neꞌ, chaꞌ xkwiꞌ suꞌwe ti kuꞌni neꞌ tloo
taꞌa nten neꞌ. 4 Bra nu ñaꞌan nu kunaꞌan
kuneꞌ ꞌin neꞌ kula kanꞌ, kuꞌni xaꞌan neꞌ chaꞌ
suꞌwe xuꞌwi tiye neꞌ ñaꞌan neꞌ ꞌin kwilyoꞌo
neꞌ loꞌo sñiꞌ neꞌ bra kanꞌ; 5 kuꞌni xaꞌan nu
kunaꞌankuneꞌ chaꞌkuꞌnineꞌkwenta ꞌinneꞌ,
ti ykwiꞌ ti neꞌ, chaꞌ xkwiꞌ chaꞌ suꞌwe kuꞌni
neꞌ, sa ñaꞌan nu ndiꞌin chaꞌ kuꞌni nten nu
wa ngwa luwi kasiya ꞌin chaꞌ ꞌin Ndiose;
kuꞌni xaꞌan neꞌ sa ñaꞌan nu suꞌwe ti kuꞌni
neꞌ tñan naꞌan tyi neꞌ, sa ñaꞌan nu chka
tꞌnan tiꞌ neꞌ ꞌin taꞌa nten neꞌ, sa ñaꞌan nu
tukwa neꞌ chaꞌ nu nchkwiꞌ kwilyoꞌo neꞌ. Si
xkwiꞌ suꞌwe ti kuꞌni nu kunaꞌan kuneꞌ, bra
kanꞌ ja kaja ñaꞌan chkwiꞌ xka ta nten chaꞌ
kuxi ꞌin Ndiose siꞌya neꞌ kanꞌ.

6 Kwiꞌ ngwañaꞌan, chkwiiꞌ loꞌo yu kuneꞌ
chaꞌ kuꞌni yu kwenta ꞌin yu, ti ykwiꞌ ti
yu, chaꞌ xkwiꞌ chaꞌ suꞌwe kuꞌni yu. 7 Loꞌo
nuꞌwiin, suꞌwe ti kuꞌnii, chaꞌ ngwañaꞌan
kuꞌni xaꞌan yu kuneꞌ kanꞌ nchga chaꞌ suꞌwe
xa nu ñaꞌan nten nchga tñan nu ngiꞌnii; ñi
ti kwaꞌuu nchga chaꞌ ꞌin yu kanꞌ, siꞌi chaꞌ
wjya ti chkwiiꞌ loꞌo yu. 8 Suꞌwe ti kwaꞌuu
ꞌin neꞌ sikwa, chaꞌ ja tukwin ka chkwiꞌ chaꞌ
ꞌiin, chaꞌngiꞌnii chaꞌ kuxi. Bra kanꞌ ka jyuꞌu
tiꞌ yu nu kuxi kasiya ꞌin, chaꞌ ja kaja ñaꞌan
chkwiꞌ yu chaꞌ kuxi ꞌwan bra kanꞌ.

9 Chkwiiꞌ loꞌo msu nu msiꞌi nten, taꞌa
ndiꞌin chaꞌ ꞌwan loꞌo Jesús nde kwa, chaꞌ
tukwa neꞌ nchga chaꞌ nu chkwiꞌ xꞌnan neꞌ,
chaꞌ suꞌwe ti ka tiyeneꞌkuꞌnineꞌnchga tñan
nu kulo xꞌnan neꞌ, chaꞌ ja xkwen neꞌ chaꞌ
kuxi ꞌin xꞌnan neꞌ. 10 Ja suꞌwe si kuꞌni msu
kunan nan nu nsuꞌwi ꞌin xꞌnan neꞌ, ni siya
chinꞌ ti chaꞌ; xkwiꞌ chaꞌ nu ñi kuꞌni msu
sikwa. Kuꞌni tnun neꞌ ꞌin xꞌnan neꞌ, chaꞌ ka
biyaꞌ tiꞌ xka ta nten chaꞌ suꞌwe ꞌandiꞌin chaꞌ
ꞌin Ndiose nu ndlaa ꞌñaan.

11 Suꞌwe ꞌa ngiꞌni Ndiose loꞌo nten cha-
lyuu chaꞌ nchka tiꞌ Ni kulaa Ni ꞌñaan ꞌin
chaꞌ kuxi; 12 kwiꞌ ngwañaꞌan, wa ngwaꞌu
Ni ꞌñaan sa ñaꞌan ka tyiꞌiin suꞌwean lo cha-
lyuu. Nchka tiꞌ Ni chaꞌ kulaa yaanꞌ nchga
chaꞌ nu ja suꞌwe, nchga chaꞌ kuxi nu ndiya
tianꞌkuꞌnian, chaꞌ lkaannten chalyuu, chaꞌ
suꞌwe ti kuꞌnian loꞌo taꞌa ntean. Bra kanꞌ ka
kuꞌniin tnuan ꞌin Ndiose suꞌwe ti. 13 Kwiꞌ
ngwañaꞌan nduꞌu Ni ꞌñaan, chaꞌ ka suꞌwe
tiyean bra nu ndiꞌin taan ꞌin Ndiose nu
tnun ꞌa chaꞌ ndiꞌin ꞌin, ñaꞌan bra nu tyaan
Ni xiyaꞌ. Luwi ꞌa xaa xuꞌwi seꞌen ndiꞌin Ni
bra kanꞌ, bra nu tyoꞌo tukwa Jesucristo nu
ndlaa ꞌñaan ꞌin chaꞌ kuxi. 14 Bra nu mda
Jesús chabiyaꞌ yjwi neꞌ ꞌin yu, chaꞌ ka tyoꞌo
laan ꞌin chaꞌ kuxi. Ngwañaꞌan yꞌni luwi yu
niꞌ kasiya ꞌñaan chaꞌ kaan nten ꞌin Ni, chaꞌ
xlyaan kuꞌnian xkwiꞌ chaꞌ suꞌwe bra kanꞌ.

15 Ngwañaꞌan lka chaꞌ nu ndiꞌin chaꞌ
kwaꞌuu ꞌin nten, lye chkwiiꞌ nchga chaꞌ
kanꞌ loꞌo neꞌ. Kuloo tñan ꞌin neꞌ, nchga loo
tñan suꞌwe nu ndiꞌin chaꞌ kuꞌni neꞌ; ja taa
chabiyaꞌ kuꞌni neꞌ tñan nu ja suꞌwe, chaꞌ
nuꞌwin nkaa ndloo. Ja taa seꞌen tyukwa
kiyaꞌ chaꞌ chkwiꞌ nten chaꞌ kuxi ꞌiin.

3
Sa ñaꞌan nu ndiꞌin chaꞌ kuꞌnian si lkaan

nten ꞌin Jesús
1 Kwaꞌuu ꞌin neꞌ taꞌa wan nu ndiꞌin

chaꞌ ꞌin Jesucristo chaꞌ tukwa neꞌ chaꞌ nu
nchkwiꞌ nchga nu nduun loo la ꞌin neꞌ,
nchga neꞌ wsiya; ndiꞌin chaꞌ tukwa neꞌ
nchga loo tñan suꞌwe nu kulo neꞌ kanꞌ ꞌin
neꞌ. 2 Ja suꞌwe chkwiꞌ neꞌ kwentu ꞌin xka la
nten, kwiꞌ ja suꞌwe xuun neꞌ loꞌo taꞌa nten
neꞌ; ndiꞌin chaꞌ kuwe tiꞌ neꞌ ꞌin xka la nten,
chaꞌ suꞌwe ti chkwiꞌ neꞌ loꞌo nchga nten.

3 Nu ngwa sꞌni la, ja ndiꞌyaan kwenta
siyaꞌ ti sa ñaꞌan nu ndiꞌin chaꞌ ꞌin Ndiose;
ja ndukwaan ꞌaan chaꞌ ꞌin Ni bra kanꞌ, chaꞌ
wamñi lyoꞌokuneꞌxaꞌan ꞌñaan chaꞌkuꞌnian
nchga chaꞌ kuxi nu jñan kasiya ꞌñaan chaꞌ
kuꞌnian. Mdiya ꞌa tianꞌ ngiꞌnian chaꞌ kuxi
kanꞌ bra kanꞌ, liyeꞌ ꞌa tianꞌ ꞌin taꞌa ntean.
Naꞌan tiꞌí nten ꞌñaan, kwiꞌ ngwañaꞌan nan,
naꞌan tiꞌian ꞌin nten. 4Bra kanꞌ ynaan chaꞌ
nchka ꞌa tiꞌNdiose kulaa Ni ꞌñaan ꞌin nchga
chaꞌ kuxi; chaꞌ suꞌwe ꞌa ngiꞌni Ni loꞌoan,
chaꞌ suꞌwe ꞌa nka tiye Ni ñaꞌan Ni ꞌñaan
nu lkaan nten chalyuu, kanꞌ chaꞌ yꞌni Ni
ngwañaꞌan. 5 Loꞌo ngulaa Ni ꞌñaan chunꞌ
nchka tꞌnan ꞌa tiꞌ Ni ꞌñaan bra kanꞌ; nchka
tꞌnan tiꞌNi ꞌñaanni, siꞌi chunꞌ ska chaꞌ suꞌwe
nu wa yꞌnian, siꞌi chunꞌ ska tñan kti nu wa
yꞌnian. Ndiose yꞌni tñan kanꞌ, Ndiose yꞌni
luwi kasiya ꞌñaan, kanꞌ chaꞌ ka chkwianꞌ
chaꞌ wa ngula kwian xiyaꞌ; wa ngwa kwi
kasiya ꞌñaan ni, chunꞌ tñan nu wa yꞌni Tyiꞌi
Ndiose loꞌoan. 6 Suꞌwe ꞌa nda Ndiose Tyiꞌi
ykwiꞌNinukanunniꞌ kasiya ꞌñaan chabiyaꞌ
ꞌin Jesucristo nu ndlaa ꞌñaan; 7 loꞌo tnun ꞌa
chaꞌ suꞌwe yꞌni Ndiose loꞌoan ngwañaꞌan,
chaꞌ kaan sa ñaꞌan si lkaan sñiꞌ Ni, xa wa
mjwi chalyuu kwi ꞌñaan, kwiꞌ nu ja tsaa tii
ꞌa ꞌñaan.

8 Ndiꞌin chaꞌ xñi suꞌwe wan chaꞌ nu ñi
nu ndaꞌaǎn lo kityi re, kanꞌ chaꞌ lye chkwiiꞌ
chaꞌ re loꞌo nchga nten nu msñi chaꞌ ꞌin
Ndiose la kwa, chaꞌ xkwiꞌ chaꞌ suꞌwe kuꞌni
wan bra kanꞌ. Suꞌwe ꞌa chaꞌ nu ñi re, ka
kunanjoꞌo chaꞌ kanꞌ ꞌin ya ñaꞌan ti nten. 9 Ja
suꞌwe chkwiꞌ wan ska chaꞌ nu ja lka, kwiꞌ
ngwañaꞌan ja xkwen wan chaꞌ kuxi ꞌin taꞌa
wan chunꞌ tñannu yꞌni aymankula ꞌñaan; ti
kwiꞌ ti chaꞌ, ja ndiꞌin chaꞌ chkwiꞌ luwe wan
chaꞌ nu ngwaꞌan ayman Moisés nu ngwa
sꞌni. Ja la tsaa toꞌo suꞌwe ska chaꞌ si nu
kuꞌni wan ngwañaꞌan. Kanaꞌ tyempu ꞌwan
ngwañaꞌan, chaꞌ xkwiꞌ chaꞌ nu ndukwi lo
kwiꞌin ti nchkwiꞌwan bra kanꞌ.

10Ska tukwa yaꞌ chkwiiꞌ loꞌo neꞌ taꞌawan
nu nchka tiꞌ xisuun ꞌwan, chaꞌ ja suꞌwe taꞌa
wan ꞌwan, nu ndiꞌin chaꞌ ꞌwan loꞌo Jesu-
cristo. Si ja kunan neꞌ kanꞌ, bra kanꞌ kulaa
yaꞌ wan ꞌin neꞌ kanꞌ. 11 Wa mnaꞌ siyaꞌ ti
chaꞌ tiya ꞌin neꞌ kanꞌ, kwiꞌngwañaꞌanndiꞌin
kiꞌya ꞌin neꞌ; ti ykwiꞌ ti neꞌ jlyo tiꞌ neꞌ chaꞌ
ndiꞌin kiꞌya ꞌin neꞌ.

Mdyii ykwiꞌ Palyu loꞌo Tito
12Wasuꞌwaǎn tiǎn ska nten nu tsaa seꞌen

ndiꞌiin, ni siya Artemas, ni siya Tíquico.
Bra nu tiya yu nde kwa, bra kanꞌ bra ti
tsaa nde kichen Nicópolis si ka ꞌiin; tyukwa
taꞌaanndekwabrakanꞌ, chaꞌ tyiꞌiankichen
kanꞌ tyempu tlyaꞌ, nka tiyeěn. 13 Tayaaꞌ ꞌin
Zenas, nu nchkwiꞌ chaꞌ ꞌñaan loꞌo yu wsiya,
loꞌo tayaaꞌ ꞌin Polo. Kiꞌya kwenta ꞌin neꞌ
chaꞌ ja ska nan lyiji ꞌin neꞌ bra nu ti tsaa la
neꞌ tuwiin. 14Ndiꞌin chaꞌ kuꞌni xaꞌan nchga
nten ꞌin Jesucristo nde kwa, chaꞌ kuꞌni neꞌ
nchga chaꞌ suꞌwe, chaꞌ ka tayaꞌ neꞌ ꞌin taꞌa
nten neꞌ nu lyiji chinꞌ nan ꞌin. Ja suꞌwe si
xkwiꞌ chaꞌ ndaja ti tiꞌ neꞌ taꞌaan ndiꞌin neꞌ
lo chalyuu.

15 Taꞌa ba ndiꞌin ba nde re nchka tiꞌ ba
chkwiꞌ suꞌwe ba loꞌo wan. Kwiꞌ ngwañaꞌan
nuꞌwin, suꞌwe ti chkwiiꞌ loꞌo taꞌa wan, kwiꞌ
nu lka taꞌa suꞌwe nsuꞌwi ba nde kwa, chaꞌ
lka neꞌ taꞌamsñian chaꞌ ꞌin Jesús. Loꞌo ñaꞌan
ti kuꞌni Ndiose chaꞌ suꞌwe loꞌo nchga wan.
Ngwañaꞌan ka sikwa.

Ngwaꞌan Palyu kityi
ndyaa seꞌen ndiꞌin

Filemón
1 Palyu lkaǎn, loꞌo ni, nsuꞌwiǐn niꞌ ñaꞌan

chkwanchunꞌnchkwiǐnꞌ chaꞌ ꞌin Jesucristo.
Ndaꞌaǎn kityi re loꞌo Timu taꞌaan, chaꞌ
chkwiꞌ ba ska chaꞌ loꞌo nuꞌwin, Filemón,
chaꞌ suꞌwe ꞌa taꞌa suꞌwe ndiꞌian lkaan, chaꞌ
ti kwiꞌ taꞌa tñanngiꞌnian. 2Kwiꞌngwañaꞌan,
ndaꞌan ba kityi re chaꞌ nchga neꞌ taꞌaan nu
ndyoꞌ tiꞌin seꞌen ndiꞌiin ka kunan neꞌ chaꞌ
nu chkwiꞌ bare; loꞌo nchka tiǎnꞌ chkwiǐnꞌ
loꞌo Apia taꞌaan, loꞌo Arquipo nu suꞌwa ti
lye ngiꞌni tñan loꞌo ba chaꞌ kanen chaꞌ ꞌin
Ndiose, chaꞌ tyijin lyo ba ꞌin nu kuxi. 3Nde
ñaꞌan nchka tiǎnꞌ chaꞌ ka ꞌwan, chaꞌñaꞌan ti
kuꞌniNdiose Stian chaꞌ suꞌwe loꞌowan, chaꞌ
kuꞌni Ni chaꞌ tiin ti tyiꞌin niꞌ kasiya ꞌwan
chunꞌ Jesucristo nu nka Xꞌnaan.

Ñaꞌan ti msñi suꞌwe Filemón chaꞌ ꞌin Jesu-
cristo

4 Ndyaǎn xuꞌwe ꞌin Ndiose chaꞌ ꞌiin,
Filemón, nchga bra nu nchkwiǐnꞌ loꞌo
Ndiose. 5 La seꞌen ndiꞌiǐn re, wa ynen chaꞌ
suꞌwe ꞌamsñii chaꞌ ꞌin Jesús nu nka Xꞌnaan,
ngwañaꞌan suꞌwe ꞌa nka tiyee ñaꞌaan ꞌin
Jesús loꞌo nchga nten ꞌin Ni nde kwa. Wa
ynaǎn nchga chaꞌ kanꞌ; 6 kanꞌ chaꞌ njñaǎn
chaꞌ tlyu tiꞌ ꞌin Ndiose, chaꞌ ka biyaꞌ suꞌwe
tiꞌ nchga nten nu wa ynan chaꞌ nu ykwiiꞌ
loꞌo neꞌ chaꞌ ꞌin Jesucristo. Bra kanꞌ ka
biyaꞌ suꞌwe tiꞌ neꞌ chaꞌ xkwiꞌ suꞌwe ꞌa ngiꞌni
Krixtu loꞌoan. 7 Suꞌwe ꞌa nka tiyeěn ni,
ngula tiꞌniꞌ kasiya ꞌñaǎn chunꞌnuꞌwin, chaꞌ
wa ynaǎn chaꞌ suꞌwe ꞌa nka tiyee ñaꞌaan
ꞌin neꞌ taꞌaan, chaꞌ ndayaaꞌ ꞌa ꞌin neꞌ taꞌaan
chaꞌ taloneꞌ ꞌinnu tiꞌí. Loꞌochañi chaꞌ lkaan
taꞌaan chunꞌ Jesucristo.

Njñan Palyu ska chaꞌ suꞌwe chaꞌ ꞌin
Onésimo

8-9 Loꞌo ni, njñaǎn ska chaꞌ tlyu tiꞌ ꞌiin.
Jlyo tiǎnꞌ sa ñaꞌan suꞌwe ꞌa nka tiyee ñaꞌaan
ꞌin nten, kanꞌ chaꞌ siꞌi ska tñan nu kuloǔn
ꞌiin lka re, ni siya ndiya chabiyaꞌ ꞌñaǎn chaꞌ
chkwiǐnꞌ ngwañaꞌan loꞌoo. Palyu lkaǎn,
wa kulaǎn ni, kwiꞌ ngwañaꞌan, ndiꞌiǐn niꞌ
ñaꞌan chkwan, chunꞌ chaꞌ nchkwiǐnꞌ chaꞌ

ꞌin Jesucristo loꞌo nten. 10Chkwiǐnꞌ ska chaꞌ
loꞌoo chaꞌ ꞌin Onésimo, chaꞌ lka yu ñaꞌan tiꞌ
sñiěnꞌ; ngwañaꞌan nka tiyeěn naꞌaǎn ꞌin yu
kanꞌ ni, chaꞌ niꞌ ñaꞌan chkwan re msñi yu
chaꞌ ꞌin Ndiose chunꞌ chaꞌ nu wa ykwiǐnꞌ
loꞌo yu.

11Onésimokanꞌni, ja ska tñanngunanjoꞌo
yu ꞌiin nu ngwa ti sꞌni. Loꞌo ni, xka ñaꞌan
ngiꞌni yu ni; ni siya chaꞌ ꞌiin, ni siya chaꞌ
ꞌñaǎn, suꞌwe ꞌa ngiꞌni yu tñan ni. 12 Wa
nguloǔn tñan ꞌin yu chaꞌ xitukwi yu tyaan
yu nde seꞌen ndiꞌiin xiyaꞌ, ñaꞌan tiꞌ si ti kwiꞌ
kasiya ꞌñaǎn msuꞌwaǎn ndyaa nde seꞌen
ndiꞌiin. 13Nuꞌwin jlyo tiiꞌ chaꞌ nsuꞌwiǐn niꞌ
ñaꞌan chkwan nde, chunꞌ nchkwiǐnꞌ chaꞌ
suꞌwe ꞌin Jesucristo loꞌo nten; kwiꞌ ng-
wañaꞌan, suꞌwe ꞌa ka tiyeěn ni siya kanun
yu loꞌoǔnndere, chaꞌ tayaꞌyu ꞌñaǎnñaꞌan tiꞌ
si ndiꞌiin ykwiiꞌ nde re. 14Nchka tiǎnꞌ chaꞌ
skaǎnꞌ chaꞌ loꞌoo kulo ndukwa la, Filemón.
Nuꞌwin, suꞌwe ꞌa tiyee, loꞌo nchka tiǎnꞌ chaꞌ
kuꞌnii loꞌo yu sa ñaꞌan nu nchka tiiꞌ ykwiiꞌ;
ja nchka tiǎnꞌ kuloǔn tñan ꞌiin chaꞌ kanun
yu loꞌoǔn. 15 Ja chan msnan yu chinꞌ ꞌiin,
chaꞌnuchunꞌndiꞌin la, ti taNdiose chabiyaꞌ
kala yu seꞌen ndiꞌiin xiyaꞌ, chaꞌ la ni, kanun
yu seꞌenndiꞌiin tyukwi tyempunu tyiꞌin yu
lo chalyuu. 16 Loꞌo siꞌi msu nu msiꞌi wan
ka yu ni, taꞌaan lka yu; loꞌo lka yu taꞌaǎn
chunꞌ nu suꞌwe ꞌa nka tiyeěn ñaꞌaǎn ꞌin yu.
Kwiꞌ ngwañaꞌan taꞌa nu suꞌwe la ndiꞌin ꞌiin
ka yuni; ka yu skamsunu suꞌwe la ti ndiꞌin
ꞌiin ni, chaꞌ kwiꞌ taꞌa nten ꞌin Jesucristo lka
wan.

17Kanꞌ chaꞌ chkwiiꞌ suꞌwe loꞌo yu bra nu
kala yu seꞌen ndiꞌiin, ti kwiꞌ sa ñaꞌan nu
suꞌwenchkwiiꞌ loꞌoǔnbranundaꞌaǎn seꞌen
ndiꞌiin, chaꞌ ska ti chaꞌ ꞌin Ndiose msñian.
18 Si ndukwi yu tneꞌ ꞌiin chunꞌ chaꞌ kuxi
nu yꞌni yu nu ngwa sꞌni, xtyaa tneꞌ kanꞌ
kwenta ꞌñaǎn. 19 Tyaǎn tñi kanꞌ ꞌiin, kanꞌ
chaꞌ nsuꞌwaǎn niǐn nde re: Palyu. Ja chk-
wiǐnꞌ ꞌaǎn chaꞌndiyanannundukwii ꞌñaǎn,
ni siya kaꞌan ꞌa chaꞌndukwii, chaꞌ kwiꞌ cha-
lyuu nu ja tsaa tii ꞌa ꞌiin wamjwi ꞌiin chunꞌ
chaꞌ nu wa ykwiǐnꞌ loꞌoo. 20 Taꞌaan lka yu
chabiyaꞌ ꞌin Jesucristo, kanꞌ chaꞌ sa ñaꞌan
nu tkamjñaǎn ꞌiin, chaꞌ suꞌwe ti chkwiiꞌ loꞌo
yu, ngwañaꞌan kuꞌnii loꞌo yu. Ja chan ka
suꞌwe la tiyeěn si ta wan chabiyaꞌ tyaan yu
nde re chaꞌ tayaꞌ yu ꞌñaǎn.

21 Jlyo tiǎnꞌ chaꞌ ndukwaa nchga chaꞌ nu
nchkwiǐnꞌ loꞌoo, kanꞌ chaꞌ ndaꞌaǎn kityi re
chaꞌ tsaa seꞌenndiꞌiin; kwiꞌngwañaꞌan, jlyo
tiǎnꞌ chaꞌ ti kaꞌan la chaꞌ suꞌwe ti kuꞌnii
loꞌoǔn. 22Loꞌo xka chaꞌ ni, wa ynan Ndiose
chaꞌ taꞌa ti njñan wan ska chaꞌ ꞌñaǎn ꞌin
Ni, kanꞌ chaꞌ suꞌwe si kuꞌni xuꞌwe wan
ska seꞌen tyiꞌiǐn; nxkeꞌ tiǎnꞌ chaꞌ xuꞌwe ti
tyoꞌoǔn niꞌ ñaꞌan chkwan re, tyaǎn seꞌen
ndiꞌin wan bra kanꞌ.

Mdyii ykwiꞌ yu loꞌo neꞌ
23 Loꞌo Epafras taꞌa nsuꞌwiǐn niꞌ ñaꞌan

chkwan re chunꞌ chaꞌ nchkwiꞌ ba chaꞌ ꞌin
Jesucristo, loꞌo yu kanꞌ nchka tiꞌ yu chkwiꞌ
suꞌwe yu loꞌo wan. 24 Kwiꞌ ngwañaꞌan
Marku, loꞌoAristarco, loꞌoDema, loꞌoLuka,
taꞌa neꞌ ndyuꞌwi tiꞌ neꞌ ꞌiin. Ndayaꞌ ꞌa neꞌ
kanꞌ ꞌñaǎn loꞌo tñan ꞌin Ndiose nde re.

25Ñaꞌan ti kuꞌni Jesucristo nunkaXꞌnaan
chaꞌ suꞌwe loꞌo taꞌa wan sikwa. Ngwañaꞌan
ka sikwa.

Kityi nu ndyaa nchga
seꞌen ndiꞌin neꞌ judío taꞌa
msñian chaꞌ ꞌin Krixtu
Laa la ykwiꞌNdiose loꞌo nten chalyuu xa

numdiyan Krixtu
1 Nu ngwa sꞌni ni, wa tyun ꞌa yaꞌ ykwiꞌ

Ndiose loꞌo ayman kula ꞌñaan, ngwañaꞌan
ti ñaꞌan ytsaꞌ Ni chaꞌ ꞌin ayman kanꞌ, chaꞌ
kwaꞌu neꞌ ꞌin nchga taꞌa kichen tyi neꞌ bra
kanꞌ. 2 Bra wa ni, xa nu wa tyii ti chalyuu
re, wa ykwiꞌ Ndiose loꞌoan xka tuꞌwa, chaꞌ
wa yan Krixtu lo chalyuu re seꞌen ndiꞌian,
ti kwiꞌ ska ti kanꞌ nu lka Sñiꞌ Ni. Wa ndiꞌin
Krixtu loꞌo Ndiose Sti Ni bra nu ngwiñan
Ni chalyuu ti kulo; bra nu ti nñanNi nchga
loo nan nu nsuꞌwi nde niꞌ kwan loꞌo nchga
loo nannunsuꞌwi lo chalyuu, ndiꞌin Krixtu
loꞌoNdioseStiNibrakanꞌ. Kwiꞌngwañaꞌan,
wa nda Ndiose chabiyaꞌ ꞌin Krixtu chaꞌ
ka Ni ndloo ꞌin nchga chaꞌ kanꞌ bra kanꞌ.
3 Nchga xaa tnun nu nsuꞌwi seꞌen ndiꞌin
Ndiose nganun loꞌo Krixtu nu nka Sñiꞌ Ni
xa nu mdiꞌin Ni lo chalyuu. Sa ñaꞌan lka
Ndiose, kwiꞌ ngwañaꞌan lka Krixtu Ndiose;
suꞌwe ꞌa ndlo Krixtu tñan ꞌin nchga chaꞌ nu
ndiꞌin lo chalyuu siyaꞌ ti, kanꞌ chaꞌ suꞌwe
ndiꞌin nchga nan bra kanꞌ. Bra wa mdyii
yꞌni Krixtu tñan nu mdiꞌin chaꞌ kuꞌni Ni lo
chalyuu re, chaꞌ yꞌni tyii Ni nchga kiꞌya nu
ndukwi nten chalyuu, xiyaꞌ ndyaa Ni seꞌen
ndiꞌin Ndiose Sti Ni, ndyaa tukwa Ni nde
laꞌa seꞌen kwin seꞌen ndukwa Ndiose nde
niꞌ kwan bra kanꞌ.

Ja suꞌwandiꞌin chaꞌ ꞌin angajle loꞌoKrixtu
4 Ska ti Krixtu nu lka SñiꞌNdiose, tnun la

ti chabiyaꞌmjwi ꞌin Ni ke nchga angajle nu
nsuꞌwi nde niꞌ kwan, chunꞌ tñan nu ngiꞌni
Ni ꞌin Sti Ni; tlyu ꞌa chabiyaꞌ nda Ndiose ꞌin
Krixtu, chaꞌ ska ti chaꞌ ꞌin Ni loꞌo Ndiose Sti
Ni. 5NdendiyaskachaꞌnuwaykwiꞌNdiose
loꞌo Krixtu nu lka Sñiꞌ ykwiꞌNi:
Sñiěnꞌ lkaa; wa mdaǎn Tyiꞌiǐn ꞌiin chaꞌ lkaa

Sñiěnꞌ, ndukwin Ni.
Kwiꞌ ngwañaꞌan wa ykwiꞌ Ndiose xka chaꞌ
nu ꞌin Krixtu:
Naꞌ kaǎn Sti yu; kwiꞌ yu ka yu Sñiěnꞌ yk-

wiǐnꞌ, ndukwin Ni.

Loꞌo siꞌi chaꞌ ꞌin angajle nu ndiya nde niꞌ
kwan nchkwiꞌ chaꞌ kanꞌ, chaꞌ ꞌin Krixtu
nchkwiꞌ chaꞌ kanꞌ. 6 Nu ngwa ti kulo, bra
nu wa ta ti Ndiose tñan ꞌin Sñiꞌ ykwiꞌ chaꞌ
ndijyan yu lo chalyuu re, ykwiꞌNi bra kanꞌ:
Nchga angajle nu ndiꞌin chaꞌ ꞌñaǎn nde

niꞌ kwan, ndiꞌin chaꞌ kuꞌni tnun ꞌin
Sñiěnꞌ, ndukwin Ni.

7 Ngwañaꞌan ykwiꞌ Ndiose chaꞌ ꞌin Sñiꞌ
ykwiꞌ Ni; loꞌo xka ñaꞌan ykwiꞌ Ndiose chaꞌ
ꞌin angajle kanꞌ:
Wa lka angajle ꞌñaǎn ñaꞌan tiꞌ kwiꞌin nu

suꞌwe ꞌa ngiꞌni.
Sa ñaꞌan ska kiiꞌnunchkin lye, chaꞌ tijyuꞌ ꞌa

nxtyi xaa ran, kwiꞌngwañaꞌanngiꞌni
angajle ꞌñaǎn tñan, ndukwin Ni.

8LoꞌoxkañaꞌanykwiꞌNdiose loꞌoKrixtunu
lka Sñiꞌ ykwiꞌNi:
Ja tsaa tii ꞌa chaꞌ ka nuꞌwin ndloo la, chaꞌ

nuꞌwin lkaa Ndiose, ndukwin Ni;
ñi ꞌa kuloo tñan, chunꞌ nuꞌwin lkaa nu

nduun loo la ꞌin nten chalyuu.
9 Nuꞌwin ndiya ꞌa tiiꞌ nchga chaꞌ suꞌwe nu

kuꞌni nten; kwiꞌ msinꞌ ꞌa tiiꞌ xa nu
kuꞌninten chaꞌxaꞌan loꞌoNdiose Stii.

Kanꞌ chaꞌ ngulo suwiǐn ꞌiin chaꞌ kuꞌnii tñan
ꞌñaǎn, ndukwin Ndiose.

Ngwañaꞌan suꞌwe ꞌa nka tiyee ni, chaꞌ tnun
la chabiyaꞌ wa ndaǎn ꞌiin ke xka la
nu, ndukwin Ndiose.

10Ti ndiya xka chaꞌnuwaykwiꞌNdiose loꞌo
Krixtu nu lka Sñiꞌ ykwiꞌNi:
Nuꞌwin lkaa Xꞌnan ñaꞌaan chalyuu, nduk-

win Ndiose.
Ti kulo ngwiñaan nchga nan nu nsuꞌwi

lo chalyuu, kwiꞌ ngwañaꞌan, wa ng-
wiñaan nchga nan nu nsuꞌwi nde niꞌ
kwan.

11 Chunꞌ ndiꞌin la tsaa tii nchga nan ng-
wañaꞌan ti, loꞌo ja ska chaꞌ kuxi ka
ꞌiin siyaꞌ ti,

ni siya kasun chalyuu, ni siya kasun nchga
nan nu nsuꞌwi nde niꞌ kwan sa ñaꞌan
ngasun ska teꞌ.

12Xkwaan nuꞌwin chaꞌ kanꞌ, sa ñaꞌan ncha
tuꞌwaan ska teꞌ nu ja nnanjoꞌo ꞌa
ꞌñaan;

nxaꞌaan ꞌin ran chaꞌ kaja xka nu tiji bra
kanꞌ.

Loꞌo nuꞌwin ni, ja tsaa tii chaꞌ ꞌin ykwiiꞌ;
ja ndiꞌin chaꞌ kasuuꞌ siyaꞌ ti, ndukwin

Ndiose ꞌin Sñiꞌ ykwiꞌNi bra kanꞌ.

13 Nde ndiya xka chaꞌ nu ndukwa lo kityi
kula chaꞌ ꞌin Krixtu:
Tyaan lyaa nde re, tyukwaa lyaa seꞌen

ndukwaǎn re.
Nde ti tyukwa nuꞌwin sa ñaꞌan yaꞌ nu tyijin

lyoǔn ꞌin nchga nu nxuun loꞌoo, chaꞌ
nuꞌwin lka ndloo ꞌin neꞌ kanꞌ bra
kanꞌ, ndukwin Ndiose.

Ja ya chkwiꞌ Ndiose ngwañaꞌan chaꞌ ꞌin
ska angajle ꞌin Ni nde niꞌ kwan, ska ti loꞌo
Krixtu wa ykwiꞌ Ni ngwañaꞌan. 14 Nchga
angajle nu ndiya nde niꞌ kwan ni, nchga
tsan ngiꞌni angajle kanꞌ tñan nu ndlo
Ndiose; kwiꞌin nu suꞌwe ꞌa lka angajle kanꞌ.
NdloNdiose tñan ꞌinangajle kanꞌndijyan lo
chalyuu, chaꞌ tayaꞌ ꞌin nchga nten chalyuu
nu wa tyoꞌo laa ꞌin chaꞌ kuxi chunꞌ Jesús,
chaꞌ nuwa tsaa tii chalyuu re.

2
Tnun ꞌa chaꞌ lka chaꞌ wa mdoꞌo laan ꞌin

chaꞌ xaꞌan
1Tnun ꞌa ndiꞌin chaꞌ ꞌin Jesúsni, kanꞌ chaꞌ

ndiꞌin chaꞌ xñiin suꞌwean nchga chaꞌ nuwa
ykwiꞌ Jesús loꞌoan, chaꞌ ja xiꞌin chuanꞌ ꞌin
tuwiin ñi nu wa msñian. 2Nu ngwa sꞌni ni,
ykwiꞌ angajle kanꞌ loꞌonten chaꞌ ꞌinNdiose.
Ñi ꞌa ykwiꞌ angajle kanꞌ loꞌo neꞌ bra kanꞌ,
chaꞌ lye ꞌa ta Ndiose nu tiꞌí ꞌin nchga nten
nu kuꞌni chaꞌ kuxi, kwiꞌ nu ja xlyaa kunan
chaꞌ nu wa ykwiꞌ Ni. 3 Kwiꞌ ngwañaꞌan ka
ꞌñaan ni, ja kaja ñaꞌan lyaan ꞌin Ndiose xa
wa mdyii chalyuu, bra nu kuꞌni biyaꞌ Ni
ꞌin nchga nten, si ja kunaan chaꞌ nu wa
ykwiꞌ Ni, chaꞌ nu tyoꞌo laan ꞌin chaꞌ kuxi.
Kulo ndukwa la ytsaꞌ ykwiꞌ Jesús nu nka
Xꞌnaan chaꞌ kanꞌ ꞌin nten nu yꞌni xaꞌan chaꞌ
ꞌin yu. Ynan neꞌ chaꞌ nu ykwiꞌ yu bra kanꞌ;
chunꞌ ndiꞌin la loꞌoan ytsaꞌ neꞌ kanꞌ ꞌñaan.
Kanꞌ chaꞌ jlyo tianꞌ chaꞌ chañi lka chaꞌ kanꞌ.
4Kwiꞌ ngwañaꞌan, yꞌni Ndiose tñan chaꞌ ka
biyaꞌ tianꞌ chaꞌ chañi ꞌa chaꞌ nu ykwiꞌ neꞌ
kanꞌ, xa wa yꞌni Ni kaꞌan ꞌa chaꞌ tnun seꞌen
ndiꞌian chaꞌ ñaꞌaan ꞌin ran. Tyun ꞌa chaꞌ
tnun nu ja ka kuꞌni nten chalyuu yꞌni Ni
bra kanꞌ, chaꞌ kuwe tianꞌ ꞌin Ndiose bra
nu ñaꞌaan chaꞌ tnun kanꞌ bra kanꞌ. Loꞌo
msuꞌwa Ndiose Tyiꞌi ykwiꞌ Ni chaꞌ kanun
niꞌ kasiya ꞌñaan taꞌaan, sa ñaꞌan nka tiye
Ni chaꞌ ta Ni ꞌñaan; kanꞌ chaꞌ nchka ꞌñaan

kuꞌnian tyun loo tñan chaꞌ ꞌin Ndiose, nu ja
nchka kuꞌni nten, ti ykwiꞌ ti neꞌ.

Taꞌaan lka Jesucristo chaꞌ nu ngwa Ni
nten

5Chkwianꞌ ska chaꞌ ꞌin chalyuu kwi nu ta
Ndiose chunꞌ ndiꞌin la. Kwiꞌ ja nda Ndiose
chabiyaꞌ chaꞌ ka angajle ndloo la chalyuu
kwi kanꞌ, ska ti Ndiose kulo tñan nde kwa
bra kanꞌ. 6 Ndiya ska chaꞌ nu ndukwa lo
kityi kula seꞌen nchkwiꞌ chaꞌ re:
Ndiose nu nka Xꞌnan ba, ja ska nan lka

ba siyaꞌ ti, taꞌa ba nu lka ba nten
chalyuu; nuꞌwin ja ndiꞌin chaꞌ kuwe
tiiꞌ ꞌwa.

Ja ndiꞌin chaꞌ chkaa tꞌnan tiiꞌ ꞌwa, chaꞌ lka
ba nten chalyuu, ndukwin ayman
kanꞌ.

7 Loꞌo ni, ndiya ska nten nu ngulo nuꞌwin
tñan ꞌin chaꞌmdiyan yu lo chalyuu;

ti xiꞌi ndaa chabiyaꞌ ꞌin angajle chaꞌka tnun
la ꞌin yu kanꞌ bra kanꞌ.

Loꞌo chunꞌ ndiꞌin la ndaa ska seꞌen suꞌwe ꞌa
seꞌen tyukwa yu loꞌoo, ñaꞌan tiꞌ seꞌen
ndukwa ska nten nu tnun ꞌa nchka,
ska xꞌnan nten, ska seꞌen kuꞌni tnun
nten ꞌin yu.

8Kwiꞌngwañaꞌan,wandaachabiyaꞌ chaꞌka
yu ndloo la ꞌin nchga nan nu nsuꞌwi
lo chalyuu.

Ngwañaꞌan nchkwiꞌ kityi kula kanꞌ. Chaꞌ
ꞌñaan taꞌaan nu nsuꞌwian lo chalyuu
nchkwiꞌ kityi kanꞌ, bra nu nchkwiꞌ chaꞌwa
ndaNdiose chabiyaꞌ ꞌin yu chaꞌka yundloo
ꞌin nchga nan, ni siya ja ya ka chkanꞌ chaꞌ
lka yu ndloo la ni. 9Wa jlyo tianꞌ sa ñaꞌan
ngwa ꞌin Jesús nu ngwa bra kanꞌ, chaꞌ chinꞌ
ti bra ngwa angajle tnun la ꞌin ykwiꞌ yu.
Ngujwi yu lo wsi siꞌya nchga nten chalyuu,
chaꞌ xkwiꞌ kaꞌan ꞌa chaꞌ suꞌwengiꞌniNdiose
loꞌoan. Loꞌo ngwañaꞌan, nduwe ꞌa tianꞌ sa
ñaꞌan nchka ꞌin Ni ni, chaꞌ lye ꞌa ngiꞌni tnun
nten ꞌin Ni chaꞌ ngujwi Ni siꞌyaan, chaꞌ wa
mdijin ꞌa Ni nu tiꞌí siꞌyaan.

10 Ti kulo ngwiñan Ndiose nchga nan nu
nsuꞌwi lo chalyuu, kwiꞌ ngwañaꞌan nxñi
Ni kwenta ꞌin nchga nan; loꞌo ngwañaꞌan,
nchka tiꞌ Ni chaꞌ tyaan taꞌaan nu lkaan sñiꞌ
Ni nde seꞌen suꞌwe ꞌa ñaꞌan seꞌen ndukwa
Ni. Kanꞌ chaꞌ kulo ndukwa ndloo ꞌa chaꞌ ꞌin
Ndiose chaꞌ tyii kuꞌni Jesucristo nchga tñan
nu ndiꞌin chaꞌ kuꞌni Ni lo chalyuu; loꞌo ni,

wamdoꞌo laan ꞌin chaꞌ kuxi chunꞌ Jesús, ni
siya kaꞌan ꞌa nu tiꞌí mdijin yu bra nu yꞌni
yu tñan kanꞌ. 11Wamsuwi Jesús kasiya ꞌin
nten chalyuu, kanꞌ chaꞌNdiose lka Stianni;
loꞌo taꞌaannungwa luwikasiya ꞌñaan chunꞌ
Jesús, ska ti Stian loꞌo Jesús, chaꞌNdiose lka
Stian ni. Loꞌo ngwañaꞌan, ja njyuꞌu ꞌa tiꞌ
Jesús chkwiꞌ Ni chaꞌ lka Ni taꞌaan. 12Ndiya
ska chaꞌ lo kityi kula nu nchkwiꞌ:
Ndiose Stiǐn, suꞌwe ꞌa chkwiǐnꞌ chaꞌ ꞌiin loꞌo

neꞌ taꞌaǎn seꞌen ndiꞌiǐn;
kula tuꞌwaǎn, kwiꞌ kuꞌniǐn tnuǔn ꞌiin tloo

nchga nten nu ndyoꞌ tiꞌin re.
13Loꞌo ndiya xka chaꞌ nu ykwiꞌ yu kanꞌ:
Loꞌoǔnndyaañaꞌan ꞌa tiǎnꞌ ꞌinNdiose Stian,

ndukwin.
Loꞌo bra kanꞌ ti ykwiꞌ la yu xiyaꞌ:
Nde ti ndiꞌin ba, suꞌwandiꞌiǐn loꞌo sñiěnꞌ nu

wa nda Ndiose ꞌñaǎn.
Ngwañaꞌan nchkwiꞌ chaꞌ nu wa ndukwa lo
kityi kula kanꞌ.

14 Nan nu lkaan nten chalyuu ni, ska ti
kunaanꞌ, ska ti tnean loꞌo neꞌ kula ꞌñaan
loꞌo neꞌ taꞌaan. Sa ñaꞌan lkaan, kwiꞌ ng-
wañaꞌan ngwa Jesús nten, kanꞌ chaꞌ ngwa
ꞌin yu ngujwi yu siꞌyaan. Ska ti ngwañaꞌan
mjwi ñaꞌanmdijin lyo Jesús ꞌin kuneꞌ xaꞌan
nu ndlo tñan lo kiiꞌ jwlyaa, seꞌen nchka tiꞌ
kuneꞌxaꞌan chaꞌ tsaa kasiya ꞌin nchganten.
15Kanꞌ chaꞌ nchka ꞌin Ni kulaa Ni ꞌin nchga
nten nu ntsen ꞌa chaꞌ kaja; nchga tsan nu
ndijyan neꞌ lo chalyuu, kuxi ti ndiꞌin neꞌ,
tiꞌí ꞌa tñan ꞌin neꞌ, nxkeꞌ tiꞌ neꞌ, chaꞌ xkwiꞌ
ntsen ꞌa neꞌ kaja neꞌ. Ngwañaꞌan yꞌni tyii
Jesús chaꞌ ntsen nten, yꞌni Ni chaꞌ suꞌwe ti
tyiꞌinntenni. 16 Ja yan Jesús lo chalyuuchaꞌ
tayaꞌ yu ꞌin angajle ꞌinNi ndeniꞌkwan; chaꞌ
ꞌñaan re nu nkaan nten chalyuu, kanꞌ chaꞌ
mdiyan Jesús, chaꞌ suꞌwa yaꞌ Ni ꞌñaan, nka
tiye Ni, chaꞌ taꞌaan lkaan nten ꞌin ayman
Abraham, ni siya chunꞌ ndiꞌin la chinꞌ ndi-
jyaan lo chalyuu. 17 Kanꞌ chaꞌ yꞌni suꞌwa
Jesús chaꞌ loꞌo nten ꞌin Ni lo chalyuu re,
chunꞌ ngujwi Ni lo wsi siꞌyaan. Loꞌo ni,
ndukwa Ni ti kwiꞌ seꞌen tnun seꞌen ndiꞌin
Ndiose chaꞌ chkwiꞌNi loꞌo Sti Ni, chaꞌ kuꞌni
tyii Ni nchga kiꞌya nu ndukwian. Loꞌo ni,
wa lka Jesús ñaꞌan tiꞌ ska sti joꞌo nu ndloo
la ti, nu ndyuꞌwi ꞌa tiꞌ ꞌñaan, nu lye ꞌa nchka
tꞌnan tiꞌ ꞌñaan. 18 Kanꞌ chaꞌ nchka ꞌin Jesús
kulaa ꞌinntennundatsaa ꞌakuneꞌxaꞌan ꞌin.

Nchka ꞌin Ni kuꞌni Ni ngwañaꞌan, chaꞌ loꞌo
ykwiꞌ Ni ngwa tiꞌ kuneꞌ xaꞌan kuꞌni kanan
ꞌinNi, loꞌoNimdijinNi nu tiꞌí bra numdiꞌin
Ni lo chalyuu re.

3
Tnun la ti ndiꞌin chaꞌ ꞌin Jesús keMoisés

1 ꞌWan taꞌa msñian chaꞌ ꞌin Krixtu, ꞌwan
nuwa ngulo suwi Ndiose ꞌwan, tyaꞌan chaꞌ
tiye wan sa ñaꞌan ndiꞌin chaꞌ ꞌin Jesucristo.
Nan wa ngulo Ndiose Sti yu tñan ꞌin yu
chaꞌ kan yu lo chalyuu re, loꞌo ni, lka Ni
ñaꞌan tiꞌxꞌnan sti joꞌonunduun loo la ꞌñaan,
chaꞌwamsñian chaꞌ ꞌin Ni. 2Bra nu mdiꞌin
Jesús lo chalyuu, yꞌni Jesús nchga tñan nu
nguloNdiose Sti yu ꞌin yu,mdukwa yu chaꞌ
nchkwiꞌ Sti yu, kwiꞌ nu ngulo tñan ꞌin yu
chaꞌ kan yu lo chalyuu re ti kulo. Kwiꞌ
ngwañaꞌan mdukwa ayman Moisés tñan
nu ngulo Ndiose ꞌin yu nu ngwa sꞌni la.
3 Loꞌo ni, lye la ngiꞌniin tnuan ꞌin Jesús,
chaꞌ ja suꞌwa ndiꞌin chaꞌ ꞌin ayman Moisés
loꞌo Jesús. Ñaꞌan tiꞌ xa wa mdyii ndyaꞌ ska
naꞌan, suꞌwe ꞌa nchkwiꞌ nten chaꞌ ꞌin yu nu
ngwiñannaꞌankanꞌ, ni siya ja chkwiꞌ lyeneꞌ
chaꞌ ꞌin ykwiꞌ naꞌan; kwiꞌ ngwañaꞌan ndiꞌin
chaꞌ ꞌin Jesús ni, lye la ngiꞌni tnun nten ꞌin
Jesús,ni siya ja lyendyuꞌwi tiꞌneꞌ ꞌinMoisés
kanꞌ. 4 Nchga naꞌan nu nñan nten ni, wa
ndiya nu nka xꞌnan naꞌan kanꞌ; loꞌo Ndiose
nka Xꞌnan nchga nan, chunꞌ ngwiñan Ni
nchga chalyuu loꞌo nchga nten nu ndiꞌin lo
chalyuu kanꞌ. 5 Suꞌwe ꞌa tñan yꞌni Moisés
xa nu ngwa yu ndloo la nu ngwa sꞌni, chaꞌ
nu yꞌni yu tñan chaꞌ ꞌin nten ꞌin Ndiose lo
chalyuu re; ykwiꞌ ꞌa aymankanꞌnchga chaꞌ
nu ngwa tiꞌ Ndiose chkwiꞌ loꞌo nten. 6 Loꞌo
Krixtu ni, suꞌwe la ti tñan nu yꞌni yu, chunꞌ
lka yu Sñiꞌ ykwiꞌ Ndiose, lka yu ndloo ꞌin
nchgantennundiꞌin chaꞌ ꞌinNi. Loꞌonan, ti
kwiꞌ nten ꞌin Ndiose lkaan, xa nu ja ntsean
ꞌaan tyukwi tyempu nu nsuꞌwian chalyuu,
bra nu ti ndyaa ñaꞌan suꞌween tianꞌ ꞌin Ni
chaꞌ ndiꞌin taan ꞌin Krixtu chaꞌ kulaa ji Ni
ꞌñaan.

Chañi chaꞌ tyiꞌiin suꞌwean bra nu tsaa
ñaꞌan tianꞌ chaꞌ nu nchkwiꞌNdiose

7Lo kityi kula ndukwa ska chaꞌ nu ykwiꞌ
Tyiꞌi Ndiose loꞌo nten nu ngwa sꞌni. Nde
nchkwiꞌ chaꞌ kanꞌ:

Loꞌo ni, kunan suꞌwewan chaꞌ nu chkwiǐnꞌ
loꞌo wan:

8 Ja xuꞌwi ꞌa chaꞌ kuxi tiye wan loꞌoǔn,
kwiꞌ ja kuꞌni wan sa ñaꞌan nu yꞌni ayman

kula ꞌwan nu ngwa ti sꞌni.
Nu ngwa bra kanꞌ, lye ꞌa msuun neꞌ loꞌoǔn

tuwiin niꞌ kixinꞌ seꞌen mdaꞌan yuꞌwi
neꞌ, ndukwin Ni.

Ngwa tiꞌ neꞌ ñaꞌan biyaꞌ neꞌ ꞌñaǎn, si kuꞌniǐn
tláǎn ꞌin neꞌ.

9Liyeꞌ ꞌa tiꞌ ayman kanꞌ ꞌñaǎn nu ngwa bra
kanꞌ;

mstyi lyoꞌo neꞌ ꞌñaǎn chunꞌ tuꞌwa yijan, ni
siya wa naꞌan neꞌ nchga chaꞌ tnun
nu yꞌniǐn chaꞌ ꞌin neꞌ tyukwi tyempu
kanꞌ, ndukwin Ni.

10 Kanꞌ chaꞌ msinꞌ ꞌa tiǎnꞌ ꞌin neꞌ kanꞌ bra
kanꞌ.

Ykwiǐnꞌ chaꞌ ꞌin neꞌ bra kanꞌ:
“Xkwiꞌ chaꞌ kuxi ndaꞌan tiye neꞌ kwa, ja

xlyaa neꞌ chaꞌ kanun chaꞌ ꞌñaǎn niꞌ
kasiya ꞌin neꞌ siyaꞌ ti;

ja xlyaa neꞌ kuꞌni neꞌ sa ñaꞌan nu nchkwiǐnꞌ
loꞌo neꞌ chaꞌ kuꞌni neꞌ” ndukwiǐn bra
kanꞌ.

11 Kanꞌ chaꞌ msinꞌ ꞌa tiǎnꞌ ꞌin neꞌ kanꞌ bra
kanꞌ, sa ñaꞌan nu lye ꞌa ykwiǐnꞌ loꞌo
neꞌ bra kanꞌ:

“Ja kan ꞌawanseꞌenndiꞌiǐn chaꞌ tyiꞌin suꞌwe
wan loꞌoǔn nde kwa” ndukwiǐn.

Ngwañaꞌanndiꞌin chaꞌnuykwiꞌNdiose loꞌo
neꞌ nu ngwa bra kanꞌ.

12 ꞌWan taꞌa msñian chaꞌ ꞌin Jesús, kuꞌni
wan kwenta ꞌwan, ti ykwiꞌ ti wan, chaꞌ ja
ska wan xiꞌin chunꞌ wan chaꞌ ꞌin Ndiose
ykwiꞌ, chaꞌ ja ka kuxi niꞌ kasiya ꞌwan, chaꞌ
ja kulaa yaꞌ wan chaꞌ nu nchkwiꞌ Ni. 13 Ja
suꞌwe si kwiñi lyoꞌo chaꞌ kuxi ꞌwan, loꞌo
tyisnan ka kuxi niꞌ kasiya ꞌwan bra kanꞌ.
Kanꞌ chaꞌ nchga tsan ndiꞌin chaꞌ tayaꞌ wan
ꞌin taꞌa wan, chaꞌ kanun tsaa la chaꞌ ꞌin
Jesús niꞌ kasiya ꞌwan loꞌo taꞌa wan, chaꞌ ja
kwiñi lyoꞌo chaꞌ kuxi ꞌwan tyukwi tyempu
nu ndiꞌin wan lo chalyuu. 14 Taꞌaan, ti
ndiꞌin chaꞌ ꞌñaan loꞌo Krixtu xa nu ti nxñiin
suꞌwean chaꞌ ꞌin Ni sa ñaꞌan bra nsuꞌwian
chalyuu, ti kwiꞌ sa ñaꞌan nu ndyaa ñaꞌan
tianꞌ ꞌin Ni nu ngwa ti kulo.

15 Nde ndiya chaꞌ nu wa ykwiꞌ Ndiose,
kwiꞌ nu ndukwa lo kityi kula kanꞌ:
Kunan suꞌwe wan chaꞌ nu chkwiǐnꞌ loꞌo

wanni. Jaxuꞌwi ꞌachaꞌkuxi tiyewan
ñaꞌan wan ꞌñaǎn,

ja kuꞌni wan sa ñaꞌan nu yꞌni ayman kula
ꞌwan nu ngwa ti sꞌni, xa nu lye ꞌa
msuun neꞌ loꞌoǔn.

16Nchga nten nu ndyaa loꞌo Moisés bra nu
mdoꞌo neꞌ lo yuu ꞌin Egipto, ynan neꞌ kanꞌ
chaꞌ nu ykwiꞌ Ndiose loꞌo neꞌ nu ngwa bra
kanꞌ, loꞌo lye ꞌa msuun neꞌ loꞌo Ni bra kanꞌ;
17kanꞌ chaꞌmsinꞌ ꞌa tiꞌNdiose ꞌin neꞌ tyukwi
tyempu numdaꞌa tuꞌwa yijan, kwiꞌ ngujwi
ayman kanꞌ ngwa ti ñaꞌan tuꞌwa tuwiin
niꞌ kixinꞌ seꞌen mdaꞌan yuꞌwi neꞌ bra kanꞌ.
18 Wa lye ꞌa ykwiꞌ Ni loꞌo nten nu msuun
loꞌo Ni: “Ja kan ꞌa wan seꞌen ndiꞌiǐn, chaꞌ
tyiꞌin suꞌwe wan loꞌoǔn nde re” ndukwin
Ni bra kanꞌ. 19 Ka biyaꞌ tianꞌ sikwa, chaꞌ
ja mdiya neꞌ kanꞌ seꞌen ndukwin Ni ꞌin neꞌ
chaꞌ tsaa neꞌ, chunꞌ nu ja yaa ñaꞌan tiꞌ neꞌ
chaꞌ nu ykwiꞌNdiose.

4
1Wa ykwiꞌ Ndiose ska chaꞌ loꞌoan sikwa,

chaꞌ ka tsaan seꞌen ndiꞌin Ni, chaꞌ tyiꞌiin
suꞌwean la kanꞌ. Kanꞌ chaꞌndiꞌin chaꞌ kuwe
tianꞌ ꞌin nchga neꞌ taꞌaan, chaꞌ ja ska neꞌ
kanꞌ tyoꞌo ntan neꞌ tuwiin nu ñi nu tsaa
seꞌen tyiꞌian loꞌo Ni. 2 Sa ñaꞌan nu ynan
aymankanꞌ chaꞌ suꞌwenuykwiꞌNdiose loꞌo
neꞌ chaꞌ tyoꞌo laa neꞌ, kwiꞌ ngwañaꞌan nan,
wa ynaan chaꞌ suꞌwenuykwiꞌ Jesús. Nchga
ayman kanꞌ ni, ja ngwa luwi kasiya ꞌin neꞌ,
ni siyawaynanneꞌ chaꞌkanꞌ, chaꞌnu ja yaa
ñaꞌan tiꞌneꞌ chaꞌ kanꞌ, chaꞌ jamslyaa neꞌ xñi
suꞌwe neꞌ chaꞌ kanꞌ. 3Nan ni, xa wamsñian
chaꞌ nu ykwiꞌ Ni, ka tsaan seꞌen ndiꞌin Ni
chaꞌ tyiꞌiin suꞌwean loꞌo Ni bra kanꞌ. Loꞌo
aymankanꞌni, ja yꞌni neꞌngwañaꞌan, chunꞌ
wa ykwiꞌNdiose chaꞌ re ꞌin neꞌ kanꞌ:
Msinꞌ ꞌa tiǎnꞌ bra kanꞌ, ndukwin Ni.
Lye ꞌa ykwiǐnꞌ chaꞌ ꞌin neꞌ kanꞌ, chaꞌ ja kan

ꞌa neꞌ kanꞌ seꞌen ndiꞌiǐn re,
ja tyiꞌin suꞌwe neꞌ loꞌoǔn nde re.
Ngwañaꞌan ndukwin Ndiose, ni siya wa
mdyii nchga tñan ꞌin Ni ti bra nu ndyaꞌ
chalyuu. 4 Ndiya ska chaꞌ lo kityi kula
nu nchkwiꞌ chaꞌ ꞌin tsan kati, kwiꞌ tsan nu
nxitñaꞌ neꞌ judío taꞌaan.
Mxitñaꞌ Ndiose xa wa mdaꞌa kati tsan bra

kanꞌ, ja yꞌni ꞌa Ni tñan tsan kanꞌ bra
kanꞌ, ndukwin kityi kula.

5 Xiyaꞌ chkwianꞌ ti kwiꞌ ti chaꞌ nu ndukwa
lo kityi kula kanꞌ:

Ja kan ꞌa neꞌ kanꞌ seꞌen ndiꞌiǐn re chaꞌ tyiꞌin
suꞌwe neꞌ loꞌoǔn, ndukwin Ni.

6 Kanꞌ lka nten nu kulo ndukwa la ynan
chaꞌ suꞌwe nu wa ykwiꞌ Ni loꞌo neꞌ, chaꞌ
tyoꞌo laa neꞌ ꞌin chaꞌ kuxi. Chunꞌ ndiꞌin la
ja ngwa ꞌa tsaa neꞌ kanꞌ seꞌen ndiꞌinNdiose,
ja ngwa tyiꞌin suꞌwe neꞌ seꞌen ndukwin Ni
chaꞌ tyiꞌin neꞌ, chaꞌ nu ja mslyaa neꞌ kanꞌ
tukwa neꞌ chaꞌ nu ykwiꞌ Ni loꞌo neꞌ. Loꞌo
ni, ti lyiji chinꞌ taꞌa nten nu ndiꞌin chaꞌ
tyiꞌin suꞌwe loꞌo Ndiose; 7 ti nda Ni ti chinꞌ
tyempu ꞌñaan, chaꞌ kunaan chaꞌ kanꞌ, ni
siya ni ti. Wa mdijin tyun yijan ti bra nu
ngujwi ayman Moisés kanꞌ, bra nu ykwiꞌ
Ndiose loꞌo David bra kanꞌ. Nde ndiya chaꞌ
nu ykwiꞌNi:
Kunan suꞌwe wan chaꞌ nu chkwiǐnꞌ loꞌo

wan; ja xuꞌwi ꞌa chaꞌ kuxi tiye wan
ñaꞌan wan ꞌñaǎn.

8 Nu ngwa sꞌni kanꞌ, ja ngwa ꞌin ayman
Josué tsaa loꞌo yu ꞌin neꞌ Israel seꞌen ndiꞌin
Ndiose ska yaꞌ ti; kanꞌ chaꞌ ni, ti nda Ni ti
chinꞌ tyempu chaꞌ kunaan chaꞌ kanꞌ. 9Loꞌo
nan, si xñiin suꞌwean chaꞌ ꞌin Ndiose, ka
tyiꞌiin suꞌwean loꞌo Ni bra kanꞌ, sa ñaꞌan
ngwa tsan nu mxitñaꞌ Ni xa wa mdaꞌa kati
tsan kanꞌ. 10 Ni siya tyii tñan ꞌñaan lo cha-
lyuu, tsaan seꞌen ndiꞌin Ndiose bra kanꞌ; ni
siya ti nsuꞌwi tñan ꞌñaan lo chalyuu, ti kwiꞌ
ti chaꞌ ka tyiꞌiin suꞌwean loꞌo Ni, sa ñaꞌan
nu mxitñaꞌ Ndiose xa wa mdyii tñan ꞌin Ni
bra wamdaꞌa kati tsan kanꞌ. 11Nchga tsan
lye kuꞌnian tñan sikwa, chaꞌ ti xuꞌwi chaꞌ
ꞌñaan loꞌo Ndiose, chaꞌ ka tyiꞌiin suꞌwean
bra kanꞌ. Ja kuꞌnian sañaꞌannuyꞌni ayman
kula kanꞌ, nu ja mdukwa chaꞌ nu ykwiꞌ
Ndiose siyaꞌ ti, loꞌo jangwa ꞌa ꞌinneꞌ tsaaneꞌ
seꞌen ndukwin Ni chaꞌ tsaa neꞌ bra kanꞌ.

12 Nchga chaꞌ nu nchkwiꞌ Ndiose loꞌo
nten ni, ñaꞌan tiꞌ ska nan luꞌu, ngwañaꞌan
lka chaꞌ kanꞌ. Nchga bra ngiꞌni chaꞌ kanꞌ
tñan niꞌ kasiya ꞌin nten nu kunan chaꞌ kanꞌ.
Wa nka chaꞌ kanꞌ ñaꞌan tiꞌ ska xlyu nu cha
ꞌa tuꞌwa taꞌa tyukwaa laꞌa; ka slaa ran ku-
naanꞌ sa ñaꞌan nu tiya seꞌen nsuꞌwi tijyaan,
sa yaꞌ nu tiya ran seꞌen nsuꞌwi tyukwa niꞌ
tijyaan. Kwiꞌ ngwañaꞌan lka bra nu ku-
naan chaꞌ ꞌinNdiose, ngiten chaꞌkanꞌkean,
ngiten chaꞌ kanꞌ niꞌ kasiya ꞌñaan. Bra nu
kunaan ska chaꞌ nu nchkwiꞌ Ndiose loꞌo
nten, tyija lyo ñi chaꞌ ꞌñaan kwenta skaan,

nchga chaꞌ nu nka tiyean chaꞌ kaja ꞌñaan,
nchga chaꞌ nu ndaꞌan tiyean. 13 Ja ka xuꞌwi
kutsiꞌ ska chaꞌ nu ndaꞌan tiyean, ska chaꞌ
nu ndiꞌin ꞌñaan ꞌin Ndiose. Ndiose jlyo tiꞌ
nchga chaꞌ kanꞌ. Ñaꞌan Ni nchga nten nu
wa ngwiñan Ni, nu wa msuꞌwa Ni lo cha-
lyuu; jlyo tiꞌ Ni nchga chaꞌ nu ndiꞌin ꞌñaan.
Ja ska tñan ka kuꞌnian mnan tloo Ndiose,
chaꞌndiꞌin chaꞌ taankwenta ꞌinNdiose chaꞌ
ꞌin nchga tñan nu yꞌnian kwenta skaan lo
chalyuu, bra nu tsaa tii chalyuu ꞌñaan.

Wa nka Jesús ñaꞌan tiꞌ xꞌnan sti joꞌo, chaꞌ
njñanNi chaꞌ ꞌñaan tloo Ndiose.

14Xawamsñian chaꞌ ꞌin Jesús, ndiꞌin chaꞌ
kuꞌnian tñan chaꞌ kanun suꞌwe chaꞌ ꞌin Ni
niꞌ kasiya ꞌñaan bra kanꞌ. Wa lka ndiya ska
xꞌnan sti joꞌonunjñan chaꞌ ꞌñaan ꞌinNdiose;
Jesús, ska ti nu lka Sñiꞌ ykwiꞌ Ndiose, kanꞌ
lka Ni. Wa ndyaa Jesús nde seꞌen ndiꞌin
Ndiose Sti yu; loꞌo ni, ndiꞌin Jesús tloo Ni,
chaꞌnchkwiꞌNi chaꞌ ꞌñaan loꞌoNi. 15Wanka
Jesús ñaꞌan tiꞌ xꞌnan sti joꞌo chaꞌ ꞌñaan, kwiꞌ
ngwañaꞌan nchka tꞌnan ꞌa tiꞌ Jesús ꞌñaan.
Wa jlyo tiꞌNi chaꞌ tyun yaꞌwakuꞌni ti kuneꞌ
xaꞌan kanan ꞌñaan; ti kwiꞌ ti chaꞌ, lye ꞌa yꞌni
lyoꞌo kuneꞌ xaꞌan ꞌin yu, ngwa ꞌa tiꞌ kuneꞌ
xaꞌan chaꞌ kuꞌni Jesús chaꞌ kuxi, bra nu ti
mdiꞌinyu lo chalyuure. Loꞌo Jesúsni, ja ska
chaꞌ xaꞌan yꞌni yu, kanꞌ chaꞌ lka yu xꞌnan sti
joꞌo chaꞌ ꞌñaan ni, chaꞌ jlyo tiꞌ yu chaꞌ kwiñi
ꞌa kuneꞌ xaꞌan. 16 Ja ndiꞌin chaꞌ kutsean
siyaꞌ ti sikwa, tyukwi ti tiyean ka jñaan
chaꞌ ꞌin Ndiose, chunꞌ kwiꞌNi nka Ni ndloo.
Chkwianꞌ loꞌo Ndiose nu xkwiꞌ chaꞌ suꞌwe
ngiꞌniNi loꞌonten chalyuu; jñaan chaꞌ ꞌinNi
chaꞌ chka tꞌnan tiꞌNi ꞌñaan, chaꞌ suꞌwayaꞌNi
ꞌñaan, bra nu ndiꞌin la chaꞌ nu lyiji ꞌñaan.

5
1 Xka la xꞌnan sti joꞌo nu nsuꞌwi lo cha-

lyuu ni, ndlo suwi neꞌ ꞌin taꞌa sti joꞌo neꞌ ti
ka nu ka xꞌnan sti joꞌo, chaꞌ ka yu kanꞌ tñan
ꞌin Ndiose chaꞌ ꞌin nten. Nxñi sti joꞌo kanꞌ
lomstan nu ndijyan loꞌo nchga nten, nxtya
ꞌin ran lomsaa ꞌin Ndiose; kwiꞌ ngwañaꞌan,
njñan yu kanꞌ chaꞌ tlyu tiꞌ ꞌin Ni ꞌin kiꞌya nu
ndukwi nten bra kanꞌ. 2 Nten chalyuu ti
lka sti joꞌo kanꞌ; loꞌo ykwiꞌ yu ndukwi yu
kiꞌya, kanꞌ chaꞌ ka chka tꞌnan tiꞌ yu ꞌin nten
nu ja nnan siyaꞌ ti, nu ngiꞌni ꞌa chaꞌ xaꞌan.
3 Ti kwiꞌ bra nu ngiꞌni yu kanꞌ tñan chaꞌ ꞌin

nchga nten kichen, ndiꞌin chaꞌ jñan yu chaꞌ
tlyu tiꞌ ꞌin Ndiose ꞌin kiꞌya nu ndukwi yu, ti
ykwiꞌ ti yu.

4 Ja tukwin ndiꞌin chabiyaꞌ ꞌin chaꞌ ka
xꞌnan sti joꞌo chaꞌ nchka ti tiꞌ yu ka yu tñan
kanꞌ; Ndiose ndlo suwi ti ka nu ndiya la
tiꞌ Ni chaꞌ ka xꞌnan sti joꞌo chaꞌ ꞌin Ni, sa
ñaꞌan nu ngulo suwi Ni ꞌin ayman Aarón
chaꞌ ngwa yu xꞌnan sti joꞌo bra kanꞌ. 5Loꞌo
Krixtu ni, wa lka Ni sti joꞌo nu nka ndloo
la ti chaꞌ ꞌñaan. Loꞌo siꞌi chaꞌ ꞌin yu, ti ykwiꞌ
ti yu, yꞌni yu ngwañaꞌan, ja mjñan yu chaꞌ
ꞌin Ndiose Sti yu chaꞌ ka tnun la chaꞌ ꞌin yu.
Ndiose Sti yu wa ykwiꞌ loꞌo yu ti kulo la:
Ska ti nuꞌwin lkaa Sñiěnꞌ; ykwiěnꞌ

msuꞌwaǎn kasiya ꞌiin chaꞌ lkaa
Sñiěnꞌ.

Kanꞌ ngwa chaꞌ nu ykwiꞌ Ni loꞌo Krixtu.
6 Loꞌo ndukwa xka chaꞌ lo kityi kula nu
ykwiꞌNdiose:
Nchga tyempunuꞌwinkaasti joꞌosiyaꞌ ti; sa

ñaꞌannuyꞌniaymanMelquisedecnu
ngwa ti sꞌni, kwiꞌ ngwañaꞌan kuꞌni
nuꞌwin chaꞌ ꞌin nten chalyuu ni.

7Bra nu ti mdiꞌin Jesús lo chalyuu, tyun yaꞌ
msiꞌya yu, kwiꞌ tyun yaꞌ ynan yu bra nu
ykwiꞌ yu loꞌo Ndiose Sti yu; lye ꞌa yuwe tiꞌ
yuniꞌ kasiya ꞌin yu bra numjñan yu chaꞌ ꞌin
Ndiose Sti yu, chaꞌ ja ta chabiyaꞌ kaja yu si
nungwañaꞌanngwa tiꞌNi; loꞌoynanNi chaꞌ
nuykwiꞌ yu loꞌoNi, chaꞌmslyaa yu kuꞌni yu
nchga chaꞌ nu ykwiꞌ Ndiose Sti yu loꞌo yu.
8Ngwañaꞌan yꞌni xaꞌan Jesúsnchga tñannu
ngwa tiꞌ Ndiose Sti yu chaꞌ kuꞌni yu, xa nu
mdijin ꞌa yu nu tiꞌí lo chalyuu, ni siya ska ti
yu lka yu Sñiꞌ ykwiꞌ Ndiose. 9 Chunꞌ ndiꞌin
la, xa wa mdijin nchga chaꞌ ꞌin Jesús, xa
wa yꞌni yu tñan nu ngulo Ndiose ꞌin yu chaꞌ
kuꞌni yu, bra kanꞌmdyisnanndlaa Jesús ꞌin
nchganten chalyuunungiꞌni chaꞌnuykwiꞌ
yu bra kanꞌ. Kwiꞌ ngwañaꞌan ja tsaa tii ꞌa
chaꞌkulaaNi ꞌin nten ꞌin chaꞌkuxi nungiꞌni
neꞌ. 10Kanꞌ chaꞌ ykwiꞌNdiose chaꞌ lka Jesús
sti joꞌo nu nka ndloo la ti; sa ñaꞌan tñan nu
yꞌni ayman Melquisedec nu ngwa ti sꞌni,
kwiꞌ ngwañaꞌan ngiꞌni Jesús chaꞌ ꞌñaan ni.

Tyoꞌo kuxi chaꞌ ꞌñaan si xiꞌiin chuanꞌ chaꞌ
ꞌin Jesús

11 Ti ndiya kaꞌan ꞌa chaꞌ nu nchka tiꞌ ba
chkwiꞌ ba loꞌo wan chaꞌ ꞌin Krixtu, chaꞌ ti

kaꞌan ꞌa chaꞌ ti ji ka biyaꞌ tiꞌ wan. Loꞌo ja
nchka kwaꞌu suꞌwe ba chaꞌ kanꞌ ꞌwan; tlyu
ꞌa tñan ka, chunꞌ ykwiꞌ wan ja ngiꞌni kuwe
tiꞌwan chaꞌ ka biyaꞌ tiꞌwan chaꞌ kanꞌ. 12Wa
sꞌni ꞌa ynanwan chaꞌ ꞌin Krixtu ti kulo; loꞌo
wa mdijin ꞌa tyempu ni. Ja chan wa lka
wan mstru chaꞌ ꞌin Krixtu ni, loꞌo ngwa ti
ñaꞌan ndiꞌin wan. Ti ndiꞌin chaꞌ kwaꞌu la
neꞌ ꞌwan xiyaꞌ sa ñaꞌan ndiꞌin kiyaꞌ chaꞌ ꞌin
Ndiose, ti kwiꞌ chaꞌ nu ngwa tiꞌ Ni katsaꞌ
Ni ꞌin nten chalyuu nu ngwa ti kulo. Sa
ñaꞌan nu ngiꞌni ska kuwiꞌ nu ti ngatiꞌ, nu
ja ya ku tyaja, kwiꞌ ngwañaꞌan ngiꞌni wan,
chaꞌ ja nchka ꞌa kuꞌni xaꞌan wan chaꞌ ꞌin
Ndiose. 13 Kuwiꞌ nu ti ngatiꞌ ni, kuneꞌ ꞌa
neꞌ; kwiꞌ ngwañaꞌan lka wan, chaꞌ ja ya ka
jlyo tiꞌ wan siyaꞌ ti sa ñaꞌan chaꞌ suꞌwe nu
ndiꞌin chaꞌ kuꞌni wan, xa nu ngwa suꞌwe
niꞌ kasiya ꞌwan chaꞌ ꞌin Ndiose. 14Nten nu
wa ngulu chinꞌ, kanꞌ nu nchku tyaja; loꞌo
ꞌwan ka wan ngwañaꞌan, si tyaꞌan tiꞌ wan
tyaꞌan suꞌwe chaꞌ tiye wan sa ñaꞌan ndyoꞌo
ska chaꞌ, si lka chaꞌ suꞌwe, si lka chaꞌ kuxi.

6
1 Ndla ti kuꞌnian sikwa, chaꞌ kunaan

suꞌwean nchga chaꞌ nu nchkwiꞌ Krixtu;
ndiꞌin chaꞌ kaan nten nu suꞌwendaꞌan chaꞌ
tiye. Ja suꞌwe si ska loo ti chaꞌ kuꞌnian,
sa ñaꞌan nu yꞌni xaꞌaan tian ti kulo. Loꞌo
nchga chaꞌ nu nchkwiꞌ Krixtu ndiꞌin chaꞌ
kuꞌnian. Wa jlyo suꞌwe tianꞌ la seꞌen ndiꞌin
kiyaꞌ chaꞌ ꞌin Krixtu: wa mdyii ykwianꞌ sa
ñaꞌan ka kulaa yaanꞌ nchga chaꞌ kuxi nu
yꞌnian nu ngwa sꞌni, nu ja nnanjoꞌo ꞌñaan
chaꞌ ꞌinNdiose;waykwianꞌ sañaꞌanka tsaa
ñaꞌan tianꞌ chaꞌ ꞌin Ndiose; 2wa ykwianꞌ sa
ñaꞌan tyukwatyaan chabiyaꞌ ꞌin Krixtu; wa
ykwianꞌ sa ñaꞌan xtya neꞌ yaꞌ kean chabiyaꞌ
ꞌin Krixtu; wa ykwianꞌ sa ñaꞌan tyuꞌuan
xiyaꞌ chunꞌ ndiꞌin la, ni siya wa ngujwian;
wa ykwianꞌ chaꞌ ndiꞌin chaꞌ kuꞌni biyaꞌ Ni
ꞌin nchga nten nu nsuꞌwi chalyuu. 3 Loꞌo
ni, ndla ti ndiꞌin chaꞌ kunaan nchga chaꞌ
ꞌin Jesús nu ti ji kuꞌniin xaꞌaan; kwiꞌ ng-
wañaꞌan kuꞌnian sikwa, si ti ta Ndiose cha-
lyuu ꞌñaan.

4 Jakajañaꞌankuꞌnian loꞌontennumdoꞌo
ntan ꞌin chaꞌ kanꞌ siyaꞌ ti. Wa jlyo tiꞌ neꞌ
kanꞌ sa ñaꞌan ngwa bra wa yten xaa ꞌin
Ndiose niꞌ kasiya ꞌin neꞌ. Kwiꞌ ngwañaꞌan,

wa jlyo tiꞌ neꞌ kanꞌ chaꞌ suꞌwe ꞌa nchga chaꞌ
nu nda Ndiose ꞌin neꞌ. Loꞌo neꞌ kanꞌ, wa
yꞌni Tyiꞌi Ndiose tñanniꞌ kasiya ꞌin neꞌ. 5Wa
jlyo tiꞌ neꞌ kanꞌ, wa naꞌan neꞌ chaꞌ suꞌwe ꞌa
nchga chaꞌ nu nchkwiꞌ Ni loꞌoan; wa mgii
tiꞌ neꞌ kanꞌ chaꞌ tnun ꞌa chaꞌ nchka, bra
wamdyisnan chalyuu kwi ꞌin Ndiose seꞌen
ndiꞌin neꞌ. 6 Loꞌo bra kanꞌ wa ngulaa yaꞌ
neꞌ kanꞌ chaꞌ ꞌin Jesús. Kanꞌ chaꞌ ja kaja ꞌa
ñaꞌan kuꞌnian ni, chaꞌ xiyaꞌ xñi suꞌwe neꞌ
kanꞌ chaꞌ ꞌin Jesús. Nda neꞌ kanꞌ nu tiꞌí
ꞌin Jesús nu nka Sñiꞌ ykwiꞌ Ndiose, chunꞌ
ngiꞌni neꞌ ñaꞌan tiꞌ si nxtya neꞌ ꞌin Jesús lo
wsi xiyaꞌ, chaꞌ xtyi lyoꞌo nten chalyuu ꞌin
Ni xiyaꞌ. 7Ñaꞌan tiꞌ ska yuu nu suꞌwe seꞌen
ngiꞌni nten chalyuu tñan, taꞌa ti ndiꞌya tyoo
lo yuu kanꞌ; ndiꞌyo yuu kanꞌ tyiꞌa tyoo bra
kanꞌ, chunꞌ suꞌwe ꞌa ngiꞌni Ndiose loꞌo yuu
chaꞌ kalu nan kwiñi nu wa yta neꞌ, chaꞌ
kunanjoꞌo ꞌin neꞌ nu ngiꞌni tñan kanꞌ. 8Loꞌo
ja suꞌwe yuu seꞌen xkwiꞌ kixinꞌ kuxi, xkwiꞌ
yka kicheꞌndukwa lo ran; kulaa tiꞌin neꞌ ꞌin
yuunungwañaꞌan, chaꞌñaꞌan tiꞌ skayuunu
wa ndukwa yuweꞌ chunꞌ, ngwañaꞌan lka
ran. Ndiꞌin chaꞌ xuꞌu neꞌ kiiꞌ lo yuu kanꞌ,
chaꞌ tyii chkin nchga chaꞌ kuxi nu nsuꞌwi
lo yuu kanꞌ. Sa ñaꞌan nu ka ꞌin yuu nu ja
suꞌwe siyaꞌ ti, kwiꞌngwañaꞌan ka kuxi ꞌñaan
si kulaa yaanꞌ chaꞌ ꞌin Jesús bra kanꞌ.

Wa ykwiꞌ Ndiose chaꞌ ja kulaa yaꞌ Ni
ꞌñaan, kanꞌ chaꞌ xñiin suꞌwean chaꞌ ꞌin Ni
sikwa

9 ꞌWan taꞌa suꞌween ndiꞌian, nu suꞌwe ꞌa
nka tiye ba ñaꞌan ba ꞌwan, jlyo suꞌwe tiꞌ ba
ꞌwan chaꞌ ja ka ꞌwanngwañaꞌan, ni siya tka
nchkwiꞌ ti ba chaꞌ kanꞌ. Wa jlyo tiꞌ ba chaꞌ
suꞌwe la ndiꞌin wan ni, ti bra nu ngulaa
Jesús ꞌwan ꞌin chaꞌ kuxi. 10Loꞌo ngwañaꞌan,
ñi ꞌa chaꞌ ngiꞌni Ndiose loꞌo nten chalyuu.
Ja kjlyaa ꞌa tiꞌ Ni nchga chaꞌ suꞌwe nu wa
yꞌni wan, chaꞌ ndayaꞌ ꞌa wan ꞌin neꞌ taꞌa
msñian chaꞌ ꞌin Jesús; wa kaꞌan ꞌa tñan yꞌni
wan chaꞌ ꞌin neꞌ kanꞌ. Chaꞌ nu wa yꞌni wan
ngwañaꞌan, kanꞌ chaꞌ jlyo tiꞌ xka ta nten
chaꞌ suꞌwe ꞌa nka tiye wan loꞌo Jesús, loꞌo
ti ngiꞌni wan chaꞌ suꞌwe loꞌo neꞌ. 11 Loꞌo
nchka tiꞌ ba chaꞌ ti kuꞌni wan ngwañaꞌan
tyukwi tyempu nde loo la, laja nu ndiꞌin
ta wan ꞌin Ndiose sa ñaꞌan bra nu tsaa toꞌo
nchga chaꞌ nu wa ykwiꞌ Ni loꞌoan bra kanꞌ.

12 Ja nchka tiꞌ ba chaꞌ ka ndaja tiꞌwan; nan
nchka tiꞌ ba chaꞌ kuꞌni wan sa ñaꞌan nu
ngiꞌni xka ta taꞌa msñian chaꞌ ꞌin Jesús, nu
ngiꞌni ꞌa chaꞌ tlyu tiꞌ ꞌinntenbranundiꞌin ta
neꞌ ꞌin Ndiose. Kanꞌ chaꞌ ndyiji nchga chaꞌ
ꞌin neꞌ, sa ñaꞌannundukwinNi chaꞌkaja ꞌin
neꞌ.

13 Nu ngwa ti sꞌni, bra nu yꞌni biyaꞌ
Ndiose ska chaꞌ loꞌo ayman Abraham, kwiꞌ
mda Ndiose nin Ni ꞌin yu kula kanꞌ bra
nu mskanꞌ Ni chaꞌ re loꞌo yu: “Chabiyaꞌ
ꞌñaǎn, ti ykwiǐnꞌ tiǎn kuꞌniǐn tñan kanꞌ chaꞌ
ꞌiin” ndukwin Ni. Ja ndiya ꞌa xka nten
nu tnun la chaꞌ ꞌin ke Ndiose, kanꞌ chaꞌ
mda Ndiose nin ykwiꞌ Ni ꞌin yu, chaꞌ skanꞌ
Ni chaꞌ loꞌo ayman Abraham kanꞌ. 14 Nde
ndiya chaꞌ nu ykwiꞌNi loꞌo ayman kanꞌ bra
kanꞌ: “Chañi chaꞌ nu chkwiǐnꞌ loꞌoo, chaꞌ
suꞌwe ꞌa kuꞌniǐn loꞌoo, loꞌo kaꞌan ꞌa nten
ꞌiin nu ndijyan lo chalyuu re nu ndyaa nde
loo la.” Ngwañaꞌan ndukwin Ni nu ngwa
bra kanꞌ. 15 Xꞌni ꞌa mdalo Abraham bra
kanꞌ, chaꞌ nu ndiꞌin ta yu sa ñaꞌan bra nu
ka chaꞌ nu wa ykwiꞌ Ndiose loꞌo yu; kanꞌ
chaꞌ yaa toꞌo suꞌwe nchga chaꞌ nu ngwa ꞌin
yu. 16Nde ñaꞌan ngiꞌni nten chalyuu ni. Si
nchka tiꞌ neꞌ chaꞌ kanun tsaa ska chaꞌ nu
kuꞌni biyaꞌ neꞌ loꞌo taꞌa neꞌ, kanꞌ kulo naan
neꞌ ska joꞌo, chaꞌ tnun la chaꞌ ꞌin, xkeꞌ tiꞌ
neꞌ bra kanꞌ; chunꞌ ndiꞌin la ja xuun ꞌa neꞌ
siꞌya chaꞌ kanꞌ bra kanꞌ. 17Kwiꞌ ngwañaꞌan
yꞌni Ndiose, ytsaꞌ ñi Ni ꞌin neꞌ kanꞌ sa ñaꞌan
nu ka chaꞌ kanꞌ ꞌin neꞌ nu ndyaa nde loo
la, chaꞌ ja tyoꞌo ntan Ni siyaꞌ ti ꞌin ska chaꞌ
nu wa mskanꞌ Ni loꞌo neꞌ; kanꞌ chaꞌ mda
Ni nin Ni ti kulo, chaꞌ ngwañaꞌan yꞌni biyaꞌ
Ni chaꞌ loꞌo ayman Abraham kanꞌ. 18 Loꞌo
nchga chaꞌ kanꞌ wa jlyo tianꞌ chaꞌ ja xaꞌan
ꞌa ska chaꞌ nu wa ykwiꞌ Ndiose chaꞌ ka; ja
kwiñi lyoꞌo Ni ꞌñaan siyaꞌ ti. Loꞌo suꞌwe ti
ndiꞌin tiyean ni, chaꞌ ja ndiya ska chaꞌ kuxi
nu ka xitsen ꞌñaan, chaꞌ nu wa ndyaa ñaꞌan
tianꞌ chaꞌnuykwiꞌNdiose loꞌoan;wayꞌniNi
chaꞌ ka tnun la tiyean, chaꞌ xñiin suꞌwean
kwenta nchga chaꞌ nu wa ykwiꞌ Ni loꞌoan
sa ñaꞌan bra nu tsaa toꞌo chaꞌ kanꞌ. 19Ñaꞌan
tiꞌ chkwan stanꞌ nu nduguun neꞌ nde suun
yka naꞌan, chaꞌ tsaa xñi kaꞌan chkwan kanꞌ
chunꞌ kee la niꞌ tyiꞌa, chaꞌ tyukwi seꞌen ti
yka naꞌan kanꞌ lo tyiꞌa kanꞌ, chaꞌ ja ka tyoꞌo
tsuꞌ yka naꞌan kanꞌ siyaꞌ ti bra kanꞌ; kwiꞌ

ngwañaꞌan ngiꞌni Jesús loꞌoan. Ngiꞌni Ni
chaꞌ kanun tsaa chaꞌ ꞌin Ndiose niꞌ kasiya
ꞌñaan, chaꞌ ja tyoꞌoun tsuanꞌ chaꞌ ꞌin Ni siyaꞌ
ti. Wa ndiya Jesús nde niꞌ kwan, ñaꞌan tiꞌ
si wa mdijin Ni seꞌen ndukwi teꞌ tukwin
nu ndyukwi loo joꞌo niꞌ lyaa tnun; loꞌo ni,
wa ndyaa tukwa Ni ti kwiꞌ seꞌen ndukwa
Ndiose nde niꞌ kwan. 20 Chaꞌ ꞌñaan, kanꞌ
chaꞌ wa ndyaa Jesús la kanꞌ kulo ndukwa
la, chaꞌ ka suꞌwa yaꞌNi ꞌñaan bra kanꞌ. Loꞌo
ja tsaa tii ꞌa chaꞌ lka Jesús sti joꞌo nu nka
ndloo la ti chaꞌ ꞌñaan. Sa ñaꞌan tñan nu yꞌni
aymanMelquisedec nu ngwa sti joꞌo ti sꞌni,
kwiꞌ ngwañaꞌan kuꞌni Jesús chaꞌ ꞌñaan ni.

7
Sa ñaꞌan ngwa Melquisedec sti joꞌo, kwiꞌ

ngwañaꞌan lka Jesús sti joꞌo chaꞌ ꞌñaan bra nu
ni

1 Ayman Melquisedec kanꞌ ni, xꞌnan
kichen Salem ngwa yu kula kanꞌ; chaꞌ ꞌin
Ndiose nu nka ndloo la ti ngwa yu kula sti
joꞌo, kanꞌ tñan ngwa yu kula kanꞌ. Nu ngwa
bra kanꞌ, wamdoꞌo ñaꞌan ayman Abraham
ꞌin tyun ree xaꞌan, chaꞌ msuun yu loꞌo neꞌ
kanꞌ, yjwi yu ꞌin neꞌ xaꞌan kanꞌ bra kanꞌ.
Tuwiin nu ndyaan yu, mdoꞌo Melquisedec
ndyaa tuꞌwa tuwiin chaꞌ tyukwa taꞌa yu
kula kanꞌ loꞌo Abraham bra kanꞌ; nkwan
Melquisedec ꞌin yu chabiyaꞌ ꞌin Ndiose bra
kanꞌ. 2 Kanꞌ chaꞌ msuꞌwe Abraham nchga
nan nu ndiꞌin ꞌin yu, numjwi ꞌin yu xiyaꞌ, ti
kwiꞌ nan nu wa yꞌni neꞌ xaꞌan kanꞌ kunan;
la mdaꞌa tii yuꞌwe nchga nan kanꞌ, kanꞌ
mda yu ska yuꞌwe ꞌin yu kula Melquisedec
kanꞌ. Nde ñaꞌan ndyoꞌo chaꞌ Melquisedec
kanꞌ: Xꞌnan kichen nu ñi ꞌa ngiꞌni biyaꞌ ska
chaꞌ, ngwañaꞌan ndyoꞌo chaꞌ kanꞌ chaꞌtñan.
Chaꞌ xꞌnan kichen Salem ngwa yu kula
kanꞌ, kanꞌ chaꞌ ka chkwianꞌ: Tiin ti ndiꞌin
neꞌ kichen chabiyaꞌ ꞌin xꞌnan neꞌ, chaꞌ ng-
wañaꞌan ndyoꞌo chaꞌ Salem chaꞌtñan. 3 Ja
nchkwiꞌ kityi sa ñaꞌan ngwanaan sti jyaꞌan
Melquisedec kanꞌ, kwiꞌ ngwañaꞌan, ja ska
chaꞌ ndukwa lo kityi chaꞌ ꞌin ayman ꞌin
yu kula kanꞌ; ja nchkwiꞌ ni tyempu ngula,
ni tyempu ngujwi yu kula kanꞌ. Ñaꞌan
tiꞌ Melquisedec, kwiꞌ ngwañaꞌan lka Jesús,
chaꞌnchga tyempu lkaNi sti joꞌo chaꞌ ꞌñaan;
loꞌo Jesús ni, lka Ni ska ti nu lka Sñiꞌ ykwiꞌ
Ndiose.

4 Kuwe chinꞌ tiꞌ wan sikwa, ni chaꞌ tnun
la ndiꞌin chaꞌ ꞌin yu kula Melquisedec ke
Abraham nu ngwa ayman ꞌñaan. Abraham
mda ñaꞌaan ska yuꞌwe nan nu ndiꞌin ꞌin yu
ꞌinMelquisedec, ti kwiꞌnan nuwamjwi ꞌin
yu xiyaꞌ, nu wa yꞌni neꞌ xaꞌan kanꞌ kunan
bra kanꞌ. 5Nde loo la chinꞌ, ska loo ti nten
taꞌa ayman Leví ngwa sti joꞌo; kanꞌ ti nten
ngwa nu mda Ndiose chabiyaꞌ ꞌin chaꞌ xñi
lomstan nu mda neꞌ Israel ꞌin Ndiose. Ti
kwiꞌ nten taꞌa Abraham nu yan chalyuu
nde loo la ngwa sti joꞌo kanꞌ. (Lomstan
kanꞌ lka ska yuꞌwe lamdaꞌa tii yuꞌwenchga
chaꞌ suꞌwe nu ndiꞌin ꞌin nten.) 6 Yu kula
Melquisedec kanꞌ ni, msñi yu lomstan nu
mda Abraham ꞌin Ndiose, ni siya siꞌi taꞌa
neꞌ Leví ngwa yu kanꞌ; kwiꞌ nkwan yu
kula kanꞌ ꞌin Abraham bra kanꞌ, ni siya
wa mskanꞌ Ndiose chaꞌ loꞌo Abraham kulo
ndukwa la. 7 Kanꞌ chaꞌ ka jlyo tianꞌ chaꞌ
tnun la chaꞌ ꞌin ayman Melquisedec kanꞌ
ke ayman Abraham. Nan wa nkwan yu
kula kanꞌ ꞌin aymanAbrahamnungwabra
kanꞌ, kanꞌ chaꞌ tnun la chabiyaꞌ ndiya ꞌin
yu kula kanꞌ ke Abraham. 8Xkwiꞌ ndyaa tii
chaꞌ ꞌin sti joꞌonunxñi lomstannundanten
chalyuu ꞌin Ndiose, ska yuꞌwe ti chaꞌ suꞌwe
nunsuꞌwi ꞌin skaa neꞌnda neꞌ lomstan; loꞌo
Melquisedec ni, ti luꞌu yu kanꞌ, ja ndukwa
chaꞌ lo kityi kula chaꞌ ngujwi yu. Ti kwiꞌ
yu kanꞌ lka nu wa msñi lomstan nu mda
Abraham bra kanꞌ. 9Ka chkwianꞌ chaꞌ loꞌo
ayman Leví mda lomstan ꞌin Melquisedec
tsan kanꞌ, ni siya chunꞌ ndiꞌin la yan Leví
lo chalyuu. Ti kwiꞌ ayman Leví loꞌo nchga
sñiꞌ yu nu yan nde loo la ngwa sti joꞌo,
kwiꞌ nu nxñi lomstan nu nda nten cha-
lyuu ꞌin Ndiose. 10 Bra nu ndyukwa taꞌa
Melquisedec loꞌo Abraham,mda Abraham
lomstan ꞌin yu kula kanꞌ, kanꞌ chaꞌ ng-
wañaꞌan ngwa, ñaꞌan tiꞌ si loꞌo Leví mda
lomstan bra kanꞌ, chunꞌ Abraham ngwa
ayman ꞌin yu, chaꞌ sñiꞌ steꞌ Abraham ngwa
sti Leví kanꞌ.

11 Sti joꞌo nu yan lo chalyuu chunꞌ ndiꞌin
la, ti kwiꞌ taꞌa ayman Leví ngwa yu kanꞌ
bra kanꞌ. Ñi ꞌa ngwaꞌu yu ꞌin neꞌ Israel chaꞌ
kuꞌni neꞌ nchga tñan nu ngulo Ndiose ꞌin
neꞌ. Loꞌo ja mdalo sti joꞌo kanꞌ kuꞌni yu
tyukwi tñan kanꞌ, kanꞌ chaꞌ ni, wa yan xka
nu lka sti joꞌo chaꞌ ꞌñaan. Ja lka Ni sti joꞌo sa

ñaꞌanngwaaymanAarón loꞌonchga taꞌa sti
joꞌo yu, wa lka Ni ska sti joꞌo nu xka ñaꞌan
tñan ngiꞌni; ngiꞌni Ni sa ñaꞌan tñan nu yꞌni
ayman Melquisedec nu ngwa sꞌni. 12 Bra
nunxaꞌannchga ta sti joꞌo, kwiꞌngwañaꞌan
nxaꞌan tñan nu ndiꞌin chaꞌ kuꞌni nten chaꞌ
ꞌin Ndiose. 13 Chaꞌ ꞌin Jesús nu nka Xꞌnaan
nchkwiꞌ chaꞌ nu ndukwa lo kityi kula kanꞌ.
Loꞌo Jesús ni, xka ta nten ngwa yu, siꞌi taꞌa
Leví ngwa yu; ja ska taꞌa Jesúsngwa sti joꞌo
nu ngwa sꞌni la. 14Wa jlyo tiꞌ neꞌ chaꞌ Juda
lka nin Jesús ti bra nu ngula yu; loꞌo bra nu
ykwiꞌ ayman Moisés ti ka nu ka sti joꞌo, ja
siyaꞌ ykwiꞌ yu chaꞌ ꞌin neꞌ Juda bra kanꞌ.

15 Loꞌo ni, Jesús lka ska sti joꞌo nu
xka ñaꞌan ngiꞌni; sa ñaꞌan nu yꞌni ayman
Melquisedec tñan kanꞌ, kwiꞌ ngwañaꞌan
ngiꞌni Jesús ni. Kanꞌ chaꞌ suꞌwe la nchka
biyaꞌ tianꞌ ni, chaꞌ wa mdyii chaꞌ ꞌin chaꞌ
kulakanꞌ, xanuwayan Jesús chaꞌkayu ska
sti joꞌo kwi chaꞌ ꞌñaan. 16 Wa mda Ndiose
tñan ꞌin Jesús chaꞌ ka yu sti joꞌo, chunꞌ ja
ngwa ꞌin nten chalyuu kujwi ꞌin yu siyaꞌ
ti; wa ndyuꞌu Jesús xiyaꞌ xa wa ngujwi yu.
Loꞌo ja tsaa tii ꞌa chaꞌ ꞌin Jesús; kanꞌ chaꞌ
lka Ni sti joꞌo chaꞌ ꞌñaan ni, loꞌo ja ndiꞌin
chaꞌ kuꞌni Jesús nchga tñan nu yꞌni sti joꞌo
Leví nu ngwa nten chalyuu ti bra kanꞌ.
17 Ndukwa ska chaꞌ lo kityi kula nu wa
ykwiꞌNdiose loꞌo Krixtu:
Nchga tyempu ka nuꞌwin sti joꞌo; sa ñaꞌan

nu yꞌni ayman Melquisedec nu
ngwa sꞌni, kwiꞌ ngwañaꞌan kuꞌnii
chaꞌ ꞌin nten chalyuu ni, ndukwin
Ni.

18Kanꞌ chaꞌwangulontanNdiose ꞌinnchga
chaꞌ kula nu lye ꞌa ndatsaa ꞌñaan, chunꞌ
ja nnanjoꞌo ꞌa chaꞌ kula kanꞌ ꞌñaan ni; ja
ka tyii kiꞌya nu ndiꞌin ꞌñaan loꞌo Ndiose
ngwañaꞌan. 19Ti ji ꞌa ka suꞌwe kasiya ꞌñaan
chaꞌ ꞌin Ndiose, ni siya wa yꞌnian nchga
tñan nu ngulo ayman Moisés ꞌin neꞌ taꞌaan
nungwabrakanꞌ, chunꞌ ja ngwakulaa chaꞌ
kulakanꞌ ꞌñaan ꞌin chaꞌkuxi. Loꞌoni, ka tsaa
ñaꞌan suꞌwe tianꞌ ꞌin Ndiose chaꞌ kwiꞌ seꞌen
ti ndiya Ndiose ꞌñaan ni chunꞌ Jesús; suꞌwe
la siyaꞌ ti chaꞌ nu yan loꞌo Jesús chaꞌ chkwiꞌ
loꞌoan.

20 Suꞌwe la ti Jesús ni, chaꞌwa suꞌwe la ti
chaꞌ nu mskanꞌ Ndiose loꞌo Sñiꞌ Ni bra nu
ykwiꞌ chaꞌ re: “Naꞌ taǎn chabiyaꞌ chaꞌ ka

nuꞌwin sti joꞌo” ndukwin Ndiose ꞌin Jesús.
21 Loꞌo ja ykwiꞌ Ni ngwañaꞌan loꞌo sti joꞌo
nu ngwa neꞌ Leví. Nde ndiya chaꞌ nu ykwiꞌ
Ndiose loꞌo Jesús bra nu mdyisnan Jesús
chaꞌ ka Ni sti joꞌo:
Ñi ꞌa chkwiǐnꞌ chaꞌ ꞌiin, ndukwin Ndiose,

loꞌo ja xiꞌin chuǔnꞌ siyaꞌ ti ꞌin chaꞌ nu
wa ykwiǐnꞌ:

“Nchga tyempu ka nuꞌwin sti joꞌo.
Sa ñaꞌan nu yꞌni ayman Melquisedec nu

ngwa sꞌni, kwiꞌ ngwañaꞌan kuꞌni
nuꞌwin chaꞌ ꞌin nten chalyuubrani”.

22 Kanꞌ chaꞌ wa suꞌwe la ti mskanꞌ Ndiose
chaꞌ loꞌoan ni, chunꞌ tñan nu yꞌni Jesús chaꞌ
ꞌñaan. 23 Sti joꞌo taꞌa Leví ni, xkwiꞌ nan
ndyaa tii chaꞌ ꞌin neꞌ kanꞌ. Loꞌo xka la taꞌa
neꞌ nganun tñan loo neꞌ xka tuꞌwabra kanꞌ,
kanꞌ chaꞌ kaꞌan ꞌa sti joꞌo wa mdijin chunꞌ
tyun ꞌa yijan bra kanꞌ. 24 Loꞌo Jesús ni, ti
luꞌuNi ni; ja ndiꞌin chaꞌ kaja Ni, kanꞌ chaꞌ ja
tsaa tii ꞌa chaꞌ nka Ni sti joꞌo chaꞌ ꞌñaan, chaꞌ
ja ndiꞌin ꞌa chaꞌ kan xka nten tñan loo Ni
chunꞌ ndiꞌin la. 25Nchga bra, ni siya ni, ni
siya nde loo la, ka ꞌin Ni kulaa Ni ꞌin nchga
nten nu xñi chaꞌ ꞌin Ndiose. Nchga tyempu
ndiꞌin Jesús nde seꞌen ndiꞌin Ndiose, chaꞌ
chkwiꞌNi loꞌo Sti Ni chaꞌ ꞌñaan.

26 Tsaa ñaꞌan tianꞌ ꞌin Jesús sikwa; kanꞌ
lka sti joꞌo nu nka ndloo la ti, nu chañi chaꞌ
ka suꞌwa yaꞌ ꞌñaan. Nten luwi siyaꞌ ti lka
Jesús, chaꞌ ja ndiya chaꞌ kuxi ꞌin Ni, ja ska
kiꞌya ndukwi Ni. Ja mda Ndiose chabiyaꞌ
kanun la yu seꞌen ndiꞌin nten chalyuu nu
ngiꞌni ꞌa chaꞌ xaꞌan, wa nda Sti yu seꞌen
tyukwa yu ti kwiꞌ seꞌen tnun seꞌen ndukwa
Ndiose Sti yu nde niꞌ kwan. 27 Tnun la ti
chaꞌ nu ndiꞌin ꞌin Jesús ke chaꞌ nu ndiꞌin ꞌin
xka la xꞌnan sti joꞌo nu ndiꞌin lo chalyuu re.
Nchga tsan nxtya neꞌ kanꞌ lomstan lomsaa
seꞌen kti, chaꞌ ngwañaꞌan katin la kiꞌya
nu ndiꞌin ꞌin neꞌ loꞌo Ndiose; kulo ngiꞌni
neꞌ chaꞌ katin kiꞌya ꞌin neꞌ, ti ykwiꞌ ti neꞌ,
chunꞌndiꞌin la ngiꞌni neꞌ chaꞌ katin kiꞌya nu
ndukwi nchga nten kichen bra kanꞌ. Loꞌo
Jesús ni, ska yaꞌ ti mstya yu lomstan bra
nu mdiꞌin yu lo chalyuu chaꞌ katin kiꞌya
nundukwinten chalyuu; tyukwiñaꞌaanyu
ngwa yu lomstan kanꞌ, bra nu mstya neꞌ
ꞌin yu lo wsi. 28 Xkwiꞌ nten chalyuu lka
xꞌnansti joꞌonungiꞌni tñannuykwiꞌayman
Moisés chaꞌ ka, nten nu ndukwi kiꞌya lka

neꞌ kanꞌ; loꞌo Jesús ska ti nu lka Sñiꞌ ykwiꞌ
Ndiose ni, luwi Ni siyaꞌ ti. Bra wa tsaa tii
ti tyempu kula, xa nu ndukwa ꞌa neꞌ tñan
nu ngulo ayman Moisés, bra kanꞌ ngulo
Ndiose tñan ꞌin Sñiꞌ ykwiꞌ Ni, nu lka Jesús,
chaꞌ ka Ni sti joꞌo chaꞌ ꞌñaan. “Naꞌ taǎn
chabiyaꞌ chaꞌ ka nuꞌwin sti joꞌo” ndukwin
Ndiose ꞌin Jesús bra kanꞌ.

8
Jesús ndiꞌin nde seꞌen ndiꞌin Ndiose, chaꞌ

chkwiꞌ loꞌoNi chaꞌ ꞌñaan
1 Nde ñaꞌan chaꞌ nchka tiǎnꞌ chkwiǐnꞌ

loꞌo wan ni: Nde niꞌ kwan ndukwa Jesús
nde laꞌa seꞌen kwin seꞌen ndukwa Ndiose,
chaꞌ ndlo Ni tñan ñaꞌaan chalyuu; la kanꞌ
ndukwa Jesús chaꞌ lka Ni xꞌnan sti joꞌo
chaꞌ ꞌñaan. 2 Kti ꞌa seꞌen lka, kwiꞌ Ndiose
ngwiñan seꞌen nu ngiꞌni Jesús tñan ni; siꞌi
nten chalyuu nu ngwiñan ꞌin ran, chaꞌ lka
ran sa ñaꞌan nu ngwa tiꞌ Ndiose chaꞌ ka
ran. 3 Nchga xꞌnan sti joꞌo lo chalyuu re
ni, ndiꞌin chaꞌ xtya neꞌ lomstan tlooNdiose,
loꞌo ndiꞌin chaꞌ tikin neꞌ xka lomstan lo
msaa seꞌen nchkin kiiꞌ, chaꞌ kanꞌ lka tñan
ndiꞌin chaꞌ kuꞌni neꞌ. Kwiꞌ ngwañaꞌan Jesús
ni, ndiya lomstan nu mstya Ni tloo Ndiose
chaꞌ ꞌñaan, 4 ni siya ja ngwa Jesús sti joꞌo
bra nu mdiꞌin yu lo chalyuu re. Ja mda
nten tñan kanꞌ chaꞌ ka yu bra kanꞌ, chaꞌ
wa lka ndiꞌin xka ta sti joꞌo kula nu nxtya
lomstan nu ndiꞌin chaꞌ ta neꞌ kichen chaꞌ
ꞌin ayman Moisés. 5 Xka ta sti joꞌo kanꞌ,
chaꞌ lka neꞌ kanꞌ nten, kanꞌ chaꞌ ndiꞌin chaꞌ
tsaa tii chaꞌ ꞌin neꞌ; wa lka ti tñan ngiꞌni
neꞌ, ja nchka neꞌ lye. Chunꞌ tñan nu ngiꞌni
neꞌ kanꞌ ka jlyo tianꞌ chaꞌ suꞌwe la ti sti
joꞌo lka Jesús, kwiꞌ nu ndukwa seꞌen ndiꞌin
Ndiose nde niꞌ kwan. Loꞌo laa teꞌ naꞌan nu
ngwiñan ayman Moisés seꞌen yꞌni tnun ay-
man ꞌñaan ꞌin Ndiose nu ngwa ti sꞌni, ndiya
ska chaꞌ nu ykwiꞌ Ni loꞌo yu kula kanꞌ, chaꞌ
ꞌin laa teꞌnaꞌan kanꞌ: “Xñiwankwenta chaꞌ
kwiñan wan ska laa teꞌ naꞌan re sa ñaꞌan
nu ngwaꞌuǔn ꞌwan bra nu mduǔn ykwiǐnꞌ
loꞌo wan lo kiꞌya kwan kanꞌ” ndukwin Ni
ꞌin Moisés. Ska nkwin ti ngwa chaꞌ kanꞌ,
ska nan numtin bra ti, loꞌo suꞌwe la ti seꞌen
ndukwa Jesús nde niꞌ kwan ni. 6Kanꞌ chaꞌ
ka jlyo tianꞌ chaꞌ suꞌwe la ti tñan nu ngiꞌni
Jesús chaꞌ ꞌñaan, chinꞌ la tñan ngiꞌni xka ta
sti joꞌo nu lka nten chalyuu ti. Loꞌo ni, ti

kwiꞌ chaꞌnuwamskanꞌNdiose loꞌoan, ndlo
ꞌa chaꞌ kanꞌ ꞌñaan ni, chunꞌ Jesús, chaꞌ xkwiꞌ
chaꞌ suꞌwe nchkwiꞌNdiose loꞌoan.

7-8 Ti kaꞌan ꞌa chaꞌ lyiji ꞌin chaꞌ kula kanꞌ,
ti kwiꞌ chaꞌ nu wa mskanꞌ Ndiose loꞌo nten
nu ngwa ti kulo. Loꞌo ja yaa toꞌo suꞌwe
chaꞌ kanꞌ, ja ngwa ꞌin chaꞌ kula kanꞌ kuꞌni
xuꞌwe kasiya ꞌin nten chaꞌ ꞌin Ndiose, chaꞌ
ja suꞌwe tñan yꞌni nten kanꞌ bra kanꞌ. Kanꞌ
chaꞌmskanꞌNdiose xka chaꞌ loꞌo nten. Nde
ndiya chaꞌnundukwa lokityi ꞌinNdiosenu
nchkwiꞌ chaꞌ kanꞌ:
Bra ti tiya tsan nu skaǎnꞌ chaꞌ loꞌo nchga

neꞌ Israel xiyaꞌ, kwiꞌ ngwañaꞌan loꞌo
nchga neꞌ Juda, ndukwin Ndiose nu
nka Xꞌnaan.

9Siꞌi ti kwiꞌ chaꞌ nuwamskaǎnꞌ loꞌo ayman
ꞌin neꞌ nu ngwa sꞌni, ndukwin Ni.

Nu ngwa bra kanꞌ mdayaǎnꞌ ꞌin neꞌ chaꞌ
mdoꞌo neꞌ kichen tyi neꞌ Egipto,
ndyaa neꞌ.

Loꞌo ja ynanneꞌ chaꞌnuwaykwiǐnꞌ loꞌoneꞌ;
ti yꞌni la neꞌ chaꞌ kuxi, kanꞌ chaꞌ ngu-
laa yaǎnꞌ ꞌin neꞌ, ndukwinNdiose nu
nka Xꞌnaan.

10Loꞌoni, nde lka chaꞌnukwinu skaǎnꞌ loꞌo
neꞌ Israel, ndukwin Ni. Xa nu tiya
bra, kanꞌ kuꞌniǐn chaꞌ kanun suꞌwe
nchga chaꞌ nu chkwiǐnꞌ niꞌ kasiya ꞌin
neꞌ bra kanꞌ.

Tyukwi ti tiye neꞌ kuꞌni neꞌ tñan ꞌñaǎn bra
kanꞌ;

naꞌ kaǎn Ndiose Xꞌnan neꞌ, loꞌo neꞌ kanꞌ ka
neꞌ nten ꞌñaǎn bra kanꞌ.

11Nchga neꞌ kanꞌ ka xuꞌwi lyo neꞌ ꞌñaǎn bra
kanꞌ, taꞌa neꞌ tnun loꞌo xuwe, nchga
neꞌ xuꞌwi lyo neꞌ ꞌñaan bra kanꞌ.

Tyempu kanꞌ ja nꞌni chaꞌ kunichaꞌ neꞌ ꞌin
taꞌa neꞌ ti ka nu lkaǎn;

ti kwiꞌ ti chaꞌ, ja nꞌni chaꞌ kwaꞌu neꞌ ꞌin taꞌa
kichen tyi neꞌ chaꞌ naꞌ lkaǎn Ndiose
Xꞌnan neꞌ.

12 Kuꞌniǐn chaꞌ tlyu tiꞌ nchga kiꞌya nu
ndukwi neꞌ, ja tyaa yuꞌwi ꞌa tiǎnꞌ
nchga chaꞌ kuxi nu yꞌni neꞌ bra kanꞌ.

Ngwañaꞌannchkwiꞌ lo kityi ꞌinNdiose kanꞌ.
13Nanwa tyii ti katin chaꞌ kula numdiꞌin ti
kulo; ngwañaꞌan ndyoꞌo chaꞌ kanꞌ bra kanꞌ,
branunchkwiꞌNdiose chaꞌ ꞌin xka chaꞌkwi
nu skanꞌ Ni loꞌoan. Sꞌni ꞌa mdyisnan chaꞌ
kulakanꞌ; loꞌoni,wamdyiimtinnchgachaꞌ
kanꞌ bra kanꞌ.

9
Krixtu, kanꞌ nu wa mslaa tuwiin ꞌñaan

chaꞌ tsaan seꞌen ndiꞌin Ndiose
1NchgachaꞌkulanuykwiꞌNdiose loꞌoneꞌ

Israel nu ngwa sꞌni, kanꞌ nu ytsaꞌ ꞌin neꞌ sa
ñaꞌan kuꞌni tnun neꞌ ꞌin Ndiose. Loꞌo ng-
wañaꞌan, wa yuꞌwi ska naꞌan nu kti ꞌin neꞌ,
seꞌen yuꞌni tnun neꞌ kanꞌ ꞌin Ni, ni siya nten
chalyuu ti ngwiñan naꞌan kanꞌ; 2 ska laa teꞌ
naꞌanngwiñanneꞌ, kanꞌnumdukwa jluꞌwe
niꞌ lyoꞌoo seꞌen ndaꞌan ska ti sti joꞌo. Niꞌ
lyaa teꞌ naꞌan kanꞌ mdiya kandlyeru chk-
wan seꞌen nchkin kiiꞌ nchga bra; kwiꞌ ng-
wañaꞌan, mduun ska msaa seꞌen ndyukwa
jaxlya nu ka lomstan ꞌin Ndiose. Nchga
tsan nxtya sti joꞌo lomstan kanꞌ lo msaa
kanꞌ. 3 Nde chunꞌ teꞌ tukwin nu ndukwi
loo joꞌo kanꞌ, la kanꞌmdiya xka kwartu, ska
seꞌen nu kti ꞌa ꞌin neꞌ. 4 La kanꞌ mduun
msaa oro seꞌen ndikin sti joꞌo ynan; ti kwiꞌ
la kanꞌ mdiya tñaꞌ nu kti, kwiꞌ nu mxiin
chkwan oro ñaꞌaan chunꞌ tñaꞌ kanꞌ. Niꞌ tñaꞌ
kanꞌ mxkwan seꞌen neꞌ sa yuꞌwe nan nu
msuꞌwa Ndiose chaꞌ ku neꞌ Israel lo ntenꞌ
wtyi kanꞌ, tuwiin nu mdaꞌan neꞌ nu ngwa
sꞌni. Ñaꞌan tiꞌ skwan, ngwañaꞌan nchka tiꞌ
ran bra kanꞌ; ska niꞌ styu oro yuꞌwi nan nu
yku neꞌ kanꞌ bra kanꞌ. Kwiꞌ ngwañaꞌan, niꞌ
tñaꞌ kanꞌ yuꞌwi seꞌen yka skan ꞌin ayman
Aarón, yka skan numdukwa kutin chaꞌ ꞌin
ti. Kwiꞌ ngwañaꞌan, yuꞌwi taꞌa tyukwaa
kee kwajaꞌ; lo kee kanꞌ mdukwa taꞌa tii
chaꞌ kanꞌ, tñan nu wa ngulo Ndiose ꞌin neꞌ
chaꞌ kuꞌni neꞌ. Nchga nan kanꞌ yuꞌwi seꞌen
ran niꞌ tñaꞌ kti kanꞌ bra kanꞌ. 5 Chunꞌ tñaꞌ
kanꞌmdiya tukwa nkwin angajle nu xaa ꞌa
tyukwi ñaꞌaan chunꞌ; msñi yaꞌ taꞌa angajle
nduwi kanꞌ chunꞌ tñaꞌ, chaꞌ tyaa yuꞌwi tiꞌ
nten chaꞌ la kanꞌ ndijyan Ndiose chaꞌ katin
nchga kiꞌya nu ndukwi neꞌ. Angajle nduwi
kanꞌ mduun chunꞌ tñaꞌ kanꞌ, chaꞌ ka biyaꞌ
tiꞌ neꞌ Israel chaꞌ nchga tsan ndiꞌin Ndiose
seꞌen ndiꞌin neꞌ bra kanꞌ. Loꞌo ni, ja kaja ꞌa
bra ꞌñaǎn chaꞌ chkwiǐnꞌ jiǐnnchga chaꞌ kanꞌ.

6 Ngwañaꞌan ngwa chaꞌ mdiꞌin nchga
nan kanꞌ niꞌ lyaa teꞌ naꞌan seꞌen yꞌni tnun
neꞌ ꞌin Ndiose, chaꞌ nchga tsan ndaꞌan sti
joꞌo niꞌ lyaa teꞌ naꞌan kanꞌ, chaꞌ kuꞌni yu
tñan ꞌin Ndiose niꞌ lyaa kanꞌ. 7 Ska ti xꞌnan
sti joꞌo ndaꞌan yu seꞌen nu kti ꞌa kanꞌ ꞌin
neꞌ, ska yaꞌ ti ndaꞌan yu ska yijan. Loꞌo

tnen ꞌni ndaꞌan sti joꞌo kanꞌ bra kanꞌ, chaꞌ
skwin tnen kanꞌ seꞌen ndiꞌin Ndiose nde
seꞌen kti kanꞌ, chaꞌ ngwañaꞌan katin kiꞌya
nu ndukwi sti joꞌo kanꞌ; kwiꞌ ngwañaꞌan,
katin nchga kiꞌya nu ndukwi nten kichen,
ni siya kiꞌya nu ja jlyo tiꞌ neꞌ si wa yꞌni neꞌ.
Chaꞌ ꞌin Ndiose yꞌni xꞌnan sti joꞌo tñan kanꞌ.
8 Laja nu nchkwianꞌ chaꞌ ꞌin teꞌ naꞌan nu
ngwa laa kanꞌ, ngiꞌni Tyiꞌi Ndiose chaꞌ ka
biyaꞌ tianꞌ, chaꞌ ti ji stean seꞌen nu kti ꞌa ꞌin
Ndiose, si ti ndiꞌin chaꞌ ꞌñaan loꞌo chaꞌ kula
kanꞌ; ti ji tsaan tuwiin seꞌen ndiꞌin Ndiose,
si ti ngiꞌni tnuan ꞌin Ndiose sa ñaꞌan nu yꞌni
neꞌ kula kanꞌ nu ngwa sꞌni. 9 Loꞌo nchga
chaꞌ kula kanꞌ, kanꞌ chaꞌ ka biyaꞌ suꞌwe la
tianꞌ nchga chaꞌ nu ndiꞌin ni. Ja kaja ñaꞌan
ka luwi kasiya ꞌñaan chaꞌ ꞌin Ndiose xa nu
ti ngiꞌniin tnuan ꞌin Ni sa ñaꞌan nu yꞌni neꞌ
loꞌo chaꞌ kula kanꞌ. Ni siya kaꞌan ꞌa lomstan
taan ꞌinNi, ni siya tikiankaꞌan ꞌa ꞌni lomsaa
seꞌen nchkin kiiꞌ kanꞌ, ja ka katin kiꞌya nu
ndukwian tlooNdiose ngwañaꞌan. 10Xkwiꞌ
chaꞌ ꞌin nten chalyuu ti lka chaꞌ kula kanꞌ,
ni siya nchkwiꞌ neꞌ chaꞌ ja suꞌwe kuan ska
nan, ta ja suꞌwe koꞌoan ska nan, ni siya
nchkwiꞌ neꞌ sa ñaꞌan kuꞌnian chaꞌ ka luwi
kasiya ꞌñaan. Kanꞌ lka chaꞌ nu ndatsaa nten
chalyuu ti ꞌñaan chaꞌ kuꞌnian; ti xiꞌi ti talo
chaꞌ kanꞌ, ti chinꞌ ti wa xaꞌan Ndiose nchga
chaꞌ kanꞌ.

11Loꞌo ni, wa yan Krixtu, nu nka xka loo
xꞌnan sti joꞌo nu suꞌwe la ti chaꞌ ꞌñaan; wa
lka mdyisnan nchka suꞌwe chalyuu chunꞌ
tñan nu yꞌni Ni. Loꞌo ja yan Ni kuꞌni Ni tñan
ska niꞌ lyaa tnun nu ngwiñan nten chalyuu
ti, ngiꞌni Ni tñan ska seꞌen nu suꞌwe la ti.
12Nde ndiya tñan nu yꞌni Krixtu chaꞌ ꞌñaan,
bra nu yten Ni ti kwiꞌ seꞌen kti ꞌa seꞌen
ndiꞌin Ndiose: ja loꞌo tnen chivu, ja loꞌo
tnen kuta kuneꞌ mdaꞌan Ni bra kanꞌ, chaꞌ
skwinNi tnenkanꞌ seꞌenndiꞌinNdiose, chaꞌ
katin kiꞌya nu ndukwian bra kanꞌ; nan wa
ngujwi Krixtu lo wsi, lye ꞌa ngalu tnen yu
siꞌya kiꞌya nu ndukwian. Kanꞌ chaꞌ ngulaa
Krixtu ꞌñaan siyaꞌ ti, chunꞌ tñan nu yꞌni Ni
ꞌñaan, loꞌo ja tsaa tii ꞌa chaꞌ kanꞌ. 13 Nu
ngwa sꞌni, si mdiya ska chaꞌ nu yꞌni chaꞌ ja
luwi ska nten, mskwin sti joꞌo tnen chivu
tnen kuta chunꞌ neꞌ kanꞌ bra kanꞌ, chaꞌ ka
luwi neꞌ chaꞌ ꞌin Ndiose xiyaꞌ bra kanꞌ; kwiꞌ
ngwañaꞌan mskwin sti joꞌo jii chunꞌ neꞌ, jii

kuta kuneꞌ nu ngwa lomstan nu wa mkin
chaꞌ ꞌin neꞌ. 14Ni siya ngwañaꞌan tñan yꞌni
sti joꞌo kanꞌ nu ngwa bra kanꞌ, ¡tnun la ti
tñan yꞌni Krixtu ni!, chaꞌ ngalu tnen ykwiꞌ
yu bra nu ngujwi yu lo wsi siꞌyaan. Tyiꞌi
Ndiose, kanꞌ nu yꞌni chaꞌ ngwa ꞌin Krixtu
mda yu ꞌin yu, ti ykwiꞌ ti yu, chaꞌ katin
kiꞌyanundiꞌin ꞌñaan loꞌoNdiose siyaꞌ ti; loꞌo
Krixtu ni, ja ska kiꞌya ndukwi yu siyaꞌ ti.
Kanꞌ chaꞌ ni, ka ꞌin Ni kuꞌni luwi Ni kasiya
ꞌñaan taꞌaan, xa nu tyaa yuꞌwi tianꞌ sa ñaꞌan
nu yꞌni Ni chaꞌ ngalu tnen Ni lo wsi. Loꞌo
ka ꞌin Ni kuꞌni tyii Ni nchga chaꞌ kuxi nu
ngiꞌni ñuꞌun ꞌñaan, chaꞌ ngwañaꞌan ka ꞌñaan
kuꞌnian tñan ꞌin Ndiose ykwiꞌ lo chalyuu re
bra kanꞌ.

15 Kanꞌ chaꞌ Krixtu lka nu mskanꞌ ska
chaꞌ kwi chaꞌ tyiꞌin chaꞌ ꞌinNdiose loꞌo nten
chalyuu, kwiꞌ loꞌo nchga nten nu wa ngulo
suwi Ndiose. Ngwañaꞌan yꞌni Krixtu, bra
nu ngujwi yu, chaꞌ ngwañaꞌan mdoꞌo laan
ꞌin nchga chaꞌ kuxi nu mdiꞌin ꞌñaan xa nu
mdukwaan chaꞌ kula kanꞌ. Loꞌo ni, ka kaja
nchga chaꞌnuwaykwiꞌNdiose Stian loꞌoan
chaꞌ kaja ꞌñaan loꞌo ꞌin nchga nten nu wa
ngulo suwi Ni; loꞌo ja tsaa tii ꞌa chaꞌ kanꞌ
ꞌñaan siyaꞌ ti bra kanꞌ. 16 Kityi nu nñan
nten chalyuu chaꞌ kanun chinꞌ chaꞌ suꞌwe
ꞌin neꞌ ꞌin taꞌa neꞌ xa wa ngujwi neꞌ, nde
ñaꞌan ngiꞌni kityi kanꞌ: Ja nnanjoꞌo kityi
kanꞌ ꞌin taꞌa neꞌ, si ti luꞌu nten nu ndiꞌya
loo chaꞌ suꞌwekanꞌ; 17 ja ndiꞌin chabiyaꞌ xñi
neꞌ nan ꞌin taꞌa neꞌ, xa nu ti ji kaja nten nu
ndiꞌya loo chaꞌ suꞌwe kanꞌ. Siyaꞌ ti bra wa
naꞌan neꞌ chaꞌ ngujwi nten kanꞌ, bra kanꞌ
kunanjoꞌo kityi kanꞌ ꞌin taꞌa nten kanꞌ bra
kanꞌ. 18Loꞌongwañaꞌanchaꞌkulanumdiꞌin
ti kulo kanꞌ, ngunanjoꞌo ran ꞌin neꞌ, chunꞌ
nu yjwi neꞌ ska ꞌni nu ngwa lomstan chaꞌ
katin kiꞌya nu ndukwi neꞌ. 19 Nu ngwa ti
kulo, kanꞌ ytsaꞌ ayman Moisés nchga chaꞌ
kula kanꞌ ꞌin nchga neꞌ Israel kanꞌ, ytsaꞌ
yu nchga tñan nu wa ngulo Ndiose ꞌin yu
chaꞌ kuꞌni neꞌ. Chunꞌ ndiꞌin lamsñi yu tnen
kutakuneꞌ loꞌo tnenchivunu tkayjwi tineꞌ,
mxtiyaaꞌ yu tnen kanꞌ loꞌo tyiꞌa luwi bra
kanꞌ. Kwiꞌmsñiyu ska stanꞌykanunguxiin
kichanꞌ slyaꞌ nu wa nguoꞌo tyaꞌan ngaꞌa
chunꞌ ran; loꞌo kichanꞌ slyaꞌ kanꞌ mskwin
yu tnen kanꞌ chunꞌ nten kanꞌ, kwiꞌ lo ki-
tyi seꞌen ndukwa chaꞌ kula kanꞌ bra kanꞌ.

20 Bra kanꞌ ykwiꞌ yu loꞌo nchga nten kanꞌ:
“Loꞌo tnen re mskanꞌNdiose chaꞌ loꞌo wan,
chaꞌ kuꞌni wan nchga loo tñan nuwa ngulo
Ni ꞌwan” ndukwin Moisés ꞌin neꞌ kanꞌ bra
kanꞌ. 21 Kwiꞌ ngwañaꞌan mskwin Moisés
tnen chunꞌ teꞌ naꞌan nu ngwa laa kanꞌ,
loꞌo chunꞌ nchga nan nu ndiꞌin seꞌen ngiꞌni
tnun neꞌ ꞌin Ndiose. 22Kanꞌ chaꞌ xkwiꞌ loꞌo
tnen ska ꞌni nu wa yjwi nten, ngwañaꞌan
ngwa luwi nchga nan chaꞌ ꞌin chaꞌ kula
kanꞌ; ska loo ti ngwañaꞌan yꞌni Ndiose chaꞌ
tlyu tiꞌ ꞌin neꞌ ꞌin kiꞌya nu ndukwi neꞌ.

Yꞌni tyii Krixtu kiꞌya nu ndukwi nten cha-
lyuu bra nu ngujwi Ni lo wsi

23Ngwañaꞌan yꞌni ayman kula ꞌñaan, bra
nu yꞌni tnunneꞌ ꞌinNdiose niꞌ lyaa teꞌnaꞌan
nu ngwa bra kanꞌ, chaꞌ ka luwi nchga nan
nu nnanjoꞌo ꞌin neꞌ; lo chalyuu re mdiꞌin
nan kanꞌ, ni siya mdukwa ran chaꞌ ꞌin
Ndiose. Loꞌo xka chaꞌ ni, tnun la ti chaꞌ,
chaꞌ katin kiꞌya nu ndukwi nten chalyuu
tlooNdiose, suꞌwe la ti tñan yꞌni Krixtu chaꞌ
kulaa Ni ꞌin nten, chaꞌ tyoꞌo laa neꞌ ꞌin chaꞌ
kuxi kanꞌ. 24 Kanꞌ chaꞌ ja yaa Krixtu ska
niꞌ lyaa nu ngwiñan nten chalyuu ti chaꞌ
kuꞌni Ni tñan kanꞌ, ni siya mdukwa ran
chabiyaꞌ ꞌin Ndiose; nan wa ndyaa ñi Ni
seꞌen ndiꞌin Ndiose nde niꞌ kwan. La kanꞌ
nduunNini, chaꞌ chkwiꞌNi loꞌoNdiose chaꞌ
ꞌñaan. 25Chaꞌ kula nu ngwa bra kanꞌ, nchga
yijan wa mdiya ska tsan nu ndaꞌan xꞌnan
sti joꞌo judío seꞌen nu kti ꞌa niꞌ lyaa kanꞌ;
ndaꞌan xꞌnan sti joꞌo loꞌo tnen ꞌni nu tka
yjwi ti neꞌ chaꞌka lomstan, chaꞌkatinnchga
kiꞌya nu ndiꞌin ꞌin neꞌ Israel. Loꞌo Krixtu ni,
ja ndiꞌin chaꞌ tsaa Ni tyun yaꞌ seꞌen ndiꞌin
Ndiose nde niꞌ kwan. 26 Ja ndyaa Ni tyun
yaꞌ la kanꞌ, chunꞌ ja mstya neꞌ ꞌin Ni tyun
yaꞌ lo wsi ti bra nu ndyaꞌ chalyuu. Ska yaꞌ
ti yan Ni lo chalyuu nu ja sꞌni lye, xa wa
tyii ti chalyuu kula, yan Ni chaꞌ kuꞌni tyii
Ni kiꞌya nu ndiꞌin ꞌin nchga nten chalyuu
chunꞌ ngujwi Ni lo wsi. 27 Taꞌaan ndiꞌin
chaꞌ kajaan ska yaꞌ ti, bra kanꞌ kuꞌni biyaꞌ
Ndiose ꞌñaan; 28kwiꞌngwañaꞌanKrixtu, ska
yaꞌ ti ngujwi yu lo wsi, chaꞌ ngwañaꞌan yꞌni
tyiiNikiꞌyanundukwikaꞌan ꞌanten. Loꞌo ti
kanKrixtu xiyaꞌ chunꞌndiꞌin la; ja kan ꞌaNi
chaꞌ kuꞌni tyii Ni kiꞌya nu ndukwi nten bra
kanꞌ, chaꞌ nu ngwa sꞌni mdyii yꞌni Ni tñan
kanꞌ. Kan Ni chaꞌ kulaa Ni ꞌin nchga nten

nu ndiꞌin ta ꞌin Ni, sa ñaꞌan bra nu kan Ni
xiyaꞌ.

10
1Branukuꞌnian xkwiꞌ chaꞌ kula nu ykwiꞌ

ayman Moisés loꞌo ayman kula ꞌñaan, ja
ka jlyo tianꞌ sa ñaꞌan kaja chaꞌ suꞌwe ꞌñaan
chunꞌndiꞌin la chunꞌ tñannuyꞌni Jesús, chaꞌ
ja nchkwiꞌ chaꞌ kula kanꞌ loꞌoan sa ñaꞌan
ka nchga chaꞌ kanꞌ. Chinꞌ ti chaꞌ ngitsaꞌ
chaꞌ kula kanꞌ ꞌñaan, ñaꞌan tiꞌ ska nkwin
nu ndijyan sa ndijin ti, nu kitsaꞌ ska tñan
nu ka nde loo, ngwañaꞌan nchka tiꞌ chaꞌ
kula kanꞌ. Neꞌ judío taꞌa kichen tyian ni,
nchga yijan ngiꞌni neꞌ ti kwiꞌ ñaꞌan tñan;
nchga yijan ndaꞌan neꞌ loꞌo ti kwiꞌ lomstan
chaꞌ xiyaꞌ katin kiꞌya nu ndukwi neꞌ tloo
Ndiose, loꞌo ja nchka ꞌa tsaa tii chaꞌ kti kanꞌ
ꞌin neꞌ, chaꞌ nu lomstan nu ndaꞌan loꞌo neꞌ
niꞌ lyaa, ja ka suwi ran niꞌ kasiya ꞌin nten
tlooNdiose. 2Si ka luwi kasiya ꞌin neꞌ chunꞌ
chaꞌ kula kanꞌ, chaꞌ ndaꞌan loꞌo neꞌ lomstan
ꞌin neꞌ, bra kanꞌ ja kii ꞌa tiꞌ neꞌ chaꞌ ndiꞌin
yuweꞌ ꞌin neꞌ bra kanꞌ, ja nꞌni ꞌa chaꞌ tyaꞌan
loꞌo neꞌ lomstan ꞌin neꞌ xiyaꞌ bra kanꞌ. 3Ska
loo ti tñan ngiꞌni lomstan kanꞌ chaꞌ ꞌin neꞌ,
chaꞌnchga yijan siyaꞌ ti ngiꞌni ran chaꞌ tyaa
yuꞌwi tiꞌ neꞌ chaꞌ ti ndukwi neꞌ kiꞌya tloo
Ndiose; 4 loꞌo ja nchka katin kiꞌya kanꞌ ꞌin
neꞌ, ni siya nskwin sti joꞌo tnen toro, ni siya
nskwin tnen chivu chunꞌ neꞌ.

5-6Bra nu wa kan ti Krixtu lo chalyuu re
ni, ykwiꞌNi chaꞌ re loꞌo Ndiose Sti Ni:
Nuꞌwin ja nchka tiiꞌ chaꞌ kan nten loꞌo ꞌni

nu skin chaꞌ ka lomstan, ndukwin
Krixtu ꞌin Ndiose.

Ja suꞌwe nka tiyee ñaꞌaan ꞌin nten seꞌen
nxtya neꞌ ꞌni lo msaa seꞌen nchkin
kiiꞌ, chaꞌ ka iꞌ lomstan;

ni siya xka loo lomstan xtya neꞌ chaꞌ katin
kiꞌya nu ndiꞌin ꞌin neꞌ, nuꞌwin ja
ndiya tiiꞌ chaꞌ kanꞌ.

Kanꞌ chaꞌ nuꞌwin ngiꞌnii chaꞌ tsaꞌaǎn cha-
lyuu, nuꞌwin ndaa tyukwi ñaꞌaǎn
chaꞌ kaǎn ñaꞌan tiꞌ ska lomstan nu
luꞌu, ndukwin Krixtu.

7Kanꞌ chaꞌndijyaǎn re ni, Ndiose Stiǐn, chaꞌ
kuꞌniǐnnchga tñannundloo ꞌñaǎn, sa
ñaꞌan nu nchkwiꞌ chaꞌ nu ndukwa lo
kityi kula chaꞌ ꞌñaǎn.

Ngwañaꞌan ngwa chaꞌ nu ykwiꞌ Krixtu nu
ngwabra kanꞌ. 8Lo kityi kanꞌ, ti kulo nduk-
win Krixtu chaꞌ ja nchka ꞌa tiꞌNdiose ꞌni nu
ka lomstan; kwiꞌ ngwañaꞌan, ndukwin Ni
chaꞌ ja ndiya tiꞌ Ndiose chaꞌ xkwiꞌ ndaꞌan
loꞌo neꞌ lomstan, ni siya lomstan ngwa ti
ñaꞌan, ni siya ꞌni luꞌu nu ka lomstan nu
skin lo kiiꞌ, chaꞌ katin kiꞌya nu ndukwi neꞌ
tloo Ndiose. Ngwañaꞌan ykwiꞌ Ni, ni siya
ngwañaꞌan nchkwiꞌ chaꞌ kula ꞌin neꞌ chaꞌ
kuꞌni neꞌ kanꞌ. 9 Bra kanꞌ ykwiꞌ Krixtu loꞌo
sti Ni: “Wa ndijyaǎn nde re, Ndiose Stiǐn,
chaꞌ kuꞌniǐn nchga tñan nu ndloo ꞌñaǎn.”
Ngwañaꞌan ngwa chaꞌ ngulaa tiꞌin Ndiose
chaꞌ kula kanꞌ, nu nchkwiꞌ sa ñaꞌan ka lom-
stan nu tsaa loꞌo neꞌ ska yaꞌ; loꞌo ni, xka
chaꞌ kwi yꞌni Ndiose, bra nu ngulo Ni tñan
ꞌin Krixtu chaꞌ kanNi lo chalyuu chaꞌ ꞌñaan.
10 Yꞌni Jesucristo nchga tñan nu ngwa tiꞌ
Ndiose Sti yu chaꞌ kuꞌni yu, chaꞌ mda yu
tyukwi ñaꞌaan yu ꞌin Ni chaꞌ xtya neꞌ ꞌin yu
lo wsi; ykwiꞌ yu ngwa yu lomstan ska yaꞌ
ti, ti kwiꞌ lomstan nu ngwa tiꞌNdiose Sti yu
chaꞌ ka yu bra kanꞌ. Kanꞌ chaꞌ wa nganun
luwi kasiya ꞌñaan tloo Ndiose ni, wa mdyii
nchga kiꞌya nu ndukwian.

11 Sti joꞌo ꞌin neꞌ judío ni, nchga tsan
ndiꞌin neꞌ kanꞌ ngiꞌni neꞌ tñan chaꞌ nxtya
neꞌ ti kwiꞌ taꞌa lomstan lo msaa nu kti tloo
Ndiose, ni siya tyun yaꞌ ska yijan; loꞌo ja
ya tyii chaꞌ nxtya neꞌ lomstan kanꞌ, chaꞌ
ja ka ꞌa katin kiꞌya nu ndiꞌin ꞌin nten loꞌo
lomstan kanꞌ. 12 Loꞌo Jesucristo ni, ska
yaꞌ ti ngujwi yu lo wsi chaꞌ katin kiꞌya nu
ndukwi nten. Ni siya chalyuu ni, ja ya tyii
jwersa ꞌin tñan nu yꞌni yu. Chunꞌ ndiꞌin
la mdoꞌo Jesús chalyuu re ndyaa yu nde
niꞌ kwan, ndyaa tukwa yu laꞌa seꞌen kwin
seꞌen ndukwa Ndiose Sti yu nde niꞌ kwan.
13 La kanꞌ ndukwa Jesús ni, ndiꞌin ta Ni sa
ñaꞌan bra nu tyii tyijin lyoNdiose ꞌin nchga
nu nxuun loꞌo ꞌin Ni. 14 Ska yaꞌ ti ngujwi
Jesús lo wsi sikwa, chaꞌ yꞌni luwi yu kasiya
ꞌin nten tloo Ndiose; ngwañaꞌan ngwa ñi
chaꞌ ꞌin nten loꞌo Ni xiyaꞌ bra kanꞌ. 15 Ska ti
loꞌo Tyiꞌi Ndiose ka biyaꞌ tianꞌ sa ñaꞌan tñan
yꞌni Krixtu nungwabra kanꞌ, kanꞌ chaꞌ yꞌni
Tyiꞌi Ni chaꞌ ndukwa chaꞌ re lo kityi:
16 Nde ndiya chaꞌ kwi nu skaǎnꞌ loꞌo nten

xiyaꞌ, ndukwin Ni nu nka Xꞌnaan:

Bra nu tiya tsan kanꞌ kuꞌniǐn chaꞌ kanun
suꞌwe chaꞌ ꞌñaǎn niꞌ kasiya ꞌin nten
bra kanꞌ, nchga chaꞌnu chkwiǐnꞌ loꞌo
neꞌ bra kanꞌ;

kwiꞌ kuꞌniǐn chaꞌ kanun tsaa chaꞌ kanꞌ ke
neꞌ bra kanꞌ.

17Loꞌo ykwiꞌNdiose xka chaꞌ bra kanꞌ:
Ja tyuꞌwi ꞌa tiǎnꞌnchga chaꞌ kuxi nuwa yꞌni

neꞌ bra kanꞌ, ja chkwiǐnꞌ ꞌaǎn chaꞌ ꞌin
kiꞌya numdukwi neꞌ.

Ngwañaꞌan ykwiꞌ Ndiose. 18 Kanꞌ chaꞌ ni,
ja ndiꞌin ꞌa chaꞌ tsaa loꞌo nten lomstan chaꞌ
katin kiꞌya nu ndukwi neꞌ, chaꞌ wa yꞌni
Ndiose chaꞌ tlyu tiꞌ ꞌin neꞌ ꞌin nchga kiꞌyanu
ndiꞌin ꞌin neꞌ.

Kuꞌnian chaꞌ ka ska ti chaꞌ ꞌñaan loꞌo
Ndiose

19 ꞌWan neꞌ taꞌa msñian chaꞌ ꞌin Krixtu,
wamjwi chabiyaꞌ ꞌñaan ni, chaꞌ tsaan seꞌen
ndiꞌinNdiose, nu luwi ꞌachaꞌndiꞌin ꞌin siyaꞌ
ti. Jesús, kanꞌ nu nda chabiyaꞌ kanꞌ ꞌñaan,
chunꞌ ngalu tnen yu bra nu ngujwi yu lo
wsi, chaꞌ katin kiꞌya nu ndukwian. 20 Bra
numda yu ꞌin yu chaꞌ ngujwi yu chaꞌ ꞌñaan,
kanꞌ mslaa yu xka tuwiin kwi ꞌñaan; kanꞌ
chaꞌ ni, chunꞌ Jesús ka xñian tuwiin nu ñi
kanꞌ chaꞌ tsaan seꞌen ndiꞌin Ndiose. 21Wa
ndiꞌin chaꞌ ꞌñaan loꞌo Jesús ni, kanꞌ nu nka
xꞌnan sti joꞌo chaꞌ ꞌñaan. Loꞌo Jesús, nka
Ni ndloo ꞌin nchga nan ꞌin Ndiose Sti Ni.
22Tsaan seꞌen ndiꞌin Ndiose sikwa; tyukwi
ti tiyean kuꞌnian chaꞌ ka ska ti chaꞌ ꞌñaan
loꞌo Ndiose Stian, chaꞌ xñiin suꞌwean chaꞌ
ꞌin Ni bra kanꞌ. Wa yꞌni tyii Ni nchga chaꞌ
kuxi nu yꞌnian, kwiꞌ nu lye ꞌa mda chaꞌ
jyuꞌu ꞌñaan; loꞌo luwi kasiya ꞌñaan ni, ñaꞌan
tiꞌ si wa ytaan chku loꞌo tyiꞌa nu luwi ꞌa.
23 Kuꞌnian chaꞌ tsaa ñaꞌan suꞌwe tianꞌ chaꞌ
nu wamsñian ti kulo sikwa, ja xiꞌin chuanꞌ
ꞌin chaꞌ kanꞌ siyaꞌ ti. Ka tsaa ñaꞌan tianꞌ ꞌin
Ndiose, chaꞌ chañi kuꞌni Ni nchga chaꞌ nu
wa ykwiꞌ Ni loꞌoan. 24 Tyaꞌan suꞌwe chaꞌ
tiyean sikwa, chaꞌ kaja ñaꞌan tayaanꞌ ꞌin
xka ta taꞌa msñian chaꞌ ꞌin Jesús; tayaanꞌ
ꞌin neꞌ kanꞌ, chaꞌ xkwiꞌ chaꞌ suꞌwe kuꞌni
neꞌ loꞌo taꞌa neꞌ, chaꞌ ngwañaꞌan ka xuꞌwi
chaꞌ suꞌwe tiye neꞌ ñaꞌan neꞌ ꞌin taꞌa neꞌ.
25Ndiyaneꞌ taꞌaannu jandaꞌan seꞌenndiꞌin
taꞌa msñian chaꞌ ꞌin Jesús, nu ja ndyoꞌ tiꞌin
loꞌo taꞌaan. Ja suꞌwe kuꞌnian ngwañaꞌan;
ndiꞌin chaꞌ ti tsaan tyoꞌ tiꞌian loꞌo taꞌaan,

chaꞌkanun tsaa la chaꞌ ꞌinNdiose niꞌkasiya
ꞌñaan, taꞌaan nu wa msñian chaꞌ ꞌin Ni. Wa
ndyaa ñaꞌan tianꞌ chaꞌ wa kan ti Xꞌnaan
xiyaꞌ, kanꞌ chaꞌ taꞌa ti tyoꞌ tiꞌian loꞌo neꞌ
taꞌaan ni.

26 Ja ndiya ꞌa xka lomstan nu taan ꞌin
Ndiose, si ti ndiya tianꞌ kuꞌnian chaꞌ kuxi
brakanꞌ; ja ndiyaxka la chaꞌnukakuꞌnian,
chaꞌ katin kiꞌya nu ndiꞌin ꞌñaan. Wa ngwa
biyaꞌ tianꞌ chaꞌ chañi ꞌa chaꞌ ꞌin Jesús kanꞌ,
loꞌo ja kuꞌni ꞌa Ndiose chaꞌ tlyu tiꞌ ꞌñaan si
xiꞌin chuanꞌ ꞌin chaꞌ kanꞌ. 27 Sa kanꞌ ti chaꞌ
ka ꞌñaan bra kanꞌ, kutsean ꞌin Ndiose xa nu
tiya bra nu kuꞌni biyaꞌ Ni ꞌin nchga nten
nu nxuun loꞌo Ni. Kanꞌ kuꞌni tyii Ni ꞌin
nchga neꞌ kanꞌ, tyaa neꞌ lo kiiꞌ tnun nu ja
tsaa tii ꞌa chkin bra kanꞌ. 28Nu ngwa sꞌni,
xa wa mdiya neꞌ judío nu ja ynan siyaꞌ ti
tñan nu ngulo Ndiose ꞌin, yjwi neꞌ ꞌin nten
kanꞌ bra kanꞌ. Yꞌni biyaꞌ neꞌ ꞌin nten kanꞌ ti
kulo chaꞌ ꞌin aymanMoisés loꞌo tukwasnan
nten nu katsaꞌ ñi sa ñaꞌan ngwa chaꞌ kanꞌ;
bra wa mstya neꞌ kiꞌya ꞌin nten kanꞌ, yjwi
neꞌ ꞌin neꞌ bra kanꞌ, chaꞌ ja mjwi ñaꞌan jñan
neꞌ chaꞌ tlyu tiꞌ ꞌin Ndiose ꞌin chaꞌ kuxi nu
wa yꞌni neꞌ bra kanꞌ. Ngwañaꞌan ngwa ti
sꞌni. 29 Loꞌo ni, lye la kaja nu tiꞌí ꞌin nchga
nten nu chen ꞌa nka tiye ñaꞌan ꞌin Jesús,
ska ti nu lka Sñiꞌ ykwiꞌ Ndiose kanꞌ. Lye
ꞌa nchkwiꞌ neꞌ kanꞌ chaꞌ kuxi ꞌin tñan nu
yꞌni Jesús lo wsi, ni siya chunꞌ chaꞌ ngujwi
yu lo wsi kanꞌ, kanꞌ chaꞌ nchka luwi kasiya
ꞌñaan. Loꞌo ngwañaꞌan, si chkwianꞌ chaꞌ
kuxi ꞌin Tyiꞌi Ndiose, lye la tyijian nu tiꞌí,
chaꞌ xkwiꞌ suꞌwe ꞌa ngiꞌni Tyiꞌi Ni loꞌoan.
30 Jlyo tianꞌ chaꞌ wa ykwiꞌ Ndiose chaꞌ re
nu ngwa sꞌni: “Naꞌ lkaǎn nu taǎn nu tiꞌí
ꞌin nten chalyuu” ndukwin Ni. “Taǎn nu
tiꞌí ꞌin nten, chunꞌ chaꞌ kuxi nu wa yꞌni neꞌ
bra kanꞌ.” Kwiꞌ ngwañaꞌan xka chaꞌ ykwiꞌ
Ni: “Kuꞌniǐn biyaǎnꞌ ꞌin nten ꞌñaǎn, chaꞌ
naꞌ lkaǎn Xꞌnan neꞌ” ndukwin Ni bra kanꞌ.
31 ¡Tnun ꞌa chaꞌ lka, si taꞌan yaꞌNdiose ꞌñaan
chaꞌ taNi nu tiꞌí ꞌñaan, ti kwiꞌNdiose nu luꞌu
nka Ni!

32 Tyaa yuꞌwi tiꞌ wan sikwa, sa ñaꞌan
ngwa wan nu ngwa sꞌni, bra nu tka yten
xaa ꞌin Ndiose ke wan chaꞌ kunan suꞌwe
wan chaꞌ ꞌin Ni bra kanꞌ. Kaꞌan ꞌa nu tiꞌí
wa mdijin wan lo chalyuu bra kanꞌ. Loꞌo
mdalo ꞌa wan bra kanꞌ, ja ngwa ꞌin neꞌ
kuxi tyijin lyo ꞌwan bra kanꞌ. 33 Tyun yaꞌ

yꞌni liyeꞌ ꞌa tiꞌ neꞌ ꞌwan, tyun yaꞌ mda neꞌ
nu tiꞌí ꞌwan xa nu nduun wan laja nten lo
kiyaꞌ nu ngwa bra kanꞌ. Kwiꞌ ngwañaꞌan,
mslyaa wan nganun wan seꞌen ndiꞌin neꞌ
taꞌa wan bra nu tiꞌí tiꞌ nten ꞌin neꞌ kanꞌ, ni
siya ja liyeꞌ tiꞌ neꞌ ꞌwan, ti ykwiꞌ ti wan bra
kanꞌ. 34Kwiꞌ ngwañaꞌan, ndyaa naꞌan wan
ꞌin neꞌ taꞌa wan bra nu yuꞌwi neꞌ niꞌ ñaꞌan
chkwan, suꞌwe ꞌa mdayaꞌ wan ꞌin neꞌ kanꞌ
bra kanꞌ. Ni siya yꞌni nten kunan nchga
chaꞌ suꞌwe numdiꞌin ꞌwan, mdalo wan bra
kanꞌ. Suꞌwe ꞌa ngwa tiye wan, chaꞌwa jlyo
tiꞌwanchaꞌ suꞌwe la siyaꞌ ti chaꞌ ꞌin Jesúsnu
wa msñiwan kanꞌ; jlyo tiꞌwan chaꞌ ja tsaa
tii ꞌa chaꞌ kanꞌ, ti kwiꞌ chaꞌ nuwa ynanwan
ꞌin Jesús. 35 Ja kulaa yaꞌ wan chaꞌ ꞌin Jesús
sikwa. Lye la kuꞌni wan chaꞌ ka ngula tiꞌ
kasiya ꞌwan, chaꞌ suꞌwe ꞌachaꞌnukaja ꞌwan
chunꞌ ndiꞌin la tloo Ndiose, si ti xñi suꞌwe
wan chaꞌ ꞌin Ni bra kanꞌ. 36Ndiꞌin chaꞌ talo
wan ti xꞌnini siya chan ꞌa, si ti nchka tiꞌwan
kuꞌni wan nchga tñan nu nchka tiꞌ Ndiose,
chaꞌ ti ñaꞌanwannchga chaꞌnuwaykwiꞌNi
chaꞌ ka chunꞌ ndiꞌin la. 37Wa ndukwa chaꞌ
re lo kityi kula, ska chaꞌ nu ykwiꞌNdiose:
Ti chinꞌ ti bra ti ji chaꞌ tiyan yu xiyaꞌ, yu nu

ndiꞌin chaꞌ tiyan; wa kan ti yu kanꞌ,
ndukwin Ni.

38 Loꞌo nten nu ka luwi kasiya ꞌin chabiyaꞌ
ꞌñaǎn ni, bra nu xñi neꞌ chaꞌ ꞌñaǎn,

kanꞌ nu kaja chalyuu nu ja tsaa tii ꞌa ꞌin neꞌ,
ndukwin Ni.

Loꞌo ja suꞌwe nka tiyeěn ñaꞌaǎn ꞌin nten nu
xiꞌin chunꞌ ꞌin chaꞌ ꞌñaǎn.

39Nanni, ja kaxiꞌin chuanꞌ ꞌin chaꞌ ꞌin Jesús.
Si xiꞌin chuanꞌ ꞌin Ni, kanaꞌ jian tyukwi
ñaꞌaan loꞌo kasiya ꞌñaan bra kanꞌ. Nan, wa
lkaan nten nu sa kuꞌ ti nxñian chaꞌ ꞌin Ni,
kanꞌ chaꞌ kulaa Ni ꞌñaan ꞌin chaꞌ kuxi.

11
Ntennu tyukwi ti tiye ndyaañaꞌan tiꞌ chaꞌ

ꞌin Ndiose
1Bra nu chañi chaꞌ ndyaa ñaꞌan tianꞌ ska

chaꞌ, bra kanꞌndiꞌin taan chaꞌ chañi ka chaꞌ
kanꞌ, kwiꞌ ngwañaꞌan jlyo tianꞌ chaꞌ ka chaꞌ
kanꞌ ꞌñaan, ni siya ti ji ñaꞌaan ꞌin ran. 2 Yaa
ñaꞌan tiꞌ ayman kula ꞌñaan nu yꞌni tnun ꞌin
Ndiose nu ngwa sꞌni, kanꞌ chaꞌ ngwa neꞌ
nten suꞌwe, loꞌo kanꞌ chaꞌ mskanꞌ Ni chaꞌ
loꞌo neꞌ kanꞌ.

3Ndyaa ñaꞌan tianꞌ ꞌin Ndiose, kanꞌ chaꞌ
nchka biyaꞌ tianꞌ chaꞌ ti kulo ykwiꞌ Ndiose
ska chaꞌ, loꞌo ndyaꞌ chalyuu re bra kanꞌ, sa
ñaꞌan nundukwinNi chaꞌ ka ran; ja naꞌaan
sa ñaꞌan ngwa chaꞌ ndyaꞌ ran sꞌni, sa kanꞌ ti
chaꞌndyaañaꞌan tianꞌ chaꞌwamñanNdiose
nchga nan nu ñaꞌaan lo chalyuu re ni.

4 Yaa ñaꞌan tiꞌ ayman Abel ꞌin Ndiose,
kanꞌ chaꞌ suꞌwe la yꞌni yu ke ayman Caín
taꞌa yu, bra nu mstya yu lomstan tloo
Ndiose. Msñi Ndiose chaꞌ nu ykwiꞌ Abel,
chaꞌnuyaañaꞌan tiꞌ yu ꞌinNi; luwi ꞌakasiya
ꞌin yu ndukwin Ndiose, bra nu naꞌan Ni ꞌin
yu seꞌen mstya yu lomstan. Kanꞌ chaꞌ ni,
ti nchka biyaꞌ tianꞌ chaꞌ msñi ayman Abel
chaꞌ ꞌin Ndiose, ni siya sꞌni ꞌa ngujwi yu.

5 Yaa ñaꞌan tiꞌ ayman Enoc ꞌin Ndiose,
kanꞌ chaꞌ jangujwiyu. Ngwa tiñaꞌanndyaa
loꞌo Ndiose ꞌin yu nde seꞌen ndiꞌin Ni; ja la
ꞌa ñaꞌan nten ꞌin yu bra kanꞌ, chaꞌ nu wa
yan yꞌya Ndiose ꞌin yu. Nchkwiꞌ kityi chaꞌ
ndiya ꞌa tiꞌNi sa ñaꞌan nu yꞌni Enoc kanꞌ xa
numdiꞌin yu lo chalyuu. 6Loꞌo ja skaan ka
kuꞌniin tlaanꞌ tiye Ndiose, si ja ndyaa ñaꞌan
tianꞌ ꞌinNi. Sinchka tianꞌchaꞌchkwianꞌ loꞌo
Ni, ndiꞌin chaꞌ tsaa ñaꞌan tianꞌ chaꞌ luꞌu Ni;
ndiꞌin chaꞌ tsaa ñaꞌan tianꞌ chaꞌ ka tayaꞌ Ni
ꞌñaan nchga bra nu jñaan ska chaꞌ ꞌin Ni.

7Yaañaꞌan tiꞌ aymanNoé ꞌinNdiose, kanꞌ
chaꞌ ynan yu chaꞌ nu ykwiꞌ Ni loꞌo yu, bra
nu ykwiꞌ Ni sa ñaꞌan ka chaꞌ kuxi nu wa
ndijyan ti lo chalyuu, ni siya ja mgii ꞌa tiꞌ
Noé sa ñaꞌan ka chaꞌ kanꞌ. Msñi yu chaꞌ ꞌin
Ndiose, loꞌongwiñanyuskaykanaꞌanseꞌen
tyiꞌin yu loꞌo nchga taꞌa ndiꞌin yu bra kanꞌ;
ngwañaꞌan ngwa chaꞌ wa lka ti neꞌ kanꞌ
mdoꞌo laa neꞌ ꞌin tyoo tlya kanꞌ bra kanꞌ.
Jlyo tianꞌni, chaꞌkuxi ꞌangwachalyuukula
kanꞌ; ska ti Noé yaa ñaꞌan tiꞌ yu chaꞌ nu
ykwiꞌ Ndiose loꞌo yu, kanꞌ chaꞌ yꞌni Ni chaꞌ
suꞌwe ꞌa nganun kasiya ꞌin yu bra kanꞌ.

8 Yaa ñaꞌan tiꞌ ayman Abraham ꞌin
Ndiose, kanꞌ chaꞌ ynan yu bra nu ykwiꞌ Ni
loꞌo yu chaꞌ tsaa yu ska lo yuu tijyuꞌ ꞌa, chaꞌ
ka kichen tyi yu nde kwa. Mdoꞌo yu lo yuu
seꞌen mdiꞌin yu ti kulo, ndyaa yu bra kanꞌ,
ni siya ja jlyo ꞌa tiꞌ yu la nde yaꞌ tsaa yu.
9Chaꞌ nu ndyaa ñaꞌan tiꞌ yu ꞌin Ndiose, kanꞌ
chaꞌ nganun yu lo yuu seꞌen ykwiꞌ Ni loꞌo
yu chaꞌ ka kichen tyi yu nde kwa. La kanꞌ
mdiꞌinyuñaꞌan tiꞌ skantennundaꞌanxiꞌi ti;

rmara teꞌ naꞌan ti mñan yu seꞌen tyiꞌin yu.
Kwiꞌ ngwañaꞌan yꞌni ayman Isaac sñiꞌ yu
loꞌoayman Jacob sñiꞌ steꞌyunde loo la. Taꞌa
tyukwaa ayman kanꞌ yaa ñaꞌan tiꞌ chaꞌ nu
wa ykwiꞌ Ndiose loꞌo ayman Abraham sti
neꞌ kanꞌ. 10Yaa ñaꞌan tiꞌ Abraham chaꞌ nde
loo la kuꞌni xuꞌwe Ndiose xka seꞌen suꞌwe
la seꞌen tyiꞌin yu, nu ja tsaa tii ꞌa siyaꞌ ti ꞌin
yu; kwiñanNdiose ñaꞌaan kichen la kanꞌ.

11 Loꞌo Sara kwilyoꞌo yu, yaa ñaꞌan tiꞌ ꞌin
Ndiose, kanꞌ chaꞌ ngwa tnan, ni siya kula
ꞌa, ni siya ja ya tyiꞌin sñiꞌ siyaꞌ ti. Kanꞌ chaꞌ
mdiꞌin sñiꞌ, chaꞌ nu yaa ñaꞌan tiꞌ ꞌin Ndiose,
chaꞌ chañi kuꞌni Ni nchga chaꞌ nuwa ykwiꞌ
Ni loꞌo neꞌ kanꞌ bra kanꞌ. 12Loꞌo ngwañaꞌan
ngwa chaꞌ kaꞌan ꞌa nten ꞌin yu yan chalyuu
nde loo la chunꞌ ska ti yu kula Abraham, ni
siya wa tyii ti chaꞌ ꞌin yu chaꞌ kula ꞌa yu. Sa
ñaꞌan lka kwii kulasiin nu nsuꞌwi nde niꞌ
kwan, sa kwa nten yan lo chalyuu chunꞌ
ndiꞌin la bra kanꞌ. Loꞌo ni, ja ka lkwaan ꞌin
neꞌkanꞌ; ñaꞌan tiꞌysiin, jaka ꞌa ꞌñaan lkwaan
sa ñaꞌan kata ysiin ndiꞌin tuꞌwa tujoꞌo.

13 Nchga ayman kanꞌ, ti ndyaa ñaꞌan tiꞌ
neꞌ ꞌin Ndiose bra nu ngujwi neꞌ, ni siya
ja naꞌan neꞌ chaꞌ ngwa nchga chaꞌ nu wa
ykwiꞌ Ni chaꞌ ka. Suꞌwe ꞌa nka tiye neꞌ
kanꞌ, chaꞌ nu jlyo tiꞌ neꞌ chaꞌwa laa ndijyan
chaꞌ kanꞌ, sa ñaꞌan si sa kunun ti naꞌan
neꞌ ꞌin ran. Jlyo tiꞌ neꞌ chaꞌ tijyuꞌ mdoꞌo
ykwiꞌ neꞌ ndijyan neꞌ, loꞌo ja nsuꞌwi naꞌan
tyi neꞌ lo chalyuu re. 14 Yaa ñaꞌan tiꞌ neꞌ
chaꞌnsuꞌwi ska seꞌen suꞌwe la seꞌenkalaneꞌ
chunꞌ ndiꞌin la, kanꞌ chaꞌ ngwa tiye neꞌ ng-
wañaꞌan. 15 Ja ndyaa yuꞌwi ꞌa tiꞌ Abraham
loꞌo nten ꞌin yu kichen tyi neꞌ lo yuu tijyuꞌ
seꞌen mdoꞌo neꞌ bra kanꞌ, chaꞌ bra ti xiꞌin
chunꞌ neꞌ tyaa neꞌ la kanꞌ, si ngwañaꞌan
mdaꞌan chaꞌ tiye neꞌ. 16Loꞌo siꞌi ngwañaꞌan
mdaꞌan chaꞌ tiye neꞌ, chaꞌ nu yaa ñaꞌan tiꞌ
neꞌ chaꞌ ta Ndiose ska seꞌen suꞌwe la siyaꞌ
ti seꞌen tyiꞌin neꞌ; ngwa tiꞌ neꞌ kanꞌ kala neꞌ
ti kwiꞌ seꞌen ndiꞌin Ndiose. Kanꞌ chaꞌ ja
njyuꞌu tiꞌ Ni chaꞌ nchkwiꞌ neꞌ chaꞌ Ndiose
nka Xꞌnan neꞌ; nan wa yꞌni xuꞌwe Ni ska
seꞌen tyiꞌin neꞌ nde seꞌen ndiꞌin Ni.

17-18 Yaa ñaꞌan tiꞌ ayman Abraham chaꞌ
nuwaykwiꞌNdiose loꞌoyu, kanꞌ chaꞌndyaa
loꞌo yu ꞌin Isaac sñiꞌ yu, chaꞌ ykwiꞌ yu xuwe
kanꞌ ka lomstan chaꞌ xkwa lo msaa kee
ꞌin Ndiose bra kanꞌ; ngwañaꞌan ngwa chaꞌ

naꞌan biyaꞌ Ni ꞌin yu bra kanꞌ. Nan wa
mskanꞌ Ndiose chaꞌ loꞌo Abraham ti sꞌni
la chaꞌ kala sñiꞌ kwilyoꞌo yu; ti bra kanꞌ
wa ykwiꞌ Ni loꞌo yu: “Chunꞌ Isaac ndijyan
kaꞌan ꞌa nten ꞌiin lo chalyuu re chunꞌ ndiꞌin
la.” Loꞌo mslyaa Abraham ndyaa loꞌo yu
ꞌin nu xuwe Isaac kanꞌ bra kanꞌ, chaꞌ ka nu
xuwekanꞌ lomstanbrakanꞌ; ska ti kanꞌnka
sñiꞌ yu loꞌo kwilyoꞌo yu. 19Nchka ꞌinNdiose
kuꞌni chaꞌ tyuꞌu Isaac xiyaꞌ si wa ngujwi,
nka tiye Abraham; kanꞌ chaꞌ mslyaa yu
yꞌni yu ngwañaꞌan loꞌo sñiꞌ yu. Ti kwiꞌ bra
nu nskwa Isaac lo msaa chaꞌ kaja, ngulaa
Ni ꞌin nu xuwe kanꞌ, xiyaꞌ ndya Ni ꞌin yu
ꞌin Abraham sti yu bra kanꞌ; ja ngujwi nu
xuwe kanꞌ bra kanꞌ.

20Yaañaꞌan tiꞌ ayman Isaac chaꞌnuykwiꞌ
Ndiose loꞌo yu, kanꞌ chaꞌ ykwiꞌ yu kula kanꞌ
loꞌo taꞌa tyukwaa sñiꞌ yu, nu ngwa Jacob
loꞌoEsaú, chaꞌ suꞌwe ꞌa ka ꞌin nten ꞌin neꞌnu
ndijyan nde loo la. 21 Yaa ñaꞌan tiꞌ ayman
Jacob chaꞌ nu ykwiꞌ Ndiose loꞌo yu, kanꞌ
chaꞌ msuꞌwa yu kula kanꞌ nkwan ke taꞌa
tyukwaa sñiꞌ steꞌ yu nu ngwa sñiꞌ Se, xa
wa kaja ti yu kula kanꞌ. Bra kanꞌ yꞌni tnun
yu kula kanꞌ ꞌin Ndiose, laja nu msñi tuun
ꞌin yu loꞌo yka skan ꞌin yu. 22 Yaa ñaꞌan tiꞌ
ayman Se ꞌin Ndiose, kanꞌ chaꞌ xa wa kaja
ti yu, ykwiꞌ yu ska chaꞌ loꞌo neꞌ taꞌa yu, chaꞌ
chañi chaꞌ tyoꞌo taꞌaneꞌ Israel lo yuuEgipto
kanꞌ chunꞌ ndiꞌin la, tyaa neꞌ chaꞌ suꞌwe ti
bra kanꞌ. Loꞌo ngwañaꞌan, ytsaꞌ yu la nde
yaꞌ katsiꞌ tijyan yu xiyaꞌ xa wa mdoꞌo neꞌ
ndyaa neꞌ.

23 Yaa ñaꞌan tiꞌ sti jyaꞌan ayman Moisés
ꞌin Ndiose, kanꞌ chaꞌ xa wa ngula sñiꞌ neꞌ,
msuꞌwa kutsiꞌ neꞌ ꞌin yu niꞌ ñaꞌan snan koꞌ,
chaꞌ ja ñaꞌan nten chaꞌ suꞌwe ꞌa ñaꞌan kuwiꞌ
kuneꞌ kanꞌ. Ja ytsen neꞌ kanꞌ ꞌin ree xaꞌan,
ni siya ja mdukwa neꞌ tñan kuxi nu ngulo
ree kanꞌ. 24 Xa wa tlyu Moisés, bra kanꞌ
ja mdiya tiꞌ yu chaꞌ nchkwiꞌ nten chaꞌ lka
yu sñiꞌ nu kunaꞌan sñiꞌ ree nu nka ndloo
ꞌin neꞌ Egipto, chunꞌ ndyaa ñaꞌan tiꞌ yu ꞌin
Ndiose nu nka Xꞌnan neꞌ Israel; 25 suꞌwe la
chaꞌ suꞌwa ti tyijin yunu tiꞌí loꞌonchganten
ꞌin Ndiose, nka tiye yu. Ja nka tiye yu chaꞌ
tyaꞌan yu xkwiꞌ chaꞌ paseya, ja nka tiye yu
kuꞌni yu chinꞌ chaꞌ kuxi chaꞌ ska bra ti ka
tsaa tiꞌ yu, ti ykwiꞌ ti yu; 26 suꞌwe la chaꞌ
suꞌwa ti tyiꞌin yu loꞌo taꞌa kichen tyi yu, ni

siya chen ñaꞌan ka tiye xka ta nten ñaꞌan
ꞌin yu, nka tiye yu. Sa ñaꞌan mdijin ykwiꞌ
Krixtu nu tiꞌí nde loo la, kwiꞌ ngwañaꞌan
mdijin Moisés nu tiꞌí nu ngwa bra kanꞌ;
ja nduwe tiꞌ yu chaꞌ kuliyaꞌ ꞌa neꞌ Egipto,
mxnun tiꞌin yu nchga chaꞌ suꞌwenu nsuꞌwi
ꞌin neꞌ, chaꞌ ndyaa ñaꞌan tiꞌ yu chaꞌ suꞌwe la
ka ꞌin nten ꞌin yu nde loo la chunꞌ Ndiose.
27 Yaa ñaꞌan tiꞌ ayman Moisés ꞌin Ndiose,
kanꞌ chaꞌ mdoꞌo yu lo yuu Egipto kanꞌ; ja
ytsen yu ni siya msinꞌ ꞌa tiꞌ ree xaꞌan kanꞌ
bra kanꞌ, kwiꞌ ja mxiꞌin chunꞌ yu siyaꞌ ti.
Ndyaa loꞌo yu ꞌin neꞌ Israel tuwiin tijyuꞌ,
ñaꞌan tiꞌ si ndyaa ñaꞌan yu ꞌin Ndiose; ni
siya Ndiose ni, ja nchka ñaꞌaan ꞌin Ni.

28 Yaa ñaꞌan tiꞌ Moisés chaꞌ nu ykwiꞌ
Ndiose loꞌoyu, kanꞌ chaꞌykwiꞌyu chaꞌkuꞌni
neꞌ taꞌa pascua, ti kwiꞌ tla xa wa tyijin ti
ska angajle seꞌen ndiꞌin neꞌ Egipto; chaꞌ ꞌin
Ndiose yan angajle kanꞌ, chaꞌ ta Ni nu tiꞌí
ꞌin neꞌ Egipto kanꞌ. Kanꞌ chaꞌ ngulo Moisés
tñan chaꞌ taꞌan neꞌ tnen seꞌen lka tuꞌwa
tunaꞌan ꞌin nchga neꞌ Israel. Bra nu ñaꞌan
angajle kanꞌ tnen, ja kujwi Ni ꞌin sñiꞌ neꞌ
Israel bra kanꞌ, ni siyawa yjwi angajle kanꞌ
ꞌin sñiꞌ nu ngula kulo ꞌin nchga neꞌ Egipto
kanꞌ. 29Yaa ñaꞌan tiꞌMoisés ꞌin Ndiose, kanꞌ
chaꞌ ngalaa ska tuwiin wtyi jluꞌwe la tyiꞌa
TujoꞌoNgaꞌa, chaꞌmdijinneꞌ la xka laꞌa tsuꞌ.
Xa nu ngwa tiꞌ neꞌ Egipto tyoꞌo ñaꞌan ꞌin neꞌ
Israel, jangwa ꞌinneꞌbrakanꞌ, chaꞌnganun
neꞌ niꞌ tyiꞌa kanꞌ; mdyii neꞌ Egipto, ngujwi
neꞌ bra kanꞌ.

30 Yaa ñaꞌan tiꞌ neꞌ Israel chaꞌ nu ykwiꞌ
Ndiose, kanꞌ chaꞌ mdaꞌan neꞌ mxitiꞌin neꞌ
ñaꞌaan chunꞌ kichen Jericó, ñaꞌaan chunꞌ
loꞌoo kee nu nduun tuꞌwa kichen kanꞌ bra
kanꞌ. Kati tsan mdaꞌan neꞌ sa tlyu ti, loꞌo
mdyii loꞌoo kanꞌ ngutin bra kanꞌ. 31Ayman
Rahab, ska nu kunaꞌan tsaa tiꞌ nu mdiꞌin
kichen kanꞌ, yaa ñaꞌan tiꞌ ꞌin Ndiose; kanꞌ
chaꞌ ykwiꞌ suꞌwe loꞌo tyukwaa neꞌ Israel nu
yaa mnan ti, yaa naꞌan neꞌ lo kichen kanꞌ
ti kulo. Mda Rahab kanꞌ seꞌen tyiꞌin neꞌ,
kanꞌ chaꞌ ja ngujwi nu kunaꞌan kanꞌ bra nu
ngujwi xka la taꞌa kichen tyi nu jamdukwa
chaꞌ nu nchkwiꞌNdiose siyaꞌ ti.

32 Ti ndiya kaꞌan ꞌa chaꞌ nu ka chkwiǐnꞌ
loꞌo wan, chaꞌ ꞌin chaꞌ tnun nu yꞌni ay-
man ꞌñaan, nten nu chañi yaa ñaꞌan tiꞌ ꞌin
Ndiose: ka chkwiǐnꞌ chaꞌ ꞌin Gedeón, loꞌo

Barac, loꞌo Sansón, loꞌo Jefté, loꞌo David,
loꞌo Samuel, loꞌo taꞌa ayman kula nu ykwiꞌ
chaꞌ ꞌin Ndiose loꞌo nten nu ngwa sꞌni bra
kanꞌ. 33 Yaa ñaꞌan tiꞌ nchga neꞌ kanꞌ ꞌin
Ndiose, kanꞌ chaꞌmsuun neꞌ loꞌo nten kuxi
nu mdiꞌin xka nasiyun tijyuꞌ la, mdijin lyo
neꞌ ꞌin nchga nten nu mdiꞌin nde kwa bra
kanꞌ. Suꞌwe ꞌa tñan yꞌni neꞌ kanꞌ, kanꞌ chaꞌ
yꞌni Ni nchga chaꞌ nu wa ykwiꞌ Ni chaꞌ
kuꞌni Ni chaꞌ ꞌin neꞌ kanꞌ. Ngwa ꞌin neꞌ kanꞌ
tukunꞌ tuꞌwa kwichi la saꞌa chaꞌ ja yku ꞌin
neꞌ; 34kwiꞌngwañaꞌan,mdalo ꞌaneꞌ kanꞌ, ni
siya mxkwan neꞌ xaꞌan ꞌin neꞌ lo kiiꞌ tnun
chaꞌ skin neꞌ; ja ska ngwa ꞌin neꞌ kanꞌ, ni
siya ngulo nten xtyi wsuun chaꞌ kujwi ꞌin
neꞌ. Kulo ndukwa la, ja mdalo neꞌ kanꞌ
siyaꞌ ti, chaꞌ chinꞌ ti jwersa yuꞌwi ꞌin neꞌ;
chunꞌ ndiꞌin la, ngwa ngula la tiꞌ niꞌ kasiya
ꞌin neꞌ kanꞌ, chaꞌ tnun ꞌa jwersa mjwi ꞌin
neꞌ xa numsuun neꞌ loꞌo nten xka nasiyun
nu sa tlyu ti ndijyan chaꞌ tyijin lyo ꞌin neꞌ
bra kanꞌ. 35Kwiꞌ ngwañaꞌan nu kunaꞌan ni,
xiyaꞌngala yukiꞌyu ꞌin neꞌñaꞌan luꞌu ti, chaꞌ
nu yaa ñaꞌan tiꞌ neꞌ chaꞌ ka ꞌin Ndiose kulaa
ꞌin yu ni siya wa ngujwi yu ska yaꞌ.
Tiꞌí ꞌa mjiꞌin neꞌ kuxi kanꞌ ꞌin xka ta taꞌa

yu bra kanꞌ, chunꞌ ja mslyaa yu kanꞌ kulaa
yaꞌ yu ꞌinNdiose. Si nu kulaa yaꞌ yu kanꞌ ꞌin
Ni, ja jwiꞌin neꞌ kuxi ꞌin yu bra kanꞌ; kulaa
neꞌ kuxi ꞌin yu kanꞌ bra kanꞌ. Mdiꞌin ta ꞌa
yu kanꞌ ñaꞌaan bra kan yꞌya Ni ꞌin yu, chaꞌ
ta Ni xka chalyuu nu suꞌwe la ꞌin yu. 36Xka
la taꞌa yu kanꞌ ni, ykwiꞌ neꞌ kuxi chaꞌ tiꞌí ꞌin
yu laja nu mjiꞌin neꞌ ꞌin yu. Ndiya yu nu
mskanꞌ neꞌ kuxi loꞌo karenan, ndiya yu nu
msuꞌwa neꞌ ꞌin yu niꞌ ñaꞌan chkwan. 37 Ska
tukwa yu kanꞌ ngujwi yu bra kanꞌ, chaꞌ tiꞌí
ꞌa nguun kee neꞌ chunꞌ yu kanꞌ, loꞌo ndiya
yaꞌmduweneꞌ ꞌin xka ta yukanꞌ loꞌo siyera.
Kwiꞌ ngwañaꞌan xka ta yu kanꞌ, ngujwi yu
tuꞌwa xtyi ꞌin neꞌ kuxi. Kwiꞌ ngwañaꞌan,
ndiya yu nu ndaꞌan yuꞌwi ti yu, kijin slyaꞌ
ti nchkuꞌ yu bra kanꞌ, ni siya kijin chivu.
Kwiꞌ ngwañaꞌan ndiya nu tiꞌi, chaꞌ nu tiꞌí ꞌa
tiꞌneꞌ kuxi ꞌin yu. 38Kuxi ꞌa nten chalyuu re
nu yꞌni ngwañaꞌan. Ja jlyo tiꞌ nten chalyuu
chaꞌ suꞌwe la yu numjwi cha kanꞌ ke ykwiꞌ
neꞌ, ni siya mdaꞌan yuꞌwi ti yu kanꞌ, ni siya
yuꞌwi kutsiꞌ ti yu niꞌ kixinꞌ siꞌ kiꞌya, chaꞌ
nu tiꞌí ꞌa tiꞌ nten chalyuu ꞌin yu. Mdiꞌin yu

kanꞌ tukee, kwiꞌ ngulu yu tiyuu seꞌen tyiꞌin
yu. 39 Loꞌo ni, ti ndyuꞌwi tianꞌ ꞌin yu kanꞌ,
taꞌa nten nu ngwañaꞌan yaa ñaꞌan ꞌa tiꞌ ꞌin
Ndiose nu ngwa sꞌni, ni siya ja naꞌan neꞌ
kanꞌ nchga chaꞌ nuwa ykwiꞌNi chaꞌ ka nde
loo la. 40Suꞌwe la chaꞌnumdaꞌan tiye ykwiꞌ
Ni chaꞌ kuꞌni Ni loꞌo taꞌaan ni, chaꞌ loꞌo chaꞌ
ꞌñaanmdaꞌan chaꞌ tiye Ni. Ngwa tiꞌ Ni chaꞌ
kaan nten nu tyukwi ti tiye suꞌwa ti loꞌo neꞌ
kanꞌ. Taꞌaan loꞌo ayman kula kanꞌ ꞌñaan,
kaan sa ñaꞌan nu ngwa tiꞌ Ni chaꞌ kaan bra
kanꞌ.

12
Tyaꞌan chaꞌ tiyean sa ñaꞌan nu yꞌni Jesús

xa numdijin lyo yu ꞌin nu tiꞌí tiꞌ ꞌin yu
1 Loꞌo ni, nde ñaꞌan kuꞌnian lo chalyuu

re, ñaꞌan tiꞌ si ti ndiꞌin ayman kula kanꞌ
sa tlyu ti loꞌoan: Tyuꞌwi suꞌwe tianꞌ nchga
chaꞌ tnun nu yꞌni ayman kanꞌnungwa sꞌni,
chunꞌ nu yaa ñaꞌan tiꞌ neꞌ ꞌin Ndiose. Kanꞌ
chaꞌkulaayaanꞌnchga chaꞌnungiꞌni tukwi
ꞌñaan chaꞌ ja xñiin suꞌwean chaꞌ ꞌin Jesús;
kulaa yaanꞌ nchga chaꞌ kuxi nu ndiya la
tianꞌ. Loꞌo bra kanꞌ ka ngula la tiꞌ kasiya
ꞌñaan chaꞌ kuꞌnian chaꞌ suꞌwe lo chalyuu
re, sa kwa bra nu ti ta Ni chalyuu ꞌñaan
bra kanꞌ. 2 Tyaꞌan chaꞌ tiyean sa ñaꞌan
nu yꞌni Jesús, chunꞌ Jesús lka suun nchga
chaꞌ nu ndyaa ñaꞌan tianꞌ ni. Si ngwañaꞌan
kuꞌnian, ka tsaa ñaꞌan tianꞌ ꞌin Ni sa yaꞌ nu
tyii chalyuu ꞌñaan. Jesús ni, ja mxiꞌin chunꞌ
yu ꞌin tñan nu mdiꞌin chaꞌ kuꞌni yu, ni siya
jlyo tiꞌ yu chaꞌ wa kaja ti yu lo wsi. Chunꞌ
ndiꞌin la xa wa mdijin lyoo yu ꞌin nu kuxi,
suꞌwe ꞌa ngwa tiye yu bra kanꞌ; kanꞌ chaꞌ
ja mjyuꞌu tiꞌ yu siyaꞌ ti, ni siya mda neꞌ nu
tiꞌí ꞌin yu lo wsi. Loꞌo ni, wa ndyaa tukwa
Jesús nde laꞌa seꞌen kwin seꞌen tnun seꞌen
ndukwa Ndiose Stian.

3 Tyaꞌan suꞌwe chaꞌ tiye wan chaꞌ ꞌin
nchga chaꞌ kuxi nu ngwa ꞌin Jesús bra kanꞌ.
Mdalo ꞌa yu ꞌin neꞌ nu yꞌni chaꞌ kuxi kanꞌ
loꞌo yu bra kanꞌ, ni siya tiꞌí ꞌa tiꞌ neꞌ kuxi
ꞌin yu. Kanꞌ chaꞌ, loꞌo ꞌwan ni, ja ndiꞌin
chaꞌ ka naꞌan tiꞌ kasiya ꞌwan chaꞌ ꞌin Jesús,
ja ndiꞌin chaꞌ ka ndaja tiꞌ wan ꞌin Ni. 4 Ni
siya lye ꞌa nxuunwan loꞌo nchga chaꞌ kuxi,
ja ya kujwi neꞌ ꞌin ska wan chaꞌ ꞌin Jesús.
5 Ja ndiꞌin chaꞌ kjlyaa tiꞌ wan chaꞌ re xa nu

suꞌwe ꞌa nchkwiꞌ Ndiose loꞌo wan ñaꞌan tiꞌ
si lka wan sñiꞌNi:
Sñiěnꞌ, ndukwin Ndiose, ja kiꞌya tiꞌí ꞌwan

loꞌoǔn ni siya taǎn nu tiꞌí ꞌwan;
ja ka ndaja tiꞌ wan ꞌñaǎn, ni siya ja taǎn

chabiyaꞌ ꞌwan chaꞌ kuꞌni wan ska
chaꞌ kuxi.

6 Chaꞌ nu naꞌ lkaǎn Xꞌnan wan, loꞌo suꞌwe
ꞌa nka tiyeěn ñaꞌaǎn ꞌwan, kanꞌ chaꞌ
taǎn nu tiꞌí ꞌwan ti xiꞌi, ndukwin
Ndiose.

Ndiya yaꞌ ndaǎn chinꞌ nu tiꞌí ꞌin nten ꞌñaǎn,
chaꞌ sñiěnꞌ lka neꞌ.

Ngwañaꞌan nchkwiꞌ Ndiose loꞌoan, 7 kanꞌ
chaꞌ chan talo wan bra nu tyijin wan nu
tiꞌí chabiyaꞌ ꞌin Ndiose Sti wan sikwa. Ndi-
jin wan chinꞌ nu tiꞌí ni, kanꞌ chaꞌ ka biyaꞌ
tiꞌ wan chaꞌ lka wan sñiꞌ Ndiose, chaꞌ ng-
wañaꞌan ngiꞌni Ndiose loꞌo wan. Nchga
nten nu nsuꞌwi sñiꞌ, ndiya yaꞌ kuꞌni tlá neꞌ
ꞌin sñiꞌ neꞌ; bra nu ja nnan nu xuwe kanꞌ
chaꞌ nu nchkwiꞌ sti neꞌ, nda sti neꞌ nu tiꞌí ꞌin
sñiꞌbrakanꞌ. KwiꞌngwañaꞌanngiꞌniNdiose
loꞌoan. 8Ndiꞌin chaꞌ taNdiosenu tiꞌí ꞌwansa
ñaꞌannundaNinu tiꞌí ꞌinnchga sñiꞌNi, chaꞌ
ka biyaꞌ tiꞌwan chaꞌ chañi chaꞌwa lka wan
sñiꞌ Ni bra kanꞌ; ja lka wan sñiꞌ nu mjwi
ꞌin nten lo kichen ti. 9 Lo chalyuu re nda
stian nu tiꞌí ꞌñaan, kanꞌ chaꞌ nnaan chaꞌ nu
nchkwiꞌ neꞌ kula ꞌñaan loꞌoan. Kanꞌ chaꞌ ni,
¿ta ja suꞌwe si taan chabiyaꞌ chaꞌ ta Ndiose
Stian nu tiꞌí ꞌñaan a?, chaꞌ suꞌwe la tyiꞌian
nde loo la bra kanꞌ. 10Wa lka ti bra nu nda
stian nu tiꞌí ꞌñaan lo chalyuu re, sa ñaꞌan
nu suꞌwe chaꞌ ꞌñaan skaan ngiꞌni neꞌ kula
kanꞌ, chaꞌ kuꞌniin xaꞌaan, nka tiye neꞌ kula
ꞌñaan; ti kwiꞌ ti chaꞌ, nchka tiꞌ Ndiose chaꞌ
ka suꞌwe chaꞌ ꞌñaan, kanꞌ chaꞌ nda Ni nu tiꞌí
ꞌñaan ngwañaꞌan. Xa wa ngutin kiꞌya nu
ndukwian, ka suꞌwa chaꞌ ꞌñaan loꞌo Ndiose
Stian, nu ja nsuꞌwi chaꞌ kuxi ꞌin siyaꞌ ti
bra kanꞌ. 11 Chañi chaꞌ xiꞌin tianꞌ bra nu
ndijian nu tiꞌí, siꞌi nan suꞌwe nka tiyean
bra kanꞌ; chunꞌ ndiꞌin la ka kuꞌnian kaꞌan
la chaꞌ suꞌwe, chaꞌ tiin ti tyiꞌian lo chalyuu
bra kanꞌ, chaꞌ wa msñian suꞌwean chaꞌ ꞌin
Ndiose bra numdijian nu tiꞌí.

Tnun ꞌa chaꞌ lka si kulaa yaanꞌ ꞌin chaꞌ ꞌin
Ndiose

12Xiyaꞌ kuꞌni ngula la tiꞌ niꞌ kasiya ꞌwan;
ja kutsen wan sikwa, ni siya ngwa tñaꞌ ꞌa
wan, ni siya ngwa ndaja tiꞌ wan nu ngwa

xkanꞌ. 13 Tsaa naan la wan tuwiin nu ñi
seꞌen tsaawan, chaꞌ jakañuꞌun la tuwiin ꞌin
xka ta neꞌ taꞌawan nu naꞌan la tiꞌ niꞌ kasiya
ꞌin neꞌ; kuꞌni wan chaꞌ ka tyukwi la ti tiye
nten kanꞌ, chaꞌ ja ka ñuꞌun la tiꞌ neꞌ.

14 Lye kuꞌni wan tñan chaꞌ suꞌwe ti tyiꞌin
wan loꞌonchganten; kuꞌni luwiwankasiya
ꞌwan, chaꞌ nu ja ta Ndiose chabiyaꞌ ñaꞌaan
ꞌin Ni si ti ji ka luwi kasiya ꞌñaan. 15 Xñi
wan kwenta ꞌin taꞌa wan chaꞌ ja ska wan
kulaa yaꞌ ngwa ti ñaꞌan nchga chaꞌ suꞌwe
nuwayꞌniNdiose loꞌoan. Nukulaa yaꞌwan
ꞌin Ni, ja chan ka wan ñaꞌan tiꞌ ska loo yan
nu kuꞌni tnaꞌ ꞌin xka la neꞌ taꞌa msñi wan
chaꞌ ꞌin Jesús. Ñaꞌan tiꞌ ska kixinꞌ tlá nu
kuꞌni ñuꞌun ꞌin nten chaꞌ lka ran yan, kwiꞌ
ngwañaꞌan kaan loꞌo taꞌaan bra nu ndiꞌin
ska chaꞌ kuxi ꞌñaan. 16 Xñi wan kwenta ꞌin
taꞌa wan chaꞌ ja ska wan sten wan loꞌo xka
nten nu ja lka kwilyoꞌo wan. Ja kuꞌni wan
sa ñaꞌan yꞌni ayman Esaú; chen ñaꞌan yꞌni
yu kanꞌ loꞌo nten ꞌin yu, chaꞌ ja yuwe tiꞌ yu
ꞌin Ndiose. Sñiꞌ kulo Isaac ngwa Esaú kanꞌ,
loꞌo mdyii nchga chaꞌ suꞌwe nu wa ta ti sti
yu ꞌin yu yjwiꞌ yu bra kanꞌ, chaꞌ ngwa tiꞌ yu
kuyuni siya ska ti kaꞌnanskwanumda taꞌa
yu ꞌin yu; ngwañaꞌan mñi lyoꞌo taꞌa ngula
yu ꞌin yu bra kanꞌ. 17 Wa jlyo tiꞌ wan sa
ñaꞌan ngwa chunꞌ ndiꞌin la. Bra nu ngwa tiꞌ
Esaúchaꞌ lkwansti yu ꞌin yu, kanꞌ ja ynan ꞌa
sti yu chaꞌnu ykwiꞌ yu loꞌo; jamjwi ꞌa ñaꞌan
tyaꞌan chunꞌ yu ꞌin tñan nu wa yꞌni yu, ni
siyanganan ꞌayubranumjñanyuchaꞌkanꞌ
ꞌin sti yu.

18 Bra nu ynan wan chaꞌ ꞌin Ndiose, ja
ngwa ꞌwan sa ñaꞌan nu ngwa ꞌin neꞌ Israel
nu ngwa sꞌni, xa nu mduun neꞌ kanꞌ kiyaꞌ
kiꞌya Sinaí bra kanꞌ. Ja ndii tiꞌ wan ni, sa
ñaꞌan nu mgii tiꞌ neꞌ kanꞌ xa nu lye ꞌa mkin
siꞌ kiꞌya Sinaí kanꞌ nu ngwa bra kanꞌ; liye ꞌa
ngwa tla bra kanꞌ, ja ngwa ñaꞌan neꞌ siyaꞌ
ti, kwiꞌ ngwañaꞌan lye ꞌa ngwa kwiꞌin tnun.
19 Loꞌo ngwañaꞌan, ja ynan wan bra nu
kwen ꞌa ynen kuwi chkwan ꞌin Ndiose bra
kanꞌ, ynen ykwiꞌ Ndiose loꞌo nten kanꞌ bra
kanꞌ. Bra nu ynan neꞌ chaꞌ nchkwiꞌ Ndiose
loꞌoneꞌ, lye ꞌamjñanneꞌ ꞌinNi chaꞌ ja chkwiꞌ
ꞌa Ni loꞌo neꞌ siyaꞌ ti bra kanꞌ. 20Ytsen ꞌa neꞌ
bra kanꞌ, chaꞌ ja mdalo neꞌ kunan neꞌ chaꞌ
re nu ykwiꞌ ayman Moisés loꞌo neꞌ chaꞌ ꞌin
Ndiose: “Ja kan wan nde siꞌ kiꞌya re siyaꞌ

ti; ni siya tsaa ska taꞌawan, ni siya tsaa ska
ꞌni ꞌwan siꞌ kiꞌya re, ndiꞌin chaꞌ kujwi wan
ꞌin bra ti loꞌo kee.” 21Lye ꞌa ñaꞌan ngwa bra
kanꞌ. Bra kanꞌ ykwiꞌMoisés chaꞌ re: “Lye ꞌa
nchkwaǎn chaꞌ ngitseěn”.

22Loꞌo siꞌi ngwañaꞌannchka ꞌwanni, chaꞌ
xka chalyuu kwi tsaa wan ni, ti kwiꞌ seꞌen
ndiꞌin Ndiose ykwiꞌ nde niꞌ kwan. La kanꞌ
ndiꞌin Ndiose loꞌo tyun ꞌa mi angajle ꞌin
Ni. Suꞌwe ꞌa ñaꞌan la kanꞌ; ñaꞌan tiꞌ si wa
ndukwa xka kiꞌya Sión nde niꞌ kwan, ñaꞌan
tiꞌ si nde kwa nskwa xka kichen Jerusalén
nu suꞌwe la ñaꞌan, ngwañaꞌan lka la kanꞌ.
23 Kwiꞌ ngwañaꞌan, tsaa wan seꞌen ndiꞌin
taꞌa sñiꞌNdiose nuwa ndyaa loꞌo Ni ꞌin nde
kwa, chaꞌ wa ndukwa nin nchga sñiꞌ Ni
lo kityi ꞌin Ndiose nde niꞌ kwan. Suꞌwe ꞌa
nka tiye neꞌ kanꞌ seꞌen ndyoꞌ tiꞌin neꞌ bra
kanꞌ. Nanwa tsaa tiwan ti kwiꞌ seꞌenndiꞌin
Ndiose nu kuꞌni biyaꞌ ꞌin nchga nten, nde
seꞌen ndiꞌin taꞌa ayman nu luwi kasiya ꞌin
chaꞌ ꞌin Jesús, chaꞌ wa nchka kwi tyukwi
ñaꞌaan neꞌ. 24 La kanꞌ ndiꞌin Jesús, nu wa
mskanꞌ xka chaꞌ nu suꞌwe la loꞌoan tloo
Ndiose. Suꞌwe ꞌa ngwa chaꞌ ngalu tnen
ykwiꞌ Jesús, chaꞌ loꞌo tñannuyꞌni Jesús, kanꞌ
chaꞌwa yꞌni tyii Ndiose nchga chaꞌ kuxi nu
mdiꞌin ꞌñaan bra kanꞌ. Loꞌo ayman Abel ni,
kuxi ꞌa yaa toꞌo chaꞌ ꞌin yu, bra nu ngalu
tnen yu nu ngwa sꞌni; mdiꞌin chaꞌ kaja ti
kwiꞌ yu nuwa yjwi ꞌin yu bra kanꞌ.

25 Kiꞌya wan kwenta sikwa, chaꞌ kunan
suꞌwe wan nchga chaꞌ nu wa ykwiꞌ Krixtu
loꞌo wan. Lye ꞌa mda Ndiose nu tiꞌí ꞌin
ayman kula ꞌñaan, chunꞌ ja mslyaa neꞌ ku-
nan neꞌ chaꞌ nu ykwiꞌ ayman Moisés loꞌo
neꞌ lo chalyuu re chabiyaꞌ ꞌin Ndiose; ja
ngwaxnanneꞌkanꞌ ꞌinNdiose. Loꞌo tnun la
chaꞌ ka ꞌñaan ni, si ja kunaan chaꞌ nchkwiꞌ
Krixtu nu mdoꞌo seꞌen ndiꞌin Ndiose nde
niꞌ kwan mdiyan lo chalyuu re; loꞌo ni,
wa ndyaa tukwa Ni xiyaꞌ nde seꞌen ndiꞌin
Ndiose. 26 Laja nu ykwiꞌ Ndiose loꞌo nten
sꞌni, ti kwiꞌ bra kanꞌ lye ꞌa mñan chalyuu;
loꞌo ni, nde ndiya xka chaꞌ nu wa ykwiꞌ Ni
loꞌoan: “Xiyaꞌ ti kuꞌniǐn chaꞌ kiñan tyukwi
ñaꞌaan chalyuu, loꞌo ti kwiꞌ bra kanꞌ xñaǎn
ñaꞌaan niꞌ kwan” ndukwin Ni. 27 Bra nu
ndukwin Ni “Xiyaꞌ ti”, ngwañaꞌan ka biyaꞌ
tianꞌ chaꞌ ndiꞌin chaꞌ xñanNi nchga nan nu
wangwiñanNi, kulo tsuꞌNi ꞌinnankanꞌbra

kanꞌ. Sa kwa ti nan nu nsuꞌwi ꞌin Ndiose
ykwiꞌ, kanꞌ ti nan nu kanun bra kanꞌ, chaꞌ
ja ka katin ran siyaꞌ ti. 28Kwiꞌ ngwañaꞌan,
ja xaꞌan ꞌa chalyuu kwi nu wa mjwi ꞌñaan
chunꞌKrixtu, ja siyaꞌ tyii chalyuukanꞌ; kanꞌ
chaꞌ tyaan xuꞌwe ꞌin Ndiose sikwa. Kuꞌniin
tnuan ꞌin Ni, chaꞌ ngwañaꞌan nchka tiꞌ Ni
chaꞌ kuꞌnian. Kuwe ꞌa tianꞌ ꞌin Ni chaꞌ tnun
ꞌa chaꞌ ndiꞌin ꞌin Ni; nchga tsan kuꞌniin
tnuan ꞌin Ni sikwa. 29 Ti kwiꞌ Ndiose nu
ngiꞌniin tnuan ꞌin, chañi chaꞌ ka ꞌinNi kuꞌni
tyii Ni ꞌñaan ska bra ti, sa ñaꞌan lka si skian
ska lo kiiꞌ tnun, si nu nchka tiꞌ Ni kuꞌni Ni
ngwañaꞌan.

13
Tñan nu nchka tiꞌ Ndiose chaꞌ kuꞌnian lo

chalyuu
1 Ti chka tꞌnan tiꞌ wan ꞌin taꞌa msñi wan

chaꞌ ꞌin Krixtu, kuꞌni wan chaꞌ suꞌwe loꞌo
neꞌ kanꞌ. 2Tyuꞌwi tiꞌwan chaꞌ chkwiꞌ suꞌwe
wan loꞌo nchga neꞌ xka kichen, nu tiyan
naꞌan tyi wan; ta wan seꞌen tyiꞌin neꞌ kanꞌ,
chaꞌ ngwañaꞌan yꞌni ayman kula ꞌwan nu
ngwa sꞌni, loꞌo chunꞌndiꞌin la ngwabiyaꞌ tiꞌ
neꞌ chaꞌ angajle ꞌin Ndiose nu ndiꞌin nde niꞌ
kwan ngwa neꞌ kanꞌ nu yan naꞌan tyi neꞌ.

3 Tyaꞌan chaꞌ tiye wan sa ñaꞌan ka tayaꞌ
wan ꞌin taꞌa msñian chaꞌ ꞌin Ndiose nu
nsuꞌwi niꞌ ñaꞌan chkwan, ñaꞌan tiꞌ si ti kwiꞌ
wan nsuꞌwi wan nde kwa loꞌo neꞌ. Kwiꞌ
ngwañaꞌan, tayaꞌ wan ꞌin neꞌ taꞌaan nu lye
ꞌandijinnu tiꞌí chunꞌ tiꞌí tiꞌnten ꞌinneꞌ; tayaꞌ
wan ꞌin neꞌ kanꞌ, ñaꞌan tiꞌ si ꞌwan, ti ykwiꞌ ti
wan, ndijin wan nu tiꞌí loꞌo neꞌ.

4 Taꞌa wan ndiꞌin chaꞌ tyiꞌin suꞌwe wan
loꞌo kwilyoꞌo wan; ja kuꞌni wan chaꞌ kuxi
loꞌo kwilyoꞌo wan, kwiꞌ ja tyiꞌin chaꞌ ꞌwan
loꞌo xka nten nu ja lka kwilyoꞌo wan. Ta
Ndiose nu tiꞌí ꞌin nchga nten nu kuꞌni chaꞌ
kuxi ngwañaꞌan, ta Ndiose nu tiꞌí ꞌin nten
nu sten yuꞌwi loꞌo kwilyoꞌo xka nten.

5 Ja xuꞌwi tiye wan xkwiꞌ chaꞌ ꞌin tñi;
suꞌwe si kalaꞌ tiꞌwan loꞌo sa kwa ti nan nu
nsuꞌwi chinꞌ ꞌwan. Nan wa ykwiꞌ Ndiose
chaꞌ re loꞌoan: “Ja kulaa yaǎnꞌ ꞌaǎn ꞌwan”
ndukwin Ni, “ja xnuǔn ꞌaǎn ꞌwan ngwa ti
ñaꞌan.” 6 Kanꞌ chaꞌ nde ñaꞌan tyaꞌan chaꞌ
tiye wan chaꞌ ka ngula la tiꞌ niꞌ kasiya ꞌwan
kwenta skaa wan:
Ykwiꞌ Xꞌnaǎn lka nu ndayaꞌ ꞌñaǎn.

Ja nꞌni chaꞌ kutseěn sikwa, chaꞌ ja ka ꞌa
kuꞌni nten chaꞌ kuxi loꞌoǔn.

7 Tyaa yuꞌwi tiꞌ wan ꞌin ayman taꞌa wan
nu ngwa ndloo la ꞌwan chabiyaꞌ ꞌin Jesu-
cristo; ti kwiꞌ neꞌ kanꞌ, ykwiꞌ neꞌ chaꞌ ꞌin
Ndiose loꞌo wan ti kulo, kanꞌ chaꞌ tyaꞌan
suꞌwe chaꞌ tiye wan chaꞌ ꞌin tñan suꞌwe nu
yꞌni neꞌ kanꞌ lo chalyuu. Loꞌo ꞌwan, kuꞌni
wan sa ñaꞌan nu yꞌni neꞌ kanꞌ chaꞌ suꞌwe ꞌa
yaa ñaꞌan tiꞌ neꞌ chaꞌ ꞌin Ndiose.

8 Ja nxaꞌan Jesucristo. Sa ñaꞌan nu ngwa
Ni nu ngwa sꞌni ꞌa, kwiꞌ ngwañaꞌan lka Ni
ni, loꞌo ti kwiꞌ ngwañaꞌan ka Ni nu ndyaa
nde loo la. 9 Ja ta wan chabiyaꞌ kwaꞌu
nten xka la chaꞌ ꞌwan, xka chaꞌ nu ja suꞌwa
nchkwiꞌ loꞌo chaꞌ ꞌin Jesús, chaꞌ ja xiꞌin
chunꞌwan tuwiin nu ñi. Suꞌwe la si kanun
tsaa nchga chaꞌ ꞌin Ndiose niꞌ kasiya ꞌñaan,
chaꞌ nchga bra kuwe tianꞌ ꞌin nchga chaꞌ
suꞌwe nu ngiꞌni Ni loꞌoan. Loꞌo ja ka kanun
suꞌwe chaꞌ ꞌin Ndiose niꞌ kasiya ꞌñaan xa nu
kunaan xka ta lee nu tatsaa nten ꞌñaan chaꞌ
xñian, xa nu nchkwiꞌneꞌ chaꞌ ja suꞌwe kuan
ska loo nan nchkuan. Ni siya wa ynaan
ꞌaan lee kanꞌ nu ngwa xkanꞌ, ja nganun
suꞌwe la tiyean xa wa yꞌnian tñan kanꞌ.

10 Xka ñaꞌan yꞌni Krixtu bra nu ngujwi
yu lo wsi, chaꞌ ngwa yu lomstan chaꞌ katin
kiꞌya nu ndukwian tloo Ndiose, chaꞌ tnun
la siyaꞌ ti tñan nu yꞌni Krixtu ke lomstan nu
nxtya sti joꞌo kula ꞌin neꞌ judío. Kanꞌ chaꞌ
nchga nten nu ti ndyaa ñaꞌan ꞌa tiꞌ ꞌin sti
joꞌokulakanꞌ, ja ka tyiꞌin suꞌweneꞌkanꞌ loꞌo
Krixtu. 11Ni siya xꞌnan sti joꞌo ꞌin neꞌ judío
ni, xkwiꞌ loꞌo tnen ꞌni ndijyan loꞌo sti joꞌo
kanꞌ loo joꞌo seꞌen kti ꞌa niꞌ lyaa kanꞌ, chaꞌ
katin kiꞌya nundukwi nten tlooNdiose bra
kanꞌ. Xa wa mdyii ngwa tñan kanꞌ, ndyaa
loꞌo neꞌ ꞌin nchga kunaꞌ ꞌni nu lka lomstan
kanꞌ tuꞌwa kichen; la kanꞌ ndikin neꞌ kunaꞌ
kanꞌ. 12Ti kwiꞌ ti chaꞌ, tuꞌwa kichen mdijin
Jesús nu tiꞌí, chaꞌ kaja ñaꞌan katin chaꞌ kuxi
nu ndiꞌin ꞌin nten, bra nu ngalu tnen ykwiꞌ
yu chaꞌ ngujwi yu lo wsi bra kanꞌ. 13 Loꞌo
nan, suꞌwesi ja kutsean, ni siya tsaa loꞌoneꞌ
ꞌñaan chaꞌ ta neꞌ nu tiꞌí ꞌñaan chaꞌ ꞌin Jesús,
ñaꞌan tiꞌ si suꞌwa tsaan loꞌo Jesús. 14Lo cha-
lyuu re ja ndiya seꞌen suꞌwe seꞌen kanuan;
xkwiꞌ nan ndiꞌiin taan ñaꞌan bra nu tyaan
la xka seꞌen nu suꞌwe la ti, seꞌen tsaan xa
wa mdyii chalyuu re. 15 Kanꞌ chaꞌ nchga

tsan kuꞌniin tnuan ꞌin Ndiose chaꞌ ꞌin Jesús;
ñaꞌan tiꞌ si taan lomstan ꞌin Ni, kwiꞌ ng-
wañaꞌan lka xa nu tyukwi ti tiyean kuꞌniin
tnuan ꞌin Ni. Loꞌo ngwañaꞌan, ¡suꞌwe ꞌa si
nchga tsan chkwianꞌ chaꞌ tnun ꞌa chaꞌ nu
ndiꞌin ꞌin Ndiose Stian! 16 Loꞌo ja ka ndaja
tiꞌ wan kuꞌni wan nchga chaꞌ suꞌwe, chaꞌ
ngwañaꞌan tayaꞌ wan ꞌin taꞌa nten wan;
kanꞌ lka tñan nu ndiya tiꞌ Ni chaꞌ kuꞌnian
chaꞌ ꞌin Ni.

17Kunan wan chaꞌ nchkwiꞌ nten nu nka
tñan chaꞌ ꞌin ska ta neꞌ taꞌa wan; kuꞌni wan
nchga tñan nu kulo neꞌ kanꞌ wan. Tnun ꞌa
tñan nu ndiꞌin ꞌin neꞌ kanꞌ, chaꞌ nduwe ꞌa
tiꞌ neꞌ sa ñaꞌan tñan nu ngiꞌni wan kwenta
skaa wan; ndiꞌin chaꞌ tijin neꞌ kwenta ꞌin
Ndiose ykwiꞌ si chañi chaꞌ ti nganan suꞌwe
wan chaꞌ ꞌin Ni. Loꞌo suꞌwe la nka tiye neꞌ
kanꞌ si ndiya tiꞌ wan kuꞌni wan sa ñaꞌan
tñan nu chkwiꞌ neꞌ loꞌo wan; si nu ja kuꞌni
wan ngwañaꞌan ni, ka xiꞌin tiꞌ neꞌ kanꞌ bra
kanꞌ, loꞌo ja ka ꞌa tayaꞌ neꞌ ꞌwan bra kanꞌ.

18 Loꞌo ngwañaꞌan, ti chkwiꞌ wan loꞌo
Ndiose chaꞌ ꞌware. Tyukwi ti tiye ba jlyo
tiꞌ ba chaꞌ ja ska chaꞌ kuxi ndiꞌin ꞌwa chaꞌ
ka jyuꞌu tiꞌ ba. Nchga bra nka tiye ba kuꞌni
ba nchga chaꞌ nu suꞌwe la chaꞌ ꞌin Ndiose.
19Kanꞌ chaꞌ xiyaꞌnjñaǎn ꞌaǎn ꞌwan, chaꞌ taꞌa
ti chkwiꞌ wan loꞌo Ndiose chaꞌ ꞌñaǎn. Ja
chan kuꞌni Ni chaꞌ tyaǎn ndla la nde seꞌen
ndiꞌin wan bra kanꞌ.

Mslaaꞌ yu ꞌin neꞌ
20 Ndiose lka nu yꞌni tñan chaꞌ ndyuꞌu

Jesucristo nu nka Xꞌnaan xiyaꞌ, xa wa ngu-
jwi Ni. Loꞌo ni, lka Jesús ndloo la ti, chaꞌ
kuꞌni Ni kwenta ꞌñaan nu lkaan nten ꞌin
Ni, ñaꞌan tiꞌ si ngiꞌni Ni kwenta ꞌin slyaꞌ
ꞌin Ni, chaꞌ ngujwi Ni chaꞌ ꞌñaan. Bra nu
ngujwi Jesús ni, kanꞌ mskanꞌ Ni chaꞌ loꞌo
nchga nten ꞌin Ni, ska chaꞌ kwi nu ja tsaa
tii ꞌa siyaꞌ ti. 21 Ndiose yꞌni chaꞌ tiin ti
tyiꞌin kasiya ꞌñaan lo chalyuu, loꞌoni, nchka
tiǎnꞌ chaꞌ suꞌwa yaꞌ Ni ꞌwan nchga seꞌen
lyiji ꞌwan, chaꞌ ka kuꞌni wan nchga tñan, sa
ñaꞌan tñan nu nchka tiꞌ Ni chaꞌ kuꞌni wan.
Loꞌo nchka tiǎnꞌ chaꞌ kuꞌni Ni loꞌoan nchga
nan nu suꞌwe la nka tiye Ni, chabiyaꞌ ꞌin
Jesucristo. Loꞌo ngwañaꞌan nan, ja tsaa tii
ꞌa chaꞌ kuꞌniin tnuan ꞌin Krixtu. ¡Ngwañaꞌan
ka sikwa!

22 ꞌWan taꞌa msñian chaꞌ ꞌin Krixtu, kuꞌni
wan chaꞌ tlyu tiꞌ ꞌñaǎn, talowan chinꞌ ꞌñaǎn,
kunan wan chaꞌ nu nchkwiǐnꞌ re. Ja kaꞌan
ꞌa chaꞌ ndaꞌaǎn lo kityi re, loꞌo nchka tiǎnꞌ
chaꞌ kanun suꞌwe la chaꞌ kanꞌ niꞌ kasiya
ꞌwan. 23 Loꞌo xka chaꞌ nchka tiǎnꞌ katsaǎnꞌ
ꞌwanni, chaꞌwangulaaneꞌ ꞌin Timu, taꞌaan
ndaꞌaan tñan, seꞌen yuꞌwi yu niꞌ ñaꞌan chk-
wan; bra nu tsaꞌaǎn, tsaꞌaǎn loꞌoǔn ꞌin yu
bra kanꞌ, si ndla ti kala yu seꞌen ndiꞌiǐn.

24 Ta wan kasiya ꞌñaǎn ꞌin nchga neꞌ nu
nka ndloo ꞌwan chaꞌ ꞌin Ndiose, kwiꞌ ng-
wañaꞌan ta wan kasiya ꞌñaǎn ꞌin nchga neꞌ
taꞌa wan nu msñi chaꞌ ꞌin Ndiose. Nchga
neꞌ nu ndiꞌin chaꞌ ꞌin loꞌo Ndiose nu ndiꞌin
nde Italia re, loꞌoneꞌkanꞌnchka tiꞌneꞌ taneꞌ
kasiya ꞌwan.

25 Loꞌo nchka tiǎnꞌ chaꞌ tyuꞌwi tiꞌ wan
nchga bra chaꞌ xkwiꞌ suꞌwe ti ngiꞌni Ndiose
loꞌoan taꞌaan.

Kityi nu ngwaꞌan Santiago
1 Santiago lkaǎn nu ndaꞌaǎn kityi re

chaꞌ tsaa nde seꞌen ndiꞌin wan, taꞌa nten
ꞌin Ndiose nu ndyaa wan ñaꞌaan chalyuu.
Tñan ꞌin Ndiose lkaǎn, kwiꞌ ngwañaꞌan
lkaǎn tñan ꞌin Jesucristo nu nka Xꞌnaan.
Nchka tiǎnꞌ taǎn kasiya ꞌwan taꞌa wan.

Bra nu ta Ndiose chaꞌ tiya ꞌñaan skaan
2 ꞌWan taꞌa msñian chaꞌ ꞌin Krixtu, si lye

ꞌa ndaꞌan chaꞌ tiye wan chunꞌ nchga nu tiꞌí
nu ndijin wan, ja nꞌni chaꞌ ka xiꞌin ꞌa tiꞌ
wan bra kanꞌ; ka suꞌwe ꞌa ka tiye wan bra
kanꞌ, 3 chaꞌ xa nuwa ndalo wan nu tiꞌí kanꞌ
chunꞌ nuwamsñi suꞌwewan chaꞌ ꞌin Jesús,
bra kanꞌ ka jlyo tiꞌ wan chaꞌ wa nchka la
ꞌwan talo wan lo chalyuu. 4Kuꞌni wan chaꞌ
talo wan tyukwi tyempu nu ndiꞌin wan lo
chalyuu, sa ñaꞌan bra nu tyii nu tiꞌi ꞌwan,
chaꞌ kawan nten nu tyukwi ti tiye, nten nu
ja ska nan lyiji ꞌin chunꞌ msñi wan chaꞌ ꞌin
Jesús.

5 Si ndiya yaꞌ nu ja jlyo tiꞌ wan siyaꞌ
ti sa ñaꞌan kuꞌni wan, bra kanꞌ jñan wan
xuꞌwe ꞌin Ndiose, chaꞌ ta Ni ska chaꞌ tiya nu
kiꞌya ke wan sa ñaꞌan kuꞌni wan bra kanꞌ.
Suꞌwe ꞌa chaꞌ xuꞌwe ti nda Ni nchga chaꞌ ꞌin
nten, loꞌo ja ngiꞌni tlá Ni ꞌñaan xa nu nda
Ni ska chaꞌ suꞌwe ꞌñaan. 6 Sa kanꞌ ti chaꞌ,
bra nu jñan wan ska chaꞌ ꞌin Ndiose, kanꞌ
ndiꞌin chaꞌ tsaa ñaꞌan tiꞌ wan ꞌin Ni chaꞌ
nchka ꞌin Ni kuꞌni Ni ngwañaꞌan; ja suꞌwe
si xiꞌin chunꞌ wan ꞌin chaꞌ kanꞌ, ñaꞌan tiꞌ si
nchkwin wan chaꞌ ja nchka ꞌin Ni kuꞌni Ni
ngwañaꞌan. Nten nu ngwañaꞌan nchkwin
chaꞌ ja nchka ꞌin Ndiose, lka neꞌ kanꞌ sa
ñaꞌan lka kulooꞌ nu ndiya lo tujoꞌo; ndy-
ituun kulooꞌ ndyaa ran la seꞌen ndukwa
naꞌan kwiꞌin ꞌin ran chaꞌ tsaa ran. 7Loꞌo neꞌ
kanꞌ, ja ndiꞌin chaꞌ tyaꞌan chaꞌ tiye neꞌ chaꞌ
ta Xꞌnaan ska nan ꞌin neꞌ bra kanꞌ, 8 chunꞌ
tukwa chaꞌ ndaꞌan tiye neꞌ kanꞌ; ja ska chaꞌ
kaja ꞌinneꞌbrakanꞌ. Ska chaꞌ chkwiꞌneꞌ ska
tsan, xka tsan xka chaꞌ chkwiꞌ neꞌ kanꞌ bra
kanꞌ.

9 Ka suꞌwe ka tiye neꞌ tiꞌí taꞌa msñian
chaꞌ ꞌin Ndiose; tayaꞌ Ni ꞌin neꞌ kanꞌ, chaꞌ
suꞌwe la tyiꞌin neꞌ nde loo la, ni siya ndijin
ꞌa neꞌ nu tiꞌí seꞌen ndiꞌin neꞌ ni. 10 Kwiꞌ

ngwañaꞌan, kuꞌni Ni chaꞌ ka suꞌwe ka tiye
ska nu kuliyaꞌ taꞌa msñian chaꞌ ꞌin Ni, ni
siya tyii chaꞌ kuliyaꞌ kanꞌ ꞌin neꞌ; ndiꞌin
chaꞌ tyii nchga chaꞌ suꞌwe nu nsuꞌwi ꞌin
neꞌ kuliyaꞌ, sa ñaꞌan lka xa wa mdyii chaꞌ
ꞌin ska keé nu ndiꞌya ñaꞌan nu nsuꞌwi niꞌ
kixinꞌ. 11 Xa wa mdoꞌo tukwa kwichaa,
nchka tikeeꞌ ꞌa kwan bra kanꞌ, nganaan
ykakeé,ngalunchgakeé,mdyii chaꞌndiꞌya
ñaꞌan ran bra kanꞌ. Kwiꞌ ngwañaꞌan tyii
chaꞌ ꞌin neꞌ kuliyaꞌ; bra nu ngiꞌni ꞌa neꞌ tñan
chaꞌ ti kaja la chaꞌ suꞌwe ꞌin neꞌ, ska yaꞌ ti
tyii chaꞌ suꞌwe kanꞌ ꞌin neꞌ bra kanꞌ.

Bra nu jwakii kuneꞌ xaꞌan ꞌñaan chaꞌ
kuꞌnian chaꞌ kuxi

12 Ka suꞌwe ka tiye nten nu ti nsñi chaꞌ
ꞌin Jesús, ni siya tyijin neꞌ kaꞌan ꞌa nu tiꞌí.
Suꞌwe si chan talo neꞌ, xa wa mdyii chaꞌ
tiꞌí kanꞌ ꞌin neꞌ, chaꞌ kaja chalyuu ꞌin neꞌ nu
ja tsaa tii ꞌa bra kanꞌ; kanꞌ lka chaꞌ suꞌwe
nu wa ndukwin Ndiose chaꞌ ta Ni ꞌin nten
nu suꞌwe ꞌa nka tiye ñaꞌan ꞌin Ni. 13 Bra
nu jwakii ska chaꞌ kuxi ꞌñaan, ja suꞌwe chaꞌ
chkwianꞌ: “Ndiose yꞌni chaꞌ nñi lyoꞌo chaꞌ
kuxi re ꞌñaǎn.” Ja nñi lyoꞌo Ni ꞌin nten
chaꞌ kuꞌni ska chaꞌ kuxi; kwiꞌ ngwañaꞌan,
ja ndiya ꞌa chaꞌ kuxi nu ka kwiñi lyoꞌo ꞌin
Ni. 14 Bra nu jwakii chaꞌ kuxi ꞌñaan, kanꞌ
lka tyempu nu ja ndukwaan ska chaꞌ ꞌin
Ndiose; bra kanꞌ ti kwiꞌ chaꞌ kuxi nunsuꞌwi
niꞌ kasiya ꞌñaan, ti ykwiinꞌ tian, kanꞌ lka nu
ndatsaa ꞌñaan chaꞌ ti kuꞌniin laan chaꞌ kuxi.
15Ndiya la tianꞌ kuꞌnian chaꞌ kuxi kanꞌ, ni
siya nchka tnun la kiꞌya ꞌñaan; chunꞌ ndiꞌin
bra nu ndyaꞌan tianꞌ ngiꞌnian chaꞌ kuxi
kanꞌ, bra kanꞌ ja nchka kulaa yaanꞌ ꞌin ran,
bra kanꞌ tyisnaan xiꞌin chuanꞌ ꞌin chalyuu
suꞌwe nuwamjwi ꞌñaan.

16 ꞌWan taꞌamsñian chaꞌ ꞌinNdiose, ndiya
ꞌa tiǎnꞌ ñaꞌaǎn ꞌwan: ja ta wan chabiyaꞌ
chaꞌ kwiñi lyoꞌo kuneꞌ xaꞌan ꞌwan. 17Nchga
chaꞌ suꞌwe nu ndyiji ꞌñaan ni, nchga chaꞌ
nu chañi chaꞌ xkwiꞌ suꞌwe ran, nde seꞌen
ndiꞌin Ndiose siyaꞌ ti ndyoꞌo chaꞌ kanꞌ, ti
kwiꞌ Ndiose nu mñan nchga xaa tnun nu
nsuꞌwi niꞌ kwan. Ska ti chaꞌ nka tiye Ni
ñaꞌan Ni ꞌñaan; ja ndla ꞌa ti ka xaꞌan chaꞌ nu
nka tiye Ni, chunꞌ ja nꞌni chaꞌ xiꞌin chunꞌ
Ni ꞌin ska chaꞌ nu wa ykwiꞌ Ni loꞌo nten.
18Nchga chaꞌ nu ñi lka chaꞌ ꞌin Ndiose, wa
ngwaꞌu Ni ꞌñaan chaꞌ kaan nten ꞌin Ni, chaꞌ



SANTIAGO 1:19 419 SANTIAGO 2:9

ngwañaꞌan ngwa tiꞌNi chaꞌ ka; nchka tiꞌNi
chaꞌ kulo ndukwa la kaan nten ꞌin Ni, chaꞌ
kaan tlyu la ꞌin nchga lo nan nu wa mñan
Ni, ngwañaꞌan nchka tiꞌNi.

Chaꞌ kti nu chañi ndiꞌin chaꞌ kuꞌnian
chabiyaꞌ ꞌin Ndiose

19 ꞌWan taꞌa msñian chaꞌ ꞌin Ndiose, chaꞌ
suꞌwe ꞌa nka tiyeěn ñaꞌaǎn ꞌwan, nꞌni chaꞌ
kiꞌya wan kwenta ꞌin chaꞌ nu chkwiǐnꞌ re.
Taꞌaan ndiꞌin chaꞌ ndla ti kunaan chaꞌ nu
chkwiꞌ nten loꞌoan, ni siya tiyaꞌ ti xkwean
ꞌin neꞌ, tiyaꞌ ꞌa kasinꞌ tianꞌ ꞌin neꞌ. 20 Chaꞌ
nu bra nu kasinꞌ tianꞌ, ja ka kuꞌnian chaꞌ
suꞌwe nu nchka tiꞌ Ndiose chaꞌ kuꞌnian lo
chalyuu. 21Kwiꞌngwañaꞌan, ndiꞌin chaꞌ ku-
laayaanꞌnchgachaꞌ chenñaꞌan, nchga chaꞌ
kuxi nu ti ndiꞌin niꞌ kasiya ꞌñaan. Tukwaan
chaꞌ ꞌin Ndiose sikwa, suꞌwe ti xñian nchga
chaꞌnuwaykwiꞌNi loꞌoan, chaꞌ kanun chaꞌ
kanꞌ niꞌ kasiya ꞌñaan, kanꞌ lka chaꞌ nu ka
kulaa ꞌñaan ꞌin chaꞌkuxinunjwakii ꞌa ꞌñaan.

22 Sa kanꞌ ti chaꞌ, ndiꞌin chaꞌ tukwaan
nchga chaꞌ nu nduꞌu Ni ꞌñaan, siꞌi nan
kunan tian chaꞌ kanꞌ; ti ykwiinꞌ tian nñi
lyoꞌoan ꞌñaan, si xkwiꞌ nan nnan tian chaꞌ
kanꞌ, loꞌo ja ngiꞌnian kasu ꞌin chaꞌ kanꞌ.
23 Nchga nten nu nchka tiꞌ kunan chaꞌ nu
nchkwiꞌNi loꞌoan, loꞌo bra kanꞌ ja xlyaa neꞌ
kuꞌni neꞌ kasu ꞌin chaꞌ kanꞌ, lka nten kanꞌ
ñaꞌan tiꞌntennunduunñaꞌankwiꞌya ꞌinneꞌ,
ti ykwiꞌ ti neꞌ lo ska kunan; 24ndla ndsaa ti
ñaꞌan kwiꞌya neꞌ ꞌin neꞌ, loꞌo bra wa ndyaa
neꞌ, bra ti kjlyaa tiꞌ neꞌ sa ñaꞌan ñaꞌan neꞌ
bra kanꞌ. 25 Tayaꞌ Ndiose ꞌin nchga nten
nu chañi kunan chaꞌ suꞌwe nu nchkwiꞌ Ni
loꞌoan, chaꞌ kanun niꞌ kasiya ꞌñaan; kanꞌ
lka chaꞌ nu tayaꞌ ꞌñaan chaꞌ ka tyiꞌin suꞌwe
tiyean. Si suꞌwe ti kuꞌnian lo chalyuu,
si kuꞌnian nchga tñan nu nduꞌu Ni ꞌñaan
nchga tsan nu ti tyiꞌian lo chalyuu, suꞌwe
ꞌa ka ꞌñaan bra kanꞌ. Siꞌi nan nnan tian chaꞌ
kanꞌ, loꞌo kanꞌ kjlyaa tianꞌ ran chunꞌ ndiꞌin
la.

26 Ja chan ndiya chinꞌ taꞌa wan nu xkeꞌ
tiꞌ chaꞌ kti ꞌa ngiꞌni neꞌ, ti ykwiꞌ ti neꞌ. Chaꞌ
kwiñi ti ngiꞌni neꞌ ngwañaꞌan, si ja nduwe
tiꞌ neꞌ sa ñaꞌan chkwiꞌ neꞌ loꞌo nten; ti ykwiꞌ
ti neꞌ nñi lyoꞌo neꞌ ꞌin neꞌ chaꞌ kti neꞌ bra
kanꞌ. 27 Bra nu tyukwi ti tiyean siyaꞌ ti
kuꞌnian chaꞌ kti ꞌin Ndiose Stian, loꞌo siꞌi
tukwa chaꞌ nsuꞌwi tiyean, nde ndiya chaꞌ

kti nunchka la tiꞌNdiose Stian chaꞌkuꞌnian
bra kanꞌ. Ndiꞌin chaꞌ tayaanꞌ ꞌin nu xuwe
tiꞌi, kwiꞌ ngwañaꞌan ndiꞌin chaꞌ tayaanꞌ ꞌin
nu kunaꞌannunganun ska ti, bra nundijin
ꞌa neꞌ nu tiꞌí lo chalyuu; ti kwiꞌ ti chaꞌ, ja
suꞌwestenyuꞌwian loꞌoyañaꞌan ti chaꞌkuxi
nu nsuꞌwi lo chalyuu.

2
Ska ti biyaꞌ kuꞌnian chaꞌ suꞌwe loꞌo nchga

nten nu ndijyan seꞌen ndiꞌian
1 ꞌWan taꞌa msñian chaꞌ ꞌin Jesucristo, ti

kwiꞌ Xꞌnaan nu ndiꞌin seꞌen nu suꞌwe ꞌa
ñaꞌan niꞌ kwan, ja suꞌwe si ska ñaꞌan nka
tiye wan ñaꞌan wan ꞌin ska nten; suꞌwa
ndiꞌin chaꞌ kuꞌni wan loꞌo nchga nten, kanꞌ
nusuꞌwe la. 2 Ja chankan tyun lontenseꞌen
ndyoꞌ tiꞌinwan, ni siyanukuliyaꞌnunsuꞌwi
kwiiꞌ oro yaꞌ, kwiꞌ suꞌwe ꞌa ñaꞌan steꞌ neꞌ, ni
siya nu tiꞌí nu msun ꞌa steꞌ neꞌ. 3 Ja suꞌwe
si lye ꞌa kuꞌni tnun wan ꞌin ska nten nu
nchkuꞌ teꞌnuwjñun ꞌa. Ja suꞌwechkwiꞌwan
loꞌo ska nu kuliyaꞌ kanꞌ: “Tyukwaa chinꞌ lo
yka xlya suꞌwe re, yu kula”, loꞌo ti kwiꞌ bra
chkwiꞌ wan chaꞌ re loꞌo ska nu tiꞌi: “Nde
kwa ti tyuun. O ta tyukwaa chinꞌ, ni siya
lyuu ti kwa.” 4Ndukwi wan kiꞌya bra kanꞌ,
chaꞌ ska ñaꞌan nka tiye wan ñaꞌan wan ꞌin
skaa nten, kwiꞌ ngwañaꞌan kuxi ti nka tiye
wan ñaꞌan wan ꞌin xka nten bra kanꞌ.

5 ꞌWan taꞌaǎn nu ndiya ꞌa tiǎnꞌ ꞌwan, kiꞌya
wan kwenta sa ñaꞌan lka chaꞌ re, chaꞌ wa
ngulo suwi Ndiose ꞌin nten nu tiꞌi chaꞌ ka
xñi suꞌwe neꞌ chaꞌ ꞌin Ndiose, chaꞌ ta Ni ska
chalyuu suꞌwe ꞌin neꞌ kanꞌ bra kanꞌ, ti kwiꞌ
chalyuu kwi nu ndukwin Ni chaꞌ kaja ꞌin
nten nu suꞌwe ꞌa nka tiye ñaꞌan ꞌin Ndiose.
Ni siya tiꞌi ꞌa nten kanꞌ lo chalyuu, kuliyaꞌ
ꞌa neꞌ tloo Ndiose. 6 Ja suꞌwe ngiꞌni wan,
chaꞌ nda wan chaꞌwjyuꞌu ꞌin nu tiꞌi. Ngiꞌni
tnunwan ꞌin nu kuliyaꞌ kanꞌ, loꞌo ti kwiꞌ nu
kuliyaꞌ lka nu tiꞌí tiꞌ ꞌwan, ti kwiꞌ nu kuliyaꞌ
lka nundyaꞌan loꞌo ꞌwan tloo neꞌwsiya. 7Ti
kwiꞌ neꞌ kanꞌ lka nu nchkwiꞌ ꞌa chaꞌ kuxi ꞌin
Jesús, ti kwiꞌ Ni nu suꞌwe ꞌa nsuꞌwi tiyean
ꞌin Ni.

8Suꞌwe ꞌa si chañi chaꞌ ndukwawan tñan
nu ngulo Ndiose ti kulo, ti kwiꞌ chaꞌ nu
ndukwa lo kityi kula re: “Ndiꞌin chaꞌ chka
tꞌnan tiꞌwan ꞌin taꞌa nten wan, sa ñaꞌan lka
si chka tꞌnan tiꞌ wan ꞌwan, ti ykwiꞌ ti wan”
ndukwin kityi. 9 Bra nu ska ñaꞌan ngiꞌni

wan loꞌo ska nten, kuxi ngiꞌni wan loꞌo bra
kanꞌ, ndiꞌin kiꞌya ꞌwan tlooNdiosebrakanꞌ;
ngwañaꞌan ndyoꞌo chaꞌ nu ndukwa lo kityi
kula kanꞌ. 10Nten nu ndukwa nchga tñan
nu ngulo Ndiose ꞌñaan, Loꞌo kanꞌ nsuꞌwi ni
siya ska ti chaꞌ kuxi nu ngiꞌni neꞌ kanꞌ, ska
ti biyaꞌ ndukwi neꞌ kiꞌya, sa ñaꞌan lka si ja
ndukwaneꞌ siyaꞌ ti nchga tñannuwangulo
Ni ꞌñaan. 11 Ndiose lka nu wa ykwiꞌ taꞌa
tyukwaa chaꞌ nu ndukwa re: “Ja tyiꞌin chaꞌ
ꞌwan loꞌo kwilyoꞌo xka nten” ndukwin Ni;
kwiꞌ ngwañaꞌan ykwiꞌ Ni: “Ja kujwi wan
ꞌin taꞌa nten wan” ndukwin Ni. Si kujwi
wan ꞌin taꞌa nten wan ni, ndiꞌin kiꞌya ꞌwan
sikwa, ni siya ja ya tyiꞌin chaꞌ ꞌwan loꞌo
kwilyoꞌo xka nten; ska ti biyaꞌ wa ngulaa
yaꞌ wan chaꞌ nu wa ykwiꞌ Ndiose loꞌoan
bra kanꞌ. 12 Wa ytsaꞌ Jesús ꞌñaan ska chaꞌ
suꞌwe nu kanun niꞌ kasiya ꞌñaan, chaꞌ tayaꞌ
Ni ꞌñaan chaꞌ suꞌwe ti ka tiyean. Ndiꞌin
chaꞌ chkwianꞌ chaꞌ suꞌwe, kwiꞌ ngwañaꞌan
ndiꞌin chaꞌ kuꞌnian chaꞌ suꞌwe bra nu ti
ndiꞌian lo chalyuu, chaꞌ wa tiya ti tsan
nu kuꞌni biyaꞌ Ni ꞌin nchga nten chalyuu.
13 Loꞌo kanꞌ si ja ngwa tꞌnan tianꞌ ꞌin taꞌa
ntean, ja ka chka tꞌnan tiꞌ Ni ꞌñaan bra nu
kuꞌni biyaꞌ Ni ꞌñaan; nten nu chka tꞌnan tiꞌ
ꞌin taꞌa nten, kanꞌ lka nu suꞌwe la ka chaꞌ ꞌin
bra nu kuꞌni biyaꞌNi ꞌin nten chalyuu.

Ndiya tñan suꞌwe chaꞌ kuꞌnian xa wa
ytean chaꞌ ꞌin Ndiose

14 ꞌWan taꞌa msñian chaꞌ ꞌin Jesús, bra
nu ja ngiꞌnian chaꞌ suꞌwe nu tayaꞌ ꞌin taꞌa
ntean, ja ka chkwianꞌ chaꞌ ndiꞌin chaꞌ ꞌñaan
loꞌo Jesús. Ja xlyaa Ni kulaa Ni ꞌñaan ng-
wañaꞌan. 15 Ja chan ndiya neꞌ taꞌa ndyoꞌ
tiꞌin wan nu lyiji ꞌa steꞌ neꞌ, nu lyiji ꞌa
nan ku neꞌ, ni siya yu kiꞌyu, ni siya neꞌ
kunaꞌan. 16 Si chkwiꞌ wan chaꞌ re loꞌo neꞌ
kanꞌ: “Ndiose tayaꞌ ꞌwan” nchkwinwan ꞌin
neꞌ. “Kuꞌwan steꞌwan, chaꞌ ka tsun tiꞌwan,
ku suꞌwe wan tyaja” nchkwin wan ꞌin neꞌ,
loꞌo ja nda wan nan nu lyiji ꞌin neꞌ kanꞌ
bra kanꞌ, ¿ta suꞌwe xkeꞌ tiꞌwan chaꞌ chkwiꞌ
wan ngwañaꞌan loꞌo neꞌ a? Ja suꞌwe chkwiꞌ
wan ngwañaꞌan; 17wa mjlyaa tiꞌ wan chaꞌ
ꞌin Ndiose si chkwiꞌ wan ngwañaꞌan; ja ka
chkwianꞌ loꞌo nten chaꞌ wa ytean chaꞌ ꞌin
Ndiose, si ja loꞌo kuꞌnian chaꞌ suꞌwe nu
tayaꞌ ꞌin taꞌa ntean.

18 Ja chan chkwiꞌ ska nten loꞌoǔn: “Suꞌwe
ꞌa chaꞌ ꞌwan chaꞌmsñiwan chaꞌ ꞌin Ndiose.
Naꞌ ni, nxkeꞌ tianꞌ chaꞌ yaꞌ la chaꞌ ꞌin Ndiose
ni siya kuꞌniǐn tiǎn chaꞌ suꞌwe loꞌo nten, ni
siya ja tsaa ñaꞌan lye tiǎnꞌ” nchkwin yu.
Suꞌwe sikwa. Nde lka chaꞌ nu chkwiǐnꞌ loꞌo
yu kanꞌ bra kanꞌ: “Katsaꞌ wan ꞌñaǎn sikwa
si chañi chaꞌ wa msñi wan chaꞌ ꞌin Ndiose,
ni siya suꞌwe ti ngiꞌni wan loꞌo nten; loꞌo
naꞌ ni, bra nu ñaꞌanwan ꞌñaǎn chaꞌ ngiꞌniǐn
chaꞌ suꞌwe loꞌo nten, bra kanꞌ ka biyaꞌ tiꞌ
wan chaꞌ chañi chaꞌmsñiǐn chaꞌ ꞌinNdiose”
chkwiǐnꞌ loꞌo yu kanꞌ. 19 Wa ndyaa ñaꞌan
tiꞌ wan chaꞌ ska ti Ndiose nsuꞌwi chalyuu.
Suꞌwe ꞌa, loꞌo nchga kwiꞌin xaꞌan ndyaa
ñaꞌan tiꞌ ran chaꞌ kanꞌ; kwiꞌ ngwañaꞌan, lye
ꞌa nchkwan kwiꞌin xaꞌan kanꞌ, chaꞌ ngitsen
ꞌa ran ꞌin Ndiose. 20 Ndiꞌin chaꞌ ka biyaꞌ
tiꞌ wan, chaꞌ ja chañi chaꞌ msñian chaꞌ ꞌin
Ndiose si ja kuꞌnian chaꞌ suꞌwe nu tayaꞌ
ꞌin taꞌa ntean. 21 Nde ñaꞌan ngwa biyaꞌ tiꞌ
Ndiose chaꞌ ngwa suꞌwe kasiya ꞌin Abra-
ham nu ngwa sꞌni, ayman kula ꞌñaan ni.
Naꞌan Ni chaꞌ mslyaa yu kula mda yu sñiꞌ
ykwiꞌ yu, nu lka Isaac kanꞌ, chaꞌ ka yu
ska lomstan. 22Wa yꞌni Abraham ska tñan
sikwa. Chunꞌ tñan nu yꞌni yu kula kanꞌ
ngwa biyaꞌ tiꞌ Ndiose chaꞌwa ynan yu chaꞌ
nu ykwiꞌ Ni loꞌo yu; ndyaa ñaꞌan ꞌa tiꞌ yu
kula chaꞌkanꞌ, kanꞌ chaꞌmslyaayukuꞌni yu
tñan kanꞌ. 23Kanꞌ lka chaꞌ nu ndukwa lo ki-
tyi kula seꞌen nchkwiꞌ re: “Msñi Abraham
chaꞌ ꞌin Ndiose, kanꞌ chaꞌ ykwiꞌ Ni chaꞌ ꞌin
Abraham chaꞌ ngwa yu ska nten nu luwi ꞌa
kasiya ꞌin.” Taꞌa suꞌwensuꞌwiNdiose ngwa
Abraham bra kanꞌ, ndukwin kityi.

24Ngwañaꞌan ka biyaꞌ tiꞌwan sikwa, chaꞌ
xlyaa Ndiose tukwa chaꞌ nu nchkwiꞌ nten
nu ngiꞌni chaꞌ suꞌwe, siꞌi chaꞌ nchkwiꞌ ti neꞌ
chaꞌ ndyaa ñaꞌan tiꞌ neꞌ ꞌin Ni. 25 Kwiꞌ ng-
wañaꞌanmsñiNi chaꞌ nu ykwiꞌ nu kunaꞌan
tsaa tiꞌ nu ngwa naan Rahab; mdukwa Ni
chaꞌ nu ykwiꞌ nu kunaꞌan kanꞌ, sa ñaꞌan si
ngwa nu kunaꞌan kanꞌ ska nten nu suꞌwe,
chaꞌ suꞌwe ꞌa tñan yꞌni neꞌ tloo Ndiose. Wa
mda Rahab seꞌen mdiꞌin tukwa nu kiꞌyu
neꞌ Israel nu mnan ti yaa naꞌan kichen tyi
nu kunaꞌan; bra kanꞌ ngwaꞌu nu kunaꞌan
xka tuwiin ꞌin yu seꞌen tyaa suꞌwe ti yu
kanꞌ, chaꞌ xnan yu ꞌin yu xaꞌan bra kanꞌ.
26Kwiꞌ ngwañaꞌan nan ni, si chkwianꞌ chaꞌ

wa ytean chaꞌ ꞌin Ndiose, loꞌo ja ngiꞌnian
chaꞌ suꞌwe nu tayaanꞌ ꞌin taꞌa ntean, bra
kanꞌ lkaan sa ñaꞌan lka nten nu wa ndyaa
kasiya ꞌin chaꞌwa ngujwi neꞌ.

3
Kuꞌniankwenta tuꞌwaanchaꞌ ja chkwianꞌ

chaꞌ kuxi
1 ꞌWan taꞌa msñian chaꞌ ꞌin Krixtu, ja

suꞌwe si tyun ꞌa wan nchka tiꞌ wan kwaꞌu
wan ꞌin taꞌa nten wan; yaꞌ la si chinꞌ ti nan
kaan mstru chaꞌ kwaꞌuan chaꞌ ꞌin Ndiose
ꞌin taꞌaan. Wa jlyo tiꞌ wan chaꞌ lye ꞌa
ñaꞌan kwiꞌya neꞌ ꞌñaannu lkaanmstru, kanꞌ
chaꞌ ndla ꞌa chkwiꞌ neꞌ ꞌñaan si chen ñaꞌan
tyoꞌo tñan nu ngiꞌnian xa wa ngwaꞌuan ꞌin
taꞌaan. 2 Chañi lka chaꞌ nchgaan ndiya yaꞌ
ndyoꞌo tsaa chaꞌ tuꞌwaanbranunchkwianꞌ
loꞌo taꞌa ntean; ja tukwin ndiya nu ja ya
tyoꞌo tsaa chaꞌ tuꞌwasiyaꞌ ti, branunchkwiꞌ
yu loꞌo taꞌa nten yu. Si ndiya nten nu suꞌwe
ngiꞌni kwenta tuꞌwaneꞌ chaꞌ ja chkwiꞌ ꞌaneꞌ
ska chaꞌ kuxi tyukwi ti tiye neꞌ siyaꞌ ti. Ja
chan ka kuꞌni neꞌ kwenta ñaꞌaan neꞌ ska ti
neꞌ, si ngwañaꞌan. Tukwi ꞌa chaꞌ kuꞌnian
kwenta ꞌñaan, ti ykwiinꞌ tian, chaꞌ ja chkwiꞌ
ꞌaan chaꞌ kuxi. 3 Nde ñaꞌan ngiꞌnian loꞌo
ska kwiyu. Nsuꞌwaan chkwan tu tuꞌwa iꞌ,
chaꞌ bra kanꞌ ka kuloan tñan ꞌin iꞌ, chaꞌ tsaa
loꞌoan ꞌin iꞌ la seꞌen nchka tianꞌ chaꞌ tsaan.
4 Xka ñaꞌan ngiꞌni nten nu ndlyaꞌ ska yka
naꞌan. Nten nu nka ndloo ꞌin yka naꞌan,
bra nu kalaꞌ yu ska yaꞌ xuwe nu ndukwa
tu seꞌen yka naꞌan kanꞌ, ka ꞌin yu tsaa loꞌo
yu ꞌin ran la seꞌen nchka tiꞌ yu chaꞌ tsaa
yu loꞌo. Ni siya tnun ꞌa yka naꞌan kanꞌ, ni
siya lye ꞌa nskwa kwiꞌin nu ndyaꞌan loꞌo ꞌin
ran, ka ꞌin yu tsaa loꞌo yu ꞌin ran la seꞌen
nchka tiꞌ yu tsaa yu. 5Kwiꞌ ngwañaꞌan lka
ska chaꞌnunchkwianꞌ. Nxkeꞌ tianꞌ chaꞌ lyuꞌ
ti ltseanꞌ nu nsuꞌwi tu tuꞌwaan. Loꞌo kaꞌan
ꞌa chaꞌ tnun nchkwianꞌ loꞌo ran, ndiya yaꞌ.
Tukwi ꞌa chaꞌ kuꞌnian kwan tuꞌwaan, chaꞌ
ja chkwianꞌ chaꞌ kuxi ngwañaꞌan. Ti kwiꞌ
ti chaꞌ, kaꞌan ꞌa chaꞌ kuxi ka kuꞌni ska chaꞌ
nu chkwianꞌ; sa ñaꞌan lka chaꞌ chinꞌ ti kiiꞌ
kunanjoꞌo chaꞌ xñi kiiꞌ ꞌin kixinꞌ tnun, loꞌo
kaꞌan ꞌa kixinꞌ nskin bra kanꞌ, 6ngwañaꞌan
lka ska chaꞌ nu chkwianꞌ; siꞌya chaꞌ kanꞌ
ka tyisnan xka chalyuu nu kuxi ꞌa ꞌñaan, xa
wa yten chaꞌ kuxi kanꞌ niꞌ kasiya ꞌñaan. Ty-
isnan kanen chaꞌ kuxi kanꞌ tyukwi ñaꞌaan

bra kanꞌ. Loꞌo ska chaꞌ nu chkwiinꞌ tian, ty-
isnan skwen tikeǎnꞌ bra kanꞌ; loꞌo kiiꞌ kanꞌ
ni, nde lo jwlyaa siyaꞌ ti ndyoꞌo ranndijyan
nganen ran nchga seꞌen ndiꞌian. 7 Nchka
ꞌin nten chalyuu kuꞌni msu ꞌin nchga lo ꞌni
tlá, ni siya ꞌni nu ndaꞌan kiyaꞌ ti, ni siya ꞌni
nu ndyukwi kwan, ni siya ꞌni nu nsuweꞌ
niꞌ lyuu, ni siya ꞌni nu nsuꞌwi lo tujoꞌo.
Ngiꞌnimsu nten ꞌin nchga lo ꞌni kanꞌ. 8Loꞌo
ska chaꞌ nu nchkwianꞌ ni, ja ka ꞌñaan kuꞌni
msuan ꞌin ran, chaꞌ ja chkwiinꞌ ꞌaan chaꞌ
kuxi loꞌo nten. Kuxi ꞌa tuꞌwaan; ja nchka
ꞌñaan kuꞌnian kwenta tuꞌwaan, ti ykwiinꞌ
tian. Ñaꞌan tiꞌ tyiꞌa tlá nu nsuꞌwi tuꞌwa ku-
nan, ngwa ñaꞌan lka tuꞌwaan, chaꞌ nsuꞌwi
ꞌa chaꞌ kuxi nu nchkwianꞌ. 9Tukwa lo chaꞌ
nchkwianꞌ: suꞌwe nchkwianꞌ loꞌo Ndiose
Stian bra nu ngiꞌniin tnuan ꞌin Ni chaꞌ lka
Ni Xꞌnaan; chunꞌ ndiꞌin la ndaan kiꞌya ꞌin
taꞌa ntean xa nu nchkwianꞌ loꞌo neꞌ, ni
siya wa ngwiñan Ni ꞌñaan taꞌaan nu lkaan
nten chalyuu chaꞌ kaan sa ñaꞌan lka ykwiꞌ
Ni. 10 Ti kwiꞌ tu tuꞌwaan ndyoꞌo nchga
chaꞌ nu nchkwianꞌ, ni siya chaꞌ suꞌwe nu
nchkwianꞌ loꞌo Ndiose, ni siya chaꞌ kuxi
nu nchkwianꞌ loꞌo taꞌa ntean. ꞌWan taꞌa
msñian chaꞌ ꞌin Krixtu, ja suꞌwe chaꞌ ka
ngwañaꞌan. 11 Ja ndukwa tyiꞌa suꞌwe ska
niꞌ chku tiyu suꞌwa ti loꞌo tyiꞌa xeeꞌ. 12Kwiꞌ
ngwañaꞌan lka loꞌo yka nu ndyoꞌo nan xi
kuan; ja ka tyoꞌo nstin lo yka kisu, ti kwiꞌ
ti chaꞌ, ja ka tyoꞌo kisu lo yka juꞌwa; ja ka
xtiyaaꞌ ran. Kwiꞌ ngwañaꞌan, ja kaja tyiꞌa
nu suꞌwe ndiꞌyu seꞌen ndukwa tyiꞌa xeeꞌ.

Bra nu chañi chaꞌ suꞌwe ꞌa nchka biyaꞌ
tianꞌ ska chaꞌ

13Bra nu xkeꞌ tiꞌwan chaꞌ suꞌwe ꞌa nchka
ꞌwan nchkwiꞌ wan, chaꞌ suꞌwe ꞌa nnan
wan ska chaꞌ nu nchkwiꞌ nten loꞌo wan,
bra kanꞌ xkwiꞌ suꞌwe ti kuꞌni wan bra nu
ndiꞌin wan lo chalyuu, chaꞌ ka kiꞌya xka
ta nten kwenta ꞌwan chaꞌ nten suꞌwe lka
wan. Ja kaꞌan ꞌa chaꞌ tnun xuꞌwi tiye wan
ñaꞌan wan ꞌin nten chaꞌ nchka ꞌa ꞌwan ng-
wañaꞌan, suꞌwe ti chkwiꞌwan loꞌo neꞌ. 14 Ja
ka chkwiꞌ nten ꞌwan chaꞌ nten suꞌwe lka
wan si liyeꞌ tiꞌ wan, si kuxi ꞌa ndaꞌan chaꞌ
tiye wan ñaꞌan wan ꞌin nten, si xkwiꞌ tñan
ꞌwan, ti ykwiꞌ ti wan, nka tiyewan; nan nñi
lyoꞌo wan ꞌin taꞌa nten wan si ngwañaꞌan
ngiꞌni wan, loꞌo nsuꞌwa nchkunꞌ wan chaꞌ

nu ñi nu wa nda Ndiose chaꞌ kan lo cha-
lyuu, chaꞌ ngwañaꞌan siyeꞌ ꞌa ngiꞌni wan.
15 Siꞌi nde seꞌen ndiꞌin Ndiose ndyoꞌo chaꞌ
kuxi nu nchkwiꞌ wan, ska chaꞌ kuxi nu
nsuꞌwi lo chalyuu re lka chaꞌ kanꞌ; ska chaꞌ
nuwaytsaꞌ ykwiꞌ kuneꞌ xaꞌan ꞌwan lka chaꞌ
nu nchkwiꞌ wan bra kanꞌ. 16 Bra nu liyeꞌ
tianꞌ ꞌin taꞌa ntean, bra nu xkwiꞌ tñan ꞌñaan
ti ykwiinꞌ tian nka tiyean, ja ka suꞌwa chaꞌ
ꞌñaan loꞌo taꞌa ntean bra kanꞌ; nchga lo chaꞌ
kuxi ka kuꞌnian bra kanꞌ. 17Nchga chaꞌ nu
nda Ndiose ꞌñaan chaꞌ chkwianꞌ loꞌo nten,
xkwiꞌ chaꞌ suꞌwe lka kanꞌ; ja mxtiyaaꞌ chaꞌ
suꞌwe kanꞌ loꞌo chaꞌ kuxi, ja ngiꞌni ran chaꞌ
xuan loꞌo taꞌa ntean. Xkwiꞌ chaꞌ suꞌwe nda
Ni chaꞌ chkwianꞌ loꞌo nten, chaꞌ xkwiꞌ chaꞌ
suꞌwe kuꞌnian loꞌo neꞌ bra kanꞌ. Kwiꞌ ng-
wañaꞌan, xawaynaanchaꞌkanꞌ, ndiꞌin chaꞌ
chka tꞌnan tianꞌ ꞌin nten, chaꞌ kuꞌnian chaꞌ
suꞌwe nu tayaanꞌ ꞌin nten; ska ti chaꞌ nu
ñi chkwianꞌ loꞌo nten, ja chkwianꞌ tukwa
chaꞌ loꞌo neꞌ. 18 Suꞌwe ꞌa ngiꞌni nten nu
ja ndaꞌan naan chaꞌ wsuun loꞌo taꞌa nten,
nten nu suꞌwe ꞌa nka tiye nchkwiꞌ loꞌo taꞌa
nten. Chunꞌ ndiꞌin la tyoꞌo tukwa kaꞌan
la chaꞌ suꞌwe nu nchka tiꞌ Ndiose chaꞌ ka
lo chalyuu bra kanꞌ, chunꞌ chaꞌ suꞌwe nu
ndaꞌan chaꞌ tiye neꞌ kanꞌ.

4
Ja kuꞌnian ska ti chaꞌ loꞌo nten kuxi nu

nsuꞌwi chalyuu
1 ¿Ni chaꞌ lka lye ꞌa nxuun wan loꞌo taꞌa

wan? ¿Ni chaꞌ lka liye ꞌa naꞌan tiꞌí wan ꞌin
taꞌa nten wan? ¿Ni chaꞌ lka lye ꞌa nxitukwi
tiꞌ wan ꞌin ska nan nu nsuꞌwi ꞌin taꞌa nten
wan? Ja nchka ꞌwan tyiꞌin tiin ti wan loꞌo
taꞌa wan, chunꞌ nu ndiya ꞌa tiꞌ wan nchga
lo chaꞌ kuxi. 2Si nsuꞌwi ska chaꞌnundiya ꞌa
tiꞌwan, loꞌo ja ndiya chabiyaꞌ chaꞌ kaja chaꞌ
kanꞌ ꞌwan, bra kanꞌ ndujwi wan ꞌin nten
nu ndiya nan ꞌin, chaꞌ ngwañaꞌan kaja chaꞌ
kanꞌ ꞌwan, nchka tiꞌwan. Kwiꞌ ngwañaꞌan,
si nxitukwi ꞌa tiꞌ wan ska nan nu ja nchka
kaja ꞌwan, bra kanꞌ chkwiꞌwan chaꞌ tiꞌi ꞌin
nu ndiꞌya loo nan kanꞌ, nxuun wan loꞌo yu
kanꞌ bra kanꞌ. Kanꞌ chaꞌ ja ndyiji nan nu
nchka tiꞌwankaja ꞌwan, chunꞌ janjñanwan
ran ꞌin Ndiose kulo ndukwa la; 3 ni siya
njñan wan ska chaꞌ ꞌin Ndiose, chaꞌ kuxi ꞌa
tiye wan, kanꞌ chaꞌ ja ndyiji chaꞌ kanꞌ ꞌwan

bra kanꞌ. Sa kanꞌ ti chaꞌ re ndaꞌan chaꞌ
tiye wan. Nchka tiꞌ wan kaja ꞌwan nchga
chaꞌ nu kalaꞌ tiꞌ wan, ti ykwiꞌ ti wan, loꞌo
ja suꞌwe chaꞌ ngiꞌni wan ngwañaꞌan. 4 ¡Wa
ngulaa yaꞌ wan ꞌin Ndiose, wa ndiꞌin chaꞌ
ꞌwan loꞌo ska chaꞌ nu kuxi ꞌa, si ngwañaꞌan
ngiꞌni wan! ¿Ja nchka biyaꞌ tiꞌ wan chaꞌ
nu nxuan loꞌo Ndiose si xkwiꞌ chaꞌ ꞌñaan,
ti ykwiinꞌ tian, ndaꞌan chaꞌ tiyean a? Nan
nxuan loꞌoNdiose, si kuꞌnian ska ti chaꞌ loꞌo
chaꞌ kuxi nu nsuꞌwi lo chalyuu. 5Ndukwa
chaꞌ re lo kityi ꞌin Ndiose, loꞌo siꞌi chaꞌ laja
ti lka ran: “Tyiꞌi Ndiose nu mda Ni chaꞌ
kanun niꞌ kasiya ꞌñaan, lye ꞌa nka tiye Ni
ñaꞌan Ni ꞌñaan; loꞌo bra ti kuꞌni xlyaa Ni
ꞌñaan, si ndiya ska chaꞌ kuxi ꞌñaan.” Ng-
wañaꞌan ndukwin kityi. 6 Tlyu la siyaꞌ ti
chaꞌ suꞌwe nu ngiꞌni Ndiose loꞌoan, chaꞌ
ndayaꞌ Ni ꞌñaan. Kwiꞌ ngwañaꞌan ndukwa
xka chaꞌ lo kityi ꞌin Ndiose: “Ja ska nan ta
Ndiose ꞌin nten nu xkwiꞌ nchka tiꞌ tyijin lyo
ꞌin taꞌa nten; loꞌo kaꞌan ꞌa chaꞌ suꞌwe kuꞌni
Ni loꞌo nten nu suꞌwe ti ndiꞌin lo chalyuu,
nu ja ngiꞌni siyeꞌ loꞌo xka ta nten” ndukwin
kityi kanꞌ. 7 Tukwa wan chaꞌ ꞌin Ndiose
sikwa. Xuun taꞌa wan loꞌo kuneꞌ xaꞌan,
loꞌo kanꞌ xnan nu kuxi kanꞌ, tyoꞌo chaꞌ kuxi
kanꞌ seꞌen ndiꞌin wan bra kanꞌ. 8 Suꞌwe la
xñiwan chaꞌ ꞌin Ndiose, loꞌo tukwa Ni chaꞌ
nchkwiꞌ wan bra kanꞌ. Si ndiꞌin ꞌa kiꞌya
ꞌwan, ndiꞌin chaꞌ kulaa yaꞌ wan ꞌin nchga
chaꞌ kuxi nu ndiꞌin chaꞌ ꞌwan loꞌo; kwiꞌ
ngwañaꞌan, kuꞌni tyii wan ꞌin nchga chaꞌ
kwiñi nu nsuꞌwi niꞌ kasiya ꞌwan. 9 Ndiꞌin
chaꞌ ka xiꞌin tiꞌ wan siꞌya nu kaꞌan ꞌa chaꞌ
kuxi nu nsuꞌwi niꞌ kasiya ꞌwan; kanꞌ chaꞌ
ni, lye xiꞌya wan, lye kunan wan siꞌya chaꞌ
kuxikanꞌ. Kunanwanni, ni siyamdiꞌin styi
ꞌa wan nu ngwa xkanꞌ ti; ka xiꞌin ꞌa tiꞌwan
ni, ni siya suꞌwe ꞌa ngwa tiye wan nu ngwa
xkanꞌ. 10Ka jyuꞌu tiꞌwan ꞌwan tloo Ndiose
sikwa, siꞌya kiꞌya nu ndiꞌin ꞌwan, loꞌo chunꞌ
ndiꞌin la ta Ni ska seꞌen nu suꞌwe la seꞌen
tyiꞌin wan nde seꞌen ndiꞌin Ni.

Ja chkwianꞌ chaꞌ tiꞌí ꞌin taꞌa ntean
11 ꞌWan taꞌa msñian chaꞌ ꞌin Krixtu, ja

chkwiꞌ wan chaꞌ tiꞌí ꞌin taꞌa nten wan. Bra
nu chkwianꞌ kuxi ꞌin taꞌaan, bra nu xtyaan
kiꞌya ꞌin neꞌ, nan nchkwianꞌ chaꞌ kuxi ꞌin
nchga chaꞌ nu wa ykwiꞌ Ndiose Stian loꞌo
nten ti kulo; nan nsuꞌwa nchkuanꞌ ꞌin chaꞌ

kanꞌ. Ngwañaꞌan ndyoꞌo chaꞌ si chkwianꞌ
chaꞌ tiꞌí ꞌin taꞌa ntean. Bra nu ja ndukwaan
tñan nu wa ngulo Ndiose ꞌin nten ti kulo,
bra nu nchkwianꞌ kuxi ꞌin chaꞌ kanꞌ, nan
nsuꞌwa nchkuanꞌ ꞌin chaꞌ nu wa ykwiꞌ Ni
loꞌoan; ngwañaꞌan ndyoꞌo chaꞌ bra kanꞌ.
12 Loꞌo Ndiose ni, ska ti Ndiose ngulo tñan
kanꞌ ꞌinnten ti kulo; kwiꞌ ska tiNdiosekuꞌni
biyaꞌ ꞌin nchga nten loꞌo chaꞌ kanꞌ nde loo
la. Ska ti Ndiose nchka ꞌin Ni kulaa Ni ꞌin
nten, xa nu kuꞌni tyii Ni kiꞌya nu ndiꞌin ꞌin
neꞌ; kwiꞌ ngwañaꞌan, Ndiose lka nu nchka
kuꞌni tyii ꞌin nten siyaꞌ ti, xa nu nchka tiꞌ
ti Ni kuꞌni Ni. Ja suꞌwa wan loꞌo Ndiose,
kanꞌ chaꞌ ja nsuꞌwi chabiyaꞌ ꞌwanchaꞌkuꞌni
biyaꞌwan ꞌin taꞌa nten wan.

Ja chkwianꞌ kaꞌan ꞌa chaꞌ tnun loꞌo taꞌa
ntean

13Ndiꞌin chaꞌ chkwiǐnꞌ ska chaꞌ loꞌo wan,
chaꞌ ndiya wan nu nchkwiꞌ wan chaꞌ re:
“La tyaa, la wcha, tsaa ba kichen tijyuꞌ
kanꞌ” ndukwin wan. “La kanꞌ kanun ba
tyukwi ska yijan, chaꞌ kaꞌan ꞌa kanan kuꞌni
ba la kanꞌ” ndukwin wan. 14 Ja ska chaꞌ
jlyo tiꞌ wan siyaꞌ ti sa ñaꞌan chalyuu nu
kaja ꞌwan la tyaa lawcha la. Chalyuu seꞌen
ndiꞌian ni, sa ñaꞌan lka ska koo ngaten nu
sa ndijin ti ndyoꞌo tukwa, ngwañaꞌan lka
chalyuu re; sa bra ti ndukwi koo ngaten,
kwiꞌ ngwañaꞌan bra ti ndijin yuꞌwi ran
ndyaa ran. 15 Suꞌwe la si chkwiꞌ wan chaꞌ
re loꞌo nten: “Nde ti tyiꞌin ba” nchkwin
wan, “nde tñan kuꞌni ba; kuꞌni ba tñan
kanꞌ, ska ti si ta Ndiose chabiyaꞌ kuꞌni ba
ngwañaꞌan” nchkwin wan. 16 Loꞌo siꞌi ng-
wañaꞌan nchkwiꞌ wan ni, chaꞌ siyeꞌ ꞌa wan
nchkwiꞌwan loꞌo taꞌa nten wan. Nchga yaꞌ
nu chkwiꞌ wan chaꞌ siyeꞌ ngwañaꞌan, chaꞌ
kuxi lka chaꞌkanꞌ. 17Kanꞌndiꞌin kiꞌya ꞌwan,
chaꞌ ja mslyaa wan kuꞌni wan chaꞌ suꞌwe
nu ngulo Ndiose tñan ꞌwan chaꞌ kuꞌni wan.

5
Ska chaꞌ nu nchkwiꞌ Santiago loꞌo yu

kuliyaꞌ
1 Loꞌo ni, ¡kunan suꞌwe wan ska chaꞌ nu

chkwiǐnꞌ loꞌo wan, ꞌwan yu kuliyaꞌ! Suꞌwe
la si xiꞌyawan ni, kwiꞌ kunaanwan ni, chaꞌ
ꞌin chaꞌ tiꞌí nundiꞌin chaꞌ tyukwawanchunꞌ
ndiꞌin la, 2 chaꞌwa mdyii chaꞌ kuliyaꞌ ꞌwan
ngwa ti ñaꞌan. Wamdyii mnuꞌun nchga teꞌ

wjñun ꞌwan, chaꞌ wa yku kwisunꞌ ꞌin ran.
3 Kwiꞌ ngwañaꞌan, wa msñi kwiyaꞌ chunꞌ
nchga chkwan oro ꞌwan, nchga chkwan
plata ꞌwan. Bra nu ñaꞌan nten sa ñaꞌan
nchka ꞌin yuꞌwa ꞌwan, bra kanꞌ ka biyaꞌ
tiꞌ neꞌ chaꞌ kwiꞌ ngwañaꞌan wa tyii ti chaꞌ
ꞌin taꞌa kuliyaꞌ wan; sa ñaꞌan nu mnuꞌun
chkwan oro loꞌo chkwan plata nu nsuꞌwi
wan, ngwañaꞌan wa skin ji ti wan lo kiiꞌ,
tyii chaꞌ ꞌwan bra kanꞌ. Kaꞌan ꞌa chaꞌ suꞌwe
wa ndyukwan wan nu ngwa sꞌni, chaꞌ ku-
nanjoꞌo ꞌwan lo chalyuu, loꞌo bra ti tyii
nchganannunsuꞌwi chalyuu. 4 Jandawan
siyaꞌmsu nu ngiꞌni tñan ꞌwan, kanꞌ chaꞌ ni,
kunan suꞌwewan chinꞌ kiꞌya nu njñanmsu
kanꞌ ꞌwan; nde seꞌen ndiꞌin Ndiose nu nka
Xꞌnan nchga chalyuu, sa la kwa wa ynan
Ni chaꞌ nu nchkwiꞌ nten nu wa yꞌni kwa
ꞌwan. 5 Xkwiꞌ suꞌwe ꞌa seꞌen ndiꞌin wan lo
chalyuu; mdiꞌin wan ñaꞌan tiꞌ kuta taan,
chaꞌ xkwiꞌ ndaꞌan naan wan nchga chaꞌ
suꞌwenu kalaꞌ tiꞌwan loꞌo. Loꞌo ni, wa ndla
ti tiya tsan nu kajawan, chaꞌ bra kanꞌ kuꞌni
biyaꞌNdiose ꞌwan. 6Bra nu ti ndiꞌin wan lo
chalyuunxtyawankiꞌya ꞌin yu tiꞌi nu ja ska
chaꞌ kuxi yꞌni; ndujwiwan ꞌin neꞌ, ni siya ja
ndyiji ñaꞌan lyaa neꞌ, ti ykwiꞌ ti neꞌ.

Chantaloantyiꞌin taanchaꞌxkwenNiska
chaꞌ suꞌwe nuwamjñaan ꞌin Ni

7 ꞌWan taꞌa msñian chaꞌ ꞌin Jesús, chan
talo wan chaꞌ ndiꞌin ta wan ꞌin Xꞌnaan, sa
ñaꞌan bra kan Ni lo chalyuu xiyaꞌ. Ñaꞌan tiꞌ
jyannuyta skanten, ndiꞌin ta ꞌaneꞌ sañaꞌan
bra tyoꞌo tya loo ran, kwiꞌ nu ndloo ꞌa ꞌin
neꞌ chaꞌ kaja ꞌin neꞌ; ndiꞌin ta neꞌ sa ñaꞌan
bra kiꞌya tyoo, ni siya tyoo nu kiꞌya ndla la,
ni siya tyoo nu kiꞌya chunꞌ ndiꞌin la. 8Kwiꞌ
ngwañaꞌan ꞌwan ni, ndiꞌin chaꞌ talo wan
chan; kuꞌni ngula tiye wan, chaꞌ ja kulaa
yaꞌ wan ꞌin Ndiose, chaꞌ wa ndla ti kan
Xꞌnaan lo chalyuu xiyaꞌ. 9 ꞌWan taꞌamsñian
chaꞌ ꞌin Ndiose, ja chkwiꞌ wan chaꞌ tiꞌí ꞌin
taꞌantenwan, chaꞌ ja xtyaNi kiꞌya ꞌwanbra
kanꞌ. Wa tiyan ti Wse nu nka ndloo nde
seꞌen ndiꞌian. 10 ꞌWan neꞌ taꞌaan, tyuꞌwi tiꞌ
wan sa ñaꞌanngwa ꞌin aymankula ꞌwannu
ykwiꞌ loꞌontenchabiyaꞌ ꞌinNdiosenungwa
sꞌni; chan ndalo ayman kanꞌ, ni siya lye ꞌa
mdijin neꞌ nu tiꞌí. 11Ndukwian chaꞌ suꞌwe
ꞌa ngwa tiye ayman kanꞌ, chaꞌwamdalo ꞌa

neꞌ bra numda nten nu tiꞌí ꞌin neꞌ bra kanꞌ.
Wa ynan wan sa ñaꞌan ngwa chaꞌ chan ꞌa
mdalo ayman Job, xa nu kaꞌan ꞌa chaꞌ kuxi
ndyukwa yu. Loꞌo xa wa mdyii chaꞌ kanꞌ,
ndya Ni nchga chaꞌ suꞌwe ꞌin yu kula kanꞌ
xiyaꞌ. Kwiꞌngwañaꞌan, xkwiꞌnchka tꞌnan ꞌa
tiꞌNi ꞌñaan, xkwiꞌ suꞌwe ꞌa nka tiye Ni ñaꞌan
Ni ꞌñaan.

12 ꞌWan taꞌa msñian chaꞌ ꞌin Ndiose, nde
ndiya ska tñan nu ja suꞌwe kuꞌnian siyaꞌ
ti. Ja siꞌya wan ꞌin Ndiose si ja chkwiꞌ
wan ska chaꞌ nu ñi bra nu chkwiꞌ wan
loꞌo xka nten; ja chkwiꞌ wan “Chabiyaꞌ ꞌin
Ndiose nu ndiꞌin seꞌen tlyu niꞌ kwan”. Kwiꞌ
ngwañaꞌan, ja chkwiꞌ wan “Chabiyaꞌ ꞌin
ndiose nu nsuꞌwi lo chalyuu”. Ja kulo naan
wan ska nan siyaꞌ ti, chaꞌ skanꞌ ska chaꞌ
ꞌwan loꞌo nten. Sa kanꞌ ti chaꞌ chkwiꞌ wan
loꞌo nten: “Kuꞌniǐn” nchkwin wan, si ka
kuꞌni wan tñan kanꞌ; kwiꞌ ngwañaꞌan “Ja
kuꞌniǐn” nchkwin wan, si ja ka kuꞌni wan
tñan kanꞌ. Ja kaja ñaꞌan xtya Ndiose kiꞌya
ꞌwan bra kanꞌ.

13 Bra nu lye ꞌa ndijin ska wan nu tiꞌí,
chunꞌ msñi wan chaꞌ ꞌin Jesús, suꞌwe si
chkwiꞌ wan loꞌo Ndiose bra kanꞌ. Loꞌo
ngwañaꞌan, si ndiya ska wan nu suꞌwe ꞌa
nka tiye, suꞌwe ꞌa si kula tuꞌwa wan ska
kantu ꞌin Ndiose bra kanꞌ. 14Bra nu nskwa
ska taꞌa wan tiꞌí, bra kanꞌ suꞌwe xiꞌya naan
wan ꞌin neꞌ kula taꞌa msñi wan chaꞌ ꞌin
Ndiose, chaꞌ kan neꞌ kuꞌni neꞌ joꞌó ꞌin nu tiꞌí
kanꞌ. Loꞌo kanꞌ jñan neꞌ kanꞌ chaꞌ tlyu tiꞌ
ꞌin Ndiose, chaꞌ kuꞌni Ni chaꞌ chkaa nu tiꞌí
kanꞌ; loꞌo bra kanꞌ slu neꞌ sete rmiyu chunꞌ
yu tiꞌí kanꞌ chabiyaꞌ ꞌin Xꞌnaan. 15 Chkaa
nu tiꞌí kanꞌ bra kanꞌ, chaꞌ nu ndyaa ñaꞌan
tiꞌ wan chaꞌ nu wa ykwiꞌ wan loꞌo Ndiose.
Ti ta Ni chalyuu ꞌin nu tiꞌí kanꞌ xiyaꞌ, kwiꞌ
ngwañaꞌankuꞌniNi chaꞌ tlyu tiꞌ ꞌinyunchga
kiꞌya nu ndukwi yu. 16 Kanꞌ chaꞌ sikwa,
katsaꞌ wan kiꞌya ꞌwan ꞌin taꞌa wan xa nu
ndiꞌin kiꞌya ꞌwan, jñan wan chaꞌ tlyu tiꞌ ꞌin
neꞌ taꞌawan loꞌoNdiose, chaꞌ ka suꞌwewan
tyukwi ñaꞌaan wan xiyaꞌ. Kaꞌan ꞌa tñan ka
ꞌin ska nten nu luwi kasiya ꞌin loꞌo Ndiose,
bra nu jñan yu ska xuꞌwe ꞌin Ni. 17 Nten
chalyuu ti ngwa ayman Elías; sa ñaꞌan nu
lkaan nten chalyuu, ngwañaꞌan ngwa yu
nten. Wa mdiya ska yaꞌ nu tꞌnan ꞌa ykwiꞌ
yu loꞌo Ndiose chaꞌ ja kiꞌya tyoo lo chalyuu
kanꞌ; loꞌo kanꞌ chunꞌ snan yijan jluꞌwe ja

ngwiꞌya ꞌa tyoo bra kanꞌ. 18 Bra nu ykwiꞌ
yu loꞌo Ndiose xiyaꞌ, bra kanꞌ xiyaꞌ ngwiꞌya
tyoo suꞌwe ti; loꞌo kanꞌ ngwa suꞌwe nchga
nan kwiñii ꞌin neꞌ bra kanꞌ.

19 ꞌWan taꞌa msñian chaꞌ ꞌin Jesús, bra nu
ndiya ska neꞌ taꞌa wan nu wa xiꞌin chunꞌ ti
yunchgachaꞌ suꞌwenu ꞌin Jesús, suꞌwe ꞌaka
si ndiya ska wan nu ka chkwiꞌ suꞌwe wan
loꞌo yu, chaꞌ xñi yu chaꞌ ꞌin Ndiose xiyaꞌ.
20 Si ndiya ska wan nu ka chkwiꞌ loꞌo taꞌa
nten yu chaꞌ ja kuꞌni ꞌa neꞌ chaꞌ kuxi, chaꞌ
ka kwaꞌu wan chaꞌ ꞌin Ndiose ꞌin neꞌ kanꞌ
xiyaꞌ, suꞌwe ꞌa tñan kuꞌni yu bra kanꞌ; ka
kulaa yu ꞌin neꞌ kanꞌ bra kanꞌ, chaꞌ ja kanaꞌ
kasiya ꞌin neꞌ. Kwiꞌ ngwañaꞌan, kaja ñaꞌan
nu kuꞌni Ndiose chaꞌ tlyu tiꞌ ꞌin neꞌ chaꞌ ꞌin
nchga kiꞌya nu ndiꞌin ꞌin neꞌ kanꞌ.

Kityi nu ngwaꞌan Tyu
ndyaa seꞌen ndiꞌin nten
ꞌin Jesucristo nu ndiꞌin

tijyuꞌ
1Kwiꞌ Tyu lkaǎn nu ndaꞌaǎn kityi re chaꞌ

tsaa seꞌenndiꞌin taꞌawannumsñiwanchaꞌ
ꞌin Jesús, ꞌwan nu ndiꞌin tijyuꞌ. Ndiya wan
nu ngalawan lo yuu ꞌin Ponto; loꞌo ti ndiya
la taꞌa wan nu ngala nde lo yuu ꞌin Gala-
cia, loꞌo ndiya wan lo yuu ꞌin Capadocia,
ndiya wan lo yuu ꞌin Asia, ndiya wan lo
yuu ꞌin Bitinia; lye ꞌa nganen yuꞌwi wan
lo chalyuu. Tñan nu nda Jesucristo ꞌñaǎn
ni, kanꞌ lka chaꞌ tsaꞌaǎn chkwiǐnꞌ chaꞌ ꞌin Ni
loꞌo nchga nten nu ndiꞌin kichen tijyuꞌ. 2Ti
kulo, ngwa jlyo tiꞌ Ndiose Stian nchga chaꞌ
nu ka nu ndyaa nde loo la, kanꞌ chaꞌ ngulo
suwi Ni ꞌwan. Loꞌo ni, ngiꞌni Tyiꞌi Ni tñan
chaꞌ kanun luwi kasiya ꞌwan, chaꞌ tukwa
wanchaꞌnunchkwiꞌ Jesucristo; kwiꞌnuwa
ngujwi lowsi siꞌyawan, ngalu tnen yu chaꞌ
kaja ñaꞌan ka luwi niꞌ kasiya ꞌwan. Loꞌo ni,
nchka tiǎnꞌ chaꞌ ti kuꞌni Ndiose chaꞌ suꞌwe
loꞌo wan, kwiꞌ ngwañaꞌan ti kuꞌni Ni chaꞌ
tiin ti tyiꞌin niꞌ kasiya ꞌwan nchga bra.

Ndiꞌin taan chaꞌ kaja chalyuu nu ja tsaa
tii ꞌa ꞌñaan

3Kuꞌniin tnuan ꞌin Ndiose, ti kwiꞌ nu lka
Sti Jesucristo nu nka Xꞌnaan. Nchka tꞌnan
ꞌa tiꞌ Ni ꞌñaan, kanꞌ chaꞌ yꞌni kwi Ni kasiya
ꞌñaan; loꞌo ni, nsuꞌwi chalyuu kwi ꞌñaan,
chunꞌ chaꞌ ndyuꞌu Jesucristo xiyaꞌ xa wa
ngujwi yu. Loꞌo ni, ndiꞌin taan ꞌaan chaꞌ
kaja chalyuu nu ja tsaa tii ꞌa ꞌñaan, 4 chaꞌ
wa ngulaa Jesús ꞌñaan ꞌin nchga chaꞌ kuxi.
Ja ska ꞌa nan nu nsuꞌwi lo chalyuu ka kuꞌni
ñuꞌun chaꞌ kwi nu wa mjwi ꞌñaan ni; ja ska
ꞌa nten ka kuꞌni ñuꞌun siyaꞌ ti chaꞌ suꞌwe
nu kaja ꞌñaan nde seꞌen ndiꞌin Ndiose xa
wamdyii chalyuu re, ja ndiya ꞌa nan nu ka
kuꞌni kuxi ꞌin chaꞌkanꞌ. 5Wamsñiwanchaꞌ
ꞌinNdiose, kanꞌchaꞌngiꞌniNikwan ꞌwanni,
ñaꞌansiinNi ꞌwan. Loꞌo ja tukwinnsuꞌwinu
ngula la jwersa ꞌin, ja tukwin ka tyijin lyo
ꞌin Ndiose. Ja ta Ni chabiyaꞌ chaꞌ tyukwa
wan chaꞌ kuxi, loꞌo bra kanꞌ kulaa Ni ꞌwan
xa wa tyii chalyuu re, chaꞌ wa ndyaa Ni

kuꞌni xuꞌwe Ni seꞌen tyiꞌin wan nde seꞌen
ndiꞌin Ndiose Sti yu.

6 Kanꞌ chaꞌ suꞌwe ꞌa ka tiye wan ni, ni
siya ndiya yaꞌ xiꞌin tiꞌ wan chunꞌ nchga lo
chaꞌ tiꞌí nu ndijin wan; ja kuwe tiꞌ wan,
chinꞌ ti bra ka xiꞌin tiꞌ wan. 7 Ndijin wan
nu tiꞌí ngwañaꞌan, chunꞌ chaꞌnuñaꞌanbiyaꞌ
Ni ꞌwan, si chañi chaꞌ msñi wan chaꞌ ꞌin
Ni. Jlyo tiꞌ wan chaꞌ kaꞌan ꞌa ndyuꞌwi lyo
chkwan oro; ñaꞌan biyaꞌ nten ꞌin oro lo
kiiꞌ chaꞌ kala ran, chaꞌ ñaꞌan neꞌ si chañi
chaꞌ xkwiꞌ oro lka ran. Nde loo la wñuꞌun
chkwan oro, tyii chaꞌ ꞌin ran, ni siya kaꞌan
ꞌa tñan yꞌni neꞌ chaꞌ tyuwi ran ti kulo. Loꞌo
chaꞌ nu ꞌin Jesús nu wamsñiwan ni, ndloo
la chaꞌ kanꞌ chaꞌ ꞌin Ndiose. Ni siya kaꞌan
ꞌa chkwan oro kaja ꞌñaan, ja suꞌwa ran siyaꞌ
ti loꞌo ykwiꞌ Jesús. Xa wa mdyii ndalo wan
ꞌin nchga chaꞌ tiꞌí nu ndijin wan, chaꞌmsñi
wan chaꞌ ꞌin Ni, bra kanꞌ tnun ꞌa chaꞌ suꞌwe
nu kaja ꞌwan bra nu tyoꞌo tukwa Jesucristo
tyaan Ni xiyaꞌ; ta Ni ska seꞌen suꞌwe seꞌen
tyiꞌin wan loꞌo Ndiose Sti Ni, laja xaa nu
luwi ꞌa nde seꞌen ndiꞌin Ni.

8 Lye ꞌa nsuꞌwi tiye wan ꞌin Jesús, ni siya
ja ya ñaꞌan wan ꞌin Ni; ni siya ni, ti ji ñaꞌan
wan ꞌin Ni, wa ndyaa ñaꞌan tiꞌ wan ꞌin Ni
chaꞌ luꞌu Ni. Chañi chaꞌ suꞌwe ꞌa nka tiye
wan ni chunꞌ Jesús; kwiꞌ ngwañaꞌan, ja ka
tyii chkwiꞌwannchga chaꞌ suꞌwenunsuꞌwi
tiyewan chaꞌ ꞌin Jesús loꞌoxka tanten. 9Wa
ndiꞌin chaꞌ ꞌwan loꞌo Ni ni, kanꞌ chaꞌ ka
jlyo tiꞌwan chaꞌ chañi kulaa Ni ꞌwan xawa
mdyii chalyuu.

10 Ayman nu ykwiꞌ chaꞌ ꞌin Ndiose loꞌo
ntennungwasꞌni, ytsaꞌ ꞌaneꞌ chaꞌ ꞌinnchga
chaꞌ suꞌwe nu kuꞌni Ndiose chunꞌ ndiꞌin
la, chaꞌ kulaa Ni ꞌin nten chalyuu ꞌin chaꞌ
kuxi; xkwiꞌ chabiyaꞌ ꞌin Ndiose ykwiꞌ neꞌ
chaꞌ kanꞌ, ni siya ja ngwa biyaꞌ suꞌwe tiꞌ
neꞌ, ti ykwiꞌ ti neꞌ kanꞌ, sa ñaꞌan chaꞌ nu
kuꞌni Ndiose chunꞌ ndiꞌin la, sa ñaꞌan bra
nukuꞌniNi chaꞌkanꞌ. 11Tyiꞌi Krixtungwaꞌu
nchga chaꞌ kanꞌ ꞌin neꞌ, sa ñaꞌan nu ka ꞌin
Krixtu nde loo la, sa ñaꞌannu tiꞌí ndiꞌin chaꞌ
tyijin yu lo chalyuu, sa ñaꞌan chaꞌ suꞌwe nu
tlyu ꞌa ka ꞌin yu bra nu tyaa yu nde seꞌen
ndiꞌin Ndiose Sti yu xiyaꞌ. Ti ngwa sꞌni kanꞌ
mnaan ꞌa ayman kanꞌ, sa ñaꞌan ka biyaꞌ tiꞌ
neꞌ ti ka nu ka Krixtu kanꞌ, ni tsan tiyan
yu lo chalyuu. 12 Loꞌo ja ngwa biyaꞌ tiꞌ neꞌ

bra kanꞌ; ska ti chaꞌ ykwiꞌ Ndiose loꞌo neꞌ,
chaꞌ siꞌi ykwiꞌ neꞌ nu ndiꞌin chaꞌ ka biyaꞌ
suꞌwe tiꞌ neꞌ sa ñaꞌan ka chaꞌ kanꞌ nu ndyaa
nde loo la. ꞌWan ni, nu ndijyan chalyuu
chunꞌ ndiꞌin la ꞌin ayman kanꞌ, nchka biyaꞌ
tiꞌ wan ni, chaꞌ wa ynan wan nchga chaꞌ
tnun nu yꞌni Jesucristo. Wa ytsaꞌ ñi ba
chaꞌ kanꞌ ꞌwan; chabiyaꞌ ꞌin Tyiꞌi Ndiose
ngwaꞌu ba chaꞌ kanꞌ ꞌwan, chaꞌ wa nda
Ndiose Tyiꞌi ykwiꞌNimdiyan niꞌ kasiya ꞌwa
lo chalyuu re. Kwiꞌngwañaꞌannchga anga-
jle nu ndiꞌin seꞌen ndiꞌin Ndiose, nchka ꞌa
tiꞌ ka biyaꞌ tiꞌ sa ñaꞌan ngwa nchga chaꞌ ꞌin
Krixtu xa nu yan Ni lo chalyuu.

Nchka tiꞌNdiose chaꞌka luwikasiya ꞌñaan
nchga tsan nu ti ndiꞌian lo chalyuu

13Kanꞌ chaꞌ kuwe chinꞌ tiꞌ wan, chaꞌ tiya
ti tiꞌwan tyiꞌin wan lo chalyuu, chaꞌ nchga
tsan tyiꞌin ta wan ꞌin chaꞌ suꞌwe tnun nu
kuꞌni Ni loꞌo wan bra nu kulaa ji Ni ꞌwan;
ngwañaꞌan ka bra nu tyoꞌo tukwa Jesu-
cristo tyaan Ni xiyaꞌ. 14 Tukwa suꞌwe wan
chaꞌ nu ykwiꞌ Ndiose, chaꞌ ka wan sñiꞌ nu
suꞌwe ꞌa ngiꞌni; ja kuꞌni wan ya ñaꞌan ti
chaꞌ kuxi nu ndiya tiꞌwan, sa ñaꞌan nu yꞌni
wan ti sꞌni, xa nu ja ya ka biyaꞌ tiꞌ wan
chaꞌ suꞌwe nu ngiꞌni Ndiose. 15 Xkwiꞌ luwi
siyaꞌ ti lka Ndiose, xkwiꞌ ñi ꞌa tñan nu ngiꞌni
Ni; kwiꞌ ngwañaꞌan, lka Ni nu nka Xꞌnaan.
Kanꞌ chaꞌ nchka tiꞌ Ni chaꞌ xkwiꞌ luwi ꞌa
ka kasiya ꞌwan, loꞌo xkwiꞌ chaꞌ nu ñi kuꞌni
wan. 16 Kanꞌ chaꞌ ndukwa chaꞌ re lo kityi
ꞌin Ndiose: “Kuꞌni wan chaꞌ ka luwi kasiya
ꞌwan nchga bra, chaꞌ xkwiꞌ luwi ꞌa lkaǎn
siyaꞌ ti” ndukwin Ndiose.

17 Xkwiꞌ ñi ti ngiꞌni biyaꞌ Ni ꞌin nten,
sa ñaꞌan ndyoꞌo chaꞌ suꞌwe nu yꞌni skaa
nten, sañaꞌanndyoꞌo chaꞌkuxi nuyꞌni skaa
nten xa nu mdiꞌin neꞌ lo chalyuu. Kanꞌ
chaꞌ ndiꞌin chaꞌ kutsen wan chinꞌ bra nu
chkwiꞌ wan “Sti ba” loꞌo Ndiose. Ndiꞌin
chaꞌ tukwa wan chaꞌ nu nchkwiꞌ Ndiose
Stian nchga tsan nu tyiꞌin wan lo chalyuu,
chaꞌ xkwiꞌ chaꞌ suꞌwe kuꞌni wan chaꞌ ꞌin
Ni. 18 Wa mdoꞌo laa wan ꞌin nchga chaꞌ
kuxi nu mdiꞌin ꞌwan, kanꞌ chaꞌ ja ndiꞌin ꞌa
chaꞌ kuwe tiꞌwan ꞌin nchga tñannumxnun
ayman kula ꞌñaan ti ngwa sꞌni chaꞌ kuꞌnian.
Ngulo ayman tñan kanꞌ ꞌñaan, ni siya jlyo
tiꞌ neꞌ chaꞌ ja kaja ñaꞌan tyoꞌo laan ꞌin kiꞌya
nu ndiꞌin ꞌñaan ni siya tukwaan nchga chaꞌ

kanꞌ. Wa mda Ndiose liyaꞌ chaꞌ tyoꞌoan
seꞌen luwi; loꞌo siꞌi tñi plata lka chaꞌ kanꞌ,
siꞌi tñi oro lka nu mda Ni, chaꞌ si tñi lka
ran ni, wñuꞌun ran ni siya lo chalyuu ni
ti. 19 Bra nu ngujwi Krixtu lo wsi, ngalu
tnen yu, bra kanꞌmda yu liyaꞌ loo kiꞌya nu
ndiꞌin ꞌñaan, chaꞌ ngwa Krixtu ñaꞌan tiꞌ ska
lomstannu luꞌunu suꞌwe ꞌa, nu luwi ꞌa siyaꞌ
ti; loꞌo tnen Krixtu, kanꞌ lka liyaꞌ nu mstya
Ni chaꞌ kulaa Ni ꞌñaan.

20 Ti kulo bra nu ja ya kwiñan Ndiose
chalyuu, wa jlyo tiꞌNi chaꞌndiꞌin chaꞌ kuꞌni
Krixtu tñan tnunkanꞌ; loꞌokanꞌmdiꞌin taNi
ñaꞌanbra ka chaꞌ kanꞌ. Bra kanꞌ yanKrixtu,
yꞌni yu tñan tnun kanꞌ, chaꞌ ꞌñaan, chaꞌ kaja
chaꞌ suꞌwe kanꞌ ꞌñaan. 21Chunꞌ tñan nu yꞌni
Krixtu, kanꞌ chaꞌ ndyaa ñaꞌan tiꞌ wan ꞌin
Ndiose, chaꞌwa yꞌni Ni chaꞌ ndyuꞌu Krixtu
xiyaꞌ xa wa ngujwi yu. Loꞌo bra kanꞌ mda
Ndiose ska seꞌen suꞌwe seꞌen tyiꞌin Krixtu,
nde seꞌen tlyu seꞌen ndukwa ykwiꞌ Ni. Yꞌni
Krixtu tñan nu tnun kanꞌ, chaꞌ ka xñi wan
chaꞌ ꞌinNdiose, loꞌo kanꞌ ka jlyo tiꞌwan chaꞌ
ka nchga chaꞌnundukwinNi chaꞌ ka chunꞌ
ndiꞌin la.

22 Loꞌo ni, chaꞌ wa ndayaꞌ Tyiꞌi Ndiose
ꞌwan, wa ndukwa wan chaꞌ nu ñi nu
wa ykwiꞌ Ni loꞌoan, kanꞌ chaꞌ nchka luwi
kasiya ꞌwan; loꞌo ni, ka suꞌwe tiye wan
ñaꞌanwan ꞌin taꞌa ntenwan. Tyukwi ti tiye
wan ka suꞌwe tiye wan ñaꞌan wan ꞌin taꞌa
wan sikwa. 23Wa ngula wan xiyaꞌ ni, loꞌo
siꞌi sañaꞌannundlyaan ꞌin jyaꞌaan, chaꞌbra
kanꞌ ndiꞌin chaꞌ kajaan. Nan wa ngwa kwi
kasiya ꞌwan chunꞌ chaꞌ nu ynan wan chaꞌ
nu nchkwiꞌ Ndiose loꞌo wan; kwiꞌ Ndiose
nu nchga bra luꞌu, nu ja ndiꞌin chaꞌ kaja
siyaꞌ ti. 24Kwiꞌ ngwañaꞌan nchkwiꞌ chaꞌ nu
ndukwa lo kityi ꞌin Ndiose re:
Ñaꞌan tiꞌ kixinꞌ, ngwañaꞌan lka nten cha-

lyuu.
Loꞌo nchga nan nu suꞌwe ñaꞌan nu nsuꞌwi

ꞌin nten, lka ran ñaꞌan tiꞌ ska keé nu
nsuꞌwi niꞌ kixinꞌ ti; nganaan kixinꞌ
kanꞌ, bra kanꞌ tsaa tii keé kanꞌ, kityi
ran siyaꞌ ti.

Kwiꞌ ngwañaꞌan lka nten loꞌo nchga chaꞌ
suꞌwe nu nsuꞌwi ꞌin neꞌ lo chalyuu,
suꞌwa ti tyii chaꞌ ꞌin neꞌ loꞌo nchga
chaꞌ suꞌwe ꞌin neꞌ.

25 Loꞌo skaa chaꞌ nu nchkwiꞌ Ndiose ni,
kanun chaꞌ kanꞌnchga bra, ja tsaa tii
chaꞌ kanꞌ siyaꞌ ti.

Ngwañaꞌan ndukwin kityi kanꞌ. Kwiꞌ
ngwañaꞌan chaꞌ suꞌwe nu ꞌin Ndiose nu
ngwaꞌu ba ꞌwan, ja wñuꞌun chaꞌ kanꞌ siyaꞌ
ti.

2
1 Loꞌo ꞌwan ni, ndiꞌin chaꞌ kulaa yaꞌ wan

nchga chaꞌ kuxi nu nsuꞌwi tiye wan ñaꞌan
wan ꞌin taꞌa nten wan: ja kwiñi lyoꞌo wan
ꞌin taꞌa wan, ja xuꞌwi tukwa chaꞌ tiye wan,
ja xitukwi tiꞌwan ꞌin ska nan nu nsuꞌwi ꞌin
taꞌa nten wan, ja chkwiꞌ wan kwentu ꞌin
taꞌa nten wan. 2 Ñaꞌan tiꞌ ska kuwiꞌ kuneꞌ
nu tka ngula ti, ngwañaꞌan lka wan chaꞌ
ꞌin Ndiose, chaꞌ nu ngwa xkanꞌ ti msñiwan
chaꞌ ꞌin Ni. Taꞌa ti ngatiꞌ kuwiꞌ kuneꞌ chaꞌ
ngiteꞌ ꞌa tiꞌ; si ja katiꞌ taꞌa ti, ja kaluu ꞌa yu.
Kwiꞌ ngwañaꞌan ꞌwan, suꞌwe la si lye kuꞌni
wan tñan chaꞌ kuꞌni xaꞌan la wan chaꞌ ꞌin
Ndiose, chaꞌ ñaꞌan tiꞌ styiꞌ, ngwañaꞌan lka
chaꞌ ꞌinNdiose chaꞌ ꞌwan. Ngiꞌni ranchaꞌka
ngula la tiꞌniꞌ kasiya ꞌwan, chaꞌ ka tyoꞌo laa
wan ꞌin chaꞌ kuxi. 3Wa yiꞌo biyaꞌwan chinꞌ
styiꞌ kanꞌ, kanꞌ chaꞌnchka biyaꞌ tiꞌwan chaꞌ
suꞌwe ꞌa nka tiye Xꞌnaan ñaꞌan Ni ꞌñaan.

Krixtu lkañaꞌantiꞌskakeenunsuꞌwikiyaꞌ
naꞌan

4TikwiꞌKrixtununkaXꞌnaanni, ñaꞌan tiꞌ
ska kee nu nsuꞌwi kiyaꞌ naꞌan, ngwañaꞌan
lka yu, ni siya luꞌu ykwiꞌ yu. Ndukwin nten
chalyuu nu nchka tiꞌ kwiñan naꞌan chaꞌ ja
suꞌwe kee kanꞌ; ja ka kuꞌni neꞌ tñan suꞌwe
loꞌo ran, ndukwin neꞌ. Loꞌo ti kwiꞌ Jesús lka
nuwangulo suwiNdiose ꞌin chaꞌka tñan ꞌin
Ni, chaꞌ tyukwa yu nde seꞌen ndukwa kiyaꞌ
chaꞌ, nchga chaꞌ nu ndiꞌin ꞌin Ndiose.
Kanꞌ chaꞌ ndiꞌin chaꞌ sten suꞌwe tiye wan

chaꞌ ꞌin Krixtu kanꞌ, 5 chaꞌ loꞌo wan ka
wan ñaꞌan tiꞌ tyuu chaꞌ tyaꞌ ska naꞌan ꞌin
Ndiose, ni siya ñaꞌan luꞌu ti wan. Bra kanꞌ
xñi Ndiose tyuu kanꞌ, chaꞌ kwiñan Ni ska
naꞌan nu kti ꞌa chaꞌ ꞌin Ni. Ti kwiꞌ ti chaꞌ,
nchga wan lka wan ñaꞌan tiꞌ sti joꞌo nu
luwi ꞌa kasiya ꞌin, chaꞌ ka ꞌwan xtya wan
lomstan tloo Ndiose seꞌen ndukwa Ni nde
niꞌ kwan chunꞌ Jesucristo; lomstan kanꞌ lka
wan, ti ykwiꞌ ti wan, si chañi chaꞌ tyukwi
ti tiye wan nchka tiꞌ wan tukwa wan chaꞌ

nu nchkwiꞌNi. 6Nde ñaꞌan ndukwa chaꞌ lo
kityi ꞌin Ndiose:
Ñaꞌan wan ꞌaan. Wa ngulo suwiǐn ꞌin ska

nten nu ndloo ꞌa chaꞌ ꞌin, ñaꞌan tiꞌ
ska kee tnun nu kaꞌan ꞌa nsuꞌwi lyo,
ndukwin Ni.

Xtyaǎn ꞌin yukanꞌ, chaꞌka yukeenunsuꞌwi
kiyaꞌ naꞌan ꞌñaǎn nde kichen Sión.

Loꞌo nchga nten nu xñi chaꞌ nu chkwiꞌ
yu kanꞌ, ka suꞌwe tiye neꞌ bra kanꞌ;
chañi ꞌa nchga chaꞌ nu nchkwiꞌ yu
kanꞌ.

Ngwañaꞌan lka chaꞌ nu ndukwa lo kityi
kanꞌ.

7 Loꞌo ꞌwan ni, ndloo ꞌa kee kanꞌ chaꞌ
ꞌwan, ꞌwan nu msñi wan chaꞌ ꞌin Ndiose;
kuxi ꞌa chaꞌ ka ꞌin nten nu ja ndyaa ñaꞌan tiꞌ
ꞌin Ndiose siyaꞌ ti. Nde ñaꞌan ndukwa chaꞌ
lo kityi chaꞌ ꞌin kee kanꞌ:
Wa mxkwan yu nu nñan naꞌan kee tnun

kanꞌ ti kulo, chaꞌ ja suꞌwe ñaꞌan kee
kanꞌ, nxkeꞌ tiꞌ yu;

loꞌo ni, wa mjwi tñan nu kuꞌni kee kanꞌ,
chaꞌ nduun ran seꞌen tnun la nchka
chabiyaꞌ ꞌin Ndiose.

8Ndeñaꞌanndukwaxkachaꞌnunchkwiꞌ ꞌin
kee kanꞌ xka seꞌen lo kityi:
Tyukwa kee kanꞌ kiyaꞌ nten, tlyuu neꞌ

tuwiin seꞌen ndijyan neꞌ bra nu
tyukwa kee kiyaꞌ neꞌ.

Ngwañaꞌan ndukwa chaꞌ lo kityi kanꞌ. Wa
mlyuu neꞌ tuwiin chaꞌ ja mdukwa ꞌa neꞌ
chaꞌ nu nchkwiꞌ Ndiose. Yꞌni Ndiose ng-
wañaꞌan chaꞌ ja ka tyaꞌan neꞌ tuwiin nu ñi
ꞌin Ni si ja xñi neꞌ chaꞌ ꞌin Ndiose.

Nten nu ndiꞌin chaꞌ ꞌin loꞌoNdiose
9 ꞌWan ni, wa ngulo suwi Ndiose ꞌwan

chaꞌ ka wan ska ta nten nu ngiꞌni tnun ꞌin
Ni. Lka wan ñaꞌan tiꞌ ska ta sti joꞌo nu
chaꞌ ꞌin Ndiose nu nka ndloo siyaꞌ ti; ñaꞌan
tiꞌ ska ta nten luwi, ngwañaꞌan lka wan,
chaꞌ ka kuꞌni tnun wan ꞌin Ndiose nchga
tsan. Nchkwiꞌ Ni loꞌo wan: “Nten ꞌñaǎn lka
wan” ndukwin Ni. Kanꞌ chaꞌ nchka ꞌa tiꞌ
Ni chaꞌ chkwiꞌ wan loꞌo nchga nten nchga
chaꞌ suꞌwe nu ngiꞌni Ndiose loꞌo wan; wa
ngulaaNi ꞌwan ꞌin chalyuukuxi seꞌen tla ꞌa,
chaꞌ kaja chalyuu kwi ꞌwan nu xaa ꞌa chaꞌ
ꞌin Ndiose. 10Wa lka wan nten ꞌin Ndiose
ni, ni siya jamdiꞌin chaꞌ ꞌwan loꞌoNi siyaꞌ ti
nungwa sꞌni la. Kwiꞌngwañaꞌan,wanchka
biyaꞌ tiꞌ wan ni, chaꞌ nchka tꞌnan ꞌa tiꞌ Ni

ꞌwan, ni siya ti ngwa sꞌni la ja ngwa biyaꞌ
tiꞌwan chaꞌ ꞌin Ndiose siyaꞌ ti.

Ndiꞌian lo chalyuu chaꞌ kuꞌnian nchga
tñan nu nchka tiꞌNdiose chaꞌ kuꞌnian

11 ꞌWan taꞌa suꞌwe ndiꞌian, ndiꞌin chaꞌ
tyiꞌian nde seꞌen ndiꞌin Ndiose nu ndyaa
nde loo la, kanꞌ chaꞌ suꞌwe si tyiꞌian lo
chalyuu sa ñaꞌan si lkaan nten nu mdoꞌo
tijyuꞌ nu ja nsuꞌwi naꞌan tyi nde re. Lye
ꞌa chkwiǐnꞌ loꞌo wan ni, chaꞌ ja kuꞌni wan
ya ñaꞌan ti chaꞌ kuxi nu jñan tiye wan chaꞌ
kuꞌni wan; ja tukwa wan chaꞌ kuxi kanꞌ,
loꞌongwañaꞌan ja ka ꞌin rankuꞌniñuꞌunran
ꞌwan. 12Xkwiꞌ chaꞌ nu ñi kuꞌni wan sikwa;
xkwiꞌ chaꞌ suꞌwe kuꞌni wan tloo nten, nten
nu ja ndyaa ñaꞌan tiꞌ ꞌin Ndiose siyaꞌ ti, chaꞌ
loꞌo neꞌ kanꞌ ka biyaꞌ tiꞌ neꞌ chaꞌ nten suꞌwe
lka wan. Nu ni, nxkeꞌ tiꞌ neꞌ kanꞌ, chaꞌ kuxi
ꞌa nten lka wan, kanꞌ chaꞌ suꞌwe la si xkwiꞌ
chaꞌ suꞌwe kuꞌni wan chaꞌ ñaꞌan nten kanꞌ
ꞌwan; bra kanꞌ kiꞌya neꞌ kanꞌ kwenta chaꞌ
chañi chaꞌ lka wan nten suꞌwe. Loꞌo nten
kanꞌ kuꞌni tnun ꞌin Ndiose tsan nu kuꞌni
biyaꞌNi ꞌin nchga nten bra kanꞌ.

13 Chabiyaꞌ ꞌin Jesucristo nu nka Xꞌnaan
tukwa wan chaꞌ nu nchkwiꞌ nchga nu nka
ndloo, ni siya ree nu nka ndloo la tyukwi
ñaꞌaan nasiyun re, 14 ni siya neꞌ gober-
nador nu nka tñan ꞌin ree kanꞌ. Nu nka
gobernador ni, nda yu nu tiꞌí ꞌin nten nu
ngiꞌni chaꞌ kuxi, loꞌo ngiꞌni tnun yu ꞌin
nchga nten nu ngiꞌni chaꞌ suꞌwe. 15Nchka
tiꞌ Ndiose chaꞌ kuꞌni wan xkwiꞌ chaꞌ suꞌwe,
chaꞌ ja ka chkwiꞌ nten chaꞌ kuxi ꞌwan bra
kanꞌ; ni siya nten nu ja nchka tiꞌ ka biyaꞌ
tiꞌ, ni siya nten nu ja jlyo tiꞌ siyaꞌ ti; ja ska
yaꞌ kaja ñaꞌan xtya neꞌ kanꞌ kiꞌya ꞌwan bra
kanꞌ. 16Nten nu ndiꞌin suꞌwe ti lka wan ni,
kanꞌ chaꞌ suꞌwe si tukwa wan chaꞌ ꞌin nu
nka ndloo ꞌwan lo chalyuu; msu ꞌin Ndiose
lka wan ni, kanꞌ chaꞌ suꞌwe la si kuꞌni wan
tñan nu ꞌin Ndiose sikwa, chaꞌ ka ñaꞌan
xka ta nten chaꞌ ndiꞌin chaꞌ ꞌwan loꞌo Ni.
17Suꞌwesi tukwawanchaꞌnuchkwiꞌnchga
nten. Kwiꞌ ngwañaꞌan, suꞌwe ti ka tiye wan
ñaꞌan wan ꞌin nchga nten nu ndiꞌin chaꞌ
ꞌin loꞌo Krixtu, chaꞌ taꞌa wan lka neꞌ kanꞌ.
Ndiꞌin chaꞌ kutsen wan chinꞌ ꞌin Ndiose,
kwiꞌngwañaꞌanndiꞌin chaꞌkuwe tiꞌwan ꞌin
ree nu nka ndloo siyaꞌ ti lo chalyuu.

Sa ñaꞌan nu ndiꞌin chaꞌ kuꞌni msu loꞌo
xꞌnan yu

18 ꞌWan nu lka wan msu ꞌin nten ni,
tukwa suꞌwe wan tñan nu ndlo xꞌnan wan,
ni siya nduwe tiꞌ xꞌnan wan ꞌwan chunꞌ
suꞌwe nka tiye yu ñaꞌan yu ꞌwan, ni siya ja
nduwe ꞌa tiꞌ yu ꞌwan chunꞌ xaꞌan tiye yu.
19 Suꞌwe ꞌa ngiꞌni ska msu nu lka nten ꞌin
Ndiose, bra nu ndalo ꞌa yu ꞌin xꞌnan yu, ni
siya chen ꞌañaꞌanngiꞌni xꞌnanyu loꞌo yu, ni
siya ska chaꞌ nchka ti tiꞌ xꞌnan yu, ta nu tiꞌí
ꞌin yu. 20Loꞌo bra nu jwiꞌin xꞌnanmsu kanꞌ
ꞌin yu siꞌya ska chaꞌ kuxi nu yꞌni yu, ndiꞌin
chaꞌ talo msu kanꞌ tyijin yu nu tiꞌí. Loꞌo
chabiyaꞌ ꞌin Ndiose ni, suꞌwe ꞌa ngiꞌni ska
msu nu talo ꞌa ꞌin xꞌnan yu bra nu ta xꞌnan
yu nu tiꞌí ꞌin yu chaꞌ nchka ti tiꞌ xꞌnan yu, ni
siya suꞌwe ꞌa ndukwa msu kanꞌ tñan ndlo
xꞌnan yu. 21 Ti bra nu ngulo suwi Ni ꞌwan,
ti bra kanꞌ jlyo tiꞌNi chaꞌngwañaꞌan ta nten
nu tiꞌí ꞌwan, sa ñaꞌan nu mda neꞌ nu tiꞌí ꞌin
Krixtu ti kulo la chaꞌ ꞌwan. Kwiꞌngwañaꞌan
yꞌni Krixtu, chaꞌ kwaꞌu Ni ꞌwan sa ñaꞌan ka
talo wan bra nu ta neꞌ nu tiꞌí ꞌwan. 22 Ja
skakiꞌyamdiꞌin ꞌinKrixtu, ja ska chaꞌkwiñi
ykwiꞌ yu; 23 ni siya kuxi ꞌa ykwiꞌ nten loꞌo
yu, ja ska ꞌachaꞌ tlámxkwenyu ꞌinneꞌ;mda
ꞌa neꞌ nu tiꞌí ꞌin yu, loꞌo jamsinꞌ tiꞌ yu ꞌin neꞌ
bra kanꞌ. Ska ti loꞌo Ndiose Sti yu ykwiꞌ yu
chaꞌ ꞌin chaꞌ kuxi nu ngiꞌni neꞌ loꞌo yu, chaꞌ
ska ti Ndiose lka nu ñi ꞌa ngiꞌni biyaꞌ Ni ꞌin
nten. 24 Ti kwiꞌ Krixtu ngwiꞌya yu nchga
yuweꞌ nu ndiꞌin ꞌñaan. Ska yaꞌ ti mstya
neꞌ ꞌin yu lo wsi chaꞌ kuꞌni tyii kiꞌya nu
ndiꞌin ꞌñaan taꞌaan, chaꞌ tyoꞌo laan ꞌin chaꞌ
kuxi. Kanꞌ chaꞌ ka tyiꞌian lo chalyuu ni chaꞌ
ꞌin Krixtu, chaꞌ ngwañaꞌan xlyaan kuꞌnian
nchga chaꞌ suꞌwe nu nchka tiꞌ Xꞌnaan chaꞌ
kuꞌnian. Chunꞌ nu tiꞌí nu mdijin Krixtu,
kanꞌ chaꞌ tyii nchga chaꞌ kuxi nu nsuꞌwi niꞌ
kasiya ꞌñaan, sa ñaꞌan nu nchkaa ska seꞌen
nu tiꞌí ꞌñaan. 25 Loꞌo ni, ja ndaꞌan yuꞌwi ꞌa
wan, sa ñaꞌan ndaꞌan slyaꞌ nu mnaꞌ yuꞌwi;
nan wa mxitukwi wan ndijyan wan seꞌen
ndiꞌin Xꞌnanwannuñaꞌansiin kasiya ꞌwan.

3
Sa ñaꞌan ndiꞌin chaꞌ tyiꞌin nten loꞌo

kwilyoꞌo neꞌ
1 Kwiꞌ ngwañaꞌan ꞌwan neꞌ kunaꞌan ni,

ndiꞌin chaꞌ tukwa wan chaꞌ nu nchkwiꞌ
kwilyoꞌo wan, chaꞌ nu kiꞌyu nka ndloo ꞌin

nu kunaꞌan, ni siya ti ji kunan nu kiꞌyu
kanꞌ chaꞌ ꞌin Ndiose. Bra nu ñaꞌan kwilyoꞌo
wan nchga chaꞌ suꞌwe nu ngiꞌni wan, bra
kanꞌ xñi yu chaꞌ ꞌin Ndiose, ni siya ja ya
chkwiꞌ wan chaꞌ kanꞌ loꞌo yu. 2 Bra nu
ñaꞌan kwilyoꞌo wan chaꞌ nganan wan chaꞌ
nu nchkwiꞌ yu loꞌo wan, chaꞌ luwi kasiya
ꞌwan, ja chan loꞌo yu kunan yu chaꞌ nu
ñi ꞌin Ndiose bra kanꞌ. 3 Nchga wan neꞌ
kunaꞌan, suꞌwe si kuꞌni xuꞌwewan kichanꞌ
kewan; ni siya ja nꞌni chaꞌ kwiji wan kaꞌan
ꞌa tyempu, kaꞌan ꞌa tñi ꞌwan, chaꞌ kuꞌni
xuꞌwe wan kichanꞌ ke wan. Loꞌo ja ndiꞌin
chaꞌ tyukwi chkwan nskan wan nu kaꞌan
ꞌa ndyuꞌwi lyo, ja ndiꞌin chaꞌ kuꞌ wan teꞌ
nu kaꞌan ꞌa ngaꞌan. Siꞌi teꞌ nchkuꞌ ska
nu kunaꞌan nu ngiꞌni chaꞌ chañi suꞌwe la
ñaꞌan neꞌ. 4 Ndiose ndiya la tiꞌ Ni ꞌin nu
kunaꞌan nu suꞌwe ꞌa nka tiye; nu kunaꞌan
nu ja liyeꞌ tiꞌ, nu kunaꞌan nu ja xaꞌan tiye,
kanꞌ lka nu ndiya la tiꞌ Ni ñaꞌan Ni ꞌin.
Sa ñaꞌan lka ska nan nu suꞌwe ꞌa ñaꞌan,
nu kaꞌan ꞌa ndyuꞌwi lyo, ngwañaꞌan lka
nu kunaꞌan nu ja kuxi ngiꞌni tloo Ndiose.
5 Ja kuxi tiye nu kunaꞌan ayman nu mdiꞌin
chaꞌ ꞌin loꞌo Ndiose nu ngwa sꞌni. Suꞌwe ꞌa
ñaꞌan neꞌ kula kanꞌ, chaꞌ yꞌni tnun neꞌ ꞌin
Ndiose, kwiꞌ ngwañaꞌan mdukwa neꞌ chaꞌ
nu ykwiꞌ kwilyoꞌo neꞌ. 6 Kwiꞌ ngwañaꞌan
yꞌni ayman Sara. Kwiꞌ kanꞌ nu mdukwa
chaꞌ nu ykwiꞌ ayman Abraham nu ngwa
kwilyoꞌo; “Xꞌnaǎn” ykwiꞌ loꞌo yu. Loꞌo ꞌwan
nu kunaꞌan ni, wa lka wan sa ñaꞌan si lka
wan sñiꞌ Sara kanꞌ ni, si xkwiꞌ chaꞌ suꞌwe
kuꞌni wan. Ja ndiꞌin chaꞌ kutsen wan, ja
ndiꞌin chaꞌ kuwe ꞌa tiꞌwan bra kanꞌ.

7 Kwiꞌ ngwañaꞌan ꞌwan yu kiꞌyu, suꞌwe
ti tyiꞌin wan loꞌo kwilyoꞌo wan, ñaꞌansiin
suꞌwe wan ꞌin kwilyoꞌo wan; ni siya kti
la chinꞌ chaꞌ ꞌin neꞌ kunaꞌan, ska nka ti
tyukwaa wan chaꞌ ꞌin Ndiose, chaꞌ wa nda
Ni chalyuu nu ja tsaa tii ꞌa ꞌin taꞌa tyukwaa
wan. Si ngwañaꞌan xkwiꞌ suꞌwe ti kuꞌni
wan, suꞌwe ti tyiꞌin wan naꞌan tyi wan
sikwa; bra kanꞌ ja kaja ꞌa chaꞌ kuxi nu kuꞌni
tukwi ꞌwan chaꞌ chkwiꞌwan loꞌo Ndiose.

Ndiya nu tyijin nu tiꞌí, ni siya xkwiꞌ chaꞌ
suꞌwewa yꞌni

8Nchga wan ni, ndiꞌin chaꞌ ska ti ka tiye
wan loꞌo taꞌa msñi wan chaꞌ ꞌin Krixtu;
ndiꞌin chaꞌ kuwe tiꞌwan ꞌin taꞌawan, ndiꞌin

chaꞌ ñaꞌansiin suꞌwewan ꞌin taꞌawan. Kwiꞌ
ngwañaꞌan, chka tꞌnan tiꞌwan ꞌin taꞌawan,
ja kuꞌni liyeꞌ tiꞌ wan ꞌin neꞌ kanꞌ. 9 Ja kuꞌni
wan chaꞌ kuxi loꞌo taꞌa nten wan, ni siya
ti kulo wa yꞌni neꞌ chaꞌ kuxi loꞌo wan; kwiꞌ
ngwañaꞌan, ja kuꞌni tlá wan ꞌin neꞌ, ni siya
tlá ꞌa ykwiꞌ neꞌ ꞌwan ti kulo. Wa ngulo suwi
Ndiose ꞌwan chaꞌ tayaꞌ Ni ꞌwan, kanꞌ chaꞌ
suꞌwe la si chkwiꞌwan loꞌo Ni chaꞌ tayaꞌ Ni
ꞌin neꞌ kanꞌ, ni siya tlá ꞌa neꞌ. 10Nde ñaꞌan
ndukwa chaꞌ lo kityi ꞌin Ndiose:
Nchga nten nu nchka tiꞌ kaja chalyuu

suꞌwe ꞌin, chaꞌ ka suꞌwe tiye,
ndiꞌin chaꞌ kuꞌni neꞌ kanꞌ kwenta ꞌin neꞌ, ti

ykwiꞌ ti neꞌ, chaꞌ ja chkwiꞌ ꞌa neꞌ chaꞌ
kuxi;

kwiꞌ ngwañaꞌan, ja suꞌwe si chkwiꞌ neꞌ ska
chaꞌ kwiñi.

11 Ndiꞌin chaꞌ kulaa yaꞌ neꞌ kanꞌ ꞌin nchga
chaꞌ kuxi nu ndiꞌin ꞌin neꞌ, chaꞌ ja
kuꞌni ꞌa neꞌ chaꞌ kuxi kanꞌ.

Ndiꞌin chaꞌ kuꞌni neꞌ kanꞌ xkwiꞌ chaꞌ suꞌwe.
Loꞌo kanꞌ ndiꞌin chaꞌ tayaꞌ neꞌ kanꞌ ꞌin taꞌa

ntenneꞌnchga tsan, chunꞌ suꞌwenka
tiye neꞌ ñaꞌan neꞌ ꞌin taꞌa nten neꞌ;
loꞌo ngwañaꞌan, ja ndiꞌin chaꞌ xuun
taꞌa neꞌ kanꞌ bra kanꞌ.

12 Suꞌwe la si ngwañaꞌan kuꞌni neꞌ;
ñaꞌansiin suꞌwe Xꞌnaan ꞌin nten nu
suꞌwe tiye kanꞌ bra kanꞌ,

kunan Ni bra nu chkwiꞌ neꞌ kanꞌ loꞌo Ni;
ni siya kuꞌni tlá Ni ꞌin nten nu xaꞌan
tiye.

Ngwañaꞌan nchkwiꞌ kityi kanꞌ.
13 Ja ndiꞌin chaꞌ kuꞌni nten chaꞌ kuxi loꞌo

wan, si xkwiꞌ chaꞌ suꞌwe kuꞌni wan. 14 Ja
chan tiya bra nu ka tiꞌí tiꞌ neꞌ ꞌwan chunꞌ
ska chaꞌ suꞌwe nu ngiꞌni wan, suꞌwe la si ja
ka xiꞌin tiꞌ wan bra kanꞌ; ja kuwe tiꞌ wan,
ja kutsen wan ꞌin neꞌ kanꞌ. 15 Tyukwi ti
tiye wan kuꞌni tnun wan ꞌin Krixtu, chaꞌ
chañi lkaNiXꞌnaan. Kwiꞌngwañaꞌan, kuwe
chinꞌ tiꞌ wan sa ñaꞌan xkwen wan ꞌin nten
bra nu kunichaꞌ neꞌ ꞌwan ñaꞌan tiꞌ chaꞌ re:
“¿Ni chaꞌ lka ndyaa ñaꞌan ꞌa tiꞌ wan chaꞌ ti
kan Krixtu xiyaꞌ a?” Suꞌwe ti xkwen wan
ꞌin neꞌ kanꞌ, ja chkwiꞌ wan chaꞌ kuxi loꞌo
neꞌ kanꞌ. 16 Xkwiꞌ chaꞌ suꞌwe kuꞌni wan
loꞌo nten sikwa, chaꞌ ka kanun luwi kasiya
ꞌwan; bra kanꞌ ka jyuꞌu tiꞌ neꞌ kwiñi kanꞌ,
kwiꞌ nu nchkwiꞌ kwentu ꞌwan, chunꞌ chaꞌ
suꞌwe nu ngiꞌni wan chaꞌ ꞌin Krixtu. 17 Si

ndiꞌin chaꞌ tyijian nu tiꞌí, suꞌwe la ta neꞌ nu
tiꞌí ꞌñaan chunꞌ ska chaꞌ suꞌwe nu ngiꞌnian,
si ta Ndiose chabiyaꞌ ꞌin neꞌ; si wa yꞌnian
ska chaꞌ kuxi ni, ñi ꞌa ndyoꞌo chaꞌ ta neꞌ nu
tiꞌí ꞌñaan bra kanꞌ.

18 Ngujwi Krixtu siꞌya kiꞌya nu ndiꞌin
ꞌñaan, ni siya luwi siyaꞌ ti kasiya ꞌin yu;
mdijin yunu tiꞌí siꞌyaan, chaꞌkuxi ꞌa tiyean.
Loꞌo ni, ka kalaan seꞌen ndiꞌin Ndiose
chabiyaꞌ ꞌinKrixtu. Skayaꞌ timdaneꞌnu tiꞌí
ꞌin Krixtu, mdyii tñan ꞌin yu lo chalyuu bra
kanꞌ. Yjwi nten ꞌin ñaꞌaan tijyan kunaꞌ Je-
sucristo, loꞌo Tyiꞌi Ndiose yꞌni chaꞌ ndyuꞌu
yu xiyaꞌ. 19 Tyiꞌi Krixtu ngwa nu ndyaa
niꞌ ñaꞌan chkwan seꞌen ndiꞌin ayman nde
lo jwlyaa, chaꞌ chkwiꞌ loꞌo nchga ayman
nu ndiꞌin la kwa. 20 Ja mdukwa ꞌa ayman
kanꞌ chaꞌ nu ykwiꞌ Ndiose nu ngwa sꞌni
bra nu mdiꞌin neꞌ lo chalyuu. Wa yuꞌwi
chinꞌ ayman kanꞌ nu mdiꞌin lo chalyuu
tyempu nu ngwiñan ayman Noé yka naꞌan
kanꞌ. Wa mdiꞌin ta ꞌa Ndiose ꞌin neꞌ kanꞌ
nu ngwa bra kanꞌ, ngwa tiꞌ Ni chaꞌ tukwa
neꞌ kanꞌ chaꞌ ꞌin Ni, loꞌo ja mslyaa ꞌa neꞌ
kanꞌ; kanꞌ chaꞌ snuꞌ ti nten yten niꞌ yka
naꞌan kanꞌ bra nu ngwiꞌya tyoo tlyaa kanꞌ.
21 Sa ñaꞌan nu ngulaa Ni ꞌin neꞌ nu mdiꞌin
niꞌ yka naꞌan kanꞌ lo tyiꞌa nu ngwa sꞌni,
chaꞌ mdukwa neꞌ kanꞌ chaꞌ nu ykwiꞌ Ni;
ngwañaꞌan tyoꞌo laa wan ni, chaꞌ ndukwa
wan chaꞌ nu nchkwiꞌ Ni. Wa ndyaa wan
lo tyiꞌa chaꞌ tyukwatya wan. Siꞌi nan kata
tian chkundyoꞌochaꞌkanꞌ, siꞌi chaꞌkuuꞌku-
naanꞌ, kanꞌ chaꞌndyukwatyaan. Ndendiya
sa ñaꞌan ndyoꞌo chaꞌ kanꞌ: Nan njñaan
ꞌin Ndiose chaꞌ xnun luwi Ni kasiya ꞌñaan
chunꞌ ndyuꞌu Jesucristo xiyaꞌ, kanꞌ chaꞌ
ndyukwatyaan. 22 Wa ndyaa Jesucristo
nde niꞌ kwan, loꞌo ni ndiꞌin yu laꞌa seꞌen
kwin nde seꞌen ndukwa Ndiose. Loꞌo Je-
sucristo, ndloo lka Ni ꞌin nchga angajle
ꞌin Ndiose; lka Ni ndloo ꞌin nchga nu nka
tñan, lkaNindloo ꞌinnchgakwiꞌin suꞌwenu
nchka chinꞌ ꞌin; lka Ni ndloo siyaꞌ ti.

4
Kuꞌnian sa ñaꞌan tñan nu nchka ꞌñaan

chabiyaꞌ ꞌin Ndiose
1Bra nu ndyuꞌwi tiꞌwan sa ñaꞌan mdijin

Krixtu nu tiꞌí lo chalyuu, bra kanꞌ ka ngula
la tiꞌ niꞌ kasiya ꞌwan chaꞌ talo wan bra

nu tyijin wan nu tiꞌí; sa ñaꞌan nu mdalo
Krixtu, kwiꞌ ngwañaꞌan ka talo wan bra
nu tyijin wan nu tiꞌí. Loꞌo ja ka tyijin lyo
chaꞌ kuxi ꞌwan si loꞌo wan tyijin wan nu
tiꞌí ngwañaꞌan. 2 Loꞌo bra kanꞌ chaꞌ kuxi
nu ndiya tiꞌ nten chalyuu, ja ka ꞌa chaꞌ
kanꞌ ndloo ꞌwan tyukwi nu ti ndiꞌin wan
lo chalyuu; xkwiꞌ tñan nu ndiya tiꞌ Ndiose
chaꞌ kuꞌni wan, kanꞌ lka tñan nu kuꞌni wan
ni, chaꞌ ska ti Ndiose ka ndloo ꞌwan ni.
3 Tyempu nu wa mdijin wan, wa yꞌni wan
nchga chaꞌ kuxi sa ñaꞌan nu ndiya tiꞌ nten
nu ja ndiꞌin chaꞌ ꞌin loꞌo Ndiose siyaꞌ ti.
Yaꞌ la sa kwa ti chaꞌ kuxi kuꞌni wan; kanꞌ
chaꞌ ni, ja kuꞌni ꞌa wan chaꞌ chen ñaꞌan loꞌo
taꞌa nten wan, ja kuꞌni ꞌa wan ya ñaꞌan ti
chaꞌ kuxi nu mdiya tiꞌ wan nu ngwa sꞌni;
ja ndiꞌin chaꞌ ka kuꞌwi wan, ja tyijin ta ku
wan, loꞌo koꞌo wan, sa ñaꞌan nu ngiꞌni nten
nu ja nduwe tiꞌ bra nu ndiꞌin neꞌ ska taꞌa; ja
kuꞌni tnun wan ꞌin nkwin joꞌo, chaꞌ chen ꞌa
ñaꞌan chaꞌkanꞌ chaꞌ ꞌinNdiose. 4Yꞌni ꞌawan
chaꞌ kuxi kanꞌ nu ngwa sꞌni kanꞌ; loꞌo ni, ti
kwiꞌ nten nu ngwa taꞌa suꞌwe nsuꞌwi wan
ti sꞌni kanꞌ, nduwe ꞌa tiꞌ neꞌ chaꞌ ja xlyaa
ꞌa wan kuꞌni wan nchga chaꞌ kuxi nu yꞌni
wan bra kanꞌ. Ja nchka biyaꞌ tiꞌ neꞌ, ni chaꞌ
lka ja ngiꞌni ꞌawan ngwañaꞌan ni, kanꞌ chaꞌ
nchkwiꞌneꞌkwentu ꞌwan. 5 Jakuwe tiꞌwan,
ja kaja chaꞌ chkwiꞌneꞌkanꞌ loꞌoNdiose siꞌya
chaꞌ kuxi nu yꞌni neꞌ chalyuu. Loꞌo ndla ti
tiya tsan nu kuꞌni biyaꞌ Ni ꞌin nchga nten,
ni siya ayman, ni siya nten nu ti ndiꞌin lo
chalyuu. 6 Kwiꞌ ngwañaꞌan ayman nu wa
ngujwi sꞌni kanꞌ, nuwa ynan chaꞌ suꞌwe ꞌin
Jesucristo, nten chalyuu ti ngwa neꞌ kanꞌ,
kanꞌ chaꞌngujwineꞌ, sa ñaꞌannundiꞌin chaꞌ
kajanchganten; loꞌokuꞌniTyiꞌiNdiose chaꞌ
tyuꞌuneꞌ kanꞌ xiyaꞌ, chaꞌ kaja chalyuu nu ja
tsaa tii ꞌa ꞌin neꞌ kanꞌ, chaꞌwamsñi neꞌ chaꞌ
ꞌin Jesús.

7Wa tyii ti chaꞌ ꞌin nchga nan nu nsuꞌwi
lo chalyuu; kanꞌ chaꞌ suꞌwe la si kuꞌni wan
kwenta ꞌwan, ti ykwiꞌ ti wan, chaꞌ tiya
ti tiꞌ tyiꞌin wan lo chalyuu chaꞌ ka kuꞌni
wan chaꞌ suꞌwe, chaꞌ taꞌa ti ka chkwiꞌ wan
loꞌo Ndiose. 8 Tñan nu ndloo ꞌa chaꞌ kuꞌni
wan ni, ndiꞌin chaꞌ xkwiꞌ ka suꞌwe ka tiye
wan ñaꞌan wan ꞌin taꞌa nten wan. Si ng-
wañaꞌan nka tiyean ñaꞌaan ꞌin taꞌaan, bra
kanꞌ kuꞌnian chaꞌ tlyu tiꞌ ꞌin taꞌaan bra nu

ndiya chaꞌ kuxi nu yꞌni taꞌaan loꞌoan. 9 Ta
wan naꞌan tyi wan tyiꞌin taꞌa nten wan,
loꞌo ta wan nan ku neꞌ bra nu tiyan neꞌ
seꞌen ndiꞌin wan; ja chkwiꞌ wan chaꞌ tiꞌí
ꞌin taꞌa wan chunꞌ mdiyan neꞌ seꞌen ndiꞌin
wan. 10 Xuꞌwe ti mda Ndiose sa ñaꞌan
kuꞌni skaa wan ska tñan suꞌwe, taꞌa wan
nu msñi wan chaꞌ ꞌin Jesús. Sa ñaꞌan nu
mdayaꞌNi ꞌñaan chaꞌ chka tꞌnan tianꞌ ꞌin taꞌa
ntean, kwiꞌ ngwañaꞌan ndiꞌin chaꞌ tayaanꞌ
ꞌin neꞌ xa nu kuꞌnian tñan nu nda Ni chaꞌ
kuꞌnian kwenta skaan. 11 Kwaꞌu wan chaꞌ
ꞌin Ndiose ꞌin nten, si kanꞌ lka tñan nu wa
nda Ni ꞌwan chaꞌ kuꞌni wan; kwaꞌu wan
nchga chaꞌ nu nchka tiꞌ Ni chkwiꞌ Ni loꞌo
neꞌ. Kwiꞌngwañaꞌan, tayaꞌwan ꞌin taꞌanten
wan loꞌo tyukwi jwersa nu nda Ni ꞌwan,
si kanꞌ lka tñan nu wa nda Ni ꞌwan chaꞌ
kuꞌni wan. Bra nu ñaꞌan nten chaꞌ suꞌwe
nu ngiꞌni wan, bra kanꞌ kuꞌni tnun neꞌ ꞌin
Ndiose chabiyaꞌ ꞌin Jesucristo. Loꞌo bra
kanꞌ ja tsaa tii ꞌa chaꞌ kuꞌni tnun nten ꞌin
Krixtu kanꞌ, chaꞌ Krixtu lka ndloo siyaꞌ ti.
Ngwañaꞌan ka sikwa.

Nten nu ndiꞌin chaꞌ ꞌin loꞌo Jesucristo
ndiꞌin chaꞌ tyijin neꞌ nu tiꞌí

12 ꞌWan taꞌa suꞌwe ndiꞌian, ni siya lye ꞌa
tiꞌí tiꞌ nten ꞌwan, ñaꞌan tiꞌ si nsuꞌwi wan
nchkin wan lo kiiꞌ, ja kuwe ꞌa tiꞌ wan; ja
suꞌwe si tyaꞌan ꞌa chaꞌ tiye wan bra kanꞌ,
ñaꞌan tiꞌ si nu ja ndiꞌin chaꞌ tyijin wan nu
tiꞌí, nxkeꞌ tiꞌ wan. Ngwa ti ñaꞌan ka biyaꞌ
tiꞌ Ndiose si chañi chaꞌ ndiꞌin chaꞌ ꞌwan
loꞌo Ni, o ta si chaꞌ kwiñi kanꞌ. 13 Tyaa
yuꞌwi tiꞌ wan sa ñaꞌan nu tiꞌí tiꞌ nten ꞌin
Krixtu, loꞌo bra kanꞌ ka suꞌwe tiyewan chaꞌ
ngwañaꞌan tiꞌí tiꞌ nten ꞌwan ni. Tnun ꞌa
nchka Krixtu kwenta ꞌin Ndiose, loꞌo lye ꞌa
xuꞌwi xaa ꞌin Ni bra nu kan Krixtu xiyaꞌ
chunꞌ ndiꞌin la; bra kanꞌ ka suꞌwe la tiye
wan. 14 Bra nu chkwiꞌ nten chaꞌ tiꞌí ꞌwan
chunꞌ nu lka wan nten ꞌin Krixtu, ka suꞌwe
tiye wan chaꞌ ndiꞌin Tyiꞌi Ndiose loꞌo wan,
kwiꞌ ngwañaꞌan tnun ꞌa chaꞌ suꞌwe ndiꞌin
ꞌin Ndiose. Nchkwiꞌ neꞌ kanꞌ chaꞌ kuxi ꞌin
Ndiose; ꞌwan ni, suꞌwe ꞌa ngiꞌni tnun wan
ꞌin Ni. 15 Ja suꞌwe siyaꞌ ti si kuꞌni wan chaꞌ
kuxi. Ndiꞌin ꞌa chaꞌ tyijin nten nu tiꞌí xa
wa yꞌni neꞌ chaꞌ kuxi; bra wa yjwi neꞌ ꞌin
taꞌa nten neꞌ, brawa yꞌni neꞌ kunan nan nu
nsuꞌwi ꞌin taꞌa nten neꞌ, xa wa yꞌni neꞌ xka
lo chaꞌ kuxi nu ja nsuꞌwi chabiyaꞌ kuꞌni neꞌ,

xa nu nxuun neꞌ loꞌo neꞌ nu nka ndloo, ñi ꞌa
si tyijin neꞌ kanꞌ nu tiꞌí. 16 ꞌWan ni, ja ndiꞌin
chaꞌ ka jyuꞌu tiꞌ wan si ta neꞌ nu tiꞌí ꞌwan
chaꞌ lkawan nten ꞌin Jesucristo; kuꞌni tnun
wan ꞌinNdiose chaꞌngwañaꞌannchka ꞌwan
bra kanꞌ.

17 Wa ndiya bra chaꞌ tyisnan Ndiose
kuꞌni biyaꞌ Ni ꞌin nchga nten; kulo tyisnan
Ni loꞌo nten nu ndiꞌin chaꞌ ꞌin loꞌo Ni; kanꞌ
chaꞌ si tyijian chinꞌ nu tiꞌí ni, bra nu tka
mdyisnan ti nchka biyaꞌ ꞌin nten, kanꞌ ka
biyaꞌ tianꞌ chaꞌ tnun la chaꞌ ka bra nu ta Ni
nu tiꞌí ꞌinntenkuxi chunꞌndiꞌin la. Brakanꞌ
ta Ni nu tiꞌí ꞌin nten nu ja xlyaa tukwa chaꞌ
suꞌwe ꞌin Ndiose. 18 Tukwi ꞌa chaꞌ tyoꞌo laa
nten nu ngiꞌni chaꞌ suꞌwe ti; nten xaꞌan ni,
kwiꞌ nten nu ndiꞌin chaꞌ kuxi ꞌin, tyii chaꞌ
ꞌin neꞌ kanꞌ siyaꞌ ti. 19Ndijin wan chinꞌ nu
tiꞌí ni chabiyaꞌ ꞌin Ndiose. Wa jlyo tiꞌ Ni
chaꞌ kanꞌ, loꞌo ja kulaa yaꞌ Ni ꞌñaan si ng-
wañaꞌan. Ndiꞌin chaꞌ ti kuꞌnian xkwiꞌ chaꞌ
suꞌwe, chaꞌñaꞌan ti xñian chaꞌ ꞌin Ndiose nu
mñan nchga lo nan, ni siya tyijian nu tiꞌí;
chañi chaꞌ ñaꞌansiin Ni ꞌñaan bra kanꞌ.

5
Chaꞌ nu nchkwiꞌ Tyu loꞌo nten taꞌa msñi

yu chaꞌ ꞌin Jesucristo
1 Ska yu kula nu nka ndloo lkaǎn, loꞌo ni,

nchka tiǎnꞌ chkwiǐnꞌ ska chaꞌ loꞌo wan yu
kula taꞌaan. Loꞌoǔn, wa naꞌaǎn ꞌin Krixtu
bra nu mda neꞌ nu tiꞌí ꞌin yu, kanꞌ chaꞌ jlyo
tiǎnꞌ chaꞌ suꞌwa ti tyiꞌian taꞌaan nde seꞌen
ndiꞌin Ndiose, chaꞌ ñaꞌaan chaꞌ tnun nu ka
nde kwa bra kanꞌ. 2 Ndiꞌin chaꞌ ñaꞌansiin
suꞌwe wan ꞌin taꞌa wan, ska ta taꞌa wan
nu ndiꞌin ska kichen seꞌen lka wan ndloo
ꞌin neꞌ. Sa ñaꞌan ngiꞌni slyaꞌ, ngwañaꞌan
ngiꞌni neꞌ kanꞌ; ñaꞌan tiꞌ nten nu ñaꞌansiin
ꞌin slyaꞌ, kwiꞌ ngwañaꞌan lkaan, yu kula
taꞌaan. Ndiꞌin chaꞌ tayaanꞌ ꞌin taꞌaan chaꞌ
kanun tsaa chaꞌ ꞌin Krixtu niꞌ kasiya ꞌin
neꞌ. Tyukwi ti tiye wan kuꞌni wan tñan
kanꞌ, chaꞌ ngwañaꞌan nchka tiꞌ Ndiose chaꞌ
kuꞌnian; ja ndiꞌin chaꞌ tatsaa taꞌawan ꞌwan
chaꞌ kuꞌni wan tñan kanꞌ. Kwiꞌ ngwañaꞌan,
ja suꞌwe si kaꞌan ꞌa liyaꞌ xñi wan ꞌin neꞌ
chaꞌ kuꞌniwan tñan kanꞌ, suꞌwe la si tyukwi
ti tiye wan kuꞌni wan tñan kanꞌ chaꞌ ꞌin
Ndiose. 3 Ja lka wan xꞌnan taꞌa wan, kanꞌ
chaꞌ suꞌwetikuꞌniwanseꞌenndiꞌinneꞌ, chaꞌ
ka biyaꞌ tiꞌ xka ta taꞌa wan sa ñaꞌan ndiꞌin

chaꞌ kuꞌni neꞌ lo chalyuu. 4 Loꞌo bra nu
tyaan Xꞌnaan nu nka ndloo la ti, ta Ni nu
suꞌwe nu kaja ꞌwan bra kanꞌ. Ja tsaa tii ꞌa
siyaꞌ ti nu suꞌwe nu ta Ni ꞌñaan taꞌaan nu
lkaan tñan chaꞌ ñaꞌansiin ꞌin ska ta nten ꞌin
Ni; siꞌi ñaꞌan tiꞌ liyaꞌ nu kaja ꞌñaan xa wa
yꞌnian ska tñan lo chalyuu, kanꞌ nu bra ti
tyii chaꞌ ꞌin ran.

5 Kwiꞌ ngwañaꞌan ꞌwan yu kuneꞌ, chk-
wiǐnꞌ ska chaꞌ loꞌo wan. Tukwa wan nchga
chaꞌ nu chkwiꞌ yu kula nu nka ndloo ꞌwan.
Loꞌo ngwañaꞌan, ndiꞌin chaꞌ tayaꞌ wan ꞌin
taꞌa nten wan; ja suꞌwe si kuꞌni siyeꞌ wan
loꞌo neꞌ kanꞌ. Nde ndiya ska chaꞌ nu
ndukwa lo kityi ꞌin Ndiose:
Ñaꞌan tiꞌí Ndiose ꞌin nten nungiꞌni siyeꞌ loꞌo

taꞌa nten, loꞌo tayaꞌ ꞌa Ni ꞌin nten nu
ja nchkwiꞌ chaꞌ tnun loꞌo taꞌa nten.

6 Kanꞌ chaꞌ tukwa wan chaꞌ nu nchkwiꞌ
Ndiose nunka ndloo la ti, chaꞌ ja kuꞌni siyeꞌ
wan loꞌo taꞌa nten wan; wa jlyo tiꞌ Ndiose
ni tsan lka nu kuꞌni Ni chaꞌ ka tnun la chaꞌ
ꞌwan. 7Katsaꞌwan ꞌinNdiosenchga chaꞌnu
ndaꞌan tiye wan, loꞌo bra kanꞌ kuꞌni Ni chaꞌ
ja kuwe ꞌa tiꞌwan ꞌin chaꞌkanꞌ. Chañi ꞌachaꞌ
nduwe ꞌa tiꞌNi ꞌwan.

8 ¡Chaꞌ tiya ti tiꞌwantyiꞌinwan lochalyuu!
Ja kajaꞌwan, chaꞌ ykwiꞌ kuneꞌ xaꞌan lka nu
nxuun loꞌo wan, ngwañaꞌan kwiꞌ seꞌen ꞌa
nduun yu kanꞌ seꞌen ndiꞌin wan. Ñaꞌan tiꞌ
ska kwichi nu tlá ꞌa nu ndaꞌan naan ꞌin ska
nten chaꞌ ku, kwiꞌ ngwañaꞌan sa ti ndaꞌan
kuneꞌ xaꞌan kanꞌ tyukwi ñaꞌaan chalyuu.
9 Xñi suꞌwe wan chaꞌ ꞌin Ndiose chaꞌ ka
ngula la tiꞌ niꞌ kasiya ꞌwan; bra kanꞌ ja
ndiꞌin chaꞌ ta wan chabiyaꞌ tyijin lyo kuneꞌ
xaꞌan ꞌwan. Kwiꞌ ngwañaꞌan ka jlyo tianꞌ
chaꞌ ska ti biyaꞌ ndijin taꞌaan nu tiꞌí tyukwi
ñaꞌaan chalyuu. 10 Chinꞌ ti tsan ti tyijin
wan nu tiꞌí ni. Xa wa mdyii tsan nu tyijin
wan nu tiꞌí, bra kanꞌ kuꞌni Ndiose chaꞌ ka
suꞌwe wan, kuꞌni Ni chaꞌ ka ngula la tiꞌ niꞌ
kasiya ꞌwan xiyaꞌ; ta Ni jwersa ꞌwan, chaꞌ
xkwiꞌ suꞌwe ꞌa ngiꞌni Ni loꞌoan. Chabiyaꞌ
ꞌin Krixtu wa ngulo suwi Ni ꞌñaan chaꞌ ka
tyiꞌian nde seꞌen tnun seꞌenndiꞌin ykwiꞌNi.
11Loꞌo ja tsaa tii ꞌa tsannukuꞌniin tnuan ꞌin
Ndiosendekwabrakanꞌ, chaꞌnkaNindloo
la ti. Kwiꞌ ngwañaꞌan ka sikwa.

Mdyii ykwiꞌ Tyu loꞌo neꞌ

12 Jlyo tiǎnꞌ chaꞌ suꞌwe ꞌa msñi Silvano
taꞌaan chaꞌ ꞌin Xꞌnaan; yu kanꞌ lka nu lye
ꞌamdayaꞌ ꞌñaǎn chaꞌngwaꞌanbakityi xuwe
rechaꞌ tsaa seꞌenndiꞌinwan. Loꞌoni, nchka
tiǎnꞌ chaꞌkangula la tiꞌniꞌkasiya ꞌwan, chaꞌ
chañi chaꞌ tnun ꞌa chaꞌ suꞌwe ngiꞌni Ndiose
loꞌoan. Jlyo tiǎnꞌ chaꞌ kanꞌ, kwiꞌ ngwañaꞌan
suꞌwe ꞌa si loꞌowan tyuꞌwi tiꞌwan chaꞌ kanꞌ,
sa ñaꞌan lka chaꞌ nu ndayaꞌ Ni ꞌñaan nchga
tsan.

13 Tyukwi ska ta nten ꞌin Jesucristo nu
ndiꞌin nde Babilonia re nchka tiꞌneꞌ chkwiꞌ
suꞌwe ti neꞌ loꞌo wan. Taꞌaan lka neꞌ kanꞌ,
chaꞌ loꞌo ngulo suwi Ndiose ꞌin neꞌ chaꞌ ka
neꞌ kanꞌ nten ꞌin Ni. “Suꞌwe ti tyiꞌin wan”
ndukwin Marku ꞌwan, kwiꞌ Marku nu lka
ñaꞌan tiꞌ ska sñiěnꞌ. 14 Chkwiꞌ suꞌwe wan
loꞌo nchga taꞌawan; xñiwan ynin taꞌawan
tyukwi ti tiye wan, chaꞌ chañi suꞌwe ꞌa nka
tiyean ñaꞌaan ꞌin taꞌaan.
Ti kwiꞌNi kuꞌniNi chaꞌ tiin ti tyiꞌin kasiya

ꞌin nchga wan nu ndiꞌin chaꞌ ꞌwan loꞌo
Krixtu.

Xka kityi nu ngwaꞌan Tyu,
nu ndyaa seꞌen ndiꞌin
nten ꞌin Jesucristo nu

ndiꞌin tijyuꞌ
1 Tyu Simón lkaǎn; ngiꞌniǐn tñan ꞌin Je-

sucristo, chaꞌ wa ngulo suwi Ni ꞌñaǎn chaꞌ
tsaꞌaǎn chkwiǐnꞌ chaꞌ suꞌwe ꞌin Krixtu loꞌo
neꞌ tyun kichen tijyuꞌ. Loꞌo ni, ndaꞌaǎn
kityi re chaꞌ tsaa seꞌenndiꞌinnchgantennu
msñi chaꞌ ꞌin Ndiose, ti kwiꞌ sa ñaꞌan chaꞌ
nu msñian taꞌaan. Xkwiꞌ chaꞌ nu ñi ngiꞌni
Ndiose Xꞌnaan, ti kwiꞌ Jesucristo nu ngulaa
ꞌñaan ꞌin chaꞌ kuxi lka Ni; kanꞌ chaꞌ suꞌwa
ti lkaan taꞌaan chabiyaꞌ ꞌin Ndiose, suꞌwe ꞌa
nchka ꞌñaan taꞌaan chunꞌ wa ndyaa ñaꞌan
tianꞌ ꞌin Ni.

2 Wa nchka biyaꞌ suꞌwe tiꞌ wan chaꞌ ꞌin
Ndiose, kwiꞌngwañaꞌannchkabiyaꞌ tiꞌwan
chaꞌ ꞌin Jesús nu nka Xꞌnaan; kanꞌ chaꞌ
nchka tiǎnꞌ chaꞌ ti kuꞌni Ni chaꞌ suꞌwe loꞌo
wan nchga tsan, chaꞌ ti kuꞌni Ni chaꞌ tiin ti
tyiꞌin niꞌ kasiya ꞌwan nchga bra.

Sa ñaꞌan nu ndiꞌin chaꞌ ka ska nten ꞌin
Jesucristo

3Wa nda Ndiose chabiyaꞌ ꞌñaan chaꞌ kaja
chalyuu nu ja tsaa tii ꞌa ꞌñaan; kwiꞌ ng-
wañaꞌan, wa nda Ni chabiyaꞌ ꞌñaan chaꞌ
tyiꞌian lo chalyuu sa ñaꞌan nu nchka tiꞌ Ni
chaꞌ tyiꞌin nten ꞌin Ni; kanꞌ lka chaꞌ nu
nchka ꞌñaan ni, chaꞌ ndayaꞌ Ni ꞌñaan. Wa
ngulo suwi Ni ꞌñaan, wa nda Ni chabiyaꞌ
ꞌñaan chaꞌ xuꞌwi lyoan ꞌin Ni; kwiꞌ ng-
wañaꞌan,wangwabiyaꞌ tianꞌ chaꞌ ja nsuꞌwi
ꞌa xka nu tnun la chaꞌ ꞌin, ja nsuꞌwi ꞌa xka
nu nchka la ꞌin. 4 Tlyu ꞌa nka Ndiose, kwiꞌ
ngwañaꞌan nchka ꞌin Ni kuꞌni Ni nchga lo
tñan. Wa jlyo tianꞌ chaꞌ xkwiꞌ chaꞌ nu ñi
lka chaꞌ nu nchkwiꞌ Ni. Kwiꞌ ngwañaꞌan,
ndiꞌin taan chaꞌ kaja chaꞌ xuꞌwe tnun ꞌñaan,
nu wa ytsaꞌ Ni ꞌñaan chaꞌ kaja ꞌñaan. Wa
ngulaaNi ꞌñaan ꞌin chaꞌkuxinundiꞌin ꞌñaan,
chaꞌ ja tyijin lyo chaꞌ kuxi kanꞌ ꞌñaan; nchga
chaꞌ kuxi nu ndiya ꞌa tianꞌ, kanꞌ lka nu yꞌni
ñuꞌun ꞌñaan seꞌen ndiꞌian lo chalyuu. Loꞌo
ni, ngiꞌni Ni chaꞌ xlyaan kuꞌnian nchga lo
chaꞌ suꞌwe, sa ñaꞌan nu nchka tiꞌ Ni chaꞌ
kuꞌnian. 5 Kanꞌ chaꞌ tyukwi ti tiye wan,

loꞌo tyukwi jwersa ꞌwan, kuꞌni wan xkwiꞌ
chaꞌ suꞌwe kanꞌ, chaꞌ katsaꞌ wan ꞌin xka ta
nten chaꞌ chañi chaꞌ wa msñi wan chaꞌ ꞌin
Jesucristo. Kwiꞌ ngwañaꞌan, ndiꞌin chaꞌ ka
biyaꞌ la tiꞌwan nchga chaꞌ, sa ñaꞌan chaꞌ nu
ndiya la tiꞌ Ndiose. 6 Ndiꞌin chaꞌ ka biyaꞌ
la tiꞌ wan sa ñaꞌan ndiꞌin chaꞌ ꞌin Ndiose;
bra kanꞌ ka kuꞌni suꞌwe wan kwenta ꞌwan,
ti ykwiꞌ ti wan, chaꞌ ja tyijin lyo ya ñaꞌan
ti chaꞌ kuxi ꞌwan. Si ka kuꞌni suꞌwe wan
kwenta ꞌwan, ti ykwiꞌ ti wan, bra kanꞌ talo
ꞌa wan ni siya ndiꞌin ꞌa chaꞌ kuxi seꞌen
ndiꞌin wan. Si ndalo ꞌa wan ꞌin chaꞌ kuxi
kanꞌ, bra kanꞌ ka tyiꞌin wan sa ñaꞌan nu
nchka tiꞌNdiose chaꞌ tyiꞌinwan lo chalyuu.
7 Si ngwañaꞌan nchka tiꞌ wan tyiꞌin wan lo
chalyuu, bra kanꞌ ndiꞌin chaꞌ chka tꞌnan tiꞌ
wan ꞌin taꞌa nten wan; ndiꞌin chaꞌ suꞌwe ti
xuꞌwi tiye wan ñaꞌan wan ꞌin nchga nten.

8 Bra nu kuꞌni wan nchga lo tñan kanꞌ
tyukwi tyempu nu ndiꞌin wan lo chalyuu,
bra kanꞌ ka biyaꞌ la tiꞌ wan sa ñaꞌan ndiꞌin
nchga chaꞌ ꞌin Jesucristo nu nka Xꞌnaan.
Ja ka ndaja tiꞌ wan sikwa, chaꞌ suꞌwe ꞌa
kunanjoꞌowan ꞌinNdiosebrakanꞌ. 9Branu
ja kuꞌni wan chaꞌ kanꞌ, loꞌo ja ndiꞌin suꞌwe
wan bra kanꞌ, wa lka wan ñaꞌan tiꞌ ska nu
kwityiinꞌ nu ndukunꞌ kiloo, ti ykwiꞌ ti. Ja
nchka tiꞌ yu kwityiinꞌ kanꞌ tyuꞌwi tiꞌ yu sa
ñaꞌan nu yꞌni luwi Ndiose kasiya ꞌin yu, bra
nu yꞌni tyii Ni chaꞌ kuxi nu ndiꞌin niꞌ kasiya
ꞌin yu. 10 Kanꞌ chaꞌ ti kuꞌni la wan nchga
chaꞌ suꞌwe kanꞌ, sa ñaꞌan chaꞌ ngwaꞌaǎn lo
kityi ti kulo; kwiꞌ ngwañaꞌan, tyuꞌwi la tiꞌ
wan chaꞌwa ngulo suwi Ndiose ꞌwan, chaꞌ
ka wan nten ꞌin Ni. Loꞌo bra kanꞌ ja ndiꞌin
chaꞌ kanaꞌ kasiya ꞌwan, si ngwañaꞌan kuꞌni
wan nchga lo chaꞌ suꞌwe kanꞌ. 11 Kanꞌ ka
tyaꞌan suꞌwe la wan tuwiin ꞌin Ndiose bra
kanꞌ. Jesucristo, Xꞌnaan nu nka ndloo la
ꞌwan, ti kwiꞌ lka nu ngulaa ꞌñaan ꞌin nchga
chaꞌ kuxi. Loꞌo ja tsaa tii ꞌa tsan chaꞌ ka
Ni ndloo la. Bra kanꞌ suꞌwe ti stean seꞌen
ndiꞌin Ndiose nde niꞌ kwan.

12 Ti tyun yaꞌ nka tiyeěn chkwiǐnꞌ loꞌo
wan chaꞌ ꞌin nchga chaꞌ nu ñi ꞌin Ndiose,
ni siya wa jlyo tiꞌ wan chaꞌ kanꞌ. Loꞌo ng-
wañaꞌan, jlyo tiǎnꞌ chaꞌwamsñi suꞌwewan
nchga chaꞌ nu ngwaꞌaǎn lo kityi. 13Laja nu
ti luꞌuǔn, kuꞌniǐn chaꞌ ja kjlyaa tiꞌwan chaꞌ
nu ñi kanꞌ. Suꞌwe la si kuꞌniǐn ngwañaꞌan,
nxkeꞌ tiǎnꞌ, 14 chaꞌ ndii tiǎnꞌ chaꞌ wa tyii ti

chaꞌ ꞌñaǎn lo chalyuu; wa ytsaꞌ Jesucristo
nunkaXꞌnaan ꞌñaǎn chaꞌwandla ti kajaǎn.
15 Kanꞌ chaꞌ kuꞌniǐn chaꞌ kanun chaꞌ kanꞌ
loꞌo wan, chaꞌ ka tyuꞌwi tiꞌ wan chaꞌ suꞌwe
nu ndiꞌin ꞌin Jesucristo nchga tsan, ni siya
wa ngujwiǐn.

Ntennuwanaꞌanchaꞌ tnun ꞌanundiꞌin ꞌin
Jesucristo

16 Siꞌi kwentu, siꞌi chaꞌ ngwiꞌya ke ti ba
lka chaꞌ nu ykwiꞌ ba loꞌo wan, bra nu ytsaꞌ
ba ꞌwan chaꞌ tnun ꞌa chaꞌ ka ꞌin Xꞌnaan
Jesucristo bra nu tyaan Ni xiyaꞌ. Ykwiꞌ
bare wa naꞌan ba ꞌin Jesús chaꞌ tnun ꞌa chaꞌ
ndiꞌin ꞌin yu. 17 Wa yꞌni tnun Ndiose Sti
Jesús ꞌin yu, loꞌo ndyuwi ꞌa tyukwi ñaꞌaan
Jesús loꞌo xaa ꞌin Ndiose bra kanꞌ. Ni siya ja
naꞌan ba ꞌin Ndiose nu nka ndloo ꞌin nchga
xꞌnan chalyuu, jlyo tiꞌ ba chaꞌ mdiꞌin Ni
kwiꞌ seꞌen ti tsan kanꞌ, chaꞌ bra kanꞌ ynan
ba chaꞌ nu ykwiꞌ Ni loꞌo nten: “Nu nde lka
Sñiěnꞌ nu ndiya ꞌa tiǎnꞌ. Suꞌwe ꞌa nka tiyeěn
naꞌaǎn ꞌin yu” ndukwin Ni. 18 Ykwiꞌ bare
wa ynan ba chaꞌnu ykwiꞌ Tyiꞌi Ni numdoꞌo
nde niꞌ kwan, chaꞌ loꞌo bare mdiꞌin ba lo
kiꞌya kanꞌ nu ngwa tsan kanꞌ.

19Ngwañaꞌan ka biyaꞌ tianꞌ chaꞌ ñi ꞌa lka
nchga chaꞌ nu ykwiꞌ ayman nu ykwiꞌ chaꞌ
ꞌin Ndiose loꞌo nten nu ngwa sꞌni. Suꞌwe la
si tukwaan chaꞌ kanꞌ, chaꞌ ñaꞌan tiꞌ ska xaa
luwi nu suꞌwe ꞌa njyiꞌin la seꞌen tla ꞌa, kwiꞌ
ngwañaꞌan lka chaꞌ ꞌin Jesús kanꞌ. Kwaꞌu
xaa kanꞌ tuwiin suꞌwe seꞌen tsaan bra wa
kiꞌya ti xaa xawamdiya tsankanꞌ. Bra kanꞌ
tyoꞌo tukwa ska kwi kulasiin tnun ñaꞌan tiꞌ
nu ndyukwa xa wa kiꞌya ti xaa; kanꞌ lka
ñaꞌan tiꞌ Krixtu, chaꞌ nda yu xaa nu xuꞌwi
niꞌ kasiya ꞌñaan. 20 Ndiꞌin chaꞌ ka biyaꞌ tiꞌ
wan chaꞌ ja tukwin ka ꞌin kwaꞌu chaꞌ ꞌin ti
ykwiꞌ ti ꞌinnten, sañaꞌannundyoꞌoskachaꞌ
nu ngwaꞌan ayman ꞌñaan lo kityi ꞌin Ndiose
nu ngwa sꞌni. Ska ti si tayaꞌ Tyiꞌi Ndiose ꞌin
neꞌ chaꞌ ka biyaꞌ suꞌwe tiꞌ neꞌ, bra kanꞌ ka
kwaꞌu neꞌ chaꞌ kanꞌ ꞌin xka ta nten chabiyaꞌ
ꞌin Ndiose. 21 Nchga nten nu ykwiꞌ chaꞌ
ꞌin Ndiose loꞌo nten nu ngwa sꞌni, ja ykwiꞌ
neꞌ ya ñaꞌan ti chaꞌ nu ndiya ti tiꞌ neꞌ, bra
nu ykwiꞌ neꞌ chabiyaꞌ ꞌin Ni; xkwiꞌ chaꞌ nu
ngwaꞌu Tyiꞌi ykwiꞌ Ni ꞌin neꞌ kanꞌ, kanꞌ lka
chaꞌ nu ykwiꞌ neꞌ chabiyaꞌ ꞌin Ni.

2
Nten nu nduꞌu chaꞌ kwiñi

1Wa yuꞌwi chinꞌ yu kwiñi nu mdiꞌin laja
neꞌ Israel nu ngwa sꞌni; chaꞌ ꞌin Ndiose
nchkwiꞌ ba, ndukwin yu kwiñi kanꞌ. Kwiꞌ
ngwañaꞌan, ti kan lantenkwiñi seꞌenndiꞌin
wan ni; mnan ti kwaꞌu yu kwiñi kanꞌ ꞌwan
nchga chaꞌ nu kiꞌya ke ykwiꞌ ti yu. Loꞌo
chkwiꞌ yu kwiñi kanꞌ, chaꞌ chabiyaꞌ ꞌin
Ndiose nchkwiꞌ yu. Si kunan wan chaꞌ
nu chkwiꞌ yu kanꞌ, bra kanꞌ tyisnan tyiꞌin
wsuun wan loꞌo taꞌa wan sa ñaꞌan yaꞌ nu
suꞌwe taꞌa wan. Bra kanꞌ ka wan tukwa
ta wan siꞌya chaꞌ kwiñi kanꞌ. Tnun ꞌa tñan
nu yꞌni Xꞌnaan chaꞌ kulaa ꞌñaan taꞌaan loꞌo
ꞌin yu kwiñi kanꞌ, ni siya ja nchka ꞌa tiꞌ yu
kwiñi kanꞌ chaꞌ kaNdiose Xꞌnan yu; ja siyaꞌ
ndiꞌin chaꞌ ꞌin yu kanꞌ loꞌoNdiose, kanꞌ chaꞌ
ndla ti tyii chaꞌ ꞌin yu kwiñi kanꞌ. 2 Kwiꞌ
ngwañaꞌan, tukwa tyun neꞌ taꞌaan chaꞌ nu
nchkwiꞌyukwiñikanꞌ; loꞌondiyaneꞌ taꞌaan
nu kuꞌni chaꞌ chen ñaꞌan loꞌo taꞌa neꞌ bra
kanꞌ, sa ñaꞌan chaꞌ nu kwaꞌu yu kwiñi kanꞌ
ꞌin neꞌ chaꞌ kuꞌni neꞌ. Ja suꞌwe ngwañaꞌan.
Kanꞌ chaꞌ kaꞌan ꞌa chaꞌ kuxi chkwiꞌ nten
ꞌñaan bra kanꞌ, nten kichen nu ja siyaꞌmsñi
chaꞌ ꞌinNdiose. 3Kwiꞌngwañaꞌan, nxitukwi
ꞌa tiꞌ yu kwiñi kanꞌ ꞌin nan nu nsuꞌwi ꞌwan;
nchka ꞌa tiꞌ yu tyijin lyo yu ꞌwan, kanꞌ chaꞌ
sa ti chkwiꞌ yu chaꞌ kwiñi loꞌo wan. Ndiꞌin
chaꞌ ta Ndiose nu tiꞌí ꞌin yu kwiñi kanꞌ,
chaꞌ wa sꞌni ykwiꞌ Ni chaꞌ kuxi ꞌa kuꞌni neꞌ
ngwañaꞌan. Siꞌi nan lajaꞌ Ndiose; jlyo tiꞌ
Ni sa ñaꞌan ngiꞌni yu kwiñi kanꞌ, kanꞌ chaꞌ
kuꞌni tyii Ni ꞌin yu ndla ti.

4 Nu ngwa sꞌni, ja yꞌni Ni chaꞌ tlyu tiꞌ
ꞌin angajle ꞌin Ni nu ja mslyaa tukwa tñan
ꞌin Ni; msuꞌwa Ni ꞌin angajle kanꞌ yaꞌ
kuneꞌxaꞌankanꞌ, ndyaa angajle kanꞌnde lo
jwlyaa, nde seꞌen tla ꞌa siyaꞌ ti. Nde kwa,
ndiꞌin nchkanꞌ angajle kanꞌ loꞌo karenan,
chaꞌ kanun nde kwa sa ñaꞌan bra tiya tsan
chaꞌ kuꞌni biyaꞌ Ni ꞌin nchga nten chalyuu,
loꞌo ꞌin angajle kanꞌ. 5Nchga nten chalyuu
nungwa ti sꞌni, nu jamdukwa ꞌinNdiose, ja
yꞌni Ni chaꞌ tlyu tiꞌ ꞌin neꞌ kanꞌ; yꞌni Ni chaꞌ
ngwiꞌya tyoo tlyaa, sa ñaꞌan nu wa ytsaꞌ Ni
ꞌin neꞌ kanꞌ chaꞌ ka. Wa ytsaꞌ ayman Noé
chaꞌ ꞌin Ndiose ꞌin nchga nten, loꞌo ja ynan
neꞌ kanꞌ. Ngujwi nchga neꞌ kanꞌ bra kanꞌ;
ska ti Noé kanꞌ loꞌo taꞌa kati nten ꞌin yu,

ngulaa Ni ꞌin neꞌ kanꞌ, chunꞌ nu ynan neꞌ
kanꞌ chaꞌ nu ykwiꞌ yu loꞌo neꞌ. 6 Ti kwiꞌ ti
chaꞌ, ngwa kuxi ꞌin neꞌ kichen Sodoma loꞌo
ꞌin neꞌkichenGomorra, chaꞌkuxi ꞌa yꞌni neꞌ
kanꞌ; siyaꞌ ti yꞌni tyiiNi taꞌa tyukwaakichen
kanꞌ. Xawamdyiimkin kichenkanꞌ, jii loꞌo
nsuwiꞌ ti nganun seꞌen mdiꞌin kichen kanꞌ
nu ngwa xkanꞌ. Ngwañaꞌan yꞌni Ndiose nu
ngwa bra kanꞌ, chaꞌ ka biyaꞌ tiꞌ nchga nten
nundiya tiꞌ kuꞌni nchga lo chaꞌ kuxi, ni siya
ni ti, ni siya chunꞌ ndiꞌin la, chaꞌ ta Ni nu
tiꞌí ꞌin neꞌ kanꞌ bra nu wa tyii ti chaꞌ ꞌin neꞌ
kanꞌ siyaꞌ ti. 7 Ska ti ayman Lot, ngulaa
Ni ꞌin yu chaꞌ mdoꞌo yu kichen Sodoma
kanꞌ; kanꞌ chaꞌ ska ti yu kula Lot kanꞌ ja
ngujwi yu bra nu mdyii chaꞌ ꞌin kichen
Sodoma kanꞌ. Nten suꞌwe ngwa Lot; kanꞌ
chaꞌmdaꞌan ꞌa chaꞌ tiye yu, lye ꞌangwaxiꞌin
tiꞌ yu, chaꞌ ꞌin nchga chaꞌ chen ñaꞌan, nchga
chaꞌ kuxi nu yꞌni nchga nten kichen kanꞌ.
8SuꞌwetiyeLotkanꞌ, nchga tsan lye ꞌayuwe
tiꞌ yu chaꞌ naꞌan yu nchga chaꞌ kuxi kanꞌ;
kaꞌan ꞌa chaꞌmdaꞌan tiye yubranuynanyu
chaꞌ chen ñaꞌan nu ykwiꞌ nten kichen kanꞌ.
9 Ngwañaꞌan ka biyaꞌ tianꞌ chaꞌ nchka ꞌin
Xꞌnaan kulaa ꞌin nten nu suꞌwe kasiya ꞌin,
chaꞌ ja tyijin lyo chaꞌ kuxi ꞌin neꞌ kanꞌ. Kwiꞌ
ngwañaꞌan, jlyo tiꞌ Ni ti ka lka nu ta Ni nu
tiꞌí ꞌin bra nu kuꞌni biyaꞌ Ni ꞌin nchga nten.
Wa jlyo tiꞌNi ti ka nu ndiꞌin chaꞌ kuxi tiye.

10 Loꞌo nten nu xkwiꞌ chaꞌ chen ñaꞌan
ngiꞌni, lye la ta Ndiose nu tiꞌí ꞌin neꞌ kanꞌ,
chaꞌ ja ndukwaneꞌ kanꞌ chaꞌnunchkwiꞌnu
nka ndloo ꞌin neꞌ; ja nduwe tiꞌneꞌ kanꞌ, chaꞌ
siyeꞌ ꞌa neꞌ. Ja ntsen neꞌ kanꞌ, ni siya chkwiꞌ
lyoꞌo neꞌ ꞌin angajle ꞌin Ndiose. 11 Angajle
kanꞌ, ngula la tiꞌ, nchka la ꞌin ke nten cha-
lyuu; loꞌo ja ykwiꞌ angajle kanꞌ chaꞌ kuxi ꞌin
nten chalyuu, ja mstya kiꞌya ꞌin yu kwiñi
kanꞌ tloo Xꞌnaan.

12 Ñaꞌan tiꞌ ꞌni nu nsuꞌwi niꞌ kixinꞌ nu
ja nduwe tiꞌ, ngwañaꞌan lka nten kwiñi
kanꞌ, chaꞌ xkwiꞌ chaꞌ chen ñaꞌan nchkwiꞌ
neꞌ kanꞌ ꞌin nchga chaꞌ nu ja nchka biyaꞌ tiꞌ
neꞌ. Nxñian ꞌin ꞌni tlá nu nsuꞌwi niꞌ kixinꞌ,
ndujwian ꞌin iꞌ bra kanꞌ. Kwiꞌ ngwañaꞌan
neꞌ kwiñi kanꞌ, ngiꞌni ñuꞌun neꞌ ꞌin nchga lo
nan suꞌwe ni siya ja nchka biyaꞌ tiꞌ neꞌ chaꞌ
kanꞌ. Loꞌo tyii chaꞌ ꞌin neꞌ kanꞌ siyaꞌ ti nde
loo la; 13 tyijinneꞌkanꞌnu tiꞌí sa ñaꞌannu tiꞌí
nu nda ykwiꞌ neꞌ ꞌin xka ta nten. Tsan loꞌo

tla ngiꞌni neꞌ chaꞌ kuxi kanꞌ, chaꞌ ja nchka
ndaja tiꞌ neꞌ ꞌin chaꞌ kuxi kanꞌ; ja nchka
jyuꞌu tiꞌ neꞌ kanꞌ siyaꞌ ti, ni siya kuxi ꞌa tñan
nu ngiꞌni neꞌ. Sa ñaꞌan si chañi chaꞌ taꞌaan
lka neꞌ kanꞌ, kwiꞌ ngwañaꞌan suꞌwa ti ndyoꞌ
tiꞌin neꞌ kanꞌ loꞌo wan bra nu ngiꞌni tnun
wan taꞌa.

14 Xkwiꞌ chaꞌ kuxi ndaꞌan tiye neꞌ kwiñi
kanꞌ bra nu ñaꞌan neꞌ ꞌin ska nu kunaꞌan,
chaꞌ ja tyii chaꞌ xitukwi tiꞌ neꞌ ꞌin nu
kunaꞌan chaꞌ kuꞌni neꞌ chaꞌ kuxi loꞌo. Kwiꞌ
ngwañaꞌan, bra ti kwaꞌu neꞌ kanꞌ chaꞌ kuxi
ꞌin xka ta nten nu ja ya ka biyaꞌ suꞌwe tiꞌ
chaꞌ ꞌin Jesucristo. Wa yꞌni xaꞌan ꞌa neꞌ
kwiñi kanꞌ nchga lo chaꞌ kuxi, kanꞌ chaꞌ lye
ꞌa nxitukwi tiꞌ neꞌ ska nan; loꞌo ja ngalaꞌ
tiꞌ neꞌ kanꞌ siyaꞌ ti. Wa lka ngulo Ndiose
yuweꞌ ꞌin neꞌ kwiñi kanꞌ. 15 Wa mdoꞌo
tsuꞌ neꞌ kanꞌ tuwiin nu tsaan seꞌen ndiꞌin
Ndiose, loꞌo xka tuwiin msñi neꞌ kanꞌ. Kwiꞌ
ngwañaꞌan,mnaꞌ ꞌa kasiya ꞌin neꞌ kanꞌ, chaꞌ
ti kwiꞌ tuwiin seꞌenmdaꞌan ayman Balaam
sñiꞌ Beor ndaꞌan neꞌ kanꞌ ni. Balaam kanꞌ,
lye ꞌa mxitukwi tiꞌ yu ꞌin tñi, kanꞌ chaꞌ yꞌni
yu chaꞌ kuxi, chaꞌ kaja la tñi ꞌin yu, ngwa tiꞌ
yu. 16Chaꞌ ꞌin Ndiose ykwiꞌBalaamkanꞌnu
ngwa sꞌni; kanꞌ chaꞌ yꞌni Ni chaꞌ ykwiꞌ buru
ꞌin yu loꞌo yu kanꞌ, chaꞌ xitsen iꞌ ꞌin yu kanꞌ,
chaꞌ ja kuꞌni ꞌa yu chaꞌ kuxi kanꞌ.

17Ñaꞌan tiꞌ ska niꞌ chku tiyu nuwtyi siyaꞌ
ti, seꞌen nu ja nsuꞌwi tyiꞌa, ngwañaꞌan lka
neꞌ kanꞌ. Ñaꞌan tiꞌ ska koo ngaten ti, nu nx-
nan ꞌa lo kwiꞌin ti, nu ja nda chaꞌ kiꞌya tyoo;
nan ndaꞌan ti ran niꞌ kwan, ngwañaꞌan lka
neꞌ kanꞌ. Yu kwiñi kanꞌ, ja ndiꞌin chaꞌ suꞌwe
tiyeneꞌ siyaꞌ ti, kanꞌ chaꞌndiꞌin chaꞌ tsaaneꞌ
kanꞌ seꞌen tla ꞌa; nde kwa wa mñan Ndiose
ska seꞌen nu kuxi ꞌa ñaꞌan, seꞌen tsaa neꞌ
nu ngiꞌni ngwañaꞌan. 18 Jlyo ꞌa tiꞌ neꞌ kwiñi
kanꞌ chaꞌ chkwiꞌ loꞌo nten sa ñaꞌan ka kwiñi
lyoꞌo neꞌ kanꞌ ꞌin nten nu tka msñi ti chaꞌ
suꞌwe ꞌin Jesucristo. Nchka ꞌa tiꞌ neꞌ kwiñi
kanꞌ chaꞌ loꞌo nten kanꞌ kuꞌni chaꞌ chen
ñaꞌan. Sañaꞌanyꞌnineꞌ chaꞌkuxi ti kulo, bra
nu ja ya kunan neꞌ chaꞌ suꞌwe ꞌin Ndiose,
kwiꞌ ngwañaꞌan nchka tiꞌ neꞌ kwiñi kanꞌ
kuꞌni neꞌ xiyaꞌ. 19 Nchkwiꞌ neꞌ kwiñi kanꞌ
loꞌoxka tantenchaꞌ jandiꞌin chaꞌ tukwaneꞌ
nchga tñan nu ngulo Ndiose ꞌin nten, chaꞌ
wamdoꞌo laa neꞌ ꞌin chaꞌ kanꞌ, ndukwinneꞌ
kwiñi kanꞌ; loꞌo ja ya ka biyaꞌ tiꞌ neꞌ kwiñi

kanꞌ, chaꞌ ykwiꞌ neꞌ lka neꞌmsu ꞌin ya ñaꞌan
ti chaꞌ kuxi nu ngiꞌni neꞌ. Nchga nten nu
ta chabiyaꞌ ꞌin ska chaꞌ kuxi chaꞌ tyijin lyo
ꞌin, wa nda neꞌ chabiyaꞌ ꞌin chaꞌ kuxi kanꞌ
chaꞌ ka xꞌnan neꞌ bra kanꞌ. 20Kuxi la ka ꞌin
nten nuwa ngulaa yaꞌ ꞌin chaꞌ kuxi ska yaꞌ,
loꞌo bra kanꞌ ta neꞌ chabiyaꞌ ꞌin chaꞌ kuxi
chaꞌ tyijin lyo ꞌin neꞌ xiyaꞌ; wa mdoꞌo laa
neꞌ kanꞌ ꞌin nchga chaꞌ kuxi nu nsuꞌwi lo
chalyuu nu ngwa sꞌni la, ngiꞌni xaꞌan neꞌ
chaꞌ ꞌin Jesucristo nu nka Xꞌnaan, ti kwiꞌNi
nuwangulaa ꞌñaan ꞌin chaꞌkuxi. 21Suꞌwe la
si ja yꞌni xaꞌan neꞌ siyaꞌ ti tuwiin nuñi seꞌen
tsaannde seꞌenndiꞌinNdiose; ja suꞌwechaꞌ
ngwabiyaꞌ tiꞌneꞌ chaꞌkanꞌ, loꞌobra timdoꞌo
tsuꞌ neꞌ tuwiin nu ñi kanꞌ. Ja ndukwa ꞌa
neꞌ kanꞌ chaꞌ nu wa ykwiꞌ Krixtu loꞌoan
bra kanꞌ. 22 Bra nu ñaꞌaan ꞌin nten nu wa
ngulaa yaꞌ chaꞌ ꞌin Krixtu, bra kanꞌ ka biyaꞌ
tianꞌ chaꞌ nu ñi ꞌa ndyoꞌo chaꞌ re: “Ska xneꞌ
nu ndukwen nan yku iꞌ, bra ti tsaa iꞌ ku iꞌ
nan nu wa ykwen iꞌ xiyaꞌ. Kwiꞌ ngwañaꞌan
ska kuweꞌ tyeꞌ ni, bra wa yta iꞌ chku, bra ti
tsaa sti iꞌ lo yuu kutsuuꞌ xiyaꞌ.”

3
Nde ñaꞌan ka bra nu tyaan Xꞌnaan xiyaꞌ

1 ꞌWan taꞌa suꞌwensuꞌwian,wangwaꞌaǎn
xka kityi ndyaa seꞌen ndiꞌin wan ti ngwa
xkanꞌ la. Ni ndaꞌaǎn kityi re, chaꞌ ka tyaa
yuꞌwi tiꞌwan nchga chaꞌ ꞌin Krixtu loꞌo taꞌa
tyukwaa kityi, chaꞌ ngwañaꞌan ka tyaꞌan
suꞌwechaꞌ tiyewannchgabra. 2Ndiꞌin chaꞌ
taꞌa ti tyaa yuꞌwi tiꞌwan chaꞌ ꞌin Ndiose nu
wa ykwiꞌ neꞌ loꞌo nten nu ngwa sꞌni, loꞌo
nchga chaꞌ nu wa ykwiꞌ ti kwiꞌ Xꞌnaan nu
ngulaa ꞌñaan. Wa ngulo suwi Ni ꞌwa chaꞌ
kwaꞌu ba chaꞌ ꞌin Ndiose ꞌwan, kanꞌ chaꞌ
suꞌwesi tukwawannchga chaꞌnuwaynan
wan bra nu ngwaꞌu ba ꞌwan.

3 Ti kulo ndiꞌin chaꞌ ka biyaꞌ tiꞌ wan chaꞌ
xa wa tiya tsan nu tyii chalyuu, bra kanꞌ
tyoꞌo tukwa nten nu xtyi lyoꞌo ꞌa ꞌin chaꞌ
ꞌin Ndiose. Kuꞌni neꞌ kanꞌ nchga chaꞌ kuxi
nu ndiya tiꞌ neꞌ kuꞌni neꞌ, ti ykwiꞌ ti neꞌ.
4Brakanꞌndeñaꞌannchkwinneꞌkanꞌ ꞌwan:
“¿Ñaꞌan bra kan Krixtu sikwa a? ¿Ni chaꞌ
ti ndiꞌin taa ꞌa wan ꞌin yu chaꞌ tyaan yu
a? Wa mdijin ꞌa bra kanꞌ, chaꞌ wa ngujwi
nchga neꞌ kula ꞌñaan, loꞌo ngwañaꞌan, wa
kulaan ꞌaan ni. Ñaꞌan ti ndiꞌin chalyuu re,

sa ñaꞌan nu ndiꞌin ran ti bra mdyisnan ran
ti kulo.” 5 Ngwañaꞌan nchkwin neꞌ kwiñi
kanꞌ, chaꞌ ja nchka tiꞌ neꞌ tyaa yuꞌwi tiꞌ neꞌ
tñan nu wa yꞌni Ndiose. Nu ngwa ti kulo
ja mdiꞌin chalyuu siyaꞌ ti, bra kanꞌ kwiꞌ
Ndiose ykwiꞌ ska chaꞌ, loꞌo bra ti ngwiñan
Ni nchga nan nu nsuꞌwi nde niꞌ kwan. Loꞌo
tyiꞌa ti ngwiñan Ni tyukwi ñaꞌaan chalyuu,
kwiꞌngwañaꞌan jluꞌwe la lo tyiꞌamdoꞌo yuu
wtyi lo chalyuu ti kulo. 6 Chunꞌ ndiꞌin
la, kwiꞌ loꞌo tyiꞌa ti yꞌni tyii Ni chalyuu
kanꞌ bra nu ngwiꞌya tyoo tlyaa. 7 Bra kanꞌ
xiyaꞌ ngulo Ndiose tñan chaꞌ ñaꞌan ti kanun
nchga nan nu nsuꞌwi nde niꞌ kwan, ñaꞌan ti
kanun nchga lo nan nu nsuꞌwi lo chalyuu,
xa wa tiya tsan nu kuꞌni biyaꞌ Ni ꞌin nchga
nan loꞌo kiiꞌ. Bra kanꞌ tyii nchga nan kanꞌ
skin ran, kwiꞌngwañaꞌan tyii chaꞌ ꞌin nchga
nten nu ja ndiꞌin chaꞌ ꞌin loꞌo Ndiose.

8 ꞌWan taꞌa suꞌwe nsuꞌwian, suꞌwe la si
kuwe tiꞌ wan chaꞌ ñaꞌan tiꞌ ska tsan ti, ng-
wañaꞌan lka ska mi yijan chaꞌ ꞌin Ndiose;
loꞌo ndiya yaꞌ ñaꞌan tiꞌ ska mi yijan, kwiꞌ
ngwañaꞌan lka ska tsan chaꞌ ꞌin Ni. 9 Siꞌi
nan tiyaꞌ ꞌa tiꞌ Ndiose chaꞌ kuꞌni Ni tñan nu
ndukwin Ni chaꞌ kuꞌni Ni nu ndyaa nde
loo la; lka chaꞌ ndiꞌin ta ꞌa Ni ꞌñaan nten
chalyuu, chaꞌ ja nchka tiꞌ Ni chaꞌ tnaꞌ Ni ni
siya ska ti nten. Nchka la tiꞌNi chaꞌ ka biyaꞌ
tiꞌ nchga nten chaꞌ ndiꞌin chaꞌ kuxi ꞌin neꞌ;
loꞌo bra kanꞌ ka jyuꞌu tiꞌ neꞌ ꞌin chaꞌ kuxi
kanꞌ, kulaa yaꞌ neꞌ chaꞌ kuxi kanꞌ bra kanꞌ.
Ngwañaꞌan ka ꞌin neꞌ, nchka tiꞌNdiose.

10 Chañi chaꞌ tiya ska tsan bra nu tyaan
Xꞌnaan xiyaꞌ, ni siya ja jlyo tianꞌ ni tsan
ka kanꞌ. Sa ñaꞌan lka si kan ska nu kuꞌni
kunan naꞌan tyian bra nu ja ndii tianꞌ,
ngwañaꞌan ka tsan kanꞌ. Ngwa ti ñaꞌan
katin nchga nan nu nsuꞌwi niꞌ kwan, lye
ꞌa kanen chaꞌ kanꞌ, tyii nchga nan kanꞌ
skin ran ska yaꞌ ti. Ngwañaꞌan tyukwi
ñaꞌaan chalyuu ni, tyii ran siyaꞌ ti bra kanꞌ.
11 Tyii nchga nan bra nu tiya tsan kanꞌ,
kanꞌ chaꞌ ꞌwan ni, ¿ni sa ñaꞌan tyiꞌin wan lo
chalyuu sikwa? Ndiꞌin chaꞌ ka wan nten
nu luwi kasiya ꞌin, chaꞌ ka wan nten nu
ngwa suꞌwe kasiya ꞌwan chaꞌ ꞌin Ndiose.
12Kwiꞌ ngwañaꞌan ndiꞌin chaꞌ ka wan, laja
nu ti ji tiya tsan nu tyaan Ndiose, chaꞌ
ngwañaꞌan ka ꞌwan tayaꞌ wan ꞌin Ndiose
loꞌo tñan ꞌinNi lo chalyuu re. Tsankanꞌ skin

tyukwi ñaꞌaan niꞌ kwan, kwiꞌ ngwañaꞌan
tyii nchga nan nu nsuꞌwi niꞌ kwan kalaa
ran lo kiiꞌ tnun kanꞌ; tyii nchga chaꞌ siyaꞌ ti
bra kanꞌ. Loꞌo kwii kulasiin, loꞌo kwichaa,
loꞌo koꞌ, loꞌo nchga nan, tyii ran kalaa ran.
13 Xiyaꞌ kwiñan Ni xka chalyuu kwi, kwiꞌ
ngwañaꞌanxiyaꞌkwiñanNinchga lonannu
nsuꞌwi niꞌ kwan; kwiñanNi ska chalyuu nu
suꞌwe ꞌa, seꞌen xkwiꞌ suꞌwe ti kuꞌni neꞌ loꞌo
taꞌa neꞌ bra kanꞌ. Ngwañaꞌan ndukwin Ni
chaꞌ ka; loꞌo jlyo tianꞌ chaꞌ ngwañaꞌan ka
kanꞌ, chaꞌ xkwiꞌ chaꞌ nu ñi nchkwiꞌ Ndiose.
Kanꞌ chaꞌ ndiꞌin taan ꞌin Ni ñaꞌan bra ka
chaꞌ kanꞌ sikwa.

14 ꞌWan taꞌa suꞌwe nsuꞌwian, ndiꞌin ta
wan ꞌin chaꞌ kanꞌ, kanꞌ chaꞌ ndiꞌin chaꞌ
kuꞌni wan xkwiꞌ chaꞌ suꞌwe ti, xkwiꞌ chaꞌ
luwi ti loꞌo taꞌa nten wan, chaꞌ tiin ti tyiꞌin
niꞌ kasiya ꞌwan bra nu ñaꞌan Ndiose ꞌwan.
15Tyuꞌwi tiꞌwan chaꞌ ndalo ꞌaNdiose ꞌñaan,
wa nda ꞌa Ni tyempu ꞌñaan chaꞌ tyoꞌo laan
ꞌin chaꞌ kuxi. Kwiꞌ ngwañaꞌan Palyu taꞌaan
ni, ti kwiꞌ taꞌa chaꞌ ngwaꞌan yu lo kityi; taꞌa
suꞌwe nsuꞌwian lka yu kanꞌ, loꞌo suꞌwe ꞌa
nchkwiꞌ kityi nu ngwaꞌan yu ngala seꞌen
ndiꞌin wan. Ndiose lka nu ngwaꞌu ꞌin yu
nchga chaꞌ suꞌwe nu ngwaꞌan yu lo kityi
kanꞌ. 16 Tyun kityi ngwaꞌan Palyu kanꞌ,
ska ti biyaꞌ nchkwiꞌ taꞌa kityi kanꞌ, chaꞌ
ꞌin Ndiose nu nchkwianꞌ ni. Ndiya chinꞌ
chaꞌ nu ngwaꞌan Palyu kanꞌ nu tukwi chinꞌ
chaꞌ ka biyaꞌ suꞌwe tianꞌ ꞌin ran; kwiꞌ ng-
wañaꞌan, ndiya nten nu lye ꞌa nduꞌu chaꞌ
kwiñi loꞌo kityi kanꞌ, chaꞌ ja nchka biyaꞌ
tiꞌ neꞌ kanꞌ chaꞌ kanꞌ siyaꞌ ti. Ja yꞌni xaꞌan
suꞌwe neꞌ kanꞌ, chaꞌ ja ya ka biyaꞌ suꞌwe
tiꞌ neꞌ chaꞌ kanꞌ; kanꞌ chaꞌ ja ska kityi ꞌin
Ndiose nduꞌu ñi neꞌ kanꞌ ꞌin ran. Kanꞌ chaꞌ
tyii chaꞌ ꞌin neꞌ kanꞌ siyaꞌ ti siꞌya chaꞌ kwiñi
nu nduꞌu neꞌ ꞌin taꞌa nten neꞌ.

17 ꞌWan taꞌa suꞌwe nsuꞌwian ni, wa
ngwaꞌaǎn nchga chaꞌ re chaꞌ ndii ti tiꞌwan,
chaꞌ ja ta wan chabiyaꞌ ꞌin neꞌ kwiñi kanꞌ
chaꞌ kwaꞌu neꞌ xka chaꞌ ꞌwan. Chañi lka
chaꞌ nu yꞌni xaꞌan wan ti kulo, loꞌo ni, ja
suꞌwe si tukwa wan chaꞌ kwiñi nu nduꞌu
neꞌ kanꞌ; ja suꞌwe kulaa yaꞌ wan ꞌin chaꞌ
nu ñi ꞌin Jesús bra kanꞌ. 18 Suꞌwe la si
kuꞌni xaꞌan lawan chaꞌ suꞌwe ꞌin Jesucristo
nu nka Xꞌnaan, nu wa ngulaa ꞌñaan; bra
kanꞌ ka tyiꞌin suꞌwe la niꞌ kasiya ꞌwan chaꞌ
ꞌin Xꞌnaan. ¡Kuꞌniin tnuan ꞌin Ndiose lo

chalyuu, loꞌo ngwañaꞌan, ja tsaa tii ꞌa tsan
nu kuꞌniin tnuan ꞌin Ni nde seꞌen ndiꞌin Ni!
Ngwañaꞌan ka sikwa.

Kityi xuwe nu ngwaꞌan
Xuwa kulo ndukwa la, nu
ndyaa seꞌen ndiꞌin nchga

nten ꞌin Jesucristo
Jesucristo lka nunda xka chalyuukwi ꞌin

nten
1 Wa lka ndiꞌin Jesús loꞌo Ndiose Sti yu

bra nu mdyisnan chalyuu ti kulo; ti kwiꞌ
Ni lka nu nchkwiꞌ ba chaꞌ ꞌin, seꞌen ndaꞌan
ba lo kityi ti ka nu lka Jesucristo. Wa jlyo
suꞌwe tiꞌ ba chaꞌ kanꞌ, chaꞌwa naꞌan suꞌwe
ba ꞌin yu loꞌo kiloo ba, chaꞌ suꞌwa mdaꞌan
ba loꞌo yu; wa yuꞌwi lyo ba ꞌin yu loꞌo wa
mꞌni kaꞌan yaꞌ ba ꞌin ykwiꞌ yu. Nchkwiꞌ
ba loꞌo wan chaꞌ Jesucristo lka nu nda xka
chalyuu kwi ꞌin nten. 2 Ngula Jesucristo
lo chalyuu seꞌen ndiꞌin ba, wa naꞌan ba
ꞌin yu; kanꞌ lka chaꞌ nu ngitsaꞌ ba ꞌwan
ni, chaꞌ chañi ꞌa lka chaꞌ kanꞌ. Nduꞌu ba
ꞌwan sa ñaꞌan lka chaꞌ tyukwi tyempu luꞌu
Jesucristo, chaꞌ ti kulo ndiꞌin yu loꞌoNdiose
Stian; loꞌo nduꞌu ba ꞌwan sa ñaꞌan ngwa
chaꞌ naꞌan ba ꞌin yu lo chalyuu re. 3 Loꞌo
ni, kwaꞌu ba ꞌwan nchga chaꞌ nu wa naꞌan
ba, kwaꞌu ba nchga chaꞌ nu wa ynan ba.
Chañi lka chaꞌ suꞌwa ti ka kasiya ꞌñaan loꞌo
Ndiose Stian, ngwañaꞌan loꞌo Jesucristo ska
ti nu lka Sñiꞌ ykwiꞌ Ni. Loꞌo ni, nchka tiꞌ ba
chaꞌ suꞌwa ti ka tiyewan loꞌo ba; 4kanꞌ chaꞌ
ndaꞌan ba kityi re, chaꞌ nchga tsan suꞌwe ꞌa
ka tiyean.

Xkwiꞌ luwi ꞌa kasiya ꞌin Ndiose
5Nde kwaꞌu ba ꞌwan chaꞌ nu wa ngwaꞌu

Jesucristo ꞌwa: Ñaꞌan tiꞌ ska xaa ndyuwi,
ngwañaꞌan lkaNdiose; xkwiꞌ luwi ꞌa kasiya
ꞌin Ni, chaꞌ niꞌ kasiya ꞌin Ndiose ja ndiꞌin
seꞌen tla, ja ndiꞌin chaꞌ kuxi siyaꞌ ti. 6 Chaꞌ
kwiñi lka si chkwianꞌ chaꞌ suꞌwa ka tiyean
loꞌo Ndiose, loꞌo ñaꞌan ti ndiya tianꞌ chaꞌ
kuxi nundiꞌin ꞌñaan;ñaꞌan ti tla ꞌaniꞌkasiya
ꞌñaan bra kanꞌ, chaꞌ ja suꞌwe ngiꞌnian. 7 Si
luwi kasiya ꞌñaan sa ñaꞌan luwi kasiya ꞌin
Ndiose, kuꞌnian xkwiꞌ chaꞌ suꞌwe bra kanꞌ;
suꞌwa ka tiyean loꞌo taꞌa msñian chaꞌ ꞌin
Jesús bra kanꞌ. Loꞌo kuꞌni tyii Ni kiꞌya nu

ndiꞌin ꞌñaan, chunꞌwa ngalu tnen Jesús Sñiꞌ
Ndiose bra nu ngujwi yu lo wsi.

8 Bra nu chkwianꞌ chaꞌ ja ndiꞌin kiꞌya
ꞌñaan siyaꞌ ti, nan kwiñi lyoꞌoan ꞌñaan ti yk-
wiinꞌ tian bra kanꞌ, chaꞌ ja nchka chkwianꞌ
chaꞌ nu ñi. 9 Loꞌo ni, ka tsaa ñaꞌan tianꞌ
ꞌin Ndiose chaꞌ kuꞌni Ni chaꞌ tlyu tiꞌ ꞌñaan
ꞌin kiꞌya nu ndiꞌin ꞌñaan, bra nu katsaanꞌ
ñian ꞌin Ni chaꞌ ndukwian kiꞌya. Suꞌwe ꞌa
kuꞌni Ni loꞌoan bra kanꞌ; loꞌo kuꞌni tyii Ni
nchga chaꞌ kuxi nu ndiꞌin niꞌ kasiya ꞌñaan,
chunꞌ ngujwi Jesús lo wsi. 10 Sa ñaꞌan ka si
chkwianꞌ chaꞌ kwiñi ꞌa Ndiose, ngwañaꞌan
ndyoꞌo chaꞌ si chkwianꞌ chaꞌ ja ndukwian
kiꞌya siyaꞌ ti; ja yten suꞌwe chaꞌ ꞌin Ndiose
niꞌ kasiya ꞌñaan, si ti nchkwianꞌ ngwañaꞌan.

2
Krixtu lka nu chkwiꞌ chaꞌ ꞌñaan loꞌo

Ndiose
1 Ñaꞌan tiꞌ si lka wan sñiěnꞌ, ngwañaꞌan

lka wan, nxkeꞌ tiǎnꞌ, chaꞌ ndiya ꞌa tiǎnꞌ
ꞌwan; kanꞌ chaꞌ ndaꞌaǎn kityi re chaꞌ tsaa
seꞌen ndiꞌin wan, chaꞌ ja nchka tiǎnꞌ chaꞌ
xtya Ndiose kiꞌya ꞌwan. Ni siya ndiꞌin chaꞌ
xtya Ni kiꞌya ꞌñaan xawamsñian chaꞌ ꞌin Je-
sucristo, ti kwiꞌ Jesucristo lkanuwamdijin
nu tiꞌí chaꞌ ꞌñaan, loꞌo skantennu luwi ꞌa lka
Jesucristo. 2 Nganun kuxi tiyean chaꞌ ꞌin
Ndiose Stian, siꞌya chaꞌ kuxi nu wa yꞌnian;
kanꞌ chaꞌ mdijin Jesucristo nu tiꞌí siꞌyaan,
chaꞌ ykwiꞌ yu ngwiꞌya yu yuweꞌ nu ndiꞌin
ꞌñaan siꞌya chaꞌ kuxi nu yꞌnian. Kwiꞌ ng-
wañaꞌan kwiꞌya Jesucristo yuweꞌ nu ndiꞌin
ꞌin nchga nten chalyuu nu suꞌwe nka tiye
ñaꞌan ꞌin Ndiose.

3Bra nu nchka tianꞌ tukwaan nchga tñan
nu nchka tiꞌ Ni chaꞌ kuꞌnian, bra kanꞌ ka
jlyo tianꞌ chaꞌ chañi chaꞌ ndiꞌin chaꞌ ꞌñaan
loꞌo Jesucristo. 4Kwiñi ꞌa nten nu nchkwiꞌ
chaꞌ ndiꞌin chaꞌ ꞌin neꞌ loꞌo Jesucristo, si
ja ndukwa neꞌ tñan nu ndlo Ni ꞌin neꞌ; ja
ñi chaꞌ nu ndaꞌan tiye neꞌ kanꞌ bra kanꞌ.
5 Si chañi chaꞌ ndukwaan nchga chaꞌ nu
nchkwiꞌ Jesucristo loꞌoan, bra kanꞌ chañi
chaꞌ suꞌwe ꞌa nka tiyean ñaꞌaan ꞌin Ndiose
Sti yu; ngwañaꞌan ka biyaꞌ tianꞌ chaꞌ chañi
chaꞌ lkaan nten ꞌin Jesucristo ni siya ti
ndiꞌian lo chalyuu re. 6 Nten nu chkwiꞌ
loꞌo xka ta nten, chaꞌ nten ꞌin Jesucristo lka

yu, ndiꞌin chaꞌ kuꞌni yu kanꞌ nchga tñan nu
ngiꞌni Jesucristo.

Ska tñan kwi chaꞌ kuꞌnian
7 ꞌWan taꞌa msñian chaꞌ ꞌin Jesús, wa

ngwaꞌaǎn chaꞌ lo kityi re chaꞌ xlyaa wan
ka suꞌwe tiye wan ñaꞌan wan ꞌin taꞌa nten
wan. Siꞌi ska chaꞌ nu ja ya kunan wan lka
chaꞌ kanꞌ; wa ynan wan chaꞌ kanꞌ ti bra nu
msñi wan chaꞌ ꞌin Jesucristo ti kulo. 8 Siꞌi
ngwañaꞌan ngiꞌni nten chalyuu, kanꞌ chaꞌ
nchkwiǐnꞌ chaꞌ ska tñan kwi lka ran. Nu
ngwa xkanꞌ ti mdyisnan Jesucristo ngwaꞌu
yu ꞌñaan sa ñaꞌan ndiꞌin chaꞌ ka suꞌwe
tiyean ñaꞌaan ꞌin xka la taꞌa ntean, loꞌo wa
yꞌni Jesús chaꞌ ka kuꞌnian tñan kanꞌ. Ska
tñankwi lka chaꞌkanꞌ, chaꞌwa tyii ti chaꞌ tla
niꞌ kasiya ꞌñaan; loꞌo ni, kanun chaꞌ suꞌwe
nu ndiꞌin ꞌin Jesucristo niꞌ kasiya ꞌñaan,
ñaꞌan tiꞌ skaxaandyuwinungiꞌni xaa seꞌen
ndiꞌian.

9 Ya ñaꞌan ti nten nu chkwiꞌ: “Wa msñi
ba chaꞌ ꞌin Jesucristo, luwi ꞌa kasiya ꞌwani”
ndukwinneꞌ, si ti tiꞌí tiꞌneꞌkanꞌ ꞌin taꞌanten
neꞌ, ñaꞌan ti ndiꞌin ꞌa chaꞌ kuxi niꞌ kasiya
ꞌin neꞌ kanꞌ, sa ñaꞌan lka ska seꞌen nu tla
ꞌa. 10 Nten nu suꞌwe ꞌa nka tiye ñaꞌan ꞌin
taꞌa nten, kanꞌ lka nten nu ndiꞌin xaa ꞌin
Jesucristo niꞌ kasiya ꞌin. Ja ska chaꞌ kuxi
kuꞌni neꞌ kanꞌ, ja kuꞌni neꞌ chaꞌ kulaa yaꞌ
xka ta nten chaꞌ ꞌin Jesucristo. 11Nten nu
tiꞌí tiꞌ ꞌin taꞌa nten, ti ndiꞌin ꞌa chaꞌ kuxi
niꞌ kasiya ꞌin neꞌ. Sa ñaꞌan lka si ti ndiꞌin
neꞌ kanꞌ seꞌen tla, ngwañaꞌan lka neꞌ kanꞌ
ndiꞌin neꞌ lo chalyuu, chaꞌ ja nchka tyija lyo
tuwiin nu ñi seꞌen tsaa neꞌ. Kanꞌ chaꞌ lye
ꞌa ndukunꞌ tla nu nsuꞌwi chalyuu kiloo neꞌ
kanꞌ, kanꞌ chaꞌ ja ñaꞌan neꞌ xaa bra kanꞌ.

12 ꞌWan sñiěnꞌ, ndaꞌaǎn kityi re chaꞌ tsaa
seꞌenndiꞌinwan, chunꞌ chaꞌwayꞌniNdiose
chaꞌ tlyu tiꞌ ꞌwan; chabiyaꞌ ꞌin Jesucristowa
yꞌni tyii Ni kiꞌya nu ndiꞌin ꞌwan. 13Ndaꞌaǎn
kityi re chaꞌ tsaa seꞌen ndiꞌin wan, ꞌwan yu
kula, chaꞌ wa mjwi ñaꞌan tyiꞌin chaꞌ ꞌwan
loꞌo Jesucristo nu suꞌwa ndiꞌin loꞌo Ndiose
Sti yu ti bra nu mdyisnan chalyuu. Kwiꞌ
ngwañaꞌan, ndaꞌaǎn kityi re chaꞌ tsaa seꞌen
ndiꞌin wan, ꞌwan yu kuneꞌ, chaꞌ wa mdijin
lyo wan ꞌin kuneꞌ xaꞌan.

ꞌWan sñiěnꞌ, wamjwi ñaꞌan nu tyiꞌin chaꞌ
ꞌwan loꞌo Ndiose Stian, kanꞌ chaꞌ ndaꞌaǎn
kityi re chaꞌ tsaa seꞌen ndiꞌin wan. 14 ꞌWan

yu kula, wamsñiwan chaꞌ ꞌin Jesucristo, ti
kwiꞌKrixtu nuwañaꞌan luꞌu loꞌoNdiose Sti
yu ti kulo, kanꞌ chaꞌ ndaꞌaǎn kityi re. ꞌWan
yu kuneꞌ, tnun tiyewan ndiꞌin wan ni, chaꞌ
wanganun suꞌwe chaꞌ ꞌin Ndiose niꞌ kasiya
ꞌwan; wa mdijin lyo wan ꞌin kuneꞌ xaꞌan,
kanꞌ chaꞌ ndaꞌaǎn kityi re.

15 Ja tyaꞌan chaꞌ tiye wan ꞌin chaꞌ kuxi nu
ndiꞌin lo chalyuu, loꞌo ja xitukwi tiꞌwan ꞌin
nchga chaꞌ kuliyaꞌ nu ndiya la tiꞌ nten cha-
lyuu. Si ndiya la tianꞌ chaꞌ kuxi nu ndiꞌin
lo chalyuu, ja ka ꞌñaan xuꞌwi suꞌwe tiyean
ꞌin Ndiose Stian siyaꞌ ti. 16Nchga chaꞌ kuxi
nu ngiꞌni chaꞌ ja xñi suꞌwe nten chaꞌ ꞌin
Ndiose, siꞌi seꞌenndiꞌinNdioseStianndyoꞌo
chaꞌ kanꞌ. Nchga chaꞌ kuxi nu ndiya tiꞌ
nten, chaꞌ kalaꞌ chinꞌ tiꞌ neꞌ, loꞌo nchga chaꞌ
kuxi nu nchka tiꞌ neꞌ kuꞌni neꞌ xa nu ñaꞌan
neꞌ ꞌin ran, loꞌo nchga nan nu nchka tiꞌ neꞌ
kaja ꞌin neꞌ, chaꞌ kuꞌni siyeꞌ neꞌ loꞌo taꞌa
nten neꞌ, lo chalyuu ti ndyoꞌo nchga chaꞌ
kuxi kanꞌ. 17 Ndla ti tyii chalyuu re, ya
ñaꞌan ti tyii nchga chaꞌ kuxi nu ndiya la tiꞌ
nten chalyuu; loꞌo nten nu tukwa chaꞌ nu
nchkwiꞌ Ndiose ni, ja tsaa tii ꞌa chalyuu ꞌin
neꞌ kanꞌ siyaꞌ ti.

Ndiya chaꞌ nu ñi loꞌo ndiya chaꞌ kwiñi
18 ꞌWan sñiěnꞌ, wa mdiya bra nu tyii

nchga nan nu ndiꞌin lo chalyuu. Wa
jlyo tiꞌ wan chaꞌ wa kan ti ska nten nu
tnun nchkwiꞌ, nu kwiñi lyoꞌo ꞌin taꞌa ntean
chaꞌ Krixtu lka, nchkwin yu; xuun yu
kanꞌ loꞌoan taꞌaan nu ndiꞌin chaꞌ ꞌñaan loꞌo
Krixtu. Ni siya bra ni, kaꞌan ꞌa neꞌ kwiñi
ndiya lo chalyuu, nu nchka tiꞌ xuun loꞌo
nten ꞌin Krixtu; kanꞌ chaꞌ wa nchka biyaꞌ
tianꞌ chaꞌ ndla ti tyii nchga nan. 19 Ti kulo
ndyoꞌ tiꞌin neꞌ kwiñi kanꞌ loꞌoan, loꞌo bra
kanꞌmdoꞌo neꞌ kanꞌndyaa neꞌ; siꞌi nten taꞌa
ndiꞌin chaꞌ ꞌñaan loꞌo Jesucristo lka neꞌ kanꞌ.
Si chañi chaꞌ taꞌa ndaꞌaan lka neꞌ kanꞌ, wa
nganun neꞌ loꞌoan nu ngwa xkanꞌ; loꞌo ni,
wa mdoꞌo neꞌ kanꞌ, chaꞌ ka biyaꞌ tianꞌ chaꞌ
siꞌi nchga nten nu ndyoꞌ tiꞌin loꞌoan msñi
chaꞌ ꞌin Jesucristo.

20WandaKrixtu Tyiꞌi Ndiose chaꞌ kanun
niꞌ kasiya ꞌin nchga neꞌ taꞌa msñiwan chaꞌ
ꞌin Ni, kanꞌ chaꞌ wa nchka biyaꞌ suꞌwe tiꞌ
taꞌawan nchga chaꞌ nu nduꞌuNdiose ꞌñaan.
21 Wa ndaꞌaǎn kityi re, chunꞌ chaꞌ nchka

biyaꞌ tiꞌwan nchga chaꞌ nu ñi nu ndiꞌin ꞌin
Krixtu. Siꞌi chaꞌ ja jlyo tiꞌ wan chaꞌ nu ñi
kanꞌ; wa jlyo tiꞌ wan nchga chaꞌ nu ñi nu
nchkwiǐnꞌ, chaꞌ siꞌi chaꞌ kwiñi lka chaꞌ kanꞌ.

22 ¿Ti ka nu kwiñi sikwa a? Nten kwiñi
kanꞌ lka nu nchkwiꞌ chaꞌ siꞌi Krixtu lka
Jesús, ti kwiꞌ Krixtu nu wa msuꞌwa Ndiose
ꞌin mdiyan lo chalyuu. Nxuun neꞌ kanꞌ
loꞌo nten nu ndiꞌin chaꞌ ꞌin loꞌo Krixtu,
chaꞌ nchkwiꞌ neꞌ kanꞌ chaꞌ ja lka Jesucristo
Sñiꞌ ykwiꞌ Ndiose, chaꞌ siꞌi Ndiose lka Sti
Jesucristo. 23 Si chkwianꞌ loꞌo nten chaꞌ
siꞌi Sñiꞌ Ndiose lka Jesucristo, ja ndiꞌin chaꞌ
ꞌñaan loꞌo Ndiose Sti Jesucristo, ngwañaꞌan
ndyoꞌo chaꞌ bra kanꞌ; bra nu xñian chaꞌ nu
ndiꞌin ꞌin ska ti nu lkaSñiꞌNdiose,wandiꞌin
chaꞌ ꞌñaan loꞌo Ndiose Sti yu, ngwañaꞌan
ndyoꞌo chaꞌ bra kanꞌ.

24 Kanꞌ chaꞌ ndiꞌin chaꞌ kanun tsaa chaꞌ
kanꞌ niꞌ kasiya ꞌwan, chaꞌ nu wa ynan wan
chaꞌ ꞌin Jesús ti bra nu msñi wan chaꞌ ꞌin
Ni ti kulo. Si ti nganun chaꞌ kanꞌ niꞌ kasiya
ꞌwan, suꞌwa ꞌa ka tiye wan loꞌo Jesucristo
ni siya ti ndiꞌin wan lo chalyuu; kwiꞌ ng-
wañaꞌan, suꞌwa ka tiye wan loꞌo Ndiose
Stian bra kanꞌ. 25 Kanꞌ lka chaꞌ nu yꞌni
suꞌwa Jesucristo ꞌñaan, chaꞌ ka kaja xka
chalyuu kwi nu ja tsaa tii ꞌa ꞌñaan.

26 Sa kanꞌ ti chaꞌ nchkwiǐnꞌ chaꞌ ꞌin nten
nu nñi lyoꞌo ꞌwan ngwañaꞌan. 27 ꞌWan ni,
wa nganun Tyiꞌi Ndiose niꞌ kasiya ꞌwan,
kanꞌ chaꞌ ja ndiꞌin chaꞌ kwaꞌu xka ta nten
ꞌwan; Tyiꞌi Ndiose, kanꞌ lka nu kwaꞌu ꞌwan
nchga chaꞌ nu ti ji kuꞌni xaꞌan wan chaꞌ ꞌin
Ni. Bra nunduꞌuTyiꞌi Ndiose ꞌwan, ñi ꞌa lka
chaꞌkanꞌ; siꞌi chaꞌkwiñinduꞌuNi. Kanꞌ chaꞌ
sikwa, sa ñaꞌan nu nduꞌu Tyiꞌi Ndiose ꞌwan
chaꞌ xñiwan chaꞌ ꞌin Jesús, kwiꞌ ngwañaꞌan
ndiꞌin chaꞌ kuꞌni wan.

28 ꞌWan sñiěnꞌ, xñi suꞌwe wan chaꞌ ꞌin
Jesucristo ni. Loꞌo bra kanꞌ, xa nu kan
Jesucristo lo chalyuu xiyaꞌ, ja ndiꞌin chaꞌ ka
jyuꞌu tianꞌbra nuñaꞌaan ꞌinNi chaꞌndijyan
Ni; tyukwi ti tiyean tyukwa taꞌaan loꞌo Ni
bra kanꞌ. 29Wa nchka biyaꞌ tiꞌwan ni, chaꞌ
luwi ꞌakasiya ꞌin Jesucristo, kanꞌ chaꞌ suꞌwe
si ka biyaꞌ tiꞌwan chaꞌ nchga nten nu kuꞌni
chaꞌ suꞌwe sa ñaꞌan nu ngiꞌni Jesús, lka neꞌ
kanꞌ sñiꞌNdiose.

3

SñiꞌNdiose lkaan
1 Tnun ꞌa chaꞌ suꞌwe lka chaꞌ suꞌwe ꞌa

nka tiye Ndiose Stian ñaꞌanNi ꞌin taꞌaan nu
ndiꞌin chaꞌ ꞌñaan loꞌo Jesucristo; kanꞌ chaꞌ
nchkwiꞌ Ndiose chaꞌ ꞌñaan chaꞌ lkaan sñiꞌ
Ni, loꞌo chañi lka chaꞌ kanꞌ. Ja xlyaa nten
chalyuu xuꞌwi lyo ꞌñaan chaꞌ sñiꞌ Ni lkaan;
kwiꞌngwañaꞌan, branumdiꞌin Jesucristo lo
chalyuu, ja mslyaa neꞌ xuꞌwi lyo neꞌ ꞌin yu
bra kanꞌ. 2 ꞌWan neꞌ taꞌaan nu ndiya ꞌa tiǎnꞌ
ꞌwan, wa lkaan sñiꞌ Ndiose ni, ni siya ja ya
kabiyaꞌ tianꞌ sañaꞌanka suꞌwe la chaꞌ ꞌñaan,
bra nu tyiꞌian loꞌo Ndiose nde loo la. Sa
ñaꞌan lka ykwiꞌ Jesucristo, kwiꞌ ngwañaꞌan
kaan bra nu kwaꞌu tloo Jesucristo ꞌñaan xa
wamdyii chalyuu re; bra kanꞌkañaꞌaan ꞌin
Jesucristo sa ñaꞌan nu lka ykwiꞌNi. Sa kanꞌ
ti chaꞌ nchka biyaꞌ tianꞌ ni. 3 Loꞌo nchga
nten nu ndiꞌin ta chaꞌ ñaꞌan ꞌin Ni nde loo
la, ndiꞌin chaꞌ kuꞌni luwi neꞌ niꞌ kasiya ꞌin
neꞌ, sa ñaꞌan nu luwi kasiya ꞌin Jesucristo.

4 Bra nu ngiꞌnian chaꞌ kuxi, kanꞌ lka
chaꞌ ja xlyaan kuꞌnian tñan nu ndlo Ndiose
ꞌñaan; ndiꞌin kiꞌya ꞌñaan, chunꞌ chaꞌ ja
xlyaan tukwaan chaꞌ nu nchkwiꞌNi loꞌoan.
5Wa jlyo tiꞌ wan chaꞌ wa yan Jesucristo lo
chalyuu chaꞌ kuꞌni tyii Ni kiꞌya nu ndukwi
nten; loꞌo Krixtu ni, ja mdiꞌin kiꞌya ꞌin yu
siyaꞌ ti. 6 Nchga nten nu msñi suꞌwe chaꞌ
ꞌin Jesucristo, ja ndiꞌin ꞌa chaꞌ kuꞌni neꞌ chaꞌ
kuxi. Nten nu ngiꞌni chaꞌ kuxi nchga tsan,
ngiꞌni neꞌ chaꞌ kuxi chunꞌ chaꞌ ja ya xuꞌwi
lyoneꞌ ꞌin Jesucristo, jayaxñineꞌ chaꞌ ꞌinNi.
7 ꞌWansñiěnꞌ, ja nchka tiǎnꞌ chaꞌkwiñi lyoꞌo
xka ta nten ꞌwan. Xkwiꞌ suꞌwe ti yꞌni Jesu-
cristo lo chalyuu; kanꞌ chaꞌ sikwa, nchga
ntennundiꞌin chaꞌ ꞌin loꞌo Jesucristo, ndiꞌin
chaꞌ xkwiꞌ chaꞌ suꞌwe ti kuꞌni neꞌ bra nu
tyiꞌin neꞌ lo chalyuu. 8Nchga nten nu xkwiꞌ
chaꞌ kuxi ngiꞌni, wa lka neꞌ kanꞌ sñiꞌ kuneꞌ
xaꞌan nu lka xꞌnan nchga kwiꞌin xaꞌan; ti ji
tyii kuꞌni kuneꞌ xaꞌan kanꞌ chaꞌ kuxi. Loꞌo
Jesús nu lka ska ti Sñiꞌ Ndiose, wa yan Ni
lo chalyuu chaꞌ kuꞌni tyii Ni nchga tñan nu
ngiꞌni kuneꞌ xaꞌan kanꞌ.

9 Nten nu lka sñiꞌ Ndiose ni, ja ndiꞌin ꞌa
chaꞌkuꞌnineꞌ chaꞌkuxi, chaꞌwandaNdiose
xka chaꞌnu suꞌwe lanukanunniꞌkasiya ꞌin
neꞌkanꞌ chabiyaꞌ ꞌinTyiꞌiNdiose. Jaxlyaa ꞌa
neꞌ kanꞌ kuꞌni neꞌ chaꞌ kuxi, chaꞌ sñiꞌNdiose
lka neꞌ kanꞌ. 10 Kanꞌ chaꞌ nchka biyaꞌ tiꞌ

wan ni, sa ñaꞌan nu lka sñiꞌ Ndiose; kwiꞌ
ngwañaꞌan nchka biyaꞌ tiꞌ wan sa ñaꞌan
ngiꞌni nten nu lka sñiꞌ kuneꞌ xaꞌan. Siꞌi sñiꞌ
Ndiose lka nten nu ngiꞌni chaꞌ kuxi nchga
tsan, loꞌo siꞌi sñiꞌ Ndiose lka nten nu ja
suꞌwe nka tiye ñaꞌan ꞌin taꞌa nten.

Ndiꞌin chaꞌ suꞌwe xuꞌwi tiyean ñaꞌaan ꞌin
taꞌa ntean

11 Nde kwaꞌaǎn ti kwiꞌ chaꞌ nu wa ynan
wan bra numsñiwan chaꞌ ꞌin Jesús ti kulo.
Ndiꞌin chaꞌ suꞌwe xuꞌwi tiyean ñaꞌaan ꞌin
taꞌa ntean. 12 Ja kuꞌnian sa ñaꞌan nu yꞌni
ayman Caín; sñiꞌ kuneꞌ xaꞌan ngwa yu kanꞌ,
chaꞌ nu yjwi yu ꞌin taꞌa yu. ¿Ni chaꞌ lka yꞌni
yu ngwañaꞌan a? Yjwi yu ꞌin taꞌa yu chunꞌ
chaꞌ xkwiꞌ chaꞌ kuxi yꞌni ykwiꞌ yu, kanꞌ chaꞌ
ja ndiya tiꞌyu chaꞌxkwiꞌ chaꞌ suꞌweyꞌni taꞌa
yu.

13 ꞌWan taꞌa msñian chaꞌ ꞌin Ndiose, ja
tyaꞌan ꞌa kaꞌan chaꞌ tiye wan si tiꞌí ꞌa tiꞌ
nten chalyuu ꞌwan. 14 Xkwiꞌ chaꞌ mnaꞌ ti
mdiꞌian lo chalyuu nu ngwa sꞌni siꞌya kiꞌya
numdiꞌin ꞌñaan; loꞌo ni, wa nda Ndiose xka
chalyuu kwi ꞌñaan, kanꞌ chaꞌ suꞌwe ti ka
tiyean ni. Suꞌwe ꞌa nka tiyean ñaꞌaan ꞌin
xka ta taꞌa ndiꞌin chaꞌ ꞌñaan loꞌo Jesucristo;
kanꞌ chaꞌ ka jlyo tianꞌ chaꞌ wa nsuꞌwi xka
chalyuu kwi ꞌñaan ni, chaꞌ nten nu ja suꞌwe
nka tiye ñaꞌan ꞌin taꞌa nten, chaꞌ mnaꞌ ti
ndiꞌin neꞌ lo chalyuu. 15 Sa ñaꞌan lka nten
nu ndujwi ꞌin taꞌa nten, ngwañaꞌan lkaan
si tiꞌí tianꞌ ꞌin taꞌa ntean. Jlyo tiꞌwan chaꞌ ja
kaja chalyuu kwi kanꞌ ꞌin nten nu kujwi ꞌin
taꞌanten, ti kwiꞌ taꞌa chaꞌ lka si tiꞌí ꞌa tianꞌ ꞌin
taꞌantean. 16Branukuwe tianꞌ chaꞌ siꞌyaan
mslyaa Krixtu ngujwi Ni lo wsi, chaꞌ suꞌwe
ꞌa nka tiye Ni ñaꞌan Ni ꞌñaan, bra kanꞌ ka
biyaꞌ tianꞌ nchga chaꞌ nu suꞌwe la kuꞌnian,
si suꞌwe nka tiyean ñaꞌaan ꞌin taꞌa msñian
chaꞌ ꞌin Ni. Suꞌwe si xlyaan tayaanꞌ ꞌin taꞌa
ntean ngwañaꞌan, ni siya kajaan ti ykwiinꞌ
tian chaꞌ ꞌin taꞌa ntean. 17Ndiya neꞌ taꞌaan
nu ja ska ꞌanan lyiji ꞌinneꞌ siyaꞌ ti chaꞌ tyijin
yuꞌwi ꞌin neꞌ lo chalyuu. Si ngwañaꞌan
suꞌwe ti ndiꞌian, loꞌobra kanꞌñaꞌaan ꞌin taꞌa
ntean nu lyiji ꞌa chaꞌ ꞌin neꞌ, loꞌo ja xlyaan
chka tꞌnan tianꞌ ꞌin taꞌa ntean, bra kanꞌ ja
ka ꞌñaan chkwianꞌ chaꞌ suꞌwe ꞌa nka tiyean
ñaꞌaan ꞌin Ndiose; Ndiose ni, suꞌwe ꞌa nka
tiye Ni ñaꞌan Ni ꞌñaan. 18 ꞌWan sñiěnꞌ, bra
nu suꞌwe ꞌa nka tiyean ni siya ñaꞌaan ꞌin

Ndiose, ni siya ñaꞌaan ꞌin taꞌa ntean, siꞌi ska
chaꞌ nu chkwianꞌ tian loꞌo neꞌ kanꞌ; tyukwi
ti tiyean ndiꞌin chaꞌ tayaanꞌ ꞌin taꞌa ntean
bra kanꞌ.

Ka jlyo tianꞌ chaꞌ chañi chaꞌ ndiꞌin chaꞌ
ꞌñaan loꞌoNdiose

19 Si ngwañaꞌan ngiꞌnian, bra kanꞌ ka
biyaꞌ tianꞌ chaꞌ ñi ꞌa lka chaꞌ nu wa ykwiꞌ
Ndiose loꞌoan, ti kwiꞌ chaꞌ nu ndyaa ñaꞌan
tianꞌ ꞌin Ni; kwiꞌ ngwañaꞌan, ka jlyo tianꞌ
chaꞌ chañi chaꞌ nchka suꞌwe chaꞌ ꞌñaan loꞌo
Ndiose. 20 Bra nu ndii tiꞌ niꞌ kasiya ꞌñaan
chaꞌ ndiꞌin kiꞌya ꞌñaan, bra kanꞌ ka biyaꞌ
tianꞌ chaꞌwa jlyo tiꞌ Ndiose chaꞌ kanꞌ. Loꞌo
ngwañaꞌan, tlyu la lka Ndiose, ka ꞌin Ni
kulaa ji Ni ꞌñaan ꞌin chaꞌ kuxi kanꞌ. 21 ꞌWan
neꞌ taꞌaan nu ndiya ꞌa tiǎnꞌ ꞌwan, bra nu
jlyo tianꞌ chaꞌ ja ndiꞌin ꞌa kiꞌya ꞌñaan, tyukwi
ti tiyean ka chkwianꞌ loꞌo Ndiose bra kanꞌ.
22Nchga chaꞌ nu jñaan ꞌin Ndiose, kaja ran
ꞌñaan si tukwaan tñannuwanguloNi ꞌñaan,
si kuꞌnian tñan nu ndiya la tiꞌNi. 23Nde lka
tñan nu wa nda Ndiose ꞌñaan chaꞌ kuꞌnian
kwenta skaan: Ndiꞌin chaꞌ xñiin suꞌwean
chaꞌ ꞌin Jesucristo nu lka Sñiꞌ ykwiꞌNdiose;
kwiꞌ ngwañaꞌan, ndiꞌin chaꞌ suꞌwe ti xuꞌwi
tiyean ñaꞌaan ꞌin taꞌa ntean, sa ñaꞌan nuwa
ngwaꞌu Ni ꞌñaan. 24 Bra nu tukwaan tñan
nu wa ngulo Ndiose ꞌñaan chaꞌ kuꞌnian,
bra kanꞌ wa lka ndiꞌin chaꞌ ꞌñaan loꞌo Ni;
kwiꞌngwañaꞌanndiꞌin chaꞌ ꞌinNi loꞌoanbra
kanꞌ. Jlyo tianꞌ chaꞌ kanꞌ, chunꞌwamsuꞌwa
Ndiose Tyiꞌi ykwiꞌ Ni chaꞌ kanun niꞌ kasiya
ꞌñaan.

4
Ñaꞌan biyaanꞌ sa ñaꞌan chaꞌ nu ndiꞌin niꞌ

kasiya ꞌin skaa nten
1 ꞌWan, ndiya ꞌa tiǎnꞌ ꞌwan, chaꞌ taꞌa

msñian chaꞌ ꞌin Krixtu lkaan, ja xñi wan
ndla ꞌa ska chaꞌ nu chkwiꞌ ya ñaꞌan ti nten
nu chkwiꞌ chaꞌ wa nda Ndiose Tyiꞌi ykwiꞌ
Ni ꞌin neꞌ kanꞌ. Ñaꞌan biyaꞌwan ꞌin neꞌ kanꞌ
kulo ndukwa la, chaꞌ tyija lyo chaꞌ ꞌwan
loꞌo neꞌ si chañi chaꞌ ndiꞌin Tyiꞌi Ndiose niꞌ
kasiya ꞌin neꞌ kanꞌ, o ta chaꞌ kwiñi lka nu
nchkwiꞌ neꞌ kanꞌ. Wa tyun ꞌa neꞌ kwiñi
mdoꞌo tukwa lo chalyuu ni, nu nñi lyoꞌo
ꞌin nten chaꞌ chabiyaꞌ ꞌin Ndiose nchkwiꞌ
neꞌ. 2Nde ñaꞌan ka biyaꞌ tianꞌ sa ñaꞌan lka
nten nu ndiꞌin Tyiꞌi Ndiose niꞌ kasiya ꞌin:

nchga nten nu chkwiꞌ chañi chaꞌ Jesucristo
lka ska ti nu lka SñiꞌNdiose ti bra nu ngula
yu lo chalyuu chaꞌ ngwa yu nten, nchga
nten kanꞌwa nsuꞌwi Tyiꞌi Ndiose niꞌ kasiya
ꞌin neꞌ; 3 loꞌo nten nu chkwiꞌ chaꞌ siꞌi Sñiꞌ
ykwiꞌ Ndiose lka Jesucristo ti bra nu ngula
yu lo chalyuu sa ñaꞌan nu ndlya nten, ja
nsuꞌwi Tyiꞌi Ndiose niꞌ kasiya ꞌin neꞌ kanꞌ.
Chaꞌ ꞌin nu kwiñi nu nchka tiꞌ tyijin lyo ꞌin
Jesucristo lka chaꞌ nu ndiꞌin niꞌ kasiya ꞌin
neꞌ kanꞌ. Loꞌo ngwañaꞌanwanchka biyaꞌ tiꞌ
wan ni, chaꞌ wa kan ti nu kwiñi kanꞌ; loꞌo
ni siya ni ti, wa lka ndiꞌin nu kwiñi kanꞌ lo
chalyuu.

4 ꞌWan sñiěnꞌ, wa ndiꞌin chaꞌ ꞌwan loꞌo
Ndiose, loꞌo ngwañaꞌan, wa ngula la tiꞌ niꞌ
kasiya ꞌwan chunꞌ nu nganun Tyiꞌi Ni niꞌ
kasiya ꞌwan ni; kanꞌ chaꞌ nchka ꞌwan tyijin
lyo wan ꞌin neꞌ kwiñi nu ndiꞌin chaꞌ ꞌin loꞌo
kuneꞌxaꞌan. Tikwiꞌkuneꞌxaꞌan lkanundlo
tñan ꞌin nten kuxi lo chalyuu. 5Wa ndiꞌin
chaꞌ ꞌin neꞌ kwiñi kanꞌ loꞌo chaꞌ kuxi nu
nsuꞌwi lo chalyuu, loꞌo xkwiꞌ chaꞌ ꞌin kuneꞌ
xaꞌan nchkwiꞌ neꞌ kanꞌ; kanꞌ chaꞌ ndiya ꞌa
tiꞌ nten chalyuu kunan chaꞌ nu nchkwiꞌ
neꞌ kwiñi kanꞌ, nchga nten nu ja ndukwa
chaꞌ nu nchkwiꞌ Jesucristo siyaꞌ ti. 6 Nten
ꞌin Ndiose lkaan. Bra nu ndiꞌin chaꞌ ꞌin
nten loꞌo Ndiose, kunan neꞌ nchga chaꞌ nu
chkwianꞌ loꞌoneꞌbrakanꞌ; ntennu jandiꞌin
chaꞌ ꞌin loꞌo Ndiose siyaꞌ ti, kanꞌ lka nu ja
nnan chaꞌ nu nchkwianꞌ. Ngwañaꞌan ka
tyija lyo chaꞌ ꞌñaan ti ka lka nu chañi ndiꞌin
chaꞌ ꞌin loꞌo Ni, ti ka lka nu chaꞌ kwiñi ti
nchkwiꞌ chaꞌ ꞌin Ni.

Xkwiꞌ suꞌwe nka tiye Ndiose ñaꞌan Ni ꞌin
nten

7 ꞌWan neꞌ taꞌaan nu ndiya ꞌa tiǎnꞌ ꞌwan,
ndiꞌin chaꞌ suꞌwe xuꞌwi tiyean ñaꞌaan ꞌin
taꞌa ntean; Ndiose lka nu ndlo tñan chaꞌ
xkwiꞌ suꞌwe ti xuꞌwi tiyean ñaꞌaan ꞌin taꞌa
ntean. Loꞌo nchga nten nu suꞌwe nka tiye
ñaꞌan ꞌin taꞌa nten, sñiꞌ Ndiose lka neꞌ kanꞌ,
loꞌo ngwañaꞌan ndiꞌin chaꞌ ꞌin neꞌ kanꞌ loꞌo
Ndiose. 8 Nten nu ja suꞌwe nka tiye ñaꞌan
ꞌin taꞌanten siyaꞌ ti, ja ndyiji ñaꞌannuxuꞌwi
chaꞌ ꞌin neꞌ kanꞌ loꞌo Ndiose, chaꞌ Ndiose
ni, suꞌwe ꞌa nka tiye Ni ñaꞌan Ni ꞌin nten.
9Ngwaꞌu Ni ꞌñaan sa ñaꞌan nu suꞌwe ꞌa nka
tiye Ni ñaꞌan Ni ꞌñaan, bra nu msuꞌwa Ni
ꞌin ska ti nu lka Sñiꞌ ykwiꞌ Ni mdiyan lo
chalyuu, chaꞌ chabiyaꞌ ꞌin Sñiꞌ Ni ka kaja

chalyuu kwi ꞌñaan. 10Nde lka chaꞌnu nchk-
wiǐnꞌ loꞌo wan: Kulo ndukwa la kaꞌan ꞌa
chaꞌ suꞌwe ka tiye Ndiose ñaꞌan Ni ꞌñaan,
kanꞌ chaꞌ msuꞌwa Ni ꞌin Sñiꞌ ykwiꞌ Ni yan
lo chalyuu chaꞌ kaja yu lo wsi chaꞌ ꞌñaan.
Siꞌi nan, nu suꞌwe la nka tiyean ñaꞌaan ꞌin
Ndiose. Wa ngwa kuxi tiyean loꞌo Ndiose
Xꞌnaan siꞌya chaꞌ kuxi nu yꞌnian. Loꞌo Je-
sucristo, ska ti nu lka Sñiꞌ Ndiose, kanꞌ lka
nu wa mdijin nu tiꞌí chaꞌ ꞌñaan; yꞌni tyii Ni
yuweꞌ numdiꞌin ꞌñaan ti kulo.

11 ꞌWan taꞌaan nu ndiya ꞌa tiǎnꞌ ꞌwan,
ndiꞌin chaꞌ suꞌwe ti xuꞌwi tiyean ñaꞌaan
ꞌin taꞌa ntean, chaꞌ ngwañaꞌan kaꞌan ꞌa
chaꞌ suꞌwe nka tiye Ndiose ñaꞌan Ni ꞌñaan.
12 Ja ya ñaꞌan nten chalyuu ꞌin Ndiose; sa
kanꞌ ti chaꞌ, bra nu ni ka biyaꞌ tianꞌ chaꞌ
suꞌwa nka tiyean loꞌo Ni, bra nu ñaꞌaan
ꞌin taꞌaan, chaꞌ suꞌwe ꞌa nka tiyean ñaꞌaan
ꞌin taꞌa ntean. Sa ñaꞌan nu suꞌwe ꞌa nka
tiye Jesucristo ñaꞌan Ni ꞌin nten chalyuu,
kwiꞌngwañaꞌanndiꞌin chaꞌkuꞌnian loꞌo taꞌa
ntean bra kanꞌ. 13 Wa nda Ndiose Tyiꞌi
ykwiꞌ Ni chaꞌ kanun niꞌ kasiya ꞌñaan, kanꞌ
chaꞌ ngwa jlyo tianꞌ chaꞌ suꞌwa nka tiyean
loꞌo Ni, loꞌo ngwañaꞌan suꞌwa nka tiye Ni
loꞌoan. 14 Ykwiꞌ ba wa naꞌan ba ꞌin Jesús.
Loꞌo chañi lka chaꞌ nu nchkwiꞌ ba loꞌo wan
ni, chaꞌ wa nda Ndiose Sti Jesús chabiyaꞌ
ꞌin Sñiꞌ ykwiꞌ Ni chaꞌ kulaa ꞌin nchga nten
ꞌin chaꞌ kuxi. 15 Nten nu xlyaa katsaꞌ ꞌin
taꞌanten chaꞌ Jesucristo lka ska ti Sñiꞌ ykwiꞌ
Ndiose, suꞌwa nka tiye Ndiose loꞌo neꞌ kanꞌ
bra kanꞌ, loꞌo ngwañaꞌan suꞌwanka tiye neꞌ
kanꞌ loꞌo Ndiose.

16 Ngwa biyaꞌ tianꞌ bra kanꞌ, chaꞌ suꞌwe
ꞌa nka tiye Ndiose ñaꞌan Ni ꞌñaan; kwiꞌ
ngwañaꞌan, ndyaa ñaꞌan tianꞌ chaꞌ xkwiꞌ
suꞌwe ꞌa nka tiye Ndiose ñaꞌan Ni ꞌin nten
chalyuu. Loꞌo nten nu ngwañaꞌan suꞌwe
nka tiye ñaꞌan ꞌin taꞌa nten, nu xkwiꞌ ng-
wañaꞌan ngiꞌni neꞌ bra nu ndiꞌin neꞌ lo cha-
lyuu, suꞌwa ka tiye neꞌ kanꞌ loꞌo Ndiose;
kwiꞌ ngwañaꞌan suꞌwa ka tiye Ni loꞌo neꞌ
kanꞌ bra kanꞌ. 17Suꞌwe ti nka tiyean ñaꞌaan
ꞌin Ndiose sikwa, chaꞌ bra nu tiya tsan nu
tyaan Jesucristo xiyaꞌ chaꞌ kuꞌni biyaꞌNi ꞌin
nchga nten, bra kanꞌ tyukwi ti tiyean ka
tyukwa taꞌaan loꞌo Ni. Ndiꞌin Ni loꞌoan bra
nundiꞌian lo chalyuu, sañaꞌannumdiꞌinNi
loꞌo Jesucristo bra numdiꞌin yu lo chalyuu,

kanꞌ chaꞌ ja ndiꞌin chaꞌ kutsean. 18 Loꞌo
ja kutsean chaꞌ ta Ndiose nu tiꞌí ꞌñaan, si
chañi chaꞌ suꞌwe nka tiyean ñaꞌaan ꞌin Ni;
ti ji xuꞌwi suꞌwe tiyean ñaꞌaan ꞌin Ndiose, si
ñaꞌan ti ntsean chaꞌ ta Ndiose nu tiꞌí ꞌñaan.
Nten nu ntsen ꞌa ꞌin Ndiose ni, nxkeꞌ tiꞌ neꞌ
chaꞌ ta Ndiose nu tiꞌí ꞌin neꞌ.

19 Suꞌwe nka tiyean ñaꞌaan ꞌin Ndiose,
chaꞌ nu kulo ndukwa la suꞌwe ꞌa ngwa tiye
Ni ñaꞌan Ni ꞌñaan. 20 Ya ñaꞌan ti nten nu
nchkwiꞌ chaꞌ: “Suꞌwe ꞌa nka tiyeěn ñaꞌaǎn
ꞌin Ndiose”, loꞌo bra kanꞌ ñaꞌan ti tiꞌí tiꞌ yu
ꞌin taꞌa yu, chaꞌ kwiñi lka nu nchkwiꞌ yu.
Nde ñaꞌan ndyoꞌo chaꞌ kanꞌ: nchka ꞌñaan
ñaꞌaan ꞌin taꞌa ntean, loꞌo Ndiose ni, ja siyaꞌ
kañaꞌaan ꞌinNi; kanꞌ chaꞌ sikwa, si ja suꞌwe
nka tiyean ñaꞌaan ꞌin taꞌa msñian chaꞌ ꞌin
Jesucristo nu ñaꞌaan lo chalyuu, bra kanꞌ
ja ka chkwianꞌ chaꞌ suꞌwe ꞌa nka tiyean
ñaꞌaan ꞌin Ndiose Stian, nu ja siyaꞌ naꞌaan.
21Wa ngulo Ni tñan re ꞌñaan sikwa: Suꞌwe
ti xuꞌwi tiye wan ñaꞌanwan ꞌin Ndiose, loꞌo
ngwañaꞌan, xkwiꞌ suꞌwe ti xuꞌwi tiye wan
ñaꞌan wan ꞌin taꞌa nten wan.

5
Ndijiin lyoan ꞌin chaꞌ kuxi nu nsuꞌwi lo

chalyuu
1Nchga nten nu ndyaa ñaꞌan tiꞌ ꞌin Jesús,

chaꞌ lka Ni Krixtu nu wa msuꞌwa Ndiose
ꞌin chaꞌ kan Ni lo chalyuu, chañi chaꞌ lka
neꞌ sñiꞌ Ndiose. Ndiose lka Stian, loꞌo ng-
wañaꞌan suꞌwe ꞌa nka tiyean ñaꞌaan ꞌin Ni,
kanꞌ chaꞌ suꞌwe ꞌa nka tiyean ñaꞌaan ꞌin xka
ta sñiꞌ Ndiose, taꞌa msñian chaꞌ ꞌin Jesús.
2Branu suꞌwenka tiyeanñaꞌaan ꞌinNdiose
Stian, bra nu tukwaan nchga tñan nu ndlo
Ni ꞌñaan, bra kanꞌ ka suꞌwe xuꞌwi tiyean
ñaꞌaan ꞌin xka ta sñiꞌNdiose. 3Si chañi chaꞌ
suꞌwe nka tiyean ñaꞌaan ꞌin Ni, tukwaan
nchga chaꞌ nu chkwiꞌ Ni loꞌoan bra kanꞌ,
chaꞌ siꞌi ska tñan nu tukwi ꞌa lka chaꞌ tuk-
waan ska chaꞌ nu nchkwiꞌ Ni. 4Nchga sñiꞌ
Ndiose ka tyijin lyo ꞌin nchga chaꞌ kuxi nu
nsuꞌwi lo chalyuu; ka tyijiin lyoan ꞌin chaꞌ
kuxi, bra nu wa msñian chaꞌ ꞌin Jesucristo.
5 Nten nu ndyaa ñaꞌan tiꞌ chaꞌ ska ti Jesús
lka Sñiꞌ Ndiose, sa kanꞌ ti nten ka ꞌin tyijin
lyo ꞌin nchga chaꞌ kuxi nu nsuꞌwi lo cha-
lyuu.

Nde ñaꞌan ndiꞌin chaꞌ ꞌin Jesús nu lka Sñiꞌ
ykwiꞌNdiose

6 Ska ti Sñiꞌ ykwiꞌ Ndiose lka Jesucristo,
nu yan lo chalyuu. Mdukwatya neꞌ ꞌin yu
bra kanꞌ. Ngujwi yu lo wsi, ngalu tnen yu
bra kanꞌ. Loꞌo siꞌi chaꞌnumdukwatya ti yu,
siꞌi chaꞌ nu ngujwi ti yu lo wsi ngalu tnen
yu, siꞌi sa kanꞌ ti chaꞌ nu ngiꞌni chaꞌ nchka
biyaꞌ tianꞌ, chaꞌ ska ti nu lka Sñiꞌ ykwiꞌ
Ndiose lka Jesucristo. Nan wa ytsaꞌ Tyiꞌi
Ndiose ꞌñaan, kanꞌ chaꞌ jlyo tianꞌ chaꞌ chañi
ꞌa lka chaꞌ kanꞌ. 7 Nde niꞌ kwan ndukwa
snan nu nchkwiꞌ chaꞌ chañi lka Jesús sñiꞌ
ykwiꞌ Ni: Ndiose Sti Ni lka ska; loꞌo Jesu-
cristo nu ndiꞌin tyukwi chaꞌ ꞌin Ndiose ꞌin,
kanꞌ lka xka; loꞌo Tyiꞌi Ndiose, kanꞌ lka xka.
Loꞌo suꞌwa nchkwiꞌ taꞌa snan, chaꞌ chañi
lka chaꞌ kanꞌ. 8Loꞌo ngwañaꞌan, lo chalyuu
snan yaꞌ ykwiꞌ Ndiose chaꞌ chañi chaꞌ ska
ti nu lka Sñiꞌ ykwiꞌ Ni lka Jesucristo: ska
chaꞌ ykwiꞌ Tyiꞌi Ni loꞌoan; xka chaꞌ ykwiꞌ
Ni bra nu mdukwatya Jesucristo; xka chaꞌ
ykwiꞌ Ni bra nu ngujwi Jesucristo lo wsi,
ngalu tnen yu bra kanꞌ. Ska ti chaꞌ ykwiꞌNi
taꞌa snan yaꞌ. 9Tsaa ñaꞌan tianꞌ ska chaꞌ nu
nchkwiꞌ nten chalyuu loꞌoan, loꞌo ni, ndloo
la ꞌñaan ska chaꞌ nu nchkwiꞌ Ndiose loꞌoan.
Taꞌa snan chaꞌ nu ykwiꞌNdiose ni, nchkwiꞌ
chaꞌ ska ti Jesucristo nu lka Sñiꞌ ykwiꞌ Ni.
10 Nten nu ndyaa ñaꞌan tiꞌ ꞌin Ni chaꞌ lka
Ni ska ti nu lka Sñiꞌ ykwiꞌ Ndiose, jlyo tiꞌ
neꞌ niꞌ kasiya ꞌin neꞌ chaꞌ chañi ꞌa lka chaꞌ
kanꞌ; nten nu ja xlyaa tukwa chaꞌ ꞌin Ni,
chaꞌ Jesucristo lka Sñiꞌ ykwiꞌ Ni, kanꞌ nten
lka nu ja siyaꞌ ndyaa ñaꞌan tiꞌ chaꞌ nu wa
ykwiꞌ Ndiose chaꞌ ꞌin Sñiꞌ ykwiꞌ Ni. Kwiñi
ꞌa Ndiose, nxkeꞌ tiꞌ neꞌ kanꞌ. 11 Nde lka
chaꞌ nu ñi nu suꞌwe ꞌa chaꞌ xñian, chaꞌ wa
nda Ndiose xka chalyuu nu suꞌwe la ꞌñaan,
nu ja tsaa tii ꞌa siyaꞌ ti; loꞌo Jesucristo lka
nu nduꞌu ꞌñaan sa ñaꞌan ka chalyuu kanꞌ.
12 Nchga nten nu ndiꞌin chaꞌ ꞌin loꞌo Jesús
nu lka Sñiꞌ ykwiꞌ Ni, kanꞌ lka nu wa mjwi
chalyuu nu ja tsaa tii ꞌa ꞌin siyaꞌ ti; nten
nu ja ndiꞌin chaꞌ ꞌin loꞌo nu lka ska ti Sñiꞌ
Ndiose, ja ndiꞌin chaꞌ ta Ni chalyuu kanꞌ ꞌin
neꞌ kanꞌ.

Brawa tyii ti ska kityi nu ngwaꞌan Xuwa
13Ndaꞌaǎn kityi re sikwa, chaꞌ tsaa seꞌen

ndiꞌin wan, taꞌa wan nu msñi wan chaꞌ ꞌin
Jesús, ska ti nu lka Sñiꞌ Ndiose; loꞌo chaꞌ re

ka biyaꞌ tiꞌwan chaꞌwa mjwi chalyuu kwi
ꞌwan, nu wamda Ndiose ꞌñaan.

14 Tyukwi ti tiyean ka chkwianꞌ loꞌo
Ndiose sikwa. Bra nu jñaan ska chaꞌ ꞌin
Ndiose nu suꞌwa ti loꞌo ska chaꞌ nu nchka
tiꞌ Ni, bra kanꞌ ka jlyo tianꞌ chaꞌ kunan Ni
chaꞌnu chkwianꞌ loꞌoNi. 15Si jlyo tianꞌ chaꞌ
nnan Ni bra nu jñaan ska chaꞌ ꞌin Ni, kwiꞌ
ngwañaꞌan ka jlyo tianꞌ chaꞌwa kaja ti chaꞌ
kanꞌ ꞌñaan bra kanꞌ.

16Bra nu ñaꞌaan ꞌin ska nten taꞌa msñian
chaꞌ ꞌin Jesucristo chaꞌ ngiꞌni yu ska chaꞌ
kuxi, loꞌo ndiꞌyaan kwenta chaꞌ ja ndiꞌin
chaꞌ kanaꞌ chalyuu ꞌin yu siꞌya chaꞌ kuxi
kanꞌ, bra kanꞌ suꞌwe la si jñaan chaꞌ tlyu tiꞌ
ꞌin Ndiose chaꞌ ꞌin yu taꞌaan kanꞌ, chaꞌ ja
ta Ni chabiyaꞌ kanaꞌ chalyuu ꞌin yu taꞌaan
kanꞌ. Ndiya kiꞌya tnun nu ja ka kuꞌni
Ndiose chaꞌ tlyu tiꞌ ꞌin nten; loꞌo ja nchk-
wiǐnꞌ chaꞌ jñaan chaꞌ tlyu tiꞌ ꞌin Ni si ng-
wañaꞌan ndiꞌin kiꞌya ꞌin neꞌ. 17 Chañi chaꞌ
xtya Ndiose kiꞌya ꞌin taꞌaan siꞌya chaꞌ kuxi
nu ngiꞌnian. Sa kanꞌ ti chaꞌ, ndiya kiꞌya nu
ka kuꞌni Ni chaꞌ tlyu tiꞌ ꞌin nten chaꞌ ꞌin ran.

18 Jlyo tianꞌ chaꞌ ja ngiꞌni nten ꞌin Jesu-
cristo chaꞌ kuxi. Jesucristo, ska ti nu lka
SñiꞌNdiose, kanꞌ lkanunxñikwenta ꞌinneꞌ,
chaꞌ ja ka kalaꞌ kuneꞌ xaꞌan ꞌin neꞌ kanꞌ bra
kanꞌ.

19 Jlyo tianꞌ chaꞌ nten ꞌin Ndiose lkaan,
chunꞌwamsñian chaꞌ ꞌin Jesucristo; xka ta
nten chalyuunu ja ndukwa chaꞌ ꞌinNi siyaꞌ
ti, ñaꞌan ti lka kuneꞌ xaꞌan xꞌnan neꞌ kanꞌ.

20 Ngwa jlyo tianꞌ chaꞌ wa yan nu lka
ska ti Sñiꞌ ykwiꞌ Ndiose lo chalyuu, loꞌo
ngwañaꞌan wa mda Ni chabiyaꞌ chaꞌ ka
xuꞌwi chaꞌ ꞌñaan loꞌo Ndiose. Loꞌo chañi
chaꞌ suꞌwa ka tiyean loꞌo Ndiose ni, chunꞌ
chaꞌ suꞌwanka tiyean loꞌo Jesucristo nu lka
Sñiꞌ ykwiꞌ Ni. Chañi chaꞌ Ndiose siyaꞌ ti
lka Jesús, kwiꞌngwañaꞌan chañi chaꞌ ja tsaa
tii ꞌa chalyuu kwi nu ta Ni ꞌñaan. 21 ꞌWan
sñiěnꞌ, ndii ti tiꞌwan tyiꞌin wan lo chalyuu,
chaꞌ ja sten yuꞌwi wan loꞌo xka ta joꞌo.
Ngwañaꞌan ka sikwa.

Ndemdaꞌa tukwa kityi
xuwe nu ngwaꞌan Xuwa
Bra nu chañi chaꞌ suꞌwe ꞌa nka tiyean

ñaꞌaan ꞌin taꞌa ntean
1 Ti kwiꞌ yu kula Xuwa lkaǎn. Ndaꞌaǎn

kityi re chaꞌ ꞌiin loꞌo chaꞌ ꞌin sñiiꞌ, neꞌ kula,
chaꞌ tsaa kityi re seꞌen ndiꞌin wan taꞌa
msñian chaꞌ ꞌin Jesús, chaꞌ wa ngulo suwi
Ndiose ꞌwan chaꞌ kawan nten ꞌin Ni. Chañi
chaꞌ suꞌwe ꞌa nka tiyeěn naꞌaǎn ꞌwan; ni
siꞌiǐn skaǎn tiǎn, loꞌo nten nu ndiꞌin nchga
kichen nu nnan chaꞌ nu ñi ꞌin Jesús, suꞌwe
ꞌa nka tiye neꞌ ñaꞌan neꞌ ꞌwan. 2 Wa nga-
nun suꞌwe chaꞌ nu ñi kanꞌ niꞌ kasiya ꞌñaan,
loꞌo ngwañaꞌan ja tsaa tii ꞌa chaꞌ nu wa
ynaan kanꞌ; kanꞌ chaꞌ suꞌwe ꞌa nka tiyeěn
naꞌaǎn ꞌwan. 3 Ndiose nu lka Stian, kwiꞌ
ngwañaꞌan Jesucristo ska ti nu lka Sñiꞌ Ni,
tayaꞌNi ꞌwan. Loꞌo nchka tiǎnꞌ chaꞌ ñaꞌan ti
kuꞌni Ni kaꞌan la chaꞌ suꞌwe loꞌo wan, chaꞌ
ñaꞌan ti chka tꞌnan tiꞌ Ni ꞌwan, chaꞌ ñaꞌan ti
kuꞌni Ni chaꞌ tiin ti tyiꞌin niꞌ kasiya ꞌwan;
ngwañaꞌan nchka tiǎnꞌ chaꞌ kuꞌni Ni loꞌo
wan, chunꞌ chaꞌ suꞌwe ꞌa nka tiye Ni ñaꞌan
Ni ꞌñaan, chaꞌ ñi ꞌa lka chaꞌ nu nduꞌu Ni
ꞌñaan.

4Suꞌwe ꞌa ngwa tiyeěn bra nu ynaǎn chaꞌ
ñaꞌan ti ndukwa suꞌwe neꞌ taꞌa wan nchga
chaꞌ nu ñi nu wa ytsaꞌ Ndiose Stian ꞌñaan;
5 kanꞌ chaꞌ nchkwiǐnꞌ loꞌoo, neꞌ kula, loꞌo
nchga neꞌ taꞌa wan, chaꞌ suꞌwe ti xuꞌwi
tiyean ñaꞌaan ꞌin taꞌa ntean. Siꞌi ska chaꞌnu
ja ya chkwiꞌ Ni loꞌoan lka kanꞌ, ska chaꞌ nu
wa ynaan bra numsñian chaꞌ ꞌin Jesucristo
ti kulo lka kanꞌ. 6 Ndiꞌin chaꞌ tukwaan
nchga tñan nu ndlo Ndiose ꞌñaan. Bra nu
msñi wan chaꞌ ꞌin Jesucristo ti kulo, wa
ynan wan chaꞌ ndiꞌin chaꞌ suꞌwe ti ka tiye
wan loꞌo taꞌa nten wan. Kanꞌ chaꞌ, kwiꞌ
ngwañaꞌan ndiꞌin chaꞌ kuꞌnian ni

Neꞌ kwiñi nu nxuun loꞌo ꞌin Krixtu
7 Nsuꞌwi ꞌa nten nu nchkwiꞌ chaꞌ chaꞌ

kwiñi lka chaꞌ ngwa Jesús nten xa nu yan
yu lo chalyuu. Tyukwi ñaꞌaan lo chalyuu
ndaꞌan nten nu nchkwiꞌ chaꞌ kwiñi kanꞌ;
nñi lyoꞌo neꞌ kanꞌ ꞌin taꞌa ntean, kwiꞌ nu
nxuun loꞌo ꞌin Krixtu lka neꞌ kanꞌ. 8 Kanꞌ
chaꞌ, chaꞌ tiya ti tiꞌ tyiꞌin wan lo chalyuu,

chaꞌ ja kjlyaa tiꞌ wan ngwa ti ñaꞌan nchga
chaꞌ nu wa ynan wan bra nu mdiꞌin ba
seꞌen ndiꞌin wan. Bra kanꞌ kaja nchga chaꞌ
suꞌwenunchka tiꞌNdiose taNi ꞌwanbranu
tyii chalyuu.

9Nchga nten nu sten yuꞌwi loꞌo xka chaꞌ,
ja ka tyiꞌin chaꞌ ꞌin neꞌ kanꞌ loꞌoNdiose siyaꞌ
ti. Nxkeꞌ tiꞌ neꞌ kanꞌ chaꞌ ti ndiꞌin kaꞌan
la tñan chaꞌ kuꞌnian, xa wa ndyaa ñaꞌan
tianꞌ ꞌin Krixtu. ¡Chaꞌ kwiñi lka kanꞌ! Si
chañi chaꞌmsñian chaꞌ ꞌin Krixtu niꞌ kasiya
ꞌñaan, bra kanꞌ suꞌwa ndiꞌin chaꞌ ꞌñaan loꞌo
Ndiose, ngwañaꞌan loꞌo ykwiꞌ nu lka ska ti
Sñiꞌ Ni. 10 Kanꞌ chaꞌ ni, si tiyan nten seꞌen
ndiꞌinwannu ja chkwiꞌ ti kwiꞌ chaꞌ ꞌin Jesús
kanꞌ loꞌo wan, ja ta wan seꞌen tyiꞌin neꞌ
kanꞌ, kwiꞌ ja chkwiꞌwan loꞌo neꞌ kanꞌ. 11 Si
nu chkwianꞌ loꞌo nten kanꞌ, sa ñaꞌan lka
si ngwa suꞌwa chaꞌ ꞌñaan loꞌo neꞌ kanꞌ, loꞌo
chaꞌ kuxi nu ngiꞌni neꞌ, ngwañaꞌan ndyoꞌo
chaꞌ kanꞌ.

Chaꞌ nu ngwaꞌan Xuwa xawa tyii ti kityi
12Ti ndiꞌin ꞌa chaꞌnunchka tiǎnꞌ chkwiǐnꞌ

loꞌo wan, loꞌo suꞌwe la ni siya ja loꞌo chaꞌ
kanꞌ kwaꞌaǎn lo kityi re. Chunꞌ ndiꞌin la
nchka tiǎnꞌ kaǎn seꞌen ndiꞌin wan, loꞌo bra
kanꞌ ka chkwiǐnꞌ chaꞌ kanꞌ loꞌo wan; bra
kanꞌ chañi ka chaꞌ suꞌwe ti xuꞌwi tiyean
ñaꞌaan ꞌin taꞌaan.

13 Loꞌo ngwañaꞌan, nchga neꞌ taꞌa ndiꞌin
chaꞌ ꞌwan loꞌo Krixtu nde re, ti kwiꞌ neꞌ
nu wa ngulo suwi Ndiose ꞌin, loꞌo neꞌ kanꞌ
nchka tiꞌneꞌ ta neꞌ kasiya ꞌwan. Ngwañaꞌan
ka sikwa.

Mdaꞌa snan kityi xuwe nu
ngwaꞌan Xuwa

Suꞌwe ꞌa nchkwiꞌ Xuwa chaꞌ ꞌin Gayu
1 Ti kwiꞌ yu kula Xuwa lkaǎn. Ndaꞌaǎn

kityi re chaꞌ tsaa seꞌen ndiꞌiin, Gayu; wa
ndyaa ñaꞌan tiiꞌ nchga chaꞌ nu ndiꞌin ꞌin
Jesucristo, kanꞌ chaꞌ suꞌwe ꞌa nka tiyeěn
nchkwiǐnꞌ loꞌoo.

2 Suꞌwe ꞌa nten lka nuꞌwin, Gayu. Nchk-
wiǐnꞌ loꞌo Ndiose chaꞌ ꞌiin chaꞌ suꞌwe ti ka
tyiꞌin tiyee, chaꞌ ka ngula tiiꞌ niꞌ kasiya ꞌiin.
Wa jlyo tiǎnꞌ chaꞌ suꞌwe ꞌa msñii chaꞌ ꞌin
Ndiose. 3 Loꞌo ni, suꞌwe ꞌa nka tiyeěn chaꞌ
wangala chinꞌneꞌ taꞌa ndiꞌin chaꞌ ꞌñaan loꞌo
Krixtu nu mdoꞌo seꞌen ndiꞌin wan mdiyan
neꞌnde re. Ndukwin neꞌ chaꞌñaꞌan ti nduk-
waa suꞌweenchga chaꞌnuñinuwangwaꞌu
Jesús ꞌñaan, chaꞌ ngwañaꞌan ngiꞌnii nchga
tsan. 4Ska ti chaꞌmdaꞌan tiyeěn chaꞌ ꞌiin nu
ngwa xkanꞌ, si chañi chaꞌ ti ndukwaa chaꞌ
nu ñi nu wa ytsaꞌ Jesús ꞌñaan, chaꞌ kuneeꞌ
laa ke naꞌ; loꞌo suꞌwe ꞌa ngwa tiyeěn xa wa
ynaǎn chaꞌ ngwañaꞌan ngiꞌnii.

5NuꞌwinGayu, nduwe ꞌa tiǎnꞌ chaꞌ nchga
bra suꞌwe ꞌa ndayaaꞌ ꞌin neꞌ taꞌaan, ni siya
lka neꞌ nten xka kichen. 6 Wa ykwiꞌ neꞌ
kanꞌ loꞌo nchga neꞌ taꞌa ndiꞌin chaꞌ ꞌñaan
loꞌo Jesús nde kichen re, wa ytsaꞌ neꞌ ꞌwa
sa ñaꞌan nu suꞌwe nka tiyee ñaꞌaan ꞌin neꞌ.
Kwiꞌ ngwañaꞌan kuꞌnii chaꞌ suꞌwe ti tayaaꞌ
la ꞌin neꞌ kanꞌ tuwiin seꞌen tsaa neꞌ; sa
ñaꞌan lka si tayaaꞌ ꞌin Ndiose, ngwañaꞌan
kuꞌnii. 7 Tñan ꞌin Krixtu ndaꞌan neꞌ kanꞌ,
kanꞌ chaꞌ mdoꞌo neꞌ ndyaa neꞌ tijyuꞌ. Loꞌo
ja ska tñi xlyaa neꞌ xñi neꞌ ꞌin xka ta nten
nu ja ndyaa ñaꞌan tiꞌ ꞌin Krixtu siyaꞌ ti, chaꞌ
kunanjoꞌo ꞌin neꞌ tuwiin; 8 kanꞌ chaꞌ nan
ni, taꞌa msñian chaꞌ ꞌin Krixtu, ndiꞌin chaꞌ
tayaanꞌ ꞌin neꞌ kanꞌ. Kwiꞌ ngwañaꞌan ka
suꞌwa chaꞌ ꞌñaan loꞌo neꞌ kanꞌ bra nu snean
chaꞌ nu ñi nu wa ngwaꞌu Krixtu ꞌñaan nde
kichen seꞌen tijyuꞌ la.

Kuxi ꞌa tñan ngiꞌni Diótrefes
9 Ja sꞌni lye ngwaꞌaǎn ska kityi nu ndyaa

seꞌenndiꞌin nchga ta taꞌawannten ꞌin Jesu-
cristo, ꞌwan nu ndyoꞌ tiꞌin wan sa tlyu ti la
kwa; loꞌo ja xlyaa Diótrefes kunan chaꞌ nu

ykwiǐnꞌ loꞌo wan, chaꞌ nxkeꞌ tiꞌ yu kanꞌ chaꞌ
nka yu xꞌnan wan. 10 Bra nu tiyaǎn seꞌen
ndiꞌinwan, bra kanꞌ chkwiǐnꞌ loꞌowan chaꞌ
ꞌin nchga tñan nu ngiꞌni yu kanꞌ, chaꞌ chen
ꞌa ñaꞌan nchkwiꞌ yu chaꞌ ꞌware; nchkwiꞌ yu
kanꞌ ya ñaꞌan ti chaꞌ kwiñi loꞌo nten. Siꞌi
sa kanꞌ ti chaꞌ kuxi ngiꞌni yu, loꞌo ja xlyaa
ꞌa yu ta yu seꞌen tyiꞌin neꞌ taꞌa ndaꞌan ba
tñan bra nu ndiya neꞌ kichen tyi wan; kwiꞌ
ngwañaꞌan, ja nda ꞌa yu chabiyaꞌ ꞌin taꞌa
wan chaꞌ ta wan seꞌen tyiꞌin neꞌ, ni siya
ngwa tiꞌ wan ta wan seꞌen tyiꞌin neꞌ nu
ngwa xkanꞌ. Loꞌo ngwañaꞌan, ngwa tiꞌ yu
kulo yu ꞌin taꞌa ndaꞌan ba tñan kanꞌ, chaꞌ ja
tyiꞌin ꞌa neꞌ suꞌwa loꞌo wan.

11 Nuꞌwin Gayu, ja sten yuꞌwii loꞌo chaꞌ
kuxi nu nsuꞌwi lo chalyuu; suꞌwe la si tsaa
ñaꞌan tiiꞌ chaꞌnchkwiꞌnchga nten nungiꞌni
tñan suꞌwe. Nchga nten nu xkwiꞌ ndaꞌan
naan sa ñaꞌan chaꞌ suꞌwe nu tayaꞌ ꞌin xka
la nten, ndiꞌin chaꞌ ꞌin neꞌ kanꞌ loꞌo Ndiose;
nchgantennuxkwiꞌndaꞌannaan chaꞌkuxi
nu kuꞌni, ja siyaꞌ tyiꞌin chaꞌ ꞌin neꞌ kanꞌ loꞌo
Ndiose.

Suꞌwe la ngiꞌni Demetrio
12 Suꞌwe ꞌa nchkwiꞌ nchga nten chaꞌ ꞌin

Demetrio. Loꞌo nan, xa nu ñaꞌaan ꞌin yu,
nchkabiyaꞌ tianꞌ chaꞌ suꞌwe ꞌangiꞌni yu loꞌo
nchga nten. Ngwañaꞌan bare, nchkwiꞌ ba
loꞌo wan ni, chaꞌ chañi ꞌa chaꞌ nu nchkwiꞌ
neꞌ ꞌin yu chaꞌ suꞌwe ꞌa tiye yu. Wa jlyo
suꞌwetiꞌwanchaꞌnchkwiꞌbachaꞌnuñi loꞌo
wan.

Chaꞌ nu ngwaꞌan Xuwa xawa tyii ti kityi
13 Ti nsuꞌwi ꞌa chaꞌ nu nchka tiǎnꞌ chk-

wiǐnꞌ loꞌoo. Suꞌwe la ja kwaꞌaǎn chaꞌ kanꞌ
lo kityi re ni, nxkeꞌ tiǎnꞌ. 14 Suꞌwe la si bra
ti kaǎn seꞌen ndiꞌiin, chaꞌ ykwiǐnꞌ chkwiǐnꞌ
loꞌoo.

15 Tiin ti tyiꞌin niꞌ kasiya ꞌiin sikwa, chaꞌ
Ndiose ndayaꞌ Ni ꞌiin. Nchga neꞌ taꞌa suꞌwe
wan nu ndiꞌin seꞌen ndiꞌin bare, nchka tiꞌ
neꞌ ta neꞌ kasiya ꞌiin xa nu ndaꞌaǎn kityi
re; ngwañaꞌan nuꞌwin, chkwiiꞌ suꞌwe loꞌo
nchga neꞌ taꞌa suꞌwe nsuꞌwi ba nu ndiꞌin
nde kwa.

Kityi nu ngwaꞌan Juda
1 Juda naǎn, ti kwiꞌ taꞌa Santiago lkaǎn;

ndaꞌaǎn lo tñan ꞌin Jesucristo. Ndaꞌaǎnkityi
re chaꞌ tsaa seꞌen ndiꞌin nchga wan nu
ndyaa ñaꞌan tiꞌ wan chaꞌ nchkwiꞌ Ndiose
Stian, chunꞌwangulo suwiNi ꞌwan. Ndiose
lka nu yꞌni luwi kasiya ꞌwan, loꞌo ñaꞌan
ti ngiꞌni Ni kwenta ꞌwan ni, chabiyaꞌ ꞌin
Jesucristo. 2Nchka tꞌnan ꞌa tiꞌNdiose ꞌwan,
kanꞌ chaꞌ ka tyiꞌin tiin ti niꞌ kasiya ꞌwan,
chaꞌ jlyo tiꞌ wan chaꞌ suꞌwe ꞌa nka tiye Ni
ñaꞌan Ni ꞌwan. Ngwañaꞌan nchka tiǎnꞌ chaꞌ
ka ꞌwan nchga tsan.

Ndiya nten nu nduꞌu chaꞌ kwiñi ꞌin taꞌa
nten neꞌ

3 ꞌWan neꞌ taꞌa suꞌwe nsuꞌwiǐn nu ndiya
ꞌa tiǎnꞌ ꞌwan, ngwa ꞌa tiǎnꞌ kwaꞌaǎn ska
kityi chaꞌ tsaa seꞌen ndiꞌin wan, ska kityi
nu chkwiꞌ ꞌin chaꞌ tnun nu yꞌni Jesús chaꞌ
ka tyoꞌo laan ꞌin chaꞌ kuxi; loꞌo ja ngwa
kwaꞌaǎn ꞌin ran bra ti. Loꞌo ni, ndiꞌin chaꞌ
kwaꞌaǎn xka kityi re chaꞌ tsaa seꞌen ndiꞌin
wan, chaꞌ taǎn chaꞌ tiya re ꞌwan. Ndiꞌin chaꞌ
xuun wan loꞌo nchga neꞌ kwiñi nu ndiꞌin
nde kwa, chaꞌ ja ndyaa ñaꞌan tiꞌ neꞌ kanꞌ
chaꞌ nu ñi nu wa ngwaꞌu Ndiose nu nka
Xꞌnaan ꞌñaan, taꞌaan nu ndiꞌin chaꞌ ꞌñaan
loꞌo Jesucristo. Ja siyaꞌ xñi wan chaꞌ nu
nchkwiꞌ neꞌ kwiñi kanꞌ. 4 Ndiꞌin chaꞌ ka
biyaꞌ tiꞌ wan chaꞌ wa yten chinꞌ neꞌ kwiñi
kanꞌ laja taꞌa wan, ni siya ja suꞌwa chaꞌ
nu ndyaa ñaꞌan tiꞌ wan loꞌo neꞌ kanꞌ. Wa
sꞌni ꞌa ndukwa chaꞌ lo kityi ꞌin Ndiose seꞌen
nchkwiꞌ chaꞌ taNinu tiꞌí ꞌinneꞌkuxikanꞌ. Ja
siyaꞌ ynan neꞌ kanꞌ chaꞌnunchkwiꞌNdiose,
loꞌo ja nduwe tiꞌ neꞌ kanꞌ si suꞌwe nka tiye
Ni ñaꞌan Ni ꞌin nten chalyuu. Ndukwin neꞌ
kanꞌ, chaꞌ ja nꞌni chaꞌ ni siya kuꞌni neꞌ chaꞌ
chen ñaꞌan, ni siya kuꞌni neꞌ nchga loo chaꞌ
kuxi. Ndukwin neꞌ chaꞌ si suꞌwe nka tiye
Ni ñaꞌan Ni ꞌñaan, ja ta Ni nu tiꞌí ꞌñaan bra
kanꞌ, nxkeꞌ tiꞌ neꞌ. Kwiñi ꞌa neꞌ kanꞌ, siꞌi
Jesucristo nka xꞌnan neꞌ kanꞌ. Loꞌo nan ni,
ska ti Jesucristo nka Xꞌnaan, ska ti Ndiose
lka nu chañi chaꞌ nduun loo la ꞌñaan.

5Wa jlyo tiꞌ wan nchga chaꞌ nu ndukwa
lo kityi ꞌin Ndiose nu ngwa sꞌni, loꞌo ni,
katsaǎnꞌ chinꞌ chaꞌ kanꞌ ꞌwan xiyaꞌ. Wa

ngulaaXꞌnaan ꞌin aymankula ꞌinneꞌ Israel,
bra numdiꞌin neꞌpresu la lo yuu ꞌin Egipto;
loꞌo chunꞌ ndiꞌin la yjwi Ndiose ꞌin nchga
ayman kanꞌ nu ja ynan chaꞌ nu ykwiꞌ Ni.
6 Loꞌo ngwañaꞌan, tyaa yuꞌwi tiꞌ wan ꞌin
angajle nu ja mslyaa tukwa tñan nu ngulo
Ni ꞌin nu ngwa sꞌni, kanꞌ chaꞌ mxnun tiꞌin
angajle kanꞌ naꞌan tyi seꞌen ndiꞌin Ndiose.
Loꞌo ni, ndiꞌin nchkanꞌ angajle kuxi kanꞌ
loꞌokarenan; seꞌen tla siyaꞌ ti ndiꞌin angajle
kuxi kanꞌ, chaꞌ presu ꞌin Ndiose lka ni.
Ndiꞌin chaꞌ kata angajle kanꞌ sa ñaꞌan bra
nu kuꞌni biyaꞌNdiose ꞌin nchga nten. 7Kwiꞌ
ngwañaꞌan, tyaa yuꞌwi tiꞌ wan ꞌin kichen
Sodoma loꞌo kichen Gomorra loꞌo xka la
kichen nu ndiꞌin kwiꞌ seꞌen ti; sa ñaꞌan nu
yꞌni angajle kanꞌ chaꞌ kuxi, kwiꞌngwañaꞌan
kaꞌan ꞌa chaꞌ kuxi yꞌni ayman nu mdiꞌin
kichen kanꞌ, loꞌo chen ñaꞌan yꞌni neꞌ loꞌo
taꞌa kiꞌyu neꞌ. Wa yjwi Ndiose nchga neꞌ
kichen kanꞌ loꞌo kiiꞌ tnunnumsuꞌwaNi bra
kanꞌ. Ngwañaꞌan ka biyaꞌ tiꞌ nchga nten
nchga chaꞌ tnun nu ka ꞌin Ndiose kuꞌni;
kwiꞌ ngwañaꞌan, loꞌo ska kiiꞌ tnun nu ja ka
ꞌa tyuwiꞌ ta Ni nu tiꞌí ꞌin nchga nten nu
ngiꞌni chaꞌ kuxi.

8Loꞌoneꞌkwiñikanꞌni, sañaꞌanchaꞌkuxi
nu yꞌni ayman kanꞌ, ngwañaꞌan lka chaꞌ
kuxi nu ngiꞌni neꞌ, chunꞌ chaꞌ nu nchkwiꞌ
sla ti neꞌ kanꞌ. Xaꞌan ꞌa tiye neꞌ kanꞌ, chen
ꞌa ñaꞌan ngiꞌni neꞌ; loꞌo ja ndukwa neꞌ kanꞌ
siyaꞌ ti chaꞌ nu nchkwiꞌ nten nu nka ndloo
la. Loꞌo nchkwiꞌ neꞌ kanꞌ chaꞌ chen ñaꞌan
ꞌin angajle nu ndiꞌin nde niꞌ kwan. 9 Loꞌo
siꞌi ngwañaꞌan yꞌni Kee nu nka ndloo ꞌin
angajle; bra nu msuun Kee kanꞌ loꞌo kuneꞌ
xaꞌan chaꞌ ꞌin jyoꞌo Moisés, ja ska chaꞌ kuxi
ykwiꞌ yu loꞌo kuneꞌ xaꞌan kanꞌ. Sa nde ti
chaꞌ ykwiꞌ yu loꞌo: “Ykwiꞌ Xꞌnaan ta nu tiꞌí
ꞌiin” ndukwin Kee ꞌin kuneꞌ xaꞌan kanꞌ bra
kanꞌ. 10Nchkwiꞌneꞌkwiñikanꞌ chaꞌkuxi ꞌin
nchga chaꞌ ꞌin Jesús, ni siya ja siyaꞌ nchka
biyaꞌ tiꞌ neꞌ chaꞌ kanꞌ; ngiꞌni ñuꞌun neꞌ kanꞌ
ꞌin neꞌ, ti ykwiꞌ ti neꞌ, chaꞌngiꞌni neꞌ sañaꞌan
ngiꞌni ꞌni nu ja nduwe tiꞌ.

11 ¡Tꞌnan ꞌa neꞌ kwiñi kanꞌ! Wa msñi
neꞌ tuwiin kuxi nu ngwaꞌu ayman Caín ꞌin
nten; wa mdoꞌo tsuꞌ neꞌ tuwiin nu suꞌwe
la, chaꞌ kaja tñi ꞌin neꞌ, sa ñaꞌan yꞌni ayman
Balaam bra nu msñi yu liyaꞌ loo chaꞌ kuxi
nu yꞌni yu nu ngwa sꞌni. Ndiꞌin chaꞌ kaja
neꞌ kwiñi kanꞌ siyaꞌ ti, sa ñaꞌan nu ngujwi

ayman Coré bra nu lye ꞌa msuun yu loꞌo
Xꞌnaan. 12 Ni siya kuxi ꞌa ngiꞌni neꞌ kwiñi
kanꞌ, ja nchka jyuꞌu tiꞌneꞌ siyaꞌ ti chaꞌndiꞌin
neꞌ loꞌo wan bra nu ndyoꞌ tiꞌin wan chaꞌ ku
siin wan loꞌo taꞌa wan chaꞌ ꞌin Jesucristo.
Kaꞌan ꞌa nchku neꞌ kanꞌ bra kanꞌ, kaꞌan ꞌa
ndiꞌyo neꞌ, chaꞌ sa kanꞌ ti chaꞌ nchka tiꞌ
neꞌ ndaꞌan neꞌ seꞌen ndiꞌin wan; ja nduwe
tiꞌ neꞌ kanꞌ siyaꞌ ti. Sa ñaꞌan ngiꞌni ska
xꞌnan slyaꞌ nu ja ñaꞌansiin suꞌwe ꞌin slyaꞌ
ꞌin, ngwañaꞌan ngiꞌni neꞌ kanꞌ; ñaꞌan tiꞌ koo
nu ndyoꞌo tukwa ngwa ti ñaꞌan, ni siya ja
kiꞌya tyoo, ngwañaꞌan lka neꞌ kwiñi kanꞌ;
ñaꞌan tiꞌ ska yka kwiñii nu ja ndyoꞌo ꞌa
nan lo ran siyaꞌ ti, ngwañaꞌan lka neꞌ kanꞌ.
Ska yka nu wa wtyi, ndiꞌin chaꞌ skaan ꞌin
ran, xkwaan ꞌin ran lo mti, chaꞌ ja yuꞌwi ꞌa
jwersa ꞌin ran tyuꞌu ran; wa mdyii chaꞌ ꞌin
ran siyaꞌ ti. 13Ñaꞌan tiꞌ kulooꞌ tujoꞌo, ngatsa
kulooꞌ ndlo tukwa ran ꞌin ngoꞌ tuꞌwa tyiꞌa,
ngwañaꞌan lka chaꞌ kuxi nu ngiꞌni neꞌ kanꞌ;
ñaꞌan tiꞌ kwii kulasiin nu ndukwi nde niꞌ
kwannumnaꞌ tuwiin ꞌin ran,msnanndyaa
xka tuwiin, ngwañaꞌan lka neꞌ kwiñi kanꞌ.
Wa yꞌni xuꞌwe Ndiose ska seꞌen nu tla yta
siyaꞌ ti seꞌen tyaa neꞌ kwiñi kanꞌ.

14Wa sꞌni ꞌa ykwiꞌ ayman Enoc sa ñaꞌan
ka ꞌin neꞌ kwiñi nu kuꞌni ngwañaꞌan. Wa
mdaꞌa kati ta nten yan lo chalyuu chunꞌ
ndiꞌin la ꞌin ayman Adán, loꞌo kanꞌ ngula
Enoc, chaꞌ chkwiꞌ yu chaꞌ ꞌin Ndiose loꞌo
nten nu ngwa sꞌni. Nde ñaꞌan ykwiꞌ Enoc
kanꞌ: “Wa naꞌaǎn ꞌin ykwiꞌ Xꞌnaan, chaꞌ
ndijyan Ni loꞌo tyun ꞌa mi angajle, 15 chaꞌ
kuꞌni biyaꞌ Ni ꞌin nchga nten. Bra kanꞌ ta
Ni nu tiꞌí ꞌin nchga neꞌ kuxi chunꞌ chaꞌ kuxi
nu wa yꞌni neꞌ, chaꞌ chen ñaꞌan ykwiꞌ neꞌ
chaꞌ ꞌin Ndiose.” Ngwañaꞌan ykwiꞌ ayman
Enoc kanꞌ. 16 Loꞌo neꞌ kwiñi kanꞌ, xkwiꞌ
chen ñaꞌan nka tiye neꞌ kanꞌ ndiꞌin neꞌ lo
chalyuu; ja ska nan ndiya tiꞌ neꞌ kanꞌ siyaꞌ
ti, chaꞌ kuxi nchkwiꞌ neꞌ ꞌin nchga chaꞌ.
Xkwiꞌ ndiya la tiꞌ neꞌ kanꞌ nchga loo chaꞌ
kuxi nu ndaꞌan chaꞌ tiye neꞌ. Siyeꞌ ꞌa neꞌ
kanꞌ loꞌo taꞌaneꞌ, xkwiꞌ suꞌwe ꞌanchkwiꞌneꞌ
kanꞌ chaꞌ ꞌin nten si xlyaa nten tayaꞌ ꞌin neꞌ
kanꞌ loꞌo ska chaꞌ kuxi nu ngiꞌni neꞌ.

Tñan nu ndiꞌin chaꞌ kuꞌni nten nu ndiꞌin
chaꞌ ꞌin loꞌo Jesucristo

17 ꞌWan neꞌ taꞌa suꞌwe nsuꞌwiǐn nu ndiya
ꞌa tiǎnꞌ ꞌwan, ndiꞌin chaꞌ tyaa yuꞌwi tiꞌ wan
chaꞌ nu wa ykwiꞌ nten loꞌoan, ti kwiꞌ nten
nu wa yꞌni xaꞌan chaꞌ ꞌin Jesucristo nu nka
Xꞌnaan ti kulo. 18 “Tyoꞌo tukwa chinꞌ neꞌ
kwiñi xa wa tyii ti chalyuu” ndukwin neꞌ
kanꞌ ꞌñaan. “Xtyi lyoꞌo neꞌ kwiñi kanꞌ ꞌin
nchga chaꞌ suꞌwe nu ndiꞌin ꞌin Ndiose, loꞌo
kuꞌni neꞌ chaꞌ kuxi nu ndiya tiꞌ neꞌ” nduk-
win neꞌ kanꞌ ꞌñaan. 19 Kuꞌni neꞌ kwiñi kanꞌ
chaꞌ ja suꞌwa tyaꞌan chaꞌ tiye wan loꞌo taꞌa
wan. Ndiya ꞌa tiꞌ neꞌ kanꞌ nchga chaꞌ kuxi
nu nsuꞌwi lo chalyuu, chaꞌ ja siyaꞌ nganun
Tyiꞌi Ndiose niꞌ kasiya ꞌin neꞌ kanꞌ.

20 ꞌWanneꞌ taꞌa suꞌwensuꞌwiǐn, xkañaꞌan
kuꞌni wan; ndiꞌin chaꞌ tayaꞌ wan ꞌin taꞌa
wan chaꞌnchgawanka talowankuꞌniwan
tñan ꞌin Ndiose lo chalyuu. Ka talo wan
chunꞌwamsñi suꞌwe wan chaꞌ ꞌin Ni. Kwiꞌ
ngwañaꞌan, ta Tyiꞌi Ni jwersa ꞌwan chaꞌ ka
chkwiꞌ wan loꞌo Ni. 21Kanꞌ chaꞌ sikwa, xñi
wan kwenta ꞌwan, ti ykwiꞌ ti wan; kiꞌya
wan kwenta sa ñaꞌan nu kuꞌni wan lo cha-
lyuu, chaꞌwa jlyo tiꞌwan chaꞌ suꞌwe ꞌa nka
tiye Ni ñaꞌan Ni ꞌwan. Kata wan sa ñaꞌan
bra nu tiya tsan nu ta Jesucristo nu nka
Xꞌnaan chalyuu nu ja tsaa tii ꞌa ꞌñaan, chaꞌ
lye ꞌa nchka tꞌnan tiꞌNi ꞌñaan.

22 Chka tꞌnan tiꞌ wan ꞌin nchga neꞌ taꞌa
wan nu ja ya xñi suꞌwe chaꞌ ꞌin Jesucristo,
kwaꞌu suꞌwe la wan ꞌin neꞌ kanꞌ. 23 Kulaa
wan ꞌin nten nu wa skin ti lo kiiꞌ ꞌin kuneꞌ
xaꞌan, kulaa wan ꞌin neꞌ kanꞌ yaꞌ kuneꞌ
xaꞌan. Ñaꞌan ti chka tꞌnan tiꞌwan ꞌin neꞌ nu
xkwiꞌ chaꞌ kuxi ngiꞌni; ñaꞌan ti tayaꞌwan ꞌin
neꞌkanꞌ, chaꞌkabiyaꞌ suꞌwe la tiꞌneꞌ chaꞌnu
ñi ꞌin Ndiose, ni siya kutsen wan chinꞌ ꞌin
chaꞌ kuxi nu ngiꞌni neꞌ, sa ñaꞌan lka si wa
jwakii ti chaꞌ kuxi kanꞌ ꞌwan.

Ngiꞌni tnun Juda ꞌin Ndiose
24-25Ska tiNdiosensuꞌwi lo chalyuu. Loꞌo

kulaa Ni ꞌñaan chabiyaꞌ ꞌin Jesucristo nu
nka Xꞌnaan; ska ti Ndiose nchka ꞌin Ni xñi
Ni kwenta ꞌñaan, bra nu ndaꞌaan tuwiin
suꞌwe nu ngwaꞌu Ni ꞌñaan. Tayaꞌ Ni ꞌñaan
chaꞌ ja tyijin snan kiyaanꞌ, chaꞌ ja tyoꞌo
tsuanꞌ tuꞌwa tuwiin kanꞌ, sa ñaꞌan bra nu
kalaan suꞌwe ti seꞌen luwi ꞌa xaa, seꞌen
ndiꞌin Ndiose. Luwi siyaꞌ ti ka kasiya ꞌñaan
bra nu wa ngalaan seꞌen ndiꞌin Ni; kwiꞌ
ngwañaꞌan, suꞌwe ꞌa ka tiyean bra kanꞌ.

Kanꞌ chaꞌ ni, kuꞌniin tnuan ꞌin Ndiose nu
ndukwa seꞌen tlyu landeniꞌkwan, chaꞌ ska
tiNdiosensuꞌwinu tlyu ꞌa lka; ska tiNdiose
lka ndloo la ꞌin nchga loo nan nu nsuꞌwi
lo chalyuu, kwiꞌ ngwañaꞌan ska ti Ndiose
nchka ꞌin Ni kuꞌni Ni nchga loo chaꞌ tnun
siyaꞌ ti. Luꞌu Ndiose ti bra nu ja ya tyaꞌ
chalyuu, kwiꞌ ngwañaꞌan ti luꞌu Ni sa bra
ni; loꞌo ja tsaa tii ꞌa chaꞌ luꞌu Ni nde loo la.
Ngwañaꞌan ka sikwa.

Xawa tyii ti chalyuu re
Ytsaꞌ Jesucristo ꞌin Xuwa sa ñaꞌan chaꞌ

tnun ka lo chalyuu re nde loo la
1 Nde ndaꞌaǎn ska chaꞌ nu ngwaꞌu Jesu-

cristo ꞌñaǎn. Xuwa lkaǎn. Ska chaꞌnungwa
kutsiꞌ ti nu ngwa ti sꞌni lka chaꞌ nu ndaꞌaǎn
re. Ti kulo ytsaꞌ Ndiose chaꞌ kanꞌ ꞌin Jesús,
chaꞌ kwaꞌu Ni ꞌin nten ꞌin Ni sa ñaꞌan chaꞌ
tnun nu wa ndijyan chaꞌ ka lo chalyuu re
bra kanꞌ. Loꞌo Jesús, wa ytsaꞌ Ni chaꞌ kanꞌ
ꞌñaǎn bra nu msuꞌwa Ni ska angajle ꞌin
Ni nu mdoꞌo nde niꞌ kwan yan lo chalyuu
seꞌen ndiꞌiǐn re, chunꞌ ngiꞌniǐn tñan ꞌin Ni.
2 Nde kwaꞌaǎn lo kityi re nchga chaꞌ tnun
nu wa naꞌaǎn ykwiǐnꞌ; kwiꞌ ngwañaꞌan, ñi
ꞌanchkwiǐnꞌ loꞌonten chaꞌ ꞌinnchga chaꞌnu
nchka tiꞌNdiose chkwiꞌNi loꞌo nten, ti kwiꞌ
chaꞌ suꞌwe nuwa ykwiꞌ Jesús loꞌo nten.

3 Suꞌwe ꞌa ka tiye wan, bra nu chkwiꞌ
wan lo kityi re, bra nu kunan wan chaꞌ
nu nchkwiꞌ kityi re, nchga chaꞌ nu ka lo
chalyuu re chunꞌ ndiꞌin la; bra nu kuꞌnian
nchga chaꞌ nu nchkwiꞌ kityi re, suꞌwe ꞌa ka
tiyean bra kanꞌ. Kwiꞌ ngwañaꞌan, wa ndla
ti ka nchga chaꞌ nu ngwaꞌaǎn re.

NdaꞌanXuwa lokityi re chaꞌnu tsaaseꞌen
ndiꞌin nten ꞌin Jesucristo kati kichen

4 Naꞌ lkaǎn Xuwa nu nsuꞌwaǎn kityi re
chaꞌ tsaa ran taꞌa kati kichen nde Asia,
seꞌen ndiꞌin kati ta nten nu ndyaa ñaꞌan
tiꞌ chaꞌ ꞌin Jesucristo. Ndaǎn kasiya chaꞌ
tsaa la seꞌen ndiꞌinwan chabiyaꞌ ꞌin Ndiose
Stian, kwiꞌ ngwañaꞌan chabiyaꞌ ꞌin Tyiꞌi
Ni, kwiꞌ ngwañaꞌan chabiyaꞌ ꞌin Jesucristo.
Nde ndiya chaꞌ nu nka tiyeěn, chaꞌ ti kaꞌan
la ti chaꞌ suꞌwe kuꞌni Ndiose loꞌo wan, chaꞌ
kuꞌni Ni chaꞌ tiin ti tyiꞌin niꞌ kasiya ꞌwan.
Nu ngwa ti kulo la ti luꞌu Ndiose, luꞌu Ni
sa bra ni, loꞌo ngwañaꞌan ti luꞌu Ni nchga
tyempu nu ndyaa nde loo la. Ndiꞌin Tyiꞌi
Ndiose tloo Ni ti kwiꞌ seꞌen tnun la ti seꞌen
ndukwa Ni, kanꞌ lka kati kwiꞌin luwi nu
nda Tyiꞌi Ni ndijyan lo chalyuu. 5 Suꞌwe ꞌa
ykwiꞌ Jesucristo chaꞌ ꞌinNdiose Sti yu sa yaꞌ
numdiya bra nu yjwi nten ꞌin yu bra kanꞌ.
Brawandyuꞌu Jesús xiyaꞌ xawangujwi yu,
kanꞌ naꞌan nten chaꞌ tnun ꞌa tñan nu ngiꞌni

yu bra kanꞌ. Loꞌo ni, lka Jesucristo ndloo
la ti tyukwi ñaꞌaan chalyuu, chaꞌ lka yu
ke nchga nu nka xꞌnan chalyuu. Suꞌwe ꞌa
nka tiye Jesús loꞌoan, kanꞌ chaꞌngujwi yu lo
wsi; wa ngalu tnen yu chaꞌ kulaa yu ꞌñaan,
chaꞌ katin nchga kiꞌya nu ndiꞌin ꞌñaan. 6Wa
yꞌni Jesús chaꞌ kaan ska lo nten nu ndloo ꞌa
chaꞌ ꞌin Ndiose, chaꞌ kuꞌnian tñan nu nchka
tiꞌ Ndiose Sti Jesús chaꞌ kuꞌnian. Loꞌo ng-
wañaꞌan, nka tiye ba chaꞌ ¡nchga tyempunu
ndyaa nde loo la, ja tyii chaꞌ kuꞌniin tnuan
ꞌinNdiose, chunꞌnchgachaꞌnunchka ꞌinNi
kuꞌni Ni siyaꞌ ti! Kwiꞌ ngwañaꞌan ka sikwa.

7 ¡Xñiwan kwenta! Ti tyaan Jesucristo lo
chalyuu re xiyaꞌ ska lo koo ngaten. Ñaꞌan
nchga nten ꞌin Ni bra kanꞌ; loꞌo nten nu tiꞌí
ꞌa tiꞌ ꞌinNixanuyanNi lo chalyuu, loꞌonten
nu yojoꞌ chkwan cha yaꞌ Ni siꞌ Ni, loꞌo neꞌ
kanꞌ ñaꞌan neꞌ ꞌin Ni xiyaꞌ bra kanꞌ. Loꞌo
lye ꞌaxiꞌyayija nten tyukwiñaꞌaan chalyuu
chaꞌ xiꞌin tiꞌ neꞌ bra nu tyaan Jesús xiyaꞌ,
chaꞌ wa jlyo tiꞌ neꞌ chaꞌ ndukwi neꞌ kiꞌya.
Kwiꞌ ngwañaꞌan ka chaꞌ kanꞌ sikwa.

8 “Ñaꞌan tiꞌ letra A, ykwiǐnꞌ ndiꞌiǐn bra
wa mdyisnan nchga chaꞌ; ñaꞌan tiꞌ letra Z,
ykwiǐnꞌ ndiꞌiǐn bra nu tsaa tii nchga chaꞌ”
ndukwin Xꞌnaan nu nchka ꞌin nchga chaꞌ.
Nu ngwa ti kulo la ti luꞌu Ndiose, luꞌu Ni
sa bra ni, kwiꞌ ngwañaꞌan ti luꞌu Ni nchga
tyempu nu ndyaa nde loo la.

Naꞌan Xuwa seꞌen nka Krixtu tlyu seꞌen
ndiꞌin Ndiose nde niꞌ kwan.

9 Naꞌ lkaǎn Xuwa, lkaǎn taꞌa ndiꞌin chaꞌ
ꞌwan loꞌo Jesús. Ti kwiꞌ ñaꞌan nchka ꞌwan,
kwiꞌ ngwañaꞌan nchka ꞌñaǎn, chunꞌ suꞌwa
ndijiannu tiꞌí chaꞌ ꞌin Jesús;wandyaañaꞌan
tianꞌ chaꞌ Krixtu nka ndloo la ꞌñaan ni, kanꞌ
chaꞌ ndaloan nchga chaꞌ nu nchka ꞌñaan.
Nde lka chaꞌ nu ngwa ꞌñaǎn xa wa mdiꞌiǐn
lo yuu seꞌen naan Patmos, ska chinꞌ ti yuu
wtyi nu ndiya jluꞌwe tyiꞌa tujoꞌo. La kanꞌ
yiꞌaǎn niꞌ ñaꞌan chkwan, chunꞌ nu ja ntseěn
chkwiǐnꞌ chaꞌ ꞌin Ndiose loꞌo nten; nchk-
wiǐnꞌ nchga chaꞌ suꞌwe nu wa ykwiꞌ Jesús
loꞌoǔn. 10 Tsan kulo ꞌin smnan, kanꞌ tsan
ꞌin nu nka Xꞌnaan bra kanꞌ, mgii tiǎnꞌ chaꞌ
mbiꞌya Tyiꞌi Ndiose chuǔnꞌ siyaꞌ ti; ja ngwa
ꞌa kuꞌniǐn xka la chaꞌ bra kanꞌ. Loꞌo ynaǎn
ñaꞌan tiꞌ si ykwiꞌ skanten loꞌoǔnnde chuǔnꞌ
seꞌenndiꞌiǐnbra kanꞌ; kwenynenykwiꞌneꞌ,

ñaꞌan tiꞌ nganen ndaꞌa nten kuwi chkwan.
11Nde ndiya chaꞌ nu ykwiꞌNi loꞌoǔn:
―Kwaꞌaan lyaa nchga chaꞌ nu katsaǎnꞌ

ꞌiin ni; nchga chaꞌ nu ñaꞌaan ni, kwaꞌaan
lyaa ꞌin ran lo kityi bra ti―ndukwinNi bra
kanꞌ―. Loꞌo suꞌwaa lyaa kityi re chaꞌ tsaa
ran seꞌen ndiꞌin kati ta nten nu ndiꞌin chaꞌ
ꞌin loꞌo Jesucristo bra kanꞌ. Suꞌwaa lyaa
kityi re chaꞌ tsaa kichen tyi neꞌ la lo yuu
ꞌin Asia, ti kwiꞌ kichen nu chkwiǐnꞌ loꞌoo
ni: kichen Efeso, loꞌo kichen Esmirna, loꞌo
kichen Pérgamo, loꞌo kichen Tiatira, loꞌo
kichen Sardis, loꞌo kichen Filadelfia, loꞌo
kichen Laodicea bra kanꞌ.

12 Bra ti mxinaꞌaǎn nde chuǔnꞌ chaꞌ
naꞌaǎn ti ka nu ykwiꞌ loꞌoǔn bra kanꞌ. Loꞌo
naꞌaǎn chaꞌ nduun kati kandlyeru chkwan
oro bra kanꞌ. 13 Jluꞌwe kandlyeru kanꞌ
naꞌaǎn chaꞌ nduun ska nu suꞌwa ñaꞌan loꞌo
nten; ñaꞌan tiꞌ ykwiꞌ slaǎn tiǎn, ngwañaꞌan
ñaꞌan yu kula nu nduun kanꞌ. Tukwin ꞌa teꞌ
nchkuꞌ Ni; ndiya teꞌ tukwin kanꞌ la lo xñi
kiyaꞌ Ni; kwiꞌ ngwañaꞌan, wa nchkanꞌ ska
sintya oro lo tiye Ni. 14 Lye ꞌa ngaten ke
Ni, ñaꞌan tiꞌ ngaten kichanꞌ slyaꞌ nu luwi,
ñaꞌan tiꞌ kwaaꞌ ngaten, ngwañaꞌan ngaten
kichanꞌ ke Ni. Lye ꞌa xaa kiloo Ni, sa ñaꞌan
lka xa nu lye ꞌa nchkin ska kiiꞌ ska seꞌen nu
tla yta. 15 Xaa ꞌa kiyaꞌ Ni, ñaꞌan tiꞌ chkwan
katsi nuxaa ꞌa, nuwayaa lo kiiꞌ chaꞌmsuwi
neꞌ ꞌin ran bra kanꞌ. Bra nu nchkwiꞌ Ni,
sa ñaꞌan nganen ska chku tnun seꞌen kwan
ꞌa nduun tyiꞌa, ngwañaꞌan nnen tyiꞌi Ni
xa nchkwiꞌ Ni bra kanꞌ. 16 Lo yaꞌ Ni laꞌa
seꞌen kwin, kanꞌndukwi kati kwii kulasiin,
ñaꞌan tiꞌ nchga kwii kulasiin nu ndukwi niꞌ
kwan; tuꞌwa Ni ndyoꞌo ska xtyi nu cha ꞌa
taꞌa tyukwaa laꞌa ran. Lye ꞌa xaa tloo Ni, sa
ñaꞌan xaa kwichaa bra nu ndiꞌya kwan.

17Bra nu naꞌaǎn ꞌin Ni, mlyuǔn lyuu tloo
Ni siyaꞌ ti bra kanꞌ; wa mdsoꞌo ꞌñaǎn ñaꞌan
tiꞌ neꞌ ngujwi, chunꞌ nu ytseěn ꞌaǎn. Kanꞌ
mstya Ni yaꞌNi laꞌa seꞌen kwin chuǔnꞌ, loꞌo
nde ndiya chaꞌ nu ykwiꞌNi loꞌoǔn:
―Ja kutseen ―ndukwin Ni―. Ykwiǐnꞌ

ndiꞌiǐn ti bra nu mdyisnan chalyuu, loꞌo ti
kwiǐnꞌ ndiꞌiǐn bra nu tsaa tii chalyuu bra
kanꞌ. 18Naꞌ lkaǎn Ndiose ykwiꞌ―ndukwin
Ni―. Wa ngujwiǐn ska yaꞌ bra kanꞌ, loꞌowa
ndyuꞌuǔn xiyaꞌ, loꞌo ni, ja tyii ꞌa chaꞌ luꞌuǔn.
Naꞌ kuloǔn tñan ñaꞌan bra nu kaja nten,

kwiꞌ ngwañaꞌan, naꞌ kuloǔn tñan la nde
seꞌen tyaa kasiya ꞌin neꞌ. 19 Kwaꞌaan lyaa
nchga chaꞌ nu tka naꞌaan re, nchga chaꞌ nu
ñaꞌaan re ni, kwiꞌngwañaꞌannchga chaꞌnu
ka lo chalyuu re nu ndyaa nde loo la, chaꞌ
tsaa kityi re nchga kichen seꞌen ndiꞌin nten
ꞌñaǎn bra kanꞌ. 20Nde ñaꞌan ndyoꞌo chaꞌ nu
tka naꞌaan ni, chaꞌ ꞌin kati kwii kulasiin nu
ndukwi niꞌ kwan nu naꞌaan chaꞌ ndukwi
lo yaǎnꞌ laꞌa seꞌen kwin, loꞌo chaꞌ ꞌin kati
kandlyeru oro kanꞌ, ti kwiꞌ chaꞌ nu ja ya
ka biyaꞌ tiiꞌ; kati kwii kulasiin kanꞌ, kanꞌ
lka kati nten nu nduun chaꞌ ꞌin Ndiose chaꞌ
chkwiꞌ loꞌo kati ta nten ꞌin Jesucristo, ska
ta nten kanꞌ skaa kichen bra kanꞌ; kwiꞌ
ngwañaꞌan kati kandlyeru oro ni, kanꞌ lka
kati ta nten kanꞌ.

2
Chaꞌnunchkwiꞌ Jesús loꞌo taꞌantennuwa

msñi chaꞌ ꞌin Ni nde kichen Efeso
1 Nde ndiya chaꞌ nu nchkwiꞌ Jesús bra

kanꞌ:
―Kwaꞌaan lyaa chaꞌ re chaꞌ tsaa seꞌen

ndiꞌin nten nu nduꞌu chaꞌ ꞌin Ndiose
chabiyaꞌ ꞌñaǎn nde kichen Efeso. “Nde
ndiya chaꞌ nu nchkwiǐnꞌ loꞌo wan, ti kwiǐnꞌ
nu ndukwi kati kwii kulasiin kanꞌ yaǎnꞌ, ti
kwiǐnꞌ nu nduun jluꞌwe la kati kandlyeru
oro kanꞌ. 2 Wa jlyo tiǎnꞌ nchga tñan nu
ngiꞌni wan” ndukwin Jesús. “Jlyo tiǎnꞌ
chaꞌ ndalo ꞌa wan, ni siya ndijin ꞌa wan
nu tiꞌí chunꞌ nxuun ꞌa wan loꞌo neꞌ xaꞌan”
ndukwin Ni. “Kwiꞌ ngwañaꞌan, jlyo tiǎnꞌ
chaꞌ ja nda wan tyempu siyaꞌ ti ꞌin nten nu
kuxi ngiꞌni. Wanaꞌanbiyaꞌwan ꞌin ntennu
nchkwiꞌ chaꞌ naꞌ nguloǔn tñan ꞌin neꞌ chaꞌ
ndijyanneꞌ seꞌenndiꞌinwan, ni siya ja siyaꞌ
nguloǔn tñan ꞌin neꞌ kanꞌ ngwañaꞌan; wa
ndyija lyo chaꞌ ꞌwan chaꞌ kwiñi neꞌ kanꞌ”
ndukwin Ni. 3 “Kwiꞌ ngwañaꞌan, jlyo tiǎnꞌ
chaꞌ ja nchka ndaja tiꞌ wan; ni siya ndijin
ꞌa wan nu tiꞌí, ja ngulaa yaꞌwan chaꞌ ꞌñaǎn.
4 Ni siya ngwañaꞌan, ti ndiya ska kiꞌya nu
xtyaǎn ꞌwan” ndukwin Jesús, “chaꞌ ja suꞌwe
nka tiye wan loꞌoǔn, chaꞌ ja ngiꞌni ꞌa wan
sa ñaꞌan nka tiye wan ti kulo. 5 Kanꞌ chaꞌ
ni, tyaa yuꞌwi lya tiꞌ wan sa ñaꞌan nu yꞌni
wan bra nu msñi wan chaꞌ ꞌñaǎn ti kulo,
bra nu suꞌwe ꞌa ngwa tiye wan loꞌoǔn; loꞌo
ni, ti kuꞌni wan ti kwiꞌ chaꞌ suꞌwe kanꞌ

xiyaꞌ. Loꞌo si ja kulaa yaꞌ wan chaꞌ kuxi
nu ndiꞌin ꞌwan ni, kaǎn chaꞌ kuloǔn ꞌin
kandlyeru ꞌwan nde seꞌen ndukwa ran
bra kanꞌ, tyaꞌaǎn loꞌoǔn ꞌin ran bra kanꞌ”
ndukwin Ni. 6 “Loꞌo ndiya ska tñan suꞌwe
nu ngiꞌni wan nu ndiya ꞌa tiǎnꞌ” ndukwin
Ni, “chaꞌ ja ndiya tiꞌ wan siyaꞌ ti chaꞌ kuxi
nu ngiꞌni neꞌ nicolaítas. Kwiꞌ ngwañaꞌan
naꞌ, ja ndiya tiǎnꞌ tñan nu ngiꞌni neꞌ kanꞌ
siyaꞌ ti. 7Kunan suꞌwe wan nchga chaꞌ nu
nchkwiꞌ Tyiꞌi Ndiose loꞌo taꞌa nten nu wa
msñi chaꞌ ꞌin Ni skaa kichen, si xlyaa wan
kunan wan: Suꞌwe ti kuꞌniǐn loꞌo nchga
nten nu tyijin lyo ꞌin kuneꞌ xaꞌan sa yaꞌ nu
tyii chalyuu ꞌin neꞌ; kaja chalyuu kwi nu
ja tsaa tii ꞌa ꞌin neꞌ kanꞌ, kwiꞌ ngwañaꞌan
taǎn chabiyaꞌ ku neꞌ nan nu ndyoꞌo loo yka
suꞌwe, kwiꞌ yka kwiñii nu nduun jluꞌwe
yuu suꞌwe seꞌen ndiꞌin Ndiose” ndukwin
Jesús.

Chaꞌnunchkwiꞌ Jesús loꞌo taꞌantennuwa
msñi chaꞌ ꞌin Ni nde kichen Esmirna

8 ’Loꞌo ngwañaꞌan kwaꞌaan lyaa chaꞌ re
chaꞌ tsaa seꞌenndiꞌin ntennunduꞌu chaꞌ ꞌin
Ndiose chabiyaꞌ ꞌñaǎnndekichenEsmirna,
“Nde ñaꞌan nchkwiǐnꞌ loꞌo wan: Ykwiǐnꞌ
ndiꞌiǐnxawamdyisnannchga chaꞌ, ykwiǐnꞌ
ndiꞌiǐnbranu tsaa tii nchga chaꞌ; chañi chaꞌ
ngujwiǐn, loꞌo wa ndyuꞌuǔn xiyaꞌ. 9 Jlyo
tiǎnꞌ nchga chaꞌ nu ngiꞌni wan” ndukwin
Ni. “Jlyo tiǎnꞌ chaꞌ tiꞌí ꞌa tiꞌ nten ꞌwan,
chaꞌ tiꞌi ꞌa wan chaꞌ ꞌin neꞌ kanꞌ, ni siya
ñi la nchkwianꞌ chaꞌ ndyuꞌwi lyo ꞌa wan
chaꞌ ꞌñaǎn” ndukwin Ni. “Loꞌo ngwañaꞌan,
jlyo tiǎnꞌ chaꞌ kuxi ꞌa nchkwiꞌ nten ꞌwan.
Nchkwiꞌ neꞌ chaꞌ sñiꞌ Ndiose lka ykwiꞌ neꞌ;
loꞌo ska chaꞌ kwiñi nu ngiꞌni ti neꞌ lka chaꞌ
kanꞌ, chaꞌ suꞌwa ndiꞌin chaꞌ ꞌin neꞌ kanꞌ loꞌo
Satanás” ndukwin Ni. 10 “Ja kutsen wan
ꞌin nu tiꞌí nu tyijin wan nde loo la, ni siya
kuneꞌ xaꞌan kuꞌni chaꞌ tyun wan tsaa wan
niꞌ ñaꞌan chkwan bra kanꞌ. Nchka tiꞌ yu
ñaꞌan biyaꞌ yu ꞌwan si ti xñi la wan chaꞌ
ꞌñaǎn. Tii tsan ta yu nu tiꞌí ꞌwan bra kanꞌ”
ndukwin Ni. “Kanꞌ chaꞌ tyukwi ti tiye wan
xñi wan chaꞌ ꞌin Ndiose Stiǐn, ni siya kaja
wan, loꞌo ja tyii ꞌa chalyuu nu taǎn ꞌwan
nde loo la bra kanꞌ. 11 Kunan suꞌwe wan
nchga chaꞌnunchkwiꞌTyiꞌi Ndiose loꞌo taꞌa
nten nu wa msñi chaꞌ ꞌin Ni skaa kichen,
si xlyaa wan kunan wan: Suꞌwe ti kuꞌniǐn

loꞌonchgantennu tyijin lyo ꞌin kuneꞌ xaꞌan
tyukwi bra nu xuꞌwi neꞌ chalyuu; ja ska ka
ꞌin neꞌ kanꞌ siyaꞌ ti tsan nu kuloNdiose tñan
ꞌin nten kuxi nu ndiꞌin lo kiiꞌ jwlyaa chaꞌ
tyaa neꞌ niꞌ ñaꞌan chkwan tla” ndukwin
Jesús.

Chaꞌnunchkwiꞌ Jesús loꞌo taꞌantennuwa
msñi chaꞌ ꞌin Ni nde kichen Pérgamo

12 ’Loꞌo ngwañaꞌan, kwaꞌaan lyaa chaꞌ
re chaꞌ tsaa seꞌen ndiꞌin nten nu nduꞌu
chaꞌ ꞌin Ndiose chabiyaꞌ ꞌñaǎn nde kichen
Pérgamo. “Nde ndiya chaꞌnunchkwiǐnꞌ loꞌo
wan” ndukwin Jesús, “naꞌ nu ndiya xtyi
ꞌñaǎnnu cha ꞌa taꞌa tyukwaa laꞌa tuꞌwa ran.
13Wa jlyo tiǎnꞌ nchga chaꞌ nu ngiꞌni wan”
ndukwin Ni. “Jlyo tiǎnꞌ chaꞌ Satanás lka
ndloo seꞌen ndiꞌin wan; ni siya ngwañaꞌan,
ti suꞌwe ꞌa nxñi wan chaꞌ ꞌñaǎn” ndukwin
Ni. “Ja ya kulaa yaꞌwanchaꞌ ꞌñaǎn; ti ndyaa
ñaꞌan tiꞌ wan ꞌñaǎn, ni siya kuxi ꞌa ngwa
tyempu nu yjwi neꞌ ꞌin ayman Antipas bra
kanꞌ. Ja ytsen ayman kanꞌ, suꞌwe ꞌa ykwiꞌ
yu chaꞌ ꞌñaǎn nde kichen tyi wan seꞌen nu
lka Satanás ndloo. 14 Ni siya ngwañaꞌan,
ti ndiya kiꞌya nu xtyaǎn ꞌwan” ndukwin
Jesús, “chaꞌ ndiya chinꞌ neꞌ taꞌa ndyoꞌ tiꞌin
wan kichen Pérgamo kwa, nu ja nchka tiꞌ
neꞌ kulaa yaꞌ neꞌ chaꞌ kuxi nu ndiꞌin ꞌin
neꞌ, ti kwiꞌ chaꞌ kuxi nu ngwaꞌu ayman
Balaam ꞌin nten nu ngwa sꞌni. Wa ykwiꞌ
ayman kanꞌ loꞌo ayman Balac nu ngwa bra
kanꞌ, chaꞌ kwaꞌu yu chaꞌ kuxi ꞌin neꞌ Israel;
ngwaꞌuyuchaꞌkuneꞌ lomstannuwamstya
neꞌ tloo nkwin joꞌo ꞌin xka ta nten nu ja
nnan chaꞌ ꞌin Ndiose siyaꞌ ti, ti kwiꞌ ti chaꞌ
ngwaꞌu yu ꞌin neꞌ chaꞌ kuꞌni neꞌ chaꞌ kuxi
loꞌo neꞌ kunaꞌan. 15 Loꞌo ndiya neꞌ taꞌa
ndyoꞌ tiꞌin wan nu ja xlyaa kulaa yaꞌ ꞌin
xka la chaꞌ kuxi nu nduꞌu neꞌ nicolaítas
kanꞌ. Ja ndiya tiǎnꞌ chaꞌ kuxi kanꞌ siyaꞌ ti”
ndukwin Jesús. 16 “Kanꞌ chaꞌ ni, kulaa yaꞌ
wannchga chaꞌ kuxi kanꞌ” ndukwinNi. “Si
ja xlyaa wan kuꞌni wan ngwañaꞌan, ndla ti
kaǎn seꞌenndiꞌinwanchaꞌkusuǔn loꞌowan
loꞌo xtyi cha nu nsuꞌwi tuꞌwaǎn” ndukwin
Ni. 17 “Kunan suꞌwe wan nchga chaꞌ nu
nchkwiꞌ Tyiꞌi Ndiose loꞌo taꞌa nten nu wa
msñi chaꞌ ꞌin Ni skaa kichen, si xlyaa wan
kunan wan: Suꞌwe ti kuꞌniǐn loꞌo nchga
nten nu tyijin lyo ꞌin kuneꞌ xaꞌan tyukwi
bra nu xuꞌwi neꞌ chalyuu; ka kalaꞌ tiꞌ neꞌ

kanꞌ, ku neꞌ chaꞌ suꞌwe nu wamxoǔnꞌ tiꞌiǐn
chaꞌ kaja ꞌin neꞌ. Kwiꞌ ngwañaꞌan, taǎn ska
kee xuwe nu ngaten ꞌa ñaꞌan, nu ndukwa
nin skanten chunꞌ, chaꞌkabiyaꞌ tiꞌneꞌkanꞌ,
chaꞌ suꞌwenka tiyeěnñaꞌaǎn ꞌinneꞌ; xkanin
nu jayakunannten, kanꞌnundukwachunꞌ
kee kanꞌ. Loꞌo ja kaja chabiyaꞌ ꞌin xka ta
nten xuꞌwi lyo nin kanꞌ; wa lka ti nten nu
kaja nin kanꞌ ꞌin, kanꞌnu kaja chabiyaꞌ chaꞌ
xuꞌwi lyo ꞌin ran” ndukwin Jesús.

Chaꞌnunchkwiꞌ Jesús loꞌo taꞌantennuwa
msñi chaꞌ ꞌin Ni nde kichen Tiatira

18 ’Loꞌo ngwañaꞌan, kwaꞌaan lyaa chaꞌ re
chaꞌ tsaa seꞌenndiꞌin ntennunduꞌu chaꞌ ꞌin
Ndiose chabiyaꞌ ꞌñaǎn nde kichen Tiatira,
“Nde ndiya chaꞌ nu nchkwiǐnꞌ loꞌo wan,
skaǎn tiǎn nu lkaǎn Sñiꞌ ykwiꞌ Ndiose, naꞌ
nu ndiꞌin xaa kiloǔn, ñaꞌan tiꞌ bra nu lye ꞌa
nduun kiiꞌ seꞌen tla; naꞌ nu nduwi ꞌa ñaꞌan
kiyaǎnꞌ, ñaꞌan tiꞌ ska chkwankatsi nungwa
xaachaꞌwamsuwineꞌ chunꞌ ran. 19Wajlyo
tiǎnꞌ nchga chaꞌ nu ngiꞌni wan” ndukwin
Jesús. “Jlyo tiǎnꞌ chaꞌ suꞌwe ꞌa nka tiye wan
loꞌo nchga yu taꞌa ndiꞌin chaꞌ ꞌwan loꞌoǔn,
chaꞌ suꞌwe ꞌamsñiwan chaꞌ ꞌñaǎn; jlyo tiǎnꞌ
chaꞌ ndayaꞌ ꞌa wan ꞌin nten nu lyiji ꞌa nan
nu tyijin yuꞌwi ꞌin, kwiꞌ ngwañaꞌan ndalo
ꞌa wan bra nu tiꞌí tiꞌ nten ꞌwan. Loꞌo ni,
suꞌwe la ngiꞌni wan, siꞌi sa ñaꞌan nu yꞌni
wan nu ngwa sꞌni” ndukwin Ni. 20 “Ni siya
ngwañaꞌan ti ndiya kiꞌya nu xtyaǎn ꞌwan”
ndukwin Jesús, “chaꞌ nda wan chabiyaꞌ ꞌin
nu kunaꞌan Jezabel kwa chaꞌ kwiñi lyoꞌo
ꞌin taꞌa nten wan. Nchkwiꞌ nu kunaꞌan
kwa chaꞌ chabiyaꞌ ꞌin Ndiose nchkwiꞌ, loꞌo
ndatsaa ꞌa ꞌin nten nu ndiꞌin chaꞌ ꞌñaǎn;
ndatsaa ꞌin neꞌ chaꞌ kuꞌni neꞌ chaꞌ chen
ñaꞌan loꞌo xka kunaꞌan nu ja lka kwilyoꞌo
neꞌ, loꞌonduꞌu ꞌinneꞌ chaꞌkuneꞌ lomstannu
ndukwa tloo nkwin joꞌo ꞌin neꞌ” ndukwin
Ni. 21 “Wa sꞌni mdiꞌiǐn tiǎn ꞌin nu kunaꞌan
kwa, ñaꞌan bra nu kulaa yaꞌ chaꞌ kuxi nu
ndiꞌin ꞌin; loꞌo ja xlyaa nu kunaꞌan kwa
kulaa yaꞌ chaꞌ kuxi kanꞌ. 22 Kanꞌ chaꞌ ni,
taǎn nu tiꞌí ꞌin nu kunaꞌan kwa” ndukwin
Ni. “Suꞌwatyijinnukunaꞌankwanu tiꞌí loꞌo
nchga nten nu chen ꞌa ñaꞌanngiꞌni loꞌo, loꞌo
ka tiꞌí ꞌa neꞌ bra kanꞌ. Ngwañaꞌan kuꞌniǐn
loꞌo neꞌ kanꞌ, chunꞌ nu ja mjyuꞌu tiꞌ neꞌ ꞌin
chaꞌ kuxi nu ngiꞌni neꞌ, kwiꞌ ja ngulaa yaꞌ

neꞌ chaꞌ kuxi kanꞌ; 23 kwiꞌ ngwañaꞌan, ku-
jwiǐn ꞌin nchga nten nuwamsñi chaꞌ ꞌin nu
kunaꞌan kwa” ndukwin Ni. “Loꞌo bra kanꞌ
taꞌa nten ꞌin Jesucristo nde nchga kichen
ni, ka biyaꞌ tiꞌ neꞌ chaꞌ wa jlyo tiǎnꞌ nchga
chaꞌ nu ndaꞌan tiye nten chalyuu bra kanꞌ.
Loꞌo ka biyaꞌ tiꞌ nchga wan chaꞌ sa ñaꞌan
nu ngiꞌni wan chaꞌ kuxi bra nu mdiyan
wan lo chalyuu, kwiꞌ ngwañaꞌan taǎn nu
tiꞌí ꞌwan” ndukwin Jesús. 24 “Chkwiǐnꞌ la
chinꞌ loꞌo wan taꞌamsñiwan chaꞌ ꞌñaǎn, nu
nganun wan nde Tiatira, ꞌwan nu ja msñi
wan chaꞌ kuxi nu nduꞌu nu kunaꞌan kuxi
kwa. Ja jlyo tiꞌ wan kuꞌni wan chaꞌ kuxi
nu nchkwiꞌ neꞌ kanꞌ, chaꞌ ska chaꞌ tukwi
ꞌa nu ndiꞌin ꞌin Satanás lka chaꞌ kuxi kanꞌ.
Suꞌwe ꞌa ngiꞌni wan sikwa. Ja taǎn xka
tñan nu kuꞌni wan” ndukwin Ni, 25 “ni siya
ska ti chaꞌ chkwiǐnꞌ loꞌo wan, chaꞌ ti kanun
suꞌwe chaꞌ niꞌ kasiya ꞌwan, nchga chaꞌ nu
wa ynan wan ti ngwa xkanꞌ; kanun chaꞌ
kanꞌ sa ñaꞌan bra nu tyaǎn xiyaꞌ” ndukwin
Ni. 26 “Suꞌwe ti kuꞌniǐn loꞌo nchga nten nu
ka ꞌin tyijin lyo ꞌin kuneꞌ xaꞌan, ntennu talo
nchga tñan nu nka tiyeěn chaꞌ kuꞌni neꞌ sa
ñaꞌan bra nu xuꞌwi neꞌ chalyuu” ndukwin
Ni. “Suꞌwati tyukwaneꞌkanꞌ loꞌoǔn, chaꞌka
ba ndloo ꞌin nchga nten chalyuu bra kanꞌ,
27 chaꞌ wa mda Ndiose Stiǐn chabiyaꞌ chaꞌ
kaǎn ndloo la. Kwiꞌ ngwañaꞌan, tnun ꞌa
chabiyaꞌ ta Ndiose ꞌin neꞌ kanꞌ, bra nu ka
neꞌ ndloo ꞌin nten bra kanꞌ, loꞌo lye ꞌa ta neꞌ
nu tiꞌí ꞌin nten nu ja xlyaa kunan chaꞌ ꞌin
Ni. 28Loꞌo taǎn ska xaa nu xuꞌwi niꞌ kasiya
ꞌin neꞌ ñaꞌan tiꞌ ska kwii kulasiin tnun nu
ndukwa bra nu wa kiꞌya ti xaa” ndukwin
Ni. 29 “Kunan suꞌwe wan nchga chaꞌ nu
nchkwiǐnꞌ loꞌo taꞌantennuwamsñi chaꞌ ꞌin
Ni skaa kichen, si xlyaa wan kunan wan”
ndukwin Jesús.

3
Chaꞌnunchkwiꞌ Jesús loꞌo taꞌantennuwa

msñi chaꞌ ꞌin Ni nde kichen Sardis
1 ’Loꞌo ngwañaꞌan kwaꞌaan lyaa chaꞌ re

chaꞌ tsaa seꞌenndiꞌin ntennunduꞌu chaꞌ ꞌin
Ndiose chabiyaꞌ ꞌñaǎn nde kichen Sardis:
“Nde ndiya chaꞌ nu nchkwiǐnꞌ loꞌo wan:
Ndiꞌin Tyiꞌi Ndiose loꞌoǔn, kwiꞌ nu nka
kati kwiꞌin luwi nu ndyoꞌo ndyaa tyukwi
ñaꞌaan chalyuu. Kwiꞌ lo yaǎnꞌ ndukwi kati

kwii kulasiin nu xaa ꞌa kanꞌ. Wa jlyo tiǎnꞌ
nchga chaꞌ nu ngiꞌni wan” ndukwin Jesús,
“jlyo tiǎnꞌ chaꞌ wa mnuꞌun kasiya ꞌwan, ni
siya nchkwiꞌ neꞌ kichen chaꞌ luwi ꞌa ndiꞌin
wan lo chalyuu” ndukwin Ni. 2 “Xaa tiꞌ
wan ni, chaꞌ ñaꞌan tiꞌ si lajaꞌ wan ndiꞌin
wan. Kuꞌni lya wan ni siya chinꞌ ti chaꞌ
suꞌwe nu jlyo tiꞌ wan kuꞌni wan, chaꞌ ja
kanaꞌ ji tñan kanꞌ bra kanꞌ; ja ya naꞌaǎn
chaꞌ ndyaa toꞌo suꞌwe tñan kanꞌ ꞌwan tloo
Ndiose Stiǐn” ndukwin Ni. 3 “Tyaa yuꞌwi tiꞌ
wan chaꞌ suꞌwe ꞌa msñiwan chaꞌ ꞌñaǎn bra
nu ngwaꞌu neꞌ chaꞌ kanꞌ ꞌwan ti kulo; kanꞌ
chaꞌ ni, kunan wan chaꞌ kanꞌ xiyaꞌ, kulaa
yaꞌ wan chaꞌ kuxi nu ngiꞌni wan ni. Si nu
ja xlyaa wan kunanwan chaꞌ ꞌñaǎn” nduk-
win Jesús, “sa bra ti tyoꞌoǔn tukwaǎn seꞌen
ndiꞌinwan, ñaꞌan tiꞌ si ndijyan ska nu kuꞌni
kunan; kaǎn chaꞌ taǎn nu tiꞌí ꞌwan, loꞌo ja
kii tiꞌ wan ñaꞌan bra nu kaǎn” ndukwin
Ni. 4 “Wa ndyaꞌan ꞌa tiꞌ neꞌ kanꞌ ngiꞌni neꞌ
chaꞌ kuxi. Ni siya ngwañaꞌan, jlyo tiǎnꞌ chaꞌ
ti ndiya chinꞌ nten nu suꞌwe ꞌa msñi chaꞌ
ꞌñaǎn nde Sardis kwa, ti kwiꞌ nten nu luwi
kasiya ꞌin. Ngaten ꞌa teꞌ kaja ꞌin nchga nten
kanꞌ nu ti nxñi chaꞌ ꞌñaǎn, kanꞌ nu tyaꞌan
loꞌoǔn” ndukwin Ni. “Ngwañaꞌan ndiꞌin
chaꞌka ꞌin neꞌkanꞌ, 5chaꞌxkwiꞌngaten ꞌa teꞌ
kuꞌ nten nu wa mdijin lyo ꞌin kuneꞌ xaꞌan
bra kanꞌ” ndukwin Ni. “Ja kuloǔn nin neꞌ
kanꞌ lo kityi seꞌenngwaꞌaǎnninnchganten
nu mjwi chalyuu kwi ꞌin ngwañaꞌan bra
kanꞌ. Xa nu kalaǎn seꞌen ndiꞌin Stiǐn loꞌo
angajle ꞌin Ni, chkwiǐnꞌ loꞌo Ni chaꞌ nten
ꞌñaǎn lka neꞌ kanꞌ” ndukwin Ni. 6 “Kanꞌ
chaꞌ ni, kunan suꞌwe wan nchga chaꞌ nu
chkwiꞌ Tyiꞌi Ndiose loꞌo taꞌa nten nu wa
msñi chaꞌ ꞌin Ni skaa kichen, si xlyaa wan
kunanwan” ndukwin Jesús.

Chaꞌnunchkwiꞌ Jesús loꞌo taꞌantennuwa
msñi chaꞌ ꞌin Ni nde kichen Filadelfia

7 ’Loꞌo ngwañaꞌan, kwaꞌaan lyaa chaꞌ
re chaꞌ tsaa seꞌen ndiꞌin nten nu nduꞌu
chaꞌ ꞌin Ndiose chabiyaꞌ ꞌñaǎn nde kichen
Filadelfia: “Nde ndiya chaꞌ nu nchkwiǐnꞌ
loꞌo wan, skaǎn tiǎn nu lkaǎn Sñiꞌ Ndiose:
Xkwiꞌ luwi ꞌa kasiya ꞌñaǎn, xkwiꞌ chaꞌ nu ñi
ngiꞌniǐn. Naꞌ lkaǎn ndloo ꞌin nten ꞌñaǎn, ti
kwiꞌ sa ñaꞌan nu ngwa ayman David ndloo
nu ngwa sꞌni. Bra nu taǎn chabiyaꞌ chaꞌ
kuꞌni nten ska tñan, ja tukwin ka ꞌin tukunꞌ

chaꞌ ꞌin neꞌ kanꞌ bra kanꞌ; bra nu tukuǔnꞌ
chaꞌ ꞌin nten chaꞌ ja kuꞌni neꞌ ska tñan, ja
tukwinka ꞌinkuꞌni tñankanꞌbrakanꞌ. 8 Jlyo
tiǎnꞌ nchga chaꞌ nu ngiꞌni wan” ndukwin
Jesús. “Wa ndaǎn ska tñan suꞌwe nu kuꞌni
wan, loꞌo ja tukwin ka tukunꞌ chaꞌ ꞌwan
chaꞌ kuꞌni wan ꞌin ran bra kanꞌ. Loꞌo jlyo
tiǎnꞌ chaꞌ ja ka lye ꞌwan chkwiꞌ wan loꞌo
nten chaꞌ ꞌñaǎn, chaꞌ chinꞌ ti bra ndalowan.
Sa kanꞌ ti chaꞌ, ti nnan wan nchga chaꞌ nu
ngwaꞌuǔn ꞌwan, loꞌo ja ya kulaa yaꞌ wan
chaꞌ ꞌñaǎn. 9Loꞌondiyaxka tantenndekwa
nu nchkwiꞌ chaꞌ kwiñi loꞌo taꞌa wan chaꞌ
nten ꞌñaǎn lka neꞌ, loꞌo ñi la nchkwianꞌ chaꞌ
ndiꞌin chaꞌ ꞌin neꞌ kanꞌ loꞌo Satanás. Chunꞌ
ndiꞌin la chinꞌ kuloǔn tñan ꞌin neꞌ kanꞌ, chaꞌ
kan neꞌ seꞌen ndiꞌin wan, tyuun xtyinꞌ neꞌ
tloowan chaꞌ kuꞌni tnun neꞌ ꞌwan bra kanꞌ;
ngwañaꞌankabiyaꞌ tiꞌneꞌ chaꞌndiya ꞌa tiǎnꞌ
ꞌwan. 10 Wa ndyaa yuꞌwi tiꞌ wan chaꞌ nu
ykwiǐnꞌ loꞌo wan nu ngwa xkanꞌ, chaꞌ taloo
wan tyiꞌin ta wan ꞌñaǎn ñaꞌan bra nu ndi-
jyaǎn xiyaꞌ; kanꞌ chaꞌ ni, kuꞌniǐn chaꞌ ja ska
ka ꞌwanbranu tiya tyempukuxi lo chalyuu
re. Watiya ti chaꞌkuxikanꞌ, chaꞌñaꞌanbiyaꞌ
Ni ꞌin nchga nten chalyuu bra kanꞌ. 11Ndla
ti ndijyaǎn, kanꞌ chaꞌ ja ta wan chabiyaꞌ
chaꞌ ñuꞌun chaꞌ suꞌwe nu ndiꞌin niꞌ kasiya
ꞌwan ngwa ti ñaꞌan; ti kuꞌni wan ti kwiꞌ
ñaꞌan nu yꞌni wan nu ngwa sꞌni. Ndii ti tiꞌ
wan tyiꞌin wan chaꞌ kaja chalyuu nu suꞌwe
lanu taNdiose ꞌwanbranu tsaa tii chalyuu
re. 12 Nchga nten nu xlyaa tyijin lyo ꞌin
kuneꞌ xaꞌan ni, tnun ꞌa chabiyaꞌ kaja ꞌin
neꞌ kanꞌ laja seꞌen ndiꞌin nten ꞌñaǎn xa wa
mdyii chalyuu re; suꞌwe ꞌa tyiꞌin neꞌ kanꞌ
nde seꞌen ndiꞌiǐn. Kwaꞌaǎn nin Ndiose Stiǐn
chunꞌ neꞌ kanꞌ, kwiꞌ ngwañaꞌan kwaꞌaǎn sa
ñaꞌan naan kichen tnun nu nka ꞌin Ndiose.
Jerusalén kwi naan kichen kanꞌ, kwiꞌ nu
tyoꞌo seꞌen ndiꞌin Ndiose, nu kiꞌya lo cha-
lyuu. Loꞌo kwaꞌaǎn niǐn ykwiǐnꞌ chunꞌ neꞌ
kanꞌ, chaꞌ lka neꞌnten ꞌñaǎn. 13Kanꞌ chaꞌni,
kunan suꞌwe wan nchga chaꞌ nu nchkwiꞌ
Tyiꞌi Ndiose loꞌo taꞌa nten nu wa msñi chaꞌ
ꞌin Ni skaa kichen, si xlyaa wan kunan
wan” ndukwin Jesús.

Chaꞌnunchkwiꞌ Jesús loꞌo taꞌantennuwa
msñi chaꞌ ꞌin Ni nde kichen Laodicea

14 ’Loꞌo ngwañaꞌan, kwaꞌaan lyaa chaꞌ
re chaꞌ tsaa seꞌen ndiꞌin nten nu nduꞌu

chaꞌ ꞌin Ndiose chabiyaꞌ ꞌñaǎn nde kichen
Laodicea: “Nde ndiya chaꞌ nu nchkwiǐnꞌ
loꞌo wan: Chañi chaꞌ ndyoꞌo tukwa nchga
chaꞌ nu nchkwiǐnꞌ loꞌo nten; kwiꞌ ñi ꞌa
nchkwiǐnꞌ chaꞌ ꞌin Ndiose Stiǐn loꞌo nten,
chaꞌ tyukwi ti tiyeěn ngiꞌniǐn tñan ꞌin
Ndiose. Bra nu mdyisnan ndyaꞌ nchga
nan nu nsuꞌwi lo chalyuu, suꞌwa mdiꞌiǐn
loꞌo Ndiose nu ngwa bra kanꞌ” ndukwin
Jesús. 15 “Wa jlyo tiǎnꞌ nchga chaꞌ nu ngiꞌni
wan; jlyo tiǎnꞌ chaꞌ siꞌi nan wa msñi suꞌwe
wan chaꞌ ꞌñaǎn, kwiꞌ ngwañaꞌan siꞌi nan
wa mdaꞌan chunꞌ wan ꞌñaǎn siyaꞌ ti. ¡Loꞌo
suꞌwe la nka tiyeěn ni siya tyukwi ti tiye
wan xñiwan chaꞌ ꞌñaǎn, o ta kulaa yaꞌwan
ꞌñaǎn siyaꞌ ti! 16Ñaꞌan tiꞌ si koꞌoan tyiꞌa nu
sa kunun ti tsun, siꞌi nan tikeeꞌ ran, ni siꞌi
nan tuꞌwa ran, nan sa kunun ti tsun ran;
ja suꞌwe ndiꞌyo ran, sluan ꞌin ran lyuu, ja
koꞌoun ꞌaan ꞌin ran. Kwiꞌ ngwañaꞌan lka
wan chaꞌ ꞌñaǎn, chaꞌ sa jluꞌwe ti ja msñi
wan chaꞌ ꞌñaǎn. 17Kaꞌan ꞌa chaꞌ ndiꞌin ꞌwa,
ndukwin wan. Suꞌwe ꞌa seꞌen ndiꞌin ba
mjwi ꞌwa, kanꞌ chaꞌ ja ska nan lyiji ꞌwa,
ndukwin wan. Loꞌo ja ndiꞌya wan kwenta
chaꞌ tꞌnan ꞌa wan chaꞌ ꞌñaǎn. Suꞌwe la si ka
jyuꞌu tiꞌ wan, nka tiyeěn, chaꞌ ja ska chaꞌ
ndiꞌin ꞌwan siyaꞌ ti. Jlyo tiǎnꞌ chaꞌ ndiꞌin ꞌa
chaꞌ nu lyiji ꞌwan, kanꞌ chaꞌ ja nchka tyaꞌan
suꞌwe chaꞌ tiye wan siyaꞌ ti. 18Chkwiǐnꞌ ska
chaꞌ loꞌo wan sikwa, chaꞌ ka biyaꞌ tiꞌ wan
sa ñaꞌan ka kulaa yaꞌ wan ꞌin chaꞌ kuxi nu
ndiꞌin ꞌwan: Ndiꞌin chaꞌ kuꞌni wan tñan
chaꞌ kaja ska chalyuu kwi ꞌwan seꞌen ja
kuꞌni wan chaꞌ kuxi, chaꞌ ja ka jyuꞌu la tiꞌ
wan bra kanꞌ” ndukwin Jesús. “Suꞌwe la
tyaꞌan chaꞌ tiye wan sikwa, chaꞌ ka biyaꞌ
tiꞌ wan skaa chaꞌ. 19Nchga nten nu ndiya
ꞌa tiǎnꞌ ꞌin, ja ndaǎn chabiyaꞌ kuꞌni neꞌ chaꞌ
kuxi, chaꞌ ngwañaꞌan ndaǎn chinꞌ nu tiꞌí ꞌin
neꞌ. Kuꞌni lya wan, chaꞌ kulaa yaꞌwan chaꞌ
kuxi nu ngiꞌni wan sikwa. 20Kunan suꞌwe
wan: Wa ndiyaǎn seꞌen ndiꞌin wan; nduǔn
nchkwiǐnꞌ loꞌo wan ni, chaꞌ nchga nten nu
kunan chaꞌ nchkwiǐnꞌ, kanuǔn seꞌen ndiꞌin
neꞌ kanꞌ bra kanꞌ; tyiꞌiǐn seꞌen ndiꞌin neꞌ
kanꞌ, suꞌwe ꞌa tyiꞌin chaꞌ ꞌñaǎn loꞌo neꞌ kanꞌ
bra kanꞌ. 21 Nchga nten nu xlyaa tyijin
lyo ꞌin kuneꞌ xaꞌan sa ñaꞌan bra nu xuꞌwi
neꞌ chalyuu, taǎn seꞌen tyukwa nten kanꞌ
nde seꞌen ndukwaǎn chaꞌ lkaǎn ndloo; chaꞌ

ngwañaꞌan naꞌ, wa mdijin lyoǔn ꞌin kuneꞌ
xaꞌan, loꞌoni, ndiꞌiǐn seꞌenndiꞌin Stiǐn, seꞌen
nka Ni ndloo. 22Kanꞌ chaꞌ ni, kunan suꞌwe
wan nchga chaꞌ nu nchkwiꞌ Tyiꞌi Ndiose
loꞌo taꞌa nten nu wa msñi chaꞌ ꞌin Ni skaa
kichen, si xlyaa wan kunanwan.”
Wa mdyii chaꞌ nu ykwiꞌ Jesús chaꞌ tsaa

seꞌen ndiꞌin taꞌa kati ta nten ꞌin Ni.

4
Ngiꞌni tnun neꞌ ꞌin Ndiose nde seꞌen

ndukwaNi niꞌ kwan
1 Chunꞌ ndiꞌin la naꞌaǎn kwiꞌyaǎn la niꞌ

kwan, naꞌaǎn chaꞌ ndukwa laa ska tunaꞌan
la kwa bra kanꞌ. Loꞌo xiyaꞌnganen nchkwiꞌ
ti kwiꞌ nu tka ykwiꞌ ti loꞌoǔn tsan; sa ñaꞌan
nnen ndaꞌa neꞌ kuwi chkwan, kwiꞌ ng-
wañaꞌan msiꞌya Ni kanꞌ bra nu ykwiꞌ Ni
loꞌoǔn. Nde ndiya chaꞌ nu ykwiꞌ Ni loꞌoǔn
bra kanꞌ:
―Skween lyaa kaan nde re, chaꞌ

kwaꞌuǔn ꞌiin nchga nan nu ndiꞌin chaꞌ ka
nu ndyaa nde loo la.

2 Bra ti mbiꞌya Tyiꞌi Ndiose chuǔnꞌ bra
kanꞌ. Jluꞌwe niꞌ kwan, kanꞌ naꞌaǎn ndukwa
ska yka xlya tnun nu suꞌwe ꞌa ñaꞌan. Nde
kwa ndukwa ska nu suꞌwa ñaꞌan loꞌo nten.
3 Xaa ꞌa ñaꞌan tloo yu kula nu ndukwa la
kwa, tyun kolo nsuꞌwi tloo Ni, sa ñaꞌan
lka kee xaa ngutsi, sa ñaꞌan lka kee xaa
ngaꞌa. Tyiꞌiin chunꞌ seꞌen ndukwa Ni
nduun kunan taa nu ngaꞌá xaa. 4 Nde
chunꞌ la ndukwa xka ta yka xlya; lo yka
kanꞌ ndukwa kala ndukwa jakwa yu kula,
sa lo skwi ndukwa neꞌ tyiꞌiin chunꞌ seꞌen
ndukwa Ni bra kanꞌ. Lkuꞌ yu kula kanꞌ teꞌ
ngaten, loꞌo ngwañaꞌan ndukwa sneꞌ oro
ke skaa yu. 5 Lye ꞌa nganen tiꞌyu bra kanꞌ,
lye ꞌa ndyuwi seꞌen ndukwa Ndiose bra
kanꞌ. Nde loo seꞌen tnun seꞌen ndukwa Ni,
nde kwa nduun kati kityee skan nchkin,
kanꞌ lka kati kwiꞌin luwi nu lka Tyiꞌi Ndiose
nu ndyoꞌo ndyaa tyukwi ñaꞌaan chalyuu.
6 Nde loo seꞌen ndukwa Ni, mskeꞌ tiǎnꞌ
naꞌaǎn ska tiyuꞌ; ñaꞌan tiꞌ ska kunan, xaa ꞌa
tyukwi ñaꞌaan lo ran.
Nchgachunꞌ seꞌenndukwaykaxlya tnun

kanꞌ, nde kwa nduun jakwa nu luꞌu ñaꞌan
tiꞌ ꞌni, ngwañaꞌanñaꞌan ran; nduun iꞌkwan.
Tyukwi ñaꞌaan iꞌ ndukwa kiloo iꞌ; ni siya
nde siꞌ iꞌ, ni siya nde chunꞌ iꞌ ndukwa

kiloo iꞌ. 7 ꞌNi nu nchka kulo ni, ñaꞌan
tiꞌ ska kwichi, ngwañaꞌan ñaꞌan iꞌ; ꞌni nu
nchka tukwa ni, ñaꞌan tiꞌ ska toro, ng-
wañaꞌan ñaꞌan iꞌ; ꞌni nu nchka snan ni,
suꞌwa ñaꞌan loꞌo ska nten; ꞌni nu nchka
jakwa ni, ñaꞌan tiꞌ la kwiꞌya nu ndukwi niꞌ
kwan, ngwañaꞌan ñaꞌan iꞌ bra kanꞌ. 8 Skaa
ꞌni kanꞌ nsuꞌwi skwa jlyuꞌwe iꞌ; ndukwa
kiloo iꞌ ñaꞌaan chunꞌ jlyuꞌwe iꞌ, loꞌo ñaꞌaan
niꞌ jlyuꞌwe iꞌ ndukwa kiloo iꞌ. Nchga bra
ngala tuꞌwa iꞌ tsan loꞌo tla:
Xkwiꞌ luwi ꞌa kasiya ꞌin Ndiose nu nchga

tñan nchka ꞌin, ndukwin iꞌ xa nu
ngala tuꞌwa iꞌ bra kanꞌ.

Nu ngwa ti kulo luꞌu Ndiose, kwiꞌ ng-
wañaꞌan luꞌu Ni ni, loꞌo ti luꞌu la Ni
tyempu nde loo la.

Ngwañaꞌan ndukwin iꞌ xa nu ngala tuꞌwa iꞌ
bra kanꞌ.

9 Taꞌa ti ngala tuꞌwa taꞌa jakwa ꞌni kti
kanꞌ bra kanꞌ. Ngiꞌni tnun iꞌ ꞌin Ndiose,
suꞌwe nchkwiꞌ iꞌ ꞌin Ni, ndya ꞌa iꞌ xuꞌwe ꞌin
Ndiose nu ndukwa lo yka xlya tnun kanꞌ,
chaꞌ nchga bra luꞌu Ni siyaꞌ ti. 10Nchga yaꞌ
nu ngala tuꞌwa ꞌni kanꞌ, loꞌo mduun xtyinꞌ
yu kula kanꞌ tloo Ndiose seꞌen ndukwa Ni
lo yka xlya tnun kanꞌ bra kanꞌ; ngiꞌni tnun
yu kula kanꞌ ꞌin Ni chaꞌ nchga bra luꞌu Ni
siyaꞌ ti. Ngwiꞌya yu kula kanꞌ sneꞌ oro nu
ndukwa ke neꞌ, nguun neꞌ ꞌin ran nde loo
seꞌen ndukwa Ndiose bra kanꞌ. Loꞌo nde
ñaꞌan ykwiꞌ neꞌ loꞌo Ni bra kanꞌ:
11 Ndiose Xꞌnan ba, ndiꞌin chaꞌ kuꞌni tnun

ba ꞌiin, chaꞌ chkwiꞌ chaꞌ suꞌweba ꞌiin,
ndukwin neꞌ.

Nuꞌwin, nchka ꞌiin kuꞌnii nchga lo tñan
siyaꞌ ti nu nchka tiiꞌ kuꞌnii lo cha-
lyuu.

Nuꞌwin, wa ngwiñaan nchga lo nan nu
nsuꞌwi lo chalyuu; chabiyaꞌ ꞌiin
luꞌu nchga nan, chaꞌ nuꞌwin ndaa
chabiyaꞌ chaꞌ ndiꞌin nchga nan luꞌu.

Ngwañaꞌan ndukwin neꞌ xa nu ngala tuꞌwa
neꞌ bra kanꞌ.

5
Nten nu mjwi chabiyaꞌ chkwiꞌ lo kityi nu

mdukwa yaꞌNdiose
1 Chunꞌ ndiꞌin la naꞌaǎn chaꞌ ndiya ska

kityi yaꞌ laꞌa seꞌen kwin ꞌin yu kula nu
nka ndloo, ti kwiꞌ nu ndukwa lo yka xlya
tnun kanꞌ bra kanꞌ. Ska kityi nu mtu ti

nchkunꞌ lka ran; loꞌo ngwañaꞌan, taꞌa tyuk-
waa chunꞌ kityi kanꞌ, wa ndukwa chaꞌ nu
ngwaꞌan Ndiose. Kati seꞌen nchkunꞌ tuꞌwa
kityi kanꞌ loꞌo kiñaꞌ bra kanꞌ. 2 Loꞌo naꞌaǎn
chaꞌ nde kwa nduun ska nten nu ngula tiꞌ,
ska angajle ꞌin Ndiose bra kanꞌ. Kwen ꞌa
msiꞌya angajle kanꞌ:
―¿Ti ka nu ndiya chabiyaꞌ ꞌin chaꞌ xtun

kiñaꞌ nu nchkunꞌ tuꞌwa kityi mtu kanꞌ, chaꞌ
slaa kityi kanꞌ a? ―ndukwin angajle kanꞌ.

3 Loꞌo ja mjwi nu slaa kityi chaꞌ chkwiꞌ
chaꞌ nu ndukwa lo ran, ni siya ñaꞌaan seꞌen
ndiꞌin Ndiose, ni siya ñaꞌaan lo chalyuu,
ni siya ñaꞌaan xka chalyuu seꞌen tsaa nten
nu wa ngujwi. 4 Lye ꞌa ynaǎn bra kanꞌ,
chaꞌ ja mjwi nu slaa kityi chaꞌ chkwiꞌ neꞌ
lo ran. 5 Kanꞌ chaꞌ mdyisnan ykwiꞌ ska yu
kula loꞌoǔn:
―Ja kunaan ꞌaa ni ―ndukwin―. Wa

mjwi nu slaa kityi kanꞌ, nu ka ꞌin xtun kiñaꞌ
nunchkunꞌ tuꞌwakityi kanꞌ. Ti kwiꞌNi kanꞌ
lka nu ngula la tiꞌ ꞌin taꞌa yu Juda, chaꞌ ti
kwiꞌ taꞌa nten ꞌin ayman David lka Ni. Wa
mdijin lyo Ni ꞌin kuneꞌ xaꞌan, kanꞌ chaꞌ ni,
ka ꞌin Ni slaa Ni kityi kanꞌ bra kanꞌ.

6 Loꞌo naꞌaǎn nduun ska nten; ñaꞌan
tiꞌ ska slyaꞌ kuneꞌ, ngwañaꞌan ñaꞌan nten
kanꞌ. Nduun Ni kanꞌ tloo seꞌen tnun seꞌen
ndukwaNdiose, ti kwiꞌ seꞌennduun taꞌa yu
kula kanꞌ, ti kwiꞌ seꞌen ndiꞌin ꞌni kti kanꞌ.
Ti chkanꞌ seꞌen ndukwa biyaꞌ chunꞌ Ni ti
bra nu yjwi nten ꞌin Ni ska yaꞌ. Ndukwa
kati yka ke nu lka ñaꞌan tiꞌ slyaꞌ kanꞌ, kanꞌ
lka Jesús. Kwiꞌ ngwañaꞌan, ndukwa kati
kiloo; kiloo ꞌni, kanꞌ lka kati kwiꞌin luwi
kanꞌ nu lka Tyiꞌi Ndiose nu ndyoꞌo ndyaa
tyukwi ñaꞌaan chalyuu. 7 Chunꞌ ndiꞌin la
ndyaa nu lka ñaꞌan tiꞌ slyaꞌ kanꞌ, ndyaa
yꞌya kityi nchkunꞌ nu ndiꞌin yaꞌ laꞌa seꞌen
kwin ꞌin yu kula nu nka ndloo, nu ndukwa
seꞌen tnun kanꞌ. 8XawamsñiNi kityi kanꞌ,
mduun xtyinꞌ taꞌa jakwa ꞌni kti kanꞌ bra
kanꞌ; kwiꞌ ngwañaꞌan, taꞌa kala ndukwa
jakwa yu kula kanꞌ, mduun xtyinꞌ yu tloo
nu lka ñaꞌan tiꞌ slyaꞌ kanꞌ bra kanꞌ. Loꞌo
snen ndukwa yaꞌ taꞌa yu kula kanꞌ, loꞌo
xkuu oro ndukwa yaꞌ yu kula kanꞌ. Nsuꞌwi
ynan nu nchkin niꞌ xkuu kanꞌ. Sa ñaꞌan
lka bra nu nskwa tyiꞌi ynan nchkin kanꞌ,
kwiꞌ ngwañaꞌan tsaa chaꞌ nu chkwiꞌ nten
chalyuu nde seꞌen ndiꞌin Ndiose bra nu

nchkwiꞌ nten ꞌin Ndiose loꞌo Ni. 9 Loꞌo
ngala tuꞌwa nchga nu nduun xtyinꞌ kanꞌ
ska kantu chaꞌ kuꞌni tnun neꞌ ꞌin nu lka
ñaꞌan tiꞌ slyaꞌ kanꞌ bra kanꞌ. Loꞌo ja ya
kunaǎn kantu re nu ngala tuꞌwa neꞌ kanꞌ:
Wa nda Ndiose chabiyaꞌ ꞌin nuꞌwin chaꞌ

xñiikityi nchkunꞌkwa, ndukwinneꞌ,
chaꞌ xtuun kiñaꞌ nu nchkunꞌ tuꞌwa
kityi kwa.

Nan wa yjwi nten ꞌiin ska yaꞌ; loꞌo chunꞌ
chaꞌ ngujwii ni, wa yꞌnii tñan chaꞌ
ꞌwa, chaꞌ ka ba nten ꞌin Ndiose Sti ba
bra kanꞌ.

Ndiya nten nu ndyoꞌo nchga kichen tyi neꞌ,
ndiya nten nu nchkwiꞌ nchga lo chaꞌ
nu nchkwiꞌ nten chalyuu,

ndiya nten nu ndyoꞌo tyukwi ñaꞌaan cha-
lyuu seꞌen ndiꞌin nten, kanꞌ lka nten
nu nguloo suwii ꞌin bra kanꞌ.

10 Nuꞌwin wa yꞌnii chaꞌ ka neꞌ kanꞌ ska
lo nten nu ndloo ꞌa chaꞌ ꞌin Ndiose
Stian, chaꞌkakuꞌnineꞌ tñannunchka
tiꞌNi chaꞌ ka.

Loꞌo ngwañaꞌan, ka neꞌ kanꞌ ndloo tyukwi
ñaꞌaan lo chalyuu bra kanꞌ.

11Xa wa mdyii nganen kantu kanꞌ, xiyaꞌ
naꞌankwiꞌyaǎn lakwabrakanꞌ. Kwiꞌynaǎn
ngala tuꞌwa tyun ꞌa mi angajle ꞌin Ndiose;
ndechunꞌ seꞌenndukwaykaxlya tnun, nde
chunꞌ seꞌen nduun ꞌni kti kanꞌ, nde chunꞌ
seꞌen nduun yu kula kanꞌ, la kwa nduun
kaꞌan ꞌa angajle bra kanꞌ, kwenta miyun
angajle nduun kanꞌ. 12 Loꞌo kwen ꞌa ngala
tuꞌwa angajle kanꞌ bra kanꞌ:
Wa yjwi nten ꞌin nu lka ñaꞌan tiꞌ slyaꞌ kanꞌ

ska yaꞌ, ndukwin angajle. Siꞌya nten
chalyuu, kanꞌ chaꞌ ngujwi Ni.

Loꞌo ni, ndiꞌin chaꞌ chkwianꞌ chaꞌ ꞌin Ni,
chaꞌ nchga lo tñan nchka ꞌin Ni kuꞌni
Ni siyaꞌ ti; kwiꞌngwañaꞌan, nan ꞌinNi
lka nchga lo nan siyaꞌ ti.

Nchga chaꞌ jlyo tiꞌ Ni, nchga tñan nchka ꞌin
Ni; kanꞌ chaꞌkuwe ꞌa tianꞌ ꞌinNi, kwiꞌ
kuꞌniin tnuan ꞌin Ni, kwiꞌ suꞌwe ꞌa
chkwianꞌ chaꞌ ꞌin Ni loꞌo nten.

Ngwañaꞌan yla tuꞌwaangajle kanꞌbra kanꞌ.
13 Loꞌo nganen ngala tuꞌwa nchga nten,

nchga ꞌni nu ngwiñan Ndiose; ni siya nde
niꞌ kwan seꞌen ndukwa Ni, ni siya lo cha-
lyuu re, ni siya xka chalyuu seꞌen tsaa nten
nu wa ngujwi, ni siya lo tujoꞌo, nchga nten

kanꞌ ngiꞌni tnun neꞌ ꞌin Ndiose. Nde ndiya
chaꞌ nu nchkwiꞌ neꞌ bra kanꞌ:
Kuꞌniin tnuan ꞌin ti kwiꞌ Ni nu ndukwa

lo yka xlya tnun kwa, ndukwin neꞌ,
suꞌwe ꞌa chkwianꞌ chaꞌ ꞌin Ni, nduk-
win neꞌ bra kanꞌ.

Kwiꞌ ngwañaꞌan nu lka ñaꞌan tiꞌ slyaꞌ kanꞌ,
kuꞌniin tnuan ꞌin Ni.

Kwiꞌ ska ti Ndiose nsuꞌwi chabiyaꞌ kuꞌni
nchga lo tñan siyaꞌ ti; loꞌo ja tsaa tii ꞌa
chaꞌ ꞌin Ndiose siyaꞌ ti, ndukwin neꞌ
bra kanꞌ.

14Taꞌa jakwa ꞌni kti kwani,mxkwen iꞌ ꞌin
neꞌ bra kanꞌ:
―¡Ngwañaꞌanka sikwa! ―ndukwin iꞌbra

kanꞌ.
Loꞌo mduun xtyinꞌ nu kala ndukwa

jakwa yu kula kanꞌ, ngiꞌni tnun yu ꞌin
Ndiose, chaꞌ luꞌu Ni nchga tyempu siyaꞌ ti.

6
Bra nu ngalaa kityi nchkunꞌ seꞌen

ndukwa chaꞌ ꞌin Ndiose
1 Chunꞌ ndiꞌin la naꞌaǎn chaꞌ mstun nu

lka ñaꞌan tiꞌ slyaꞌ kanꞌ ska kiñaꞌ nu nchkunꞌ
tuꞌwa kityi kanꞌ. Ynaǎn ykwiꞌ ska ꞌni kti
kanꞌ bra kanꞌ. Lye ꞌa nganen nchkwiꞌ iꞌ
ñaꞌan tiꞌ nganen tiꞌyu:
―¡Kaan lyaa nde re! ―ndukwin iꞌ bra

kanꞌ.
2 Kanꞌ naꞌan kwiꞌyaǎn ti ka nu nchkwiꞌ

ꞌni kti kanꞌ loꞌo, naꞌaǎn nduun ska kwiyu
ngaten; yu nu ndukwa chunꞌ kwiyu kanꞌ
ni, naꞌaǎn nsuꞌwi ska kilya yaꞌ yu, kwiꞌ
ngwañaꞌan, wa nda neꞌ ska sneꞌ chkwan
chaꞌ tyukwa ke yu bra kanꞌ. Wa mdoꞌo yu
ndyaa yu kusuun; kwiꞌ mdijin lyo yu bra
kanꞌ, loꞌo ti tyijin lyo la yu ꞌin nunxuun loꞌo
ꞌin yu bra kanꞌ.

3 Loꞌo ngwañaꞌan, mstun nu lka ñaꞌan tiꞌ
slyaꞌ kanꞌ xka kiñaꞌ nu nchkunꞌ tuꞌwa kityi
kanꞌ, ynaǎn ykwiꞌ ꞌni kti nu nchka tukwa
bra kanꞌ:
―¡Kaan lyaa nde re! ―ndukwin.
4 Mdoꞌo tukwa xka kwiyu ngaꞌa bra

kanꞌ. Yu nu ndukwa chunꞌ iꞌ, kanꞌ nsuꞌwi
chabiyaꞌ ꞌin yu kuꞌni yu wsuun lo cha-
lyuu, chaꞌkujwi taꞌanten chalyuubrakanꞌ.
Tnun ꞌa xtyi wsuun mjwi ꞌin yu kanꞌ bra
kanꞌ.

5 Loꞌo ngwañaꞌan, nu mdaꞌa snan yaꞌ
mstun nu lka ñaꞌan tiꞌ slyaꞌ kaNꞌ kiñaꞌ nu

nchkunꞌ tuꞌwa kityi bra kanꞌ. Ynaǎn chaꞌ
nu ykwiꞌ ꞌni kti nu nchka snan bra kanꞌ:
―¡Kaan lyaa nde re! ―ndukwin.
Kanꞌnaꞌaǎnnduun ska kwiyungata; skaꞌ

biyaꞌ ndukwi yaꞌ nten nu ndukwa chunꞌ
kwiyu kanꞌ bra kanꞌ. 6Mgii tiǎnꞌ chaꞌ nga-
nen nchkwiꞌ ska nten laja seꞌen nduun taꞌa
jakwa ꞌni kti kanꞌ bra kanꞌ:
―Skaskaꞌ ti nskwaꞌkaja ꞌinntennukuꞌni

tñan ska tsan―ndukwin―, loꞌongwañaꞌan
ska mlya ti nskwaꞌ trigu kaja ꞌin nten ska
tsan; loꞌo sete ni, kwiꞌ kaꞌan ꞌa xuꞌwi lyo
ran, kwiꞌ kaꞌan ꞌa xuꞌwi lyomñunnundiꞌyo
neꞌ―ndukwin yu kanꞌ bra kanꞌ.

7 Loꞌo ngwañaꞌan, nu mdaꞌa jakwa yaꞌ
mstun nu lka ñaꞌan tiꞌ slyaꞌ kanꞌ kiñaꞌ nu
nchkunꞌ tuꞌwa kityi kanꞌ. Kwiꞌ ynaǎn ykwiꞌ
ꞌni kti nu nchka jakwa bra kanꞌ:
―¡Kaan lyaa nde re! ―ndukwin iꞌ.
8 Kanꞌ naꞌaǎn nduun ska kwiyu kolo jii.

LaMte naan nu ndukwa chunꞌ kwiyu kanꞌ,
chaꞌ kanꞌ lka nu ndaꞌan ndujwi ꞌin nten;
nde chunꞌ la ndoꞌo ñaꞌan sa tlyu ti kasiya
ꞌin neꞌ ayman. Nsuꞌwi chabiyaꞌ ꞌin yu kanꞌ,
chaꞌ kujwi yu ꞌin ñaꞌaan ska yuꞌwe nten nu
ndiꞌin lo chalyuu; nchga naꞌan seꞌen ndiꞌin
jakwanten, kujwi yu ꞌin skaneꞌbrakanꞌ, ni
siya loꞌo chaꞌwsuun, ni siya loꞌo jwiꞌñan, ni
siya loꞌo kicha, ni siya kujwi ꞌni tlá ꞌin neꞌ
bra kanꞌ.

9 Loꞌo ngwañaꞌan, nu mdaꞌa kiꞌyu yaꞌ
mstun nu lka ñaꞌan tiꞌ slyaꞌ kanꞌ kiñaꞌ
nu nchkunꞌ tuꞌwa kityi kanꞌ bra kanꞌ.
Loꞌo naꞌaǎn ska msaa tnun nde loo seꞌen
ndukwa Ndiose, msaa kanꞌ lka seꞌen nu
nxkwa lomstan bra kanꞌ. Nde niꞌ msaa
kanꞌ nsuꞌwi tyun nten nu wa ngujwi. Wa
yjwi nten ꞌin neꞌ kanꞌ chunꞌnuwaykwiꞌneꞌ
chaꞌ ꞌinNdiose loꞌonten, kwiꞌngwañaꞌan ja
ytsen neꞌ ykwiꞌ neꞌ chaꞌ kanꞌ loꞌo taꞌa nten
neꞌ bra kanꞌ. 10Kwenmsiꞌya ayman kanꞌ:
―Ndiose Xꞌnan ba ―ndukwin neꞌ―,

nuꞌwin, xkwiꞌ luwi ꞌa kasiya ꞌiin; xkwiꞌ chaꞌ
nu ñi ngiꞌnii―ndukwin ayman kanꞌ―. ¿Ta
ti xꞌni kuꞌnii biyaaꞌ ꞌin nten chalyuu a? ¿Ta
ja taa nu tiꞌí ꞌin neꞌ kwa, chaꞌ wa yjwi neꞌ
ꞌwa a? ―ndukwin ayman kanꞌ bra kanꞌ.

11 Loꞌo wa mjwi teꞌ ngaten kuꞌ nchga
ayman kanꞌ, ykwiꞌNdiose loꞌo neꞌ bra kanꞌ:
―Xiyaꞌ xitñaꞌ la wan ti chinꞌ, sa ñaꞌan

bra kala tyun la ayman neꞌ taꞌa wan, taꞌa

msñi wan chaꞌ ꞌin Jesús, taꞌa ngiꞌni wan
tñan ꞌñaǎn; ti kujwi la nten chalyuu ꞌin neꞌ
kanꞌ, ti kwiꞌ ñaꞌan nu wa yjwi neꞌ ꞌwan
―ndukwin Ni bra kanꞌ.

12Loꞌo ngwañaꞌan, naꞌaǎnnu lka ñaꞌan tiꞌ
slyaꞌ kanꞌ, chaꞌ nu mdaꞌa skwa yaꞌ mstun
Ni kiñaꞌ nu nchkunꞌ tuꞌwa kityi kanꞌ; lye
ꞌa mñan bra kanꞌ. Yku kwichaa bra kanꞌ,
ngwiꞌya tla ñaꞌaan chalyuu; ñaꞌan tiꞌ teꞌ
ngata nu nchkuꞌ nten seꞌen nskwa ayman,
ngwañaꞌan ngwa chalyuu bra kanꞌ. Loꞌo
koꞌ ni, ngwa ngaꞌa ran; ñaꞌan tiꞌ tnen, kwiꞌ
ngwañaꞌan ngwa ran bra kanꞌ. 13 Loꞌo
ngalu kwii kulasiin nu nsuꞌwi niꞌ kwan bra
kanꞌ; ñaꞌan tiꞌ ngalu mangu yaꞌa bra nu lye
ꞌanchkakwiꞌin chaꞌnxñan ran ꞌin stanꞌyka,
kwiꞌ ngwañaꞌan ngalu kwii kulasiin lyuu
bra kanꞌ. 14 Loꞌo ja ngwa ꞌa ñaꞌan nten niꞌ
kwan bra kanꞌ; wa ngwiji yuꞌwi ran chaꞌ
ngulo tsuꞌNdiose ꞌin ran bra kanꞌ. Kwiꞌ ng-
wañaꞌan, ngulo tsuꞌ Ni nchga kiꞌya kwan;
kwiꞌ nchga yuu xuwe nu ndukwa jluꞌwe
tyiꞌa, ngulo tsuꞌ Ni ꞌin ran bra kanꞌ. 15 Loꞌo
yuꞌwi kutsiꞌ nchga nten, ni siya tukee, ni
siya laja kee siꞌ kiꞌya. Nchga nten nu nka
ndloo, loꞌo nu nka ndloo ꞌin ntenwsuun, ni
siya kuliyaꞌneꞌ, ni siya tnun ꞌa neꞌ, loꞌomsu
numsiꞌi ti nten, ni siyamsunundiꞌin suꞌwe
ti, taꞌaneꞌ yuꞌwi kutsiꞌneꞌbra kanꞌ. 16Kwen
msiꞌya neꞌ ꞌin kiꞌya loꞌo kee tnun:
―Tlyuu lya wan chunꞌ ba, chaꞌ ja ñaꞌan

ꞌa Ndiose nu ndukwa seꞌen tnun kwa ꞌwa
bra kanꞌ; wamsinꞌ ꞌa tiꞌnu lka ñaꞌan tiꞌ slyaꞌ
kanꞌ ꞌwa―ndukwin neꞌ bra kanꞌ.

17Wamdiya tsan chaꞌ ta Ndiose nu tiꞌí ꞌin
nten, loꞌo ja talo neꞌ siyaꞌ ti ꞌin chaꞌ kanꞌ bra
kanꞌ.

7
Sa ñaꞌan taꞌa neꞌ Israel nu kwaꞌan biyaꞌ

Ndiose tuꞌ chkan neꞌ
1 Chunꞌ ndiꞌin la naꞌaǎn jakwa angajle

ꞌin Ndiose; naꞌaǎn la kiyaꞌ chalyuu siyaꞌ
ti, taꞌa jakwa nskan chalyuu seꞌen nduun
jakwa angajle kanꞌ bra kanꞌ. Ndlo angajle
kanꞌ tñan ꞌin taꞌa jakwa kwiꞌin nu ndijin lo
chalyuu. Ja nda angajle kanꞌ chabiyaꞌ chaꞌ
ka kwiꞌin kanꞌ; ni siya nde lo yuu, ni siya
nde tujoꞌo, ja ska chunꞌ yka tyijin kwiꞌin
bra kanꞌ. 2 Loꞌo naꞌaǎn mdoꞌo tukwa xka
angajle nu mdoꞌo ndijyan nde seꞌen ndoꞌo

tukwa kwichaa bra kanꞌ. Ndiꞌya yu biyaꞌ
nuwamda Ndiose ꞌin yu, ti kwiꞌNdiose nu
luꞌu, chaꞌ kwaꞌan biyaꞌ yu ꞌin nu lka nten
ꞌin Ndiose. Kwen nchkwiꞌ yu loꞌo jakwa
angajle nu nsuꞌwi chabiyaꞌ kuꞌni ñuꞌun ꞌin
chalyuu loꞌo tujoꞌo bra kanꞌ. 3 Nde ñaꞌan
ykwiꞌ yu loꞌo angajle kanꞌ bra kanꞌ:
―Ja kalaꞌ wan chalyuu, ja kalaꞌ wan

tujoꞌo, ja kalaꞌ wan yka; ti ji kwaꞌan biyaꞌ
Ndiose nu lka Stian tuꞌ chkan nten nu
ngiꞌni tñan ꞌin Ni nde kwa.

4Loꞌo ngwaꞌu neꞌ ꞌñaǎn sa ñaꞌan taꞌa nten
neꞌ israel nu ngwaꞌan biyaꞌ Ndiose chkan
neꞌ: ska siyentu nsuꞌwi tuꞌwa ndukwa
jakwa mi nten lka kanꞌ bra kanꞌ. Tyoꞌo neꞌ
kanꞌ laja tii tyukwa ta neꞌ Israel, ska nin lka
ꞌin ska ta neꞌ kanꞌ:
5 Tyoꞌo tii tyukwa mi nten laja neꞌ taꞌa nin

Juda nu ngwaꞌan biyaꞌNdiose ꞌin,
kwiꞌ tyoꞌo xka tii tyukwa mi nten laja neꞌ

taꞌa nin Rubén,
kwiꞌ tyoꞌo tii tyukwa mi nten laja neꞌ taꞌa

nin Gad,
6 kwiꞌ tyoꞌo tii tyukwa mi nten laja neꞌ taꞌa

nin Aser,
kwiꞌ tyoꞌo tii tyukwa mi nten laja neꞌ taꞌa

nin Neftalí,
kwiꞌ tyoꞌo tii tyukwa mi nten laja neꞌ taꞌa

ninManasés;
7 kwiꞌ ngwañaꞌan tyoꞌo tii tyukwa mi nten

laja neꞌ taꞌa nin Simeón,
kwiꞌ tyoꞌo tii tyukwa mi nten laja neꞌ taꞌa

nin Leví,
kwiꞌ tyoꞌo tii tyukwa mi nten laja neꞌ taꞌa

nin Isacar,
8 kwiꞌ tyoꞌo tii tyukwa mi nten laja neꞌ taꞌa

nin Zabulón,
kwiꞌ tyoꞌo tii tyukwa mi nten laja neꞌ taꞌa

nin Se,
kwiꞌ tyoꞌo tii tyukwa mi nten laja neꞌ taꞌa

nin Benjamín.
Sa kwa ti taꞌa neꞌ Israel ngwaꞌan biyaꞌ
Ndiose ꞌin.

Xka ta nten nu tyoꞌo tyukwi ñaꞌaan cha-
lyuu nu ta Ndiose teꞌ ngaten ꞌin

9 Chunꞌ ndiꞌin la naꞌaǎn sa tlyu ti nduun
nten nu wa ngulaa Jesús ꞌin; kaꞌan ꞌa nten
ndiꞌin, kanꞌ chaꞌ ja tukwin ngwa kwa ꞌin
neꞌ kanꞌ. Tyukwi ñaꞌaan chalyuu la seꞌen
ndiꞌin nten mdoꞌo neꞌ kanꞌ mdiyan neꞌ;
nchga lo nten chalyuumdiyan, chaꞌ nchga

kichen tyi neꞌ mdoꞌo neꞌ, nchga lo chaꞌ nu
nchkwiꞌ nten chalyuu nchkwiꞌ neꞌ kanꞌ bra
kanꞌ. Nduun neꞌ nde loo seꞌen ndukwa
yka xlya tnun, nde loo seꞌen nduun nu lka
ñaꞌan tiꞌ slyaꞌ kanꞌ. Teꞌ ngaten kanꞌ lkuꞌ neꞌ,
ndukwi lkaꞌ kiñan yaꞌ neꞌ nduun neꞌ bra
kanꞌ. 10Kwen nchkwiꞌ neꞌ kanꞌ bra kanꞌ:
Kuꞌniin tnuun ꞌin Ndiose nu nka Xꞌnaan,

ndukwin neꞌ ꞌin taꞌa neꞌ, kwiꞌ nu
ndukwa lo yka xlya tnun, ti kwiꞌ Ni
kanꞌ lka Ni ndloo ꞌñaan;

kwiꞌ ngwañaꞌan nu lka ñaꞌan tiꞌ slyaꞌ kanꞌ
nduun loo la Ni ꞌñaan, ndukwin neꞌ.

11Loꞌonchgaangajlekanꞌnduunndechunꞌ
seꞌen ndukwa yka xlya tnun kanꞌ; nde
chunꞌ seꞌen nduun ꞌni kti kanꞌ, nde chunꞌ
seꞌen nduun taꞌa yu kula, la kwa ndiꞌin
angajle bra kanꞌ. Mdyisti neꞌ nde loo neꞌ
lyuubrakanꞌ, chaꞌkuꞌni tnunneꞌ ꞌinNdiose
bra kanꞌ. 12Ykwiꞌ angajle kanꞌ bra kanꞌ:
¡Ngwañaꞌan ka sikwa! Kuꞌniin tnuan ꞌin

Ndiose, suꞌwe ꞌa chkwianꞌ chaꞌ ꞌinNi,
tyaan xuꞌwe ꞌin Ni.

Chkwianꞌ chaꞌ nchga chaꞌ jlyo tiꞌ Ni, nan
ꞌin Ni lka nchga lo nan nu nsuꞌwi lo
chalyuu;

nchga lo tñan nchka ꞌin Ni kuꞌni Ni siyaꞌ ti,
ska ti Ndiose nsuꞌwi chabiyaꞌ kuꞌni
nchga tñan.

Nchga bra ja tsaa tii ꞌa chaꞌ ngwañaꞌan ka
ꞌin Ndiose Stian. Loꞌo chañi chaꞌ
ngwañaꞌan ka.

Ngwañaꞌan ykwiꞌ angajle loꞌo taꞌa bra kanꞌ.
13 Kanꞌ mnichaꞌ ska yu kula ꞌñaǎn bra

kanꞌ:
―¿Ti lka nu lkuꞌ teꞌ ngaten kwa, xkeꞌ tiiꞌ

a? ―ndukwin―. ¿La nde yaꞌ mdoꞌo nten
kwa ndijyan a?

14 ―Ja jlyo tiǎnꞌ, yu kula. Katsaaꞌ chinꞌ
ꞌñaǎn―niǐn ꞌin yu kula kanꞌ.
Nchkwiꞌ yu kula loꞌoǔn bra kanꞌ:
―Tkamdijin ti nten kwa ska nu tiꞌí tnun,

chunꞌmsñi neꞌ chaꞌ ꞌin Jesús―ndukwin yu
kula ꞌñaǎn―. Wa ngujwi nu lka ñaꞌan tiꞌ
slyaꞌ kanꞌ lo wsi chaꞌ ꞌin neꞌ kanꞌ, kanꞌ chaꞌ
wa ngwa luwi niꞌ kasiya ꞌin neꞌ, kanꞌ chaꞌ
mjwi chabiyaꞌ kuꞌneꞌ teꞌngaten. 15Kwiꞌng-
wañaꞌan, sa bra ni nduun neꞌ kanꞌ nde loo
seꞌen tnun seꞌen ndukwa Ndiose ―nduk-
win yu kula kanꞌ―, chaꞌ tsan loꞌo tla ngiꞌni
neꞌ kanꞌ tñan ꞌin Ni nde seꞌen ndiꞌin Ni.
Ndiose nu ndukwa lo yka xlya tnun kanꞌ,

kanun Ni kwiꞌ seꞌen ndiꞌin neꞌ kanꞌ, chaꞌ
ja ta Ni chabiyaꞌ chaꞌ tyukwa neꞌ kanꞌ chaꞌ
kuxi. 16 Ja kiteꞌ ꞌa tiꞌ neꞌ kanꞌ xiyaꞌ, kwiꞌ ja
kityi ꞌa tiꞌ neꞌ; ja xuwenꞌ ꞌa xaa kwan ꞌin
neꞌ kanꞌ, ja kiꞌni ꞌa kwan chunꞌ neꞌ, kwiꞌ
ja ka naꞌan ꞌa tiꞌ neꞌ chaꞌ tikeeꞌ kwan bra
kanꞌ. 17Ñaꞌansiin nu lka ñaꞌan tiꞌ slyaꞌ kanꞌ
ꞌin neꞌ kanꞌ, chaꞌ ndiꞌin Ni ti kwiꞌ seꞌen nka
Ndiose ndloo; ti kwiꞌ Ni tsaa loꞌo Ni ꞌin
neꞌ kanꞌ seꞌen kaja tyiꞌa koꞌo neꞌ chaꞌ kaja
chalyuu nu kwi ꞌin neꞌ kanꞌ bra kanꞌ. Loꞌo
ngwañaꞌan xtyi Ni tyiꞌa kiloo neꞌ kanꞌ, chaꞌ
ja kunan ꞌa neꞌ bra kanꞌ.

8
Xkuu oro numxkwan xka angajle lyuu

1 Kanꞌ nu mdaꞌa kati yaꞌ mstun nu lka
ñaꞌan tiꞌ slyaꞌ kanꞌ kiñaꞌ nu ndukwa tuꞌwa
kityi nchkunꞌ kanꞌ bra kanꞌ. Bra nu ngwa
ngwañaꞌan, tiin ti ndiꞌin nchga nan seꞌen
ndiꞌin Ndiose bra kanꞌ. 2 Kwiꞌ naꞌaǎn xa
kati angajle nu nduun tñan tloo Ndiose;
wa nda neꞌ kati kuwi chkwan ꞌin angajle
kanꞌ, chaꞌ kwaꞌa bra kanꞌ. 3 Loꞌo mdiyan
xkaangajlenundiꞌyaxkuuorondijyanbra
kanꞌ. Mdiyan angajle kanꞌ ndyaa tuun yu
tuꞌwa msaa seꞌen nskwa lomstan, ti kwiꞌ
msaa nu nduun nde loo seꞌen ndukwa yka
xlya tnun kanꞌ. Wamjwi kaꞌan ynan ꞌin yu
chaꞌ tikin yu lo msaa seꞌen ndukwa lom-
stan kanꞌ. Ti kwiꞌ bra nu nchkwiꞌ nten loꞌo
Ndiose, nchga nten nu ndiꞌin chaꞌ ꞌin loꞌo
Ndioseni, kanꞌ lkabranunchkinynankanꞌ
bra kanꞌ. 4 Lo yaꞌ angajle kanꞌ nu nduun
tloo Ndiose mdoꞌo sñii ynan nu nchkin niꞌ
xkuu kanꞌ bra kanꞌ; suꞌwamdoꞌo sñii ynan
kanꞌ ndyaa seꞌen ndiꞌin Ndiose loꞌo chaꞌ nu
nchkwiꞌ nten kanꞌ loꞌo Ni, chaꞌ ngwañaꞌan
ngiꞌni tnun nten kanꞌ ꞌin Ndiose bra kanꞌ.
5 Kwiꞌ msñi angajle xkuu kanꞌ, msuꞌwa yu
kiiꞌ ndsuwiꞌ niꞌ ran, nguun yu ꞌin xkuu
ndyaa, mdiyuu lo chalyuu bra kanꞌ. Kwen
nganen lo chalyuu, lye ꞌa nganen tiꞌyu, lye
ꞌa ndyuwi, lye ꞌamñan bra kanꞌ.

Kati kuwi chkwan kanꞌ
6 Chunꞌ ndiꞌin la kati angajle nu wa

naꞌaǎn tsan,mdyisnanndaꞌa kuwi chkwan
nu ndukwa yaꞌ bra kanꞌ.

7 Bra nu ngwaꞌa angajle nu nchka kulo
kuwi chkwan ꞌin, bra ti ngalu tyoo kee

loꞌo kiiꞌ mxtiyaaꞌ loꞌo tnen lyuu bra kanꞌ.
Sa yuꞌwe chalyuu mdyii mkin bra kanꞌ,
loꞌo ngwañaꞌan mkin sa yuꞌwe yka, mkin
ñaꞌaan kixinꞌ ngaꞌá bra kanꞌ.

8Bra nu ngwaꞌa angajle nu nchka tukwa
kuwi chkwan; bra ti ngutin skakiꞌyakwan,
ñaꞌaan ska chunꞌ kiꞌya kanꞌnchkin sa ñaꞌan
mbiꞌya lo tyiꞌa tujoꞌo. Sa yuꞌwe tyiꞌa tujoꞌo
ngwa tnen bra kanꞌ, 9 sa yuꞌwe ti nan luꞌu
nu nsuꞌwi lo tyiꞌa tujoꞌo ngujwi ran, sa
yuꞌwe nchga yka naꞌan nu ndaꞌan lo tyiꞌa
mdyii ran ngutin ran bra kanꞌ.

10Bra nu ngwaꞌa angajle nu nchka snan
kuwi chkwan, bra ti mdiyuu ska kwii ku-
lasiin tnun nu nsuꞌwi niꞌ kwan, nchkin
ran ñaꞌan tiꞌ nchkin kityee skan bra kanꞌ.
Mdiyuu kwii kulasiin kanꞌ lo tyiꞌa chku
tyukwi ñaꞌaan chalyuu. Kanꞌ chaꞌ mnuꞌun
sa yuꞌwe tyiꞌa luwi nu nsuꞌwi ñaꞌaan lo
chalyuu bra kanꞌ. 11 Kwii Kulasiin Kixinꞌ
Tlyaaꞌ naan kwii kulasiin tnun kanꞌ, chaꞌ
ngwa tlyaaꞌ sa yuꞌwe tyiꞌa nu ndiꞌyo nten.
Kaꞌan ꞌa nten ngujwi chunꞌ yiꞌo neꞌ tyiꞌa
kanꞌ, chaꞌ tlyaaꞌ ꞌa tyiꞌa kanꞌ bra kanꞌ.

12Branungwaꞌaangajle nunchka jakwa
kuwi chkwan, kanꞌ mnuꞌun nchga xaa
tnun nu nsuꞌwi niꞌ kwan, sa yuꞌwe ti ran
ndyuwiꞌ ran bra kanꞌ; loꞌo xaa kwichaa,
loꞌoxaakoꞌ, loꞌoxaakwii kulasiin, sa yuꞌwe
xaa ndyuwiꞌ bra kanꞌ. Sa jluꞌwe tsan, sa
jluꞌwe tla, ja yuꞌwi ꞌa xaa bra kanꞌ.

13 Loꞌo naꞌaǎn seꞌen ndukwi ska anga-
jle jluꞌwe niꞌ kwan, ñaꞌan tiꞌ la kwiꞌya ng-
wañaꞌan ñaꞌan angajle kanꞌ. Ynaǎn chaꞌ
kwen ꞌamsiꞌya:
―¡Tꞌnan ꞌawanbranukwaꞌa xnananga-

jle kanꞌ kuwi chkwan ꞌin chunꞌ ndiꞌin la ti
chinꞌ; tꞌnan ꞌa nchga nten nu ti nganun lo
chalyuuxanukanenranbrakanꞌ! ―nduk-
win angajle kanꞌ.

9
1 Chunꞌ ndiꞌin la ngwaꞌa angajle nu

nchka kiꞌyu kuwi chkwan; bra ti naꞌaǎn
mbiꞌya ska nu kuxi lo chalyuu bra kanꞌ. Ni
siyawangwayu skanunkandlooniꞌkwan
nu ngwa sꞌni, mdiyuu yu lyuu bra kanꞌ, sa
ñaꞌan ndiyuu ska kwii kulasiin. Wa mjwi
yaꞌ naꞌan ꞌin yu chaꞌ slaa yu tuꞌwa tiyu kiꞌñi
seꞌen ndiꞌin nchga kuneꞌ xaꞌan bra kanꞌ.
2 Mslaa yu tuꞌwa tiyu kanꞌ, kaꞌan ꞌa sñii

ndyoꞌo bra kanꞌ; ñaꞌan tiꞌ ska horno tnun,
ngwañaꞌanndyoꞌo sñii kanꞌbra kanꞌ. Ngwa
tla ni siya ndiꞌya kwan bra kanꞌ, ngwa tla
lo kwichaa siꞌya sñii nu ndyoꞌo tuꞌwa tiyu
kanꞌ bra kanꞌ. 3Laja sñii kanꞌndyoꞌo tukwa
ska ta kwityinꞌ nu kaꞌan ꞌa, mbiꞌya iꞌ lyuu
bra kanꞌ. Nsuꞌwi chabiyaꞌ ꞌin iꞌ kuꞌni tlá iꞌ,
ñaꞌan tiꞌ tlá seꞌeen bra kanꞌ. 4 Loꞌo ja mjwi
chabiyaꞌ ꞌin iꞌ kuꞌni ñuꞌun iꞌ kixinꞌ ngaꞌá,
loꞌo ja kuꞌni ñuꞌun iꞌ yka. Ja ska nan nu
yta nten ka kuꞌni ñuꞌun iꞌ ꞌin ran; ska ti
chabiyaꞌmjwi ꞌin iꞌ chaꞌ ta iꞌ nu tiꞌí ꞌin nten
nu ja ndukwa biyaꞌ ꞌin Ndiose chkan neꞌ
brakanꞌ, chaꞌkuxi ꞌaneꞌkanꞌ. 5Loꞌo jamjwi
chabiyaꞌ ꞌin iꞌ kujwi iꞌ ꞌin nten kanꞌ, ska ti
chaꞌ lye ꞌa ta iꞌ nu tiꞌí ꞌin neꞌ sa kiꞌyu koꞌ ti;
sa ñaꞌan nu nchku seꞌen ꞌñaan, ngwañaꞌan
lye ꞌa ta kwityinꞌkanꞌnu tiꞌí ꞌin neꞌbra kanꞌ.
6Sayaꞌkiꞌyukoꞌ ti, tsaanaanntenni ji ñaꞌan
ka ꞌin neꞌ chaꞌ kaja neꞌ, loꞌo ja tyija lyo chaꞌ
kanꞌ ꞌin neꞌ bra kanꞌ; nchka tiꞌ neꞌ chaꞌ kaja
neꞌ, loꞌo ti ji ꞌa tiyabrachaꞌkajaneꞌbrakanꞌ.

7 Kwityinꞌ kanꞌ ni, wa lka ngwa suꞌwe iꞌ
loꞌo taꞌa iꞌ chaꞌ xuun iꞌ loꞌo nten, ñaꞌan tiꞌ
kwiyu nu wa lka nduun chaꞌ tsaa kusuun.
Ska sneꞌ chkwan xaa ndukwa ke iꞌ, ñaꞌan tiꞌ
sneꞌorongwañaꞌanñaꞌan; tloo iꞌni, ñaꞌan tiꞌ
tloo nten ngwañaꞌan ñaꞌan tloo iꞌ kanꞌ bra
kanꞌ. 8Ñaꞌan tiꞌ kichanꞌ ke ska nu kunaꞌan,
ngwañaꞌanñaꞌankichanꞌke iꞌ; ñaꞌan tiꞌ liꞌya
kwichi, ngwañaꞌan ñaꞌan liꞌya iꞌ bra kanꞌ.
9Loꞌowanchkunꞌñaꞌaan lo tiye iꞌ loꞌo ska lo
chkwan. Lye ꞌa nganen jlyuꞌwe iꞌ ndukwi
iꞌ, sa ñaꞌan nganen kwiyu nu ndujwakii
karreta nu ndaꞌan kusuun. 10Loꞌo ndukwa
jyeꞌen iꞌ sa ñaꞌan ndukwa jyeꞌen seꞌen; ti
kwiꞌ ti chaꞌ, ndukwa mtsuꞌ lo jyeꞌen iꞌ, chaꞌ
loꞌo jyeꞌen iꞌ ta iꞌ nu tiꞌí ꞌin nten chalyuu sa
yaꞌ kiꞌyu koꞌ ti bra kanꞌ. 11Ndiya nunkand-
loo ꞌinkwityinꞌkanꞌ, kwiꞌnundukwandloo
la niꞌ tiyu kiꞌñi kanꞌ; Abadón naan nu kanꞌ
chaꞌ nu nchkwiꞌ neꞌ judío, loꞌo ngwañaꞌan
Apolión naan nu kanꞌ chaꞌ nu nchkwiꞌ neꞌ
griego, nu nchka tiꞌ chkwiꞌ chaꞌtñan ꞌñaan:
ykwiꞌ nu ngiꞌni ñuꞌun chalyuu.

12Wa mdyii ska chaꞌ kuxi nu ka lo cha-
lyuu. Ti ji tyoꞌo tukwa tyukwa chaꞌ kuxi nu
ka nde loo la bra kanꞌ.

13 Ngwaꞌa angajle nu nchka skwa kuwi
chkwan bra kanꞌ. Kanꞌ ynaǎn ykwiꞌ ska
nten la seꞌen ndukwa msaa oro nu tnun,

nu ndukwa tloo Ndiose. Taꞌa jakwa
nskan msaa kanꞌ nganen nchkwiꞌ yu kanꞌ,
14 nchkwiꞌ yu loꞌo angajle nu nchka skwa
nu nsuꞌwi kuwi chkwan yaꞌ bra kanꞌ:
―Kulaa wan ꞌin taꞌa jakwa angajle nu

ndiꞌin nchkanꞌ la tuꞌwa saꞌan tnun, saꞌan
chku Eufrates kanꞌ bra kanꞌ―ndukwin.

15 Ngwañaꞌan ngwa bra kanꞌ. Xa wa
mdoꞌo laa taꞌa jakwa angajle kanꞌ, bra ti
mdoꞌondyaa chaꞌ kujwi ꞌin, ni siya ja ndiya
sa jluꞌwe nten nu nsuꞌwi ñaꞌaan chalyuu
bra kanꞌ. Wa lka nduun angajle kanꞌ chaꞌ
kujwi ꞌin nten bra nu tiya bra, bra nu tiya
ti kwiꞌ tsan, bra nu tiya ti kwiꞌ koꞌ, bra nu
tiya ti kwiꞌ yijan chaꞌ kuꞌni Ni tñan kanꞌ bra
kanꞌ. 16 Loꞌo ngwañaꞌan, ynaǎn ni sa ñaꞌan
nkwa taꞌa sndarunundukwa chunꞌ kwiyu,
taꞌandaꞌankusuun loꞌo jakwaangajlekanꞌ;
kanꞌ lka tukwa siyentumiyun sndaru kanꞌ
bra kanꞌ.

17 Ti kwiꞌ laja nchkwiꞌ slaǎn, naꞌaǎn taꞌa
kwiyu kanꞌ, loꞌo naꞌaǎn ti ka nu ndukwa
chunꞌ iꞌ bra kanꞌ. Ñaꞌan tiꞌ kiiꞌ, chaꞌ ngaꞌá
kutsi kuxiꞌ kolo ran, ngwañaꞌan ñaꞌan chk-
wannunchkunꞌñaꞌaan lo tiye neꞌ bra kanꞌ.
Ñaꞌan tiꞌ ke kwichi, ngwañaꞌan ñaꞌan ke
kwiyukanꞌbrakanꞌ. Kwiꞌ tu tuꞌwa iꞌndyoꞌo
kiiꞌ loꞌo sñii ngwa ti ñaꞌan, loꞌo sñii kutsi nu
chen ꞌa ñaꞌan tyiꞌi ndyoꞌo bra kanꞌ. 18 Ja
ndiya sa jluꞌwe nten chalyuu nu ngujwi
siꞌya taꞌa snan kicha nu ndyoꞌo tu tuꞌwa
kwiyu kanꞌ; wa ndiya kicha nu mxnun kiiꞌ
kanꞌ, wa ndiya kicha nu mxnun sñii kanꞌ,
wa ndiya kicha nu mxnun sñii kutsi nu
chen ꞌa ñaꞌan tyiꞌi kanꞌ bra kanꞌ. 19Nde tu
tuꞌwa iꞌ, kwiꞌ lo jyeꞌen iꞌ, nde kwa ndyiji
jwersa ꞌin iꞌ chaꞌ kuꞌni iꞌ chaꞌ kuxi kanꞌ; ka
ꞌin iꞌ ta iꞌ nu tiꞌí ꞌin nten loꞌo jyeꞌen iꞌ, chaꞌ
ndukwa mtsuꞌ lo jyeꞌen iꞌ; loꞌo ke iꞌ loꞌo
jyeꞌen iꞌ, ñaꞌan tiꞌ ke kunan ngwañaꞌan lka
ke iꞌ bra kanꞌ.

20 Loꞌo ti ngiꞌni nten chaꞌ kuxi, ti kwiꞌ
nten nu ja ngujwi loꞌo kicha kanꞌ; ja xlya
neꞌ kulaa yaꞌ neꞌ chaꞌ kuxi nu ngiꞌni neꞌ
bra kanꞌ. Ti ngiꞌni tnun neꞌ ꞌin kwiꞌin kuxi
loꞌo nkwin joꞌo nu ndyaꞌ loꞌo oro, nu ndyaꞌ
loꞌo plata, nu ndyaꞌ loꞌo chkwan kutsi, nu
ndyaꞌ loꞌo kee, nu ndyaꞌ loꞌo yka bra kanꞌ; ti
ngiꞌni tnun neꞌ ꞌin joꞌo kwityinꞌ nu ja nchka
ñaꞌan ꞌñaan, kwiꞌ joꞌo kuꞌun nu ja nnan chaꞌ
nchkwianꞌ, kwiꞌ joꞌonu ja nchka tyaꞌan bra

kanꞌ. 21 Kwiꞌ ngwañaꞌan, ja xlya neꞌ kuꞌni
tyiineꞌ chaꞌndujwineꞌ ꞌin taꞌantenneꞌ, kwiꞌ
ja mdyii chaꞌ ngiꞌni taꞌá neꞌ ꞌin taꞌa nten
neꞌ, kwiꞌ ja mdyii chaꞌ ngiꞌni neꞌ chaꞌ chen
ñaꞌan loꞌo xka nu kunaꞌan, kwiꞌ ja mdyii
chaꞌ ngiꞌni neꞌ kunan bra kanꞌ.

10
Angajle ꞌin Ndiose nu ndiꞌya kityi xuwe

1 Chunꞌ ndiꞌin la naꞌaǎn nduun xka an-
gajle nu wa mdoꞌo seꞌen ndiꞌin Ndiose niꞌ
kwan, mbiꞌya lo chalyuu bra kanꞌ; nan
wa mxiin ska ko ñaꞌaan chunꞌ bra kanꞌ;
nchga tñan nchka ꞌin angajle kanꞌ. Ndukwi
kunan taa ke, loꞌo xaa ꞌa tloo ñaꞌan tiꞌ xaa
kwichaa; kwiꞌ ngwañaꞌan, tijyan kiyaꞌ loꞌo
tijyanndanangajle kanꞌ, lye ꞌandyuꞌwixaa
sa ñaꞌan lka bra nu ndyituun kiiꞌ. 2 Yaꞌ
angajle kanꞌ ndukwa ska kityi xuwe nuwa
ngalaa. Loꞌo kiyaꞌ laꞌa seꞌen kwin mduun
lo tyiꞌa tujoꞌo, kiyaꞌ laꞌa seꞌen ka mduun lo
yuuwtyi brakanꞌ. 3Loꞌokwen ꞌamsiꞌyaan-
gajle kanꞌ, ñaꞌan tiꞌ nsiꞌya kwichi bra kanꞌ;
xa wa msiꞌya angajle kanꞌ, lye ꞌa nganen
tiꞌyu bra kanꞌ. Nganen nda tyiꞌi taꞌa kati
tiꞌyu nu nsuꞌwi chalyuu bra kanꞌ. 4 Xa wa
mdyii ynen tiꞌyukanꞌ, chaꞌwakwaꞌaǎn tiǎn
chaꞌ nu ykwiꞌ tiꞌyu kanꞌ, ti kwiꞌ bra kanꞌ
ynaǎn ykwiꞌ ska nu ndukwa seꞌen ndiꞌin
Ndiose, kanꞌ nu nchkwiꞌ loꞌoǔn bra kanꞌ:
―Suꞌwaa kutsiiꞌ chaꞌ nu wa ykwiꞌ taꞌa

kati tiꞌyu kwa ―ndukwin Ni ꞌñaǎn―. Ja
kwaꞌaan chaꞌ kwa lo kityi.

5 Kwiꞌ ñaꞌan bra mskwen kwan angajle
kanꞌ yaꞌ laꞌa seꞌen kwin, ti kwiꞌ angajle nu
naꞌaǎn nduun lo tyiꞌa tujoꞌo, nu nduun lo
yuu wtyi bra kanꞌ. 6 Ykwiꞌ angajle kanꞌ
loꞌoǔn bra kanꞌ:
―Chabiyaꞌ ꞌin Ndiose nu ja tsaa tii ꞌa

chaꞌ ꞌin chkwiǐnꞌ chaꞌ re―ndukwinangajle
kanꞌ―. Ti kwiꞌ Ndiose lka nu ngwiñan
nchga nan nu nsuꞌwi niꞌ kwan, ti kwiꞌ Ni
ngwiñan Ni nchga nan nu nsuꞌwi lo cha-
lyuu, ti kwiꞌ Ni ngwiñan Ni nchga nan nu
nsuꞌwi lo tyiꞌa tujoꞌo. Ja chan lye tyaan Ni
xiyaꞌ chaꞌ kuꞌni biyaꞌ Ni ꞌin nten chalyuu
bra kanꞌ. 7 Bra nu tyisnan kwaꞌa angajle
nu nchka kati kuwi chkwan, bra ti tyisnan
kuꞌni Ndiose nchga tñan nu wa ytsaꞌ Ni ꞌin
ayman kula nu ykwiꞌ chaꞌ ꞌin Ni loꞌo nten
nu ngwa sꞌni bra kanꞌ. Nu ngwa sꞌni xkwiꞌ

yuꞌwi nchkunꞌ chaꞌ kanꞌ, loꞌo ni, kwen ꞌa
kanen chaꞌ kanꞌ.

8Xka tuꞌwa nganen nchkwiꞌ nu ndukwa
seꞌen ndiꞌin Ndiose kanꞌ, kwiꞌ nu nchkwiꞌ
loꞌoǔn xiyaꞌ bra kanꞌ:
―Yaa xñii kityi xuwe nu wa ngalaa nu

ndukwa yaꞌ angajle nu nduun tujoꞌo nu
nduun chalyuu kanꞌ bra kanꞌ.

9 Kanꞌ chaꞌ yiꞌaǎn seꞌen nduun angajle
kanꞌ, niǐn ꞌin chaꞌ ta kityi xuwe kanꞌ ꞌñaǎn
bra kanꞌ.
―Yaa loꞌoo ꞌin kityi re ―ndukwin―.

Chkwiiꞌ jii lo kityi re, chaꞌ ka biyaꞌ suꞌwe
tiiꞌ chaꞌ nchkwiꞌ ran bra kanꞌ, ñaꞌan tiꞌ si
wa ykuu ꞌin ran; nuꞌwin ka xiꞌin tiiꞌ, ni siya
suꞌwe ꞌa ka tiyee bra nu ñaꞌaan ꞌin ran ti
kulo bra kanꞌ.

10Kwiꞌmsñiǐn kityi xuwe nu ndukwa yaꞌ
angajle kanꞌ, ykwiǐnꞌ lo kityi kanꞌ bra kanꞌ.
Loꞌo xa nu naꞌaǎn ꞌin ran, suꞌwe ꞌa ngwa
tiyeěn bra kanꞌ, sa ñaꞌan lka xa nu kuan
kwiñaꞌ kwitun chaꞌ xi ꞌa ran; chunꞌ ndiꞌin
la, xa wa ngwa biyaꞌ tiǎnꞌ sa ñaꞌan chaꞌ
ndukwa kwa, xiꞌin ꞌa ngwa tiyeěn bra kanꞌ.
11Loꞌo ykwiꞌ angajle loꞌoǔn xiyaꞌ:
―Ti ndiꞌin chaꞌ chkwiiꞌ chaꞌ re loꞌo nten

chalyuu xiyaꞌ, nchga chaꞌ nu nchka tiꞌ
Ndiose chkwiꞌ chaꞌ ꞌin nchga lo nten cha-
lyuu, ni siya chaꞌ ꞌin nten nu nka ndloo, ni
siya chaꞌ ꞌin nten tyukwi ñaꞌaan chalyuu
la seꞌen ndiꞌin nten; ni siya chaꞌ ꞌin nten
nu nchkwiꞌ nchga lo chaꞌ nu nchkwiꞌ nten
chalyuu, nuꞌwinndiꞌin chaꞌ chkwiiꞌ loꞌo neꞌ
kwa bra kanꞌ.

11
Tukwa nten nu nduun lo chalyuu chaꞌ

chkwiꞌ chaꞌ ꞌin Ndiose
1 Chunꞌ ndiꞌin la mda Ndiose ska yka

kulaa nu ñi ꞌa ꞌñaǎn, chaꞌ suꞌwa biyaǎnꞌ loꞌo
ran. YkwiꞌNi loꞌoǔn bra kanꞌ:
―Suꞌwaa biyaaꞌ lyaa niꞌ lyaa nu suꞌwe ꞌa

ñaꞌan ꞌin Ndiose; kwiꞌ ngwañaꞌan, suꞌwaa
biyaaꞌ lo msaa seꞌen ndukwa lomstan nu
nxtya nten chaꞌ ꞌñaǎn bra kanꞌ. Lkwaa lyaa
ni sa ñaꞌan kwa nten nu ndiꞌin nde kwa
nu chañi chaꞌ ngiꞌni tnun ꞌñaǎn nu lkaǎn
Ndiose ꞌin neꞌ bra kanꞌ. 2 Loꞌo ja suꞌwa
biyaaꞌ nde chunꞌ laa tnun kanꞌ, chaꞌ lka
ran chaꞌ ꞌin xka ta nten nu ja nnan chaꞌ
ꞌñaǎn, chaꞌ naꞌ lkaǎn Ndiose siyaꞌ ti bra
kanꞌ. Chen ꞌa ñaꞌan ngiꞌni neꞌ kanꞌ bra nu

ndiꞌin neꞌ kichen tnun nu ndiꞌin chaꞌ ꞌñaǎn
bra kanꞌ. Tuꞌwa ndukwa tukwa koꞌ tyiꞌin
neꞌ kanꞌ la kwa bra kanꞌ, 3 loꞌo suꞌwaǎn
tukwa nten ndijyan lo chalyuu nu chkwiꞌ
nchga chaꞌnunka tiyeěn chkwiǐnꞌ loꞌonten
bra kanꞌ. Taꞌa tyukwaa neꞌ kanꞌ tyituun
neꞌ jluꞌwe kichen kanꞌ bra kanꞌ―ndukwin
Ni ꞌñaǎn―, bra nu taꞌa tii tyukwa siyentu
nsuꞌwi snan yla tsan tyuun neꞌ kanꞌ bra
kanꞌ. Tyukwi tyempukanꞌ kuꞌneꞌ teꞌngata,
chaꞌ tnun ꞌa chaꞌ nu chkwiꞌ neꞌ loꞌo nten, sa
ñaꞌan nu kuꞌniǐn nde loo la bra kanꞌ.

4Nu nduun taꞌa tyukwaa neꞌ kanꞌ lo cha-
lyuu ni, nduun neꞌ chabiyaꞌ ꞌin Ndiose nu
nka ndloo tyukwi ñaꞌaan chalyuu; Ndiose
msuꞌwa ꞌin neꞌ kanꞌ, chaꞌ chkwiꞌ neꞌ nchga
chaꞌ nu nka tiye Ni chaꞌ chkwiꞌ Ni loꞌo
nten bra kanꞌ. Ka neꞌ kanꞌ ñaꞌan tiꞌ tukwa
yka olivo, kwiꞌ ngwañaꞌan ka neꞌ ñaꞌan tiꞌ
tukwa kandlyeru bra kanꞌ. (Suꞌwe ꞌa sete
nu nsuꞌwi mta olivo, chaꞌ skin niꞌ kand-
lyeru.) 5 Bra nu nchka tiꞌ nten chalyuu
kuꞌni chaꞌ kuxi loꞌo tyukwaa neꞌ kanꞌ, ndse
ti kalu kiiꞌ tuꞌwa neꞌ, kwiꞌ tiꞌí ꞌa xuwenꞌ ꞌin
neꞌ kuxi kanꞌ; tyii neꞌ kuxi kuꞌni ñuꞌun ran
ꞌin neꞌ bra kanꞌ. Ngwañaꞌan kaja nchga
nten nu kuꞌni chaꞌ kuxi loꞌo neꞌ kanꞌ bra
kanꞌ. 6 Wa nsuꞌwi chabiyaꞌ ꞌin neꞌ nu
nduun kanꞌ, chaꞌ ja ta neꞌ chabiyaꞌ kiꞌya
tyoo tyukwi tyempu nu chkwiꞌ neꞌ chaꞌ ꞌin
Ndiose loꞌo nten bra kanꞌ; kwiꞌ ngwañaꞌan,
nsuꞌwi chabiyaꞌ ꞌin neꞌ chaꞌ kuꞌni ñuꞌun
neꞌ nchga seꞌen ndyukwa tyiꞌa chaꞌ chka
ran tnen; kwiꞌ ngwañaꞌan, ka ꞌin neꞌ ta neꞌ
nchga lo kicha nu tyijanꞌ ꞌin nten chalyuu,
ñaꞌan bra nu nchka tiꞌ neꞌ chaꞌ ka tiꞌí nten
bra kanꞌ. 7 Bra nu tyii tñan nu kuꞌni tyuk-
waa neꞌ lo chalyuu, bra ti tyisnan ꞌni xaꞌan
nu nsuꞌwi tiyu kiꞌñi kanꞌ, xuun iꞌ loꞌo taꞌa
tyukwaa nten nu nduun kanꞌ bra kanꞌ; loꞌo
tyijin lyo iꞌ ꞌin neꞌ kanꞌ, kwiꞌ kujwi iꞌ ꞌin neꞌ
bra kanꞌ. 8Kanun tyukwaa jyoꞌo kanꞌ seꞌen
nsu neꞌ ngujwi neꞌ tuꞌwa lo kiyaꞌ kichen
tnun kanꞌ, ti kwiꞌ kichen seꞌen mstya nten
ꞌin Xꞌnaan lo wsi bra kanꞌ. Xaꞌan ꞌa neꞌ
kichen kanꞌ, kanꞌ chaꞌ nsuꞌwi ska chaꞌ nu
nchkwiꞌ nten chaꞌ ꞌin neꞌ kwa, chaꞌ sa ñaꞌan
ngwa neꞌ kichen Sodoma nu ngwa sꞌni,
kwiꞌ sa ñaꞌan ngwa neꞌ kichen Egipto nu
ngwa sꞌni, kwiꞌ ngwañaꞌan lka neꞌ kichen
tnun kanꞌ ni. 9Chunꞌ ndiꞌin la ndijyan nten
tyukwi ñaꞌaan chalyuu la seꞌen nsu jyoꞌo

kanꞌ. Tyukwi snan tsan jluꞌwe ndijyan
nchga lo nten chalyuu, ni siya nten nu
ndyoꞌo nchga kichen tyi neꞌ, ni siya nten
nu nchkwiꞌ nchga lo chaꞌ nu nchkwiꞌ nten
chalyuu; ndijyan naꞌan neꞌ ꞌin ayman kanꞌ
seꞌen nsu neꞌ. Loꞌo ja ta neꞌ chabiyaꞌ katsiꞌ
ayman kanꞌ bra kanꞌ. 10 Ndiya ꞌa tiꞌ nten
chalyuu chaꞌwa ngujwi taꞌa tyukwaa nten
numduun kanꞌ, kanꞌ chaꞌ kuꞌni neꞌ taꞌa bra
kanꞌ. Taꞌa ti ta neꞌ xuꞌwe tsaa seꞌen ndiꞌin
taꞌa neꞌ, chaꞌ ndiya ꞌa tiꞌ neꞌ bra kanꞌ. Kaꞌan
ꞌa nu tiꞌí ndijin nten chalyuu chunꞌ nu taꞌa
tyukwaa jyoꞌo kanꞌ, ndukwin neꞌ bra kanꞌ.
11Xawamdaꞌa snan tsan jluꞌwe kanꞌ, xiyaꞌ
yꞌniNdiose chaꞌngala tyiꞌi niꞌkasiya ꞌin taꞌa
tyukwaa jyoꞌo kanꞌ; xiyaꞌ ndyaa tukwi neꞌ
bra kanꞌ. Ytsen ꞌa nchga nten chalyuu nu
wa naꞌan sa ñaꞌan ngwa ꞌin neꞌ kanꞌ, chaꞌ
wa ndyuꞌu neꞌ xiyaꞌ bra kanꞌ. 12Kanꞌ ynan
taꞌa tyukwaa neꞌ kanꞌ mdoꞌo tyiꞌi ska nu
msiꞌya ꞌin neꞌ la seꞌen ndiꞌin Ndiose nde niꞌ
kwan bra kanꞌ:
―Xkwen lya wan nde niꞌ kwan re

―ndukwin Ni.
Kwiꞌ ñaꞌan bra nu naꞌan nten nu nx-

uun loꞌo ꞌin neꞌ ꞌin neꞌ kanꞌ, kanꞌ mdoꞌo
neꞌ ndyaa neꞌ nde niꞌ kwan; laja koo ti
ndyaa neꞌ bra kanꞌ. 13 Ti kwiꞌ bra kanꞌ
lye ꞌa mñan; seꞌen ngwa tii bariyu kichen
nu ngwa xkanꞌ, ñaꞌaan ska bariyu mdyii
ngutin bra kanꞌ. Kati mi nten ngujwi chaꞌ
numñan bra kanꞌ. Lye ꞌa ytsen xka ta nten
nu nganun bra kanꞌ, ytsen ꞌa neꞌ ꞌin Ndiose
nu ndiꞌin niꞌ kwan, chaꞌ nchka ꞌin Ni kuꞌni
Ni chaꞌ tnun ꞌa nu ngwañaꞌan; loꞌo nduwe
ꞌa tiꞌ neꞌ chaꞌ yꞌni Ni ngwañaꞌan bra kanꞌ.

14 Wa mdyii tukwa ta chaꞌ kuxi yan lo
chalyuu, loꞌo ni, wa ndijyan chaꞌ ka xka
chaꞌ kuxi lo chalyuu.

Xka yaꞌ ti nganen kuwi chkwan
15 Wa lka kati yaꞌ ynen ngwaꞌa angajle

kuwi chkwan. Kwiꞌ tyun ꞌa nu nganen
nchkwiꞌ nde niꞌ kwan bra kanꞌ, kwiꞌ nu
nchkwiꞌ chaꞌ re:
Sa bra ni nganun tsaa chaꞌ ꞌin nu nka

Xꞌnaan, kwiꞌ ngwañaꞌan chaꞌ ꞌin
Krixtu, chaꞌ ka Ni ndloo tyukwi
ñaꞌaan chalyuu, ndukwin Ni kanꞌ.

Loꞌo ni, ja tsaa tii ꞌa chaꞌ kulo Ni tñan lo
chalyuu bra kanꞌ.

16Kwiꞌngwañaꞌan, yꞌni tnunyukula kanꞌ
ꞌin Ndiose, kala ndukwa jakwa yu kula nu
ndukwa lo yka xlya seꞌen ndukwa Ndiose;
mdyisti neꞌ nde tloo neꞌ lyuu chaꞌ kuꞌni
tnun neꞌ ꞌin Ni bra kanꞌ. 17 Nde ñaꞌan
nchkwiꞌ yu kula kanꞌ bra kanꞌ:
Ndiose Xꞌnan ba, ndukwin neꞌ, wa nchka

ꞌiin kuꞌnii nchga tñan.
Nuꞌwin luꞌuu ni, ti kwiꞌ ti luꞌuu nu ngwa ti

kulo, kwiꞌ ngwañaꞌan ti luꞌuu la nde
loo la. Ja siyaꞌ tsaa tii chaꞌ nu luꞌuu.

Tya ba xuꞌwe ꞌiin chaꞌwamdyisnan ngiꞌnii
kaꞌan ꞌa tñan tnun lo chalyuu re, kwiꞌ
nduwe ꞌa tiꞌ ba chaꞌ nuꞌwin mdyis-
nan nkaa ndloo.

18Lye ꞌamsinꞌ tiꞌxka tantennu jannanchaꞌ
nchkwiiꞌ, chaꞌwa tiya ti bra chaꞌ taa
nuꞌwin nu tiꞌí ꞌin neꞌ kanꞌ, chaꞌ kuꞌnii
biyaaꞌ ꞌin nchga ayman.

Kwiꞌ ñaꞌan bra ta nuꞌwin xuꞌwe ꞌin nten nu
ngiꞌni tñan ꞌiin, chaꞌ nuꞌwin nguloo
tñan ꞌin neꞌ chaꞌ chkwiꞌ neꞌ chaꞌ ꞌiin
lo chalyuu;

kwiꞌ ngwañaꞌan ta nuꞌwin xuꞌwe ꞌin nten
nu kunan chaꞌ nchkwiiꞌ, ni siya nten
kuneꞌ, ni siya nten kula.

Wa ndiya bra chaꞌ kuꞌnii ñuꞌuun ꞌin nten
nu wa yꞌni ñuꞌun ꞌin nten chalyuu,
ndukwin neꞌ.

19 Loꞌo naꞌaǎn seꞌen ndukwa laa tnun
ꞌin Ndiose nde niꞌ kwan, naꞌaǎn la niꞌ
lyaa seꞌen ndukwa tñaꞌ kti, seꞌen ndukwa
Ndiose la seꞌen ndiꞌin nten ꞌin Ni nu ngwa
ti sꞌni. Bra kanꞌ lye ꞌa nganen lo chalyuu,
lye ꞌa ndyuwi, kwiꞌ lye ꞌa nganen tiꞌyu; kwiꞌ
lye mñan, loꞌo ngwañaꞌan tlyaa ꞌa tyoo kee
ngwiꞌya bra kanꞌ.

12
Tlá ꞌa kunan tnun ꞌin ska nu kunaꞌan

1 Chunꞌ ndiꞌin la ndyoꞌo tukwa ska biyaꞌ
nde niꞌ kwan, nu nda Ndiose chaꞌ kitsaꞌ
Ni ꞌñaan, sa ñaꞌan ka ska chaꞌ lo chalyuu
nde loo la; biyaꞌ kanꞌ lka ska nu kunaꞌan
nu lkuꞌ teꞌ nu xaa ꞌa. Sa ñaꞌan nu luwi ꞌa
xaa kwan, kwiꞌ ngwañaꞌan ñaꞌan teꞌ lkuꞌ
nu kunaꞌan kanꞌ. Loꞌo mduun nu kunaꞌan
kanꞌ chunꞌ koꞌ bra kanꞌ. Tii tyukwa kwii
kulasiinndukwakenukunaꞌankanꞌ; ñaꞌan
tiꞌ ska sneꞌ, ngwañaꞌan ndukwa ran bra
kanꞌ. 2Wandiꞌin chaꞌ tyiꞌin sñiꞌ nu kunaꞌan
kanꞌ, loꞌo tiꞌí ꞌa ꞌin, msiꞌya ꞌa chaꞌ wa ndla

ti kala sñiꞌ. 3 Sa bra ti ndyoꞌo tukwa xka
biyaꞌ niꞌ kwan bra kanꞌ; ska kunan ngaꞌa
nu tnun ꞌa lka iꞌ, loꞌo ndiya kati ke iꞌ.
Kwiꞌ ngwañaꞌan, ndukwa ska sneꞌ oro taꞌa
kati ke iꞌ kanꞌ, loꞌo ndiya tii yka ke iꞌ bra
kanꞌ. 4Mjiꞌin jyeꞌen iꞌ ꞌin kwii kulasiin nu
ndukwi niꞌ kwan bra kanꞌ; mslu iꞌ ñaꞌaan
ska yuꞌwe nchga kwii kulasiin kanꞌ, ngalu
ran lo chalyuu bra kanꞌ. Kwiꞌ mdyituun
kunan kanꞌ tloo nu kunaꞌan nu wa kala ti
sñiꞌ kanꞌ; bra nu wa ngala kuwiꞌ, bra ti ku
kunan ꞌin kuwiꞌ kanꞌ, nka tiye iꞌ bra kanꞌ.
5Ngula ska kuwiꞌ kiꞌyu ꞌin nu kunaꞌan kanꞌ
bra kanꞌ. Wa mdiyan yu lo chalyuu, chaꞌ
ñi ꞌa kulo yu tñan ꞌin nchga nten chalyuu
bra kanꞌ. Loꞌo bra ti ngwiꞌya Ndiose ꞌin
sñiꞌ nu kunaꞌan kanꞌ, ndyaa loꞌo Ni ꞌin yu
la seꞌen tnun seꞌen nka Ndiose ndloo bra
kanꞌ. 6 Loꞌo msnan nu kunaꞌan ndyaa niꞌ
kixinꞌ seꞌen tyiꞌin ska ti brakanꞌ; wa lkayꞌni
xuꞌwe Ndiose ska seꞌen tyiꞌin nu kunaꞌan
kanꞌ, seꞌen ñaꞌansiin Ni ꞌin, la kwa kanun
nu kunaꞌan kanꞌ tii tyukwa siyentu nsuꞌwi
snan yla tsan bra kanꞌ.

7 Chunꞌ ndiꞌin la mdyisnan chaꞌ kusuun
la seꞌen nkaNdiose ndloo bra kanꞌ. Mduun
Kee nu nka xꞌnan angajle ꞌin Ndiose,
mduun loꞌo angajle nu lka sndaru ꞌin;
kwiꞌ ngwañaꞌan, mduun kunan tnun loꞌo
sndaru ꞌin iꞌ bra kanꞌ. Lye ꞌa msuun taꞌa
angajle bra kanꞌ. 8 Loꞌo wa mdijin lyo Kee
ꞌin kunan kanꞌ, kanꞌ chaꞌ ja ngwa ꞌin iꞌ
kanun iꞌ seꞌen ndiꞌin Ndiose loꞌo angajle
ꞌin Ni bra kanꞌ; 9wa ngulo Ni ꞌin angajle nu
mduun chaꞌ ꞌin kunan kanꞌ bra kanꞌ. Sꞌni
ndaꞌan kunan kanꞌ lo chalyuu re, ti kwiꞌ
kuneꞌ xaꞌan lka nu kunan kanꞌ; kwiꞌ nu
naan Satanás. Xkwiꞌ nan nñi lyoꞌo yu ꞌin
nten tyukwi ñaꞌaan chalyuu bra kanꞌ. Nan
wanguloNdiose ꞌinkunankanꞌ loꞌosndaru
ꞌin iꞌ nu ngwa sꞌni, mdiyan iꞌ lo chalyuu re
bra kanꞌ.

10Chunꞌ ndiꞌin la kwen ꞌa ynen ykwiꞌ ska
nten nde niꞌ kwan:
―La ni ka ñaꞌaan sa ñaꞌan ndlaa Ndiose

ꞌin nten chalyuu yaꞌ kuneꞌ xaꞌan ―nduk-
win nu ykwiꞌ kanꞌ―. Ngula ꞌa tñan ngiꞌni
Ni lo chalyuu, kanꞌ chaꞌ nka Ni ndloo la ni,
loꞌongwañaꞌanwandiyabrachaꞌkaKrixtu
ndloo ñaꞌaan chalyuu bra kanꞌ. Nu ngwa
sꞌni lamduun kuneꞌ xaꞌan tlooNdiose, chaꞌ
tsan loꞌo tla xtya yu kiꞌya chunꞌ nten taꞌa

msñian chaꞌ ꞌin Jesús bra kanꞌ; loꞌo ni, wa
ngulo Ni ꞌin kuneꞌ xaꞌan seꞌen ndiꞌin Ni bra
kanꞌ. 11 Taꞌa msñian chaꞌ ꞌin Jesús ni, wa
mdijin lyo neꞌ ꞌin kuneꞌ xaꞌan kanꞌ, chunꞌ
ngujwi Jesús nu lka ñaꞌan tiꞌ slyaꞌ kanꞌ bra
kanꞌ. Loꞌo ni, ja ntsen neꞌ kanꞌ chkwiꞌ neꞌ
chaꞌ suꞌwe ꞌin Jesús loꞌo nchga nten; xlyaa
neꞌ chkwiꞌ neꞌ chaꞌ kanꞌ, ni siya kujwi nten
ꞌin neꞌ chunꞌ msinꞌ ꞌa tiꞌ nten kanꞌ ꞌin Jesús
bra kanꞌ. 12 Kanꞌ chaꞌ ka suꞌwe ꞌa ka tiye
wan ni, ꞌwan nu ndiꞌin seꞌen nka Ndiose
ndloo; loꞌo tꞌnan ꞌa wan, ꞌwan nu ndiꞌin
wan lo chalyuu re, ꞌwan nu ndiꞌin wan lo
tujoꞌo bra kanꞌ. Wa mbiꞌya kuneꞌ xaꞌan
seꞌen ndiꞌin wan, loꞌo ni, msinꞌ ꞌa tiꞌ yu
ndaꞌan yu, chaꞌ wa jlyo tiꞌ yu chaꞌ chinꞌ ti
tsan ti kanun yu chaꞌ ka tiꞌí tiꞌ yu ꞌin nten
chalyuu―ndukwinnuykwiꞌniꞌkwankanꞌ
bra kanꞌ.

13Xa wa ngwa biyaꞌ tiꞌ kunan tnun kanꞌ,
chaꞌwanguloNdiose ꞌin iꞌndijyan iꞌ lo cha-
lyuu, kanꞌmdoꞌo ñaꞌan iꞌ ꞌin nu kunaꞌan nu
nsuꞌwi sñiꞌkiꞌyukanꞌbrakanꞌ, chaꞌ lye laka
tiꞌí tiꞌ iꞌ ꞌin nu kunaꞌan kanꞌ, nka tiye iꞌ bra
kanꞌ. 14 Kwiꞌ ñaꞌan bra kanꞌ mstya Ndiose
jlyuꞌwe nu kunaꞌan kanꞌ, ñaꞌan tiꞌ jlyuꞌwe
ska kwiꞌya tnun, chaꞌ ka ꞌin lyukwi kwan
tsaa seꞌen kanun suꞌwe la niꞌ kixinꞌ, seꞌen
nu ja ndaꞌan kunan kanꞌ bra kanꞌ. La kwa
ñaꞌansiin Ni ꞌin nu kunaꞌan kanꞌ, sa yaꞌ taꞌa
snan yijan jluꞌwe bra kanꞌ. 15 Loꞌo nguun
kunan kanꞌ tyiꞌa tuꞌwa iꞌ ndyaa chunꞌ nu
kunaꞌankanꞌ; ñaꞌan tiꞌ ska saꞌan chku tlyaa,
ngwañaꞌanngalu tyiꞌa tuꞌwa iꞌ chaꞌ xuꞌwa ji
iꞌ ꞌin nu kunaꞌan kanꞌ, nka tiye iꞌ bra kanꞌ.
16 Loꞌo yuu wtyi ni, msuꞌwa yaꞌ ran ꞌin nu
kunaꞌan kanꞌ, kanꞌ chaꞌ ngalaa tiꞌin yuu,
mdyii tyiꞌa tuꞌwa kunan kanꞌ, yiꞌo yuu bra
kanꞌ. 17 Kanꞌ chaꞌ msinꞌ ꞌa tiꞌ kunan ꞌin nu
kunaꞌan kanꞌ bra kanꞌ, ndyaa naan iꞌ chaꞌ
kusuun loꞌo nchga nten nu tyiꞌin chaꞌ ꞌin
loꞌo nu kunaꞌan kanꞌ chunꞌ ndiꞌin la bra
kanꞌ; mdsuun iꞌ loꞌo nchga nten nu nganan
tñannunguloNdiose ꞌñaan,kwiꞌnu jantsen
chkwiꞌ sa ñaꞌan nu chañi lka chaꞌ ꞌin Jesús
loꞌo nten bra kanꞌ.

13
Tukwa ꞌni xaꞌan nu chen ꞌa ñaꞌan

1 Mdoꞌoǔn ndyaa tuǔn tuꞌwa tujoꞌo bra
kanꞌ. Naꞌaǎn nde tuꞌwa tyiꞌa chaꞌ ndi-
jyan ndoꞌo tukwa ska ꞌni nu chen ꞌa ñaꞌan;
ndukwa tii yka ke iꞌ, kwiꞌ nsuꞌwi kati ke
iꞌ bra kanꞌ. Lo taꞌa yka ke iꞌ kanꞌ ndukwa
sneꞌ nu xaa ꞌa, chaꞌ lka iꞌ ndloo lo cha-
lyuu re. Lo taꞌa kati ke iꞌ ndukwa nin
kuneꞌ xaꞌan, kwiꞌ nin nu nchkwiꞌ chaꞌ tiꞌí
ꞌin Ndiose. 2 Ñaꞌan tiꞌ kwichi ngatsiin, ng-
wañaꞌan ñaꞌan iꞌ, mskeꞌ tiǎnꞌ; tlá ꞌa kiyaꞌ iꞌ,
tukwin ꞌa stanꞌ kiyaꞌ iꞌ ñaꞌan tiꞌ stanꞌ kiyaꞌ
oso. Loꞌo tuꞌwa iꞌ, ñaꞌan tiꞌ tuꞌwa kwichi
la saꞌa, ngwañaꞌan tuꞌwa iꞌ bra kanꞌ. Mda
kunan kanꞌ tñan ndloo ꞌin ꞌni chen ñaꞌan
kanꞌ, chaꞌ ka iꞌ ndloo ꞌin nten chalyuu, sa
ñaꞌan lka ykwiꞌ ndloo. Loꞌo mda kunan
chabiyaꞌ kuꞌni ꞌni kanꞌ tñan, chaꞌ ka iꞌ ndloo
la seꞌen nu nchka ti tiꞌ iꞌ bra kanꞌ. 3 Wa
nganun ska biyaꞌ lo ska ke iꞌ seꞌen mjwi
cha iꞌ ska yaꞌ; wa kaja ti iꞌ nu ngwa bra
kanꞌ, mskeꞌ tiǎnꞌ, loꞌo wa nchkaa seꞌen nu
lye ꞌa tiꞌí iꞌ bra kanꞌ. Nduwe ꞌa tiꞌ nten
chalyuu ñaꞌan ꞌin iꞌ; ndyaa ñaꞌan tiꞌ neꞌ ꞌin
iꞌ, chaꞌ xiyaꞌ nchkaa seꞌen nu lye ꞌa tiꞌí iꞌ bra
kanꞌ. 4 Ngiꞌni tnun nchga nten ꞌin kunan
kanꞌ bra kanꞌ, chaꞌ wa mda iꞌ chabiyaꞌ ka
tnun ꞌni chen ñaꞌan kanꞌ; kwiꞌ ngwañaꞌan,
ngiꞌni tnun neꞌ ꞌin ti kwiꞌ ꞌni chen ñaꞌan
kanꞌ. Nchkwiꞌ neꞌ loꞌo taꞌa neꞌ bra kanꞌ:
―Ja tukwin ndiꞌin chalyuu nu suꞌwa loꞌo

ꞌni kwa. Ja ka ꞌin nten xuun loꞌo iꞌ―nduk-
win neꞌ.

5 Wa mjwi chabiyaꞌ ꞌin ꞌni chen ñaꞌan
kanꞌ, chaꞌ chkwiꞌ ya ñaꞌan ti chaꞌ, ni siya
lye ꞌa kuꞌni siyeꞌ iꞌ, ni siya kuxi ꞌa chkwiꞌ
iꞌ chaꞌ ꞌin Ndiose. Tuꞌwa ndukwa tukwa
koꞌ talo chabiyaꞌ ꞌin iꞌ chaꞌ ka iꞌ ndloo lo
chalyuu bra kanꞌ. 6 Kwiꞌ ngwañaꞌan yꞌni
ꞌni chen ñaꞌan kanꞌ, mdyisnan msiꞌya loꞌo
iꞌ ꞌin Ndiose bra kanꞌ. Ykwiꞌ iꞌ chaꞌ kuxi ꞌin
nchga tñan nu ngiꞌni Ni, loꞌo nchkwiꞌ kuxi
iꞌ ꞌin seꞌen tlyu nde niꞌ kwan seꞌen ndiꞌin
Ni, kwiꞌ kuxi ꞌa nchkwiꞌ iꞌ ꞌin nchga nten
ꞌin Ndiose nde niꞌ kwan bra kanꞌ. 7 Ti kwiꞌ
ti chaꞌ, wa mjwi chabiyaꞌ ꞌin iꞌ chaꞌ xuun
iꞌ loꞌo nten chalyuu nu ndiꞌin chaꞌ ꞌin loꞌo
Ndiose, chaꞌ tyijin lyo iꞌ ꞌin neꞌ kanꞌ bra
kanꞌ. Kwiꞌ ngwañaꞌan, wa mjwi chabiyaꞌ
ꞌin iꞌ chaꞌ ka iꞌndloo tyukwi ñaꞌaan chalyuu
la seꞌen ndiꞌin nten, ni siya nchga lo nten
chalyuu nu ndyoꞌo nchga kichen tyi neꞌ,
nu nchkwiꞌ nchga lo chaꞌ nu nchkwiꞌ nten

chalyuubra kanꞌ. 8Loꞌonchganten tyukwi
ñaꞌaan chalyuuyꞌni tnunneꞌ ꞌin ꞌni kanꞌbra
kanꞌ, nchga nten nu ja ndukwa nin lo kityi
ꞌin Ndiose. Nu ngwa ti kulo, bra nu ti ji
kwiñan Ni chalyuu, ti bra kanꞌ ngwaꞌan Ni
nin nten nu ja tsaa tii ꞌa chalyuu ꞌin. Loꞌo
wa nganun kityi kanꞌ chaꞌ ꞌin nu lka ñaꞌan
tiꞌ slyaꞌ kanꞌ nu wa yjwi nten ꞌin ska yaꞌ nu
ngwa sꞌni bra kanꞌ.

9Kanꞌ chaꞌ kunan suꞌwe wan ni, si xlyaa
wan kunanwan chinꞌ. 10Bra nundiꞌin chaꞌ
tsaa loꞌo neꞌ ꞌin ska wan niꞌ ñaꞌan chkwan,
ngwañaꞌan ka sikwa. Ja kutsen wan bra
kanꞌ. Bra nu ndiꞌin chaꞌ kujwi nten ꞌin ska
wan, ni siya loꞌo xtyi, ngwañaꞌan ka sikwa.
Ja kutsen wan bra kanꞌ. Ndiꞌin chaꞌ taloan
nchgachaꞌkuxi; ndiꞌin chaꞌnchga tsan tsaa
ñaꞌan tianꞌ ꞌin Ndiose, si ndiꞌin chaꞌ ꞌñaan
loꞌo Ni lo chalyuu re bra kanꞌ.

11 Chunꞌ ndiꞌin la naꞌaǎn xka ꞌni chen
ñaꞌan numdoꞌo niꞌ yuu ndijyan lo chalyuu
bra kanꞌ. Ndukwa tukwa yka ke iꞌ; ñaꞌan
tiꞌ yka ke slyaꞌ kuneꞌ, ngwañaꞌan ñaꞌan yka
ke iꞌ. Nchkwiꞌ iꞌ sa ñaꞌan nu nchkwiꞌ kunan
tnun kanꞌ bra kanꞌ. 12 Ti kwiꞌ sa ñaꞌan nu
ndlo ꞌni chen ñaꞌan tñan ꞌin nten, kwiꞌ ꞌni
nu yan kulo ndukwa la, ngwañaꞌan nchka
ꞌin xka ꞌni re kulo iꞌ tñan ꞌin nten; chaꞌ
jwersa ndatsaa iꞌ ꞌin nchga nten chalyuu
chaꞌ kuꞌni tnun ꞌin ꞌni nu yan lo chalyuu ti
kulo, kwiꞌ nu nchkaa seꞌen tiꞌí ꞌa mjwi cha
ke iꞌbrakanꞌ. 13Loꞌoxka ꞌni chenñaꞌankanꞌ
ni, loꞌo iꞌ ngiꞌni iꞌ kaꞌan chaꞌ tnun; ngiꞌni iꞌ
chaꞌ ngalu kiiꞌ nu nsuꞌwi niꞌ kwan nde lo
chalyuu, chaꞌ ñaꞌan kwiꞌya nchga nten ꞌin
ran bra kanꞌ. 14Kwiꞌ ngwañaꞌan, mñi lyoꞌo
iꞌ ꞌinnchganten tyukwiñaꞌaanchalyuu loꞌo
chaꞌ tnun nu ngiꞌni iꞌ bra nu ndiꞌin iꞌ loꞌo
ꞌni nu yan ti kulo bra kanꞌ. Kwiꞌ nchkwiꞌ
iꞌ loꞌo nchga nten chalyuu chaꞌ kwiñan neꞌ
ska nkwin nu tyuun tsaa, chaꞌ kuꞌni tnun
neꞌ ꞌin nkwin kanꞌ bra kanꞌ; kanꞌ ka ska
nkwin ꞌin ꞌninuyan ti kulo, ti kwiꞌ ꞌninuwa
nchkaa seꞌen tiꞌí ꞌa mjwi cha ke iꞌ loꞌo xtyi
bra kanꞌ. 15 Loꞌo mjwi chabiyaꞌ ꞌin xka ꞌni
kanꞌ, chaꞌ suꞌwa iꞌ kasiya tiye nkwin ꞌni nu
yan ti kulo kanꞌ; kanꞌ chaꞌ ngwa ꞌin nkwin
kanꞌ chkwiꞌ loꞌo nten bra kanꞌ, ngwa yjwi iꞌ
ꞌin nchga nten nu ja xlya kuꞌni tnun ꞌin ran
brakanꞌ. 16Kwiꞌngulo iꞌ tñan ꞌinnchganten
chaꞌ tyukwa biyaꞌ ꞌin iꞌ yaꞌ laꞌa seꞌen kwin
ꞌin neꞌ, kwiꞌ tyukwa biyaꞌ ꞌin iꞌ chkan neꞌ;

ni siya nten nu tnun nchka, ni siya nten
kwañaꞌan ti, ni siya kuliyaꞌ neꞌ, ni siya tiꞌi
neꞌ, ni siyamsunuwamsiꞌi nten ꞌin, ni siya
msu nu ndiꞌin suꞌwe ti, tyukwa biyaꞌ ꞌin iꞌ
yaꞌnchganten o ta chkanneꞌ, chaꞌ ꞌin kuneꞌ
xaꞌan bra kanꞌ. 17 Loꞌo ja tukwin nsuꞌwi
chabiyaꞌ xiꞌi yuꞌwa, ta kujwiꞌ yuꞌwa, si ja
loꞌo biyaꞌ ꞌin iꞌ ndukwa yaꞌ neꞌ, o ta chkan
neꞌbrakanꞌ. Loꞌobiyaꞌkanꞌ, nin ꞌninuchen
ñaꞌan kanꞌ lka ran, chaꞌ número nu ka ꞌin
nin iꞌ lka biyaꞌ kanꞌ. 18 Xñi wan kwenta ni
ñaꞌanchaꞌnchkare sikwa. Si kabiyaꞌ suꞌwe
tianꞌ, tyija lyo chaꞌ ꞌñaan sa ñaꞌan ndyoꞌo
chaꞌ ꞌin número ꞌin ꞌni kanꞌ; número ꞌin iꞌ ni,
sa ñaꞌan lka nin nten, ngwañaꞌan lka ran.
Loꞌo nde lka número kanꞌ: skwa siyentu
nsuꞌwi snan yla ndukwa skwa bra kanꞌ.

14
Ska siyentu nsuꞌwi tuꞌwa ndukwa jakwa

mi nten nu ngwa luwi tiye
1 Chunꞌ ndiꞌin la naꞌaǎn xiyaꞌ la kwa,

seꞌen nduun nu lka ñaꞌan tiꞌ slyaꞌ kanꞌ
lo kiꞌya Sión; suꞌwa nduun Ni loꞌo ska
siyentu nsuꞌwi tuꞌwa ndukwa jakwa mi
nten. Chkan nten kanꞌ, kanꞌ ndukwa nin
nunkañaꞌan tiꞌ slyaꞌkanꞌ, kwiꞌndukwanin
Ndiose Sti Ni bra kanꞌ. 2Kwen ꞌa ynen nde
seꞌen ndiꞌin Ndiose; sa ñaꞌan nnen bra nu
nduun tyiꞌa tuꞌwa kee, seꞌen kwan ꞌa ngalu
tyiꞌa, sa ñaꞌan nnen bra nu lye ꞌa nganen
tiꞌyu, ngwañaꞌan nganen, mskeꞌ tiǎnꞌ. Kwiꞌ
nde kwa nduun tyun nten nu suꞌwe ꞌa ndla
snen tnun nu naan arpa, mskeꞌ tiǎnꞌ. 3Nde
loo yka xlya tnun seꞌen ndukwa Ndiose,
kwiꞌ seꞌen nduun jakwa ꞌni kti kanꞌ, kwiꞌ
seꞌen nduun yu kula kanꞌ, la kwa nduun
nten nu ngala snen kanꞌ bra kanꞌ. Ska ta
ti nten kaꞌan nu ndiꞌin nde kwa, kanꞌ nu
ngala tuꞌwa ska kantu nu kwi; ja ngwa ꞌin
xka tanten chalyuukuꞌni xaꞌankantukanꞌ,
chaꞌ skakantunu jayakunanntenchalyuu
lka ran. Ska ta ti nu siyentu nsuꞌwi tuꞌwa
ndukwa jakwa mi nten nu wa ngulaa Ni
nde lo chalyuu, kanꞌ lka nu ngwa ꞌin kula
tuꞌwa kantu kanꞌ bra kanꞌ. 4Nten nu siyaꞌ
ti ngwa luwi lka nten kaꞌan kanꞌ. Ja mdiꞌin
chaꞌ ꞌin neꞌ kanꞌ loꞌo xka nu kunaꞌan bra nu
mdiꞌinneꞌ lo chalyuu, ja la yꞌnineꞌkanꞌ chaꞌ
kuxi; loꞌo ni, ndaꞌan neꞌ loꞌo nu lka ñaꞌan
tiꞌ slyaꞌ kanꞌ la seꞌen ndaꞌan Ni. Wa ngulaa

Ni ꞌin neꞌ kanꞌ, chaꞌ lka neꞌ ti kwiꞌ nten nu
ndiya la tiꞌ Ndiose ti bra numdyisnan chaꞌ
ꞌin nu lka ñaꞌan tiꞌ slyaꞌ kanꞌ. Ti kulo ngulo
suwi Ni ꞌin neꞌ kanꞌ, chaꞌ kuꞌni neꞌ tñan ꞌin
Ni bra kanꞌ. 5 Loꞌo ja ndyoꞌo ꞌa chaꞌ kwiñi
tuꞌwa neꞌ, chaꞌ ja ndiꞌin chaꞌ kuxi ꞌin neꞌ
kanꞌ siyaꞌ ti bra kanꞌ.

Snan angajle nu nchkwiꞌ chaꞌ tnun nu
ndlo Ndiose ꞌin

6Chunꞌ ndiꞌin la naꞌaǎn ndyaa xka anga-
jle ꞌinNdiosenukwan ꞌandukwindyaabra
kanꞌ; ndyaa loꞌo ꞌin skachaꞌ suꞌwenunchka
tiꞌ Ndiose chkwiꞌ loꞌo nchga nten chalyuu,
ska chaꞌ nu nꞌni ꞌa chaꞌ kunan nten. Nchga
bra ja ndiꞌin chaꞌ tsaa tii chaꞌ kanꞌ. La seꞌen
ndiꞌin nchga nten tyukwi ñaꞌaan chalyuu,
nchga kichen tyi neꞌ, kwiꞌ nten nu nchkwiꞌ
nchga lo chaꞌ nu nchkwiꞌ nten chalyuu, la
kwa ndyaa angajle kanꞌ, chaꞌ chkwiꞌ loꞌo
nchga nten bra kanꞌ. 7Kwen ykwiꞌ angajle
kanꞌ loꞌo neꞌ bra kanꞌ:
―Kutsen wan ꞌin Ndiose, kuwe tiꞌ wan

chaꞌ tnun ꞌa tñan ngiꞌni Ni lo chalyuu
―ndukwin angajle kanꞌ―. Wa mdiya bra
chaꞌ kuꞌni biyaꞌ Ni ꞌin nchga nten chalyuu.
Kanꞌ chaꞌ kuꞌni tnun wan ꞌin Ni ni, chaꞌwa
ngwiñan Ni niꞌ kwan, wa ngwiñan Ni cha-
lyuu, wa ngwiñan Ni tujoꞌo, kwiꞌ ngwiñan
Ni nchga seꞌen ndyukwa tyiꞌa ―ndukwin
angajle kanꞌ bra kanꞌ.

8Xa wa ndyaa angajle kanꞌ, mdiyan xka
angajle chaꞌ chkwiꞌ loꞌo nten bra kanꞌ:
―Wa ngutin kichen ―ndukwin xka an-

gajle kanꞌ―. Wa ngutin kichen tnun nu
naan Babilonia, chaꞌ nu yꞌni ñuꞌun neꞌ
kichen kanꞌ ꞌin nchga nten chalyuu. Kuxi
ꞌa tñan yꞌni neꞌ kichen kanꞌ bra kanꞌ, chaꞌ
nu yꞌni tnun neꞌ ꞌin nkwin joꞌo; loꞌo ng-
wañaꞌan, ngwaꞌu neꞌ ꞌin xka ta nten chaꞌ
tyaꞌan tiꞌ neꞌ kuꞌni neꞌ ti kwiꞌ ti chaꞌ kuxi
seꞌenndiꞌin joꞌokanꞌ―ndukwinangajlenu
nchka tukwa kanꞌ bra kanꞌ.

9 Bra ti mdiyan xka angajle nu nchka
snan. Kwen ykwiꞌ loꞌo nten bra kanꞌ:
―Ta Ndiose nu tiꞌí ꞌin nchga nten nu

kuꞌni tnun ꞌin ꞌni chenñaꞌankanꞌ, ni siya ꞌin
ykwiꞌ iꞌ, ni siya ꞌin nkwin iꞌ ngiꞌni tnun neꞌ
bra kanꞌ. Kwiꞌ ngwañaꞌan, ta Ndiose nu tiꞌí
ꞌin nchga nten nu nsuꞌwi biyaꞌ ꞌin iꞌ chkan
neꞌ o ta yaꞌ neꞌ; 10 ta Ndiose nu tiꞌí ꞌin neꞌ
kanꞌ, chaꞌ lye ꞌa msinꞌ tiꞌNi ꞌin neꞌ bra kanꞌ.

Skin neꞌ kanꞌ lo ska kiiꞌ tnun nu mxtiyaaꞌ
loꞌo yuu sufri tloo nu lka ñaꞌan tiꞌ slyaꞌ kanꞌ,
kwiꞌ tloo nchga angajle nu chaꞌ ꞌin Ni bra
kanꞌ. 11 Tyukwi tyempu nde loo ja tsaa tii
ꞌa tyituun sñii kiiꞌ seꞌen ndijin nten kanꞌ nu
tiꞌí bra kanꞌ. Loꞌo ja kaja ñaꞌan lyaa neꞌ kanꞌ
ꞌinNdiose; nchgantennungiꞌni tnun ꞌin ꞌni
kanꞌ, ni siya nkwin iꞌ ti ngiꞌni tnun neꞌ, ni
siya ngaꞌan biyaꞌ iꞌ chkan neꞌ o ta yaꞌ neꞌ,
ja lyaa neꞌ kanꞌ ꞌin Ni bra kanꞌ. 12 Loꞌo nan
ni, taloan chaꞌ kuxi kanꞌ ska ti si ndiꞌin chaꞌ
ꞌñaan loꞌo Ndiose, ska ti si kunaan tñan nu
kulo Ni ꞌñaan, ska ti si xñi suꞌwean chaꞌ ꞌin
Jesús; kanꞌnuka ꞌñaan taloan chaꞌkuxi kanꞌ
bra kanꞌ.

13Chunꞌ ndiꞌin la nde seꞌen ndiꞌin Ndiose
ynen ykwiꞌ ska nten loꞌoǔn bra kanꞌ:
―Kwaꞌaan lyaa chaꞌ re ―ndukwin:―

“Tyempunde loo la suꞌwe ꞌaka tiyentennu
kaja chunꞌngiꞌni neꞌ tñan ꞌin Ndiose nu nka
Xꞌnaan.” Loꞌo ndiya ska chaꞌ nu nchkwiꞌ
Tyiꞌi Ndiose loꞌowanbra kanꞌ. NdukwinNi
chaꞌ la kanꞌ xitñaꞌ nten kanꞌ bra kanꞌ, chaꞌ
suꞌwe ꞌa tñan nu yꞌni neꞌ xa wa yan neꞌ lo
chalyuu; ndiya tiꞌ Ni tñan nu yꞌni neꞌ kanꞌ,
kanꞌ chaꞌ tyuꞌwi tiꞌNi ꞌin ran―ndukwin Ni
ꞌñaǎn bra kanꞌ.

Kuꞌni Ndiose kwa lo chalyuu
14 Chunꞌ ndiꞌin la naꞌaǎn seꞌen ndukwi

ska koo ngaten. Chunꞌ koo kanꞌ ndukwa
ska nu ñaꞌan tiꞌ nten; ndukwa ska sneꞌ oro
ke Ni, loꞌo yaꞌ Ni ndukwa ska xtyi cha bra
kanꞌ. 15Kwiꞌ mdoꞌo ska angajle niꞌ lyaa ꞌin
Ndiose la niꞌkwan, kwiꞌnukwenmsiꞌya ꞌin
Ni nu ndukwa chunꞌ koo kanꞌ:
―Suꞌwaa lyaa xtyi ꞌiin, xoꞌ tiꞌiin kixin

trigu, chaꞌmta kanꞌ lka nten ꞌin Ndiose nu
ndiꞌin lo chalyuu. Wa mdiya tsan nu kuꞌni
Ni kwa lo chalyuu, wa lka ndukwa chaꞌ ꞌin
Ni chaꞌ ka chaꞌ kanꞌ bra kanꞌ.

16 Bra ti mbiꞌya nu ndukwa chunꞌ koo
kanꞌ lo chalyuu bra kanꞌ, msuꞌwa Ni xtyi
ꞌin Ni chaꞌ siꞌyu Ni kixin trigu bra kanꞌ;
ngwañaꞌan ngwa yꞌni Ni kwa lo chalyuu
bra kanꞌ.

17 Chunꞌ ndiꞌin la naꞌaǎn xka angajle nu
mdoꞌo niꞌ lyaa ꞌin Ndiose la niꞌ kwan. Loꞌo
angajle kanꞌ ndukwa xtyi cha yaꞌ bra kanꞌ.
18 Kwiꞌ ngwañaꞌan, mdoꞌo xka angajle nu
ngiꞌni tñan tuꞌwa msaa seꞌen nchkin lom-
stan, mdiyan bra kanꞌ; kanꞌ lka nu nka nd-
loo ꞌin kiiꞌ kanꞌ. Loꞌo kwen msiꞌya angajle

kanꞌ ꞌin angajle nundukwa xtyi cha yaꞌ bra
kanꞌ:
―Suꞌwaa lyaa xtyi ꞌiin, xiꞌyuu nchga

siꞌyu chi kutun nu nsuꞌwi chalyuu kwenta
stanꞌ, chaꞌ nguwen ꞌa ran ni.

19Kanꞌ chaꞌmbiꞌya angajle kanꞌ bra kanꞌ,
msuꞌwa xtyi lo chalyuu, msiꞌyu siꞌyu chi
kutun kanꞌ kwenta stanꞌ, nguun ꞌin ran
ndyaa niꞌ ska pilya kee chaꞌ lyoꞌo suꞌwa Ni
ꞌin ran; kwiꞌ ngwañaꞌan lye ꞌa ta Ndiose
nu tiꞌí ꞌin nten chalyuu, chaꞌ msinꞌ ꞌa tiꞌ Ni
ꞌin neꞌ bra kanꞌ. 20 Tuꞌwa kichen ndukwa
seꞌen ngata siꞌyu chi kutun kanꞌ, ti kwiꞌ
seꞌen ndyiji nten chaꞌ nda neꞌ kichen nu
tiꞌí ꞌin neꞌ. Loꞌo tlyaa ꞌa tnen ngalu ndi-
jyan lyuu bra kanꞌ; sa kwa yaꞌ kwan tuꞌwa
kwiyu, sa kwa tlyaa tnen ngalu kanꞌ. Snan
siyentu kilómetro biyaꞌ tijyuꞌ msnan tnen
kanꞌ ndyaa bra kanꞌ.

15
Mdiyan loꞌo angajle xa kati kicha nu

kuꞌni tyii chalyuu
1 Chunꞌ ndiꞌin la mdoꞌo tukwa xka biyaꞌ

tnun nde niꞌ kwan bra kanꞌ. Nduwe ꞌa
tiǎnꞌ bra nu naꞌaǎn ꞌin ran, chaꞌ nduun kati
angajle ꞌin Ndiose loꞌo kati kicha nu kan xa
wa tyii ti chalyuu bra kanꞌ. Xa wa mdyii
mdijin kicha kanꞌ chalyuu, kwiꞌ ñaꞌan bra
tyii chaꞌmsinꞌ tiꞌNdiose bra kanꞌ.

2 Loꞌo naꞌaǎn ska tiyuꞌ nu luwi ꞌa ñaꞌan
ñaꞌan tiꞌ kunan, ngwañaꞌan luwi ꞌa lo tiyuꞌ
kanꞌ; sa ñaꞌan ndyituun ska kiiꞌ nchkin,
ngwañaꞌan ñaꞌan tiyuꞌ kanꞌ, mskeꞌ tiǎnꞌ bra
kanꞌ. Tuꞌwa tiyuꞌ xaa kanꞌ naꞌaǎn nduun
nchga nten nu wa mdijin lyo ꞌin ꞌni chen
ñaꞌan kanꞌ. Ja mslyaa neꞌ kuꞌni tnun neꞌ ꞌin
nkwin ꞌni kanꞌ, ti kwiꞌ ti ja mslyaa neꞌ chaꞌ
tyaꞌan biyaꞌ ꞌin iꞌ chunꞌ yaꞌ neꞌ, ni siya wa
ngujwi neꞌ kanꞌ chaꞌ jamslyaa neꞌ kuꞌni neꞌ
ngwañaꞌan. Biyaꞌkanꞌ lka númeronukatsaꞌ
sa ñaꞌan naan iꞌ bra kanꞌ. Nduun neꞌ kanꞌ
ndekwa, ngalaneꞌ snen tnunnunaanarpa
nu wamda Ndiose ꞌin neꞌ bra kanꞌ. 3Ngala
tuꞌwaneꞌ skakantunusuꞌwañaꞌannchkwiꞌ
loꞌo kantu nu wa yla tuꞌwa ayman Moisés
nu ngwa sꞌni, ti kwiꞌMoisés nu yꞌni tñan ꞌin
Ndiose; loꞌo nu lka ñaꞌan tiꞌ slyaꞌ kanꞌ, kwiꞌ
ngwañaꞌan ndla tuꞌwa Ni. Nde ndiya chaꞌ
nu nchkwiꞌ kantu kanꞌ:

Ndiose Xꞌnan ba, nchga tñan nchka ꞌiin
ngiꞌnii;

tnun ꞌa tñan ngiꞌnii lo chalyuu, loꞌo nduwe
ꞌa tiꞌ nchga nten chunꞌ tñan kanꞌ.

Nuꞌwin ni, xkwiꞌ chaꞌ nu ñi ngiꞌnii loꞌo
nten chalyuu, chañi ꞌa nchga chaꞌnu
nchkwiiꞌ loꞌo nten.

Ska ti nuꞌwin lka Xꞌnannten tyukwi ñaꞌaan
chalyuu.

4 ¿Loꞌo ja ntsen neꞌ ꞌiin a?
¿Ta ja xlyaa neꞌ nchkwin neꞌ chaꞌ tnun ꞌa

tñan ngiꞌnii a?
Ska ti nuꞌwin nu luwi ꞌa kasiya ꞌiin.
Wa naꞌan neꞌ nchga seꞌen ngiꞌni biyaaꞌ ꞌin

nten chaꞌ ñi ꞌa ndyoꞌo chaꞌ,
kanꞌ chaꞌ ndijyan nchga nten tyukwi

ñaꞌaan chalyuu seꞌen ndiꞌiin chaꞌ
kuꞌni tnun neꞌ ꞌiin.

Mdyii kantu nu ngala tuꞌwa neꞌ bra kanꞌ.
5 Chunꞌ ndiꞌin la naꞌaǎn niꞌ lyaa tnun ꞌin

Ndiose nu ndukwa laa nde niꞌ kwan bra
kanꞌ. Jluꞌwe la niꞌ lyaa kanꞌ ndukwa ska
naꞌannukti ꞌa, seꞌenmsuꞌwaneꞌkeekwajaꞌ
nu ndukwa lee ꞌin Ndiose lo; ti kwiꞌ chaꞌ
nu wa ngwaꞌu Ndiose ꞌin nten nu ngwa ti
kulo lka ran. 6Mdoꞌo kati angajle kanꞌ niꞌ
lyaa, ndyaa loꞌo neꞌ ꞌin taꞌa kati kicha nu
ka xa wa tyii ti chalyuu bra kanꞌ. Xkwiꞌ teꞌ
ngaten lkuꞌ angajle kanꞌ, teꞌ nu xaa ꞌa; kwiꞌ
ngwañaꞌan, wa nchkanꞌ tiye neꞌ loꞌo sintya
oro. 7 Loꞌo bra kanꞌ mdyituun ska ꞌni kti
kanꞌ, kwiꞌ ndiya kati kaꞌnan oro yaꞌ iꞌ; loꞌo
kicha nu nsuꞌwi niꞌ kaꞌnan kanꞌ ta Ndiose
nu tiꞌí ꞌin nten chalyuu, chaꞌ msinꞌ ꞌa tiꞌ Ni
ꞌin neꞌ, ti kwiꞌ Ni nu ja tsaa tii ꞌa chaꞌ ꞌin Ni.
Mda iꞌ kaꞌnan kanꞌ ꞌin taꞌa kati angajle kanꞌ
bra kanꞌ. 8Wa msaꞌan niꞌ lyaa nsuꞌwi sñii
chaꞌ ka biyaꞌ tianꞌ chaꞌ kti ꞌa chaꞌ kanꞌ, chaꞌ
tnun ꞌa chaꞌ nu nchka ꞌin Ndiose. Loꞌo ja
tukwin ngwa sten niꞌ lyaa kanꞌ sa ñaꞌan yaꞌ
tyii taꞌa kati kicha nu ta kati angajle kanꞌ
ndijyan lo chalyuu.

16
Kaꞌnan seꞌen ndiya nu tiꞌí nu taNdiose ꞌin

nten
1Chunꞌ ndiꞌin la ynaǎn ykwiꞌ ska nten niꞌ

lyaa tnun kanꞌ, kwen ykwiꞌ loꞌo taꞌa kati
angajle ꞌin Ndiose kanꞌ:

―Yaa lya wan slu wan nan nu nsuꞌwi
niꞌ kaꞌnan kanꞌ lo chalyuu, taꞌa kati kaꞌnan
seꞌen nsuꞌwi kicha nu ta Ndiose ꞌin nten.

2Kanꞌ chaꞌ ndyaa angajle nu nchka kulo,
ndyaa mslu nan nu nsuꞌwi niꞌ kaꞌnan lo
chalyuu bra kanꞌ. Kwiꞌndukwa kitsuꞌ tnun
chunꞌ nchga nten nuwa ndiꞌya biyaꞌ ꞌin ꞌni
chen ñaꞌan kanꞌ, kwiꞌ nu ngiꞌni tnun ꞌin iꞌ
bra kanꞌ. Loꞌo tiꞌí ꞌa ꞌin neꞌ bra kanꞌ.

3 Loꞌo ndyaa angajle nu nchka tukwa,
ndyaa mslu nan nu nsuꞌwi niꞌ kaꞌnan lo
tyiꞌa tujoꞌo; mxaꞌan tyiꞌa ngwa tukun tyiꞌi
ranñaꞌan tiꞌ tnen ska jyoꞌobrakanꞌ. Ngujwi
nchga nan luꞌu nu nsuꞌwi lo tyiꞌa tujoꞌo bra
kanꞌ.

4 Loꞌo ndyaa angajle nu nchka snan,
ndyaa mslu nan nu nsuꞌwi niꞌ kaꞌnan
nchga tuꞌwa chku, nchga seꞌen ndyukwa
tyiꞌa tyukwi ñaꞌaan chalyuu; mxaꞌan tyiꞌa
ngwa tnen bra kanꞌ. 5Kwiꞌñaꞌan bra ynaǎn
ykwiꞌ angajle nu nka ndloo ꞌin tyiꞌa:
―Nuꞌwin nu nkaa Xꞌnan ba, ñi ꞌa tñan

ngiꞌnii chaꞌ ndaa nu tiꞌí ꞌin nten kuxi kanꞌ
―ndukwin ꞌinNdiose―, chaꞌ luwi ꞌakasiya
ꞌiin. Nan luꞌuu ni, kwiꞌ ngwañaꞌan luꞌuu
nu ngwa ti kulo. 6 Ti ndyuꞌwi tiiꞌ sa ñaꞌan
ngwachalyuunungwasꞌni, branuyjwineꞌ
ꞌin nten nu yꞌni tñan ꞌiin; yjwi neꞌ ꞌin tyun
nten nu ykwiꞌ chaꞌ ꞌiin loꞌo nten chalyuu
bra kanꞌ. Loꞌo ni, ti ngiꞌni neꞌ ngwañaꞌan,
kanꞌ chaꞌ ndaa nu tiꞌí ꞌin neꞌ, chaꞌ tyuꞌwi tiꞌ
neꞌ ayman nuwa yjwi neꞌ nu ngwa sꞌni bra
kanꞌ.

7 Loꞌo ynaǎn xka chaꞌ nu nchkwiꞌ ska
ntennde seꞌenndukwamsaa, seꞌennchkin
lomstan bra kanꞌ:
―Ndiose Xꞌnan ba ―ndukwin neꞌ―,

nuꞌwin ni, nchga tñan nchka ꞌiin ―nduk-
win yu―. Ñi ꞌa ngiꞌnii chaꞌ ndaa nu tiꞌí
ꞌin nten kanꞌ ngwañaꞌan; chañi ꞌa nchkwiiꞌ
chaꞌ ꞌin nten kanꞌ, chaꞌ kuxi ꞌa tñan ngiꞌni
neꞌ kanꞌ.

8 Loꞌo ndyaa angajle nu nchka jakwa,
ndyaa mslu nan nu nsuꞌwi niꞌ kaꞌnan lo
kwichaa; ngula ꞌa tikeeꞌ bra kanꞌ, chaꞌ wa
mda Ndiose chabiyaꞌ chaꞌ suwenꞌ kwichaa
ñaꞌaan chunꞌ nten bra kanꞌ. 9 Tyun ꞌa nten
nu tiꞌí, chaꞌ ngula ꞌa tikeeꞌ loo kwichaa bra
kanꞌ. Loꞌo mdyisnan neꞌ, lye ꞌa msuꞌwa neꞌ
kiꞌya ꞌin Ndiose, chaꞌ Ndiose lka nu ngulo
tñan chaꞌ mdiyan kicha kanꞌ ꞌin neꞌ bra
kanꞌ; loꞌo ja mslyaa neꞌ kulaa yaꞌ neꞌ chaꞌ

kuxinundiꞌin ꞌinneꞌ siyaꞌ ti, chaꞌkuꞌni tnun
neꞌ ꞌin Ndiose bra kanꞌ.

10 Loꞌo ndyaa angajle nu nchka kiꞌyu,
ndyaamslunannunsuꞌwiniꞌkaꞌnan loyka
xlya tnun seꞌenndukwa ꞌni chenñaꞌankanꞌ
bra kanꞌ; ngwa tla yta ñaꞌaan seꞌen ndloo iꞌ
tñan bra kanꞌ. Lye ꞌa mgii tiꞌ nten chalyuu
nu tiꞌí kanꞌ sa ñaꞌan yaꞌ nchku liꞌya neꞌ chaꞌ
tiꞌí ꞌa ꞌin neꞌbra kanꞌ. 11Loꞌo ti nsuꞌwa la neꞌ
kiꞌya ꞌinNdiose nunkandloondeniꞌ kwan,
chaꞌ nda Ni nu tiꞌí kanꞌ ꞌin neꞌ, loꞌo mda Ni
kitsuꞌ nu ndukwa chunꞌ neꞌ; loꞌo ja mslyaa
neꞌ kulaa yaꞌ neꞌ chaꞌ kuxi nu ngiꞌni neꞌ bra
kanꞌ.

12 Loꞌo ndyaa angajle nu nchka skwa,
ndyaa mslu nan nu nsuꞌwi niꞌ kaꞌnan la
tuꞌwa chku tnun nu naan Eufrates; xa wa
mtyi saꞌan chku kanꞌ, nganun ska tuwiin
nuwa lkangwasuꞌwechaꞌkan tyunnunka
ndloo chaꞌ xuunneꞌ bra kanꞌ. Tijyuꞌ ꞌa tyoꞌo
neꞌ kanꞌ kan neꞌ, nde seꞌen ndyoꞌo tukwa
kwichaa tyoꞌo neꞌ kanꞌ bra kanꞌ.

13 Chunꞌ ndiꞌin la naꞌaǎn mdoꞌo tukwa
snan kuneꞌ xaꞌan; ñaꞌan tiꞌ kwityiꞌ, ng-
wañaꞌan ñaꞌan kuneꞌ xaꞌan kanꞌ. Wamdoꞌo
ran nde tu tuꞌwa kunan tnun kanꞌ, loꞌo tu
tuꞌwa ꞌni chenñaꞌankanꞌ, loꞌo tu tuꞌwanten
nu nchkwiꞌ chaꞌ kwiñi chaꞌ ꞌin Ndiose; la
kwa mdoꞌo kwiꞌin kuxi kanꞌ ndijyan bra
kanꞌ. 14 Msu ꞌin kuneꞌ xaꞌan lka kwiꞌin
kuxi kanꞌ; nxitsen ran ꞌin nten, chaꞌ nchka
ꞌin ran kuꞌni ran chaꞌ tnun chaꞌ kuwe tiꞌ
nten. Ndaꞌan kuneꞌ xaꞌan kanꞌ, nxoꞌ tiꞌin ꞌin
nchga nu nka ndloo lo chalyuu, chaꞌ kan
neꞌ kusuun bra nu ka tsan tnun xa wa tyii
ti chalyuu bra kanꞌ. Kanꞌ kuꞌni Ndiose tñan
bra kanꞌ, kwiꞌNdiose nu nchga tñan nchka
ꞌin. 15 “Kunan suꞌwe wan” ndukwin Jesús,
“ndse ti tyoꞌo tukwaǎn ndijyaǎn ñaꞌan tiꞌ
ndijyan ska nu kuꞌni kunan. Loꞌo suꞌwe ka
tiye nchga nten nu ndii ti tiꞌ tyiꞌin chalyuu,
chaꞌ msñi neꞌ chaꞌ ꞌñaǎn bra kanꞌ; ja ka
jyuꞌu tiꞌ neꞌ kanꞌ tloo nten xa nu tiya bra
nu tyaǎn bra kanꞌ.” Ngwañaꞌan ndukwin
Jesús ꞌin nten ꞌin Ni. 16Wamxoꞌ tiꞌin kuneꞌ
xaꞌan kanꞌ ꞌin neꞌ nu nka ndloo kanꞌ bra
kanꞌ, chaꞌndijyanneꞌ ska lo ntenꞌ, ska seꞌen
naan Armagedón nu nka chaꞌ nu nchkwiꞌ
neꞌ judío bra kanꞌ.

17 Loꞌo ndyaa angajle nu nchka kati,
ndyaa mslu nan nu nsuꞌwi niꞌ kaꞌnan lo
kwiꞌin ti bra kanꞌ. Loꞌo kwen nchkwiꞌ nu

ndukwa lo ykaxlya tnun laniꞌ lyaa tnun ꞌin
Ndiose nde niꞌ kwan bra kanꞌ:
―Wa ngwa chaꞌ kanꞌ ni―ndukwin Ni.
18 Loꞌo lye ꞌa ndyuwi, lye ꞌa nganen

tyukwi ñaꞌaan lo tyiꞌa tujoꞌo, lye ꞌa nganen
tiꞌyu, lye ꞌa mñan; ja ya kiñan ngwañaꞌan ti
bra nu ngwiñan Ni nten chalyuu. Tnun ꞌa
chaꞌ ngwa bra kanꞌ. 19Loꞌo lye ꞌa mtsu yuu
seꞌen nskwa kichen tnun, nu lka kichen
Babilonia kanꞌ; snan yuꞌwe mdoꞌo kichen
kanꞌ bra kanꞌ. Loꞌo ngwañaꞌan, ngutin
nchga kichen tnun nu ndiꞌin chalyuu tijyuꞌ
la, chaꞌ ndyuꞌwi tiꞌ Ni chaꞌ ta Ni nu tiꞌí ꞌin
neꞌ kichen tnun kanꞌ; loꞌo tnun ꞌa nu tiꞌí
nda Ndiose ꞌin neꞌ kanꞌ, chaꞌ msinꞌ ꞌa tiꞌ Ni
ꞌin neꞌ bra kanꞌ. 20Mdyii nchga yuu xuwe
jluꞌwe tyiꞌa nguꞌwa ran, ngutin nchga kiꞌya
kwan ngwañaꞌan ti; ja la ꞌa naꞌan nten ꞌin
ran bra kanꞌ. 21 Kwiꞌ ngalu tyoo kee tnun
lyuu bra kanꞌ. Tiꞌin ꞌa ran, biyaꞌ tuꞌwa
kilo, sa kwa biyaꞌ tiꞌin ska yuꞌwe tyoo kee
nu ngalu ke nten chalyuu bra kanꞌ. Loꞌo
ngwañaꞌan, tnun ꞌa chaꞌ kuxi nchkwiꞌ nten
chaꞌ ꞌinNdiosebrakanꞌ; lye ꞌamdaneꞌkiꞌya
ꞌin Ni chaꞌ ꞌin tyoo kee kanꞌ, chaꞌ tnun ꞌa
chaꞌ ngiꞌni Ni lo chalyuu bra kanꞌ.

17
Ngiꞌni ñuꞌun ꞌa neꞌ kichen tnun ꞌin nchga

nten chalyuu
1 Chunꞌ ndiꞌin la mdiyan ska angajle

seꞌen ndiꞌiǐn, ska nu nsuꞌwi laja taꞌa kati
angajle nu ndukwa kaꞌnan oro yaꞌ kanꞌ.
Ykwiꞌ loꞌoǔn bra kanꞌ:
―Tyaan lyaa nde re chaꞌ kwaꞌuǔn ꞌiin sa

ñaꞌan ta Ndiose nu tiꞌí ꞌin neꞌ kichen tnun,
chaꞌ lye ꞌa ngiꞌni ñuꞌun neꞌ kichen kanꞌ ꞌin
nten chalyuu; ti kwiꞌ kichen tnun kanꞌ lka
seꞌen ndijin tyun chku kwiꞌ seꞌen ti tuꞌwa
kichen. 2 Kaꞌan ꞌa chaꞌ chen ñaꞌan ngiꞌni
neꞌ nu nka ndloo chalyuu, chaꞌ tyun ꞌa joꞌo
nsuꞌwi ꞌin neꞌ siꞌya neꞌ kichen tnun kanꞌ;
ngwañaꞌan wa mnuꞌun tiye nten tyukwi
ñaꞌaan chalyuu siꞌya nchga chaꞌ chenñaꞌan
nu ngiꞌni neꞌ kanꞌ.

3 Chunꞌ ndiꞌin la yaa loꞌo Tyiꞌi Ndiose
ꞌñaǎn, yiꞌaǎn loꞌo ska angajle ꞌin Ndiose niꞌ
kixinꞌ seꞌen ja ndiꞌin nten bra kanꞌ. Nde
kwa naꞌaǎn seꞌen ndukwa ska nu kunaꞌan
chunꞌ ska ꞌningaꞌanuchen ꞌañaꞌan; chunꞌ iꞌ
ndukwakaꞌan ꞌa chaꞌ kuxi, nunchkwiꞌ chaꞌ

tiꞌí ꞌin Ndiose bra kanꞌ. Ndukwa kati ke iꞌ,
kwiꞌndukwa tii yka ke iꞌbra kanꞌ. 4Teꞌ kolo
kwa, teꞌ kolo ngaꞌa lkuꞌ nu kunaꞌan kanꞌ,
loꞌo chunꞌ teꞌ kanꞌ ndukwi kaꞌan ꞌa chkwan
xaa loꞌo kee xaa loꞌo xka la kee nu kaꞌan
ꞌa ndyuꞌwi lyo. Ndukwa ska skaꞌ oro yaꞌ
nu kunaꞌan kanꞌ bra kanꞌ; nchga lo chaꞌ
kuxi nsuꞌwi niꞌ skaꞌ kanꞌ, loꞌo ngwañaꞌan,
nsuꞌwi nchga lo chaꞌ chen ñaꞌan nuwa yꞌni
nu kunaꞌan kanꞌ xa wa yan lo chalyuu.
5 Chkan nu kunaꞌan kanꞌ wa ndukwa ska
chaꞌ, ñaꞌan tiꞌnin nten lka: “Babilonia tnun
lka re, chaꞌ nde lka kichen tyi nchga nten
nu ngiꞌni chaꞌ chen ñaꞌan tyukwi ñaꞌaan
chalyuu.” Ngwañaꞌan nchkwiꞌ chaꞌ nu
ngaꞌan chkan nu kunaꞌan kanꞌ bra kanꞌ,
loꞌo ja ka biyaꞌ tianꞌ nin kanꞌ si ja nsuꞌwi
lyoan ꞌin ran. 6 Bra ti ngwiꞌyaǎn kwenta
chaꞌ lye ꞌa ngiꞌni nu kunaꞌan kwa; sa ñaꞌan
ngiꞌni ska nu kuꞌwi, ngwañaꞌan ngiꞌni nu
kunaꞌan kwa, chaꞌ wa yjwi ꞌin nten ꞌin
Ndiose, wa yjwi ꞌin nten nu ja ytsen ykwiꞌ
ñi chaꞌ ꞌin Jesús seꞌen ndiꞌin neꞌ lo chalyuu.
Xa wa naꞌaǎn ꞌin nu kunaꞌan kanꞌ, kaꞌan ꞌa
chaꞌ mdaꞌan tiyeěn bra kanꞌ. 7 Kanꞌ chaꞌ
mnichaꞌ angajle ꞌñaǎn bra kanꞌ:
―¿Ni chaꞌ lka nduwe ꞌa tiiꞌ a? ―nduk-

win―. Katsaǎnꞌ ꞌiin ni ji la chaꞌ tukwi
ndiꞌin ꞌin nu kunaꞌan nu ndukwa chunꞌ
ꞌni chen ñaꞌan kwa, ꞌni nu ndukwa kati ke
loꞌo tii yka ke; katsaǎnꞌ ꞌiin ska chaꞌ nu ja
ya ka biyaꞌ tiꞌ nten ―ndukwin angajle bra
kanꞌ―. 8 ꞌNi nu wa naꞌaan kwa, luꞌu iꞌ nu
ngwa sꞌni, loꞌo ja luꞌu iꞌ ni; kwiꞌ ngwañaꞌan,
ndse ti tyuꞌu iꞌ xiyaꞌ, ni siya ndiꞌin iꞌ tu
tiyu kiꞌñi kanꞌ. Tyuꞌu iꞌ ti xiꞌi chaꞌ tyaa
iꞌ la chalyuu tla seꞌen tyii chaꞌ ꞌin iꞌ siyaꞌ
ti ―ndukwin―. Loꞌo nchga nten nu ja
ndukwa nin lo kityi ꞌin Ndiose ni, kaꞌan ꞌa
chaꞌ tyaꞌan tiye neꞌ bra nu ñaꞌan neꞌ ꞌin ꞌni
kanꞌ bra kanꞌ. Ti kulo xa nu ti ji tyisnan
chalyuu re, wa ngwaꞌan Ndiose nin nten
nu wa mda Ni chalyuu nu ja tsaa tii ꞌa ꞌin
neꞌ. ꞌNi kanꞌ ni, luꞌu iꞌ nu ngwa sꞌni, ni siya
ja luꞌu iꞌ ni; loꞌo ti tyuꞌu la iꞌ xiyaꞌ ni siya ti
xiꞌi ti.

9 ’Nde ñaꞌan ndyoꞌo chaꞌ re, si ka biyaꞌ
tiꞌ wan ―ndukwin angajle ꞌñaǎn―. Nu
lka kati ke ꞌni kanꞌ ni, kanꞌ lka kati kiꞌya
xuwe ti seꞌen nskwa kichen tnun kanꞌ, nu
lye ꞌa ngiꞌni ñuꞌun chalyuu; 10 kwiꞌ kichen
kanꞌ ndiꞌin kati ree nu nka ndloo chalyuu.

Wamdyii chaꞌ ꞌin kiꞌyu ree nu ngwa ndloo
kanꞌ, ni siya ti ndukwa ska ree taꞌa neꞌ kanꞌ
nu nka ndloo ni; kwiꞌ ngwañaꞌan, ti ji kan
xka ree taꞌa neꞌ kanꞌ nu ka ndloo chalyuu
nde loo la, ni siya xiꞌi ti ka ree kanꞌ ndloo,
xa wamdiyan yu lo chalyuu. 11Loꞌo ꞌni nu
luꞌu nu ngwa sꞌni kanꞌ, kwiꞌ nu ja luꞌu ni,
kanꞌ lka xka ree nu ka ndloo; sa ñaꞌan nu
nka kati ree kanꞌndloo lo chalyuu, kwiꞌng-
wañaꞌan ka xka ree kanꞌ ndloo lo chalyuu,
chaꞌ kwiꞌ lka nu ndiꞌin chaꞌ tyaa lo jwlyaa
―ndukwin angajle ꞌñaǎn―.

12 ’Xa nu naꞌaan ꞌni kanꞌ ni, wa ndiya tii
yka ke iꞌ, kanꞌ lka tii ree nu ti ji ka ndloo lo
chalyuu. Wa nsuꞌwi chabiyaꞌ ꞌin neꞌ kanꞌ,
chaꞌ ka neꞌndloo ni siya ti xiꞌi ti; suꞌwa ti ka
tnun neꞌ kanꞌ loꞌo ꞌni chen ñaꞌan kanꞌ bra
kanꞌ. 13 Ska ti chaꞌ tyaꞌan tiye taꞌa tii ree
kanꞌ, chaꞌ tayaꞌ ꞌin ꞌni kanꞌ, chaꞌ ta chabiyaꞌ
ka iꞌ ndloo bra kanꞌ. 14Xkwiꞌ xuun neꞌ loꞌo
Ndiose, xuun neꞌ loꞌo nu lka ñaꞌan tiꞌ slyaꞌ
kanꞌ; loꞌo nu lka ñaꞌan tiꞌ slyaꞌ kanꞌ tyijin
lyo Ni ꞌin ꞌni kanꞌ, ti kwiꞌ ti tyijin lyo Ni ꞌin
ntennundaꞌan loꞌo iꞌ, chaꞌNdiose lkaXꞌnan
nchganten chalyuu, Ndiose lkandloo la ꞌin
nchga nten nu nka ndloo lo chalyuu. Loꞌo
ngwañaꞌan, nu lka nten ꞌin Ndiose ni, wa
ngulo suwi Ni ꞌin neꞌ kanꞌ; nanwa ngulo Ni
tñan ꞌin neꞌ kanꞌ, loꞌo suꞌwe ꞌa ndyaa ñaꞌan
tiꞌ neꞌ chaꞌ ꞌin Ndiose ―ndukwin angajle
ꞌñaǎn.

15 Ti nchkwiꞌ la angajle kanꞌ loꞌoǔn bra
kanꞌ:
―Ñaꞌan tiꞌ chku nu ndijin kwiꞌ seꞌen ti

tuꞌwa kichen tnun kanꞌ, kwiꞌ ngwañaꞌan
lka nten chalyuu, chaꞌ sa tlyu ti ndijyan
nchga lo nten chalyuu nde kichen kanꞌ;
ndyoꞌo neꞌ tyukwi ñaꞌaan chalyuu la seꞌen
ndiꞌin nten, nchkwiꞌ neꞌ nchga lo chaꞌ nu
nchkwiꞌ nten chalyuu. 16 Loꞌo taꞌa ree nu
lka taꞌa tii yka ke ꞌni chen ñaꞌan kanꞌ nu tka
naꞌaan, loꞌo ykwiꞌ ꞌni kanꞌ, loꞌo neꞌ kanꞌ ka
tiꞌí tiꞌ neꞌ ꞌin kichen tnun kanꞌ; kulaa neꞌ
nchga chaꞌ suꞌwe nu nsuꞌwi ꞌin neꞌ kichen
kanꞌ, kanun neꞌ kichen ngwa ti ñaꞌan bra
kanꞌ. Tikin ree kichen kanꞌ bra kanꞌ, kuꞌni
tyii neꞌ ꞌin neꞌ kichen kanꞌ. 17 Wa yꞌni
Ndiose chaꞌ kiꞌya chaꞌ ke ree kanꞌ, kanꞌ
chaꞌ ta neꞌ chabiyaꞌ ka ꞌni chen ñaꞌan kanꞌ
ndloo, sa yaꞌ nu tyoꞌo skwa nchga chaꞌ nu
ndukwin Ni chaꞌ ka. 18Nu kunaꞌan nu wa

naꞌaan ni, kanꞌ nka ñaꞌan tiꞌ kichen tnun
nu nka ndloo la kanꞌ, ngwañaꞌan lka nu
kunaꞌan kanꞌ; kanꞌ nu ndlo tñan ꞌin nchga
nten nu nka ndloo lo chalyuu.

18
Wangutin kichen Babilonia

1 Chunꞌ ndiꞌin la naꞌaǎn xka angajle ꞌin
Ndiosembiꞌya lo chalyuu; tnun ꞌa chabiyaꞌ
ndiꞌya angajle kanꞌ, kwiꞌ xaa ꞌa tyukwi
ñaꞌaan, sa yaꞌ nu nda xaa tyukwi ñaꞌaan lo
chalyuu bra kanꞌ. 2 Kwen ꞌa ykwiꞌ angajle
kanꞌ bra kanꞌ:
―Wa mdyii chaꞌ ꞌin kichen Babilonia

kwa―ndukwin―,mdyii kichen tnun kwa
ngutin ran. Nde seꞌen mskwa kichen kwa
nu ngwa xkanꞌ, la kwa ndukwa naꞌan tyi
kuxee ni, seꞌen ndiꞌin kuneꞌ xaꞌan lka kwa
ni. Loꞌo ni, la kwa ndukwa naꞌan tyi nchga
lo kwiꞌin xaꞌan, nchga lo ꞌni kwityi nu
ndukwa jlyuꞌwe, nu chen ꞌa ñaꞌan bra kanꞌ.
3 Ti sꞌni ngwaꞌu neꞌ kichen kanꞌ ꞌin nchga
nten chalyuu chaꞌ kuꞌni neꞌ chaꞌ xaꞌan, chaꞌ
kuꞌni tnun neꞌ ꞌin xka ta joꞌo bra kanꞌ; lye ꞌa
ndatsaa neꞌ kanꞌ ꞌin nten, chaꞌ loꞌo neꞌ kuꞌni
neꞌ chaꞌ kuxi loꞌo taꞌa nten neꞌ bra kanꞌ.
Chen ꞌa ñaꞌan ngiꞌni nchga nu nka ndloo
chalyuu xa nu ndaꞌan neꞌ kichen kanꞌ bra
kanꞌ. Loꞌo ja ya tyii chaꞌ kuxi nu ngiꞌni
neꞌ kichen kanꞌ, kanꞌ chaꞌ lye ꞌa ngiꞌni nu
kuliyaꞌ chalyuu kanan loꞌo chaꞌ kuxi kanꞌ
bra kanꞌ.

4 Kwiꞌ xiyaꞌ ynen nchkwiꞌ ska nten la
seꞌen ndiꞌin Ndiose, nchkwiꞌ loꞌo nten nu
ndiꞌin chaꞌ ꞌin Ni bra kanꞌ:
―Tyoꞌo lya wan, ꞌwan nu lka wan nten

ꞌñaǎn ni, tyoꞌo tsuꞌ wan kichen tnun kwa
―ndukwin Ni―. Ja kuꞌni wan chaꞌ kuxi
loꞌoneꞌkwasuꞌwati, chaꞌ ja taNdiosenu tiꞌí
ꞌwan suꞌwa ti loꞌo neꞌ xaꞌan kwa bra kanꞌ.
5 Kaꞌan ꞌa chaꞌ kuxi ngiꞌni neꞌ kichen kwa;
loꞌo jlyo tiꞌNdiose chaꞌndiꞌin ꞌakiꞌya ꞌin neꞌ,
tyuꞌwi tiꞌ Ni chaꞌ kuxi nu ngiꞌni neꞌ, 6 ta Ni
nu tiꞌí ꞌin neꞌ kwa bra kanꞌ. Ti kwiꞌ ñaꞌan
nu mda neꞌ nu tiꞌí ꞌwan nu ngwa xkanꞌ,
kwiꞌ ngwañaꞌan ta Ni nu tiꞌí ꞌin neꞌ kwa bra
kanꞌ, ni siya tukwa yaꞌ ta Ni nu tiꞌí ꞌin neꞌ
kichen kwa bra kanꞌ. Chunꞌ nu tiꞌí ꞌa tiꞌ neꞌ
kwa ꞌin xka ta nten, kanꞌ chaꞌ tukwa yaꞌ ta
Ndiose nu tiꞌí ꞌin neꞌ bra kanꞌ. 7 Suꞌwe si
tyijin neꞌ kwa nu tiꞌí, suꞌwe si ka xiꞌin tiꞌ
neꞌ, chaꞌ lye ꞌa ngiꞌni siyeꞌ neꞌ loꞌo taꞌa neꞌ

chunꞌ chaꞌ kuliyaꞌ nu nsuꞌwi ꞌin neꞌ. Xkwiꞌ
ndaꞌan chaꞌ re tiye neꞌ kwa: “Sa ñaꞌan tnun
ꞌa lka ree seꞌen ndiꞌin, kwiꞌ ngwañaꞌan lka
bare” ndukwinneꞌ ꞌin taꞌaneꞌbrakanꞌ. “Siꞌi
neꞌ tiꞌi lka bare, ja nꞌni chaꞌ ka xiꞌin tiꞌ ba”
ndukwin neꞌ bra kanꞌ. 8Ngwañaꞌan ndaꞌan
chaꞌ tiye neꞌ, kanꞌ chaꞌ kuꞌni Ni chaꞌ ska ti
tsan tiyan nchga nu tiꞌí nu ndiꞌin chaꞌ tyijin
neꞌ bra kanꞌ. Kaja neꞌ siꞌya kicha tnun,
loꞌo kunan ꞌa neꞌ chaꞌ xiꞌin tiꞌ neꞌ, loꞌo ka
jwiꞌñan ꞌin neꞌ, loꞌo tyii kichen tyi neꞌ skin
ran bra kanꞌ. Tnun ꞌa tñan nu kuꞌni Ndiose
nu nka Xꞌnaan, kanꞌ lka nu kuꞌni biyaꞌ ꞌin
neꞌ kichen tnun kwa bra kanꞌ.

9Xa nu tiya bra, kanꞌ kunan ꞌa nchga nu
nkandloochalyuu; xiꞌya ꞌaneꞌbranuñaꞌan
neꞌ chaꞌ tyoꞌo sñii chaꞌ nchkin kichen tnun
kwa, chaꞌ suꞌwa ndiꞌin chaꞌ ꞌin neꞌ loꞌo neꞌ
kichen kwa bra kanꞌ. Ti kwiꞌ chaꞌ tiꞌí tiꞌ neꞌ
ꞌin taꞌa nten neꞌ, chaꞌ suꞌwa ti chen ꞌa ñaꞌan
ngiꞌni neꞌ loꞌo neꞌ kwa bra kanꞌ. 10 Tijyuꞌ ti
tsaa tuun neꞌ chaꞌ kutsen ꞌa neꞌ ñaꞌan neꞌ sa
ñaꞌan katin kichen kanꞌ bra kanꞌ:
―¡Tꞌnan ꞌa wan ni, ꞌwan neꞌ kichen Ba-

bilonia! ―nchkwin neꞌ bra kanꞌ―. ¡Tnun
ꞌa kichen tyi wan nu ngwa xkanꞌ, xen ꞌa
chalyuu seꞌen ngwa kichen tyi wan ndloo
bra kanꞌ; loꞌo ni, ska bra ti mdiyan nu tiꞌí
ꞌwan!

11 Loꞌo ngwañaꞌan, nchga yu kuliyaꞌ nu
ndiꞌin lo chalyuu, tꞌnan ꞌa kuꞌni neꞌ; xiꞌin ꞌa
ka tiye neꞌ chaꞌ ja kaja ꞌa nten nu xiꞌi yuꞌwa
ꞌin neꞌ bra kanꞌ: 12 ja xiꞌi ꞌa nten oro ꞌin
neꞌ, ni siya plata, ni siya kee xaa, ni siya
chkanꞌ kee ngaten; ja xiꞌi ꞌa nten teꞌ ngaten
ꞌin neꞌ, nu kaꞌan ꞌa ndyuꞌwi lyo, ni siya teꞌ
kolo kwaa, ni siya teꞌ sera, ni siya teꞌ nu
nsuꞌwi tyun kolo; ti kwiꞌ ti chaꞌ, ja xiꞌi ꞌa
nten nchga lo yka nu ndijyan tijyuꞌ, nchga
nan ndyaꞌ loꞌo tijyan liꞌya ꞌni, ni siya nan
ndyaꞌ loꞌo yka nu kaꞌan ꞌa ndyuꞌwi lyo, ni
siya nan ndyaꞌ loꞌo chkwan ngutsi, ni siya
nan ndyaꞌ loꞌo chkwan ti, ni siya nan ndyaꞌ
loꞌo kee tla, ja xiꞌi ꞌa nten ꞌin ran siyaꞌ ti bra
kanꞌ; 13 kwiꞌ ngwañaꞌan kanela, loꞌo nchga
lo xiyan skwa nu ndyuꞌwi lo nan nchkuan,
loꞌoynanngaꞌa, ni siyaynanngaten, ni siya
rmiyu ꞌin yka mirra nu xi tyiꞌi, ja xiꞌi ꞌa
nten ꞌin ran; kwiꞌ ngwañaꞌan xka la yuꞌwa
nu ndujwiꞌ nten, ni siya mñun, ni siya sete
nu xuꞌwi lo nan kuan, ni siya kata jaxlya,
ni siya nskwaꞌ, ni siya kuta, ni siya slyaꞌ,

ni siya kwiyu, loꞌo ngwañaꞌan karreta nu
ndujwakii kwiyu, ni siyamsununsiꞌi nten,
kwiꞌ nu lka nten chalyuu, ja ka kiyaꞌ kanꞌ
bra kanꞌ. 14 Chkwiꞌ neꞌ nu ndujwiꞌ yuꞌwa
kanꞌ loꞌo neꞌ kichen kanꞌ bra kanꞌ:
―¡Wa mdyii nchga chaꞌ suꞌwe nu ndiya

ꞌa tiꞌ wan; kwiꞌ ngwañaꞌan, wa mdyii chaꞌ
kuliyaꞌ ꞌwan, wa mdyii nchga lo nan nu
suꞌwe ñaꞌan ꞌwan, loꞌo ja tyija lyo ꞌa chaꞌ
suꞌwe kanꞌ ꞌwan ni! ―nchkwin neꞌ bra
kanꞌ.

15 Loꞌo ngwañaꞌan, yu kuliyaꞌ kanꞌ ni,
kwiꞌ nu wa mjwi chaꞌ kuliyaꞌ ꞌin neꞌ chaꞌ
ngiꞌni neꞌ kanan lo kichen kanꞌ, tijyuꞌ tsaa
tuun neꞌ, chaꞌ kutsen ꞌa neꞌ ñaꞌan neꞌ katin
kichen kanꞌ; tꞌnan ꞌa kuꞌni neꞌ, ka xiꞌin ꞌa tiꞌ
neꞌ bra kanꞌ. 16 Nde ñaꞌan chkwiꞌ neꞌ kanꞌ
bra kanꞌ:
―¡Tiꞌi ꞌa wan ni, ꞌwan neꞌ kichen re!

Tnun ꞌa kichen tyi wan nu ngwa xkanꞌ
―nchkwin neꞌ kuliyaꞌ bra kanꞌ―. Xkwiꞌ
teꞌ ngaten, xkwiꞌ teꞌ wjñun nu kolo kwaa,
xkwiꞌ teꞌ nu nsuꞌwi tyun kolo nchkuꞌ neꞌ
taꞌa kichen tyiwanbra kanꞌ; xkwiꞌ chkwan
oro, loꞌo kee xaa, loꞌo chkanꞌ kee ngaten
ndukwi ynin neꞌ, kwiꞌ ndukwi ynin yaꞌ neꞌ
bra kanꞌ. 17 Loꞌo ni, ¡ska bra ti mnaꞌ nchga
chaꞌ kuliyaꞌ kanꞌ ꞌwan! ―nchkwin neꞌ.
Kwiꞌ nde kwa tsaa tuun nchga nu ngalaꞌ

yka naꞌan, loꞌo nten nu ngiꞌni tñan niꞌ yka
naꞌan, loꞌo nten nu nda liyaꞌ chaꞌ tsaa ti-
jyuꞌ loꞌo yka naꞌan kanꞌ, loꞌo xka ta nten
nu ndyiji kanan tijyuꞌ loꞌo yka naꞌan kanꞌ;
tijyuꞌ tsaa tuun neꞌ kanꞌ tuꞌwa kichen bra
kanꞌ. 18Xiꞌya ꞌa neꞌ bra nuñaꞌanneꞌ chaꞌ lye
ndyoꞌo sñii seꞌen nchkin kichen tnun kanꞌ:
―Ja ya ñaꞌaan xka kichen nu kuliyaꞌ la,

sa ñaꞌan ngwa kuliyaꞌ ꞌa kichen re ―nchk-
win neꞌ ꞌin taꞌa neꞌ bra kanꞌ.

19Loꞌo kuun neꞌ kata yuu ke neꞌ, sa ñaꞌan
nu ngiꞌni nten kwa bra nu xiꞌin ꞌa tiꞌ. Xiꞌya
ꞌa neꞌ bra kanꞌ:
―¡Tiꞌi ꞌawan, chaꞌ tnun ꞌa kichen tyiwan

nu ngwa xkanꞌ! ―nchkwin neꞌ kanꞌ―. Ti
sꞌni la kuliyaꞌ ꞌa taꞌaan nu nkaan xꞌnan yka
naꞌan, nu ndaꞌan loꞌoan yuꞌwa ꞌin kichen
re tijyuꞌ. ¿La nde yaꞌ kaja chaꞌ kanꞌ ni a?
¡Ska bra ti mnaꞌ nchga chaꞌ suꞌwe ꞌñaan!
―nchkwin nu ndaꞌan loꞌo yka naꞌan kanꞌ
bra kanꞌ.

20Katsaǎnꞌ ꞌwan ni, ꞌwan nu ndiya seꞌen
ndiꞌinNdiose ndeniꞌ kwan, suꞌwe ꞌa ka tiye

wan xa nu tiya bra katin kichen kanꞌ; kwiꞌ
ngwañaꞌan, ꞌwan nten chalyuu nu ndiꞌin
chaꞌ ꞌwan loꞌoNdiose, loꞌo ꞌwannten nuwa
ngulo Ni tñan ꞌwan chaꞌ kuꞌni wan tñan ꞌin
Ni lo chalyuu, loꞌo ꞌwan nu nchkwiꞌ chaꞌ
ꞌin Ndiose loꞌo nten, suꞌwe ꞌa ka tiye wan
chaꞌ ñi ꞌa kuꞌni Ni bra nu ta Ni nu tiꞌí ꞌin neꞌ
kichen kanꞌ, chaꞌ xaꞌan ꞌa neꞌ kanꞌ loꞌo wan
bra kanꞌ.

21Chunꞌndiꞌin layanskaangajlenu tnun
ꞌa tñan ndiꞌin chaꞌ kuꞌni. Mskwen kwan
angajle kanꞌ ska kee tnun nu skwi lo; ñaꞌan
tiꞌ kee molino, ngwañaꞌan ñaꞌan kee kanꞌ.
Nguun ꞌin ranndyaa lo tyiꞌa tujoꞌobrakanꞌ.
―Kwiꞌ ngwañaꞌan ka ꞌin kichen Babilo-

nia, kichen tnun kwa ―ndukwin angajle
kanꞌ―. Xkwaan nten ꞌin kichen kwa la
lyuu siyaꞌ ti; loꞌo ja la ꞌa ñaꞌan neꞌ kichen
kanꞌ xiyaꞌ bra kanꞌ. 22 Ja kanen ꞌa kwaꞌa
muska lo kichen kanꞌbra kanꞌ; ni siya snen
tnun, ni siyakuwikii, ni siyakuwi chkwan,
ja la ꞌakanenranxiyaꞌbrakanꞌ. Loꞌo jakaja
ꞌa nten nu kwiñan naꞌan ꞌwan, ja kaja ꞌa
kwityi kaꞌ ꞌwan, ti kwiꞌ ti ja siyaꞌ kanen koo
molino seꞌen ndiꞌinwan bra kanꞌ; 23kwiꞌ ja
xuꞌwi ꞌa xaa tuꞌwa naꞌan tyi neꞌ kichen, ja
kanen ꞌa chkwiꞌ yukuneꞌbranu tkamjwi ti
kwilyoꞌoneꞌ. Ti sꞌni, tyukwiñaꞌaanchalyuu
jayuꞌwinukuliyaꞌ sañaꞌannungwakuliyaꞌ
wan neꞌ kichen kwa, chunꞌ wa mñi lyoꞌo
wan ꞌin kaꞌan ꞌa nten chalyuu, chaꞌ tnun ꞌa
chaꞌ taꞌá nchka ꞌwan, ndukwin wan.

24 Nda Ndiose nu tiꞌí ꞌin neꞌ kichen Ba-
bilonia kwa, chaꞌwa ndyija lyo ꞌin Ni kiꞌya
nu ndiꞌin ꞌin neꞌ kanꞌ bra kanꞌ; tyukwi
ñaꞌaan chalyuuwa yjwi neꞌ kanꞌ ꞌin ayman
kula nu ykwiꞌ chaꞌ ꞌin Ndiose loꞌo nten,
loꞌo ngwañaꞌan, wa yjwi neꞌ kanꞌ ꞌin nten
chalyuu nu ndiꞌin chaꞌ ꞌin Ni loꞌo bra kanꞌ.

19
1 Chunꞌ ndiꞌin la chinꞌ ynaǎn nchkwiꞌ

nten nu ndiꞌin sa tlyu ti nde seꞌen ndiꞌin
Ndiose. Nde ndiya chaꞌ nu ykwiꞌ neꞌ bra
kanꞌ:
¡Kuꞌniin tnuan ꞌin Ndiose Xꞌnaan!, chaꞌ

nchka ꞌin Ni kulaa Ni ꞌin nten. ¡Chk-
wianꞌ suꞌwean chaꞌ ꞌin Ndiose!, chaꞌ
nchka ꞌin Ni kuꞌni Ni nchga lo tñan
siyaꞌ ti.

2 Chañi ꞌa nchga chaꞌ nu nchkwiꞌ Ndiose
loꞌo nten, ñi ꞌa ngiꞌni biyaꞌNi ꞌin nten
chalyuu.

WamdaNi nu tiꞌí ꞌin neꞌ kichen tnunnu lye
ꞌa ngiꞌni ñuꞌun chalyuu, chaꞌ chen ꞌa
ñaꞌan ngiꞌni neꞌ loꞌo taꞌa neꞌ; mda Ni
nu tiꞌí ꞌin neꞌ kanꞌ, chunꞌ nu wa yjwi
neꞌ ꞌin nten nu ngiꞌni tñan ꞌin Ndiose
bra kanꞌ.

3 Xiyaꞌ kwen ykwiꞌ nten kaꞌan kanꞌ bra
kanꞌ:
―¡Kuꞌniin tnuan ꞌin Ndiose Xꞌnaan! Ja

tsaa tii chaꞌ tyoꞌo sñii seꞌen nchkin kichen
tnun kwa.

4 Loꞌo mdyisnan kala ndukwa jakwa
yu kula kanꞌ, kwiꞌ ngwañaꞌan mdyisnan
jakwa ꞌni kti kanꞌ, mdyisti neꞌ lyuu nde loo
yka xlya tnun seꞌen ndukwa Ndiose; ngiꞌni
tnun neꞌ ꞌin Ndiose bra kanꞌ. Nde ndiya
chaꞌ nu nchkwiꞌ neꞌ kanꞌ:
―¡Ngwañaꞌan ka sikwa! ¡Kuꞌniin tnuan

ꞌin Ndiose nu nka Xꞌnaan! ―ndukwin neꞌ
ꞌin taꞌa neꞌ.

5 Chunꞌ ndiꞌin la ynen nchkwiꞌ ska nten
nde seꞌen ndukwa yka xlya tnun:
Taꞌaan nu ngiꞌnian tñan ꞌin Ndiose, kuꞌniin

tnuan ꞌin Ni ni; taꞌaan nu nduwe ꞌa
tianꞌ ꞌin Ni, ni siya kuneanꞌ, ni siya
msuanꞌ, kuꞌniin tnuan ꞌin Ndiose.

Taꞌa chaꞌ kaja kwilyoꞌo nu lka ñaꞌan tiꞌ
slyaꞌ kanꞌ

6 Loꞌo kaꞌan ꞌa nten nganen nchkwiꞌ sa
tlyu ti bra kanꞌ. Sa ñaꞌan nnen nduun tyiꞌa
ska chku tlyaa tuꞌwakee, sañaꞌannnenbra
nu kwen ꞌa nganen tiꞌyu, ngwañaꞌan nnen
branunchkwiꞌntenkaꞌankanꞌ,mskeꞌ tiǎnꞌ.
Nde ndiya chaꞌ nu ykwiꞌ neꞌ bra kanꞌ:
¡Kuꞌniin tnuan ꞌin Ndiose nu nka Xꞌnaan!,

kwiꞌ Ni nu nchga lo tñan nchka ꞌin
kuꞌni, ndukwin neꞌ ꞌin taꞌa neꞌ.

WamdyisnanNi chaꞌnkaNindloo ꞌñaanni;
7 kanꞌ chaꞌ suꞌwe ꞌa ka tiyean, xiꞌyaan chaꞌ

nu ndiya ꞌa tianꞌ ni, suꞌwe ꞌa chk-
wianꞌ chaꞌ ꞌin Ndiose.

Wa mdiya tsan chaꞌ kaja kwilyoꞌo nu nka
ñaꞌan tiꞌ slyaꞌ kanꞌ, ti kwiꞌNi nu ngu-
jwi lo wsi siꞌyaan.

Loꞌo nan ni, taꞌaan msñian chaꞌ ꞌin Ni lo
chalyuu, wa lkaan ñaꞌan tiꞌ si lkaan
kwilyoꞌo Ni, ni siya sa tlyu ti tyiꞌian
loꞌo Ni bra kanꞌ.

Wa lkaan ngwa tkaanꞌ ñaꞌan tiꞌ si kaja
kwilyoꞌoan loꞌo Ni ni, ndukwin neꞌ
bra kanꞌ.

8WandaNi teꞌ luwinungaten ꞌachaꞌkuanꞌ,
kwiꞌ nu suꞌwe ꞌa ñaꞌan bra kanꞌ.

Nchga tñan suꞌwe nu yꞌni nten kanꞌ lo
chalyuu xa wa msñi neꞌ chaꞌ ꞌin Ndiose,
kanꞌ lka ñaꞌan tiꞌ steꞌ neꞌ nu suꞌwe ꞌa ñaꞌan
kanꞌ bra kanꞌ.

9Ykwiꞌ angajle kanꞌ loꞌoǔn xiyaꞌbra kanꞌ:
―Kwaꞌaan lyaa chaꞌ re lo kityi ―nduk-

win―: “Ka suꞌwe ꞌa ka tiye nten nu wa
mniǐn chaꞌ tsaa seꞌen kaja kwilyoꞌo loꞌo Ni
nu ngujwi lo wsi chaꞌ ꞌin neꞌ, ti kwiꞌ nu lka
ñaꞌan tiꞌ slyaꞌ kanꞌ” ndukwin Ndiose. Ti
kwiꞌ chaꞌnuñinunchkwiꞌNdiose loꞌo nten
lka chaꞌ kanꞌ―ndukwin angajle kanꞌ ꞌñaǎn
bra kanꞌ.

10Bra kanꞌmduǔn xtyiǐnꞌmdyistiǐn lyuu
tloo angajle kanꞌ, chaꞌ kuꞌniǐn tnuǔn ꞌin,
nka tiyeěn, loꞌo ja mda chabiyaꞌ ꞌñaǎn bra
kanꞌ:
―Ja kuꞌnii ngwañaꞌan loꞌoǔn―ndukwin

angajle kanꞌ ꞌñaǎn―. Ti kwiꞌ taꞌa ngiꞌniin
tñan ꞌin Ndiose lkaan taꞌaan. Ti kwiꞌ taꞌaan
lka nchga wan nu wa yten wan chaꞌ suꞌwe
nu wa ykwiꞌ Jesús loꞌo wan. Ska ti ykwiꞌ
Ndiose nsuꞌwi chabiyaꞌ ꞌwan kuꞌni tnun
wan ꞌin Ni―ndukwin angajle ꞌñaǎn.
Chaꞌ suꞌwe nu ykwiꞌ Jesús loꞌo nten, kanꞌ

lka ti kwiꞌ chaꞌ nu nchkwiꞌNdiose loꞌo nten
nu nchkwiꞌ chaꞌ ꞌin Ni lo chalyuu.

Yu nu ndukwa chunꞌ kwiyu ngaten
11Chunꞌndiꞌin la naꞌaǎn chaꞌndukwa laa

tuꞌ naꞌan niꞌ kwan seꞌen ndiꞌin Ndiose; la
kwanduunskakwiyungaten, loꞌondukwa
ska nten chunꞌ iꞌ bra kanꞌ. Ndukwin nchga
nten seꞌen ndiꞌin Ndiose chaꞌ nten suꞌwe
lka Ni kanꞌ, chaꞌ chañi ꞌa chaꞌ nu nchkwiꞌ
Ni loꞌo nten. Ñi ꞌa chaꞌ nchkwiꞌ Ni bra
nu ngiꞌni biyaꞌ Ni ꞌin nten. Ñi ꞌa ngiꞌni Ni
loꞌo nten xa ndaꞌan Ni kusuun bra kanꞌ.
12Suꞌwe ꞌanda xaa kilooNi sa ñaꞌan lka bra
nu kwan ꞌa ndukwi kiiꞌ. Loꞌo ngwañaꞌan,
tyun sneꞌ oro ndukwa ke Ni bra kanꞌ. Wa
ndukwa ska nin chunꞌNi nu katsaꞌ ꞌin nten
sa ñaꞌan tñan ngiꞌni Ni. Loꞌo ja ka ꞌin xka
ta nten ka biyaꞌ tiꞌ sa ñaꞌan ndyoꞌo chaꞌ ꞌin
nin kanꞌ, chaꞌ ska ti Ndiose nsuꞌwi lyo sa
ñaꞌan ndyoꞌo nin kanꞌ. 13Loꞌo nchkwiꞌnten
chaꞌ re ꞌin Ni bra kanꞌ: “Nde lka ti kwiꞌ
Chaꞌ nu nchkwiꞌ Ndiose Sti Ni loꞌo nten.”
Loꞌo ñaꞌaan chunꞌ steꞌ Ni mdaꞌan tnen Ni

bra kanꞌ. 14Loꞌo nchga nten nu nduun nde
seꞌenndiꞌinNdiose, sa tlyu tindaꞌanneꞌ loꞌo
Ni la seꞌen tsaaNikusuun; ndukwaneꞌkanꞌ
chunꞌ kwiyu ngaten, kwiꞌ ngwañaꞌan, lkuꞌ
neꞌ teꞌ ngaten nu luwi ꞌa bra kanꞌ. 15 Ñi ꞌa
chaꞌndyoꞌo tuꞌwaNi bra nunchkwiꞌNi loꞌo
nten chalyuu. Loꞌo ngwañaꞌan, xiꞌya Ni ꞌin
nten tyukwiñaꞌaanchalyuuchaꞌkunanneꞌ
chaꞌ ꞌin Ni bra kanꞌ. Kwiꞌ lye ꞌa kulo Ni tñan
ꞌin neꞌ, loꞌo ngwañaꞌan, ta Ni nu tiꞌí ꞌin nten
kuxi; ñaꞌan tiꞌ nu nsta neꞌ siꞌyu chi kutun
niꞌ ska pilya kee chaꞌ tyoꞌo tyiꞌa chi kutun
kanꞌ, kwiꞌ ngwañaꞌan, ta Ni nu tiꞌí ꞌin nten,
chaꞌmsinꞌ ꞌa tiꞌNdiose ꞌinneꞌ, ti kwiꞌNdiose
nu nchka kuꞌni nchga lo tñan. 16 Ska ti nin
ndukwa kiyaꞌ steꞌ Ni loꞌo kiyaꞌ teꞌ kichanꞌ
ꞌin Ni, kwiꞌ nu nchkwiꞌ: “Nu nde lka Ree nu
chañi ka, nu nde lka Xꞌnan nten nu chañi
ka.” Ngwañaꞌan nchkwiꞌ chaꞌ nu ndukwa
kiyaꞌ steꞌNi bra kanꞌ.

17Chunꞌndiꞌin la naꞌaǎn seꞌennduunxka
angajle ꞌin Ndiose nde niꞌ kwan, kwiꞌ nu
kwen ꞌa nxiꞌya loꞌo ꞌin nchga ꞌni ndukwa
jlyuꞌwenu kwan ꞌa ndukwi nde kwa, ñaꞌan
tiꞌ laxu:
―Tyan lya wan tyoꞌo tiꞌin wan seꞌen

ngiꞌni Ndiose ska taꞌa nu tlyu ꞌa. 18 Tyan
lya wan ku wan kunaꞌ nchga ayman, ni
siya ree, ni siya capitán, ni siya sndaru,
ni siya kunaꞌ kwiyu, ni siya kunaꞌ nten nu
mdukwa chunꞌ iꞌ kanꞌ; loꞌo kunaꞌ nchga lo
nten, ni siya msu nu msiꞌi ti nten, ni siya
msu nu ndiꞌin suꞌwe ti, ni siya yu kula, ni
siya yu kuneꞌ, tyan lya wan ku wan kunaꞌ
kanꞌ.

19 Bra ti naꞌaǎn chaꞌ wa ndyoꞌ tiꞌin ꞌni
chen ñaꞌan kanꞌ loꞌo nchga nten nu nka
ndloo lo chalyuu, loꞌo nchga nten nu lka
sndaru ꞌin neꞌ; wa ndyoꞌ tiꞌin taꞌa neꞌ chaꞌ
kuꞌni neꞌ kusuun loꞌo nu ndukwa chunꞌ
kwiyu ngaten kanꞌ loꞌo nchga nten nu
ndaꞌan kusuun loꞌo Ni bra kanꞌ. 20Msuun
neꞌ msuun neꞌ, loꞌo mskanꞌ neꞌ ꞌin ꞌni chen
ñaꞌankanꞌ chaꞌ lka iꞌpresu; kwiꞌngwañaꞌan
yu nu kwiñi, nu nchkwiꞌ chaꞌ chabiyaꞌ ꞌin
Ndiosenchkwiꞌ, loꞌoyukanꞌngwayupresu
bra kanꞌ. Ti kwiꞌ nu kwiñi, kanꞌ lka nu
yꞌni chaꞌ tnun tloo ꞌni chen ñaꞌan kanꞌ ti
ngwa sꞌni, chaꞌ xitsen ꞌin nten chalyuu bra
kanꞌ; wamñi lyoꞌokanꞌ ꞌin nchganten, kanꞌ
chaꞌ nda neꞌ chabiyaꞌ tyaꞌan biyaꞌ ꞌin ꞌni
chen ñaꞌan kanꞌ chkan neꞌ, kwiꞌ yꞌni tnun

neꞌ ꞌin nkwin iꞌ bra kanꞌ. Xa wa mdyii
chaꞌmxkwanNdiose ꞌin ꞌni chenñaꞌankanꞌ
loꞌo nu kwiñi kanꞌ, ndyaa neꞌ ñaꞌan luꞌu
ti neꞌ lo tiyuꞌ kiiꞌ, seꞌen ndiꞌin kiiꞌ tnun
nu tiꞌí ꞌa nsuwenꞌ ꞌin nten chaꞌ loꞌo yuu
sufri nchkin bra kanꞌ. 21Nu ndukwa chunꞌ
kwiyu ngaten kanꞌ ni, yjwi Ni ꞌin nchga ta
nten kusuun ꞌin kuneꞌ xaꞌan kanꞌ; yjwi Ni
ꞌin nten kusuun kanꞌ loꞌo nchga chaꞌ nu
ndyoꞌo tuꞌwa Ni bra kanꞌ. Chunꞌ ndiꞌin la
mlaꞌ tiꞌ laxu nu ndukwi niꞌ kwan kanꞌ, chaꞌ
wa yku iꞌ kunaꞌ nten ngujwi kanꞌ bra kanꞌ.

20
Ndiꞌin nchkanꞌ kuneꞌ xaꞌan presu ska mi

yijan
1 Chunꞌ ndiꞌin la naꞌaǎn chaꞌ mbiꞌya xka

angajle numdoꞌo nde niꞌ kwan seꞌen ndiꞌin
Ndiose bra kanꞌ. Angajle kanꞌ ndiꞌya yaꞌ
naꞌan tu tiyu kiꞌñi seꞌen ndiꞌin kuneꞌ xaꞌan,
loꞌondiꞌya skakarenan tukwinndijyanbra
kanꞌ. 2Kwiꞌmsñi angajle kanꞌ kunan tnun,
ti kwiꞌ kunan lka nu ndiꞌin lo chalyuu, ti
kwiꞌ kuneꞌ xaꞌan nu naan Satanás lka iꞌ.
Tsaa mskanꞌ angajle kanꞌ ꞌin kuneꞌ xaꞌan
loꞌo karenan sa yaꞌ nu taꞌa skami yijan bra
kanꞌ. 3Mstyuu angajle kanꞌ ꞌin kunan kanꞌ
ndyaa tu tiyukiꞌñibrakanꞌ,mdukunꞌ tuꞌwa
tiyu kanꞌ. Kanꞌ ngwaꞌan kiñaꞌ tuꞌwa tiyu,
chaꞌ ja tyoꞌo kunan kanꞌ, chaꞌ ja ka ꞌa kwiñi
lyoꞌo iꞌ ꞌin nten chalyuu sa yaꞌ taꞌa ska mi
yijan bra kanꞌ. Bra nuwamdaꞌa yijan kanꞌ,
ti ndiꞌin chaꞌ tyoꞌonukanꞌ ti xiꞌi chaꞌ ti kuꞌni
la chaꞌ kuxi bra kanꞌ.

4Loꞌonaꞌaǎn seꞌenndukwa tyunykaxlya
tnun bra kanꞌ. Loꞌo nsuꞌwi lyoǔn ꞌin neꞌ
nu ndukwa lo yka xlya kanꞌ, chaꞌ kwiꞌ nu
nsuꞌwi chabiyaꞌ kuꞌni biyaꞌ ꞌin nten cha-
lyuu lka neꞌ kanꞌ bra kanꞌ. Laja neꞌ nu
ndukwa kwa naꞌaǎn nten chalyuu nu ngu-
jwi sꞌni; wa yjwi nten ꞌin neꞌ, chaꞌ ja ytsen
neꞌ katsaꞌ ñi neꞌ chaꞌ suꞌwe ꞌin Ndiose ꞌin
taꞌa nten neꞌ, ti kwiꞌ chaꞌ nuwa ykwiꞌ Jesús
loꞌoan chabiyaꞌ ꞌin Ndiose Sti Ni lka chaꞌ
kanꞌ. Loꞌo ja yꞌni tnun ayman kanꞌ ꞌin ꞌni
chen ñaꞌan kanꞌ; ti kwiꞌ ti chaꞌ, ja yꞌni tnun
neꞌ ꞌin nkwin ꞌni kanꞌ, loꞌo ja ngaꞌan biyaꞌ
ꞌin ꞌni kanꞌ chkan neꞌ, o ta chunꞌ yaꞌ neꞌ.
Wa ndyuꞌu neꞌ kanꞌ xiyaꞌ, loꞌo ni, lka neꞌ
ndloo loꞌo Krixtu la seꞌen ndiꞌin Ndiose sa
yaꞌ taꞌa ska mi yijan bra kanꞌ. 5Ayman nu

wa naꞌaǎn ni, kanꞌ lka nu wa ndyuꞌu xiyaꞌ
ndla la, chaꞌ ti ndiya xka ta ayman nu ti
ji tyuꞌu; yaꞌ nu taꞌa ska mi yijan, la kanꞌ
tyuꞌu xka ta neꞌ kanꞌ xiyaꞌ bra kanꞌ. 6 ¡Loꞌo
suꞌwe ꞌa ka tiye nten nu tyuꞌu xiyaꞌ ndla la,
chaꞌ nten ꞌin Ndiose lka neꞌ kanꞌ! Ja ndiꞌin
chaꞌ tyijin neꞌ kanꞌ nu tiꞌí siyaꞌ ti xa nu tyaa
nchga nten kuxi la chalyuu tla, nde seꞌen
tyii nchga chaꞌ siyaꞌ ti bra kanꞌ. Kuꞌni neꞌ
kanꞌ tñan ꞌin Ndiose; kwiꞌ ngwañaꞌan, kuꞌni
neꞌ tñan ꞌin Krixtu, chaꞌ suꞌwa ka neꞌ ndloo
loꞌo Krixtu sa yaꞌ nu tyii ska mi yijan bra
kanꞌ.

7 Xa mdaꞌa ska mi yijan kanꞌ, tyoꞌo Sa-
tanás niꞌ ñaꞌan chkwan seꞌen nsuꞌwi yu
ndijin yu nu tiꞌí bra kanꞌ. 8 Tyoꞌo Satanás
kanꞌ ti xiꞌi chaꞌkwiñi lyoꞌoyu ꞌinnchganten
tyukwi ñaꞌaan chalyuu, chaꞌ xuun neꞌ loꞌo
Ndiose; neꞌ Gog loꞌo neꞌ Magog lka nten
kanꞌ. Ñaꞌan tiꞌ kata ysiin nu ndiꞌin tuꞌwa
tujoꞌo chaꞌ ja nchka ꞌñaan kwaan sa kwa
lka ran, kwiꞌ ngwañaꞌan, ja ka kwaan ni sa
ñaꞌan nten xoꞌ tiꞌin Satanás chaꞌ xuun yu
loꞌo Ndiose bra kanꞌ. 9Chunꞌ ndiꞌin la tyoꞌo
nten nu ndiꞌin chaꞌ ꞌin loꞌo Satanás kanꞌ,
tsaa neꞌ tyukwi ñaꞌaan chalyuu. Tsaa tuun
neꞌ ñaꞌaan chunꞌ seꞌen ndiꞌin taꞌa nten ꞌin
Ndiose bra kanꞌ, suꞌwa loꞌo neꞌ ꞌin neꞌ kanꞌ
bra kanꞌ. Tyiꞌin neꞌ ñaꞌaan tuꞌwa kichen
tnun, kwiꞌ nu ndiya la tiꞌ Ni bra kanꞌ. Nka
tiye neꞌ kuꞌni tyii neꞌ ꞌin nten ꞌin Ndiose.
Kanꞌ chaꞌ suꞌwa Ndiose kiiꞌ nu tyoꞌo nde
niꞌ kwan kalu lyuu seꞌen ndiꞌin neꞌ kanꞌ,
tyii neꞌ skin neꞌ bra kanꞌ. 10 Chunꞌ ndiꞌin
la xñi Ni kuneꞌ xaꞌan nu wa mñi lyoꞌo ꞌin
neꞌ ti kulo, tyaa loꞌo Ni ꞌin yu la lo tiyuꞌ
kiiꞌ, seꞌenndiꞌin kiiꞌnchkin loꞌo yuu sufri; ti
kwiꞌ seꞌenwamxkwanNi ꞌin ꞌni chenñaꞌan
kanꞌ, kwiꞌ seꞌen mxkwan Ni ꞌin nu kwiñi
kanꞌ, nundukwin chaꞌnchkwiꞌ chabiyaꞌ ꞌin
Ni. Tsan loꞌo tla ja tsaa tii ꞌa chaꞌ tyijin neꞌ
nu tiꞌí nde kwa bra kanꞌ.

Bra nu kuꞌni biyaꞌ Ndiose ꞌin nten xa wa
mdyii chalyuu

11Loꞌo kanꞌnaꞌaǎn chaꞌndukwa skanten
tnun lo ska yka xlya tnun nu xaa ꞌa bra
kanꞌ. Loꞌo ni, chaꞌ nde kwa ndiꞌin Ndiose
nu tlyu la ti, kanꞌ chaꞌ ngutin nchga cha-
lyuu, ngutin nchga nan nu nsuꞌwi nde niꞌ
kwan; ja la ꞌa chkanꞌ ran siyaꞌ ti, ja mjwi ꞌa
seꞌen xuꞌwi ran nde kwa bra kanꞌ. 12 Loꞌo

naꞌaǎn chaꞌ la kwandiꞌin nchgantennuwa
ngujwi, ni siya neꞌ kula, ni siya neꞌ kuneꞌ,
ndiꞌin neꞌ tloo yka xlya tnun seꞌen ndukwa
Ndiose bra kanꞌ. Kwiꞌ ngalaa kityi kanꞌ
bra kanꞌ, loꞌo ngalaa xka kityi kanꞌ seꞌen
ndukwa nin nten, nchga nten nu wa mjwi
chalyuu nu ja tsaa tii ꞌa ꞌin neꞌ, chaꞌ wa
ndyuꞌu neꞌ xiyaꞌ bra kanꞌ. Loꞌo chunꞌ kityi
nu ngwaꞌan Ndiose yꞌni biyaꞌ Ni ꞌin nchga
nten nu wa ngujwi kanꞌ, chaꞌ lo kityi kanꞌ
ndukwa nchga tñan nu yꞌni neꞌ xa nu yan
neꞌ lo chalyuu. 13Loꞌo xiyaꞌndyuꞌunten nu
wa ngujwi lo tyiꞌa tujoꞌo, kwiꞌ ngwañaꞌan,
xiyaꞌ ndyuꞌu nten nu ndyaa loꞌo LaMte ꞌin,
loꞌo ayman nu ndyaa seꞌen ndiꞌin chaꞌ tsaa
nten xa wa ngujwi neꞌ; taꞌa neꞌ kanꞌmdoꞌo
neꞌ ndijyan neꞌ bra kanꞌ. Loꞌo yꞌni biyaꞌ
Ndiose ꞌin nchga nten chaꞌ ꞌin nchga tñan
nuwa yꞌni neꞌ xa nu yan neꞌ lo chalyuu bra
kanꞌ. 14 Kanꞌ mxkwan Ni ꞌin La Mte, loꞌo
mxkwan Ni ñaꞌaan chalyuu seꞌen ndiꞌin
ayman, ndyaa ran la lo tiyuꞌ seꞌen ndiꞌin
kiiꞌ tnun nchkin bra kanꞌ. Ngwañaꞌan nten
nu tsaa lo tiyuꞌ kanꞌ ni, tyaa neꞌ chalyuu tla
bra kanꞌ; kaja neꞌ kanꞌ siyaꞌ ti, ja tyuꞌu ꞌa
neꞌ kanꞌ bra kanꞌ. 15 Kwiꞌ nde kwa xkwan
Ndiose ꞌin nchga nten nu ja ndukwa nin lo
kityi ꞌin Ni, tsaa neꞌ la lo tiyuꞌ seꞌen ndiꞌin
kiiꞌ kanꞌ. Wa ytsaꞌ kityi kanꞌ ti ka nu ja tsaa
tii ꞌa chalyuu ꞌin.

21
Wamdyii ndyaꞌ chalyuu nu kwi

1 Chunꞌ ndiꞌin la naꞌaǎn chaꞌ ngwa tiji
tyukwi ñaꞌaan niꞌ kwan, nan wa ndyaꞌ xka
chalyuu nu kwi bra kanꞌ. Wa mdyii chaꞌ
ꞌin nchga nan nu yuꞌwi niꞌ kwan nu ngwa
xkanꞌ; loꞌo chalyuu kula re ni, kwiꞌ ng-
wañaꞌan tyiꞌa tujoꞌo, wa mjlyoo ran, loꞌo ja
la ꞌa naꞌaan ꞌin ran siyaꞌ ti bra kanꞌ. 2 Ti
kwiꞌ Xuwa lkaǎn, naꞌ lkaǎn nu naꞌaǎn xka
kichen Jerusalén nu kwi. Luwi ꞌa ñaꞌan
kichen kwi kanꞌni; nde seꞌen ndiꞌin Ndiose
mdoꞌo kichen kanꞌ, mbiꞌya lo chalyuu kwi.
Ñaꞌaan kichen wa suꞌwe ꞌa ngwa tkanꞌ;
suꞌwe ꞌa ñaꞌan ran, xaa ꞌa ran bra kanꞌ.
Ñaꞌan tiꞌ ska kuxiin ꞌin nten, nu suꞌwe ꞌa
ñaꞌan steꞌ, suꞌwe ꞌa nchka tkanꞌ, ngwañaꞌan
suꞌwe ꞌa ñaꞌan kichen kwi kanꞌ bra kanꞌ.
3 Kanꞌ nu ynaǎn ykwiꞌ ska nu nduun kwiꞌ

seꞌen ti seꞌen ndiꞌin Ndiose nde niꞌ kwan.
Kwen ꞌa ykwiꞌ yu bra kanꞌ:
―Bra nu ni wa ndiꞌin Ndiose kwiꞌ seꞌen

ndiꞌin nten nu wa msñi chaꞌ ꞌin Ni lo cha-
lyuu. Tyiꞌin Ndiose seꞌen ndiꞌin nten ꞌin
Ni bra kanꞌ; kwiꞌ ngwañaꞌan, ka neꞌ kanꞌ
chaꞌ ꞌin Ni, ka Ni ndloo la ꞌin neꞌ kanꞌ bra
kanꞌ. 4 Loꞌo ni, kuꞌni Ni chaꞌ ja kunan ꞌa
neꞌ kanꞌ, ni siya lye ꞌa ynan neꞌ nu ngwa
sꞌni ―ndukwin nu nchkwiꞌ bra kanꞌ―. Ja
ndiꞌin chaꞌ kaja neꞌ kanꞌbra kanꞌ, ja ka xiꞌin
tiꞌ neꞌ, ja xiꞌya ꞌa neꞌ, loꞌo ja tyijin ꞌa neꞌ nu
tiꞌí bra kanꞌ; wamdyii nchga chaꞌ nu ngwa
ꞌin neꞌ xa wa mdiꞌin neꞌ lo chalyuu kula
―ndukwin nu nchkwiꞌ bra kanꞌ.

5 Loꞌo kanꞌmdyisnan ykwiꞌ ti kwiꞌ Ni nu
ndukwa lo yka xlya tnun kanꞌ bra kanꞌ:
―Ñaꞌan wan sa ñaꞌan ka ni. Xiyaꞌ

kwiñaǎn kwiǐn nchga nan nu xuꞌwi lo cha-
lyuu kwi―ndukwin Ni.
Loꞌo xka chaꞌ ykwiꞌNi loꞌoǔn bra kanꞌ:
―Kwaꞌaan lyaa chaꞌ nu nchkwiǐnꞌ lo ki-

tyi; chañi ꞌa chaꞌ re, kanꞌ chaꞌ ka tsaa ñaꞌan
tiꞌwan ꞌin ran.

6Chunꞌ ndiꞌin la ykwiꞌNi loꞌoǔn xiyaꞌ:
―Ngwañaꞌan ka sikwa. Ñaꞌan tiꞌ letra A

―ndukwin Ni―, kwiꞌ ngwañaꞌan naꞌ, wa
nsuꞌwiǐn bra nu mdyisnan chalyuu; ñaꞌan
tiꞌ letra Z, kwiꞌ ngwañaꞌan, ti kwiǐnꞌ xuꞌwiǐn
bra nu tyii chalyuu ―ndukwin Ni―. Loꞌo
xuꞌwe ti taǎn nan koꞌo nten nu jñan ꞌa chaꞌ
kanꞌ ꞌñaǎn; nan koꞌo neꞌ kanꞌ ni, tyoꞌo ran
seꞌen nsuꞌwi nchga chaꞌ suꞌwe nu taǎn ꞌin
nten chaꞌ kuꞌni kuꞌu kasiya ꞌin neꞌ bra kanꞌ.
7 Nde ñaꞌan ka ꞌin nten nu tyijin lyo ꞌin
kuneꞌ xaꞌan sa yaꞌ tyii chalyuu ꞌin neꞌ; kuꞌni
tnun neꞌ kanꞌ ꞌñaǎn chaꞌ naꞌ lkaǎn Ndiose
ꞌin neꞌ, kwiꞌ ngwañaꞌan, ka neꞌ kanꞌ sñiěnꞌ
bra kanꞌ. 8Loꞌo nchga nten nu ntsen ꞌa chaꞌ
tyiꞌin chaꞌ ꞌin neꞌ loꞌoǔn, tyaa neꞌ la lo tiyuꞌ
tnun seꞌen nsuꞌwi kiiꞌ nu nchkin loꞌo yuu
sufri; kwiꞌ nten nu ja nnan chaꞌ nchkwiǐnꞌ
siyaꞌ ti, kwiꞌ nu ngiꞌni chaꞌ chen ñaꞌan, kwiꞌ
nu ndujwi ꞌin taꞌa nten, kwiꞌ nu ngiꞌni chaꞌ
kuxi loꞌo nten nu ja lka kwilyoꞌo neꞌ, kwiꞌ
nundyaañaꞌan ꞌa tiꞌ chaꞌ taꞌá,kwiꞌnungiꞌni
tnun ꞌin nkwin joꞌo, kwiꞌ nu kwiñi, nchga
neꞌkanꞌ tyaaneꞌ la lo tiyuꞌkiiꞌkanꞌbrakanꞌ.
Nchgantennuwandyaa lo tiyuꞌkanꞌni,wa
ndyaaneꞌ chalyuu tla; wamdyii chaꞌ ꞌin neꞌ
siyaꞌ ti bra kanꞌ.

Kichen Jerusalén nu kwi
9 Loꞌo kanꞌ mdiyan ska angajle seꞌen

ndiꞌiǐn bra kanꞌ; ti kwiꞌ taꞌa ndaꞌan loꞌo
taꞌa kati angajle nu ndiꞌya kaꞌnan oro seꞌen
nsuꞌwi kati kicha kanꞌ, kicha nu kan xa wa
tyii ti chalyuu. Ykwiꞌ angajle kanꞌ loꞌoǔn
bra kanꞌ:
―Kaan lyaa nde re chaꞌ kwaꞌuǔn ꞌiin sa

ñaꞌan ka kichen tnun kanꞌ, ti kwiꞌ nu suꞌwe
ꞌa ngwa tkanꞌ ñaꞌan tiꞌ ska kuxiin. Kanꞌ lka
seꞌen tyaa wan tyiꞌin wan loꞌo nu lka ñaꞌan
tiꞌ slyaꞌ kanꞌ, ñaꞌan tiꞌ si lka wan kwilyoꞌo
Ni, taꞌa wan nu ndiꞌin chaꞌ ꞌwan loꞌo Ni bra
kanꞌ.

10 Bra kanꞌ mgii tiǎnꞌ chaꞌ mbiꞌya Tyiꞌi
Ndiose loǔn tyukwi ñaꞌaǎn bra kanꞌ. Laja
slaǎn kanꞌ naꞌaǎn angajle ndyaa loꞌo ꞌñaǎn
ska lo kiꞌya nu kwan ꞌa; la kwa ngwaꞌu
ꞌñaǎn sa ñaꞌan ñaꞌan kichen Jerusalén nu
kwi bra kanꞌ. Luwi ꞌa kichen kanꞌ, chaꞌ
nde seꞌen ndiꞌin Ndiosemdoꞌo kichen kanꞌ,
mbiꞌya lo chalyuu bra kanꞌ. 11 Suꞌwe ꞌa
ñaꞌan xaa nu ndyuꞌwi lo kichen kanꞌ, chaꞌ
xaa ꞌin Ndiose lka ran. Xaa ꞌa tyukwi
ñaꞌaan lo kichen kanꞌ, ñaꞌan tiꞌ ska kee xaa,
ñaꞌan tiꞌ kee jaspe, ngwañaꞌan ñaꞌan xaa
nu ndiꞌin lo kichen kanꞌ bra kanꞌ. 12 Loꞌo
kwan ꞌa loꞌoo kee nu nduun tuꞌwa kichen
kanꞌ, nde kwa ndiya tii tyukwa tuꞌ loꞌoo nu
ndukwa laa; ska angajle ꞌin Ndiose nduun
kwan skaa tuꞌ loꞌoo kanꞌ bra kanꞌ. Chunꞌ
kee nu ndukwa ke tuꞌ loꞌoo, kanꞌ ndukwa
nin tii tyukwa ta nten neꞌ Israel nu ngwa
sñiꞌ Jacob; kanꞌ lka ti kwiꞌntennuwangulo
suwi Ndiose ꞌin ti kulo, xa nu mdyisnan
chaꞌ ꞌin Ndiose. Skaa nin neꞌ ndukwa ke
skaa tuꞌ loꞌoo kanꞌ bra kanꞌ. 13 Snan tuꞌ
loꞌoo ndukwa ska laꞌa tuꞌwa kichen: nde
laꞌa seꞌen ndyoꞌo tukwa kwichaa, nde kwa
ndukwa snan tuꞌ loꞌoo bra kanꞌ; nde laꞌa
seꞌen ndyaa kwichaa, nde kwa ndukwa
xnan tuꞌ loꞌoo bra kanꞌ; xka laꞌa nde jꞌni
ndukwa xnan tuꞌ loꞌoo bra kanꞌ; xka laꞌa
tsuꞌ tuꞌwa kichen, kwiꞌ ngwañaꞌan ndukwa
xnan tuꞌ loꞌoo bra kanꞌ. 14 Loꞌo tii tyukwa
kee tnunnsuꞌwikiyaꞌ loꞌookanꞌ; siꞌkeekanꞌ
wa ndukwa nin tii tyukwa nten, kwiꞌ nu
ngulo nu lka ñaꞌan tiꞌ slyaꞌ kanꞌ tñan, chaꞌ
kuꞌni neꞌ tñan chabiyaꞌ ꞌin Ndiose bra kanꞌ;
kanꞌ lka taꞌamdaꞌan Krixtu.

15Yaꞌ angajle nu nchkwiꞌ loꞌoǔn ndukwa
ska biyaꞌ oro, chaꞌ suꞌwa biyaꞌ lo kichen
tnun kanꞌ, loꞌo tuꞌ loꞌoo kanꞌ, loꞌo loꞌoo kee

nu nduun tuꞌwa kichen bra kanꞌ. 16 Suꞌwa
ꞌa nchga laꞌa siꞌ kichen kanꞌ; suꞌwa ꞌa taꞌa
jakwa nskan ran, kwiꞌ ngwañaꞌan suꞌwa
biyaꞌ tukwin ran loꞌo biyaꞌ xen ran bra
kanꞌ. Kanꞌmsuꞌwa biyaꞌ angajle ꞌin ñaꞌaan
kichen tnun kanꞌ loꞌo biyaꞌ oro ꞌin; tukwa
mi ndukwa tukwa siyentu kilómetro biyaꞌ
tukwin ska laꞌa, kwiꞌ sa kwa biyaꞌ xen, kwiꞌ
sa kwa biyaꞌ kwan kichen tnun kanꞌ bra
kanꞌ. 17 Loꞌo msuꞌwa biyaꞌ angajle kanꞌ ꞌin
loꞌoo kichen, chaꞌ snan yla ndukwa jakwa
metro biyaꞌ kwan ran bra kanꞌ. Ti kwiꞌ
ñaꞌan biyaꞌ chkwan nu nnanjoꞌo ꞌñaan lo
chalyuu re, kwiꞌ ngwañaꞌan ngwa biyaꞌ
chkwan nu ngunanjoꞌo ꞌin angajle kanꞌ, xa
numsuꞌwa biyaꞌ lo kichen.

18Wa ndyaꞌ loꞌoo tuꞌwa kichen kanꞌ loꞌo
kee jaspe, ska kee xaa kolo kuxiꞌ niꞌ kwan,
loꞌo tyukwi ñaꞌaan kichen kanꞌ ndyaꞌ ran
loꞌo xkwiꞌ oro siyaꞌ ti, nu nduwi ꞌa sa
ñaꞌan nu nduwi kunan. 19Wa ngwa tkanꞌ
kee tnun nu nsuꞌwi kiyaꞌ loꞌoo kichen loꞌo
nchga lo kee xaa nunsuꞌwi lo chalyuu. Kee
nu nchka kulo nu nsuꞌwi kiyaꞌ loꞌoo, wa
ngwa tkanꞌ ran loꞌo kee jaspe; loꞌo kee nu
nchka tukwa nu nsuꞌwi kiyaꞌ loꞌoo, ngwa
tkanꞌ ran loꞌo kee zafiro, ska kee kolo kuxiꞌ
xaa; kwiꞌ kee nu nchka snan nu nsuꞌwi
kiyaꞌ loꞌoo, ngwa tkanꞌ ran loꞌo kee ágata,
ska kee tyunkolo; kwiꞌkeenunchka jakwa
nu nsuꞌwi kiyaꞌ loꞌoo, ngwa tkanꞌ ran loꞌo
kee esmeralda, ska kee kolo ngaꞌá; 20 kwiꞌ
kee nu nchka kiꞌyu nu nsuꞌwi kiyaꞌ loꞌoo,
ngwa tkanꞌ ran loꞌo kee ónice, ska kee nu
nsuꞌwi kolo ngaꞌa loꞌo kutsi; kwiꞌ kee nu
nchka skwa nu nsuꞌwi kiyaꞌ loꞌoo, ngwa
tkanꞌ ran loꞌo kee cornalina, ska kee kolo
ngaꞌa tnen; kwiꞌ kee nu nchka kati nu
nsuꞌwi kiyaꞌ loꞌoo, ngwa tkanꞌ ran loꞌo kee
crisólito, ska kee kolo katsi; kwiꞌ kee nu
nchka snuꞌ nu nsuꞌwi kiyaꞌ loꞌoo, ngwa
tkanꞌ ran loꞌokeeberilo, xkakeekolo kuxiꞌ;
kwiꞌ kee nu nchka kaa nu nsuꞌwi kiyaꞌ
loꞌoo, ngwa tkanꞌ ran loꞌo kee topacio, ska
kee kolo kuxiꞌ kwaa; kwiꞌ kee nu nchka
tii nu nsuꞌwi kiyaꞌ loꞌoo, ngwa tkanꞌ ran
loꞌo kee crisoprasa, ska lo kee kolo ngaꞌá
kutsi; kwiꞌ kee nu nchka tii xka nu nsuꞌwi
kiyaꞌ loꞌoo, ngwa tkanꞌ ran loꞌo kee jacinto,
ska kee kolo kwaa sa kunun ti; kwiꞌ kee
nu nchka tii tyukwa nu nsuꞌwi kiyaꞌ loꞌoo,

ngwa tkanꞌ ran loꞌo kee amatista, ska kee
kolo kwaa liye. Kanꞌ lka taꞌa kee xaa nu
ngwa tkanꞌ kiyaꞌ loꞌoo kichen bra kanꞌ.
21Wa ndyaꞌ taꞌa tii tyukwa tuꞌ loꞌoo kichen
loꞌo kee xaa ngaten, nu naan kee perla;
tii tyukwa kee ngaten ndukwa kwa, ska ti
kee ngaten kanꞌ ngunanjoꞌo ndyaꞌ ska tuꞌ
loꞌoo bra kanꞌ. Xkwiꞌ oro siyaꞌ ti nskwa lo
kiyaꞌ kichen kanꞌ; sa ñaꞌan xaa kunan, kwiꞌ
ngwañaꞌan xaa lo kiyaꞌ kanꞌ bra kanꞌ.

22Loꞌo ja ska laa ndukwa lo kichen kanꞌ,
chaꞌ ja naꞌaǎn ndukwa ran siyaꞌ ti. Suꞌwe
chaꞌ ndiꞌin Ndiose nu nka Xꞌnaan lo kichen
kanꞌ, Ndiose nu ka kuꞌni nchga lo tñan;
kwiꞌngwañaꞌan, ndiꞌin nu lka ñaꞌan tiꞌ slyaꞌ
kanꞌ. Kanꞌ chaꞌ ja ska laa kunanjoꞌo ꞌin neꞌ
kichen kanꞌ bra kanꞌ. 23 Ja nnanjoꞌo xaa
kwan ꞌin neꞌ kichen kanꞌ, loꞌo ngwañaꞌan,
ja nꞌni chaꞌ ta xaa koꞌndekwa. Suꞌwe ꞌa xaa
kichen kanꞌ, chunꞌ xaa luwi nundaNdiose,
kwiꞌngwañaꞌan, luwi ꞌa xaa seꞌen ndiꞌin nu
lka ñaꞌan tiꞌ slyaꞌ kanꞌ; 24kanꞌ lka nu ta xaa
seꞌen tyaꞌan nten tyukwi ñaꞌaan chalyuu
kwi bra kanꞌ. Loꞌo kan nchga nu nka ndloo
chalyuu nde kichen tnun kanꞌ, kan loꞌo neꞌ
nchga chaꞌ suꞌwe nu nsuꞌwi ꞌin neꞌ la kwa
bra kanꞌ. 25Nchga tsan siyaꞌ ti tyukwa laa
tuꞌ loꞌoo kichen kanꞌ; ja nꞌni chaꞌ chkunꞌ
ran, chaꞌ ja ka tla la kwa bra kanꞌ. 26Nchga
chaꞌ kuliyaꞌ, nchga chaꞌ suꞌwe nu nsuꞌwi
niꞌ kasiya ꞌin nten chalyuu, tiyan chaꞌ kanꞌ
nde kichen tnun kanꞌ bra kanꞌ; 27 loꞌo ja
ska la chaꞌ kuxi sten kichen kanꞌ. Kwiꞌ
ngwañaꞌan, nchga nten nu ngiꞌni chaꞌ kuxi
loꞌo ya ñaꞌan ti nten nu ja lka kwilyoꞌo
neꞌ, loꞌo neꞌ kwiñi, ja kaja chabiyaꞌ sten
neꞌ kichen kanꞌ. Ska lo ti nten nu ndukwa
nin lo kityi nu ndukwa yaꞌ nu lka ñaꞌan tiꞌ
slyaꞌ kanꞌ, kanꞌ ti nten kaja chabiyaꞌ tiyan
kichen kanꞌ bra kanꞌ. Kityi kanꞌ lka nu
nchkwiꞌ ti ka nu ja tsaa tii ꞌa chalyuu ꞌin.

22
1 Chunꞌ ndiꞌin la ngwaꞌu angajle ꞌñaǎn la

nde yaꞌ ndijin saꞌan chku ꞌin Ndiose, chku
kanꞌ nu nda chalyuu nu ja tsaa tii ꞌa ꞌñaan
bra kanꞌ. Luwi ꞌa tyiꞌa chku kanꞌ ñaꞌan tiꞌ
xaa kunan. Nde kiyaꞌ yka xlya tnun seꞌen
ndukwaNdiose, kwiꞌnde seꞌenndukwanu
lka ñaꞌan tiꞌ slyaꞌ kanꞌ, la kwa ndiya suun
seꞌen ndyukwa tyiꞌa chku kanꞌ. 2 Ndijyan

chkunde tuwiin tnunnunsu jluꞌwekichen
kanꞌ bra kanꞌ. Taꞌa tyukwaa laꞌa tsuꞌ chku
kanꞌ ndukwa ska yka; loꞌo nan nu ndyoꞌo
loo yka ni, kanꞌ lka nu ta chalyuu nu ja
tsaa tii ꞌa ꞌñaan bra kanꞌ. Tii tyukwa yaꞌ
nda yka kanꞌ nan chunꞌ ska yijan. Loꞌo
suꞌwe ꞌa rmiyu lka lkaꞌ yka kwiñii kanꞌ, ja
ka tiꞌí nten tyukwi ñaꞌaan chalyuu bra nu
ku neꞌ lkaꞌ ran bra kanꞌ. 3 Lo kichen kanꞌ,
ja ndiꞌin ꞌa nan nu ndiꞌin yuweꞌ ꞌin siyaꞌ ti.
Nde kichen kanꞌ suꞌwa ti ka Ndiose ndloo
loꞌo nu lka ñaꞌan tiꞌ slyaꞌ kanꞌ bra kanꞌ; nde
kwandukwaNi lo yka xlya tnun ꞌin Ni, loꞌo
nchga nten nu ngiꞌni tñan ꞌin Ni, kuꞌni tnun
neꞌ ꞌin Ni bra kanꞌ. 4 Xuꞌwi lyo suꞌwe neꞌ
ꞌin Ndiose bra kanꞌ, chaꞌ la kwa kala nchga
nten nu ndukwa nin Ni chkan neꞌ. 5 Loꞌo
ja ka tla seꞌen ndiꞌin neꞌ la kwa; kanꞌ chaꞌ
ja kunanjoꞌo xaa kwan ꞌin neꞌ, kwiꞌ ja nꞌni
chaꞌ xkin neꞌ kiiꞌ niꞌ ñaꞌan bra kanꞌ. Ndiose
nunkaXꞌnaanni, kanꞌnu ta xaa ꞌin neꞌ, loꞌo
ja tsaa tii ꞌa chaꞌ suꞌwa ti kaneꞌndloo loꞌoNi
bra kanꞌ.

Ndse ti tyaan Jesús xiyaꞌ
6 Chunꞌ ndiꞌin la xiyaꞌ ykwiꞌ angajle kanꞌ

loꞌoǔn:
―Ñi ꞌa chaꞌ nu chkwiǐnꞌ loꞌoo ni, ka tsaa

ñaꞌan suꞌwe tiiꞌ chaꞌ re, chaꞌ naꞌ ngitsaǎnꞌ
ꞌin nten chabiyaꞌ ꞌin Ndiose nchga chaꞌ nu
wa ndijyan chaꞌ ka lo chalyuu nde loo la.
Naꞌ lkaǎn angajle ꞌin Ndiose, ti kwiꞌ Ndiose
nu nka Xꞌnaan, kwiꞌ Ni wa mda Ni Tyiꞌi
Ni ꞌin nchga nten nu nchkwiꞌ chaꞌ ꞌin Ni lo
chalyuu re.

7―¡Ndse ti tyaǎn xiyaꞌ! ―ndukwin Jesús.
¡Loꞌo ka suꞌwe ꞌa nka tiye nchga nten nu

kunan chaꞌ nu nchkwiꞌ Ni loꞌo, ti kwiꞌ chaꞌ
nuwa ngwaꞌaǎn lo kityi re!

8 Wa naꞌaǎn chaꞌ re, wa ynaǎn nchga
chaꞌ nu ndukwa lo kityi re. Kwiǐnꞌ Xuwa
lkaǎn. Loꞌoxawamdyiinaꞌaǎn chaꞌ re, kanꞌ
mdyistiǐn lyuu tloo angajle nu wa ngwaꞌu
chaꞌ re ꞌñaǎn, chaꞌ nka tiyeěn kuꞌniǐn tnuǔn
ꞌin bra kanꞌ. 9Bra ti ykwiꞌ loꞌoǔn:
―Ja kuꞌnii ngwañaꞌan loꞌoǔn. Naꞌ taꞌa

ngiꞌnian tñan ꞌinNdiose lkaǎn; suꞌwandiꞌin
chaꞌ ꞌñaǎn loꞌo ayman taꞌa wan nu ykwiꞌ
chaꞌ ꞌin Ndiose loꞌo nten chalyuu nu ngwa
sꞌni, kwiꞌ ngwañaꞌan lkaǎn taꞌa nchga nten
nu kunan chaꞌnundukwa lo kityi re. Ska ti

Ndiose lka nu ndiꞌin chaꞌ kuꞌniin tnuan ꞌin
Ni.

10 Loꞌo xka chaꞌ ykwiꞌ angajle loꞌoǔn bra
kanꞌ:
―WaykwiꞌNi sa ñaꞌan ka chaꞌnde loo la,

kanꞌ chaꞌ ja suꞌwakutsiiꞌkityi re; ndiꞌin chaꞌ
kunan nten chalyuu nchga chaꞌ re, chaꞌwa
ndla ti ka nchga chaꞌ nu ndukwa lo kityi
re. 11Nu ti ji tyii chalyuu re, ti kuꞌni kuxi
la nchga nten nu nchka tiꞌ kuꞌni chaꞌ kuxi,
chunꞌ ja xlyaa neꞌ kulaa yaꞌ neꞌ chaꞌ kuxi
kanꞌ bra kanꞌ. Kwiꞌ ngwañaꞌan, ti ndiꞌin nu
ngiꞌni chaꞌ chenñaꞌan, nu ja xlyaakulaa yaꞌ
chaꞌ kuxi kanꞌ bra kanꞌ. Loꞌo nchga nten
nu suꞌwe ngiꞌni lo chalyuu ni, ndiꞌin chaꞌ
ti kuꞌni la neꞌ chaꞌ suꞌwe sa yaꞌ nu tsaa tii
chalyuu; kwiꞌ ngwañaꞌan, nchga nten nu
luwi ndiꞌin lo chalyuu, ti ndiꞌin chaꞌ kanun
luwi neꞌ―ndukwin angajle kanꞌ bra kanꞌ.

12―Kunan suꞌwewan chaꞌ nu nchkwiǐnꞌ
re ―ndukwin Jesús bra kanꞌ―. Ndse ti
tyaǎn xiyaꞌ. Bra nu tyaǎn ni, kanꞌ tyuꞌwi
tiǎnꞌ kuꞌniǐn loꞌo nchga nten sa ñaꞌan nu
yꞌni neꞌ xa nu yan neꞌ lo chalyuu; suꞌwe ꞌa
ka ꞌin neꞌ nu ngiꞌni chaꞌ suꞌwe, loꞌo nchga
neꞌ nu ngiꞌni chaꞌ kuxi, tyijin neꞌ nu tiꞌí bra
kanꞌ. 13 Ñaꞌan tiꞌ letra A lkaǎn, chaꞌ naꞌ
wa nsuꞌwiǐn xa wa mdyisnan nchga chaꞌ;
ñaꞌan tiꞌ letra Z lkaǎn, chaꞌ ti kwiǐnꞌ tyiꞌiǐn
xa nu tyii nchga chaꞌ.

14 Ka suꞌwe ꞌa ka tiye nten nu wa ngwa
luwi kasiya ꞌin, chaꞌ kanꞌ lka nten nu
nsuꞌwi chabiyaꞌ ku nan nu ndyoꞌo lo yka
kanꞌ, kwiꞌ nan kaja ꞌñaan lo chalyuu kwi.
Loꞌo chunꞌ ndiꞌin la tsaa neꞌ kanꞌ tyiꞌin
neꞌ kichen tnun kanꞌ bra kanꞌ. 15 Nchga
nten nu chen ꞌa ñaꞌan ngiꞌni, loꞌo nten nu
ndyaa ñaꞌan ꞌa tiꞌ chaꞌ taꞌá, loꞌo nten nu
ngiꞌni chaꞌ kuxi loꞌo ya ñaꞌan ti nten nu ja
lka kwilyoꞌo, loꞌo nu ndujwi ꞌin nten, loꞌo
nchga nten nu ngiꞌni tnun ꞌin nkwin joꞌo,
loꞌo nten nu ndiya ꞌa tiꞌ chaꞌ kwiñi, nchga
nten kanꞌ kanun chunꞌ loꞌoo kichen kanꞌ
bra kanꞌ. Ja tukwin nu ngiꞌni ngwañaꞌan
nsuꞌwi chabiyaꞌ tsaa tyiꞌin kichen kanꞌ.

16Xiyaꞌ ykwiꞌ Jesús bra kanꞌ:
―Wa msuꞌwaǎn angajle ꞌñaǎn ndijyan

seꞌen ndiꞌin nchga ta nten ꞌwan la kichen
tyi wan. Naꞌ lkaǎn taꞌa ayman David, ti
kwiꞌ nten nu ngwa tnun xa nu yan neꞌ lo
chalyuu nu ngwa sꞌni. Loꞌo ñaꞌan tiꞌ xaa
kwii kulasiin tnunnundyoꞌo tukwabrawa
kiꞌya ti xaa, ngwañaꞌan lka xaanu taǎn chaꞌ
xuꞌwi niꞌ kasiya ꞌin nten―ndukwin Jesús.

17―Tyan wan nde re ―ndukwin nu lka
Tyiꞌi Ndiose bra kanꞌ.
Ti kwiꞌ ti chaꞌ chkwianꞌ taꞌaan nu wa

msñian chaꞌ ꞌin Ndiose, nchga ta nten
taꞌaan nu ndiꞌin chaꞌ ꞌñaan loꞌo nu lka ñaꞌan
tiꞌ slyaꞌ kanꞌ. Loꞌo ngwañaꞌan, ndiꞌin chaꞌ
chkwianꞌ taꞌaan nu kunaan chaꞌ re:
―Tyanwan loꞌo ba―nchkwiin bra kanꞌ.
ꞌWan, nchga wan nu lyiji ꞌa chaꞌ ꞌwan,

kan wan koꞌo wan tyiꞌa nu ta Ndiose ꞌwan
xuꞌwe ti; kaja chalyuu kwi nu ta Ndiose
ꞌwan bra kanꞌ, nchga wan nu nchka ꞌa tiꞌ
wan kaja chaꞌ kanꞌ ꞌwan bra kanꞌ.

18-19 Sa kwa ti chaꞌ ykwiꞌ Ndiose chaꞌ
kwaꞌaǎn lo kityi re, kanꞌ chaꞌ ja kwaꞌan ꞌa
wan xka la chaꞌ lo kityi re. Si ndiya nten nu
ti kwaꞌan laxka chaꞌ, taNinu tiꞌí ꞌinneꞌkanꞌ
bra kanꞌ, ti kwiꞌ ñaꞌan nu tiꞌí nu nchkwiꞌ
kityi re bra kanꞌ. Loꞌo ngwañaꞌan, ja kulo
ꞌawan ska chaꞌ nu ndukwa lo kityi re ni. Ja
ta Ni chalyuu kwi kanꞌ ꞌwan si ngwañaꞌan
kuꞌni wan bra kanꞌ; loꞌo ja kaja chabiyaꞌ
ku wan nan nu ndyoꞌo loo yka kanꞌ, ja ka
tyiꞌin wan kichen tnun nu luwi ꞌa kanꞌ, sa
ñaꞌan nu nchkwiꞌ kityi re. Sa kwa ti chaꞌ
nchkwiǐnꞌ loꞌo nchga nten nu kunan chaꞌ
nu ndukwa lo kityi re, ti kwiꞌ ti chaꞌ nu ka
nde loo la lka chaꞌ re.

20 Ykwiꞌ Jesús lka nu nchkwiꞌ chaꞌ chañi
ꞌa lka nchga chaꞌ nu ndukwa re:
―Chañi chaꞌ kanꞌ. Ndse ti tyaǎn xiyaꞌ

―ndukwin Ni.
Ngwañaꞌan ka sikwa. ¡Tyanwan xiyaꞌ, Ni

Jesús!
21Loꞌoni, nchka tiǎnꞌ chaꞌ suꞌwayaꞌ Jesús

nunkaXꞌnaan ꞌwan loꞌo taꞌawan sikwa. Sa
kwa ti chaꞌ chkwiǐnꞌ.

